
༈ དཔར་སྐྲུན་ཆེད་བརྗོད།

༄༅།། ཕྱག་ན་པདྨོའ་ིཟབ་གསང་བདུད་རྩིའི་རྒྱུན།། 

ཟམ་མི་ཆད་པར་གདོང་དམར་ཕན་བདེའི་གསོས།།

སྤེལ་བའི་རིན་བྲལ་མཛད་རྗེས་རྨད་པོ་ཆེ།།

བདག་ཉིད་ཆེན་པོའ་ིཞབས་སྐྱེས་སྤྱི་བོས་མཆོད།།

བློ་གྲོས་རྣམ་དཔྱོད་བཟང་པོའ་ིརྩལ་རྫོགས་ཤིང་།།

གཞན་དྲིང་མི་འཇོག་སྤོབས་པའི་སྙིང་སྟོབས་ཀྱིས།།

གསེར་སྦྱངས་བཙོ་མའི་བསྟན་འཛིན་ཀུན་ཀྱི་དབུས།།

ཆོས་ཀྱི་རྒྱལ་མཚན་སྒྲེང་མཁན་ཁྱེད་མིན་སུ།།

གང་གི་མགྲིན་པའི་མཚོ་ཆེན་ལས་འོངས་པའི།།

རིན་བྲལ་ལེགས་བཤད་བདུད་རྩིའི་ཟེགས་མ་འགའ།།

སྙིང་གི་ཚ་གདུང་སེལ་བའི་གསོས་སྨན་དུ།།

བསྟེན་པའི་སྐལ་བར་གྱུར་འདི་སྤྲོ་དགའི་གནས།།

དེ་ཡང་མཐོ་སྒང་འཛམ་གླིང་གི་ཡང་ཐོག་ཏུ་གནས་ཤིང་བྱམས་བརྩེའི་དཔལ་གྱིས་

ཕྱུག་པའི་བོད་ཁ་བ་གངས་ཅན་པའི་མི་རིགས་རིག་གཞུང་དང་བཅས་པ་རྩ་བརླག་ཏུ་

འགྲོ་ཉེར་ཐུག་ཅིང་། རྒྱལ་བསྟན་རིན་པོ་ཆེ་ཆེས་ཆེར་ཉག་ཕྲ་བའི་སྐབས་སུ། རང་ཅག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

IV

གངས་ཅན་པའི་ལྷ་སྐལ་༸གོང་ས་༸སྐྱབས་མགོན་རྒྱལ་བའི་དབང་པོ་མཆོག་གིས་རྒྱལ་

བསྟན་རྨང་ནས་གསོ་བ་སོགས་ཆོས་སྲིད་ལུགས་གཉིས་ཀྱི་རླབས་ཆེན་མཛད་འཕྲིན་

འཇིག་རྟེན་གྱི་ཁྱོན་ཀུན་ཏུ་ཁྱབ་པར་བསྐྱངས་དང་སྐྱོང་བཞིན་པ་དང་དུས་མཚུངས། 

སྔོན་གྱི་སྨོན་ལམ་དང་ཐུགས་བསྐྱེད་ཀྱི་མཐུ་ཡོངས་སུ་གྲུབ་པའི་བདག་ཉིད་ཆེན་པོ་སློབ་

དཔོན་ཟམ་གདོང་རིན་པོ་ཆེ་མཆོག་གིས་སྐུ་ཚེ་ཧྲིལ་པོར་༸གོང་ས་ཆེན་པོའ་ིདབུ་འོག་

དཔུང་འདེགས་ཀྱི་ཚུལ་དུ་ངལ་བ་བརྒྱ་ཕྲག་དུ་མས་ཆོས་སྲིད་གཉིས་ཐད་ནས་མཛད་

རྗེས་རྨད་དུ་བྱུང་བ་བསྐྱངས་ཏེ་རྒྱལ་བ་དགྱེས་པའི་མཆོད་སྤྲིན་དུ་གྱུར་ཡོད་པ་ནི། རིན་

པོ་ཆེ་དགུང་གྲངས་བརྒྱད་ཅུར་ཕེབས་པའི་སྐབས་༸གོང་ས་མཆོག་ནས་བཀའ་རྩོམ་

གནང་བའི་ཞབས་བརྟན་གསོལ་འདེབས་ལས་རྟོགས་ནུས།

མདོར་ན་རིན་པོ་ཆེ་མཆོག་གིས་སྔ་ཕྱི་བར་གསུམ་དུ་༸གོང་ས་༸སྐྱབས་མགོན་

ཆེན་པའི་བཀའ་དགོངས་ལམ་སྟོན་འོག་ཡིད་གཉིས་ཐེ་ཚོམ་མེད་པར་ཤར་བསྐྱོད་གནང་

བ་མ་ཟད། ལས་ངན་གྱི་མཐའ་མ་སྟོང་བའི་སྐྱེ་བོ་འགའི་བྱ་སྤྱོད་ཀྱིས་སྤྱི་ཚོགས་ནང་ནས་

༸གོང་ས་མཆོག་ལ་མཚན་སྨོད་དང་མཛའ་དཀའ་ཡོང་གཞིའི་རིགས་རྣམས་རང་ཉིད་ཀྱི་

ཕྲག་ཏུ་བཞེས་པ་སོགས་སྒོ་གང་ཐད་ནས་གདོང་ལེན་གནང་ཞིང་། རང་ལ་ཆེད་བསྟོད་

དང་ལེགས་གསོལ་གང་བྱུང་བ་རྣམས་༸གོང་ས་ཆེན་པོའ་ིམཚན་མཐོང་མཐོར་འདེགས་

ཀྱི་ཆ་རྐྱེན་དུ་འགྱུར་ཐབས་སོགས་སྐྱེ་བོ་ཕལ་པས་གཞར་ཡང་བསམ་པར་དཀའ་བའི་ངོ་

མཚར་རྨད་དུ་བྱུང་བའི་མཛད་བཟང་འདི་དག་གིས། དོན་དམ་པས་༸གོང་ས་མཆོག་འདི་

ཕྱི་གཉིས་ཀྱི་སྐྱབས་གནས་སུ་ངོས་འཛིན་མཁན་ཞིག་ཡིན་ན་སློབ་དཔོན་མཆོག་ལ་དད་

གུས་དང་ཡིད་ཆེས་མི་བྱེད་མཁན་ཞིག་ནམ་ཡང་ཡོང་མི་སྲིད་པའི་གནས་སུ་ཡོད།

སློབ་དཔོན་མཆོག་གིས་འདས་པའི་བྱུང་རིམ་ནང་ཆེས་གལ་གནད་ཆེ་བའི་ལས་དོན་

མང་པོའ་ིཐོག་ཐུགས་འགན་བཞེས་ཏེ། ཆོས་དང་ཆབ་སྲིད། སྤྱི་ཚོགས་བདེ་དོན། ཤེས་

ཡོན་འཕྲོད་བསྟེན། ཁྲིམས་དང་སྒྲིག་གཞི། སྐད་ཡིག་རིག་གཞུང་སོགས་ཀྱི་ཐད་རིན་བྲལ་



དཔར་སྐྲུན་ཆེད་བརྗོད། 

V

གྱི་བཀའ་སློབ་གྲངས་ལས་འདས་པ་ཞིག་བསྩལ་ཡོད་པ་དེ་ཐམས་ཅད་ལྟ་གྲུབ་ཀྱི་གཞི་རྩ་

བརྟན་པ། རིག་པའི་གཞུང་ལུགས་དང་མཐུན་པ། ཉམས་མྱོང་གི་རྒྱབ་ལྗོངས་བཙན་པ། 

ཕུགས་རྒྱང་གི་གཟིགས་རྒྱ་ཆེ་བ། སྲོལ་རྒྱུན་དང་དེང་དུས་གཉིས་ལས་སྲོལ་རྒྱུན་གཙོ་བོ་

དང་༑ ལས་འགན་དང་ཐོབ་ཐང་གཉིས་ལས་ལས་འགན་གཙོ་བོ། དྲིལ་བསྒྲགས་དང་ལག་

བསྟར་གཉིས་ལས་ལག་བསྟར་གཙོ་བོ། སྤྱི་དང་སྒེར་གཉིས་ལས་སྤྱི་གཙོ་བོ། འཕྲལ་

དང་ཕུགས་གཉིས་ལས་ཕུགས་གཙོ་བོར་འཛིན་པ་ཞིག་ཡིན་སྟབས་གཟུར་གནས་བློ་

གྲོས་དང་ལྡན་པའི་ཕྱི་ནང་གི་མི་རིགས་མང་པོ་ཞིག་གིས་བློའ་ིམུན་པ་སེལ་བའི་སྒྲོན་མེ་

ཆེན་པོ་ཞིག་ཏུ་ངོས་འཛིན་བྱེད་བཞིན་ཡོད་ལ། དེང་གི་ཆར་རིན་པོ་ཆེའི་རྨད་དུ་བྱུང་བའི་

ལེགས་བཤད་འདི་ཚོའི་གོ་དོན་རྟོགས་མཁན་བོད་པའི་ནང་ཆེས་ཉུང་ནའང་། ནམ་ཞིག་

ཕྱིར་བལྟས་ཀྱིས་གཟུ་བོར་གནས་པ་མི་ཉུང་བ་ཞིག་གིས་ཞིབ་འཇུག་གི་ལམ་ནས་ལེགས་

བཤད་འདི་དག་གི་རིན་ཐང་རྟོགས་མཁན་ཇེ་མང་དུ་འགྲོ་བའི་ངེས་ཤེས་བརྟན་པོ་ཡོད།

གོང་གསལ་རྩ་ཆེའི་གསུང་བཤད་དང་གསུང་རྩོམ་མང་པོ་ཞིག་སྒོ་གསུམ་རིན་པོ་

ཆེར་ཕུལ་བའི་སྒེར་དྲུང་འབུམ་རམས་པ་བསྟན་འཛིན་དོན་ཡོད་ལགས་ཀྱིས་ཕྱོགས་

བསྡུས་བདག་ཉར་གནང་སྟེ་ཕྱོགས་སྒྲིག་དང་ཞུ་སྒྲིག་གནང་དང་གནང་བཞིན་པར་སྙིང་

ནས་ཡི་རངས་ཞུ་རྒྱུ་དང་། དེ་བཞིན་བོད་ཀྱི་གྲོས་ཚོགས་དང་སྲིད་ཇུས་ཉམས་ཞིབ་ཁང་

གི་ཐོག་ནས་གསུང་བཤད་གླེགས་བམ་དྲུག་པའི་བར་དཔར་སྐྲུན་གནང་བ་དང་།  ལྷག་

པར་དུ་ལྷ་སྤྱི་ཚོགས་ཞབས་ཞུ་དང་ཤེས་ཡོན་བསྟི་གནས་ཁང་ནས་འགན་ཁུར་ཆེན་པོས་

སློབ་དཔོན་མཆོག་གི་གསུང་བཤད་གསུང་རྩོམ་བཀའ་ཆོས་སོགས་ཀྱི་སྒྲ་དང་བརྙན་

སོགས་ཆེས་མང་པོ་ཞིག་ཕྱོགས་བསྡུས་ཀྱིས་དྲྭ་རྒྱའི་ལམ་ནས་གསན་གཟིགས་ཐུབ་པའི་

ཆ་རྐྱེན་བསྐྲུན་པ་དང་། ཇི་སྙེད་ཅིག་སྒྲ་ཕབ་ཀྱིས་ཡིག་འཇོག་གནང་བ་བཅས་ནི་ཆེས་

བསྔགས་བརྗོད་ཀྱི་གནས་སུ་མཆིས། འདི་ནི་ནོར་བུའི་ནོར་ཉམས་ཆོད་པའི་བྱ་བ་བཟང་

པོ་ཞིག་ལ་ངོས་འཛིན་བྱེད་དགོས་ངེས་ཡིན།



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

VI

སྔ་ལོར་པོད་ཕྲེང་བརྒྱད་པ་དེ་ཉིད་འདི་ག་རྒྱུད་སྟོད་དཔེ་མཛོད་ཁང་ལ་དཔར་སྐྲུན་

གྱི་གོ་སྐབས་གནང་སྟེ་དཔར་དུ་བསྐྲུན་པས་གཟུར་གནས་བློ་ལྡན་དག་ལ་ལེགས་བཤད་

སྐྱེས་ཀྱི་གཏེར་ཆེན་དང་། དད་ལྡན་དོན་གཉེར་ཅན་ལ་བསོད་ནམས་ཀྱི་རྒྱ་མཚོ་སྤེལ་བའི་

གཉེན་དུ་གྱུར་པའི་སྐལ་བ་བཟང་པོར་གྱུར་པ་མ་ཟད། ད་ལམ་ཡང་ནང་ཆོས་གཙོ་བོར་

གྱུར་པའི་གལ་ཆེའི་གསུང་ཆོས་དང་། གསུང་བཤད་འཁོད་པའི་རྩ་ཆེའི་པོད་ཕྲེང་དགུ་པ་

འདི་བཞིན་སྒེར་དྲུང་འབུམ་རམས་པ་བསྟན་འཛིན་དོན་ཡོད་མཆོག་ནས་ཕྱོགས་སྒྲིག་དང་

ཞུ་སྒྲིག་ཆ་ཚང་གནང་བ་འདི་ཉིད། སྔར་བཞིན་འདི་གའི་དཔེ་མཛོད་ནས་ཇི་ལྟར་རེ་སྐུལ་

བསྐྱར་ནན་ཞུས་པ་བཞིན། འདི་ལོར་སློབ་དཔོན་ཟམ་གདོང་རིན་པོ་ཆེ་མཆོག་དགུང་

གྲངས་བཅུ་ཕྲག་བརྒྱད་དང་ཉག་མ་གཉིས་ལ་ཕེབས་པའི་སྐུའི་འཁྲུངས་སྐར་དང་བསྟུན། 

དཔར་སྐྲུན་གྱི་གོ་སྐབས་གནང་བར་སྙིང་དབུས་ནས་བཀའ་དྲིན་ཆེ་ཞུ་རྒྱུ་དང་།

 དེ་བཞིན་སྒེར་དྲུང་མཆོག་ནས་དེབ་གཟུགས་སུ་སྒྲིག་སྦྱོར་བྱེད་སྐབས་ཀྱི་སྔ་བར་

ཕྱི་གསུམ་དུ་ལམ་སྟོན་ཞལ་གསལ་གོ་བདེ་ཡང་ཡང་གནང་བར་བསྐྱར་དུ་ཐུགས་རྗེ་

ཆེ་ཞུ། སྐུ་ཞབས་ཟླ་བ་དོན་གྲུབ་(ཨཱཅཱརྱ་)མཆོག་ནས་ཀྱང་བདག་དབང་ཤོག་ངོས་ཡིག་

བསྒྱུར་གནང་བར་ཐུགས་རྗེ་ཆེ་ཞུ་བ་དང་བཅས། རྒྱུད་སྟོད་དཔེ་མཛོད་འགན་འཛིན་བློ་

བཟང་ཀླུ་སྒྲུབ་ཀྱིས་བོད་རྒྱལ་ལོ་ ༢༡༤༨ ཕྱི་ལོ་ ༢༠༢༡ ཟླ་ ༩ ཚེས་ ༧ དགེ་བའི་ཉིན།



༈ ཕྱོགས་སྒྲིག་པ་དང་ཞུ་སྒྲིག་པའི་གཏམ།

༄༅།། ད་ལམ་ཏོག་དབྱིབས་ནད་ཡམས་ཀྱིས་རྐྱེན་པས་འཛམ་གླིང་གང་སར་དཀའ་

ངལ་ཚབས་ཆེ་མུ་མཐུད་བྱུང་རུང་། རྐྱེན་ངན་ལམ་ལྷོང་གི་ཚུལ་དུ་ཁྱིམ་སྡོད་བཀའ་རྒྱའི་

རིང་དུས་ཚོད་ནམ་ཐོབ་ལ་རིན་པོ་ཆེའི་གསུང་རྣམས་ཡིག་ཕབ་དང་ཞུ་སྒྲིག་སོགས་ཀྱི་

བྱ་བར་ཞུགས་ཏེ་ད་ཆ་དེབ་ཕྲེང་དགུ་པ་དེབ་གཟུགས་སུ་ཐོན་ཐུབ་པ་ལ་དགའ་དད་ཡི་

རངས་བརྗོད་མི་ཤེས་པ་བྱུང་བ་མ་ཟད། རང་གི་ཁུར་དུ་བབས་པའི་ལས་འགན་གྱི་ཆ་

ཤས་ཙམ་གྲུབ་པའི་དབུགས་དབྱུང་ཡང་ཐོབ། 

དེབ་ཕྲེང་བརྒྱད་པ་འདིའི་ནང་ནང་ཆོས་དང་། གསུང་བཤད་གཞན། འབྲི་རྩོམ་

ཁག་བཅས་སྡེ་ཚན་གསུམ་དུ་ཕྱེ་བ་དེབ་ཕྲེང་བརྒྱད་པ་ལྟར་ལགས་ཤིང་། ནང་ཆོས་

ཞེས་པའི་ནང་བསྟན་པ་སྤྱིའི་རྣམ་གཞག་གི་ཆ་ཤས་ལྷག་མ་རྣམས་དང་། གསུང་ཆོས་

གལ་ཆེ་ཁ་ཤས་དང་། གསུང་བཤད་གཞན་ཞེས་པའི་ནང་དེང་རབས་དང་སྲོལ་རྒྱུན་

གྱིས་གཙོས་གསུང་བཤད་རྣམས། འབྲི་རྩོམ་ཁག་ཅེས་པའི་ནང་ཞབས་བརྟན་གསོལ་

འདེབས་དང་ཆེད་བརྗོད་གཅིག་འཁོད།

དེབ་ཕྲེང་དགུ་པ་འདིའི་ནང་གི་གསུང་བཤད་མི་སྒེར་རེ་ཟུང་གིས་ཕབ་པ་རྣམས་སོ་

སོའ་ིམཇུག་ཏུ་འབེབས་མཁན་མཚན་བཀོད་དང་། དེ་མིན་གཞན་རྣམས་ཁོ་བོས་ཡིག་

ཐོག་ཏུ་ཕབ་པ་ཡིན། ཐོག་མར་གསུང་བཤད་ཡིག་འབེབས་གནང་མཁན་དེ་དག་དང་། 

དཔར་སྐྲུན་གནང་མཁན་དཔལ་ལྡན་སྟོད་རྒྱུད་གྲྭ་ཚང་གི་དཔེ་མཛོད་ཁང་དང། ལྷག་པར་

དུ་དཔེ་དེབ་ཀྱི་བཀོད་པ་བཟོ་མཁན་རྒྱུད་སྟོད་དཔེ་མཛོད་ཁང་གི་འགན་འཛིན་རྒན་བློ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

VIII

བཟང་ཀླུ་སྒྲུབ་སོགས་ལ་ཐུགས་རྗེ་ཆེ་ཞུ་རྒྱུ་དང་། དེ་བཞིན་དངོས་ཤ གས་བརྒྱུད་གསུམ་

ནས་མཐུན་འགྱུར་གནང་མཁན་ཡོངས་ལའང་ཐུགས་རྗེ་ཆེ་ཞུ་རྒྱུ་ཡིན།

མཐའ་དོན་སློབ་དཔོན་མཆོག་གི་དཔྱད་གསུམ་དག་པའི་མཁྱེན་རབ་ཀྱི་རྩལ་ལས་

༄༅།། ད་ལྟ་བཤད་རྒྱུ་དེ་སྐྱབས་འགྲོའ་ིསྐོར་རེད། སྐྱབས་འགྲོའ་ིསྐོར་ནི་ནང་པའི་སློབ་

ཚན་ལ་སློབ་སྦྱོང་བྱེད་མཁན་ཚང་མས་ཡག་པོ་ཤེས་དགོས་པ་དང་སྔོན་དང་པོར་ཤེས་

དགོས་པ་དེ་ཧ་ཅང་གལ་ཆེན་པོ་རེད། གང་ལགས་ཤེ་ན། སྐྱབས་འགྲོ་ནི་ནང་པའི་བསྟན་

པ་ལ་འཇུག་པའི་སྒོ་ཡིན་ཞེས་བརྗོད། སྤྱིར་བཏང་ནས་ཆོས་ལུགས་སམ་བསྟན་པ་ཇི་

འདྲ་ཞིག་ཡིན་ནའང་ཚང་མར་སྐྱབས་འགྲོ་ཡོད་པ་ཙམ་དུ་མ་ཟད། སྐྱབས་སུ་འགྲོ་ཚུལ་

མི་འདྲ་བའི་ཐོག་ནས་སྐྱབས་འགྲོ་བྱེད་ཀྱི་ཡོད། ནང་པའི་ཐུན་མོང་མ་ཡིན་པའི་སྐྱབས་

འགྲོ་དེ་གང་གི་སྒོ་ནས་ཁྱད་པར་ཕྱེ་ཞེ་ན། སྐྱབས་ཡུལ་ངོས་འཛིན་སྟངས་དང་སྐྱབས་སུ་

འགྲོ་ཚུལ་གྱི་སྒོ་ནས་མི་འདྲ་བ་རེད། གང་ཟག་རང་ལས་ཐ་དད་པའི་ཕྱིའི་སྐྱབས་གནས་

རྐྱང་པ་ལ་སྐྱབས་ཡུལ་ངོས་མི་བཟུང་བ་དེ་ནང་པའི་ཐུན་མོང་མ་ཡིན་པའི་ཁྱད་ཆོས་རེད། 

སོ་སོས་གང་ཡང་བྱེད་མ་དགོས་པར་དད་པ་དང་ཡིད་ཆེས་ཁོ་ནའི་ངང་ནས་སྐྱབས་ཡུལ་

གྱིས་སྐྱབས་ཐུབ་ཀྱི་རེད་ཅེས་མི་བསམ་པ་དེ་ནང་པའི་ཐུན་མོང་མ་ཡིན་པའི་སྐྱབས་སུ་

འགྲོ་ཚུལ་རེད། དེས་ན་སྐྱབས་འགྲོ་རྣམ་དག་ཅིག་རྒྱུད་ལ་མ་སྐྱེ་བ་དང་། སྐྱབས་འགྲོའ་ི

གནས་སྟངས་ཡག་པོ་མ་ཤེས་པ། སྐྱབས་སུ་འགྲོ་ཚུལ་དེ་མ་ཤེས་པ་ཡིན་ན་ནང་པའི་

གྲལ་དུ་མི་ཚུད་པ་རེད། ང་ཚོའི་གྲྭ་སར་ཚོགས་གཏམ་གྱི་རྒྱུན་ནང་། གནས་བརྟན་ཞལ་

མར་གཟིགས། ནང་པ་སངས་རྒྱས་པའི་གྲལ་དུ་མི་ཚུད་པ་དེ་འདྲ་ཡོད་ཅེས་གསུང་སྲོལ་

ཡོད༑ རབ་བྱུང་རྒས་འཁོགས་ཆགས་ནས་གྲལ་མགོར་ཞལ་མར་གཟིགས་མཁན་ཆགས་

ཚར་ནའང་། སྐྱབས་འགྲོ་ཡག་པོ་མ་ཤེས་པ་ཡིན་ན་ནང་པ་སངས་རྒྱས་པའི་གྲལ་དུ་ཚུད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀྱི་མེད། དེས་ན་ནང་པ་སངས་རྒྱས་པ་ཡིན་ཟེར་མཁན་ཚོའི་ནང་དུའང་དཀོན་མཆོག་

གསུམ་གྱི་རྣམ་གཞག་ངོ་མི་ཤེས་མཁན་མང་པོ་ཡོད་རེད། ང་ཚོ་ཙམ་མ་ཟད། ཉན་ཐོས་

ཐེག་པའི་ནང་པའི་ཡུལ་གྲུའི་ནང་དུའང་སྐྱབས་གནས་འཇོག་ཚུལ་དེ་ཤེས་མཁན་དཀོན་

པོ་དང། ལྷག་པར་དུའང་རྒྱ་གར་གྱི་ནང་པ་གསར་པའི་རིགས་དེ་དག་གིས་སྐྱབས་འགྲོ་

ཁ་ནས་བཏོན་ཡང་སྐྱབས་ཡུལ་དང་སྐྱབས་འགྲོའ་ིརྒྱུ་ངོས་བཟུང་མ་ཤེས་པར་ལྷག་པ་

མང་པོ་རེད། གཅིག་བྱས་ན་ང་ཚོའི་སློབ་གྲྭ་བའི་ནང་དུའང་དཀོན་མཆོག་གསུམ་ངོས་མ་

འཛིན་མཁན་མང་པོ་ཡོད་སྲིད། བོད་དུ་མཚར་གཏམ་བཤད་རྒྱུ་ཞིག་ལ། མི་ཞིག་གིས་སྡེ་

པ་གཞུང་གི་སྐུ་དྲག་མཁས་པ་ཧ་ཅང་ཆེན་པོ་ཡིན་དགོངས་མཁན་ཞིག་ལ་དཀོན་མཆོག་

གསུམ་གང་དུ་ཡོད་ཅེས་དྲིས་པར། སྐུ་དྲག་དེས་དཀོན་མཆོག་གསུམ་ནི་མི་མངོན་ནམ་

མཁའི་དབྱིངས་སུ་ཤེལ་གྱི་ཁང་པའི་ནང་དུ་ཁྲ་ཐིང་ངེར་བཞུགས་ཡོད་ཅེས་བཤད་ཚུལ་

ཡོད༑ དེ་ལྟ་བུ་ཆགས་ན་ཧ་ཅང་ཐབས་སྐྱོ་པོ་རེད། 

སྐྱབས་འགྲོ་དེ་མདོར་བསྡུས་ནས་སྐར་མ་བཞི་བཅུ་ཞེ་ལྔའི་ནང་བཤད་རྒྱུའི་ཐབས་

ཤེས་བྱས་ན། དང་པོ་སྐྱབས་སུ་འགྲོ་བའི་རྒྱུ་ངོས་གཟུང་དགོས། དེ་ནི་སྐྱབས་འགྲོ་ཡོང་

བའི་རྒྱུ་ཆ་ཇི་ལྟར་བསག་དགོས་མིན་དེ་རེད། གཉིས་པ་སྐྱབས་སུ་འགྲོ་བའི་ཡུལ་དེ་རེད། 

དེ་ནི་སྐྱབས་སུ་འགྲོ་བའི་རྒྱུ་དེ་རྒྱུད་ལ་སླེབས་ན་ཡུལ་ཇི་འདྲ་ཞིག་ལ་སྐྱབས་སུ་འགྲོ་

དགོས་པ་དེ་རེད། གསུམ་པ་ཚུལ་ཇི་ལྟར་སྐྱབས་སུ་འགྲོ་བ་དེ་རེད། བཞི་པ་སྐྱབས་སུ་

འགྲོ་བའི་བསླབ་བྱ་དེ་རེད། དེ་ནི་སྐྱབས་སུ་འགྲོ་ཟིན་ནས་བསླབ་བྱ་གང་ལ་བསླབ་དགོས་

པའམ་བླང་དོར་ཇི་ལྟར་བྱེད་དགོས་མིན་དེ་རེད། དེ་བཞིའི་ནང་བསྡུས་ནས་ཞུ་རྒྱུའི་འབད་

རྩོལ་བྱ་རྒྱུ་ཡིན། དེ་བཞི་པོའང་ཕན་ཚུན་གཅིག་གིས་གཅིག་ལ་ལྟོས་པ་རེད། 

དང་པོ་སྐྱབས་སུ་འགྲོ་བའི་རྒྱུ་ནི་སོ་སོའ་ིརྒྱུད་ལ་བསྒྲུབ་དགོས། གལ་ཏེ་སོ་སོའ་ིརྒྱུད་

ལ་སྐྱབས་སུ་འགྲོ་བའི་རྒྱུ་གཉིས་མ་ཚང་ན་འབྲས་བུ་སྐྱབས་འགྲོ་ཡོང་རྒྱུ་མེད། སྐྱབས་

འགྲོའ་ིརྒྱུ་ནི་འཇིགས་པ་དང་ཡིད་ཆེས་བཅས་གཉིས་རེད། ཐོག་མར་འཇིགས་སྣང་ཞིག་



སྐྱབས་འགྲོ།

མེད་ན་སྐྱབས་སུ་འགྲོ་འདོད་ཡོང་གི་མ་རེད། སྐྱབས་ཞེས་པ་དགོས་པ་ནི་སོ་སོས་མ་

འཇོན་པར་གཞན་ཞིག་ལ་རོགས་བཙལ་དགོས་པ་དེ་རེད། དེས་ན་སོ་སོ་འཇིགས་པ་

ཐམས་ཅད་དང་བྲལ་བ་ཡིན་ན་སྐྱབས་བཙལ་དགོས་དོན་མེད། སོ་སོས་ཁུངས་མ་འཁྱོལ་

བར་གཞན་ལ་སྐྱབས་བཙལ་དགོས་པ་ནི་འཇིགས་པ་ཡོད་པའི་དབང་གིས་རེད། གལ་ཏེ་

འཇིགས་པའི་དབང་གིས་སྐྱབས་སུ་འགྲོ་འདོད་ཅིག་ཡོད་ནའང་། སྐྱབས་སུ་འགྲོ་བའི་

སྐྱབས་གནས་དེ་ལ་སྐྱོབ་པའི་ནུས་པ་ཡོད་པའི་ཡིད་ཆེས་ཀྱི་དད་པ་མེད་ན་སྐྱབས་འགྲོ་

མི་ཡོང་ཞིང་། དེ་ལ་སྐྱབས་སུ་འགྲོ་སྟངས་མི་ཤེས། དེས་ན་རང་ཉིད་ལ་འཇིགས་སྣང་

ཞིག་ཡོད་པ་དང་། སྐྱབས་གནས་དེ་ལ་འཇིགས་པ་དེ་ལས་སྐྱོབ་པའི་ནུས་པ་ཡོད་པའི་

ཡིད་ཆེས་ཡོད་པ་བཅས་འཇིགས་པ་དང་ཡིད་ཆེས་གཉིས་ཚོགས་ན་སྐྱབས་འགྲོའ་ིརྒྱུ་

ཚང་བ་རེད། འཇིགས་པ་དང་ཡིད་ཆེས་མེད་ན་སྐྱབས་འགྲོའ་ིརྒྱུ་མ་ཚང་བ་རེད། དཀོན་

མཆོག་ལ་འཇིགས་པ་ལས་སྐྱོབ་ནུས་པའི་ཡིད་ཆེས་ཡོད་ནའང་། རང་ཉིད་ལ་འཇིགས་

པ་མེད་ན་སྐྱབས་འགྲོ་མེད། སངས་རྒྱས་འཕགས་པའི་རྒྱུད་ལ་སྐྱབས་འགྲོ་མེད་ཅེས་

བརྗོད་དགོས་དོན་ནི་སངས་རྒྱས་འཕགས་པ་ལ་འཇིགས་པ་མེད་པས་རེད། དེ་བཞིན་

འཇིགས་པ་ཡོད་ནའང་འཇིགས་པ་དེ་ལས་སྐྱོབ་མཁན་དཀོན་མཆོག་ཡིན་པའི་ཡིད་ཆེས་

མེད་ན་སྐྱབས་འགྲོའ་ིརྒྱུ་གཅིག་མ་ཚང་བ་རེད། 

འཇིགས་པ་ཇི་འདྲ་ཞིག་ཡོད་པ་དེའི་དབང་གིས་སྐྱབས་འགྲོ་ལ་ཁྱད་པར་འགྲོ་བ་

རེད༑ དཔེར་ན་རང་ཉིད་སྐྱེ་བ་ཕྱི་མའི་ངན་སོང་གི་སྡུག་བསྔལ་ལ་འཇིགས་ཤིང་སྐྲག་ནས་

དེ་ལས་སྐྱོབ་པའི་ནུས་པ་དཀོན་མཆོག་ལ་ཡོད་པར་ཡིད་ཆེས་ནས་སྐྱབས་འགྲོ་བྱེད་ན་

དེ་ནི་སྐྱེས་བུ་ཆུང་ངུའི་སྐྱབས་འགྲོ་རེད། རང་ཉིད་འཁོར་བའི་སྡུག་བསྔལ་ལ་འཇིགས་

ནས་དེ་ལས་སྐྱོབ་པའི་ནུས་པ་དཀོན་མཆོག་ལ་ཡོད་པར་ཡིད་ཆེས་ནས་སྐྱབས་འགྲོ་

བྱེད་ན་དེ་ནི་སྐྱེས་བུ་འབྲིང་གི་སྐྱབས་་འགྲོ་རེད། རང་ཉིད་སྲིད་པ་དང་ཞི་བ་གཉིས་ཀ་

ལ་འཇིགས་པ་དང་། དེ་ཡང་རང་ཉིད་གཅིག་པུ་མིན་པར་སེམས་ཅན་ཐམས་ཅད་ཀྱི་སྒྲིབ་

པ་གཉིས་ཀྱི་ཉེས་པ་ལ་འཇིགས་ནས་དེ་ལས་སྐྱོབ་པའི་ནུས་པ་དཀོན་མཆོག་ལ་ཡོད་

པར་ཡིད་ཆེས་ནས་སྐྱབས་འགྲོ་བྱེད་ན་དེ་ནི་ཐེག་ཆེན་ཐུན་མོང་མིན་པའི་སྐྱབས་འགྲོ་

རེད༑ དེས་ན་འཇིགས་པ་དང་ཡིད་ཆེས་ཀྱི་ཁྱད་པར་གྱིས་ཐེག་པ་གསུམ་གྱི་སྐྱབས་འགྲོ་

དང་སྐྱེས་བུ་གསུམ་གྱི་སྐྱབས་འགྲོའ་ིདབྱེ་བ་ཕྱེ་བ་མ་གཏོགས། སྐྱབས་སུ་འགྲོ་ཚུལ་ལ་

མི་འདྲ་བ་མེད། མདོར་ན་འཇིགས་པ་དང་ཡིད་ཆེས་གཉིས་པོ་སྐྱབས་འགྲོའ་ིརྒྱུ་དང་། 

འཇིགས་པ་ལ་ངན་སོང་གི་སྡུག་བསྔལ་ལ་འཇིགས་པ་དང་། འཁོར་བའི་སྡུག་བསྔལ་ལ་

འཇིགས་པ། སྲིད་པ་དང་ཞི་བའི་ཉེས་པ་ལ་འཇིགས་པ་བཅས་གསུམ་རེད།

གཉིས་པ་སྐྱབས་འགྲོའ་ིཡུལ་གང་ཡིན་ཞེ་ན། སྐྱབས་འགྲོ་བདུན་ཅུ་པ་ལས། སངས་

རྒྱས་ཆོས་དང་དགེ་འདུན་ནི།། ཐར་པ་འདོད་པ་རྣམས་ཀྱི་སྐྱབས།། ཞེས་གསུངས་པ་

བཞིན་ནང་པ་སངས་རྒྱས་པའི་སྐྱབས་གནས་ཀྱི་ཡུལ་ལ་སངས་རྒྱས་དང་། ཆོས། དགེ་

འདུན་བཅས་གསུམ་རེད། དེ་གསུམ་སྐྱབས་གནས་སུ་བཞག་པའི་རྒྱུ་མཚན་གང་རེད་

ཅེ་ན། སངས་རྒྱས་མེད་ན་སྐྱབས་སྟོན་པ་པོ་མེད་ཅིང་། སངས་རྒྱས་ཀྱིས་སྐྱབས་བསྟན་

དགོས༑ ཆོས་མེད་ན་སྐྱབས་དངོས་མེད་ཅིང་། དངོས་གནས་སྐྱབས་ཀྱི་བྱ་བ་དེ་ཆོས་ཀྱིས་

བྱེད་དགོས། དགེ་འདུན་མེད་ན་སྐྱབས་སྒྲུབ་པའི་ཟླ་གྲོགས་མེད་ཅིང་། རང་ཉིད་གཅིག་

པུས་སྒྲུབ་མི་ཐུབ། དཔེར་ན་ནད་པ་ལ་སྨན་པ་དང་། སྨན། ནད་གཡོག་ལྟ་བུ་རེད། ན་ཚ་

ལ་དངོས་གནས་ཕན་མཁན་དེ་སྨན་རེད་མ་གཏོགས། སྨན་པ་དང་ནད་གཡོག་གིས་ན་ཚ་

ལ་ཕན་རྒྱུ་མེད། དེ་བཞིན་ང་ཚོ་འཁོར་བ་དང་ངན་སོང་ལས་ཐར་བར་བྱེད་པ་ལ་སྐྱབས་

སྟོན་པ་པོ་དང་། སྐྱབས། ཟླ་གྲོགས་བཅས་ཡག་པོ་བྱུང་ན་གཞི་ནས་སྐྱབས་གནས་དེ་ཆ་

ཚང་བ་རེད། དེ་ལྟར་སྐྱབས་གནས་ལ་དཀོན་མཆོག་གསུམ་དུ་བཞག་པ་རེད། 

སྐྱབས་གནས་དཀོན་མཆོག་གསུམ་པོ་དེ་གཞུང་ཆེན་པོ་ནས་བྱུང་བ་བཞིན་འདུས་

མ་བྱས་ལ་སོགས་པའི་ཡོན་ཏན་བརྒྱད་དང་ལྡན་པའི་སངས་རྒྱས་དཀོན་མཆོག་དང། 

བསམ་མེད་གཉིས་མེད་རྟོག་མེད་ལ་སོགས་པའི་ཡོན་ཏན་དང་ལྡན་པའི་ཆོས་དཀོན་



སྐྱབས་འགྲོ།

7

མཆོག༑ རིག་གྲོལ་གྱི་ཡོན་ཏན་བརྒྱད་དང་ལྡན་པའི་དགེ་འདུན་དཀོན་མཆོག་ཅེས་བཤད་

ན་གོ་དཀའ་བར་བརྟེན་དེ་ལྟར་བརྗོད་རྒྱུ་མིན། དེས་ན་སངས་རྒྱས་དཀོན་མཆོག་ནི་དོན་

གཉིས་མཐར་ཕྱིན་པའི་གང་ཟག་ཅིག་གམ། ཡང་ན་སྤངས་པ་དང་རྟོགས་པ་མཐར་ཕྱིན་

པའི་གང་ཟག་ཅིག་ལ་ཟེར། གང་ལྟར་རང་དོན་སྤངས་པ་ཕུན་ཚོགས་དང་གཞན་དོན་

རྟོགས་པ་ཕུན་ཚོགས་ཐོབ་ཟིན་པ་ལ་བརྗོད། གོ་སླ་བར་བཤད་ན། ཚུར་ཐོབ་དགོས་པའི་

ཡོན་ཏན་ཆ་ཚང་བ་ཐོབ་ཟིན་པ་དང་། ཕར་སྤང་དགོས་པའི་སྐྱོན་ཆ་ཚང་སྤངས་ཟིན་པ་

ལ་སངས་རྒྱས་དཀོན་མཆོག་ཟེར། བཀའ་གདམས་གོང་མ་ཚོའི་གསུང་རྒྱུན་ལ། སྐྱོན་

ཀུན་ཟད་ཡོན་ཏན་ཀུན་ལྡན་ཞེས་བྱུང་བ་བཞིན་སྐྱོན་གྱི་རིགས་མཐའ་དག་ཟད་ཟིན་པ་

དང་༑ ཡོན་ཏན་གྱི་རིགས་ཐམས་ཅད་རྫོགས་ཟིན་པ་ལ་སངས་རྒྱས་ཞེས་བརྗོད། དཔེར་

ན༑ ཉན་ཐོས་དགྲ་བཅོམ་པ་ལ་མངོན་ཤེས་དང་རྫུ་འཕྲུལ་སོགས་ཀྱི་ཡོན་ཏན་མང་པོ་ཡོད་

ཀྱང་༑ ཤེས་བྱའི་སྒྲིབ་པ་སྤངས་མེད་པ་དང་། ཆོས་ཐམས་ཅད་མངོན་སུམ་དུ་རྟོགས་པའི་

ཡེ་ཤེས་རྙེད་མེད་པར་བརྟེན། སྐྱོན་ཀུན་ཟད་དང་ཡོན་ཏན་ཀུན་ལྡན་ཞེས་པ་ཆགས་མེད། 

དེ་ནི་རང་གི་དོན་དུ་ཉོན་མོངས་ཙམ་སྤངས་ནས་འཁོར་བ་ལ་སྐྱེ་བ་བླང་མི་དགོས་པ་ཙམ་

ལས༑ དེ་ལས་སྤྲོས་པའི་གཞན་དོན་སྒྲུབ་པའི་ཡན་ལག་ཚང་མེད་ལ། བསོད་ནམས་དང་

ཡེ་ཤེས་ཀྱི་ཚོགས་རྫོགས་མེད། ཆོས་དཀོན་མཆོག་ནི་དེ་ལྟ་བུ་སངས་རྒྱས་འཐོབ་བྱེད་

ཀྱི་ལམ་གྱི་ངོ་བོར་གྱུར་པའི་འཕགས་ལམ་གྱི་རིགས་ཐམས་ཅད་དང་། ཉན་རང་གི་མཐོང་

ལམ་ཡན་ཆད་ནས་འཕགས་པའི་ལམ་གྱི་བདེན་པ་གང་ཡིན་པ་ཐམས་ཅད་ལ་ཟེར། ཉན་

ཐོས་མཐོང་ལམ་དང་སྒོམ་ལམ་མི་སློབ་ལམ་གསུམ་དང་། རང་རྒྱལ་གྱི་མཐོང་ལམ་དང་

སྒོམ་ལམ་མི་སློབ་ལམ་གསུམ། ཐེག་ཆེན་གྱི་མཐོང་ལམ་དང་སྒོམ་ལམ་མི་སློབ་ལམ་

གསུམ་བཅས་ལམ་གྱི་བདེན་པ་རྣམས་ཆོས་དཀོན་མཆོག་རེད། ལམ་དེས་དངོས་གཉེན་

བྱས་ནས་ཉོན་མོངས་པ་དང་ཤེས་བྱའི་སྒྲིབ་པ་སྤང་དགོས་ཤིང། མཐོང་ལམ་གྱི་ངོ་སྐལ་

དུ་གྱུར་པའི་སྤང་བྱ་རྣམས་མཐོང་ལམ་གྱིས་སྤོང་བ་དང་། སྒོམ་ལམ་གྱི་ངོ་སྐལ་དུ་གྱུར་

པའི་སྤང་བྱ་རྣམས་སྒོམ་ལམ་གྱིས་སྤོང་བ་ན་སློབ་པའི་ལམ་ལས་འདས་ནས་མི་སློབ་

པའི་ལམ་དུ་སླེབས་པ་རེད། དེ་ལྟ་བུའི་ལམ་གྱི་བདེན་པ་ཐམས་ཅད་ཆོས་དཀོན་མཆོག་

དངོས་ཡིན། དེ་ལ་ཆོས་དཀོན་མཆོག་དངོས་ཞེས་བརྗོད་དགོས་པ་ནི་ཉོན་མོངས་པ་དང་

ཤེས་བྱའི་སྒྲིབ་པ་སྤོང་བར་བྱེད་པའི་དངོས་གཉེན་ནམ་སྤངས་ཟིན་པ་དེ་སླར་མི་སྐྱེ་བར་

བྱེད་པའི་རང་བཞིན་ཡིན་ཙང་རེད། དེ་བཞིན་ལམ་དེ་དང་དེས་རང་རང་གི་ངོ་སྐལ་གྱི་

སྤང་བྱ་སྤངས་པའི་སྤངས་པའམ་གྲོལ་བ་ཐོབ་པ་ལ་འགོག་པའི་བདེན་པ་ཟེར། དེས་ན་

འགོག་བདེན་དང་ལམ་བདེན་གཉིས་ཆོས་དཀོན་མཆོག་དངོས་དེ་རེད། དགེ་འདུན་དཀོན་

མཆོག་ནི་འཕགས་པའི་ལམ་རྒྱུད་ལ་སྐྱེས་ཟིན་པའི་གང་ཟག་ཅིག་ལ་ཟེར། འཕགས་པའི་

སྐྱེས་བུ་ཐམས་ཅད་དགེ་འདུན་དཀོན་མཆོག་གི་གྲས་སུ་གཏོགས། དེ་ནི་རིག་པ་དང་

གྲོལ་བའི་ཡོན་ཏན་ཐོབ་ནས་མཐོང་ལམ་ཡན་གྱི་ལམ་རྙེད་པའི་གང་ཟག་རྣམས་འཕགས་

པའི་གང་ཟག་རེད། འཕགས་པའི་གང་ཟག་དང་འཕགས་པའི་དགེ་འདུན་གཉིས་གཅིག་

པ་རེད། མདོར་ན་སྐྱོན་ཀུན་ཟད་དང་ཡོན་ཏན་ཀུན་ལྡན་གྱི་སྐྱེས་བུ་སངས་རྒྱས་འཕགས་

པ་ལ་སངས་རྒྱས་དཀོན་མཆོག་དང་། ལམ་གྱི་བདེན་པ་དང་འགོག་པའི་བདེན་པའི་

རིགས་སུ་གནས་པའི་ཆོས་རྣམས་ལ་ཆོས་དཀོན་མཆོག །འཕགས་པའི་ལམ་ཐོབ་པའི་

གང་ཟག་རྣམས་དགེ་འདུན་དཀོན་མཆོག་རེད། དེ་ལྟར་ཡིན་རུང་དཀོན་མཆོག་གསུམ་

ནང་ཕན་ཚུན་འགལ་བ་ཡིན་མི་དགོས། དཔེར་ན། སངས་རྒྱས་འཕགས་པ་དེ་སངས་

རྒྱས་ཡིན་ཙང་སངས་རྒྱས་དཀོན་མཆོག་དང། སངས་རྒྱས་འཕགས་པའི་ཐུགས་རྒྱུད་ཀྱི་

རྣམ་པ་ཐམས་ཅད་མཁྱེན་པའི་ཡེ་ཤེས་མི་སློབ་པའི་ལམ་ཡིན་ཙང་ཆོས་དཀོན་མཆོག་

ཀྱང་ཡིན། སངས་རྒྱས་འཕགས་པ་དེ་འཕགས་པའི་གང་ཟག་ཡིན་ཙང་དགེ་འདུན་དཀོན་

མཆོག་ཀྱང་རེད། ལྡོག་པའི་ཆ་ནས་དཀོན་མཆོག་གསུམ་གྱི་དབྱེ་བ་ཕྱེ་བ་མ་གཏོགས། 

ངོ་བོའ་ིཆ་ནས་དཀོན་མཆོག་གསུམ་གྱི་ཡོན་ཏན་ཐམས་ཅད་གཅིག་ཏུ་འདུས་པའང་ཡོད་

ལ༑ དབྱེ་བ་ཕྱེ་ནའང་སོ་སོར་ཕྱེ་རྒྱུ་ཡོད། 

དེ་བཞིན་གཤེགས་པའི་སྐུ་གཟུགས་བྲིས་སྐུ་སོགས་སངས་རྒྱས་དཀོན་མཆོག་གི་

ཁོངས་སུ་གཏོགས་པ་རེད། ཆོས་ཀྱི་ཚིག་དང་གསུང་རབ་གླེགས་བམ་སོགས་དང། 

ཚོགས་ལམ་དང་སྦྱོར་ལམ་གྱིས་རང་རང་གི་ངོ་སྐལ་གྱི་སྤང་བྱ་སྤངས་པའི་འགོག་པ་

རྗེས་མཐུན་པ་རྣམས་ཆོས་དཀོན་མཆོག་གི་ཁོངས་སུ་གཏོགས་པ་རེད། སོ་སོ་སྐྱེ་བོའ་ི

དགེ་སློང་བཞི་གྲྭ་ཡན་འཛོམས་པའི་དགེ་སློང་གི་དགེ་འདུན་དང་རབ་ཏུ་བྱུང་བ་ཐམས་

ཅད་དགེ་འདུན་དཀོན་མཆོག་གི་ཁོངས་སུ་གཏོགས་པ་རེད། དེ་དག་ནི་དཀོན་མཆོག་

གསུམ་དངོས་མིན་རུང་ཁོངས་སུ་གཏོགས་པ་ཡིན། སྐྱབས་འགྲོ་བྱེད་པའི་སྐབས་སུ་

དཀོན་མཆོག་དངོས་དང་ཁོངས་སུ་གཏོགས་པ་གཉིས་ལ་དབྱེ་བ་ཕྱེ་རྒྱུ་མེད། དཀོན་

མཆོག་དངོས་དེའང་སྐྱབས་ཡུལ་རེད། དེ་བཞིན་དཀོན་མཆོག་གི་ཁོངས་སུ་གཏོགས་

པ་རྣམས་ཀྱང་སྐྱབས་ཡུལ་རེད། སངས་རྒྱས་དངོས་དེ་སྐྱབས་ཡུལ་ཡིན་པ་བཤད་མ་

དགོས་ཀྱང་། སངས་རྒྱས་ཀྱི་སྐུ་བརྙན་ཚུན་ཆད་སྐྱབས་ཡུལ་དུ་འཇོག་དགོས། འགོག་

ལམ་གྱིས་བསྡུས་པའི་ཆོས་རྣམས་སྐྱབས་ཡུལ་ཡིན་པ་ཙམ་དུ་མ་ཟད། ཆོས་སྟོན་པའི་

གཞུང་དང་ཆོས་ཀྱི་གླེགས་བམ་ཚུན་ཆད་སྐྱབས་ཡུལ་ཁོངས་སུ་གཞག་དགོས། འཕགས་

པའི་གང་ཟག་རྣམས་དགེ་འདུན་དཀོན་མཆོག་ཡིན་པ་མ་ཟད། སོ་སོ་སྐྱེ་བོའ་ིདགེ་སློང་གི་

དགེ་འདུན་དང་རབ་བྱུང་ཐམས་ཅད་ཀྱང་དགེ་འདུན་དཀོན་མཆོག་གི་ཁོངས་སུ་འཇོག་

དགོས༑ དེས་ན་སྐྱབས་ཡུལ་ཡིན་པ་ལ་ཁྱད་པར་མེད། ང་ཚོས་སྐྱབས་སུ་འགྲོ་བའི་

སྐབས་སུ་དེ་དག་དབྱེ་བ་ཕྱེ་ནས་སྐྱབས་སུ་འགྲོ་རྒྱུ་མེད།

དཀོན་མཆོག་གསུམ་སྐྱབས་ཡུལ་ཡིན་པའི་རྒྱུ་མཚན་ཤེས་དགོས་པ་ཧ་ཅང་གལ་

ཆེན་པོ་རེད། དེང་སང་མང་ཆེ་བས་བསམ་བློ་ཁྱོན་ནས་མ་བཏང་བར་སངས་རྒྱས་ནི་

སྐྱབས་ཡུལ་ལོས་ཡིན་ཞེས་ལྐུགས་པ་ཨུ་ཚུགས་བྱེད་མཁན་དེ་འདྲ་ཡོད་ཀྱང་། དེས་ཕན་

ཐོགས་མེད། དེའི་མཐའ་དེ་གང་ལ་གཏུག་ཅེ་ན། སོ་སོ་ལ་ཐུག་པ་རེད། ང་ནང་པ་ཡིན་

ཙང་ངའི་སྐྱབས་ཡུལ་སངས་རྒྱས་ཡིན་དང་ཡིན་ཞེས་བསམ་གྱི་ཡོད། ང་རང་རྒྱུ་མཚན་

དུ་བཀོད་དེ་ང་ནང་པ་ཡིན་པའི་རྒྱུ་མཚན་གྱིས་སངས་རྒྱས་སྐྱབས་གནས་ཡང་དག་ཡིན་

དགོས་ཀྱི་རེད་བསམ་པ་དེ་བསམ་ཚུལ་གཏི་ཐུག་རེད། དེ་འདྲའི་བསམ་ཚུལ་ཡོད་ན་

ཆོས་ཀྱི་མིང་ལ་བརྟེན་པའི་ཆགས་སྡང་འདྲེན་པ་རེད། དངོས་གནས་ཆོས་ཀྱི་གནད་དོན་

ཤེས་ན་ཆོས་དེ་ཆགས་སྡང་སྐྱེ་བའི་རྒྱུ་ལ་རྩ་བ་ནས་འགྲོ་ཐབས་མེད། ཆགས་སྡང་སྐྱེ་

བའི་རྒྱུར་འགྲོ་བའི་དངོས་པོ་ཞིག་འདུག་ན་དེ་ནི་ཆོས་མིན། དཔེར་ན་ང་ཚོ་ནང་པ་ཡིན་

བསམ་གྱི་ཡོད། ཁྱེད་ཚོའི་མདུན་དུ་ནང་པ་ཟེར་བ་དེ་བྱབ་མེད། ཐབས་ཆག་ཅིག་རེད། 

སངས་རྒྱས་ཟེར་བ་དེ་ཟོག་བརྫུ་ཞིག་རེད་ཅེས་བརྗོད་ན། ཧ་ཅང་ཁོང་ཁྲོ་ལངས་ཀྱི་ཡོད། 

དེ་ནི་ནང་པའི་ཆོས་ལ་ང་དང་ང་ཡིར་འཛིན་པའི་བློས་རྦད་དེ་བཟུང་ནས་སྙིང་རྗེའི་ཚབ་ཏུ་

ཁོང་ཁྲོ་སྐྱེ་བ་ནི་ང་ཚོའི་ཆོས་དང་སེམས་རྒྱུད་ཀྱི་འབྲེལ་བ་དེ་རྩ་བ་ནས་མེད་པའི་རྟགས་

རེད༑ དེས་ན་འཛམ་གླིང་ཡོངས་རྫོགས་ལ་དཀའ་ངལ་ཡོང་གཞི་ནི་ཆོས་དང་གང་ཟག་གི་

བར་དུ་རྒྱང་བད་མི་ཤོང་བ་ཙམ་རེ་འདུག་ཅེས་བཀའ་གདམས་གོང་མ་ཚོས་གསུངས་པ་

དེ་རང་རེད། ཆོས་དང་གང་ཟག་གཉིས་མཉམ་དུ་འདྲེས་ན་ཆོས་ལ་བརྟེན་ནས་ཉོན་མོངས་

ཉུང་དུ་མ་སོང་ནའང་འཕེལ་བ་མེད། ཕྱོགས་གཞན་ནས་བཤད་ན། ཉོན་མོངས་དང་། 

ཆགས་སྡང་། ཁོང་ཁྲོ་འཕེལ་བའི་རྒྱུ་ཞིག་འདུག་ན་དེ་ནི་ཆོས་མ་རེད། ལྷ་ཁང་ཞིག་ལ་

བརྟེན་ནས་ཁོང་ཁྲོ་འཕེལ་གྱི་འདུག་ན་ང་ཚོས་ལྷ་ཁང་དེ་ཆོས་ཀྱི་དོན་དུ་བསམ་བློ་གཏོང་

གི་མེད་ལ། དཀོན་མཆོག་གི་རྟེན་བཀྲམས་པའི་ཆེད་དུ་བསམ་བློ་གཏོང་གི་མེད། ལྷ་ཁང་

འདི་ངའི་ཡིན་པར་བརྟེན། ངའི་ལྷ་དེ་འཇོག་དགོས་བསམ་པ་ནི་ངར་འཛིན་དེ་རེད་མ་

གཏོགས། ཆོས་ཀྱི་གནས་ལུགས་དེ་མ་རེད། 

སངས་རྒྱས་སྐྱབས་སུ་འོས་པའི་རྒྱུ་མཚན་གང་རེད་ཅེ་ན། རང་འཇིགས་པ་ཐམས་

ཅད་ལས་གྲོལ་བ་དང་། གཞན་འཇིགས་པ་ཐམས་ཅད་ལས་སྒྲོལ་བའི་ཐབས་ལ་མཁས་

པ༑ ཀུན་ལ་ཐུགས་རྗེ་ཆེན་པོ་ཉེ་རིང་མེད་པར་འཇུག་པ། ཕན་བཏགས་མ་བཏགས་ཐམས་

ཅད་ཀྱི་དོན་མཛད་པ་བཅས་བཞི་ནི་རྒྱུ་མཚན་གཙོ་བོ་དེ་རེད། སངས་རྒྱས་དཀོན་མཆོག་

རང་ཉིད་ལ་སྲིད་པ་དང་ཞི་བའི་འཇིགས་པ་གང་ཡང་མེད་པར་འཇིགས་པ་ཐམས་ཅད་

ལས་གྲོལ་བ་རེད། དེ་ནས་གཞན་འཇིགས་པ་ཐམས་ཅད་ལས་སྒྲོལ་བའི་ཐབས་ལ་མཁས་

པ་ཞིག་ཀྱང་རེད། གལ་ཏེ་གཞན་འཇིགས་པ་ཐམས་ཅད་ལས་སྒྲོལ་བའི་ཐབས་ལ་མཁས་

པ་ཡོད་ཀྱང་། ཀུན་ལ་ཐུགས་རྗེ་ཆེན་པོ་ཉེ་རིང་མེད་པར་འཇུག་པ་ཞིག་མེད་ན། ཁ་ཤས་

སྐྱོབ་པ་དང་། ཁ་ཤས་མི་སྐྱོབ་པའང་ཡོང་སྲིད། དེ་ནས་ཕན་བཏགས་མ་བཏགས་ཐམས་

ཅད་ཀྱི་དོན་མཛད་པ་ནི་སངས་རྒྱས་ལ་དགའ་བ་དང་མི་དགའ་བའམ་ཕན་བཏགས་པ་དང་

གནོད་པ་བྱེད་མཁན་ལ་ཉེ་རིང་མེད་པར་དོན་མཛད་པ་རེད། དེ་དག་བཞི་པོ་ནི་སངས་

རྒྱས་ཀྱི་ཐུན་མོང་མ་ཡིན་པའི་ཡོན་ཏན་རྣམས་རེད། དཔེར་ན། ཆུས་འཁྱེར་བའི་མི་དེས་

སྐྱབས་དེ་ཇི་འདྲ་ཞིག་ལ་བཙལ་དགོས་ཤེ་ན། ཆུའི་ནང་མ་ལྷུང་བའི་མི་ཞིག་ལ་སྐྱབས་

བཙལ་རྒྱུ་དེ་རེད། ཆུའི་ནང་དུ་མཉམ་དུ་ལྷུང་བ་དེས་སྐྱོབ་མི་ཐུབ། དེས་ན་སོ་སོ་འཇིགས་

པ་དེ་ལས་གྲོལ་བ་མེད་ན་གཞན་འཇིགས་པ་ལས་བསྐྱབ་རྒྱུ་བསྡད་མེད་པར་བརྟེན། རང་

འཇིགས་པ་ཐམས་ཅད་ལས་གྲོལ་བ་དགོས་རྒྱུ་དེ་རེད། ཆུའི་ནང་ལྷུང་བ་ཞིག་སྐྱོབ་དགོས་

བྱུང་ན་ཆུའི་ནང་མ་ལྷུང་བ་ཞིག་གིས་བསྐྱབ་རྒྱུ་མ་གཏོགས། ལྷུང་བ་གཅིག་པ་ཞིག་གིས་

སྐྱོབ་མི་ནུས་པ་ལྟ་བུ་རེད། རང་ཉིད་ཆུའི་ནང་མ་ལྷུང་བར་ཆུའི་འགྲམ་དུ་བསྡད་ཡོད་ནའང་

རྐྱལ་མ་ཤེས་མཁན་དང་ཚུར་འཐེན་མ་ཤེས་མཁན་ཞིག་ཡིན་ན། གཞན་འཇིགས་པ་ལས་

སྒྲོལ་བའི་ཐབས་ལ་མ་མཁས་པ་རེད། དཔེར་ན་སངས་རྒྱས་ལྟ་བུ་སྲིད་ཞིའི་འཇིགས་པ་

ལས་གྲོལ་ནའང་སེམས་ཅན་གཞན་སྲིད་ཞིའི་འཇིགས་པ་ལས་སྒྲོལ་བའི་ཐབས་སྟོན་པ་ལ་

མཁས་པ་དེ་མེད་ན་སྐྱོབ་ཤེས་སྟངས་མེད། རང་ཉིད་འཇིགས་པ་ཐམས་ཅད་ལས་གྲོལ་བ་

དང་གཞན་འཇིགས་པ་ཐམས་ཅད་ལས་སྒྲོལ་བའི་ཐབས་ལ་མཁས་པ་ཡིན་ནའང་། བརྩེ་

བ་ཐུགས་རྗེ་ཆེན་པོ་ཉེ་རིང་མེད་པར་འཇུག་པ་ཞིག་མེད་ན། དཔེར་ན་དགྲ་བོ་ཞིག་ཆུས་

འཁྱེར་བ་ལ་རྗེས་སུ་ཡི་རངས་བྱེད་པ་མ་གཏོགས། ཆུ་ནས་འདོན་ཐབས་མི་བྱེད་པ་དང། 

དེ་བཞིན་གཉེན་ཞིག་ཆུས་འཁྱེར་བ་ལ་ཐབས་ཤེས་ཡོད་རྒུས་སྐྱོབ་ཐབས་བྱེད་པ་རེད། 

དེ་ལྟར་ཐུགས་རྗེ་ཆེན་པོ་ཉེ་རིང་མེད་པར་འཇུག་པ་ཞིག་མེད་ན་སྐྱབས་དེ་ལ་ཡིད་ཆེས་

མེད་པ་ཆགས་རྒྱུ་རེད། དེ་ནས་ཐུགས་རྗེ་ཆེན་པོ་ཉེ་རིང་མེད་པར་འཇུག་པ་ཙམ་གྱིས་

མི་འགྲིགས་པར། ཕན་བཏགས་པ་དང་མ་བཏགས་པ་ཐམས་ཅད་ཀྱི་དོན་དེ་དུས་ལས་

མི་ཡོལ་བར་མཛད་མཁན་ཞིག་དགོས། དེ་ལྟ་བུའི་ཡོན་ཏན་བཞི་པོ་དེ་ཚང་ན་སྐྱབས་སུ་

འོས་པ་རེད། དེས་ན་སངས་རྒྱས་བཅོམ་ལྡན་འདས་ནི་རང་འཇིགས་པ་ཐམས་ཅད་ལས་

གྲོལ་བ་དང་། གཞན་འཇིགས་པ་ཐམས་ཅད་ལས་གྲོལ་བའི་ཐབས་ལ་མཁས་པ། ཀུན་ལ་

ཐུགས་རྗེ་ཆེན་པོ་ཉེ་རིང་མེད་པར་འཇུག་པ། ཕན་བཏགས་མ་བཏགས་ཐམས་ཅད་ཀྱི་དོན་

མཛད་པ་བཅས་ཡིན་པར་བརྟེན་སྐྱབས་སུ་འོས་པ་རེད།

དེ་ལྟ་བུའི་ཚད་མའི་སྐྱེས་བུས་གསུངས་པའི་ལམ་གྱི་བདེན་པ་དེས་ཉོན་མོངས་

པའི་དངོས་གཉེན་བྱེད་ཐུབ་པ་དེ་ཡིད་ཆེས་བྱེད་ཆོག །དེས་ན་ལམ་གྱི་བདེན་པ་དེས་

ཉོན་མོངས་པའི་དངོས་གཉེན་བྱེད་པའི་ངེས་པ་རྙེད་ན་ལམ་དེས་དྲངས་པའི་བྲལ་འབྲས་

འགོག་བདེན་མཚན་ཉིད་པ་ཡིན་པ་བཤད་མ་དགོས། གལ་ཏེ་ལམ་བདེན་ཡག་པོ་ཡོད་

ན་ལམ་བདེན་དེས་བྲལ་བའི་བྲལ་འབྲས་ཡག་པོ་ཡོད་པ་སྨོས་ཅི། དཔེར་ན་སྨན་ཡག་པོ་

ཡོད་ན་ནད་བྲལ་བའི་བྲལ་བ་དེ་སོ་སོས་ཉམས་སུ་མྱོང་ཐུབ། དེས་ན་ལམ་བདེན་གྱིས་

སྤངས་པའི་འགོག་བདེན་དེ་ང་ཚོས་ཉམས་སུ་མྱོང་རྒྱུ་ཡོད། 

དེ་ལྟ་བུའི་འགོག་ལམ་གྱི་ཆོས་རྒྱུད་ལ་ལྡན་པའི་གང་ཟག་དེའང་ཚད་ལྡན་ཡིན་པ་

དང་སྐྱབས་སུ་འོས་པར་བརྟེན། དགེ་འདུན་དཀོན་མཆོག་རེད། དེ་བཞིན་སོ་སོའ་ིསྐྱེ་བོའ་ི

དགེ་སློང་གི་དགེ་འདུན་དེའང་དགེ་འདུན་དཀོན་མཆོག་དང་མཚུངས་སྟངས་ནི། སོ་སོ་

སྐྱེ་བོའ་ིདགེ་འདུན་ལ་མཆོད་པ་འབུལ་ན་འཕགས་པའི་དགེ་འདུན་ལ་མཆོད་པ་འབུལ་བ་

དང་མཉམ་པའི་བསོད་ནམས་ཐོབ་པ་རེད། དེ་བཞིན་སོ་སོ་སྐྱེ་བོའ་ིདགེ་འདུན་ལ་གནོད་

པ་བྱེད་ན་འཕགས་པའི་གང་ཟག་ལ་གནོད་པ་བྱེད་པ་དང་མཉམ་པའི་སྡིག་པ་ཐོབ་པ་

ཡིན༑ དེས་ན་དགེ་སློང་བཞི་གྲྭ་ཡན་གྱི་དགེ་འདུན་དང་རྟགས་ཙམ་འཛིན་པ་ཡན་གྱི་དགེ་

འདུན་རྣམས་དགེ་འདུན་གྱི་གྲས་སུ་གཏོང་དགོས་པ་དེ་ལྟར་རེད། 

དེང་སང་ཕལ་ཆེ་བས་སངས་རྒྱས་ལ་སྐྱབས་སུ་མཆི་ཞེས་བརྗོད་སྐབས་སངས་

རྒྱས་ཤཱཀྱ་ཐུབ་པ་ལྟ་བུ་སངས་རྒྱས་བྱེ་བྲག་པ་ཞིག་བསམ་བློར་འཆར་བ་མ་གཏོགས། 

སངས་རྒྱས་ཀྱི་གསང་བ་བསམ་གྱིས་མི་ཁྱབ་པའི་ཡོན་ཏན་རྣམས་འཆར་ཐུབ་ཀྱི་མེད། 

ཆོས་ལ་སྐྱབས་སུ་མཆི་ཞེས་བརྗོད་སྐབས་དཔར་འདེབས་བྱས་པའི་དཔེ་ཆ་ཞིག་བློ་ལ་

འཆར་བ་མ་གཏོགས། འགོག་ལམ་གྱིས་བསྡུས་པའི་ཆོས་རྣམས་བློ་ངོར་འཆར་ཐུབ་ཀྱི་

མེད༑ དགེ་འདུན་ལ་སྐྱབས་སུ་མཆི་ཞེས་བརྗོད་སྐབས་གྲྭ་པ་ཚོགས་པའི་བསམ་བློ་མ་

གཏོགས། དེ་ལས་གཞན་པའི་དགེ་འདུན་དཀོན་མཆོག་གི་བསམ་ཚུལ་རྩ་བ་ནས་རྙེད་

ཀྱི་མེད། དེང་སང་རྒྱ་གར་བ་ཁ་ཤས་ཀྱིས་དགེ་སློང་གི་དགེ་འདུན་སྐྱབས་གནས་ཡིན་ན་

དགེ་བསྙེན་འདུས་པ་སྐྱབས་གནས་ཅིའི་ཕྱིར་མིན། གལ་ཏེ་དགེ་བསྙེན་འདུས་པ་སྐྱབས་

གནས་ཡིན་ན་མི་ཚང་མ་སྐྱབས་གནས་སུ་ཆགས་པ་རེད་ཅེས་བཤད་པ་ནི་སྐྱབས་འགྲོའ་ི

རྣམ་གཞག་ལ་གོ་བ་ཁྱོན་ནས་མ་ཆགས་པའི་རྟགས་རེད། མདོར་ན་སྐྱབས་ཡུལ་ངོས་

འཛིན་སྟངས་ནི་སངས་རྒྱས་དང་། ཆོས། དགེ་འདུན་བཅས་མཚན་ཉིད་པ་གང་ཡིན་པ་

དང་༑ སངས་རྒྱས་དང་། ཆོས། དགེ་འདུན་བཅས་ཀྱི་ཁོངས་སུ་གཏོགས་པ་གང་ཡིན་པ་

རྣམས་ཤེས་དགོས། དེའི་ཐོག་ཏུ་རྒྱུ་སྐྱབས་དང་འབྲས་སྐྱབས་ཀྱི་ཁྱད་པར་ཤེས་དགོས། 

གལ་ཏེ་རྒྱུ་སྐྱབས་དང་འབྲས་སྐྱབས་ཀྱི་ཁྱད་པར་མ་ཤེས་པར་རྒྱུ་སྐྱབས་རྐྱང་པ་

སྐྱབས་ཡུལ་དུ་བཟུང་ནས་སྐྱབས་སུ་མཆི་བ་ཡིན་ན་ཕྱི་རོལ་པས་སོ་སོས་གང་ཡང་བྱེད་

མ་དགོས་པར་ཁྱེད་རང་གིས་མཁྱེན་ཞེས་མགོ་འབུལ་ལུས་འབུལ་བྱེད་པ་དང་གཅིག་

མཚུངས་ཆགས་པ་རེད། ང་ཚོའི་སྐྱབས་ནི་རང་གི་རྒྱུད་ལ་སྐྱེས་ནས་སོ་སོས་བསྐྱབ་རྒྱུ་

རེད༑ སངས་རྒྱས་ལའང་སྐྱབས་སྟོན་པ་པོ་ཞེས་ཞུ་དགོས་པའང་དེ་རེད། སྐྱབས་དངོས་

ཆོས་དེ་རང་གི་རྒྱུད་ལ་སྐྱེས་ནས་བསྐྱབ་རྒྱུ་རེད། སྐྱབས་དངོས་དེའང་རྒྱུ་སྐྱབས་དང་

འབྲས་སྐྱབས་གཉིས་ལས་འབྲས་སྐྱབས་ལ་སྐྱབས་སུ་འགྲོ་བ་རེད། འབྲས་སྐྱབས་ཞེས་

པ་ནི་སངས་རྒྱས་ཤཱཀྱ་ཐུབ་པ་ལྟ་བུ་ནི་ང་ཚོའི་རྒྱུ་སྐྱབས་ཀྱི་སྐྱབས་དེ་རེད། ང་རང་ཚོ་

རྗེས་སུ་སངས་རྒྱས་པའི་སྐབས་སུ་འཐོབ་རྒྱུའི་སངས་རྒྱས་ཀྱི་གོ་འཕང་དེ་འབྲས་སྐྱབས་

དེ་རེད། གང་ལྟར་སོ་སོ་སངས་རྒྱས་པའི་སྐབས་སུ་འཐོབ་བྱར་གྱུར་པའི་སངས་རྒྱས་ཀྱི་

གོ་འཕང་དེ་ལ་འབྲས་སྐྱབས་ཟེར། དཔེར་ན། སངས་རྒྱས་ཤཱཀྱ་ཐུབ་པའི་ཐུགས་རྒྱུད་ཀྱི་

སངས་རྒྱས་ཀྱི་གོ་འཕང་དེ་ཤཱཀྱ་ཐུབ་པ་དང་རྒྱུད་གཅིག་ཏུ་གྱུར་པའི་བྱང་ཆུབ་སེམས་

དཔའ་རྒྱལ་པོ་ང་ལས་ནུའི་འབྲས་སྐྱབས་དང་། ང་ཚོའི་རྒྱུ་སྐྱབས་རེད། རྒྱུ་སྐྱབས་ནི་ང་

ཚོ་ལ་སྐྱབས་སྟོན་པ་པོ་ཡིན་ཙང་རེད། ང་ཚོའི་འབྲས་སྐྱབས་དེ་ད་ལྟ་མེད། རྗེས་སུ་ང་

ཚོའི་འཐོབ་བྱར་གྱུར་པའི་སངས་རྒྱས་ཀྱི་གོ་འཕང་དེ་འབྲས་སྐྱབས་རེད། ད་ལྟ་མེད་པར་

བརྟེན་ཇི་ལྟར་སྐྱབས་སུ་འགྲོ་དགོས་ཤེ་ན། འདིའི་སྐབས་སུ་སྔགས་ཀྱི་འབྲས་བུ་ལམ་

བྱེད་ཅེས་པ་དེ་རྒྱུ་མཚན་ཆེན་པོའ་ིསྒོ་ནས་སླེབས་པ་རེད། ཕ་རོལ་ཏུ་ཕྱིན་པའི་སྐབས་

སུའང་ད་ལྟ་ཡོད་དང་མེད་ཀྱི་སྐད་ཆ་དེ་བཤད་དགོས་མེད། སྐྱབས་གནས་དེ་སྤྱིར་བཏང་

ཡོད་ནའང་འགྲིགས་ལ། དེ་ཡོང་སྲིད་པ་དེ་ཡོད་ནའང་འགྲིགས། ང་ཚོ་ནང་པས་འབྱུང་

འགྱུར་གྱི་ཆ་དེ་ལ་ཧ་ཅང་གལ་ཆེན་པོར་བརྩིས་ནས་བྱེད་སྟངས་དེ་སྤྱིར་བཏང་མིའི་

བསམ་བློ་འཁྱེར་སྟངས་ནང་ངོ་མཚར་ཆེན་པོ་དང་རླབས་ཆེན་པོ་བརྩི་བ་རེད། དེས་ན་

ང་ཚོའི་སྐྱབས་དངོས་སམ་སྐྱོབ་པར་བྱེད་མཁན་འབྲས་སྐྱབས་དེ་ཡིན་ཙང་དེ་གལ་ཆེ་

བ་རེད། ཕྱི་རོལ་པའི་བྷཀྟི་མཱརྒ་ (Bhaktimarg) དང་སྐྱབས་འགྲོ་གཉིས་ལ་སྤྱིར་བཏང་

ཡིད་ཆེས་ཡོད་པ་མཚུངས་ཀྱང་། སྐྱབས་འགྲོའ་ིཡིད་ཆེས་བྱེད་སྟངས་དང་བྷཀྟི་མཱརྒ་གི་

ཡིད་ཆེས་བྱེད་སྟངས་གཉིས་ལ་མི་འདྲ་བའི་ཁྱད་པར་ཆེན་པོ་རེད། དཔེར་ན་སྨན་ལྟ་བུ་

ཞིག་འཁྱེར་ཡོང་ནས་འདི་ལ་ནད་འདི་སེལ་བའི་ནུས་པ་ཡོད་ཙང་ངས་བཟས་ནས་ནད་

དྲག་པར་བྱེད་ཀྱི་ཡིན་བསམ་པའི་ཡིད་ཆེས་དེ་ནང་པའི་སྐྱབས་འགྲོ་བྱེད་སྟངས་ཀྱི་ཡིད་

ཆེས་དེ་རེད། སྨན་འདི་ལ་ནད་སེལ་བའི་ནུས་པ་ཡོད་འདུག་ཀྱང་ངས་བཟའ་རྒྱུ་མིན། 

སྨན་འདི་ལ་མགོ་གཏུགས་ནས་བསྡད་ན་ངའི་ནད་དེ་དྲག་འགྲོ་རྒྱུ་རེད་བསམ་པ་དེ་བྷཀྟི་



སྐྱབས་འགྲོ།

15

མཱརྒ་གི་ཡིད་ཆེས་བྱེད་སྟངས་དེ་རེད། གང་ལྟར་གཅིག་ནི་སོ་སོས་བྱེད་དགོས་པ་དང། 

གཅིག་ནི་ཟུར་དུ་བཞག་ན་འགྲིགས་པ་རེད། དེས་ན་ང་ཚོ་མ་འོངས་པར་སངས་རྒྱས་

པའི་ཚེ་ན་འཐོབ་བྱར་གྱུར་པའི་སངས་རྒྱས་ཀྱི་གོ་འཕང་དེ་ང་ཚོའི་འབྲས་སྐྱབས་སུ་གྱུར་

པའི་སངས་རྒྱས་དཀོན་མཆོག་དང་། ང་ཚོའི་མ་འོངས་པར་འཐོབ་བྱར་གྱུར་པའི་ལམ་གྱི་

བདེན་པ་དང་འགོག་པའི་བདེན་པ་རྣམས་ང་ཚོའི་འབྲས་སྐྱབས་ཀྱི་ཆོས་དཀོན་མཆོག ། 

རྗེས་སུ་འཕགས་པའི་ལམ་ཐོབ་པའི་སྐབས་སུ་འཕགས་པའི་གང་ཟག་གི་ངོ་བོར་འགྱུར་

བའི་འཕགས་པའི་གང་ཟག་དེ་ང་ཚོའི་འབྲས་སྐྱབས་ཀྱི་དགེ་འདུན་དཀོན་མཆོག་རེད། 

དེས་ན་འབྲས་སྐྱབས་ཀྱི་སངས་རྒྱས་དཀོན་མཆོག་དང་། ཆོས་དཀོན་མཆོག །དགེ་

འདུན་དཀོན་མཆོག་བཅས་ནི་རྒྱུ་སྐྱབས་ཀྱི་སངས་རྒྱས་དཀོན་མཆོག་དང་། ཆོས་དཀོན་

མཆོག༑ དགེ་འདུན་དཀོན་མཆོག་བཅས་ལས་གལ་ཆེ་བ་དང་རྩ་ཆེ་བ་ཆགས་ཡོད། ཡིན་

ནའང་རྒྱུ་སྐྱབས་ལ་མ་བརྟེན་པར་དེ་ཚོ་འཐོབ་ཐབས་མེད། ད་ལྟ་ཞལ་བཞུགས་པའི་

སངས་རྒྱས་ལ་བརྟེན་ནས་ང་ཚོའི་མ་འོངས་པར་སངས་རྒྱས་ཀྱི་གོ་འཕང་འཐོབ་དགོས། 

ད་ལྟ་ཡོད་བཞིན་པའི་ཆོས་ལ་བརྟེན་ནས་ང་ཚོའི་རྒྱུད་ལ་ཆོས་དེ་སྐྱེ་དགོས། ད་ལྟ་ཡོད་

བཞིན་པའི་དགེ་འདུན་ལ་བརྟེན་ནས་ང་ཚོ་དགེ་འདུན་གྱི་གྲངས་སུ་ཚུད་པར་བྱེད་དགོས། 

ཁྱེད་རང་ངའི་སྐྱབས་བྱེད་རོགས་ཞེས་བརྗོད་ཀྱི་མེད། ཁྱེད་རང་ངའི་སྐྱབས་ཡིན་

ཞེས་བརྗོད་ཀྱི་མེད། ང་ཁྱེད་རང་གི་སྐྱབས་སུ་འགྲོ་གི་ཡིན་ཞེས་བརྗོད་དུས་ཚིག་འདིའི་

ནུས་པས་གང་བསྟན་གྱི་ཡོད་ཅེ་ན། གང་ལྟར་ངས་ཁྱེད་རང་འཐོབ་པར་བྱེད་ཀྱི་ཡིན་ཟེར་

བ་དེ་རེད། སངས་རྒྱས་ལ་སྐྱབས་སུ་མཆིའོ་ཞེས་པའི་སྐབས་སུ་སངས་རྒྱས་ནང་འཛུལ་

རྒྱུ་གང་ཡང་མེད། རང་གིས་འཐོབ་པར་བྱེད་རྒྱུ་དེ་རེད། ཆོས་ལ་སྐྱབས་སུ་མཆིའོ་ཞེ་ན་

ཆོས་དཀོན་མཆོག་ངའི་རྒྱུད་ལ་བསྐྱེད་པར་བྱེད་ཀྱི་ཡིན། དགེ་འདུན་ལ་སྐྱབས་སུ་མཆིའོ་

ཞེ་ན་དགེ་འདུན་དཀོན་མཆོག་ངའི་རྒྱུད་ལ་བསྐྱེད་པར་བྱེད་ཀྱི་ཡིན་ཞེས་པའི་དོན་རེད། 

གང་ལྟར་འཐོབ་བྱའི་ངོ་བོ་མཐོང་བའི་ཆ་ནས་རང་ཉིད་དེ་འཐོབ་འདོད་ཀྱི་མངོན་འདོད་ཀྱི་

དད་པ་སྐྱེས་པ་དེ་སྐྱབས་སུ་འགྲོ་ཚུལ་དེ་རེད། 

སྐྱབས་འགྲོའ་ིབསླབ་བྱ་ལ་དགག་པའི་བསླབ་བྱ་དང་སྒྲུབ་པའི་བསླབ་བྱ་བཅས་

གཉིས་རེད། དགག་པའི་བསླབ་བྱ་ལ་དཀོན་མཆོག་གསུམ་ལས་གཞན་པའི་འཇིག་རྟེན་

པའི་ལྷ་སོགས་སྐྱབས་གནས་སུ་ཁས་མི་བླངས་པ་དེ་གཅིག་རེད། སྐྱབས་ལ་གཉིས་

འཛིན་ཤོར་བ་དེ་སྐྱབས་འགྲོ་གཏོང་བའི་རྒྱུ་རེད། དེ་ཡང་སངས་རྒྱས་ལའང་སྐྱབས་སུ་

འགྲོ་གི་ཡིན། ཁྱབ་འཇུག་ལའང་སྐྱབས་སུ་འགྲོ་གི་ཡིན་བསམ་ན་གང་དུའང་མི་སླེབས། 

སྐྱབས་འགྲོ་གཏོང་དགོས་པའི་རྒྱུ་མཚན་ནི་སྲིད་པ་དང་ཞི་བ་ལས་སྐྱོབ་པའི་ནུས་པ་དེ་

དཀོན་མཆོག་ཁོ་ན་ཡོད་པའི་ཡིད་ཆེས་དེ་བརླགས་པ་རེད། ཡིན་ནའང་དེ་དག་ལ་མ་

གུས་པ་བྱེད་དགོས་པ་མེད། འཇིག་རྟེན་པའི་ལྷ་ལ་འཕྲལ་གྱི་ལས་སྒྲུབ་པའི་དོན་དུ་གཏོར་

མ་གཏོང་བ་དང་བསངས་གཏོང་བ་དང་འཕྲིན་ལས་བཅོལ་བ་བཅས་བྱེད་ཆོག །དེ་ཚོ་

ལ་སྲིད་པ་དང་ཞི་བའི་འཇིགས་པ་ལས་འགྲོལ་བའི་ཆེད་དུ་སྐྱབས་སུ་འགྲོ་གི་མེད། གང་

ལྟར་འཇིག་རྟེན་པའི་ལྷ་རྣམས་སྐྱབས་གནས་སུ་མི་བཟུང་བ་དེ་སྐྱབས་འགྲོའ་ིབསླབ་བྱ་

གཅིག་རེད། སེམས་ཅན་ལ་གནོད་འཚེ་སྤོང་བ་ནི་སྐྱབས་འགྲོའ་ིབསླབ་བྱ་གཉིས་པ་དེ་

རེད༑ སངས་རྒྱས་ལ་སྐྱབས་སུ་འགྲོ་ནས་འཇིག་རྟེན་པའི་ལྷ་ལ་སྐྱབས་སུ་མི་འགྲོ་བ་དང། 

ཆོས་ལ་སྐྱབས་སུ་འགྲོ་ནས་སེམས་ཅན་ལ་གནོད་འཚེ་སྤངས་པ། དགེ་འདུན་ལ་སྐྱབས་

སུ་འགྲོ་ནས་མུ་སྟེགས་ཅན་དང་མི་འགྲོགས་པ་བཅས་སྐྱབས་འགྲོའ་ིདགག་པའི་བསླབ་

བྱ་གསུམ་རེད། འདིེར་མུ་སྟེགས་པ་དང་མི་འགྲོགས་ཞེས་པ་ནི་མུ་སྟེགས་པ་མཉམ་དུ་

སྣུམ་འཁོར་ནང་མི་འགྲོ་ཞེས་པའི་དོན་མིན་པར། མུ་སྟེགས་པའི་གནས་སུ་གནས་བཅའ་

ནས་དེའི་གཞུང་ལ་སློབ་སྦྱོང་བྱས་པའམ་ལྟ་སྤྱོད་མཐུན་པར་མི་བྱེད་པའི་དོན་རེད།

སྒྲུབ་པའི་བསླབ་བྱ་ལ་རི་མོར་བྲིས་པའི་དེ་བཞིན་གཤེགས་པའི་སྐུ་གཟུགས་ཚུན་

ཆད་ལ་མ་གུས་པ་མི་བྱེད་པ་དང་། ནོར་གྱི་འདུ་ཤེས་མི་བྱེད་པ་ནི་སངས་རྒྱས་ལ་སྐྱབས་

སུ་སོང་བའི་སྒྲུབ་པའི་བསླབ་བྱ་དང་། ཡི་གེ་ན་ཚུན་ཆད་དང་ཆོས་ཀྱི་གླེགས་བམ་ལ་

བརྙས་སྨོད་དང་མི་གུས་པ་མི་བྱེད་པ་ནི་ཆོས་ལ་སྐྱབས་སུ་སོང་བའི་སྒྲུབ་པའི་བསླབ་བྱ། 

རྟགས་ཙམ་འཛིན་པའི་དགེ་འདུན་ཡན་ཆད་ལ་བརྙས་སྨོད་དང་མི་གུས་པ་མི་བྱེད་པ་ནི་

དགེ་འདུན་ལ་སྐྱབས་སུ་སོང་བའི་སྒྲུབ་པའི་བསླབ་བྱ་ཡིན། དཔེར་ན། རྒྱལ་བ་འབྲོམ་

སྟོན་པས་ལྷན་པ་དམར་སེར་ཞིག་ས་ལ་ཟག་པ་གཟིགས་ནའང་ལམ་སེང་དཀྲུག་དཀྲུག་

གིས་དབུ་ལ་བཞག་པ་མ་ཟད་གཙང་ས་ཞིག་ཏུ་བཞག་ནས་ཚོས་གཞི་འདི་འདྲ་མཆོད་

མཁན་གྱི་གང་ཟག་ལ་ཡོན་ཏན་སྣ་གཅིག་མེད་པ་མི་སྲིད་ཅེས་གསུངས་ཀྱི་ཡོད།

སྐྱབས་འགྲོ་སྤྱིའི་བསླབ་བྱ་ནི་དཀོན་མཆོག་གི་ཡོན་ཏན་དྲན་ནས་ཡང་ནས་ཡང་དུ་

སྐྱབས་སུ་འགྲོ་བ་དང་། བཀའ་དྲིན་དྲན་པའི་སྒོ་ནས་རྒྱུན་དུ་མཆོད་པ་འབུལ་བ། ཕན་ཡོན་

དྲན་པའི་སྒོ་ནས་ཉིན་ལན་གསུམ་མཚན་ལན་གསུམ་སྐྱབས་འགྲོ་བྱེད་པ་བཅས་རེད། 

དེ་ལྟ་བུའི་སྐྱབས་འགྲོ་ཡང་དག་ཅིག་རྒྱུད་ལ་སྐྱེས་ན་དེའི་ཕན་ཡོན་ལ་ནང་པ་སངས་

རྒྱས་པའི་གྲལ་དུ་ཚུད་པ་དང་། སྡོམ་པ་ཐམས་ཅད་ཀྱི་རྟེན་བྱེད་པ། སྡིག་པ་དག་པ། བསོད་

ནམས་ཀྱི་ཚོགས་རྒྱ་ཆེན་པོ་གསོག་པ། ངན་སོང་དུ་མི་འགྲོ་བ། མི་དང་མི་མ་ཡིན་པའི་

གནོད་པས་མི་ཚུགས་པ། ཅི་བསམ་ཆོས་དོན་གྱི་བྱ་བ་འགྲུབ་པ། མྱུར་དུ་འཚང་རྒྱ་བ་བཅས་

བརྒྱད་རེད། འདི་ཡན་སྐྱབས་འགྲོའ་ིསྐོར་མདོར་བསྡུས་ཞུས་པ་ཡིན། ཞེས་གསུངས།།

(༡༩༩༠ ཕྱི་ཟླ་ ༢ ཚེས་ ༥ ཉིན་སློབ་དཔོན་ཟམ་གདོང་རིན་པོ་ཆེ་མཆོག་གིས་ཝཱ་ཎ་དབུས་བོད་ཀྱི་

གཙུག་ལག་སློབ་གཉེར་ཁང་གི་སློབ་ཕྲུག་བདེ་དོན་ལྷན་ཚོགས་ཀྱི་གོ་སྒྲིག་འོག་རྒྱལ་པོའ་ིཁབ་ཀྱི་

གཞོན་ནུ་དོན་གྲུབ་མགྲོན་ཁང་དུ་སློབ་གཉེར་བ་རྒན་པ་རྣམས་ཀྱི་དགུན་ཆོས་སུ་བསྟན་པ་སྤྱིའི་རྣམ་

གཞག་ཁོངས་གསུངས་པ་ཞིག་ཡིན།)

༄༅།། སྤྱིར་བསླབ་པ་གསུམ་གྱི་ཉམས་ལེན་བྱེད་དགོས་པ་ནི་ཉོན་མོངས་པ་ས་བོན་

དང་བཅས་པ་སྤོང་བའི་ཐར་པ་དེ་འཐོབ་བྱར་བཟུང་བར་བརྟེན། དེ་ཐོབ་པ་ལ་ཉོན་མོངས་

པའི་རྩ་བ་དེ་རྩད་ནས་གཅོད་དགོས་པ་ལ་ཐུག་པ་རེད། དེ་ལ་ཐོག་མར་ཉོན་མོངས་པའི་

རྩ་བ་དེ་ངོས་གཟུང་དགོས། དེ་ནི་རྟེན་འབྲེལ་ཡན་ལག་བཅུ་གཉིས་ཀྱི་ཐོག་མའི་མ་རིག་

པ་ལ་ཐུག་པ་ཡིན། དེ་ལ་གྲུབ་མཐའི་ཁྱད་པར་གྱིས་འཇིག་ལྟ་དང་། བདག་འཛིན། བདེན་

འཛིན་སོགས་འཇོག །གང་ལྟར་གནས་ལུགས་ལ་རྨོངས་པའི་མ་རིག་པ་ལ་ཉོན་མོངས་

པའི་རྩ་བ་ཟེར། དེས་ན་དེ་ལྟ་བུའི་ཉོན་མོངས་པའི་རྩ་བ་དེ་སྤོང་བ་ལ་དེ་དང་འཛིན་སྟངས་

དངོས་སུ་འགལ་བའི་བློ་ཞིག་དགོས། དེ་ནི་བདག་མེད་རྟོགས་པའི་ཤེས་རབ་མ་གཏོགས་

གཞན་ཞིག་མེད། དེ་ལྟ་བུའི་བདག་མེད་རྟོགས་པའི་ཤེས་རབ་སྐྱེ་བ་ལ་ཏིང་ངེ་འཛིན་

དགོས་པ་དང་། ཏིང་ངེ་འཛིན་སྐྱེ་བ་ལ་ཚུལ་ཁྲིམས་དགོས། 

ནང་པ་སངས་རྒྱས་པའི་གཞུང་གི་ནང་བསླབ་པ་གསུམ་པོ་དེ་སྟ་རེ་དང་། སྟ་རེ་དེ་

འཛིན་པའི་དཔུང་པ། དཔུང་པ་གང་ལ་བརྟེན་པའི་གང་ཟག་བཅས་གསུམ་ལ་དཔེ་སྦྱར་

ནས་གསུངས། དེ་ཡང་ཤེས་རབ་ཀྱི་བསླབ་པ་དེ་སྟ་རེ་ལྟ་བུ་དང། ཉོན་མོངས་པའི་ལྗོན་

ཤིང་གཅོད་པ་ལ་སྟ་རེ་མེད་ན་གཅོད་མི་ཐུབ། དེ་ཡང་སྟ་རེ་རྐྱང་པས་གཅོད་མི་ཐུབ་པར་

དེ་ཟིན་མཁན་གྱི་དཔུང་པ་བརྟན་པོ་ཞིག་དགོས། དེ་ལྟ་བུ་ནི་ཏིང་ངེ་འཛིན་བསླབ་པ་རེད། 

ཏིང་ངེ་འཛིན་གྱི་བསླབ་པ་མ་ཐོབ་པར་ཤེས་རབ་ཀྱི་བསླབ་པ་མི་ཐོབ། ཕྱོགས་གཞན་

ནས་བཤད་ན། ཞི་གནས་མ་ཐོབ་པར་ལྷག་མཐོང་མི་ཐོབ། དེས་ན་ལྷག་མཐོང་ཐོབ་པ་

ལ་ཞི་གནས་ཐོབ་པ་སྔོན་དུ་འགྲོ་དགོས། དེ་ལྟ་བུའི་ཏིང་ངེ་འཛིན་གྱི་བསླབ་པ་ནི་སེམས་

ཕྱིེ་རོལ་གྱི་གཡེང་བ་རགས་པ་ལས་ལྡོག་པའི་ཚུལ་ཁྲིམས་ཀྱི་བསླབ་པ་ལ་ལྟོས་པ་ཡིན། 

ཚུལ་ཁྲིམས་ཀྱི་བསླབ་པ་མེད་ན་ཏིང་ངེ་འཛིན་གྱི་བསླབ་པ་དེ་ཡག་པོ་ཞིག་མི་ཡོང་། དེས་

ན་ཐོག་མར་ཚུལ་ཁྲིམས་ཀྱི་བསླབ་པ་དེ་གལ་ཆེ་བ་ཡིན།

ཚུལ་ཁྲིམས་ཀྱི་བསླབ་པ་ལ་སྒྲས་བརྗོད་རིགས་སམ་གོ་དོན་ཙམ་གྱི་ཐོག་ནས་དབྱེ་ན། 

ཉེས་སྤྱོད་སྡོམ་པའི་ཚུལ་ཁྲིམས་དང་། དགེ་བ་ཆོས་སྡུད་ཀྱི་ཚུལ་ཁྲིམས། སེམས་ཅན་དོན་

བྱེད་ཀྱི་ཚུལ་ཁྲིམས་བཅས་གསུམ་རེད། དེ་གསུམ་ནས་ཉེས་སྤྱོད་སྡོམ་པའི་ཚུལ་ཁྲིམས་

དེ་གཙོ་ཆེ་བ་རེད། ལྷག་པ་ཚུལ་ཁྲིམས་ཀྱི་བསླབ་པའི་ནང་གཞག་རྒྱུའི་ཚུལ་ཁྲིམས་མཚན་

ཉིད་པ་དེ་སྡོམ་པའི་ཚུལ་ཁྲིམས་དེ་རེད། སྡོམ་པའི་ཚུལ་ཁྲིམས་ལ་སྤོང་བདུན་འཁོར་

བཅས་ཀྱི་ཚུལ་ཁྲིམས་ཞེས་བརྗོད། དེ་ཡང་སྤོང་བ་བདུན་ནི་ལུས་ཀྱི་མི་དགེ་བ་གསུམ་

དང་༑ ངག་གི་མི་དགེ་བ་བཞི་ལས་ལྡོག་པ་དེ་རེད། ལུས་ངག་གི་མི་དགེ་བའི་ལས་བདུན་

ལས་ལྡོག་པའི་སྡོམ་པ་དེ་ལ་ཚུལ་ཁྲིམས་ཟེར། དེ་ཡང་ཀུན་སློང་དང་བཅས་པ་ལྡོག་པ་

ཡིན་ན། བདུན་པོ་དེའི་ཐོག་འདོད་ཆགས་མེད་པ་དང་། ཞེ་སྡང་མེད་པ། ཡང་དག་པའི་ལྟ་

བ་བཅས་བསྣན་ན་སྤོང་བ་བཅུའམ་མི་དགེ་བཅུ་སྤོང་གི་ཚུལ་ཁྲིམས་ཡིན། ཚུལ་ཁྲིམས་ཀྱི་

ཕུང་པོ་བསྡུས་ན་སྐབས་འདིར་སྤོང་བདུན་འཁོར་བཅས་ཀྱི་ཚུལ་ཁྲིམས་གཙོ་བོའ་ིཐོག་མི་

དགེ་བཅུ་སྤོང་བའི་ཚུལ་ཁྲིམས་དེ་ཚུལ་ཁྲིམས་ཀྱི་བསླབ་པའི་གཞི་མ་དེ་རེད། 

མི་དགེ་བཅུ་སྤོང་བའི་དགེ་བའི་ལས་ལམ་བཅུ་པོ་དེ་ཇི་ལྟར་ཐོབ་ཅེ་ན། ཁས་བླངས་

པ་ལ་བརྟེན་ནས་ཐོབ་པ་ཡིན། སྤོང་སེམས་སམ་སྤོང་བའི་དམ་བཅའ་མེད་པར་ཚུལ་

ཁྲིམས་དེ་ཡོང་ཐབས་མེད། ཚུལ་ཁྲིམས་ཡོད་པ་ལ་རྟག་ཏུ་དགེ་བ་ཡོང་བ་རེད། དཔེར་ན། 

སྤྱོད་འཇུག་ལས། མི་ལྡོག་པ་ཡི་སེམས་ཀྱིས་སུ།། སེམས་དེ་ཡང་དག་བླངས་གྱུར་པ།། 

དེ་ནས་བཟུང་སྟེ་གཉིད་ལོག་གམ།། བག་མེད་གྱུར་ཀྱང་བསོད་ནམས་ཤ གས།། རྒྱུན་མི་

འཆད་པར་དུ་མ་ཞིག །ནམ་མཁའ་མཉམ་པར་རབ་ཏུ་འབྱུང་།། ཞེས་བྱང་ཆུབ་སེམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དཔའི་སྡོམ་པ་ཡོད་ན། གཉིད་ལོག་གམ་བག་མེད་པར་གྱུར་ནའང་བསོད་ནམས་ཤ གས་

ཀྱིས་འཕེལ་བ་རེད། སྡོམ་པ་ཞེས་པ་དེ་གང་ལ་བརྗོད་ཅེ་ན། མི་དགེ་བ་བཅུའི་ཉེས་

དམིགས་མཐོང་ནས་དེ་ལས་ལྡོག་ཆེད་དཀོན་མཆོག་སོགས་ཀྱི་དྲུང་ནས་དུས་བཀག་

གིས་དམ་བཅས་པ་དེ་ལ་ཟེར། དེ་ཡང་དུས་བཀག་ནི་སང་ཉི་མ་མ་ཤར་གྱི་བར་དང་། ཇི་

སྲིད་འཚོའི་བར། བྱང་ཆུབ་མ་ཐོབ་ཀྱི་བར་སོགས་འདྲ་མིན་རེད། དེང་སང་ཚུལ་ཁྲིམས་

ལྔ་བླང་རྒྱུ་དེ་ཐེག་དམན་པ་ལ་དར་ཁྱབ་ཆེ། སྡོམ་པ་ལ་གཟུགས་ཅན་དུ་འདོད་པ་དང་སྲུང་

སེམས་སུ་འདོད་པའི་གྲུབ་མཐའ་མི་འདྲ་བ་གཉིས་ཡོད། ད་ལྟ་ང་ཚོ་སྲུང་སེམས་ཡིན་པ་

ལ་ཆ་གཞག་རྒྱུ་ཡིན། དེ་འདྲ་བའི་ཚུལ་ཁྲིམས་ཀྱི་ཕུང་པོ་བླངས་པ་ལ་བརྟེན་ནས་ཉེས་པ་

ལས་སླར་ལྡོག་འདོད་ཀྱི་སེམས་སམ་སྲུང་སེམས་དེ་ཚུལ་ཁྲིམས་ཀྱི་ངོ་བོ་རེད། 

དེ་ལྟ་བུའི་ཚུལ་ཁྲིམས་ལ་སོ་སོར་ཐར་པའི་དབང་དུ་བྱས་ན། སོ་ཐར་གྱི་རིགས་མི་འདྲ་

བ་བདུན་རེད། དེ་ཡང་དགེ་བསྙེན་ཕ་མ་གཉིས་དང་། དགེ་ཚུལ་ཕ་མ་གཉིས། དགེ་སློང་ཕ་

མ་གཉིས། དགེ་སློབ་མ་བཅས་ཡིན། དེ་དག་ལས་ཆུང་བ་ཡན་ལག་ལྔ་སྤོང་བ་དང་། ཡན་

ལག་བརྒྱད་ཙམ་སྤོང་བ། ཡན་ལག་བཅུ་སྤོང་བ་སོགས་མི་དགེ་བཅུ་སྤོང་གི་ཚུལ་ཁྲིམས་

ནི་ཁྱིམ་པ་དང་ཐུན་མོང་བ་རེད། དེ་བཞིན་དགེ་བསྙེན་ཕ་མའི་ཚུལ་ཁྲིམས་ཀྱང་ཁྱིམ་པ་དང་

ཐུན་མོང་བ་རེད། དེས་ན་ཁྱིམ་པ་ཡིན་ནའང་ཚུལ་ཁྲིམས་ཀྱི་བསླབ་པ་ལ་བསླབ་རྒྱུ་མེད་པ་

མིན༑ རབ་ཏུ་བྱུང་བ་ཡིན་ན་དགེ་ཚུལ་གྱི་སྡོམ་པ་དང་། དགེ་སློང་གི་སྡོམ་པ་རེད། དེ་ནས་

བྱང་ཆུབ་སེམས་དཔའི་སྡོམ་པ་བླངས་ཡོད་ན་ཐེག་པ་ཆེན་པོའ་ིཚུལ་ཁྲིམས་དང་། སྔགས་

ཀྱི་སྡོམ་པ་བླངས་ཡོད་ན་གསང་སྔགས་ཀྱི་ཚུལ་ཁྲིམས་དེ་རེད། གལ་ཏེ་སོ་ཐར་དང་། བྱང་

སེམས༑ གསང་སྔགས་བཅས་སྡོམ་པ་གསུམ་ལྡན་ཡིན་ན་ཚུལ་ཁྲིམས་ཀྱི་ཕུང་པོ་ཡོངས་

སུ་རྫོགས་པ་རེད། དེ་བཞིན་ཁྱིམ་པ་རྡོ་རྗེ་འཛིན་པ་ཡིན་ན་མི་དགེ་བཅུ་སྤོང་གི་ཚུལ་ཁྲིམས་

དང་དགེ་བསྙེན་གྱི་ཚུལ་ཁྲིམས་ཀྱི་ཐོག་ཏུ་བྱང་ཆུབ་སེམས་དཔའི་ཚུལ་ཁྲིམས་དང་སྔགས་

ཀྱི་ཚུལ་ཁྲིམས་བཟུང་ན་ཁྱིམ་པའང་སྡོམ་པ་གསུམ་ལྡན་རེད། རབ་བྱུང་རྡོ་རྗེ་འཛིན་པ་དང་



བསླབ་པ་གསུམ།

ཁྱིམ་པ་རྡོ་རྗེ་འཛིན་པ་ལ་དེ་ཙམ་ཁྱད་པར་མེད། བསྲུང་བྱ་ལའང་རབ་བྱུང་རྡོ་རྗེ་འཛིན་པའི་

བསྲུང་བྱ་ཕལ་མོ་ཆེ་ཁྱིམ་པ་རྡོ་རྗེ་འཛིན་པས་བསྲུང་དགོས་པ་སྔགས་གཞུང་དུ་གསལ། དེ་

ལྟ་བུའི་སྡོམ་པ་ལ་སྡོམ་པའི་ཚུལ་ཁྲིམས་ཞེས་བརྗོད།

རྣམ་དཀར་གྱི་བྱ་བ་གང་བྱས་པ་དེ་དག་ཐམས་ཅད་དགེ་བ་ཆོས་སྡུད་ཀྱི་ཚུལ་

ཁྲིམས་སུ་བཤད། དེ་བཞིན་གཞན་དོན་དུ་ཆོས་སྟོན་པ་དང་། གཞན་ལ་ཕན་བདེ་སྒྲུབ་

པའི་བྱ་བ་གང་བྱས་ཐམས་ཅད་སེམས་ཅན་དོན་བྱེད་ཀྱི་ཚུལ་ཁྲིམས་སུ་འདུས་ཤིང་། 

དེའི་ནང་སྦྱིན་པ་རྣམས་གཙོ་ཆེ་བ་རེད། དེས་ན་ཚུལ་ཁྲིམས་ལ་སྒྲས་བརྗོད་རིགས་ཀྱི་སྒོ་

ནས་ཞེས་བརྗོད་དགོས་པ་ནི་དགེ་བའི་བྱ་བ་ཐམས་ཅད་ཚུལ་ཁྲིམས་ཀྱི་ཁོངས་སུ་གཏོང་

ཆོག༑ གཙོ་བོ་ཚུལ་ཁྲིམས་མཚན་ཉིད་པ་ནི་སྡོམ་པའི་ཚུལ་ཁྲིམས་དེ་རེད། 

དེ་ལྟ་བུའི་སྡོམ་པ་བླངས་པའི་ཚུལ་ཁྲིམས་དེ་མི་ཉམས་པར་སྲུང་བ་ལ་ཚུལ་ཁྲིམས་

ཉམས་པའི་རྒྱུ་བཞི་སྤོང་དགོས། དེ་དག་ནི་མི་ཤེས་པ་ལྟུང་བ་འབྱུང་བའི་སྒོ་ཞེས་མི་

ཤེས་པ་དེ་གཅིག་རེད། དེ་ནི་ཚུལ་ཁྲིམས་ཀྱི་མི་མཐུན་ཕྱོགས་མི་ཤེས་པ་རེད། མ་གུས་

པ་ལྟུང་བ་འབྱུང་བའི་སྒོ་ཞེས་མ་གུས་པ་དེ་གཉིས་པ་རེད། ཉེས་པ་དེ་ནི་ཆུང་ཆུང་རེད། 

དེས་གང་ཡང་བྱེད་ཀྱི་མ་རེད་ཅེས་སྣང་མེད་གཏོང་བ་དེ་རེད། བག་མེད་པ་ལྟུང་བ་འབྱུང་

བའི་སྒོ་ཞེས་བག་མེད་པ་དེ་གསུམ་པ་རེད། བག་མེད་པ་ནི་བློ་སྒྲིམ་པོ་མེད་པའི་དོན་རེད། 

གང་ལྟར་གཟབ་གཟབ་མ་བྱས་པ་དེ་རེད། ཉོན་མོངས་མང་བ་ལྟུང་བ་འབྱུང་བའི་སྒོ་ཞེས་

ཉོན་མོངས་མང་བ་དེ་བཞི་པ་རེད། མི་ཁ་ཤས་ཉོན་མོངས་ཧ་ཅང་རགས་ཤིང་། གལ་ཏེ་

འདོད་ཆགས་དང་ཞེ་སྡང་ཧ་ཅང་ཤ གས་ཆེན་པོ་བཀག་མ་ཐུབ་པ་སྐྱེ་བ་དེ་རེད། དཔེར་

ན་ཁ་ཤས་ཁོང་ཁྲོ་ལངས་ན་སྨྱོན་པ་བཞིན་ལག་ཏུ་གང་ཐོབ་གཞུས་པ་དང་སོ་བརྒྱབས་

པ་སོགས་བྱེད་ཀྱི་ཡོད། དེས་ན་རང་གིས་ཁས་བླངས་པའི་ཚུལ་ཁྲིམས་ཀྱི་མི་མཐུན་

ཕྱོགས་ཀྱི་བསྲུང་བྱ་རྣམས་ངེས་པར་དུ་སྦྱང་བའམ་སློབ་གཉེར་བྱེད་དགོས། དཔེར་ན་

དགེ་བསྙེན་གྱི་སྡོམ་པ་ཞུ་མཁན་གྱིས་དེ་མ་ཞུས་གོང་དུ་དགེ་བསྙེན་གྱི་བསྲུང་བྱ་རྣམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཤེས་དགོས་ཤིང་། ང་ཚོས་གནང་མཁན་ཞིག་འདུག་ཟེར་ཚད་ཀྱི་རྗེས་སུ་རྒྱུགས་པ་མ་

གཏོགས། གནང་བའི་སྐབས་སུ་བསྲུང་བྱ་རྣམས་གྲངས་འདྲེན་ཙམ་ཡང་བསམ་བློ་གཏོང་

གི་མེད། དཔེར་ན་དུས་འཁོར་དབང་ཆེན་སྐབས་སུ་མི་ཚང་མ་རྒྱུགས་པ་ལྟ་བུ་ཞིག་ཡོད། 

འོན་ཀྱང་དེའི་ནང་སྐྱབས་སྡོམ་ལྟ་ཅི། བྱང་སྡོམ་དང་སྔགས་སྡོམ་བླང་གི་ཡོད་རུང་། གལ་

ཏེ་བྱང་སྡོམ་གྱི་མི་མཐུན་ཕྱོགས་ག་ཚོད་ཡོད་མིན་འདྲི་ན། ཧ་ལམ་ཕལ་ཆེ་བ་ལ་བཤད་

རྒྱུ་མེད། དེ་བཞིན་སྔགས་སྡོམ་གྱི་མི་མཐུན་ཕྱོགས་རྩ་ལྟུང་སྦོམ་པོ་འདྲི་ན། མང་ཆེ་བས་

གྲངས་འདྲེན་ཙམ་ཡང་མི་ཤེས། གང་ལྟར་དམ་ཚིག་དང་སྡོམ་པའི་རྣམ་གྲངས་ཁྱོན་ནས་

མ་ཤེས་པར་ཞུ་གི་ཡོད། དེ་བཞིན་དགེ་ཚུལ་སྒྲུབ་མཁན་རྣམས་ཀྱིས་བླངས་འདས་སོ་

དྲུག་མ་ཤེས་པར་སྒྲུབ་པ་དང་། དགེ་སློང་སྒྲུབ་མཁན་རྣམས་ཀྱིས་སྔོན་དུ་འདུལ་བའི་སློབ་

སྦྱོང་མ་བྱས་པར་བསྒྲུབས་པ་རེད། འདུལ་བའི་སློབ་སྦྱོང་རྗེས་སུ་བྱེད་ཀྱི་ཡོད། སྔོན་མ་

སོག་པོ་ཞིག་གིས་དགེ་སློང་ཡོད་དུས་འདུལ་བ་མི་འདུག །འདུལ་བ་ཡོད་དུས་དགེ་སློང་

མི་འདུག་ཅེས་གསུངས་ཡོད། སོག་པོ་དེས་དགེ་སློང་སྒྲུབ་དུས་འདུལ་བ་ཤེས་ཀྱི་མེད་

པ་དང་། རྗེས་སུ་འདུལ་བ་ཤེས་དུས་དགེ་སློང་གི་སྡོམ་པ་ཉམས་ཟིན་པ་རེད། དེས་ན་མི་

ཤེས་པ་ལྟུང་བ་འབྱུང་བའི་སྒོ་དེ་ངེས་པར་དུ་བཀག་དགོས། མི་དགེ་བཅུ་སྤོང་གི་ཚུལ་

ཁྲིམས་ནི་ཁྱིམ་པ་དང་རབ་བྱུང་ཚང་མས་བསྲུང་རྒྱུའི་ཚུལ་ཁྲིམས་ཤིག་ཡིན་ཙང། མི་

དགེ་བ་བཅུ་པོའ་ིངོ་བོ་ངོས་ཟིན་དགོས་པ་མ་ཟད། གང་ཐུབ་ཀྱིས་སྲུང་སྡོམ་བྱེད་དགོས། 

དཔེར་ན་ང་ཚོས་རྟག་ཏུ་སྲོག་གཅོད་མི་བྱེད་ཅིང་། སྲོག་མི་གཅོད་པའི་གནས་སྐབས་

མང་བ་དེ་སྡོམ་པའི་ངོ་བོར་བསྒྱུར་ནས་བསོད་ནམས་ཤིག་བླང་ན་ཁེ་བཟང་ཆེ་བ་རེད། 

དེ་བཞིན་རྫུན་མི་བཤད་པའི་སྐབས་མང་པོ་དེ་སྡོམ་པའི་ངོ་བོར་བསྒྱུར་ན་ལས་སླ་པོས་

བསོད་ནམས་མང་པོ་ཞིག་གསོག་ཐུབ། དེས་ན་མི་དགེ་བཅུའི་རྣམ་གཞག་ཤེས་ནས་དེ་

ལས་བློ་ལྡོག་ནས་མི་བྱེད་པའི་ཡིད་ཀྱིས་དམ་བཅའ་རེ་འཇོག་ཐུབ་ན་དེ་ལ་བརྟེན་པའི་

སྲུང་སེམས་ཤིག་སྐྱེ་བ་ན་ཚུལ་ཁྲིམས་ཀྱི་བསླབ་པ་རང་རྒྱུད་ལ་སྐྱེ་བའི་མགོ་ཚུགས་པ་



བསླབ་པ་གསུམ།

ཡིན༑ དེ་ནས་རིམ་བཞིན་བྲེ་གསོག་ཕུལ་གསོག་གིས་མཐར་སྔགས་བྱང་སེམས་སོ་ཐར་

དང་བཅས་པའི་སྡོམ་པ་ཐམས་ཅད་རང་བཞིན་གྱིས་སྲུང་ཐུབ་པ་ཞིག་ཡོང་རྒྱུ་རེད། དེས་

བརྟེན་ཚུལ་ཁྲིམས་ཀྱི་བསླབ་པ་ལ་འཇུག་པའི་སྐབས་སུ་ཐོག་མར་ཚུལ་ཁྲིམས་ཀྱི་ཕན་

ཡོན་བསམ་པ་དང་། ཚུལ་ཁྲིམས་མ་སྲུང་བའི་ཉེས་དམིགས་བསམ་པ་བཅས་ཀྱི་སྒོ་ནས་

ཚུལ་ཁྲིམས་ལ་བསླབ་མགོ་ཚུགས་དགོས། དེ་ནས་ཚུལ་ཁྲིམས་ཀྱི་ཕུང་པོ་ཡོངས་སུ་

རྫོགས་པའི་སྐབས་སུ་སྔགས་དང་བྱང་སེམས་སོ་ཐར་བཅས་པའི་སྡོམ་པ་བླང་ཐུབ་པ་

ཆགས་པ་རེད། དེ་ལྟ་བུ་ཞིག་ལ་ཚུལ་ཁྲིམས་ཀྱི་བསླབ་པ་ཟེར།

དེང་སང་ཚུལ་ཁྲིམས་ཀྱི་མི་མཐུན་ཕྱོགས་ཀྱི་ཉེས་པ་ཁྱོན་ནས་མ་གོས་པ་ནི་རྩོད་

ལྡན་གྱི་དུས་སུ་ཡོང་ཁག་པོ་ཡིན་པར་བཤད། ཚུལ་ཁྲིམས་ཡོངས་སུ་དག་པའི་གང་ཟག་

གི་ཚད་ཇི་འདྲ་ཞིག་ལ་འཇོག་ཅེ་ན། སྡོམ་པ་དེའི་རྩ་བའི་ལྟུང་བས་མ་གོས་པ་དང། ལྟུང་

བ་གཞན་དང་ཞག་ཏུ་མི་འགྲོགས་པ་ཞིག་ཚུལ་ཁྲིམས་རྣམ་དག་གི་གྲངས་སུ་བརྩི། དཔེར་

ན༑ མི་དགེ་བཅུ་སྤོང་གི་ཚུལ་ཁྲིམས་བླངས་ཡོད་ན། དེའི་རྩ་བའི་ལྟུང་བ་དེ་གང་རེད་ཅེ་

ན༑ མི་དགེ་བ་བཅུའི་གཞི་ལ་དངོས་སུ་ཞུགས་ནས་དེའི་མཐར་ཐུག་གྲུབ་ན་མི་དགེ་བཅུ་

སྤོང་གི་ཚུལ་ཁྲིམས་དང་འགལ་བའི་རྩ་བའི་ལྟུང་བ་དེ་བྱུང་བ་རེད། རྩ་བའི་ལྟུང་བ་མ་

བྱུང་ཡང་། སྦྱོར་བའི་ལྟུང་བ་དང་། སྦྱོར་བའི་སྦྱོར་བའི་ལྟུང་བ་བྱུང་བ། དཔེར་ན། སྲོག་

གཅོད་པའི་ལས་ལམ་དངོས་གཞི་མ་གྲུབ་ནའང་སྲོག་གཅོད་པའི་སེམས་སྐྱེ་བ་དང་། སྲོག་

གཅོད་པའི་སྦྱོར་བ་ལ་ཞུགས་པ། སྲོག་གཅོད་པའི་སྦྱོར་བའི་སྦྱོར་བ་ལ་ཞུགས་པ་ནི་དེ་

དང་འདྲེས་པའི་ཉེས་པ་རྣམས་རེད། དེ་ལྟ་བུ་བྱུང་ན་ལམ་སེང་བཤགས་སྡོམ་བྱེད་དགོས། 

དགེ་ཚུལ་ཡིན་ན་ཕམ་འདྲ་བཞིས་མ་གོས་པ་དང། དགེ་སློང་ཡིན་ན་ཕམ་པ་བཞིས་མ་

གོས་པའི་ཐོག་ལྷག་མ་མན་ཆད་ཀྱི་ལྟུང་བ་རྣམས་བྱུང་བའི་ཉིན་མོ་དེར་བཤགས་དགོས་

པ་རྣམས་བཤགས་པ་དང་། བསྡམ་དགོས་པ་རྣམས་བསྡམས། ཕྱིར་བཅོས་དགོས་པ་

རྣམས་ཕྱིར་བཅོས་ཀྱིས་འདུལ་བ་ནས་གསུངས་པའི་ཆོ་ག་བཞིན་ཉིན་རེར་གཙང་སེལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དགོས་པ་དང། སོ་ཐར་གྱི་སྡོམ་པ་དང་སྔགས་བྱང་སེམས་ཀྱི་སྡོམ་པ་ལ་མི་འདྲ་བའི་ཁྱད་

པར་ནི་སོ་ཐར་གྱི་སྡོམ་པ་ཇི་སྲིད་འཚོ་བའི་མཐའ་ཅན་ཡིན་སྟབས། ཕམ་པ་འཆབ་བཅས་

ཀྱི་གོས་ནས་སྡོམ་པ་ཉམས་ན་སྡོམ་པ་བསྐྱར་དུ་བླང་རྒྱུ་མེད། སྡོམ་པ་ཕུལ་ནས་གཏོང་ན་

བསྐྱར་དུ་ཐེངས་གསུམ་བར་དུ་བླང་རྒྱུ་ཡོད། འོན་ཀྱང་རྩ་ལྟུང་བྱུང་ན་ཤིང་ཏཱ་ལའི་མགོ་བོ་

བཅད་པ་བཞིན་སླར་མི་སྐྱེ། འོན་ཀྱང་སྔགས་བྱང་སེམས་ཀྱི་སྡོམ་པ་ལ་རྩ་ལྟུང་གིས་གོས་

ནས་སྡོམ་པ་གཏོང་ན་བཤགས་སྡོམ་བྱས་ནས་བསྐྱར་དུ་བླང་རྒྱུ་ཡོད། གང་ལྟར་རྩ་བའི་

ལྟུང་བས་མ་གོས་པར་ལྟུང་བ་གཞན་རྣམས་ཉིན་རེར་བཤགས་སྡོམ་གྱིས་འགྲོ་བ་རྣམས་

ལ་ཚུལ་ཁྲིམས་རྣམ་དག་གི་གང་ཟག་ཟེར། དེ་ནི་དགེ་སློང་ཡིན་ན་ཚུལ་ཁྲིམས་རྣམ་དག་

གི་དགེ་སློང་དང་། བྱང་སེམས་ཡིན་ན་ཚུལ་ཁྲིམས་རྣམ་དག་གི་བྱང་སེམས་ཞེས་བརྗོད། 

ཇོ་བོ་རྗེ་དཔལ་ལྡན་ཨ་ཏཱི་ཤ་གང་དུ་ཕེབས་ནའང་འབྲལ་སྤང་གི་ཚུལ་དུ་མཆོད་རྟེན་

ཞིག་བསྣམས་པ་དེ་ལྟུང་བའམ་ཉེས་པ་བྱུང་ན་ལམ་སེང་དྲན་ཤེས་བཞིན་གྱིས་ཟིན་པར་

གནང་ནས་མཆོད་རྟེན་གྱི་སྐུ་མདུན་དུ་བཤགས་སྡོམ་གནང་བ་རེད། བོད་དུ་ཕེབས་པའི་

སྐབས་སུའང་མཉམ་དུ་འགྲོ་མཁན་གྱི་འགྲུལ་པ་ཚོ་ལ་དཀའ་ལས་ཁག་པོ་ཡོད་ཅིང་། ཇོ་

བོ་རྗེས་བཤགས་སྡོམ་གནང་ནས་བཞུགས་པར་བརྟེན་སླེབས་སར་ཕྱིས་པོ་མ་གཏོགས་

འབྱོར་ཐུབ་ཀྱི་མེད་པ་དང་། སྐབས་རེ་མི་མེད་ལུང་སྟོང་དུ་བསྡད་དགོས་པའང་ཡོང་གི་

ཡོད༑ དེ་ལྟ་བུ་ཉེས་ལྟུང་དང་ཞག་ཏུ་མི་འགྲོགས་པ་ལ་ཚུལ་ཁྲིམས་ལྡན་པ་ཞེས་བརྗོད། 

དེ་འདྲའི་ཚུལ་ཁྲིམས་ལྡན་པའི་གང་ཟག་དེ་སེམས་ཕྱི་རོལ་གྱི་གཡེང་བ་ལས་དགའ་རབ་

ཅིག་ལྡོག་ཟིན་པ་རེད། དཔེར་ན། མི་དགེ་བཅུ་སྤོང་གི་ཚུལ་ཁྲིམས་ཤིག་སྲུང་ནའང་དེ་ལ་

བརྟེན་པའི་ཁོང་ཁྲོ་དང་འདོད་ཆགས་རགས་པ་མང་པོ་རང་ཤ གས་ཀྱིས་འགགས་པ་དང་། 

སྒྲིག་ལམ་ལྟ་བུ་ཞིག་གི་ནང་ཚུད་ཟིན། 

དེ་ནས་ཏིང་ངེ་འཛིན་གྱི་བསླབ་པ་ལ་བསླབ་དགོས་ཤིང་། ལུས་སེམས་གཉིས་ཤིན་

སྦྱངས་ཀྱི་བདེ་བས་ཟིན་པའི་སེམས་རྩེ་གཅིག་པ་ལ་ཏིང་ངེ་འཛིན་ནམ་བསམ་གཏན་གྱི་



བསླབ་པ་གསུམ།

བསླབ་པ་ཞེས་བརྗོད། ལུས་སེམས་ཤིན་སྦྱངས་ཀྱི་བདེ་བས་ཟིན་པའི་སེམས་རྩེ་གཅིག་

པ་ཐོབ་ན་ཞི་གནས་ཐོབ་པ་རེད། དེ་ལྟ་བུ་ལ་བསམ་གཏན་གྱི་རྩིས་ཟིན་པ་ཞེས་བཤད། 

ཞི་གནས་ནི་ནང་པའི་ཐུན་མོང་མ་ཡིན་པ་ཞིག་མིན། བསམ་གཏན་སྒྲུབ་སྟངས་དེ་ཕྱི་

ནང་ཐམས་ཅད་ལ་ཡོད། ཡིན་ནའང་ང་ཚོའི་ཞི་གནས་ལྷག་པའི་ཏིང་ངེ་འཛིན་གྱི་བསླབ་

པ་ཆགས་སྟངས་ནི་ཞི་གནས་སྒོམ་པའི་སྐབས་སུ་ནང་པའི་ཐུན་མོང་མ་ཡིན་པའི་ཞི་

གནས་དང་འབྲེལ་བའི་ཐོག་ནས་མི་སྡུག་པ་དང་། མི་རྟག་པ། སྟོང་པ། བདག་མེད་པ་

རྣམས་ཞི་གནས་ཀྱི་དམིགས་པ་ལ་བཟུང་ནས་སྒྲུབ་པར་བརྟེན། ཐོག་མར་ཞི་གནས་སྒྲུབ་

སྐབས་ནས་ཕྱི་རོལ་པའི་ཞི་གནས་ལས་ལྷག་པ་རེད། སེམས་ཀྱི་དྭངས་ཆ་དང་གསལ་

ཆ་ཡོངས་སུ་རྫོགས་པས་དམིགས་རྟེན་གཅིག་ལ་མི་གཡོ་བར་རྩེ་གཅིག་ཏུ་གནས་པའི་

ནུས་པ་ཐོབ་ན་དེ་ལ་ཞི་གནས་ཟེར། རྩེ་གཅིག་ཏུ་གནས་པའི་ནུས་པ་ཐོབ་ནས་ལུས་ཤིན་

སྦྱངས་དང་སེམས་ཤིན་སྦྱངས་ཀྱི་བདེ་བ་མ་ཐོབ་པའི་གནས་སྐབས་ལ་སེམས་གནས་

དགུ་པ་ཞེས་ཟེར་བ་མ་གཏོགས། ཞི་གནས་མཚན་ཉིད་པ་མིན། སེམས་གནས་དགུ་པ་

དེས་དྲངས་པའི་ལུས་སེམས་ཤིན་སྦྱངས་ཀྱི་བདེ་བ་ཡོངས་སུ་རྫོགས་པ་ཐོབ་པའི་ཤ གས་

དེ་ཉམས་ནས་བརྟན་དུ་སོང་ན་ཞི་གནས་དང་བསམ་གཏན་དང་པོ་ཉེར་བསྡོགས་ཐོབ། 

དེ་ལྟ་བུའི་ཞི་གནས་ཀྱི་སེམས་དེ་ཤེས་རབ་ཀྱི་བསླབ་པ་ལ་སློབ་པའི་ལྷག་མཐོང་གི་

ངོ་བོར་སྐྱེ་ཐུབ་པའི་སེམས་ཀྱི་ནུས་པ་ཞིག་ཏུ་གྱུར། དཔེར་ན། ད་ལྟ་ང་ཚོའི་སེམས་དེ་

ཇི་ལྟར་ཡོད་ཅེ་ན། ཆུ་ལྟ་བུ་ལ་མཚོན་ན་རུག་རུག་མེད་པར་གང་སར་གྲམ་པ་ཡིན་ན་དེ་

ལ་ནུས་པ་མེད། གལ་ཏེ་ཆུ་དེ་ཚོ་ཕྱོགས་གཅིག་ཏུ་བསྡོམས་ནས་ལྕགས་ཀྱི་སྦུ་གུའི་ནང་

གཏོང་ན་ནུས་ཤ གས་ཆེན་པོ་ཐེབས་པ་རེད། སྤྱིར་བཏང་སོ་སོ་སྐྱེ་བོ་རྣམས་ཀྱི་རྣམ་པར་

རྟོག་པ་རྒྱུན་རེ་རེ་བ་ཞེས་བརྗོད་པར་བརྟེན། ང་ཚོས་རྟོག་པའི་ཡུལ་དུ་སྣ་རེ་མ་གཏོགས་

གཟུང་མི་ཐུབ་ཀྱང་། སྣང་ལ་མ་ངེས་པའི་ཚུལ་དུ་སེམས་དེ་ཧ་ཅང་གྲམ་པའམ་འཕྲོས་ནས་

ཡོད༑ ཇི་ལྟར་འཕྲོས་ཡོད་ཅེ་ན། ཁྱེད་ཚོས་ད་ལྟ་ངས་བཤད་པའི་སྐད་ཆ་དེ་ཕྱེད་ཀ་ཙམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གོ་བ་དང་། རྒྱབ་ཏུ་ཚལ་བཏུབ་པའི་སྒྲ་དང་། སྣུམ་འཁོར་གྱི་སྐད་ཀྱང་གོ་བ་རེད། དེས་

ན་མིག་ཤེས་དང་། སྣ་ཤེས་སོགས་དབང་ཤེས་རྣམས་ཕྱིའི་ཡུལ་ལ་གྲམ་པ་མ་གཏོགས། 

དབང་ཤེས་ཀྱི་ནུས་པ་ཐམས་ཅད་བསྡོགས་ནས་ཡིད་ཤེས་དམིགས་པ་གཅིག་ལ་གནས་

ཐུབ་པ་དེ་ང་ཚོ་ལ་སྐད་ཅིག་གི་ཆ་ཤས་ཙམ་རེད། ཇི་ཙམ་གཟབ་གཟབ་བྱས་ཀྱང་སྐད་

ཅིག་གི་ཆ་ཤས་ཙམ་ཡང་གནས་མི་ཐུབ། གལ་ཏེ་གནས་པའི་ཆེད་དུ་དམིགས་པའི་ཐོག་

ཏུ་བཞག་ནའང་བྱིང་རྒོད་ཀྱི་དབང་དུ་སོང་བ་རེད། དེས་ན་ཐོག་མར་ཚུལ་ཁྲིམས་ཡང་

དག་པ་སྲུང་བ་དང་། དེ་ནས་དགེ་བའི་བཤེས་གཉེན་གྱི་དྲུང་ནས་བསམ་གཏན་སྒོམ་

པའི་མན་ངག་ལ་བརྟེན་ནས་སེམས་དམིགས་པ་ལ་རྩེ་གཅིག་ཏུ་བཞག་པའི་ཚུལ་དེ་ཡང་

ཡང་བསྒོམས་པར་བྱས་པ་ལས་སེམས་རྩེ་གཅིག་པ་ཞིག་ཐོབ་པ་ཡིན། རིམ་བཞིན་བྱིང་

བ་དང་རྒོད་པ་སོགས་སེམས་ཀྱི་རྣམ་རྟོག་གི་འཕྲོ་འདུ་རྣམས་སངས་ནས་སེམས་དེ་

དམིགས་རྟེན་ཐོག་ཏུ་དཀའ་ངལ་མེད་པར་མི་གཡོ་བར་གནས་ཐུབ་པ་ཞིག་ཡོང་རྒྱུ་ཡོད། 

དེ་ལྟ་བུ་དེ་ལ་ཞི་གནས་ཞེས་བརྗོད། ཇི་སྐད་དུ་ལམ་རིམ་བསྡུས་དོན་ལས། བསམ་གཏན་

སེམས་ལ་དབང་བསྒྱུར་རྒྱལ་པོ་སྟེ།། བཞག་ན་གཡོ་མེད་རི་ཡི་དབང་པོ་བཞིན།། བཏང་

ན་དགེ་བའི་དམིགས་པ་ཀུན་ལ་འཇུག །ལུས་སེམས་ལས་སུ་རུང་བའི་བདེ་ཆེན་འདྲེན།། 

ཞེས་དམིགས་པ་གཅིག་ལ་བཞག་ན་རིའི་དབང་པོ་བཞིན་མི་གཡོ་བར་གནས་ཐུབ་པ་

དང་༑ ལྷག་མཐོང་གི་ངོ་བོར་བསྐྱེད་ནས་དགེ་བའི་དམིགས་པ་ཐམས་ཅད་ལ་འཇུག་པ། 

དེ་ལ་བརྟེན་ནས་ལུས་དང་སེམས་ལས་སུ་རུང་བའི་བདེ་བ་ཆེན་པོ་འདྲེན་པ་ཡིན་ཙང་། 

ཏིང་ངེ་འཛིན་ནམ་བསམ་གཏན་གྱི་བསླབ་པ་ལ་ངེས་པར་དུ་བསླབ་དགོས། 

ནང་པ་ཡིན་ན་ཞི་གནས་ཐོབ་པ་ན་བསམ་གཏན་བཞི་དང་གཟུགས་མེད་བཞི་ལ་

འགྲོ་རྒྱུ་ལ་དོ་སྣང་མི་ཡོང་ཞིང་། གལ་ཏེ་བསམ་གཏན་དང་པོའ་ིཉེར་བསྡོགས་མི་ལྕོགས་

མེད་པའམ་ཞི་གནས་མཚན་ཉིད་པ་ཐོབ་ན་དེ་ལ་བརྟེན་ནས་ལྷག་མཐོང་སྐྱེས་ནས་

དགྲ་བཅོམ་པའི་གོ་འཕང་བར་དེ་རང་གིས་འགྲིགས་པ་རེད། དེས་ན་དགྲ་བཅོམ་པ་ལ་



བསླབ་པ་གསུམ།

རྒྱན་བཅས་དང་རྒྱན་མེད་གཉིས་རེད། བསམ་གཏན་དང་པོའ་ིཉེར་བསྡོགས་ཙམ་ཐོབ་

ནས་དེའི་སེམས་རྟེན་བྱས་ནས་དགྲ་བཅོམ་པའི་གོ་འཕང་ཐོབ་པ་ལ་བསམ་གཏན་དང་

གཟུགས་མེད་ཀྱི་ཏིང་ངེ་འཛིན་མེད་ལ། རྫུ་འཕྲུལ་དང་མངོན་ཤེས་སོགས་ཀྱང་མེད་པར་

བརྟེན༑ བསྐྱར་དུ་ཆེད་མངགས་ཀྱིས་བསྒྲུབ་དགོས། དེ་ལྟ་བུ་ལ་དགྲ་བཅོམ་པ་རྒྱན་མེད་

དང་༑ དེས་ན་གཞན་དོན་སྒྲུབ་པའི་ཡན་ལག་ཏུ་དགྲ་བཅོམ་པ་དེ་དག་གིས་བསམ་གཏན་

བསྒོམས་ཏེ་བསམ་གཏན་བཞི་པའམ་སྙོམས་འཇུག་གི་སྒྲིབ་པ་རྣམས་སྤངས་ནས་མངོན་

ཤེས་དང་རྫུ་འཕྲུལ་སོགས་བསྒྲུབས་ཏེ་གཞན་གྱི་དོན་མཛད་པ་མང་པོ་རེད། དགྲ་བཅོམ་

པ་ཁ་ཤས་ནི་དགྲ་བཅོམ་པའི་གོ་འཕང་ཐོབ་མ་ཐག་གཞན་དོན་གང་ཡང་མི་གནང་བར་

འགོག་པ་ལ་བསྐལ་པ་ནས་བསྐལ་པའི་བར་སྙོམས་པར་ཞུགས་པའང་ཡོད། འགོག་

པའི་ནང་ལྷུང་བ་དེ་བསྐལ་པ་མང་པོ་དམྱལ་བའི་ནང་ལྷུང་བ་ལས་ཀྱང་སངས་རྒྱས་ཀྱི་ས་

ལ་བར་ཆད་ཆེ་བ་ཡིན་ཞེས་བཤད། དེས་ན་འཇིག་རྟེན་ལས་འདས་པའི་ལམ་གཞན་གྱི་

རྟེན་བྱེད་པའི་ཏིང་ངེ་འཛིན་གྱི་བསླབ་པ་ལ་བསམ་གཏན་དང་པོ་ཙམ་ཐོབ་ན་དེ་ཙམ་གྱིས་

སྐྱེད་རིམ་རྫོགས་རིམ་གང་བསྒོམས་ཀྱང་དེའི་སེམས་རྟེན་ལ་གོ་ཆོད་པ་རེད། བྱང་ཆུབ་

སེམས་དཔའི་སྤྱོད་པ་ལ་རྒྱ་ཆེན་པོ་སློབ་པ་རྣམས་བསམ་གཏན་བཞི་དང་གཟུགས་མེད་

བཞི་ལ་སོགས་པའི་ཏིང་ངེ་འཛིན་གྱི་བསམ་གཏན་ཐམས་ཅད་ཐོབ་ནས་རྫུ་འཕྲུལ་དང་

མངོན་ཤེས་སོགས་ཡོན་ཏན་གྱི་ཚོགས་མང་པོ་ཐོབ་པ་ཡིན། སྡོང་པོ་བཀོད་པའི་མདོ་

དང་༑ དཀོན་བརྩེགས་སོགས་སུ་ས་ལ་གནས་པའི་བྱང་ཆུབ་སེམས་དཔའི་ཏིང་ངེ་འཛིན་

གྱི་རྣམ་གྲངས་མཐའ་ལས་འདས་པ་གསུངས་ཡོད། དེ་དག་ནི་ཏིང་ངེ་འཛིན་གྱི་བསླབ་

པའི་རྒྱས་སྤྲོས་ལྟ་བུ་རེད། ཧ་ཅང་གི་སྤྲོས་པ་རྒྱས་པོ་ཆགས་པ་ན་བསམ་གྱིས་མི་ཁྱབ་

པའི་ཡོན་ཏན་གྱི་འདུ་འགོད་སྣ་ཚོགས་པ་བྱེད་ཐུབ་པ་ཡིན། 

དེ་ནས་བསམ་གཏན་གྱི་མི་མཐུན་ཕྱོགས་ནི་འདུ་འཛི་དང་ཅ་ཅོ་རེད། ཐོག་མར་

བསམ་གཏན་སྒྲུབ་པའི་གང་ཟག་ཡིན་ན་སྐད་ཅོར་མེད་པ་དང་བསམ་གཏན་གྱི་ཚོགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་བརྟེན་དགོས། བོད་ནང་བསམ་གཏན་སྒྲུབ་པའི་མན་ངག་དྲག་ཤོས་ནི་སྒོམ་རིམ་

གསུམ་པོ་རེད། སྒོམ་རིམ་གསུམ་པོ་ནི་བོད་ནང་མཛད་པ་ཡིན་ཙང་བོད་པ་དང་ཧ་ཅང་

འབྲེལ་བ་ཆེ་ཞིང་། ལྷག་པར་དུ་བསམ་གཏན་གྱི་ངོ་བོ་ཞི་གནས་སྒྲུབ་ཚུལ་དང་། ཤེས་

རབ་ཀྱི་ངོ་བོ་ལྷག་མཐོང་སྒྲུབ་ཚུལ་གཉིས་ལ་ཧྭ་ཤང་གི་ལོག་པར་རྟོག་པ་རྣམས་བསལ་

བའི་ཆེད་དུ་བརྩམས་པ་རེད། སྒོམ་རིམ་གསུམ་ནང་ཞི་གནས་དང་ལྷག་མཐོང་སྒྲུབ་ཚུལ་

ཐོག་གཞན་ལུགས་དགག་པ་དང་། རང་ལུགས་བཞག་པ། དེ་ལ་རྩོད་པ་སྤོང་བ་བཅས་ཀྱི་

ཐོག་ནས་ཧ་ཅང་རྒྱས་པར་གསུངས་ཡོད། དེས་ན་བསམ་གཏན་གྱི་སྒོམ་གྱི་མན་ངག་ང་

ཚོ་བོད་པ་ལ་ཡོད་པ་བཞིན་གཞན་དག་སུ་ལའང་མེད་ཅེས་བཤད་ནའང་ཆོག །འོན་ཀྱང་

ང་ཚོས་ཡོད་ཚུལ་བསྒྲགས་པ་མ་གཏོགས། ལག་ལེན་གྱིས་གཞན་ལ་བསྟན་པའི་ཐོག་

ནས་བསྟན་པའི་བྱ་བ་གནང་ཐུབ་མཁན་དཀོན་པོ་རེད། དེང་སང་སྒོམ་བརྒྱབ་དགོས་རེད་

ཟེར་དུས་ངེས་པར་དུ་ཐ་ཡི་ལེན་ (Thailand) དང་ཨེས་ཨེན་གོ་ཡིན་ཀ་ (S. N. Goenka) 

སར་འགྲོ་བ་ལྟ་བུ་མ་གཏོགས། བོད་པ་ལ་སྒོམ་མེད་པ་ལྟ་བུ་ཞིག་བྱེད་ཀྱི་ཡོད། དེ་ནི་

བར་ལམ་བྱེད་སྟངས་ཀྱི་ཁྱད་པར་རྒྱུགས་པ་རེད་མ་གཏོགས། སྒོམ་གྱི་མན་ངག་བོད་པ་

ལ་མེད་པ་རྩ་བ་ནས་མ་རེད། 

དེ་ལྟ་བུའི་ཞི་གནས་མཚན་ཉིད་པ་ཐོབ་ན་ཏིང་ངེ་འཛིན་གྱི་བསླབ་པའི་མགོ་རྙེད་པ་

རེད༑ དེ་ལ་བརྟེན་ནས་བསམ་གཏན་དང་གཟུགས་མེད་ལ་སོགས་པའི་ཏིང་ངེ་འཛིན་

མང་པོ་བསྒྲུབས་ནས་ཏིང་ངེ་འཛིན་རྒྱ་ཆེན་པོ་བྱེད་རྒྱུའི་ལམ་རྙེད་པ་རེད། ཏིང་ངེ་འཛིན་

གྱི་བསླབ་པ་ཙམ་ལ་མཉམ་པར་བཞག་པའི་མཉམ་བཞག་གི་བདེ་བ་ལ་གཡེང་ན་འདོད་

པའི་བདེ་བ་དང་བསམ་གཏན་གྱི་བདེ་བ་ལ་གཡེང་བ་དང་ཁྱད་པར་གང་ཡང་མེད། 

ཁྱད་པར་གང་ཡོད་ཅེ་ན། འདོད་པའི་འདོད་ཆགས་དང་གཟུགས་ཀྱི་འདོད་ཆགས་ཀྱི་

ཁྱད་པར་རེད། ཡང་ན་འདོད་པའི་འདོད་ཆགས་དང་གཟུགས་མེད་ཀྱི་འདོད་ཆགས་

ཀྱི་ཁྱད་པར་རེད། འདོད་པའི་འདོད་ཆགས་སྤངས་ནས་གཟུགས་ཀྱི་འདོད་ཆགས་ནང་



བསླབ་པ་གསུམ།

བསྡད་པ་དང་། གཟུགས་ཀྱི་འདོད་ཆགས་སྤངས་ནས་གཟུགས་མེད་ཀྱི་འདོད་ཆགས་

ནང་བསྡད་ཀྱི་རེད། ཕྱི་རོལ་པས་བསམ་གཏན་རྐྱང་པ་བསྒོམས་པར་བརྟེན། གཟུགས་

མེད་ཀྱི་འདོད་ཆགས་སྤོང་བའི་ལམ་མེད། ནམ་བསམ་གཏན་གྱི་འཕེན་པ་རྫོགས་པ་ན་

ལྷུང་རྒྱུ་རེད། ཇི་སྐད་དུ། སྲིད་རྩེའི་བར་དུ་སོང་ནས་ཀྱང་།། སྡུག་བསྔལ་ཡང་འབྱུང་

སྲིད་པ་སྒྲུབ།། ཅེས་གཟུགས་མེད་ཀྱི་མཐའ་མ་སྲིད་པའི་རྩེ་མོའ་ིབར་དུ་སོང་ནའང་

བསམ་གཏན་གྱི་ནུས་པ་ཉམས་པ་ན་སྡུག་བསྔལ་ཡང་འབྱུང་བའི་སྲིད་པ་སྒྲུབ་པ་མ་

གཏོགས། སྲིད་པ་ལས་སྒྲོལ་བའི་ཐབས་དེ་ལ་མེད། དེས་ན་ང་ཚོས་བསམ་གཏན་གྱི་

ཉེར་བསྡོགས་ཙམ་གྱི་ཐོག་ནས་ལྷག་མཐོང་ལ་འཕོ་བ་དེ་ཤེས་རབ་ཀྱི་ངོ་བོ་ལྷག་མཐོང་

ལ་སློབ་ཚུལ་ལམ་ཤེས་རབ་ཀྱི་བསླབ་པ་ལ་སློབ་ཚུལ་རེད། 

ཤེས་རབ་ཀྱི་བསླབ་པ་ནི་གནས་ལུགས་མཐོང་བའི་བློ་ཞིག་རེད། དེ་ལ་ལྟ་བའི་

གནས་ཚུལ་མི་འདྲ་བའི་དབང་གིས་ཤེས་རབ་ཀྱི་བསླབ་པའི་ངོ་བོ་ལའང་ཁྱད་ཞུགས་པ་

རེད༑ དཔེར་ན། ཕ་རོལ་ཏུ་ཕྱིན་པའི་གཞུང་ནས་བཤད་པའི་ཤེས་རབ་ཀྱི་བསླབ་པ་ནི་སྟོང་

ཉིད་རྟོགས་པའི་ཤེས་རབ་ཙམ་རེད། གྲུབ་མཐའ་འོག་མ་ཡིན་ན་གང་ཟག་རང་རྐྱ་བའི་

བདག་གིས་སྟོང་བའི་གང་ཟག་གི་བདག་མེད་ཙམ་རྟོགས་པའི་ཤེས་རབ་ལ་ཤེས་རབ་ཀྱི་

བསླབ་པ་དང། སེམས་ཙམ་པ་ཡིན་ན་གཟུང་འཛིན་རྫས་གཞན་གྱིས་སྟོང་བ་རྟོགས་པའི་

བློའམ་ཕྱི་དོན་མེད་པར་རྟོགས་པའི་བློ་ཙམ་ལ་ཤེས་རབ་ཀྱི་བསླབ་པ། དབུ་མ་པ་ཡིན་ན་

གང་ཟག་བདེན་མེད་དུ་རྟོགས་པའི་བློ་དེ་གང་ཟག་གི་བདག་མེད་དང་། གང་ཟག་ལས་

གཞན་པའི་ཆོས་ཅན་གཞན་བདེན་མེད་དུ་རྟོགས་པའི་བློ་དེ་ཆོས་ཀྱི་བདག་མེད་བཅས་

བདག་མེད་གཉིས་རྟོགས་པའི་བློ་ཙམ་ལ་ཤེས་རབ་ཀྱི་བསླབ་པ་ཞེས་བརྗོད། དེ་ནས་

ཕྱག་རྒྱ་ཆེན་པོ་དང་། རྫོགས་པ་ཆེན་པོ། འོད་གསལ་སོགས་བཤད་པའི་སྐབས་སུ་ཤེས་

རབ་ཀྱི་བསླབ་པ་ལ་མི་འདྲ་བའི་ཁྱད་པར་ཞུགས་པ་རེད། དེའང་བསྒོམ་བྱའི་ཡུལ་གྱི་ཆ་

ནས་དེ་ཙམ་ཁྱད་པར་མི་འགྲོ་བར། སྒོམ་བྱེད་བློ་ཡི་ཆ་ནས་ཁྱད་པར་འགྲོ་ཞིང་། དེ་ཡང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

30

བློ་ཡི་ངོ་བོ་དང་། དེས་བསྒོམ་བྱ་ལ་འཇུག་པའི་ཚུལ་མི་འདྲ་བའི་ཁྱད་པར་གྱིས་སྔགས་

ཀྱི་སྐབས་སུ་གོང་རིམ་ལྟར་བླ་མེད་ནང་འོད་གསལ་གྱི་རྣམ་གཞག་རྣམས་ཤེས་རབ་ཀྱི་

བསླབ་པའི་ངོ་བོར་གྱུར་པའི་བློ་ཡི་ནུས་པ་འདོན་སྟངས་ཀྱི་ཁྱད་པར་གྱིས་ལྟ་བའི་རྣམ་

གཞག་རྣམས་མཐོ་དམན་གྱི་ཁྱད་ཞུགས་པ་དང་། སྒྲིབ་པ་སྤོང་མགྱོགས་ལོད་ཀྱི་ཁྱད་

ཞུགས་པ་རེད། དཔེར་ན། ཕ་རོལ་ཏུ་ཕྱིན་པའི་ལམ་ལ་བརྟེན་ནས་སྟོང་ཉིད་ཡུལ་དུ་བྱས་

ནས་སྒོམ་པའི་བློ་དེས་ཉོན་སྒྲིབ་སྤོང་བ་ལ་བསྐལ་པ་གྲངས་མེད་གཉིས་འགོར་བ་དང་། 

དེ་ལྟ་བུ་དེ་བྱ་རྒྱུད་དང་སྤྱོད་རྒྱུད་སོགས་རྒྱུད་སྡེ་འོག་མའི་སྔགས་ཀྱི་ལམ་ལ་བརྟེན་ནས་

ཟབ་གསལ་གཉིས་མེད་ཀྱི་རྣལ་འབྱོར་གྱི་ངོ་བོ་ལ་བསྒྱུར་ནས་སྒོམ་པ་ན་ལོ་བརྒྱ་སྟོང་ཁ་

ཤས་སམ་བར་གྱི་བསྐལ་པ་གཅིག་གི་ནང་སངས་རྒྱས་ཀྱི་གོ་འཕང་ཐོབ་པ། སྔགས་བླ་

མེད་ཀྱི་ལམ་ལ་བརྟེན་ནས་གདོད་མ་ནས་དྲི་མས་མ་བསླད་པའི་ཤིན་ཏུ་ཕྲ་བའི་སེམས་

ཀྱི་ངོ་བོ་དང་། དེའི་སྟེང་གི་ཆོས་ཉིད་གཉིས་བླ་མའི་མན་ངག་ལ་བརྟེན་ནས་བཙན་

ཐབས་སུ་ངོ་སྤྲད་པའི་སྐབས་སུ་ཕྱིའི་ཡུལ་གྱི་སྟེང་གི་སྟོང་པ་ཉིད་ཡུལ་དུ་བྱས་ནས་སྒོམ་

པ་ཙམ་མིན་པར། གདོད་མ་ནས་རང་ཆས་སུ་ཡོད་པའི་དྲི་མས་མ་བསླད་པའི་སེམས་ཀྱི་

ཆོས་ཉིད་ལ་ཤིན་ཏུ་ཕྲ་བའི་གཉུག་སེམས་ཀྱིས་ཆུ་ལ་ཆུ་བཞག་པ་ལྟར་བསྒོམས་པས་ཚེ་

གཅིག་ལ་སངས་རྒྱས་ཀྱི་གོ་འཕང་ཐོབ་པ་སོགས་ལམ་གྱི་མྱུར་ཁྱད་ཡོད། དེ་ནི་ངོ་སྤྲོད་

སྟངས་ཡག་པོ་མ་བྱུང་ན་ད་ལྟ་ནས་ང་ཚོ་སངས་རྒྱས་ཡིན་པ་ལྟ་བུ་ཞིག་མཐོང་སྲིད།

ཕར་ཕྱིན་ཐེག་པའི་ལམ་གྱིས་དྲི་བཅས་རགས་པའི་སེམས་ཀྱིས་ཆོས་ཉིད་སྒོམ་པ་མ་

གཏོགས། གདོད་མའི་སེམས་ཀྱིས་སྒོམ་མི་ཐུབ། དྲི་མས་མ་བསླད་པའི་ཤིན་ཏུ་ཕྲ་བའི་

སེམས་ཞིག་ཡོད་པ་དེ་རྒྱུད་དང་རྒྱ་གཞུང་གི་དགོངས་པ་ཡིན་པས་བོད་ཀྱི་ཆོས་བརྒྱུད་

ཐམས་ཅད་ཀྱིས་ཁས་བླངས་པ་ཡིན། དེ་ལ་བརྡ་ཆད་སྦྱར་སྟངས་མི་འདྲ་བའི་དབང་གིས་

ཕྱག་རྒྱ་ཆེན་པོ་དང་། རྫོགས་པ་ཆེན་པོ། འོད་གསལ་སོགས་ཀྱི་ཐ་སྙད་བྱུང་། སོ་སོའ་ི

བརྡ་ཆད་མ་ནོར་བར་རང་འཇགས་འཇོག་དགོས། འོན་ཀྱང་ཉམས་སུ་ལེན་པའི་སྐབས་

སུ༑ དགེ་ལྡན་ཕྱག་ཆེན་ལས། ཉམས་མྱོང་ཅན་གྱི་རྣལ་འབྱོར་བས།། དཔྱད་ན་དགོངས་

པ་གཅིག་ཏུ་འབབ།། ཅེས་གསུངས་པ་བཞིན་དགོངས་པ་གཅིག་ཏུ་འབབ་པ་ཡིན། 

ལྷག་མཐོང་གི་ངོ་བོ་ཤེས་རབ་ཅེས་པའི་ལྷག་མཐོང་ནི་མདོར་ན་ཞི་གནས་ཐོབ་ནས་

རྩེ་གཅིག་པའི་སེམས་དེས་ཡུལ་གྱི་སྟེང་ལ་བརྟགས་ནས་རིམ་པས་འགྲོ་བ་ལ་ཟེར། ལྷག་

མཐོང་གི་སྒོ་ནས་ཞི་གནས་སྒྲུབ་པ་དང་། ཞི་གནས་ཀྱི་སྒོ་ནས་ལྷག་མཐོང་སྒྲུབ་ཚུལ་

གཉིས་ལ་རིམ་པ་ངེས་ཅན་མེད། དབང་པོ་རྟུལ་བ་རྣམས་ཐོག་མར་ཞི་གནས་བསྒྲུབས་

ནས་ལྷག་མཐོང་དུ་འགྲོ་བ་ཤས་ཆེ་བ་དང་། ལྷག་མཐོང་བསྒྲུབས་ནས་ཞི་གནས་ལ་ཡོང་

བ་ཞེས་པ་དེ་ཞི་གནས་མ་ཐོབ་གོང་ནས་ལྷག་མཐོང་མཚན་ཉིད་པ་བསྒྲུབ་རྒྱུ་ཡོད་པའི་

སྐད་ཆ་མ་རེད། འོན་ཀྱང་སོ་སོ་ཡང་དག་པར་རིག་པས་དཔྱད་པ་བྱེད་པའི་བློ་དེ་སྔོན་དུ་

བཏང་ནས་རྩེ་གཅིག་པའི་སེམས་དེ་རྗེས་ལ་སྒྲུབ་པ་དང་། དེ་ནས་རྩེ་གཅིག་པའི་སེམས་

དེ་ཞི་གནས་ཀྱི་ངོ་བོར་སོང་ན་ལྷག་མཐོང་ཡོང་ཆོག་གི་འགྲོ་སྟངས་ཤིག་ཡོད། གང་ལྟར་

ལྷག་མཐོང་ནི་ཡུལ་ལ་རྣམ་པར་འབྱེད་པའི་ཤེས་རབ་དེ་རེད། དེ་ནི་ཡུལ་གྱི་ངོ་བོ་མཐོང་

བའི་བློ་ཡིན་ལ། ཡུལ་ལ་རྩེ་གཅིག་ཏུ་གནས་པའི་བློ་མིན། ཡུལ་གྱི་གནས་ལུགས་མཐོང་

བའི་བློ་དེས་གནས་ལུགས་དེ་ལ་རྩེ་གཅིག་ཏུ་མཉམ་པར་བཞག་པ་ལ་བརྟེན་ནས་གང་

མཚམས་ནས་གནས་ལུགས་དེ་དང་རོ་གཅིག་ཏུ་ཞུགས་ནས་ཡིད་ཀྱི་མངོན་སུམ་གྱི་

ངོ་བོར་གྱུར་ཅིང་། དེ་ལྟ་བུའི་ཡིད་ཀྱི་མངོན་སུམ་ལ་འཕགས་པའི་ལམ་མམ་བར་ཆད་

མེད་ལམ་ཞེས་བརྗོད། དེས་དངོས་སུ་ཉོན་མོངས་ཀྱི་དངོས་གཉེན་བྱེད་པ་ཡིན། དེ་ལྟ་

བུའི་བློ་དེའི་ངོ་བོ་ཕྲ་རགས་ཀྱི་ཁྱད་པར་གྱིས་ཉོན་མོངས་ཀྱི་དངོས་གཉེན་བྱེད་སྟངས་ལ་

མགྱོགས་པ་དང་བུལ་བའི་ཁྱད་པར་སོང་བ་རེད། དེར་བརྟེན་ཕར་ཕྱིན་ཐེག་པའི་ལམ་ལ་

གྲངས་མེད་གསུམ་དུ་བསྒྲུབ་དགོས་པ་དེ་སྔགས་ཀྱི་ལམ་ལ་བརྟེན་ནས་ཚེ་གཅིག་ལུས་

གཅིག་ལ་རྡོ་རྗེ་འཆང་གི་གོ་འཕང་སྒྲུབ་ཐུབ། དེ་དག་ཐམས་ཅད་ཀྱི་སྒྲུབ་པའི་ལམ་དེ་

ཤེས་རབ་ཀྱི་བསླབ་པ་ལས་གཞན་པ་ཞིག་མེད། ཡུལ་གྱི་གནས་ལུགས་ལ་ཕྲ་རགས་ཀྱི་

ཁྱད་པར་མེད་ནའང། ཡུལ་ཅན་གྱི་བློའ་ིཕྲ་རགས་དང་བློ་ལ་དྲི་མ་ཞུགས་དང་མ་ཞུགས་

ཁྱད་པར་གྱི་དབང་གིས་ཤེས་རབ་སྟོབས་ཆེ་ཆུང་དུ་གྱུར། 

ཤེས་རབ་ཀྱི་བསླབ་པ་ལ་སྒྲས་བརྗོད་རིགས་ཀྱི་སྒོ་ནས་དབྱེ་ན་ཇི་སྙེད་པ་མཁྱེན་

པའི་ཤེས་རབ་དང་། ཇི་ལྟ་བ་མཁྱེན་པའི་ཤེས་རབ་གཉིས་རེད། གང་ལྟར་ཇི་སྙེད་པ་

མཁྱེན་པའི་ཀུན་རྫོབ་རིག་པའི་ཤེས་རབ་དང་། ཇི་ལྟ་བ་མཁྱེན་པའི་དོན་དམ་རིག་པའི་

ཤེས་རབ་རེད། ཀུན་རྫོབ་རྟོགས་པའི་ཤེས་རབ་དེ་སྤྱིར་བཏང་ཤེས་རབ་ཀྱི་གྲངས་སུ་ཚུད་

ཀྱང་༑ ལྷག་པའི་ཤེས་རབ་ཀྱི་བསླབ་པ་ཞེས་ཉོན་མོངས་པའི་དངོས་གཉེན་བྱེད་པའི་ཤེས་

རབ་ཀྱི་ངོ་བོར་མི་བཞག་པ་རེད། དུས་ཚོད་ཟིན་པར་བརྟེན་བསླབ་པ་གསུམ་གྱི་སྐོར་འདི་

ཙམ་གྱིས་འགྲིགས་པ་བྱ་རྒྱུ་ཡིན།

དྲི་བ་དྲིས་ལན།

དྲི་བ། གཉུག་མ་ལྷན་ཅིག་སྐྱེས་པའི་སེམས་ཞེས་པའི་དོན་གང་ཡིན་ནམ། ཁྱིམ་པ་དང་

རབ་བྱུང་ཞིག་གིས་ཐེག་ཆེན་གསོ་སྦྱོང་གི་སྡོམ་པ་མཉམ་དུ་བླང་ན་སྡོམ་པ་ལེན་ཚུལ་

ལ་ཁྱད་པར་ཡོད་དམ། གསོད་དུ་འཇུག་མཁན་གྱི་གང་ཟག་ལ་སྲོག་གཅོད་པ་པོ་དང་

མཚུངས་པར་མི་དགེ་བ་ཡོང་གི་ཡོད་དམ། ཤེས་བཞིན་དུ་མིན་པར་སྣང་མེད་ལ་སྲོག་

གཅོད་མཁན་ལ་ཉེས་པ་ཕོག་གི་ཡོད་དམ།

ལན། གཉུག་མ་ནི་གདོད་མ་ཞེས་པའི་དོན་རེད། གདོད་མ་ནས་ཞེ་ན་དང་པོ་ནས་ཟེར་

བ་རེད། དང་པོ་ནས་ཞེས་པ་ནི་དང་པོ་མེད་པ་ནས་སམ་ཐོག་མ་མེད་པ་ནས་ཞེས་པའི་

དོན་རེད། གདོད་དང་ཀ་སོགས་ནི་བོད་ཀྱི་ཚིག་རྙིང་པ་ཞིག་རེད། ཀ་དག་དང་གདོད་

ནས་དག་པ་སོགས་ནི་བོད་ཀྱི་ཐུན་མོང་མ་ཡིན་པའི་བརྡ་ཆད་ཅིག་རེད། དེས་ན་གཉུག་

མ་ལྷན་ཅིག་སྐྱེས་པའི་ཡེ་ཤེས་ཞེས་པའི་དོན་གང་རེད་ཅེ་ན། འདི་ལ་བརྗོད་ཀྱི་རེད་ཅེས་



བསླབ་པ་གསུམ།

ལབ་ཆོག་ཅིག་མེད། གང་ལགས་ཤེ་ན། གཉུག་མ་དང་། ལྷན་ཅིག །ཡེ་ཤེས་བཅས་ཀྱི་

སྐད་དོད་ནི་བོད་ཀྱི་གཞུང་ལུགས་སྣ་ཚོགས་སུ་བེད་སྤྱོད་མི་འདྲ་བ་བཏང་ཡོད། དཔེར་

ན༑ དགེ་ལུགས་པ་ཞིག་ལ་གཉུག་མ་ལྷན་ཅིག་སྐྱེས་པའི་ཡེ་ཤེས་གང་རེད་ཅེ་ན། དེའི་

བརྗོད་སྟངས་ཕྲན་བུ་མི་འདྲ་བ་རེད། རྫོགས་ཆེན་པ་ཞིག་ལ་གཉུག་མ་ལྷན་ཅིག་སྐྱེས་པའི་

ཡེ་ཤེས་གང་རེད་ཅེ་ན། དེའི་བརྗོད་སྟངས་ཀྱང་ཅུང་ཟད་མི་འདྲ་བ་རེད། དེ་བཞིན་ཕྱག་

ཆེན་པ་ཞིག་ལ་གཉུག་མ་ལྷན་ཅིག་སྐྱེས་པའི་ཡེ་ཤེས་གང་རེད་ཅེ་ན། དེའི་བརྗོད་སྟངས་

ཀྱང་ཏོག་ཙམ་མི་འདྲ་བ་རེད། དེས་ན་ཚང་མ་ངས་མི་ཤེས་ཀྱང་། ང་རང་གིས་ཤེས་པའི་

གཉུག་མ་ལྷན་ཅིག་སྐྱེས་པའི་ཡེ་ཤེས་དེ་གང་རེད་ཅེ་ན། གཉུག་མ་ཞེས་པ་དེ་དང་པོའམ་

ཐོག་མ་མེད་པ་ནས་མཉམ་དུ་ཡོད་པ་དེ་རེད། སེམས་ལྟ་བུ་ཡིན་ན་འདི་ཕན་ཆད་ལ་ཡོད་

པ་དང་། འདི་ཕན་ཆད་ལ་མེད་ཅེས་བརྗོད་མི་ཐུབ། དཔེར་ན་ཆོས་སྦྱིན་གྱི་སེམས་དེ་དེའི་

སྐྱེ་བ་སྔ་མ་སྔ་མ་ལ་ཡོད་པ་དང་། ཆོས་སྦྱིན་གྱི་ཚེ་འདིའི་ཁྱད་པར་དུ་བྱས་པའི་སེམས་དེ་

གཉུག་མའི་སེམས་མིན། དེ་ནི་རགས་པ་གློ་བུར་བའི་སེམས་སམ་ད་ལྟ་ཡོད་པའི་སེམས་

ཤིག་ཡིན། གཉུག་མའི་སེམས་ནི་རྒྱུན་ནམ་ཡང་འགགས་མ་མྱོང་བ་ཐོག་མ་མེད་པ་ནས་

རྒྱུན་མཐུད་ནས་ཡོང་བའི་སེམས་ཤིག་ལ་ཟེར། འཆི་བའི་སྐབས་སུ་དབང་ཤེས་རགས་

པ་ད་ལྟའི་མིག་གི་ཤེས་པ་དང་། རྣ་བའི་ཤེས་པ། སྣའི་ཤེས་པ། ལྕེའི་ཤེས་པ། ལུས་ཀྱི་

ཤེས་པ་རྣམས་དབང་པོ་འགགས་པ་དང་མཉམ་དུ་འགགས་པ་རེད། དེ་བཞིན་ཚེ་འདིའི་

སེམས་གློ་བུར་བའམ་རྣམ་རྟོག་རགས་པ་རྣམས་ཀྱང་འགགས་པའི་སྐབས་སུ་ཚེ་འདི་

ནས་སྐྱེ་བ་ཕྱི་མར་འགྲོ་མཁན་གྱི་སེམས་དེ་གང་རེད་ཅེ་ན། དགེ་ལྡན་པ་ལྟར་ན་ཤིན་ཏུ་

ཕྲ་བའི་སེམས་དེ་ཤིན་ཏུ་ཕྲ་བའི་རླུང་དང་མཉམ་དུ་ཡུལ་ལ་བྱ་བ་མི་བྱེད་པར་བསྡད་ཡོད། 

དེ་འདྲ་བའི་ཤིན་ཏུ་ཕྲ་བའི་སེམས་དང་ཤིན་ཏུ་ཕྲ་བའི་རླུང་གཉིས་ཐབས་ལ་བརྟེན་ནས་

སྐྱེ་རུ་བཅུག་མི་ནུས་པ་ཡིན་ཙང་ལྷན་སྐྱེས་རེད། དེ་ནི་ང་ཚོས་འབད་རྩོལ་གྱིས་བཟོས་

པ་མིན་པར། རང་བཞིན་གྱིས་འབད་མེད་ལྷུན་གྲུབ་ཏུ་སྐྱེ་བ་ཞིག་ལ་ལྷན་སྐྱེས་ཟེར། དེ་

ལ་གཉུག་མའི་སེམས་དང་གཉུག་མ་ལྷན་ཅིག་སྐྱེས་པའི་སེམས་ཞེས་བརྗོད། གང་ལྟར་

གཞིའི་གནས་སྐབས་ལ་ཡུལ་ལ་འཇུག་པའི་བྱ་བ་མི་བྱེད་པ་དང་། འཆི་བའི་གནས་

སྐབས་ཁོ་ན་ལ་སྐྱེ་བ་གཅིག་ནས་གཅིག་ཏུ་འཕོ་བའི་བྱ་བ་བྱེད་མཁན་གྱི་ཤིན་ཏུ་ཕྲ་བའི་

སེམས་དེའི་མགོ་འཛུགས་འདི་ནས་རེད་ཅེས་བརྗོད་རྒྱུ་མེད། གཉུག་མའི་སེམས་ཀྱི་ངོ་

བོ་དེ་གང་ནས་བྱུང་ཞེ་ན། དེ་ནི་སྐྱེ་བ་ཐོག་མ་མེད་པ་ནས་ཡོང་ཞིང་། དེར་བརྟེན་དེ་ནི་

གཉུག་མ་དང་། དེ་བཞིན་ང་ཚོས་འབད་རྩོལ་གྱིས་མ་བཟོས་པ་ཡིན་ཙང་ལྷན་སྐྱེས་ཡིན། 

དེ་ལྟ་བུའི་གཉུག་མ་ལྷན་ཅིག་སྐྱེས་པའི་སེམས་དེ་སྒྲུབ་པ་ཉམས་ལེན་ལ་བརྟེན་ནས་སྟོང་

ཉིད་རྟོགས་པའི་ཤེས་རབ་ཀྱི་ངོ་བོར་སོང་ནས་ཉོན་མོངས་པའི་གཉེན་པོ་བྱེད་པའི་རྣམ་

བྱང་གིས་བསྡུས་པའི་ཆོས་ཀྱི་ངོ་བོར་གྱུར་པའི་ཡེ་ཤེས་དེ་ལ་གཉུག་མ་ལྷན་ཅིག་སྐྱེས་

པའི་ཡེ་ཤེས་ཟེར། གཉུག་མ་ལྷན་ཅིག་སྐྱེས་པའི་ཡེ་ཤེས་ཞེས་པ་དེ་དགེ་ལུགས་པ་ཡིན་

ན་སྔགས་ཀྱི་སྐབས་སུ་བེད་སྤྱོད་བྱེད་ཅིང་། མདོའ་ིསྐབས་སུ་སྟོང་ཉིད་རྟོགས་པའི་ཤེས་

རབ་སོགས་བརྗོད། གང་ལགས་ཤེ་ན། མདོའ་ིསྐབས་སུ་སེམས་ལ་ཕྲ་རགས་ཀྱི་ཁྱད་

པར་མི་ཕྱེ། སྔགས་བླ་མེད་སྐབས་སུ་གཉུག་མའི་སེམས་དེ་སྟོང་ཉིད་རྟོགས་པའི་བློ་ཡི་

ངོ་བོར་གྱུར་པའི་ཚེ་ན་གཉུག་མ་ལྷན་ཅིག་སྐྱེས་པའི་ཡེ་ཤེས་ཞེས་བརྗོད། 

ཁྱིམ་པ་དང་རབ་བྱུང་ཞིག་གིས་ཐེག་ཆེན་གསོ་སྦྱོང་གི་སྡོམ་པ་མཉམ་དུ་བླང་ན་རྟེན་

གྱི་གང་ཟག་གི་ཁྱད་པར་གྱི་དབང་གིས་འཐོབ་བྱ་ལ་ཁྱད་པར་མེད། དེ་ནི་ཐེག་པ་ཆེན་པོ་

བ་ཡིན་གཞི་བཞག་རེད། ཐེག་པ་ཆེན་པོའ་ིགང་ཟག་ཅིག་གིས་ཐེག་ཆེན་གསོ་སྦྱོང་གི་

སྡོམ་པ་ལེན་སྐབས་འཐོབ་བྱ་སངས་རྒྱས་ཀྱི་གོ་འཕང་རེད། དེ་ནི་ལས་ཀ་ཡག་པོ་འཐོབ་

རྒྱུ་དང་སྐད་གྲགས་ཡོང་རྒྱུའི་ཆེད་ཐེག་ཆེན་གསོ་སྦྱོང་བླང་ན་སྐྱེ་རྒྱུའང་མེད། དེ་ནི་ཁྱིམ་

པ་དང་རབ་བྱུང་སུས་ལེན་ནའང་རུང་། ཐེག་ཆེན་གསོ་སྦྱོང་གི་སྡོམ་པའི་འཐོབ་བྱ་ལ་བྱང་

ཆུབ་ཀྱི་གོ་འཕང་མ་གཏོགས་གཞན་གང་ཡང་གཞག་རྒྱུ་མེད། 

ཁྱིམ་པས་བླངས་པ་དང་རབ་བྱུང་གི་བླངས་པ་གཉིས་ལ་ཁྱད་པར་གང་ཡོད་ཅེ་ན། 



བསླབ་པ་གསུམ།

35

རྟེན་གྱི་ཁྱད་པར་རེད། དེ་ཡང་ཁྱིམ་པས་དགེ་བའི་རྩ་བ་སྟོང་བྱས་པ་ལས་རབ་བྱུང་གི་

རྟེན་གྱིས་དགེ་བའི་རྩ་བ་གཅིག་བྱས་པ་དེའི་བསོད་ནམས་ཀྱི་སྟོབས་ཆེ་བ་རེད། ཁྱིམ་

པས་བླངས་པའི་ཐེག་ཆེན་གསོ་སྦྱོང་གི་སྡོམ་པ་དང་། རབ་བྱུང་གིས་བླངས་པའི་ཐེག་

ཆེན་གསོ་སྦྱོང་གི་སྡོམ་པ་ལ་ཡག་ཉེས་མེད། དེ་ནི་ཐེག་ཆེན་གསོ་སྦྱོང་གི་སྡོམ་པ་ཡིན་པ་

གཅིག་པ་རེད། འོན་ཀྱང་སྡོམ་པ་དེ་ལ་བརྟེན་ནས་སྐྱེ་བའི་བསོད་ནམས་ལ་ཆེ་ཆུང་ཡོད། 

རབ་ཏུ་བྱུང་བ་དེ་དགེ་ཚུལ་ཡིན་ན་དགེ་ཚུལ་གྱི་སྡོམ་པའི་རྟེན་ཡོད་རེད། དགེ་སློང་ཡིན་

ན་དགེ་སློང་གི་སྡོམ་པའི་རྟེན་ཡོད་རེད། དེའི་དབང་གིས་སྡོམ་པ་གཞན་རྣམས་ཁྱད་པར་

འཕགས་པ་གྱུར་པ་རེད། ཁྱིམ་པ་རྡོ་རྗེ་འཛིན་པ་ལས་རབ་བྱུང་རྡོ་རྗེ་འཛིན་པ་ཁྱད་པར་དུ་

འཕགས་ཚུལ་ནི་སྔགས་ཀྱི་ཉམས་ལེན་ཡོད་པའི་ཆ་ནས་མིན་པར། སྡོམ་པའི་དབང་གིས་

རེད༑ དེས་ན་སྡོམ་པ་ལ་ཁྱད་པར་མེད་པ་དང་། སྡོམ་པ་ལེན་སྟངས་ལའང་ཁྱད་པར་མེད་

ཀྱང་༑ སྡོམ་པ་དེ་ལ་བརྟེན་པའི་བསོད་ནམས་གྲུབ་སྟངས་ཀྱི་ཁྱད་པར་རེད།

གང་ཟག་གཞན་ལ་གསོད་དུ་འཇུག་པ་ཡིན་ན་གཉིས་ཀ་ལ་སྡིག་པ་གཅིག་མཚུངས་

ཡོང་ཞིང་། ཇི་སྐད་དུ་མངོན་པ་མཛོད་ལས། དམག་ལ་སོགས་པར་དོན་གཅིག་ཕྱིར།། 

ཐམས་ཅད་བྱེད་པ་པོ་བཞིན་ལྡན།། ཞེས་པ་དེ་ནི་ཐེག་པ་ཐམས་ཅད་ཀྱིས་གཅིག་

མཚུངས་སུ་ཁང་བླངས་པ་རེད། དེ་ཡང་དམག་ལྟ་བུ་ཡིན་ན་དབང་ཆ་ལྡན་པའི་རྒྱལ་

པོས་དམག་གི་བཀའ་བཏང་སྟེ་རང་ཉིད་ཕོ་བྲང་ནང་ཉལ་ཡོད་ནའང་དམག་གི་ནང་མི་ཇི་

ཙམ་བསད་པ་དེའི་སྲོག་གཅོད་ཀྱི་སྡིག་པ་དེ་རྒྱལ་པོ་དེ་ལ་བྱུང་བ་མ་ཟད། སྲོག་གཅོད་

མཁན་དེ་ལའང་མཉམ་པར་བྱུང་། དེས་ན་ང་ཚོའི་དཔེ་ཆ་མང་པོའ་ིནང་བགྱིས་པའམ་

བགྱིད་དུ་བསྩལ་བ་དང་། གཞན་གྱིས་བགྱིས་པ་ལ་རྗེས་སུ་ཡི་རངས་པ་བཅས་གསུམ་

རེ་བརྗོད་པ་རེད། གཞན་གྱིས་བགྱིས་པ་ལ་རྗེས་སུ་ཡི་རངས་པ་བྱེད་ནའང་སྲོག་གཅོད་

དང་ཆ་འདྲ་བའི་ཉེས་པ་ཐོབ། སྲོག་གཅོད་ཀྱི་ལས་ལམ་དངོས་གཞི་སྒྲུབ་པ་ལ་གཞི་དང། 

བསམ་པ། སྦྱོར་བ། མཐར་ཐུག་བཅས་ཚང་དགོས། དཔེར་ན་སྲོག་གཅོད་ལྟ་བུ་ཡིན་ན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྲོག་གཅད་སའི་གཞི་དེ་ཕ་རོལ་པོ་སྲོག་ལྡན་ཞིག་དང་། བསམ་པ་ནི་གསོད་འདོད་ཀྱི་

ཀུན་སློང་སྟེ། དུག་གསུམ་གྱིས་མི་འདྲ་བ་གསུམ་རེད། སྦྱོར་བ་ནི་སྲོག་གཅོད་ནུས་ཀྱི་

ལས༑ སྲོག་གཅོད་པ་པོ་དེ་སྲོག་གཅད་སའི་གང་ཟག་དེ་ལས་རྒྱུད་ཐ་དད་པ་ཞིག་དགོས། 

མཐར་ཐུག་ནི་སྲོག་གི་དབང་པོ་འགགས་པ་དེ་རེད། གསད་ས་དེ་ལས་སོ་སོ་སྔོན་དུ་འཆི་

ན་སྲོག་གཅོད་ཀྱི་ལས་དངོས་གཞི་མ་རྫོགས་པའམ་མཐར་ཐུག་དེ་མ་གྲུབ་པ་རེད། དེ་ལྟ་

བུའི་ལས་ཆ་ཚང་བ་དེ་རང་གིས་ལག་བསྟར་ནས་བྱས་པའམ། གཞན་དུ་བྱེད་དུ་འཇུག་

ནའང་གཅིག་པ་རེད། གཞན་ལ་བྱེད་དུ་འཇུག་ནའང་སྲོག་གཅོད་ཀྱི་ལས་ལམ་མཐར་ཐུག་

ནི་མི་དེ་ཤི་བ་དང་གྲུབ་པ་རེད། གང་ལྟར་ལས་ཀྱི་ལམ་དེ་སོ་སོའ་ིརྒྱུད་ཐོག་ཏུ་ཕ་རོལ་

པོའ་ིསྲོག་གི་དབང་པོ་འགགས་པ་དང་ཆབས་ཅིག་ཏུ་དངོས་སུ་ལག་བསྟར་ནས་གསོད་

མཁན་དང་གསོད་དུ་འཇུག་མཁན་གཉིས་ཀར་མཚུངས་པར་ཐོབ་ཟིན། 

བག་མེད་པའི་དབང་གིས་སྲོག་བཅད་པ་ལ་ཉེས་པ་ཡོད་ཀྱང་སྲོག་གཅོད་ཀྱི་ལས་

ལམ་དངོས་གཞི་ཚང་གི་མེད། དཔེར་ན་ཕར་ཚུར་འགྲོ་བའི་སྐབས་སུ་རྐང་པའི་འོག་ཏུ་

འབུ་སོགས་ཤི་བ་ལྟ་བུ་ལ་སྲོག་གཅོད་ཀྱི་ལས་ལམ་གྱི་ཉེས་པ་མི་ཡོང་། དེ་ལ་ཉེས་པ་མི་

ཡོང་བ་དེ་ཇི་ལྟར་ཡིན་ཞེ་ན། བག་མེད་པའི་བསམ་བློ་མེད་པ་དང་ཡལ་བར་འདོར་བའི་

བསམ་བློ་མེད་པ་ཞིག་དགོས། དཔེར་ན། འབུ་གྲོག་མ་མང་པོ་ཡོད་ས་ལ་དོ་སྣང་མ་བྱས་

པར་སུ་ཤི་ནའང་ཤི་ང་ནི་གོམ་པ་སྤོས་ནས་འགྲོ་གི་ཡིན་སྙམ་པའི་ཡལ་བར་འདོར་བའི་

བློ་ཞིག་ཡོད་ན་སྲོག་གཅོད་ཀྱི་ཉེས་པ་ཡོང་རྒྱུ་རེད། དེ་ནི་སྲོག་གཅོད་འདོད་མེད་ནའང་

སྲོག་གཅོད་འདོད་དང་མཚུངས་པ་རེད། གང་ལྟར་འབུ་དེའི་སྲོག་ལ་བརྩེ་བ་མེད་པ་ཞིག་

ཆགས་པ་རེད། དེ་ནས་འབུ་གསོད་རྒྱུའི་བསམ་བློ་མེད་པར་སོ་སོ་འགྲོ་རྒྱུ་གཅིག་པུའི་

ཆེད་དང་། གལ་ཏེ་ལམ་དུ་འབུ་ཞིག་མཐོང་ན་དེའི་ཐོག་རྡོག་བརྫི་གཏོང་རྒྱུ་མིན་བསམ་

པའི་བློ་ཞིག་ཡོད་ཀྱང་། མ་ཤེས་པར་རྐང་པའི་འོག་ཏུ་ཤི་ན་དེ་ལ་ཁ་ན་མ་ཐོ་བའི་ལས་དེ་

མེད༑ ཁ་ན་མ་ཐོ་བའི་ལས་ཡོང་བ་ལ་བག་མེད་པའམ་ཡལ་བར་འདོར་བའི་བློ་དེ་དགོས། 

གལ་ཏེ་བག་མེད་པའམ་ཡལ་བར་འདོར་བའི་བློ་ཞིག་བྱུང་ན་གཉིད་ཁུག་སྐབས་སུའང་

དུག་སྦྲང་བསད་པ་ལའང་སྲོག་གཅོད་ཀྱི་ལས་བསགས་པ་རེད། འོན་ཀྱང་གཉིད་ཁུག་

སྐབས་སུའང་དུག་སྦྲང་སོགས་མ་ཤི་བའི་ཆེད་དུ་གཟབ་གཟབ་བྱེད་ཀྱི་ཡིན་སྙམ་པའི་བློ་

ཞིག་ཡོད་ན་དུག་སྦྲང་སོགས་ཤི་ན་དེ་ལ་ཉེས་པ་མེད། ད་གཏན་འབེབས་ཀྱི་དུས་ཚོད་དེ་

རྫོགས་སོང་། ཞེས་གསུངས།། །།

(༡༩༩༠ ཕྱི་ཟླ་ ༢ ཚེས་ ༦ ཉིན་སློབ་དཔོན་ཟམ་གདོང་རིན་པོ་ཆེ་མཆོག་གིས་ཝཱ་ཎ་དབུས་བོད་ཀྱི་

གཙུག་ལག་སློབ་གཉེར་ཁང་གི་སློབ་ཕྲུག་བདེ་དོན་ལྷན་ཚོགས་ཀྱི་གོ་སྒྲིག་འོག་རྒྱལ་པོའ་ིཁབ་ཀྱི་

གཞོན་ནུ་དོན་གྲུབ་མགྲོན་ཁང་དུ་སློབ་གཉེར་བ་རྒན་པ་རྣམས་ཀྱི་དགུན་ཆོས་སུ་བསྟན་པ་སྤྱིའི་རྣམ་

གཞག་ཁོངས་གསུངས་པ་ཞིག་ཡིན།)

༄༅།། ད་རིང་རྟེན་འབྲེལ་ཡན་ལག་བཅུ་གཉིས་སྐོར་བཤད་རྒྱུ་རེད། འདིར་དགུན་ཆོས་

ཀྱི་བརྗོད་གཞི་ཁག་འདེམས་སྟངས་ནི་ཐེག་པ་ཐུན་མོང་བའི་སྐོར་དང་། ལྷག་པར་དུ་དེང་

སང་འཛམ་གླིང་གི་ནང་པ་སྤྱི་ཡོངས་ཀྱིས་ཤེས་དགོས་པ་རྣམས་རེད། དེ་འདེམས་དགོས་

པ་དེ་གང་ཡིན་ཞེ་ན། ང་ཚོ་བོད་པ་ཚོའི་ནང་དུ་སྤྱིར་བཏང་ནང་པའི་ཆོས་དང་རིག་གཞུང་

དེ་ཤ གས་ཆེན་པོ་ཡོད་ཀྱང་། དེང་སང་འཛམ་གླིང་སྤྱི་ཡོངས་ཀྱི་ནང་པའི་སྤྱི་ཚོགས་ནང་

འདྲེས་པའི་སྐབས་སུ་སྐབས་རེ་ནང་པའི་གཞི་རིམ་གྱི་གནས་ཚུལ་རྣམས་མ་ཤེས་པར་ངོ་

ཚ་པོ་བྱེད་མཁན་མང་པོ་རེད། གལ་ཏེ་བོད་པའི་ཁྱིམ་པ་ཞིག་ཐ་ཡི་ལེན་ (Thailand) དང་

ཤྲཱི་ལངྐཱ་ (Sri Lanka) ལྟ་བུར་ཕྱིན་ན་ཡུལ་ལུང་དེ་ཚོའི་ནང་པའི་ཁྱིམ་པ་ཞིག་ནང་བཞིན་

རྩ་བ་ནས་བྱེད་ཤེས་ཀྱི་མ་རེད། གཞན་དག་ལྟ་ཞོག །སྐྱབས་འགྲོ་དང་བསླབ་སྡོམ་ཞུ་བའི་

གསོལ་འདེབས་ཙམ་ཡང་འདོན་ཤེས་ཀྱི་མ་རེད། པཱ་ལིའི་སྐད་དུ་འདོན་མ་ཤེས་པ་ལ་ངོ་

ཚ་དགོས་པ་མེད་ཀྱང་། བོད་སྐད་དུ་འདོན་ཤོག་ཟེར་ནའང་འདོན་ཤེས་ཀྱི་མ་རེད། World 

Fellowship of Buddhists ཚོགས་འདུའི་ནང་བོད་པ་དང་། སོག་པོ། འབྲུག་པ་སོགས་

ཐེག་ཆེན་པའི་རྒྱལ་ཁབ་ནས་ཕེབས་པའི་ནང་པ་ཁྱིམ་པ་རྣམས་ཀྱིས་བོད་སྐད་དུ་སྐྱབས་

སྡོམ་གནང་བའི་ཉིན་མོར་ནམ་རྒྱུན་འདོན་པའི་ལུགས་སྲོལ་མེད་ཙང་རྗེས་ཟློས་བྱ་རྒྱུ་

ཙམ་རེད། དེ་བཞིན་འཆར་ཅན་བཤད་པའི་སྡེ་སྣོད་གསུམ་དང་། བསླབ་པ་གསུམ། བདེན་

པ་བཞི། རྟེན་འབྲེལ་ཡན་ལག་བཅུ་གཉིས་སོགས་ཀྱི་རྣམ་གཞག་རྣམས་སྲ་ཐག་ཐག་ཅིག་

གཞན་དག་གིས་བཤད་དུས་ཕར་བཤད་རྒྱུ་ཁག་པོ་ཆགས་བསྡད་པ་ལྟ་བུ་ཡོད། 

དེས་ན་ཁྱེད་རང་ཚོས་ད་ལྟ་བསམ་བློ་གཏོང་དགོས་པ་ཞིག་ལ། ང་ཚོ་ནང་པའི་སྤྱི་

ཚོགས་ནང་ཡོད་པ་ཡིན་ཙང་ནང་པའི་སྤྱི་ཚོགས་གང་དུ་སླེབས་ཀྱང་ནང་པའི་སྤྱི་ཚོགས་

དེ་དང་མཐུན་པའི་བྱ་བ་དེ་དག་བྱེད་ཤེས་པ་དང་། ནང་པས་འཆར་ཅན་བཤད་པའི་གཞི་

རིམ་གྱི་སྐད་ཆ་རྣམས་བཤད་ཤེས་པ་དགོས། སྤྱིར་བཏང་ནང་པའི་སྤྱི་ཚོགས་ནང་གཞི་

རིམ་གྱི་སྐད་ཆ་བཤད་རྒྱུའི་ནང་པའི་ཆོས་ཀྱི་རྣམ་གཞག་ནང་སྐྱབས་གསུམ་དང་། བདེན་

བཞི༑ རྟེན་འབྲེལ། སྡེ་སྣོད་གསུམ། བསླབ་པ་གསུམ་བཅས་མང་ཤོས་རེད། དེ་ནས་མཛད་

པ་བཅུ་གཉིས་ལ་སོགས་པ་དང་། ཐེག་པ་ཐུན་མོང་བའི་མདོ་སྡེ་གང་དང་གང་ཡོད་པ་

རྣམས་མ་ཤེས་ན་ནང་པ་ཡིན་ཞེ་ན་ཡ་མཚན་པོ་ཆགས་རྒྱུ་རེད། ནང་པའི་རབ་བྱུང་ཡིན་

ན་དགེ་ཚུལ་གྱི་བླང་འདས་སོ་དྲུག་སོགས་དང་། དགེ་སློང་གི་ཁྲིམས་ཉིས་བརྒྱ་ལྔ་བཅུ་

རྩ་གསུམ་གྱི་རྣམ་གཞག་རྣམས་མ་ཤེས་ན་དགེ་སློང་གཞན་དང་མཉམ་དུ་འགྲོ་དུས་ངོ་ཚ་

པོ་ཡོད་རེད། ཐེག་ཆེན་པའི་དགེ་སློང་འདུལ་བ་ལ་སློབ་གཉེར་བྱས་པ་ཞིག་ཐེག་དམན་

གྱི་དགེ་སློང་དང་མཉམ་དུ་འགྲོ་ན་ཁོང་ཚོའི་འདུལ་བའི་ཤེས་ཚད་ལས་ང་ཚོའི་འདུལ་བའི་

ཤེས་ཚད་མཐོ་བ་རེད། འདུལ་བའི་སློབ་གཉེར་མ་བྱས་པའི་ང་ཚོའི་དགེ་སློང་ཞིག་ཡིན་

ན་ཁོང་ཚོས་འདུལ་བ་བཤད་སྐབས་ང་ཚོས་ཏག་ཏག་ཕར་བཤད་རྒྱུ་མེད་ན། བོད་ལ་

འདུལ་བ་མེད་པ་དང་། བོད་པའི་གྲྭ་པས་འདུལ་བ་མི་ཤེས་པ། བོད་ཀྱི་སྡོམ་རྒྱུན་དེ་རྣམ་

དག་མིན་ཞེས་པ་སོགས་མང་པོ་ཞིག་ཡོང་བ་རེད། དེང་སང་བོད་ཀྱི་པཎ་ཆེན་སྡོམ་རྒྱུན་

དང་བླ་ཆེན་སྡོམ་རྒྱུན་གཉིས་ནས་བླ་ཆེན་གྱི་སྡོམ་རྒྱུན་དེ་རྣམ་དག་མ་ཡིན་པའི་འདོད་པ་

ཤགས་ཆེན་པོ་བཤད་ཀྱི་ཡོད། གཙོ་བོ་ནི་རྒྱ་དམར་གྱིས་བར་ལམ་ཆེད་དུ་མངགས་ནས་

དྲིལ་བསྒྲགས་བྱས་པ་ཞིག་ཡིན་སྲིད། དེ་བཞིན་ཐེག་དམན་གྱི་ལུང་པ་མང་པོའ་ིནང་པཎ་

ཆེན་གྱི་སྡོམ་རྒྱུན་ཡོད་པ་དེ་མ་ཤེས་པར་བླ་ཆེན་གྱི་སྡོམ་རྒྱུན་ནང་དགེ་སློང་གྲངས་མ་

ཚང་བ་སོགས་ཀྱི་སྐྱོན་བཏགས་ནས་རྣམ་དག་མིན་པ་བཤད་ཀྱི་ཡོད། 

གཞི་ཐམས་ཅད་ཡོད་པར་སྨྲ་བའི་སྡེ་པའི་རྒྱུན་འཛིན་གྱི་སྡོམ་རྒྱུན་ཡོད་པ་དེ་ང་ཚོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བོད་པ་དང་སོག་པོ་མ་གཏོགས་མེད། དེའི་ནང་ལ་དྭགས་དང་། འབྲས་ལྗོངས། འབྲུག་

ཡུལ་བཅས་གཏོགས་པ་རེད། ཉི་ཧོང་ནང་ཐེག་ཆེན་ཡོད་ཟེར་ཡང་སྡོམ་རྒྱུན་ནི་མེད། རྒྱ་

ནག་གི་ནང་དེང་སང་གསོལ་བ་དང་གཞིའི་ལས་ཀྱི་སྒོ་ནས་བསྙེན་པར་རྫོགས་པའི་ཉེས་

མེད་ཕུན་ཚོགས་ཀྱི་དགེ་སློང་གི་སྡོམ་རྒྱུན་ཡོད་མེད་དྭོགས་གཞི་རེད། དེར་བརྟེན་དེ་

ཚོའི་ནང་པའི་སྤྱི་ཚོགས་དང་འདྲེས་དགོས་དུས་ནང་པའི་སྤྱི་ཚོགས་ཀྱིས་འཆར་ཅན་

བཤད་རྒྱུའི་སྐད་ཆ་རྣམས་ཤེས་དགོས། ཐེག་དམན་གྱི་ལུང་པའི་ནང་ཁོང་ཚོས་མང་ཤོས་

བཤད་རྒྱུ་ནི་བྱང་ཕྱོགས་སོ་བདུན་དེ་རེད། དེས་ན་བྱང་ཕྱོགས་སོ་བདུན་གྱི་རྣམ་གཞག་

དང་༑ དེའི་ཐོག་ཏུ་སེམས་དང་སེམས་བྱུང་གི་རྣམ་གཞག །ལས་འབྲས་ཀྱི་རྣམ་གཞག་

བཅས་ཤེས་ན་དེང་སང་མཁས་པ་ཆེན་པོ་ཡིན་ཟེར་མཁན་གྱི་མི་དང་མཉམ་དུ་འདྲ་མཉམ་

བྱས་ནས་སྐད་ཆ་བཤད་ཆོག་གི་རེད། དཔེར་ན། གདན་ས་ཁག་ཏུ་ལོ་གཉིས་གསུམ་

ཞིག་དཔེ་ཆ་བལྟས་ནས་སེམས་དང་སེམས་བྱུང་ཨའུ་ཙམ་ཤེས་པ་དང་། དེ་ནས་མཛོད་

ཕྲན་བུ་ཤེས་པ། བྱང་ཕྱོགས་སོ་བདུན་གྱི་གྲངས་འདྲེན་རྣམས་བློ་ལ་ཡོད་པ་བཅས་བྱུང་

ན་ཐེག་དམན་གྱི་ལུང་པ་ལ་མཁས་པ་ཆེན་པོ་ཆགས་ཚར་བ་རེད། 

རྟེན་འབྲེལ་ཡན་ལག་བཅུ་གཉིས་ཀྱི་རྣམ་གཞག་དེ་ཐེག་པ་ཐུན་མོང་བའི་ནང་གལ་

ཆེ་ཤོས་ཤིག་རེད། ང་ཚོ་བོད་པ་དང་བོད་རིགས་ཀྱི་ནང་པ་དཔེ་ཆ་ལྟ་མཁན་ཞིག་ཡིན་

ན་དྲག་གི་རེད། འོན་ཀྱང་གཞུང་ཆེན་མོ་ལ་སློབ་སྦྱོང་བྱེད་མཁན་ཞིག་མིན་ན་རྟེན་འབྲེལ་

ཡན་ལག་བཅུ་གཉིས་ཀྱི་གྲངས་ཀའང་སྐྱོར་རྒྱུ་མེད་པ་ཡོང་གི་ཡོད། རྟེན་འབྲེལ་ཡན་

ལག་བཅུ་གཉིས་དེ་སྤྱིར་བཏང་ཧ་ཅང་རྒྱ་ཆེན་པོ་རེད། ང་ཚོ་གྲྭ་སར་དཔེ་ཆ་བལྟས་པའི་

སྐབས་སུ་དེའི་སྐོར་གཙོ་ཆེ་བ་མངོན་རྟོགས་རྒྱན་སྐབས་ལྔ་པའི་སྐབས་སུ་ལྟ་བ་རེད། 

གཞུང་དེ་ལས་སླ་པོ་ཞིག་མེད། ཁྱེད་རང་ཚོ་འཛིན་གྲྭའི་ནང་བསླབས་པ་རྣམས་མདོར་

བསྡུས་ནས་ངེས་བདེ་བ་བྱས་ན། རྟེན་འབྲེལ་ཡན་ལག་བཅུ་གཉིས་ཀྱི་གྲངས་དང་ངོ་

བོ༑ དེ་དག་ཡན་ལག་གི་སྒོ་ནས་སྡུད་སྟངས། ངོ་བོའ་ིསྒོ་ནས་སྡུད་སྟངས། ཚེ་ཇི་ཙམ་ལ་



རྟེན་འབྲེལ་ཡན་ལག་བཅུ་གཉིས།

རྫོགས་པ་རྣམས་ཤེས་དགོས། 

སྤྱིེར་བཏང་རྟེན་འབྲེལ་ཞེས་པ་ཐེག་ཆེན་གྱི་ལུགས་ལ། དབུ་མ་རྩ་ཤེས་ལས། གང་

གིས་རྟེན་ཅིང་འབྲེལ་བར་འབྱུང་།། འགག་པ་མེད་པ་སྐྱེ་མེད་པ།། ཞེས་ཆོས་ཐམས་ཅད་

རྟེན་འབྲེལ་ཡིན་ཞེས་པ་དེ་ལྟོས་པའམ་བརྟེན་ནས་གྲུབ་པ་ལ་བཤད་པ་ན། ཡན་ལག་བཅུ་

གཉིས་དེ་རྒྱ་ཆུང་ཆུང་ཆགས་པ་རེད། དེ་ནི་འཁོར་བར་འཇུག་པ་དང་ལྡོག་པའི་རིམ་པའི་

དབང་དུ་བྱས་པ་རེད། སྤྱིར་ཆོས་ཐམས་ཅད་རྟེན་འབྲེལ་ཡིན་ཞེས་བརྗོད་སྐབས་ཡན་

ལག་བཅུ་གཉིས་ལ་ལམ་སེང་གོ་མི་ཐུབ། བརྟེན་ནས་བཏགས་པའམ་བརྟེན་ནས་གྲུབ་

པ་ཞིག་ལ་རྟེན་འབྲེལ་ཞེས་བརྗོད་པ་ན། རང་གི་ངོ་བོའ་ིསྒོ་ནས་ཚུགས་ཐུབ་ཏུ་མ་གྲུབ་

པ་རེད། གྲུབ་མཐའ་འོག་མའི་ལུགས་ལ་ཆོས་ཐམས་ཅད་རྟེན་འབྲེལ་མ་ཡིན་པའི་དབང་

དུ་བཏང་ནའང་། རྒྱུ་རྐྱེན་ལ་བརྟེན་ནས་བྱུང་བའི་འདུས་བྱས་རྣམས་རྟེན་འབྲེལ་དུ་གྱུར། 

དེས་ན་རྟེན་འབྲེལ་ཡན་ལག་བཅུ་གཉིས་ལས་གཞན་པའི་རྟེན་འབྲེལ་མང་པོ་བཤད་རྒྱུ་

ཡོད༑ འཕགས་པ་གནས་བརྟན་སྡེ་པའི་ལུང་པའི་ནང་རྟེན་འབྲེལ་ཞེ་ན་རྟེན་འབྲེལ་ཡན་

ལག་བཅུ་གཉིས་ལ་ལམ་སེང་གོ་བ་མ་གཏོགས། དེ་ལས་གཞན་པའི་རྟེན་འབྲེལ་འདུས་

བྱས་ཐམས་ཅད་ཀྱི་སྟེང་དུ་སྦྱར་ནས་རྒྱ་ཆེན་པོ་ཞིག་བཤད་རྒྱུ་ཡོད་པ་དང་། བརྟེན་ནས་

གྲུབ་ཚུལ་དང་ལྟོས་ནས་གྲུབ་ཚུལ་གྱི་རྣམ་གཞག་རྣམས་གྲགས་ཆེ་བ་མེད།

རྟེན་འབྲེལ་ཡན་ལག་བཅུ་གཉིས་སྐོར་མདོར་བསྡུས་ནས་བཤད་པ་ལ་ཐོག་མར་

ཡན་ལག་བཅུ་གཉིས་པོ་དེ་གང་ཡིན་ཞེ་ན། མ་རིག་པ་དང་། འདུ་བྱེད་ཀྱི་ལས། རྣམ་

ཤེས༑ མིང་གཟུགས། སྐྱེ་མཆེད། རེག་པ། ཚོར་བ། སྲེད་པ། ལེན་པ། སྲིད་པ། སྐྱེ་བ། 

རྒ་ཤི་བཅས་ཡིན། 

མ་རིག་པ་ནི་འཁོར་བའི་རྩ་བར་གྱུར་པ་དེ་རེད། དེ་ནི་གོ་བ་རགས་པ་ཙམ་བྱས་ན། 

དངོས་པོའ་ིགནས་ལུགས་མཐོང་བ་ལ་སྒྲིབ་པར་བྱེད་མཁན་དེ་རེད། ཡུལ་གྱི་དངོས་པོ་

གསལ་དུ་མི་འཇུག་མཁན་གྱི་མུན་པ་དང་མཚུངས་པ་དེ་མ་རིག་པ་རེད། མ་རིག་པ་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དབྱེ་ན། ལས་རྒྱུ་འབྲས་ལ་རྨོངས་པའི་མ་རིག་པ་དང་། དེ་ཁོ་ན་ཉིད་ལ་རྨོངས་པའི་མ་

རིག་པ་བཅས་གཉིས་རེད། ལས་རྒྱུ་འབྲས་ལ་རྨོངས་པའི་མ་རིག་པ་ནི་རགས་པ་ཞིག་

དང་༑ དེ་ཁོ་ན་ཉིད་ལ་རྨོངས་པའི་མ་རིག་པ་ནི་དེ་ལས་ཕྲན་བུ་ཕྲ་བ་ཞིག་རེད། ལས་རྒྱུ་

འབྲས་ལ་རྨོངས་པའི་མ་རིག་པ་ལ་ལྷན་སྐྱེས་དང་ཀུན་བཏགས་གཉིས་ཡོད། དེ་བཞིན་དེ་

ཁོ་ན་ཉིད་ལ་རྨོངས་པའི་མ་རིག་པ་ལའང་ལྷན་སྐྱེས་དང་ཀུན་བཏགས་གཉིས་ཡོད། ལས་

རྒྱུ་འབྲས་ལ་རྨོངས་པའི་མ་རིག་པ་ལྷན་སྐྱེས་དེ་ཇི་ལྟར་ཡིན་ཞེ་ན། ང་ཚོ་ཚང་མའི་རྒྱུད་

ལ་ལས་འབྲས་ཀྱི་རྣམ་གཞག་ལ་གོ་བ་ཙམ་ཆགས་ནའང་། ལས་འབྲས་ཀྱི་རྣམ་གཞག་

ཡག་པོ་རྟོགས་མེད་པར་བརྟེན། ལས་འབྲས་ལ་དེ་ཙམ་བརྩི་པོ་མེད། དེ་ནི་ལས་འབྲས་

ལ་རྨོངས་པའི་མ་རིག་པ་ལྷན་སྐྱེས་ཡོད་པའི་རྟགས་རེད། འོན་ཀྱང་ང་ཚོ་ལ་ལས་རྒྱུ་

འབྲས་ལ་རྨོངས་པའི་མ་རིག་པ་ཀུན་བཏགས་དེ་མེད་པའི་རེ་བ་ཡོད་རེད། ཀུན་བཏགས་

ནི་གྲུབ་མཐས་སྒྲོ་བཏགས་པའི་ལས་རྒྱུ་འབྲས་མེད་པར་འདོད་པ་དེ་རེད། དེ་མིན་ངམ་

ངམ་ཤ གས་ཤ གས་ཀྱིས་སྐྱེ་བའི་ལས་རྒྱུ་འབྲས་ལ་རྨོངས་པ་དེ་མ་རིག་པ་ལྷན་སྐྱེས་དེ་

རེད༑ དེའི་རྟགས་མཚན་ནི་བཀའ་གདམས་པ་གོང་མ་ཚོས་དེང་སང་གི་མི་ལ་སངས་

རྒྱས་ལས་ཀྱང་མོ་མ་ཞིག་གཙོ་ཆེ་ཞེས་གསུངས་པ་དེ་རེད། མོ་མ་དེ་ཚོས་འདི་ལོ་འཚུབ་

པོ་འདུག །སྒྲོལ་མ་སྟོང་ཚར་འདོན་དགོས་ཞེས་བཤད་ན་ལམ་སེང་དེ་འདོན་ཐབས་བྱས་

པ་རེད། འོན་ཀྱང་སངས་རྒྱས་ཀྱིས་དགེ་བ་སྒྲུབ་ན་བདེ་བ་ཡོང་བ་དང་། མི་དགེ་བ་བྱེད་

ན་སྡུག་བསྔལ་ཡོང་ཞེས་ལུང་བསྟན་ཐོག་མ་ནས་བརྒྱབས་ཟིན་ཡང་། ལུང་བསྟན་དེ་ལ་

ང་ཚོ་སེམས་ཁྲལ་ཙམ་ཡང་བྱེད་ཀྱི་མེད། དེས་ན་ང་ཚོ་ལ་སངས་རྒྱས་ཀྱི་གསུང་དེ་ལས་

མོ་མ་དེས་ལབ་པ་དེ་རྩ་ཆེ་བ་དང་ཛ་དྲག་པ་ཡོད། དེ་ནི་ང་ཚོ་ལ་ལས་འབྲས་ལ་རྨོངས་

པའི་མ་རིག་པ་ཡོད་པའི་རྟགས་རེད། དེ་ཁོ་ན་ཉིད་ལ་རྨོངས་པའི་མ་རིག་པ་ནི་གཞིའི་

གནས་ལུགས་ཇི་ལྟ་བ་མ་མཐོང་བ་དེ་རེད། དེ་ནི་ཇི་ལྟར་ཡོད་པ་བཞིན་ངོ་མ་འཕྲོད་པ་

རེད༑ གང་ལྟར་སྒྲོ་བཏགས་པའམ་སྐུར་བ་འདེབས་པ་ཅི་རིགས་ཐོག་ནས་འགྲོ་བ་རེད། 



རྟེན་འབྲེལ་ཡན་ལག་བཅུ་གཉིས།

དེ་ལྟ་བུའི་མ་རིག་པ་དེས་ལས་བསགས་ཤིང་། མ་རིག་པ་དེའི་དབང་གིས་རང་ཕྱོགས་

པ་ཆགས་པ་དང་། ཡིད་དུ་འོང་བ་ལ་འོང་ཚད་ལས་འདས་པའི་སྒྲོ་བཏགས་ནས་དེ་ལ་

ཆགས་པ། ཡིད་དུ་མི་འོང་བ་ལ་ཚད་ལས་འདས་པའི་སྒྲོ་བཏགས་ནས་དེ་ལ་སྡང་བ། 

ཡོད་པ་ལ་མེད་པའི་སྐུར་བ་བཏབ་ནས་དེ་ལ་ལོག་ལྟ། མེད་པ་ལ་ཡོད་པའི་སྒྲོ་བཏགས་

ནས་དེ་ལ་ལོག་ལྟ་སྐྱེ་བ་སོགས་ཀྱི་ཐོག་ནས་བསོད་ནམས་དང་བསོད་ནམས་མ་ཡིན་

པའི་ལས་མང་པོ་བསགས་པ་རེད། 

དེ་ལྟ་བུའི་མ་རིག་པས་ཀུན་ནས་བསླངས་ཏེ་བསགས་པའི་ལས་ལ་གཉིས་པ་འདུ་

བྱེད་ཀྱི་ལས་ཟེར། རྩ་བའི་ལས་ལ་སངས་རྒྱས་ཀྱི་འཕྲིན་ལས་ཀྱང་ཡོད་རེད། དེ་དག་

ནི་མ་རིག་པས་ཀུན་ནས་མི་བསླངས་པ་ཡིན་ཙང་། ཡན་ལག་བཅུ་གཉིས་ཀྱི་ནང་ཚན་

དུ་གྱུར་པའི་འདུ་བྱེད་ཀྱི་ལས་དེ་མི་ཆགས། མ་རིག་པའི་གཞན་དབང་དུ་སོང་བའི་གང་

ཟག་གིས་དགེ་བ་བྱེད་ནའང་དགེ་བའི་ལས་ཀྱི་ལམ་དེ་འདུ་བྱེད་ཀྱི་ལས་དེ་རེད་ལ། མི་

དགེ་བ་བྱེད་ནའང་མི་དགེ་བའི་ལས་ཀྱི་ལམ་དེའང་འདུ་བྱེད་ཀྱི་ལས་དེ་རེད། འདུ་བྱེད་ཀྱི་

ལས་ལ་དབྱེ་ན། བསོད་ནམས་ཀྱི་ལས་དང་བསོད་ནམས་མ་ཡིན་པའི་ལས་གཉིེས་སམ། 

མི་གཡོ་བའི་ལས་དང་བཅས་གསུམ་དུ་དབྱེ་བ་དང་། ཡང་ན་དགེ་བའི་ལས་དང་མི་དགེ་

བའི་ལས་གཉིས་རེད། ལས་ཀྱི་མཐར་ཐུག་གྲུབ་དུས་བསགས་པ་ཟེར། དཔེར་ན། སྲོག་

གཅོད་པ་ཡིན་ན་ཕ་རོལ་པོའ་ིསྲོག་གི་དབང་པོ་འགགས་པ་ན་ལས་བསགས་ཟིན་པ་རེད། 

དེ་བཞིན་དགེ་བ་བྱེད་པ་དཔེར་ན་སྦྱིན་པ་བཏང་ན་དགེ་བའི་བྱ་བ་རྫོགས་པའི་སྐབས་སུ་

ལས་ཀྱི་མཐར་ཐུག་གྲུབ་པ་རེད། ཡིན་ནའང་དེ་ལ་ལམ་སེང་འབྲས་བུ་མི་སྨིན། གང་ལྟར་

ལས་ཀྱི་ངོ་བོ་གྲུབ་ནས་འབྲས་བུ་མ་སྨིན་གྱི་བར་དུ་དེ་གང་དུ་བསྡད་ཀྱི་རེད་ཅེ་ན། དེ་ནི་

རྣམ་ཤེས་ཀྱི་སྟེང་དུ་བསྡད་པ་རེད། 

རྣམ་ཤེས་ཞེས་པ་སྐབས་འདིར་གཙོ་ཆེ་ཤོས་ནི་ལས་འབྲས་ཀྱི་རྟེན་གཞིར་གྱུར་པའི་

བདག་དེ་རེད། དེ་ནི་ཐལ་འགྱུར་བ་ལྟར་ན་ང་ཙམ་དེ་རེད། ཀུན་གཞི་འདོད་པའི་ལུགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལྟར་ན་སྐབས་འདིའི་ཡན་ལག་བཅུ་གཉིས་ཀྱི་ནང་ཚན་དུ་གྱུར་པའི་རྣམ་ཤེས་དེ་ཀུན་གཞི་

ལ་འཇོག་དགོས། ཀུན་གཞི་མི་འདོད་པའི་ལུགས་ལྟར་ན་མཚན་གཞི་ཡིད་ཀྱི་རྣམ་ཤེས་

སམ་དྲུག་པ་ཡིད་ཀྱི་རྣམ་ཤེས་དེ་རེད། དེ་ནི་ཚེ་འདི་ནས་སྐྱེ་བ་ཕྱི་མར་འགྲོ་མཁན་དང་། 

ཚེ་སྔ་མ་ནས་སྐྱེ་བ་འདིར་ཡོང་མཁན། སྐྱེ་བ་སྔ་ཕྱི་བར་གསུམ་དུ་ཁྱབ་པའི་གང་ཟག་གི་

མཚན་གཞིར་གྱུར་པའི་བདག་དེ་ལ་དབུ་མ་རང་རྒྱུད་པས་མཚན་གཞི་ཡིད་ཀྱི་རྣམ་ཤེས་

ཟེར༑ དེ་ལྟ་བུའི་རྣམ་ཤེས་ལ་ལས་ཀྱི་བག་ཆགས་ཇི་ལྟར་བཞག་ཅེ་ན། ལས་ཀྱི་ངོ་བོ་

རྫོགས་པ་དང་མཉམ་དུ་ལས་དེའི་འབྲས་བུ་འབྱིན་པའི་ནུས་པ་དེ་ཤོག་བུ་ལ་སྣུམ་ཐིམས་

ན་ཤོག་བུ་དང་སྣུམ་ལ་དབྱེ་བ་ཕྱེ་རྒྱུ་མེད་པ་བཞིན་རྣམ་ཤེས་ཀྱི་སྟེང་དུ་བཞག་པ་རེད། དེ་

ལྟ་བུའི་གཞག་ས་དེ་ལ་རྣམ་ཤེས་ཟེར། རྣམ་ཤེས་དེ་མེད་ན་ལས་འགགས་ནས་འབྲས་བུ་

མ་སྨིན་བར་དུ་མཚམས་སྦྱོར་མཁན་མེད་པར་གྱུར། ལས་གསོག་པ་པོ་དང་འབྲས་བུ་མྱོང་

བ་པོ་གཉིས་གང་ཟག་གཅིག་གི་ཐོག་འབབ་དགོས་པ་དེ་རྣམ་ཤེས་དེའི་དབང་གིས་རེད། 

རྣམ་ཤེས་དེ་ལ་རྒྱུ་དུས་ཀྱི་རྣམ་ཤེས་དང་འབྲས་དུས་ཀྱི་རྣམ་ཤེས་བཅས་གཉིས་ཡོད། རྒྱུ་

དུས་ཀྱི་རྣམ་ཤེས་ནི་ད་ལྟ་ང་ཚོ་ལས་བསགས་ནས་བག་ཆགས་བཞག་པའི་སྐབས་ཀྱི་

རྣམ་ཤེས་དེ་རེད། འབྲས་དུས་ཀྱི་རྣམ་ཤེས་ནི་བག་ཆགས་བཞག་པའི་ལས་དེའི་འབྲས་བུ་

མྱོང་བའི་སྐབས་སུ་ཡོད་པའི་རྣམ་ཤེས་དེ་རེད། དེ་གཉིས་ནི་གང་ཟག་གཅིག་རེད། དེས་

ན་གཞན་གྱིས་བསགས་པ་ལ་གཞན་གྱིས་བཟའ་བའི་ཉེས་པ་དེ་ཡོང་གི་མེད། 

དེ་ནས་མིང་གཟུགས་རེད། མིང་ཞེས་པ་ནི་གཟུགས་ཕུང་མིན་པའི་ཕུང་པོ་བཞི་པོ་དེ་

རེད༑ གཟུགས་ཞེས་པ་ནི་གཟུགས་ཀྱི་ཕུང་པོ་དེ་རེད། ཕུང་པོ་ལྔ་པོ་གྲུབ་པའི་སྐབས་སུ་

ཤེས་པའི་ཆ་ལ་མིང་དང་། གཟུགས་ཀྱི་ཆ་ལ་གཟུགས་བཞག་པ་རེད། དེས་ན་གཟུགས་མེད་

ལ་སྐྱེ་བ་ལེན་པའི་སྐབས་སུ་མིང་གཟུགས་མེད་དམ་ཞེ་ན། གཟུགས་མེད་ལ་གཟུགས་ཀྱི་

ཕུང་པོ་མེད་ཀྱང་། གཟུགས་ཀྱི་ས་བོན་ཡོད་ཅིང་། རྗེས་སུ་འདོད་པ་ལ་སྐྱེ་སྐབས་གཟུགས་

འགྲུབ་པའི་ནུས་པ་དེ་ལ་མིང་གཟུགས་ཀྱི་ཆ་ཤས་སུ་གྱུར་པའི་གཟུགས་དེ་འཇོག །



རྟེན་འབྲེལ་ཡན་ལག་བཅུ་གཉིས།

སྐྱེ་མཆེད་ནི་མིག་སོགས་སྐྱེ་མཆེད་དྲུག་པོ་དེ་རེད། དེ་ནི་སྐྱེ་ཞིང་འཕེལ་བར་བྱེད་

པའི་ངོ་བོ་ཅན་གྱི་ཆོས་ཤིག་ཡིན་ཙང་སྐྱེ་མཆེད་ཅེས་བརྗོད། རེག་པ་ནི་ཡུལ་དང་དབང་

པོ་རྣམ་ཤེས་གསུམ་འདུས་ནས་ཡིད་དུ་འོང་དང་མི་འོང་བར་མ་བཅས་ཡོངས་སུ་སྤྱོད་

པར་བྱེད་པ་དེ་ལ་རེག་པ་ཟེར། ཡུལ་དབང་རྣམ་ཤེས་གསུམ་ནི་མིག་ཤེས་ལྟ་བུར་མཚོན་

ན༑ ཡུལ་ནི་གཟུགས་དང་། དབང་པོ་ནི་མིག་གི་དབང་པོ། རྣམ་ཤེས་ནི་དེ་ལ་བརྟེན་པའི་

ཤེས་པ་བཅས་གསུམ་པོ་འདུས་ཏེ་རེག་པ་ན་ཚོར་བ་སྐྱེ། གང་ལྟར་རེག་པ་དེས་ཚོར་བ་

དྲངས་པ་རེད། དེས་ན་ཡིད་དུ་མི་འོང་བ་ལ་རེག་པ་ལས་བྱུང་བའི་ཚོར་བ་སྡུག་བསྔལ་

དང་༑ ཡིད་དུ་འོང་བ་ལ་རེག་པ་ལས་བྱུང་བའི་ཚོར་བ་བདེ་བ། བར་མ་ལ་རེག་པ་ལས་

བྱུང་བའི་ཚོར་བ་བཏང་སྙོམས་བྱུང་། ཚོར་བ་དེས་སྲེད་པ་དྲངས་ཤིང་། སྲེད་པ་ནི་བརྐམ་

པའམ་ཆགས་པ་རེད། སྲེད་པ་ནི་ཡིད་དུ་འོང་བ་ལ་མི་འབྲལ་བར་འདོད་པ་དང་། ཡིད་

དུ་མི་འོང་བ་ལ་འབྲལ་བར་འདོད་པ་རེད། སྲེད་པ་ལ་དབྱེ་ན་འདོད་པའི་སྲེད་པ་དང་། 

གཟུགས་ཀྱི་སྲེད་པ། གཟུགས་མེད་ཀྱི་སྲེད་པ་བཅས་ཁམས་གསུམ་གྱི་སྲེད་པ་གསུམ་

རེད༑ དེ་ནས་ལེན་པ་རེད། དེ་ནི་ཆགས་པའི་ངོ་བོ་ཞིག་རེད། དེ་ནི་ཡུལ་རྣམ་པ་བཞི་ལ་

ཀུན་ནས་ཆགས་པ་རེད། སྲེད་པ་དེ་བརྐམ་པ་རེད། ལེན་པ་ནི་འཐོབ་པར་བྱེད་པའི་འདུན་

པ་དེ་རེད། དེ་ལ་འདོད་པ་ཉེར་ལེན་དང་། ལྟ་བ་ཉེར་ལེན། ཚུལ་ཁྲིམས་བརྟུལ་ཞུགས་ཉེར་

ལེན༑ བདག་ཏུ་སྨྲ་བ་ཉེ་བར་ལེན་པ་བཅས་བཞི་རེད། དེ་ལས་ཕལ་མོ་ཆེ་ནི་འདོད་པ་ཉེ་

བར་ལེན་པ་རེད། གཞན་རྣམས་ནི་གྲུབ་མཐའ་ལ་བློ་ཁ་ཕྱོགས་པ་དང་། ཁམས་གོང་མའི་

གནས་སྐབས་ཀྱི་སྐད་ཆ་རེད། གང་ལྟར་ལེན་པ་ཞེས་པ་ནི་སྲེད་པ་དེས་གང་འདོད་པ་

དང་མི་འདོད་པ་ཐ་དད་འབྱེད་པ་དེ་ཉེ་བར་ལེན་པའི་ཐབས་ཤེས་བྱེད་མཁན་གྱི་བློ་དེ་ལ་

ཟེར༑ དེ་ལྟར་ལེན་པ་དེ་ལ་བརྟེན་ནས་སྲིད་པ་གྲུབ་པ་རེད། དེ་ནི་འབྲས་བུའི་མིང་རྒྱུ་ལ་

བཏགས་པ་རེད། གང་ལགས་ཤེ་ན། གཉིས་པ་འདུ་བྱེད་ཀྱི་ལས་ཀྱིས་རྣམ་ཤེས་ཀྱི་སྟེང་

དུ་བཞག་པའི་བག་ཆགས་ལ་སྲེད་པ་དང་ལེན་པས་གསོས་བཏབ་ནས་ཡང་སྲིད་ཕྱི་མ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཕེན་བྱེད་ཀྱི་ནུས་པ་མཐུ་ཅན་དུ་ཆགས་པ་དེ་ལ་སྲིད་པ་ཟེར། དེ་ལ་བརྟེན་ནས་སྐྱེ་བ་

ལ་ཉིང་མཚམས་སྦྱར་བ་དེ་ལ་སྐྱེ་བ་ཟེར། ཉིང་མཚམས་སྦྱར་བ་ཞེ་ན་སྐྱེ་བའི་གནས་གང་

ཡང་རུང་བ་ཞིག་གི་ནང་ཞུགས་པ་དེ་རེད། དཔེར་ན། མངལ་སྐྱེས་ཡིན་ན་ཕ་མའི་ཁུ་ཁྲག་

འདུས་པའི་དབུས་སུ་རྣམ་ཤེས་ཞུགས་པ་དང་། དེ་ནི་བར་སྲིད་འགགས་ནས་སྐྱེ་བའི་

སྲིད་པ་ལ་ཞུགས་པ་རེད། དེ་བཞིན་གཟུགས་དང་གཟུགས་མེད་ཀྱི་སྐྱེ་བ་ཡིན་ན། གལ་

ཏེ་བརྫུས་སྐྱེས་ཡིན་ན་སྐྱེ་སྲིད་དེའི་ནང་འཛུལ་ནས་ཕུང་པོ་གྲུབ་པ་དང་། སྒོང་སྐྱེས་ཡིན་

ན་སྒོ་ངའི་ནང་ཞུགས་པ། དྲོད་སྐྱེས་ཡིན་ན་དྲོད་ལ་བརྟེན་ནས་ཕུང་པོ་གྲུབ་པ་བཅས་རེད། 

སྤྱིར་སྐྱེ་གནས་ལ་བརྫུས་སྐྱེས་དང་། སྒོང་སྐྱེས། མངལ་སྐྱེས། དྲོད་སྐྱེས་བཅས་བཞི་རེད། 

བརྫུས་ཏེ་སྐྱེས་པ་ནི་ལྷ་དང་། དམྱལ་བ། འཇིག་རྟེན་གྱི་ཡི་དྭགས་མང་པོ། གཟུགས་ཀྱི་

ཁམས་ཀྱི་གང་ཟག །གཟུགས་མེད་ཀྱི་ཁམས་ཀྱི་གང་ཟག་བཅས་རེད། དེ་དག་སྐྱེ་བ་

བླངས་པ་དང་ཆབས་ཅིག་ཏུ་ཕུང་པོ་ཡོངས་སུ་རྫོགས་པ་གྲུབ་པ་རེད། གང་ལྟར་རིམ་

པ་བཞིན་བརྒྱུད་མི་དགོས་པར་ཧོབ་སྟེ་གྲུབ་པ་ཡིན། དེ་ནས་རྒ་ཤི་ནང་རྒ་བ་དང་ཤི་བ་

ཞེས་དོན་གཉིས་ཡོད་ཀྱང་། གཉིས་ཀ་འཇིག་པའི་ཆོས་ཅན་ཡིན་ཙང་འདིར་གཅིག་ཏུ་

བགྲངས། རྒ་བ་ནི་གང་བླངས་པའི་ཕུང་པོ་འགྱུར་བ་དེ་རེད། དཔེར་ན། སྐྱེ་གནས་ལ་ཉིང་

མཚམས་སྦྱར་བའི་སྐབས་སུ་བླངས་པའི་ཕུང་པོ་དེ་སྐད་ཅིག་གཉིས་པ་ཇི་མ་ཇི་བཞིན་མི་

གནས་པར་སྐད་ཅིག་རེ་རེ་བཞིན་འགྱུར་བ་ཡིན་ཙང་རྒ་བ་རེད། ཤི་བ་ནི་རིགས་འདྲའི་

ཕུང་པོའ་ིརྒྱུན་འདོར་བ་ལ་ཟེར། ད་ལྟ་ང་ཚོས་མིའི་ཕུང་པོ་བླངས་པ་དེའི་རྒྱུན་མ་འདོར་

གྱི་བར་དུ་ག་ལེར་རྒས་པར་བརྟེན་རྒ་བ་དང་། མིའི་ཕུང་པོ་དེའི་རྒྱུན་དོར་ནས་རྣམ་ཤེས་

འཕོ་བའི་སྐབས་སུ་ཤི་བ་རེད། 

དེ་ལྟ་བུའི་རྟེན་འབྲེལ་ཡན་ལག་བཅུ་གཉིས་པོ་དེ་གྲུབ་པའི་རིམ་པ་ཇི་ལྟར་ཡིན་ཞེ་ན། 

ཐོག་མ་མ་རིག་པས་ཀུན་ནས་བསླངས་ཏེ་གཉིས་པ་འདུ་བྱེད་ཀྱི་ལས་བསགས། གཉིས་

པ་འདུ་བྱེད་ཀྱི་ལས་བསགས་པ་དེ་གསུམ་པ་རྣམ་ཤེས་ཀྱི་སྟེང་དུ་བག་ཆགས་བཞག་པ་



རྟེན་འབྲེལ་ཡན་ལག་བཅུ་གཉིས།

རེད༑ གསུམ་པོ་དེའི་བར་དུ་རྒྱུ་ཆའམ་ས་བོན་ལྟ་བུ་དེ་གྲུབ་པ་རེད། དེ་ལྟར་རྣམ་ཤེས་ཀྱི་

སྟེང་དུ་བག་ཆགས་བཞག་པའི་ལས་དེ་ལ་འཆི་ཁར་བརྒྱད་པ་སྲེད་པ་དང། དགུ་པ་ལེན་

པ༑ བཅུ་པ་སྲིད་པ་གསུམ་གྱིས་གསོས་བཏབ་ནས་སྐྱེ་བ་བླང་ཆོག་བཟོས་པ་རེད། དེ་ལྟ་

བུའི་སྲེད་ལེན་སྲིད་པ་གསུམ་གྱིས་གསོས་བཏབ་པའི་ལས་དེས་སྐྱེ་བ་ཞིག་འཕངས་ནས་

བཅིུག་པ་སྐྱེ་སྲིད་ལ་ཉིང་མཚམས་སྦྱར་བ་རེད། སྐྱེ་སྲིད་ལ་ཉིང་མཚམས་སྦྱར་བའི་སྐབས་

སུ་དང་པོ་མིང་གཟུགས་གྲུབ་པ་དང། མངལ་སྐྱེས་ལྟ་བུ་ཡིན་ན་ཐོག་མར་མིང་གཟུགས་

གྲུབ་པའི་སྐབས་སུ་གཟུགས་ཀྱི་ཕུང་པོ་དང་རྣམ་ཤེས་ཀྱི་ཕུང་པོ་མ་གཏོགས་མེད། ཚོར་

བ་དང་། འདུ་ཤེས། འདུ་བྱེད་བཅས་རྗེས་སུ་རིམ་པས་ཡོང་བ་རེད། དེ་ལྟར་སྐྱེ་བའི་རྗེས་

སུ་བཞི་པ་མིང་གཟུགས་དེ་གྲུབ་པ་དང་། དེའི་རྗེས་སུ་ལྔ་པ་སྐྱེ་མཆེད་གྲུབ་པ་རེད། གལ་

ཏེ་བརྫུས་སྐྱེས་ཡིན་ན་མིང་གཟུགས་དང་སྐྱེ་མཆེད་གཉིས་མཉམ་དུ་གྲུབ་པ་རེད། དེ་ནས་

སྐྱེ་མཆེད་དྲུག་ལ་བརྟེན་པའི་དྲུག་པ་རེག་པ་དེ་གྲུབ་པ་རེད། དེ་རྗེས་རེག་པ་དེ་ལ་བརྟེན་

པའི་བདུན་པ་ཚོར་བ་དེ་སྐྱེས་པ་རེད། དེ་ནས་བཅུ་གཉིས་པ་རྒ་ཤི་བཅས་བྱུང་སྟངས་དེ་

ལྟར་རེད། ཡང་ན་ཉིང་མཚམས་སྦྱར་བ་ལ་སྐྱེ་བ་མ་བཞག་པར་སྐྱེ་བ་དེ་མའི་མངལ་ནས་

ཕྱི་རོལ་ཏུ་བྱུང་བར་བསམ་བློ་གཏོང་ན་མིང་གཟུགས་དང་། སྐྱེ་མཆེད། རེག་པ། ཚོར་

བ༑ སྐྱེ་བ། རྒ་ཤི་བཅས་བྱེད་ནའང་འགྲིགས། དེས་ན་སྐྱེ་བ་དེ་ཉིང་མཚམས་སྦྱར་བ་ལ་

བསམས་ནས་མིང་གཟུགས་ཀྱི་སྔོན་དུ་བཏང་ནའང་འགྲིགས། ཡང་ན་མའི་མངལ་ནས་ཕྱི་

རོལ་ཏུ་ཐོན་པ་ལ་བསམས་ནས་གཤམ་དུ་འཇོག་ནའང་འགྲིགས། 

མ་རིག་པ་དེས་ང་ཚོ་བསྡད་མ་བཅུག་པར་ལས་ཤིག་བསག་བཅུག་གི་ཡོད། ལས་

བསགས་པ་དེ་རྒྱུན་ཆད་མི་འགྲོ་བའི་ཆེད་དེའི་ནུས་པ་རྣམ་ཤེས་ཀྱིས་ཉར་གྱི་ཡོད། རྣམ་

ཤེས་ཀྱིས་ཉར་བ་དེ་གསོས་པ་བཟོ་བའི་དོན་དུ་སྲེད་པ་དང། ལེན་པ། སྲིད་པ་གསུམ་གྱིས་

ཤི་བའི་གནས་སྐབས་སུ་མངོན་དུ་གྱུར་པ་རེད། ལས་གྲུང་པོ་བཟོས་པ་དེས་སྐྱེ་བ་འདིའི་

མིང་གཟུགས་འགགས་པ་དང་སྐྱེ་བ་རྗེས་མའི་མིང་གཟུགས་ཤིག་གྲུབ། སྐྱེ་བ་རྗེས་མའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མིང་གཟུགས་དེ་རིམ་བཞིན་རྒྱས་སྐབས་སྐྱེ་མཆེད་དེ་ཡོང་། སྐྱེ་མཆེད་དེས་ལས་ཀ་བྱེད་

སྐབས་ཚོར་བ་དེ་ཡོང་། ཚོར་བ་དེ་ཡོངས་སུ་རྫོགས་པ་ཆགས་དུས་སྐྱེ་བ་དེ་གྲུབ། སྐྱེས་

ཟིན་པའི་རྗེས་སུ་རྒས་པ་རེད། རྒས་པའི་རྗེས་སུ་ཤི་དགོས་པ་བཅས་མ་རིག་པ་ཡོད་ཕྱིན་

གཞན་རྣམས་རིམ་བཞིན་ཡོང་རྒྱུ་བཅས་སྲིད་པའི་འཁོར་ལོ་དེ་དེ་ལྟར་འཁོར་བ་རེད། 

རྟེན་འབྲེལ་ཡན་ལག་བཅུ་གཉིས་དེ་བསྡུས་ན་ཡན་ལག་བཞིར་འདུས་པ་ཡིན། དེ་

དག་ནི་འཕེན་བྱེད་ཀྱི་ཡན་ལག་དང་། འཕངས་པའི་ཡན་ལག །མངོན་པར་འགྲུབ་བྱེད་ཀྱི་

ཡན་ལག །མངོན་པར་གྲུབ་པའི་ཡན་ལག་བཅས་བཞི་རེད། འཕེན་བྱེད་ཀྱི་ཡན་ལག་ནི་

མ་རིག་པ་དང་། འདུ་བྱེད། རྣམ་ཤེས་བཅས་གསུམ་རེད། འཕངས་པའི་ཡན་ལག་ནི་མིང་

གཟུགས་དང་། སྐྱེ་མཆེད། རིག་པ། ཚོར་བ་བཅས་བཞི་རེད། མངོན་པར་འགྲུབ་བྱེད་ཀྱི་

ཡན་ལག་ནི་སྲེད་པ་དང་། ལེན་པ། སྲིད་པ་བཅས་གསུམ་རེད། མངོན་པར་གྲུབ་པའི་

ཡན་ལག་ནི་སྐྱེ་བ་དང་རྒ་ཤི་བཅས་གཉིས་རེད། 

རྟེན་འབྲེལ་ཡན་ལག་བཅུ་གཉིས་ངོ་བོའ་ིཆ་ནས་བསྡུས་ན། རིན་ཆེན་ཕྲེང་བ་ལས། 

དང་པོ་བརྒྱད་པ་དགུ་ཉོན་མོངས།། གཉིས་པ་བཅུ་པ་ལས་ཡིན་ཏེ།། ལྷག་མ་བདུན་ནི་

སྡུག་བསྔལ་ལོ།། ཞེས་གསུངས་པ་བཞིན་དང་པོ་མ་རིག་པ་དང་། བརྒྱད་པ་སྲེད་པ། 

དགུ་པ་ལེན་པ་བཅས་ནི་ཉོན་མོངས་ཀྱི་ངོ་བོ་དང་། གཉིས་པ་འདུ་བྱེད་དང་། བཅུ་པ་སྲིད་

པ་ནི་ལས་ཀྱི་ངོ་བོ། ལྷག་མ་བདུན་རྣམ་ཤེས་དང་། མིང་གཟུགས། སྐྱེ་མཆེད། རེག་པ། 

ཚོར་བ། སྐྱེ་བ། རྒ་ཤི་བཅས་ནི་སྡུག་བསྔལ་གྱི་ངོ་བོ་རེད། 

རྟེན་འབྲེལ་ཡན་ལག་བཅུ་གཉིས་ཇི་ལྟར་རྫོགས་སམ་ཞེ་ན། ཚེ་གཉིས་ལ་རྫོགས་པ་

དང་༑ ཚེ་གསུམ་ལ་རྫོགས་པ་བཅས་གཉིས་རེད། ཚེ་གཉིས་དང་ཚེ་གསུམ་ལ་རྫོགས་པ་

ཞེ་ན། རྟེན་འབྲེལ་ཚར་གཅིག་གི་ནང་ཚན་དུ་གྱུར་པའི་ཡན་ལག་རྣམས་ཚེ་བྱེ་བྲག་པ་

གཉིས་སམ་གསུམ་ནང་ཚང་གི་རེད་ཅེས་པ་མ་གཏོགས། སྐྱེ་བ་གཉིས་གསུམ་ནང་རྟེན་

འབྲེལ་གྱི་ཡན་ལག་ཆ་ཚང་ཚང་གི་རེད་ཅེས་ཟེར་གྱི་མེད། དཔེར་ན་སྐྱེ་བ་གཅིག་ལ་ཡན་



རྟེན་འབྲེལ་ཡན་ལག་བཅུ་གཉིས།

ལག་གཉིས་ཕྱིན་པ་དང་། དེའི་བར་དུ་སྐྱེ་བ་སྟོང་ཕྲག་མང་པོ་སྐྱེ་བ་གཞན་གྱི་ནང་དུ་ཕྱིན་

པ༑ དེ་ནས་སླར་ཡང་ཡན་ལག་ཁ་ཤས་ཕྱིན་པ། དེ་རྗེས་ཡན་ལག་ལྷག་མ་རྣམས་ཕྱིན་པ་

བཅས་མང་པོ་རེད། དང་པོ་མ་རིག་པ་དང། འདུ་བྱེད། རྣམ་ཤེས་གསུམ་པོ་སྐྱེ་བ་གཅིག་

ནང་ཕྱིན་པ་མ་གཏོགས། སྐྱེ་བ་ཐ་དད་ལ་བགོ་བཤའ་བརྒྱབ་རྒྱུ་མེད། ག་དུས་ཡིན་ནའང་

མ་རིག་པས་ཀུན་ནས་བསླངས་ཏེ་འདུ་བྱེད་ཀྱི་ལས་བསགས་ནས་རྣམ་ཤེས་ཀྱི་སྟེང་དུ་

བག་ཆགས་འཇོག་རྒྱུ་དེ་ཉིན་གཅིག་ནང་ལས་གང་བསགས་ཀྱང་དེ་གསུམ་མཉམ་དུ་

འགྲོ་བ་རེད། དེ་གསུམ་པོ་ཚེ་འདི་ལ་རྫོགས་པ་དང་། དེ་ཚེ་ཕྱི་མར་མྱོང་བར་འགྱུར་བའི་

ལས་ཤིག་ཡིན་ན་ཤི་ཁར་ད་ལྟ་བསགས་པའི་ལས་དེ་ལ་སྲེད་པ་དང་། ལེན་པ། སྲིད་པ་

གསུམ་གྱིས་གསོས་བཏབ་པ་བཅས་རྟེན་འབྲེལ་ཡན་ལག་དྲུག་ཚེ་གཅིག་ནང་རྫོགས་

པ་རེད། དེའི་སྐྱེ་བ་ཕྱི་མར་མིང་གཟུགས་དང་། སྐྱེ་མཆེད། རེག་པ། ཚོར་བ། སྐྱེ་བ། རྒ་

ཤི་བཅས་ཡན་ལག་ལྷག་མ་དྲུག་པོ་སྐྱེ་བ་ཕྱི་མ་ལ་གྲུབ་པ་བཅས་ཚེ་གཉིས་ལ་ཡན་ལག་

བཅུ་གཉིས་ཆ་ཚང་རྫོགས་པ་རེད། 

ཚེ་གསུམ་ལ་རྫོགས་ཚུལ་ནི། དཔེར་ན་ཚེ་འདི་མིའི་སྐྱེ་བ་དང་། ཚེ་ཕྱི་མ་ཁྱིའི་སྐྱེ་བ། 

ཚེ་ཕྱི་མའི་ཕྱི་མ་དེ་དམྱལ་བའི་སྐྱེ་བ་ཡིན་པའི་ཁུལ་བྱས་ན། མིའི་ལུས་རྟེན་གྱི་སྐབས་

སུ་མ་རིག་པས་ཀུན་ནས་བསླངས་ཏེ་དམྱལ་བ་མནར་མེད་དུ་འཕེན་བྱེད་ཀྱི་ལས་ཤིག་

བསགས་པ་དང་། དེ་ལྟ་བུའི་ལས་དེས་རྣམ་ཤེས་ཀྱི་སྟེང་དུ་བག་ཆགས་འཇོག །རྣམ་

ཤེས་ཀྱི་སྟེང་དུ་བག་ཆགས་བཞག་ནས་ཡོད་པའི་སྐབས་སུ་ཤི་ཁར་ལས་དེ་ལ་སྲེད་ལེན་

སྲིད་པ་གསུམ་གྱིས་གསོས་མ་བཏབ་པར། རྟེན་འབྲེལ་གྱི་ཕྲུགས་གཞན་ཞིག་ནས་ཁྱི་ལ་

སྐྱེ་བ་འཕེན་བྱེད་ཀྱི་ལས་ཤིག་ལ་གསོས་བཏབ་པར་བརྟེན། དམྱལ་བར་མ་སྐྱེས་པར་ཁྱི་

ལ་སྐྱེས་པ་རེད། ཁྱི་ལ་སྐྱེས་པའི་གནས་སྐབས་སུ་ཤི་ཁར་སྐྱེ་བ་སྔ་མ་མིའི་གནས་སྐབས་

སུ་བསགས་པའི་དམྱལ་བ་འཕེན་བྱེད་ཀྱི་ལས་དེ་ལ་སྲེད་པ་ལེན་པ་སྲིད་པ་གསུམ་གྱིས་

གསོས་བཏབ་པར་བརྟེན། སྐྱེ་བ་ཕྱི་མ་དམྱལ་བའི་སྐབས་སུ་མིང་གཟུགས་དང་། སྐྱེ་

མཆེད༑ རེག་པ། ཚོར་བ། རྒ་ཤི སྐྱེ་བ་བཅས་གྲུབ་པ་རེད། གང་ལྟར་སྐྱེ་བ་དང་པོ་ལ་

ཡན་ལག་གསུམ་དང་། སྐྱེ་བ་གཉིས་པ་ལ་ཡན་ལག་གསུམ། སྐྱེ་བ་གསུམ་པ་ལ་ཡན་

ལག་དྲུག་བཅས་ཀྱི་ཐོག་ནས་རྫོགས་པ་རེད། དེས་ན་རྟེན་འབྲེལ་ཡན་ལག་བཅུ་གཉིས་

དེ་སྐྱེ་བ་གཉིས་ལ་རྫོགས་པ་རེད། ཡང་ན་སྐྱེ་བ་གསུམ་ལ་རྫོགས་པ་རེད། སྐྱེ་བ་གསུམ་

ལ་རྫོགས་པ་ཞེས་པ་དེ་ཚེ་གཅིག་ལ་ཡན་ལག་འདི་དག་རྫོགས་པ་དང་། ཚེ་གཉིས་པ་ལ་

ཡན་ལག་འདི་དག་རྫོགས་པ། ཚེ་གསུམ་པ་ལ་ཡན་ལག་འདི་དག་རྫོགས་པ་རེད་ཅེས་

ལབ་པ་མ་གཏོགས། མ་རིག་འདུ་བྱེད་རྣམ་ཤེས་གསུམ་གྱིས་སྐྱེ་བ་དེ་དང་། སྲེད་ལེན་

སྲིད་པ་གསུམ་གྱིས་གསོས་བཏབ་པའི་སྐྱེ་བ་དེ་གཉིས་ཀྱི་བར་དུ་སྐྱེ་བ་སྟོང་ཕྲག་མང་

པོ་ཆོད་པའང་ཡོད། དེས་ན་སྲེད་ལེན་སྲིད་པ་གསུམ་དང་། དེ་མན་ཆད་ཀྱི་འབྲས་བུའི་

རྟེན་འབྲེལ་དྲུག་པོ་དེ་སྐྱེ་བ་བསྟུད་མར་མ་གཏོགས། དེའི་བར་དུ་སྐྱེ་བ་གཞན་གྱིས་བར་

དུ་ཆོད་པ་མེད། དེ་ལྟར་བསམ་བློ་གཏོང་དུས་འཁོར་བ་ལ་མཐའ་མེད་པ་དེ་ཤེས་རྟོགས་

ཐུབ་ཅིང་། གལ་ཏེ་ལམ་ལ་སློབ་ནས་འཁོར་བ་མཐའ་ཅན་དུ་མ་བྱེད་ན་ཉིན་རེ་ལའང་སྐྱེ་

བ་མང་པོ་འཕེན་བྱེད་ཀྱི་ལས་གསོག་གི་ཡོད། རྟེན་འབྲེལ་ཡན་ལག་གཅིག་གི་ནང་གི་སྐྱེ་

བ་དང་རྒ་ཤིའི་གནས་སྐབས་འདིའི་ནང་རྟེན་འབྲེལ་ཡན་ལག་གཞན་སྟོང་ཕྲག་མང་པོའ་ི

འདུ་བྱེད་ཀྱི་ལས་བསགས་ནས་རྣམ་ཤེས་ཀྱི་སྟེང་དུ་བག་ཆགས་བཞག་ཚར་ཡོད། དེས་

ན་སྐྱེ་བ་ཇི་ཙམ་བླངས་ཀྱང་ཇེ་མང་འགྲོ་རྒྱུ་མ་གཏོགས་རང་བཞིན་གྱིས་འཁོར་བ་ལྡོག་

པའི་ཐབས་མེད་པ་དེ་མཐོང་ཐུབ། དེ་དག་ཡོད་རྒུ་བྱེད་མཁན་ཚང་མ་འདུ་བྱེད་ཀྱི་ལས་

དེ་རེད། འདུ་བྱེད་ཀྱི་ལས་ཀུན་ནས་སློང་མཁན་དེ་མ་རིག་པ་རེད། དེས་ན་མ་རིག་པ་

མེད་པ་མ་བཟོས་ཀྱི་བར་དུ་འདུ་བྱེད་ཀྱི་ལས་བསག་རྒྱུ་དེ་མི་རྫོགས། འདུ་བྱེད་ཀྱི་ལས་

བསག་རྒྱུ་དེ་མ་རྫོགས་བར་དུ་སྐྱེ་བ་དང་རྒ་ཤི་སོགས་མུ་མཐུད་པ་རེད། དེར་བརྟེན་འདི་

ཡོད་པས་འདི་འབྱུང་ཞེས་གསུངས་པ་རེད། འདི་འགགས་པས་འདི་འགག་ཅེས་པ་ནི་མ་

རིག་པ་འགགས་པས་གཞན་རྣམས་འགག་པར་འགྱུར་བའི་དོན་རེད། དེས་ན་ཐོག་མ་མ་

རིག་པའི་དངོས་གཉེན་ལ་བདག་མེད་རྟོགས་པའི་ཤེས་རབ་བསྟན་པ་རེད། མ་རིག་པ་

འགགས་ན་འདུ་བྱེད་ཀྱི་ལས་འགག་པ་དང་། འདུ་བྱེད་ཀྱི་ལས་འགགས་ན་རྣམ་ཤེས་ཀྱི་

སྟེང་དུ་བག་ཆགས་འཇོག་རྒྱུ་མེད། རྣམ་ཤེས་ཀྱི་སྟེང་དུ་བག་ཆགས་འཇོག་རྒྱུ་མེད་ན་

སྲེད་ལེན་སྲིད་པས་གསོས་བཏབ་པ་མེད། སྲེད་ལེན་སྲིད་པས་གསོས་མ་བཏབ་ན་མིང་

གཟུགས་དང་། སྐྱེ་མཆེད། རེག་པ། ཚོར་བ། སྐྱེ་བ། རྒ་ཤི་བཅས་ཡོང་ཐབས་མེད། 

དྲི་བ་དྲིས་ལན།

དྲི་བ། རྟེན་འབྲེལ་བཅུ་གཉིས་ནང་བར་སྲིད་དེ་ཇི་ལྟར་ཡིན་ནམ།

ལན། རྟེན་འབྲེལ་བཅུ་གཉིས་བར་སྲིད་ཐོག་མི་འཇོག །སྐབས་འདིར་བར་སྲིད་ཀྱི་སྐད་

ཆ་མེད། འཆི་ཁར་སྲེད་ལེན་སྲིད་པ་གསུམ་གྱིས་གསོས་བཏབ་པའི་སྐྱེ་བ་འཕེན་བྱེད་ཀྱི་

ལས་དེ་བར་སྲིད་ནང་སྐྱེ་གནས་མ་རྙེད་པ་བྱུང་ན་བར་སྲིད་ཀྱི་སྐབས་སུ་གསོས་གསར་

པ་བཏབ་པ་ཡོད་པ་ལྟ་བུ་རེད། དཔེར་ན་ང་ཚོ་ཤི་ཁར་ལས་ཇི་འདྲ་ཞིག་ལ་སྲེད་ལེན་སྲིད་

པ་གསུམ་གྱིས་གསོས་བཏབ་ཡོད་ཅེ་ན། སྐྱེ་བ་ཕྱི་མ་དོམ་དུ་སྐྱེ་བའི་ལས་ཤིག་ལ་གསོས་

བཏབ་པ་དང་། འོན་ཀྱང་བར་སྲིད་འགྲུབ་དུས་དེའི་སྐྱེ་གནས་མ་རྙེད་ན་བར་སྲིད་ནང་རྒྱུན་

རིང་པོ་བསྡད་ཐབས་མེད་པར་བརྟེན། སྔོན་མ་གསོས་བཏབ་པའི་ལས་དེ་འཕོས་པ་རེད། 

དེ་བཞིན་ཤི་ཚར་ནས་བདུན་ཚིགས་རེ་ལ་མཆོད་འབུལ་བྱེད་རྒྱུ་དེས་བར་སྲིད་ཀྱི་གནས་

སྐབས་སུ་ལས་ངན་པ་ཞིག་ལ་གསོས་བཏབ་ཡོད་ནའང་དེ་འཕོས་ནས་ལས་བཟང་པོ་ཞིག་

ལ་གསོས་བཏབ་པའི་འབད་རྩོལ་བྱེད་པ་དེ་ཡོང་གི་ཡོད་མེད་མི་ཤེས་ཀྱང་། གོ་སྐབས་ནི་

ལེན་གྱི་ཡོད། དེ་ལྟར་སྲེད་ལེན་སྲིད་པ་གསུམ་གྱིས་བསྐྱར་དུ་གསོས་བཏབ་དགོས་ན་བར་

སྲིད་ཀྱི་གནས་སྐབས་སུ་བཏབ་རྒྱུ་རེད། དེས་སྐྱེ་བ་བཞི་ཕྱིན་པའི་སྐྱོན་མེད། བར་སྲིད་ནི་

སྐྱེ་བ་ལ་མི་བརྩི་ཞིང་། དེ་ནི་སྐྱེ་བ་གཉིས་ཀྱི་བར་དུ་ཡིན་ཙང་བར་སྲིད་རེད། 

དྲི་བ། མིང་གཟུགས་ཀྱི་སྐབས་ཀྱི་ཚོར་བའི་ཕུང་པོ་དེ་དང་། ཡན་ལག་བཅུ་གཉིས་ནང་

གི་ཚོར་བ་ལ་ཁྱད་པར་གང་ཡོད་དམ།

ལན། མིང་གཟུགས་ཀྱི་སྐབས་ཀྱི་ཚོར་བ་དེ་སྤྱིར་བཏང་ཡན་ལག་བཅུ་གཉིས་ནང་གི་

ཚོར་བ་དེ་ཡིན་ཞེས་བརྗོད་ཆོག  ཡིན་ནའང་ཚོར་བ་དེ་ཚོར་བའི་བྱ་བའི་ངོས་ནས་འཇོག་

སྟངས་ཤིག་དང་། ཕུང་པོའ་ིངོ་བོའ་ིསྒོ་ནས་འཇོག་སྟངས་གཅིག་བཅས་གཉིས་རེད། 

མིང་གཟུགས་གྲུབ་པའི་སྐབས་སུ་དེའི་ནང་ཚན་དུ་གྱུར་པའི་ཚོར་བའི་ཕུང་པོ་དེ་ཚོར་བ་

དངོས་ཡིན་པའི་ཁྱབ་པ་མེད། དེ་ལ་བདེ་སྡུག་གི་ཚོར་བ་ཡོད་པའི་ཁྱབ་པ་མེད། ཕུང་པོ་

ལྔའི་ནང་ཚན་གྱི་ཚོར་བའི་ཕུང་པོ་དེ་ནི་ཚོར་བའི་ནུས་པ་ལྟ་བུ་ཞིག་རེད། དེས་ན་རེག་ན་

ཚོར་ཐུབ་པའི་ནུས་པ་ཙམ་ལ་ཕུང་པོ་བཞག་པ་རེད། ཕུང་པོ་ལྔའི་ནང་ཚན་གྱི་ཚོར་བ་དེ་

ཚོར་བ་མངོན་གྱུར་བའི་ངོ་བོར་ཕྱིན་པའི་སྐབས་སུ་ཡན་ལག་བཅུ་གཉིས་ཀྱི་ཚོར་བ་དང་

མིང་གཟུགས་གཉིས་ཀའི་ནང་བསྡད་པ་རེད། ཐོག་མར་གྲུབ་པའི་རིམ་པའི་དབང་དུ་བྱས་

ན༑ མིང་གཟུགས་གྲུབ་ནས་ཚོར་བ་མ་གྲུབ་པའི་གནས་སྐབས་ཀྱི་ཕུང་པོ་དེ་ནུས་པ་ཙམ་

རེད་མ་གཏོགས། མངོན་གྱུར་བ་མེད། དཔེར་ན། དེའི་གནས་སྐབས་ཀྱི་དབང་པོ་རྣམས་

དབང་པོའ་ིབྱ་བ་བྱེད་ཐུབ་ཀྱི་མེད། 

དྲི་བ། བྱང་ཆུབ་སེམས་དཔའ་རྣམས་སྙིང་རྗེའི་དབང་གིས་སྐྱེ་བ་བཞེས་པའི་སྐབས་སུ་

སྲེད་ལེན་སྲིད་པ་གསུམ་གྱིས་གསོས་བཏབ་དགོས་ཀྱི་ཡོད་དམ།

ལན། སྙིང་རྗེ་དང་སྨོན་ལམ་དབང་གིས་སྐྱེ་བ་བཞེས་པ་རྣམས་ལ་སྲེད་ལེན་སྲིད་པ་

གསུམ་གྱིས་གསོས་བཏབ་མི་དགོས། སྐབས་དེར་གཅིག་ནས་སྲེད་ལེན་སྲིད་པ་གསུམ་

གྱི་ཚབ་དེ་བརྩེ་བས་བྱེད་ཀྱི་ཡོད། གཉིས་ནས་སྲེད་ལེན་སྲིད་པ་གསུམ་དེ་ལས་ཤིག་ལ་

གསོས་བཏབ་ཆེད་རེད། བྱང་ཆུབ་སེམས་དཔས་སྐྱེ་བ་བཞེས་པའི་སྐབས་སུ་ལས་དབང་

གིས་མིན། བྱང་སེམས་སོ་སྐྱེས་སྐྱེ་བ་ལེན་པའི་སྐབས་སུ་རང་དབང་མེད། བྱང་སེམས་

སོ་སྐྱེས་ལས་ཉོན་གྱིས་སྐྱེ་བ་ལེན་པའི་སྐབས་སུ་ང་དེ་འདྲ་ཞིག་ལ་སྐྱེ་བར་ཤོག་ཅེས་

པའི་སྨོན་ལམ་གྱིས་སྲེད་ལེན་སྲིད་པ་གསུམ་ལ་གྲོགས་བྱེད་ན་མ་གཏོགས། འདོད་པ་

བྱས་ནས་སྐྱེ་ས་མེད། བྱང་སེམས་འཕགས་པས་སྐྱེ་བ་བཞེས་པའི་སྐབས་སུ་ལས་ཉོན་

གྱིས་མིན་པར་སྙིང་རྗེ་དང་སྨོན་ལམ་དབང་གིས་ཡིན་པར་བརྟེན། རྟེན་འབྲེལ་ཡན་ལག་

བཅུ་གཉིས་ཀྱི་འཁོར་ཚུལ་དེ་འགྲོ་ས་མེད། དེས་ན་སྙིང་རྗེ་དང་སྨོན་ལམ་དབང་གིས་སྐྱེ་

བ་ལེན་མཁན་ལ་རྟེན་འབྲེལ་ཡན་ལག་བཅུ་གཉིས་ཀྱི་རིམ་པ་དེ་བརྩི་ས་མེད།

དྲི་བ། བརྫུས་སྐྱེས་ཞེས་པ་དེ་ཇི་འདྲ་ཞིག་ཡིན་ནམ། དེའི་རྒྱུ་གང་ཡིན་ནམ།

ལན། བརྫུས་སྐྱེས་ཀྱི་རྒྱུ་ནི་ལས་ཉོན་གཉིས་རེད། དཔེར་ན། བརྫུས་ཏེ་སྐྱེས་པ་གཙོ་བོ་

ནི་གཟུགས་དང་གཟུགས་མེད་ཀྱི་ལྷ་རྣམས་རེད། སྤྱིེར་བཏང་ཡི་དྭགས་ནང་དུའང་མང་པོ་

ཡོད༑ དམྱལ་བ་པའང་བརྫུས་སྐྱེས་རེད། དེ་བཞིན་བར་དོའང་བརྫུས་སྐྱེས་རེད། བརྫུས་

སྐྱེས་ལ་སྐྱེ་འཕེལ་གྱི་གོ་རིམ་མི་དགོས་པར་ལས་ཀྱི་ནུས་པའི་དབང་གིས་མངལ་སྐྱེས་

བཞིན་ཆུང་ངུ་ནས་རིམ་པས་ཆེན་པོ་ཆགས་པ་དེ་མི་དགོས་པར། ཕུང་པོ་དང་། དབང་པོ། 

བཟོ་ལྟ་སོགས་དུས་མཉམ་དུ་ཆ་ཚང་གྲུབ་པའི་ཕུང་པོ་ཞིག་རེད། དེའི་སྐྱེ་བའི་ལས་ནི་སྐྱེ་

བ་སྔ་མའི་ལས་དང་ཉོན་མོངས་དབང་གིས་ཡིན་པ་བཤད་མ་དགོས། ཞེས་གསུངས།།

(༡༩༩༠ ཕྱི་ཟླ་ ༢ ཚེས་ ༨ ཉིན་སློབ་དཔོན་ཟམ་གདོང་རིན་པོ་ཆེ་མཆོག་གིས་ཝཱ་ཎ་དབུས་བོད་ཀྱི་

གཙུག་ལག་སློབ་གཉེར་ཁང་གི་སློབ་ཕྲུག་བདེ་དོན་ལྷན་ཚོགས་ཀྱི་གོ་སྒྲིག་འོག་རྒྱལ་པོའ་ིཁབ་ཀྱི་

གཞོན་ནུ་དོན་གྲུབ་མགྲོན་ཁང་དུ་སློབ་གཉེར་བ་རྒན་པ་རྣམས་ཀྱི་དགུན་ཆོས་སུ་བསྟན་པ་སྤྱིའི་རྣམ་

གཞག་ཁོངས་གསུངས་པ་ཞིག་ཡིན།)

༄༅།། ཐེག་པ་གསུམ་དེ་གཅིག་བྱས་ན་ལས་སླ་པོ་རེད། གཅིག་བྱས་ན་དཀའ་ལས་

ཁག་པོ་རེད། དེར་བརྟེན་ཇི་ལྟར་བཤད་དགོས་མིན་ཧ་གོ་གི་མི་འདུག །ཐེག་པ་ཞེས་པ་

དེ་ལམ་ལ་གོ་ནའང་འགྲིགས་ཀྱི་རེད། བཞོན་པ་ལ་གོ་ནའང་འགྲིགས་ཀྱི་རེད། ཐེག་པ་ལ་

ལེགས་སྦྱར་སྐད་དུ་ཡཱན་ཞེས་པ་ནི་ས་ཆ་གཅིག་ནས་གཅིག་ཏུ་འཁྱེར་ནས་འགྲོ་མཁན་

དེ་ལ་ཟེར། ལམ་མ་ཞུགས་པའི་ས་ནས་མི་སློབ་པའི་ལམ་གྱི་བར་དུ་འཁྱེར་བའི་བཞོན་

པ་ལྟ་བུ་དེ་ལ་ཐེག་པ་ཟེར། དེས་ན་ཡཱན་ཞེས་པ་དེ་ང་ཚོ་བོད་པས་ཐེག་པ་ལ་བསྒྱུར་བ་དེ་

ཧ་ཅང་ཡག་པོ་བྱུང་ཡོད། གང་ལགས་ཤེ་ན། རྟ་དང་འཁོར་ལོ་སོགས་ལ་བཞོན་པ་ཞེས་

ལོགས་སུ་བྱས་ཏེ། ཐེག་པ་ཞེས་པ་དེ་ཆོས་ཀྱི་ཚིག་བླ་དྭགས་སུ་བཏགས་པར་བརྟེན་གོ་

བདེ་པོ་ཡོད། དེས་ན་ཐབས་གང་ལ་བརྟེན་ནས་ཐར་པ་གང་དུ་བགྲོད་པར་བྱེད་པའི་ལམ་

མམ་ཐབས་གང་གི་ནང་དུ་ཞུགས་ནས་ཐར་པ་གང་དུ་བགྲོད་པར་བྱེད་པའི་བཞོན་པའམ་

འཁོར་ལོ་ལྟ་བུ་དེ་ལ་ཐེག་པ་ཞེས་བརྗོད། 

དེ་ལ་ཐེག་པ་རྣམ་པ་གསུམ་ཡོད་ཅིང་། ཉན་ཐོས་ཀྱི་ཐེག་པ་དང་། རང་སངས་རྒྱས་

ཀྱི་ཐེག་པ། ཐེག་པ་ཆེན་པོའམ་བྱང་ཆུབ་སེམས་དཔའི་ཐེག་པ་བཅས་རེད། ཉན་ཐོས་ཀྱི་

ཐེག་པ་དང་རང་སངས་རྒྱས་ཀྱི་ཐེག་པ་གཉིས་རང་དོན་ཡིད་བྱེད་ཀྱི་བློ་དང་འབྲེལ་བ་

ཡིན་ཙང་ཐེག་པ་དམན་པ་དང་། བྱང་ཆུབ་སེམས་དཔའི་ཐེག་པ་ནི་གཞན་དོན་དོན་གཉེར་

གྱི་བློ་དང་འབྲེལ་བ་ཡིན་ཙང་ཐེག་པ་ཆེན་པོ་ཞེས་བརྗོད། 

ཉན་ཐོས་ཀྱི་ཐེག་པས་ནི་གང་ཟག་དེ་ལམ་མ་ཞུགས་པ་ནས་ཉན་ཐོས་དགྲ་བཅོམ་

པའི་གོ་འཕང་བར་དུ་འཁྱེར་ཐུབ་པ་དང་། རང་སངས་རྒྱས་ཀྱི་ཐེག་པས་ནི་གང་ཟག་དེ་

ལམ་མ་ཞུགས་པ་ནས་རང་བྱང་ཆུབ་ཀྱི་བར་དུ་འཁྱེར་ཐུབ་པ། བྱང་ཆུབ་སེམས་དཔའི་

ཐེག་པས་ནི་གང་ཟག་དེ་སངས་རྒྱས་ཀྱི་སའི་བར་འཁྱེར་ཐུབ། 

ཉན་ཐོས་ཞེས་པའི་སྒྲ་བཤད་ཐེག་དམན་པས་བཤད་ཚུལ་ལྟར་ན་སངས་རྒྱས་ཀྱི་དྲུང་

ནས་ཆོས་ཉན་པ་དེ་གཞན་ལ་འཆད་པ་ཡིན་ཙང་ཐོས་སྒྲོགས་ཞེས་བརྗོད། གང་ལྟར་ཆོས་

ཉན་པ་དང་འཆད་པ། རང་ཉིད་བླ་མ་ལ་བརྟེན་དགོས་པ། རང་གི་སློབ་མའང་སྐྱོང་མཁན་

ཞིག་ལ་ཉན་ཐོས་ཞེས་བཤད། ང་ཚོའི་ཡོངས་གྲགས་བོད་སྐད་ནང་ཉན་ཐོས་ཞེས་པ་དེས་

ཉན་པ་དང་ཐོས་པ་གཉིས་གཅིག་པ་ལྟ་བུ་མ་གཏོགས། སྒྲོགས་ཞེས་པའི་དོན་དེ་མེད། 

འོན་ཀྱང་བོད་ཀྱི་འགྱུར་འགའ་ཞིག་ནང་ཉན་ཐོས་ལ་ཐོས་སྒྲོགས་ཞེས་བྱུང་། ལེགས་སྦྱར་

སྐད་དུ་ཤྲཱབཀ་ཞེས་པའི་ནང་ཐོས་པ་དང་སྒྲོགས་པ་གཉིས་ཀ་ཡོང་། དེས་ན་ཐོས་པ་དང་

སྒྲོགས་པ་གཉིས་ཀ་ཡོད་པ་དེ་རང་སངས་རྒྱས་ཀྱི་ཟླས་དྲངས་ནས་བརྗོད། གང་ལགས་

ཤེ་ན། རང་སངས་རྒྱས་རང་བྱང་ཆུབ་ཐོབ་པའི་སྐབས་སུ་རང་ལས་གཞན་པའི་བླ་མ་

ལས་ཆོས་མི་ཉན་པ་དང་། དེ་བཞིན་སྒྲ་མེད་ལུས་ཀྱི་རྣམ་འགྱུར་གྱི་སྒོ་ནས་ཆོས་བསྟན་

པ་ལས། ངག་གི་སྒོ་ནས་གཞན་ལ་ཆོས་མི་བསྟན། དེས་ན་འབྲས་བུ་ཉོན་སྒྲིབ་སྤངས་

པའི་སྤངས་པ་ཐོབ་པ་གཅིག་པ་ཡིན་པ་ལ། གཅིག་གིས་ཆོས་ཚུར་ཉན་པ་དང་ཕར་ཡང་

ཆོས་བཤད་པ་ཡིན་ཙང་ཉན་ཐོས་སམ་ཐོས་སྒྲོགས་རེད། གཅིག་གིས་ཚུར་ཡང་ཆོས་མི་

ཉན་ལ་ཕར་ཡང་ཆོས་མི་བཤད་པ་ཡིན་ཙང་རང་སངས་རྒྱས་རེད། 

རང་སངས་རྒྱས་དང་ཉན་ཐོས་གཉིས་ཀྱི་འཐོབ་བྱའི་འབྲས་བུར་ཁྱད་པར་མེད། དེ་

ཡང་འཐོབ་བྱའི་འབྲས་བུ་ནི་ཉོན་སྒྲིབ་ཟད་པར་སྤངས་པའི་སྤངས་པ་དེ་རེད། ལས་ཀྱི་

ཀུན་འབྱུང་དང་ཉོན་མོངས་པའི་ཀུན་འབྱུང་གཉིས་ས་བོན་དང་བཅས་པ་སྤངས་པའི་

སྤངས་པ་དེ་ལ་ཐེག་དམན་གྱི་བྱང་ཆུབ་ཅེས་བརྗོད། དེ་ལྟ་བུའི་ཐེག་པ་དམན་པའི་བྱང་

ཆུབ་དེ་མངོན་དུ་བྱེད་པའི་སྐབས་སུ་བྱེད་ཚུལ་མི་འདྲ་བའི་དབང་གིས་ཉན་ཐོས་དང་རང་

སངས་རྒྱས་སུ་འགྱུར་བ་མ་གཏོགས། དེ་གཉིས་ཀྱི་སྤངས་རྟོགས་ཀྱི་ཡོན་ཏན་ལ་དེ་ཙམ་

ཁྱད་པར་མེད་ཅིང་། ཉན་ཐོས་དགྲ་བཅོམ་པས་གང་སྤངས་པ་དེ་རང་རྒྱལ་དགྲ་བཅོམ་

པས་སྤང་རྒྱུ་དང་། རང་རྒྱལ་དགྲ་བཅོམ་པས་གང་སྤངས་པ་དེ་ཉན་ཐོས་དགྲ་བཅོམ་པས་

སྤང་རྒྱུ་རེད། དེ་བཞིན་རང་རྒྱལ་དགྲ་བཅོམ་པས་གང་ཐོབ་པ་དེ་ཉན་ཐོས་དགྲ་བཅོམ་

པས་འཐོབ་རྒྱུ་དང་། ཉན་ཐོས་དགྲ་བཅོམ་པས་གང་ཐོབ་པ་དེ་རང་རྒྱལ་དགྲ་བཅོམ་པས་

འཐོབ་རྒྱུ་རེད། སྤངས་རྟོགས་ཀྱི་ཡོན་ཏན་ལ་ཁྱད་པར་མེད་ནའང་། དབང་པོ་རྣོ་རྟུལ་དང་

བསོད་ནམས་ཀྱི་ཚོགས་ཆེ་ཆུང་གི་ཁྱད་པར་ཡོད། དེར་བརྟེན་ཉན་ཐོས་དང་རང་རྒྱལ་

གྱི་ཁྱད་པར་བཞག་པ་རེད། རང་རྒྱལ་དེ་ཕྲན་བུ་དབང་པོ་རྣོ་བ་དང་། བསྐལ་པ་བརྒྱ་ལ་

སོགས་པའི་ཚོགས་ཀྱང་བསགས་པ་རེད། 

བླ་མ་མཆོད་པའི་ཆོ་ག་ལས། ཟབ་མོ་རྟེན་འབྲེལ་བཅུ་གཉིས་ལེགས་བསྒོམས་

པས༑༑ རང་བྱུང་རང་སངས་རྒྱས་ཀྱི་ཡེ་ཤེས་ནི།། བརྟེན་པ་མེད་པའི་ཚུལ་གྱིས་ཐུགས་

ཆུད་པའི།། འཕགས་པ་རང་རྒྱལ་རྣམས་ལ་ཕྱག་འཚལ་ལོ།། ཞེས་དང་པོ་ནས་གཞན་

དག་ནས་ཆོས་མི་ཉན་པ་ལ་ཟེར་གྱི་མེད། དགྲ་བཅོམ་པའི་གོ་འཕང་རྟེན་གང་དུ་ཐོབ་པའི་

སྲིད་པ་ཐ་མ་པའི་ཚེ་ན་སངས་རྒྱས་མ་བྱུང་བའམ་སངས་རྒྱས་ཀྱི་བསྟན་པ་མེད་པའི་ས་

ཕྱོགས་སུ་སྐྱེས་ནས་ཕྱིའི་སྣོད་ཀྱི་འཇིག་རྟེན་ལ་དཔེ་བལྟས་ཏེ་རྟེན་འབྲེལ་བཅུ་གཉིས་ཀྱི་

རྣམ་གཞག་དྲན་ནས་རང་བྱང་ཆུབ་ཀྱི་གོ་འཕང་མངོན་དུ་བྱེད་པ་ཡིན། སངས་རྒྱས་ཀྱི་

བསྟན་པ་འཇིག་རྟེན་དུ་ཡོད་པའི་སྐབས་སུ་དགེ་བའི་བཤེས་གཉེན་གྱི་དྲུང་ནས་ཆོས་ཉན་

པ་དང་། དེ་ནས་བདེན་པ་བཞིའི་རྣམ་གཞག་བསྒོམས་ནས་ཉོན་སྒྲིབ་སྤངས་པའི་སྤངས་

པ་ཙམ་ཐོབ་པ་དེ་ལ་ཉན་ཐོས་ཞེས་ཟེར། 

ཉན་ཐོས་དང་རང་རྒྱལ་གཉིས་ལ་ཐོག་མར་སེམས་བསྐྱེད་ཚུལ་ལའང་ཁྱད་པར་གང་

ཡང་མེད་ཅིང་། ངེས་འབྱུང་རྣམ་དག་གིས་བསམ་པས་དྲངས་ཏེ་རང་གཅིག་པུའི་དོན་དུ་

འཁོར་བ་ལས་ཐར་པའི་ཐར་པ་ཙམ་དོན་དུ་གཉེར་བའི་བློ་དེ་རེད། དེ་ལྟ་བུའི་སེམས་བསྐྱེད་

57

དེ་འབྲས་བུ་ཐོབ་པའི་སྐབས་སུ་རང་དབང་དུ་ཐོབ་པའི་འདོད་པ་བྱེད་མཁན་དང། དགེ་

བའི་བཤེས་གཉེན་གཞན་ལ་བརྟེན་ནས་ཐོབ་པའི་འདོད་པ་བྱེད་མཁན་གཉིས་ཀྱི་ཁྱད་པར་

གྱི་དབང་གིས་ཉན་ཐོས་དང་རང་རྒྱལ་ལ་ཁྱད་པར་སོང་བ་མ་གཏོགས། ཐོག་མར་སེམས་

བསྐྱེད་ཚུལ་རང་གཅིག་པུའི་དོན་དུ་ཉོན་སྒྲིབ་སྤངས་པའི་སྤངས་པ་དོན་དུ་གཉེར་བ་ལ་ཁྱད་

པར་མེད། དེས་ན་སྐབས་མང་པོར་ཐེག་པ་ཆེན་པོ་དང་ཐེག་པ་དམན་པ་ཞེས་གཉིས་འཇོག་

དུས་ཐེག་པ་དམན་པའི་ནང་ཉན་ཐོས་དང་རང་རྒྱལ་གཉིས་ཀ་འདུས་པ་དང་། དེ་བཞིན་ཉན་

ཐོས་ཀྱི་ཐེག་པའི་ནང་རང་སངས་རྒྱས་ཀྱི་ཐེག་པའང་འདུས་པའི་སྐབས་ཡོད། 

ཉན་ཐོས་དེ་ཇི་ལྟར་ཡིན་ཞེ་ན། ཉན་ཐོས་ཀྱི་ཐེག་པའི་གཞི་ལམ་འབྲས་གསུམ་གྱི་

རྣམ་གཞག་དེ་འབར་མ་ (Burma) དང་། ཤྲཱི་ལངྐཱ་། (Sri Lanka) ཐ་ཡི་ལེན་ (Thai-

land) སོགས་ཀྱིས་ཧ་ཅང་ཡག་པོ་ཤེས་དགོས་ཀྱང་། ཉན་ཐོས་ཀྱི་ལམ་སྒོམ་སྟངས་དང་

འབྲས་བུ་ཐོབ་སྟངས་ང་ཚོ་བོད་པ་ཚོས་ཤེས་པ་བཞིན་ཁོང་ཚོས་ཤེས་ཀྱི་མེད། ཕལ་

ཆེར་བསྟན་པ་ཉམས་ཚར་བ་རེད། དེར་བརྟེན་ཐེག་དམན་པ་ཚོ་ལའང་ཐེག་དམན་པའི་

ས་ལམ་ཆ་ཚང་བོད་པ་ཚོས་བསླབ་དགོས་པ་བྱེད་ཀྱི་རེད། ཁོང་ཚོའི་ས་ནས་ཚུར་ལ་

བསླབ་རྒྱུ་མང་པོ་ཞིག་ལྷག་མེད། 

ཐེག་དམན་པའི་མངོན་པ་རྒྱ་ཆེན་པོ་ཡོད་ཀྱང་། ང་ཚོའི་མངོན་པ་ཀུན་བཏུས་དང་

མངོན་པ་མཛོད་གཉིས་ཀྱི་ནང་དུ་མ་འདུས་པ་མེད། གལ་ཏེ་མངོན་པ་ཀུན་བཏུས་དང་

མངོན་པ་མཛོད་ཡག་པོ་ཤེས་མཁན་ཡིན་ན་ཐེག་དམན་གྱི་མངོན་པ་ཧ་ལམ་ཆ་ཚང་

བལྟས་པ་ལྟ་བུ་རེད། འདུལ་བ་ལ་མཚོན་ན། ཐེག་དམན་གྱི་ལུང་པའི་ནང་འདུལ་བའི་

ལག་ལེན་ཡག་པོ་ཡོད་ཀྱང་། ང་ཚོ་བོད་པས་འདུལ་བ་རྒྱ་ཆེན་པོ་བལྟས་པ་བཞིན་ཁོང་

ཚོས་དགག་སྒྲུབ་གནང་གསུམ་གྱི་བཅས་མཚམས་ཕྲ་ཞིང་ཕྲ་བ་ཚོ་ཤེས་ཀྱི་མེད། དེ་ལྟར་

སློབ་སྦྱོང་གི་གནས་མང་པོ་ཞིག་ཉམས་ཚར་བ་རེད། མདོ་སྡེ་ལ་མཚོན་ན། ཏིང་ངེ་འཛིན་

གྱི་སྒོམ་ཚུལ་རྣམས་ཀྱང་ང་ཚོས་ཕར་ལ་རོགས་རམ་བྱེད་ན་མ་གཏོགས། ཐེག་དམན་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ད་ལྟ་ཡོད་བཞིན་པ་དེ་ཚོའི་ནང་ལམ་གྱི་བགྲོད་ཚུལ་གྱི་རྣམ་གཞག་ཆ་ཚང་བ་ཞིག་མེད། 

ང་ཚོས་ཉན་ཐོས་ཀྱི་ལམ་དེ་ཇི་ལྟར་ཤེས་དགོས་ཞེ་ན། རྩ་བའི་ཐེག་པ་གསུམ་གྱི་

རྣམ་གཞག་བཤད་སྐབས་སུ་ཐེག་པ་གསུམ་པོ་དེ་ལམ་གྱི་ངོ་བོའ་ིཐོག་ནས་ལམ་ལྔའི་ནང་

བསྡུས་ཤིང་། དེ་ཡང་ཚོགས་ལམ་དང་། སྦྱོར་ལམ། མཐོང་ལམ། སྒོམ་ལམ། མི་སློབ་

ལམ་བཅས་རེད། ལམ་དང་པོ་བཞི་ནི་སློབ་པའི་ལམ་དང་། མཐའ་མ་མི་སློབ་པའི་ལམ་ནི་

སློབ་པ་མཐར་ཕྱིན་ཟིན་པའི་དོན་རེད། ཐེག་པ་གང་དུ་སྦྱར་ནའང་ལམ་དེ་ལྔ་མ་གཏོགས་

མེད༑ དཔེར་ན་ཉན་ཐོས་ལ་སྦྱར་བའི་སྐབས་སུ་ཉན་ཐོས་ཀྱི་ཚོགས་ལམ་དང་། ཉན་ཐོས་

ཀྱི་སྦྱོར་ལམ། ཉན་ཐོས་ཀྱི་མཐོང་ལམ། ཉན་ཐོས་ཀྱི་སྒོམ་ལམ། ཉན་ཐོས་ཀྱི་མི་སློབ་ལམ་

བཅས་དང། དེ་ནས་རང་རྒྱལ་ལ་སྦྱར་བའི་སྐབས་སུ་རང་རྒྱལ་གྱི་ཚོགས་ལམ་དང་། རང་

རྒྱལ་གྱི་སྦྱོར་ལམ། རང་རྒྱལ་གྱི་མཐོང་ལམ། རང་རྒྱལ་གྱི་སྒོམ་ལམ། རང་རྒྱལ་གྱི་མི་

སློབ་ལམ་བཅས། དེ་བཞིན་ཐེག་ཆེན་ལ་སྦྱར་བའི་སྐབས་སུ་བྱང་སེམས་ཀྱི་ཚོགས་ལམ་

དང་༑ བྱང་སེམས་ཀྱི་སྦྱོར་ལམ། བྱང་སེམས་ཀྱི་མཐོང་ལམ། བྱང་སེམས་ཀྱི་སྒོམ་ལམ། 

བྱང་སེམས་ཀྱི་མི་སློབ་ལམ་བཅས་ཡིན། 

ཐེག་པ་གསུམ་གྱི་ཚོགས་ལམ་དེ་ཇི་ལྟར་ཡིན་ཞེ་ན། ཐོག་མར་སེམས་བསྐྱེད་ནས་

བསྒོམ་བྱའི་གཙོ་བོ་ཤེས་རབ་དེ་མ་རྙེད་ཀྱི་བར་དུ་ཚོགས་ལམ་དང་། དེ་ནི་བྱང་ཆུབ་

མཆོག་ཏུ་སེམས་བསྐྱེད་ནས་སེམས་དེ་བསྒོམས་པ་ལ་བརྟེན་ནས་སྟོང་ཉིད་རྟོགས་པའི་

ལྷག་མཐོང་མ་སྐྱེས་ཀྱི་བར་དེ་ལ་བྱང་ཆུབ་སེམས་དཔའི་ཚོགས་ལམ་རེད། དེ་ནི་ངས་

དཔེ་ཆ་མི་ལྟ་མཁན་ཚོར་གོ་དོན་གཙོ་བོར་བྱས་ནས་ཧ་ཅང་རགས་པའི་ཚུལ་དུ་བཤད་

ཀྱི་ཡོད། གང་ལྟར་བྱང་ཆུབ་མཆོག་ཏུ་སེམས་བསྐྱེད་ནས་སྟོང་ཉིད་དོན་སྤྱི་ཚུལ་གྱིས་

རྟོགས་པའི་ལྷག་མཐོང་མ་སྐྱེས་ཀྱི་བར་ཙམ་ལ་ཚོགས་ལམ་ཟེར། ཚོགས་ལམ་ལ་དབྱེ་

ན་ཆེ་འབྲིང་ཆུང་གསུམ་ཡོད། ཚོགས་ལམ་ཆེ་འབྲིང་ཆུང་གསུམ་དུ་དབྱེ་བ་དེ་ཐེག་པ་

གསུམ་གར་མཚུངས་པ་རེད། ཉན་ཐོས་ལ་མཚོན་ན། ངེས་འབྱུང་རྣམ་པར་དག་པ་བསྐྱེད་



ཐེག་པ་གསུམ།

པ་ནས་གང་ཟག་གི་བདག་མེད་རྟོགས་པའི་ལྷག་མཐོང་མ་སྐྱེས་ཀྱི་བར་ཙམ་གྱི་ལམ་

ལ་ཉན་ཐོས་ཀྱི་ཚོགས་ལམ་ཟེར། རང་རྒྱལ་ལ་མཚོན་ན། རང་རྒྱལ་རིགས་ཅན་གྱི་གང་

ཟག་ངེས་འབྱུང་རྣམ་དག་སྐྱེས་ནས་གང་ཟག་གི་བདག་མེད་རྟོགས་པའི་ལྷག་མཐོང་མ་

སྐྱེས་ཀྱི་བར་ཙམ་གྱི་ལམ་ལ་རང་རྒྱལ་གྱི་ཚོགས་ལམ་ཟེར། གང་ཟག་གི་བདག་མེད་ནི་

ཉན་ཐོས་དང་རང་རྒྱལ་གཉིས་ཀྱི་བསྒོམ་བྱའི་གཙོ་བོ་དང་། ཆོས་ཀྱི་བདག་མེད་ནི་ཐེག་

ཆེན་བྱང་ཆུབ་སེམས་དཔའ་ཚོའི་བསྒོམ་བྱའི་གཙོ་བོ་རེད། གང་ལགས་ཤེ་ན། འཁོར་བ་

སྤངས་པ་ཙམ་ལ་གང་ཟག་གི་བདག་མེད་རྟོགས་པའི་ཤེས་རབ་ཀྱིས་འགྲིགས་པ་དང། 

ཤེས་སྒྲིབ་སྤངས་པ་ལ་ཆོས་ཀྱི་བདག་མེད་རྟོགས་པའི་ཤེས་རབ་མེད་ན་མི་འགྲིགས། 

དེ་ནི་ངས་གྲུབ་མཐའ་བཞིའི་དབྱེ་བ་མ་ཕྱེ་བར་བཤད་པ་རེད། ནམ་རྒྱུན་འཆར་ཅན་སྤྱི་

བཤད་ལ་གང་ཟག་གི་བདག་མེད་དེ་ཐེག་དམན་གྱི་བསྒོམ་བྱའི་གཙོ་བོ་དང་། ཆོས་ཀྱི་

བདག་མེད་དེ་ཐེག་ཆེན་གྱི་བསྒོམ་བྱའི་གཙོ་བོ་ཡིན་པ་བཤད་ཀྱི་ཡོད། དེ་ནས་དབྱེ་བ་ཕྱེ་

བའི་སྐབས་སུ་གང་ཟག་རང་རྐྱ་ཐུབ་པའི་རྫས་ཡོད་ཀྱིས་སྟོང་བ་དང་། རྟག་གཅིག་རང་

དབང་ཅན་གྱི་བདག་གིས་སྟོང་བ་བཅས་གང་ཟག་གི་བདག་མེད་འཇོག་ཚུལ་ལ་བྱེ་བྲག་

སྨྲ་བ་དང། མདོ་སྡེ་པ། སེམས་ཙམ་པ། རང་རྒྱུད་པ་རྣམས་མི་འདྲ་བ་རེད། ཐལ་འགྱུར་

བས་ནི་གང་ཟག་གི་བདག་མེད་དང་ཆོས་ཀྱི་བདག་མེད་གཉིས་སྟོང་གཞིའི་ཁྱད་པར་མ་

གཏོགས་སྟོང་རྒྱུའི་བདག་ལ་ཁྱད་པར་མི་བཞག་པར་བརྟེན། སྟོང་གཞི་གང་ཟག་གི་སྟེང་

དུ་སྟོང་ཉིད་རྟོགས་པའི་བློ་དེ་གང་ཟག་གི་བདག་མེད་རྟོགས་པའི་བློ་དང་། སྟོང་གཞི་

ཆོས་ཀྱི་སྟེང་དུ་སྟོང་ཉིད་རྟོགས་པའི་བློ་དེ་ཆོས་ཀྱི་བདག་མེད་རྟོགས་པའི་བློ་ཡིན། དབུ་

མ་འཇུག་པ་ལས། བདག་མེད་འདི་ནི་འགྲོ་བ་རྣམ་གྲོལ་ཕྱིར།། ཆོས་དང་གང་ཟག་དབྱེ་

བས་རྣམ་གཉིས་གསུངས།། ཞེས་རྣམ་པར་གྲོལ་བའི་ཆེད་དུ་གསུངས་པའི་བདག་མེད་

དེ་ལ་སྟོང་གཞི་ཆོས་ཅན་གྱི་ཆ་ནས་དབྱེ་བ་མ་གཏོགས། དགག་བྱའི་ཆ་ནས་དབྱེ་བ་མི་

ཕྱེ་བར་བརྟེན། ཉན་ཐོས་འཕགས་པས་བསྒོམ་བྱ་དང་བྱང་ཆུབ་སེམས་དཔས་བསྒོམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱའི་སྟོང་ཉིད་ལ་ཕྲ་རགས་ཀྱི་དབྱེ་བ་མེད། ཡིན་ནའང་ཐལ་འགྱུར་བའི་ལུགས་ལ་ཉན་

ཐོས་ཀྱི་རིགས་ཅན་གྱིས་གང་ཟག་ལ་དམིགས་པའི་བདག་མེད་དེ་བསྒོམ་བྱའི་གཙོ་བོ་མ་

གཏོགས། ཆོས་ལ་དམིགས་པའི་བདག་མེད་དེ་བསྒོམ་བྱའི་གཙོ་བོར་མི་བྱེད། བྱང་ཆུབ་

སེམས་དཔའ་ཚོས་བདག་མེད་གཉིས་ཀ་བསྒོམས་ཀྱང་། ཆོས་ཀྱི་བདག་མེད་དེ་བསྒོམ་

བྱའི་གཙོ་བོར་བྱེད། དེས་ན་སྤྱི་ཡོངས་ནས་གང་ཟག་གི་བདག་མེད་དེ་ཉན་རང་འཕགས་

པའི་བསྒོམ་བྱའི་གཙོ་བོ་དང་། ཆོས་ཀྱི་བདག་མེད་དེ་ཐེག་ཆེན་འཕགས་པའི་བསྒོམ་བྱའི་

གཙོ་བོ་རེད་ཅེས་བརྗོད་ན་སྐྱོན་མེད། དེས་ན་ཐལ་འགྱུར་བས་ཉན་རང་འཕགས་པས་

ཆོས་ཀྱི་བདག་མེད་རྟོགས་པ་ཞེས་ཉན་རང་འཕགས་པས་སྟོང་ཉིད་རྟོགས་ན་མ་གཏོགས་

ཉོན་སྒྲིབ་སྤོང་མི་ཐུབ་པ་གསུངས། རང་རྒྱུད་པ་ཁ་ཤས་ཀྱིས་ཀྱང་དེ་འདྲ་གསུང་མཁན་

ཡོད༑ རང་རྒྱུད་པ་དང་སེམས་ཙམ་པ་མན་ཆད་ཀྱིས་གང་ཟག་གི་བདག་མེད་དེ་ལོགས་སུ་

འཇོག་པ་རེད། དཔེར་ན། སེམས་ཙམ་པས་གཟུང་འཛིན་རྫས་གཞན་གྱིས་སྟོང་པ་དེ་ཆོས་

ཀྱི་བདག་མེད་ལ་འཇོག་པའི་སྐབས་སུ་གང་ཟག་གི་བདག་མེད་རྟོགས་པའི་བློ་དེས་གཟུང་

འཛིན་རྫས་གཞན་གྱིས་སྟོང་པ་དེ་མི་རྟོགས་པ་རེད། དེར་བརྟེན། ཚད་མ་རྣམ་འགྲེལ་ལས། 

རྟོག་པའི་དྲྭ་བ་རྣམ་བསལ་ཅིང་།། ཟབ་ཅིང་རྒྱ་ཆེའི་སྐུ་མངའ་བ།། ཞེས་ཉན་ཐོས་དང་རང་

སངས་རྒྱས་རྣམས་ཀྱི་སྤྱོད་ཡུལ་དུ་མ་གྱུར་པའི་གཉིས་སྟོང་གི་དེ་ཁོ་ན་ཉིད་ནི་ཟབ་མོ་

ཡིན་ཞེས་བརྗོད་དགོས་པ་དེ་ཉན་ཐོས་དང་རང་སངས་རྒྱས་ཀྱིས་གཉིས་སྟོང་གི་དེ་ཁོ་ཉིད་

མི་རྟོགས་པ་དང་། གཉིས་སྟོང་གི་དེ་ཁོ་ན་ཉིད་རྟོགས་མཁན་ནི་བྱང་ཆུབ་སེམས་དཔའ་མ་

གཏོགས་མེད། ཉན་ཐོས་དང་རང་སངས་རྒྱས་ཀྱིས་རྟག་གཅིག་རང་དབང་ཅན་གྱིས་སྟོང་

པའི་གང་ཟག་གི་བདག་མེད་ཙམ་མ་གཏོགས་མི་རྟོགས། དེས་ན་གང་ཟག་གི་བདག་མེད་

བསྒོམས་ནས་ཉན་ཐོས་དང་རང་སངས་རྒྱས་ཀྱི་བྱང་ཆུབ་འཐོབ་དགོས་པ་དང་། ཆོས་ཀྱི་

བདག་མེད་བསྒོམས་ནས་ཐེག་པ་ཆེན་པོའ་ིབྱང་ཆུབ་འཐོབ་དགོས། 

ཚོགས་ལམ་ལ་ཐེག་ཆེན་གྱི་ཚོགས་ལམ་དང་། རང་སངས་རྒྱས་ཀྱི་ཚོགས་ལམ། 



ཐེག་པ་གསུམ།

ཉན་ཐོས་ཀྱི་ཚོགས་ལམ་བཅས་འགྲོ་སྟངས་གཅིག་པ་ཡིན་ཞིང་། ཐེག་ཆེན་སེམས་

བསྐྱེད་སྐྱེ་དུས་ཐེག་ཆེན་གྱི་ཚོགས་ལམ་ཐོབ་པ་དང་། འཁོར་བ་ལ་ངེས་པར་འབྱུང་ནས་

ཞི་བ་དོན་གཉེར་གྱི་བློ་ལའང་ཐེག་དམན་སེམས་བསྐྱེད་ཅེས་བརྗོད་ཆོག །ངེས་འབྱུང་

ཡིན་ན་ཐེག་དམན་སེམས་བསྐྱེད་ཡིན་མི་དགོས། འཁོར་བ་ལ་ཡིད་འབྱུང་བའི་བློ་བཅོས་

མ་མ་ཡིན་པ་སྐྱེས་ནས་རང་ཉིད་གཅིག་པུའི་དོན་དུ་དེ་ལྟ་བུའི་འཁོར་བ་ལས་འགྲོལ་བའི་

ཐར་པ་འཐོབ་འདོད་ཀྱི་སེམས་ཞིག་སྐྱེ་ན་དེ་ལ་ཉན་ཐོས་སུ་སེམས་བསྐྱེད་པ་དང་རང་

བྱང་ཆུབ་ཏུ་སེམས་བསྐྱེད་པ་ཞེས་བཤད། 

དེ་ནས་སྦྱོར་ལམ་གྱི་དབྱེ་བ་ནི་དྲོད་རྩེ་མོ་བཟོད་པ་ཆོས་མཆོག་ཅེས་བཞི་པོ་ཐེག་པ་

གསུམ་ག་ལ་གཅིག་པ་རེད། སྦྱོར་ལམ་དང་པོ་ཐོབ་པའི་སྐབས་སུ་ཉན་རང་ཡིན་ན་གང་

ཟག་གི་བདག་མེད་དོན་སྤྱི་ཚུལ་གྱིས་རྟོགས་པའི་ལྷག་མཐོང་སྐྱེ་བ་དང་། བྱང་ཆུབ་སེམས་

དཔའ་ཡིན་ན་སྟོང་ཉིད་དོན་སྤྱི་ཚུལ་གྱིས་རྟོགས་པའི་ལྷག་མཐོང་སྐྱེ་བ་ན་དེ་ལ་སྦྱོར་ལམ་

དྲོད་ཅེས་ཟེར། དེ་ལ་དྲོད་ཅེས་པ་ནི་སྟོང་ཉིད་མངོན་སུམ་དུ་རྟོགས་པའི་ཤེས་རབ་ཀྱིས་

མེ་དེའི་དྲོད་དེ་ཤེས་པར་འགྱུར་བའོ།། དཔེར་ན་མེ་ཆེན་པོ་ཞིག་བཏང་ཡོད་ན་ཐག་ཉེར་

འབྱོར་སྐབས་དྲོད་དེ་ལ་བརྟེན་ནས་ཤེས་པ་ལྟ་བུའོ།། དེ་བཞིན་ཤེས་རབ་ཀྱི་མེ་ཆེན་པོ་

ཞིག་འབར་བ་དེའི་དྲོད་དེ་ཤེས་པའི་མཚམས་སུ་སླེབས་པར་བརྟེན། སྦྱོར་ལམ་དེ་ལ་དྲོད་

ཅེས་བརྗོད། སྦྱོར་ལམ་རྩེ་མོ་ཞེས་པ་ནི་ཧ་ལམ་མེ་ལྕེའི་རྩེ་མོ་མཐོང་བ་ལྟ་བུ་རེད། དེ་ལྟ་བུ་

སྦྱོར་ལམ་རྩེ་མོ་ཐོབ་པའི་གང་ཟག་གིས་སྟོང་ཉིད་དམ་གང་ཟག་གི་བདག་མེད་རྟོགས་པའི་

དབང་གིས་ཁོང་ཁྲོ་མངོན་གྱུར་བ་རྣམས་འགགས་པ་རེད། དེས་ན་སྦྱོར་ལམ་རྩེ་མོ་ཐོབ་པ་

ཡན་ཆད་ལ་དགེ་བའི་རྩ་བ་བཅོམ་པ་མེད། གང་ལྟར་དགེ་རྩ་རྣམས་ཁོང་ཁྲོས་འཇོམས་

པ་མེད། དེ་ནས་སྦྱོར་ལམ་བཟོད་པ་ཐོབ་པའི་སྐབས་སུ་ངན་འགྲོའ་ིསྐྱེ་བ་འགོག་པའི་སོ་

སོ་བརྟགས་མིན་གྱི་འགོག་པ་ཐོབ་ཅིང་། ངན་འགྲོའ་ིསྐྱེ་བ་འཕེན་བྱེད་ཀྱི་ལས་ཡོད་ནའང་

སྟོང་ཉིད་དོན་སྤྱི་ཚུལ་གྱིས་རྟོགས་པའི་ཤེས་རབ་དགའ་རབ་འཕེལ་བར་བརྟེན། ལས་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གསོས་བཏབ་པའི་སྲེད་ལེན་སྲིད་པ་རྣམས་མངོན་གྱུར་དུ་སྐྱེ་རུ་མ་བཅུག་པར་མགོ་ནོན་

པ་ཡིན་ཙང་། སྦྱོར་ལམ་བཟོད་པ་ཐོབ་པའི་སྐབས་སུ་ངན་སོང་དུ་མི་འགྲོ་བ་ཡིན། ངན་

སོང་དུ་འགྲོ་བའི་ལས་ཟད་པ་མིན་ནའང་། ངན་སོང་དུ་འགྲོ་བའི་ལས་ལ་གསོས་འདེབས་

བྱེད་ཀྱི་སྲེད་ལེན་སྲིད་པ་གསུམ་མངོན་གྱུར་དུ་སྐྱེ་མ་བཅུག་པ་ཡིན་ཙང་ངན་སོང་དུ་མི་

འགྲོ་བ་ཡིན། དེ་ནས་སྦྱོར་ལམ་ཆོས་མཆོག་ནི་འཇིག་རྟེན་པའི་ལམ་གྱི་མཆོག་ཏུ་གྱུར་པ་

ཡིན་ཞིང་། སྐབས་དེར་འཕགས་པའི་ལམ་ཐོབ་ལ་ཉེ་བ་རེད། སྟོང་ཉིད་དམ་བདག་མེད་

དོན་སྤྱི་ཚུལ་གྱིས་རྟོགས་པའི་བློ་དེ་བདག་མེད་མངོན་སུམ་དུ་རྟོགས་པའི་བློ་ཡི་ངོ་བོར་

འགྱུར་ཆོག་ཆགས་པ་རེད། དེ་དག་ནི་སྦྱོར་ལམ་རྣམ་པ་བཞི་རེད། སྦྱོར་ལམ་གྱི་སྐབས་སུ་

བདག་མེད་དོན་སྤྱི་ཚུལ་གྱིས་རྟོགས་པའི་བློ་མ་གཏོགས་མེད་པ་ཡིན་སྟབས། སྤང་བྱ་གང་

ཡང་སྤོང་མི་ནུས་པའམ་སྤང་བྱ་གང་གིའང་དངོས་གཉེན་མི་བྱེད་ཅིང་། སྤངས་པ་ཐམས་

ཅད་མངོན་གྱུར་བ་མགོ་ནོན་ནས་གནས་སྐབས་སྐྱེ་རུ་མ་བཅུག་པ་ཙམ་རེད། 

སྦྱོར་ལམ་ཆོས་མཆོག་ནས་མཐོང་ལམ་དུ་འཕོ་སྐབས་བདག་མེད་དོན་སྤྱི་ཚུལ་གྱིས་

རྟོགས་པའི་ལྷག་མཐོང་དེ་བདག་མེད་མངོན་སུམ་དུ་རྟོགས་པའི་ལྷག་མཐོང་གི་ངོ་བོར་

འགྱུར་བ་དང་ཆབས་ཅིག་ཏུ་འཕགས་པའི་ལམ་ཐོབ་པ་དང། གལ་ཏེ་ཐེག་ཆེན་པ་ཡིན་ན་

ས་དང་པོ་ཐོབ། དེ་ནི་བདག་མེད་མངོན་སུམ་དུ་མཐོང་བ་ཡིན་ཙང་མཐོང་བའི་ལམ་ཞེས་

བརྗོད༑ དེ་ནས་རང་གི་ངོ་སྐལ་དུ་གྱུར་པའི་མཐོང་སྤང་གི་ཉོན་མོངས་རྣམས་ཀྱི་དངོས་གཉེན་

བྱེད་པ་ཡིན། བདག་མེད་མངོན་སུམ་དུ་རྟོགས་པའི་བློ་སྐྱེ་བ་དང་ཆབས་ཅིག་ཏུ་མཐོང་ལམ་

གྱི་ངོ་སྐལ་གྱི་སྤང་བྱ་རྣམས་སྤང་རྒྱུ་མགོ་ཚུགས་པ་རེད། མཐོང་ལམ་གྱི་ངོ་སྐལ་གྱི་སྤང་བྱར་

ཉོན་མོངས་རགས་པ་མ་གཏོགས་ལྷན་སྐྱེས་ཀྱི་ཉོན་མོངས་ཕྲ་བ་རྣམས་སླེབས་མི་ཐུབ་ཅིང་། 

ཡོངས་གྲགས་སུ་མཐོང་སྤང་ཀུན་སྦྱོར་གསུམ་ཞེས་མཐོང་སྤང་ལ་གསུམ་བཞག་པ་རེད། དེ་

ནས་མཐོང་ལམ་གྱི་རྣམ་གྲོལ་ལམ་ཐོབ་པ་ན་མཐོང་སྤང་རྣམས་སྤངས་ནས་སླེབས་ས་ཞིག་

ལ་སླེབས་ཚར་བ་རེད། འཕགས་པ་ཆགས་པར་བརྟེན་དེ་ནས་ནམ་ཡང་ཟག་རྒྱུ་མེད། 



ཐེག་པ་གསུམ།

མཐོང་ལམ་ནས་སྒོམ་ལམ་ལ་འཕོ་སྐབས་བདག་མེད་རྟོགས་པའི་ཤེས་རབ་ཀྱི་ངོ་བོ་

ལ་ཁྱད་པར་མེད་ཅིང་། བདག་མེད་མངོན་སུམ་དུ་མཐོང་ཟིན་པ་དེ་ཡང་ནས་ཡང་དུ་སྒོམ་

པར་བྱེད་པ་ཡིན་ཙང་། ཉོན་མོངས་པའི་གཉེན་པོ་འགྲོ་སྟངས་ལ་ཤ གས་ཆེ་ཆུང་གི་ཁྱད་

པར་འགྲོ་བ་རེད། དཔེར་ན་ང་ཚོས་སྨན་ཞིག་ཐུན་དང་པོ་བཟའ་དུས་ན་ཚ་མངོན་གྱུར་བ་

བཅོམ་ནས་ཧ་ཅང་ཟུག་གཟེར་ཡོད་པ་དེ་ལྷོད་ཤིག་གེར་ཆགས་པ་དང་། དེ་ནས་སྨན་དེ་

ཉིན་གྲངས་བདུན་ཙམ་བཟས་ན་ན་ཚ་ལྷག་མ་རྣམས་རིམ་པས་དག་པ་བཞིན་རེད། དེ་

ལྟ་བུའི་སྒོམ་ལམ་ལ་སྐོར་དགུ་རེད། དེ་ཡང་སྒོམ་ལམ་ཆུང་ངུ་དང་། སྒོམ་ལམ་འབྲིང་། 

སྒོམ་ལམ་ཆེན་པོ་བཅས་ལ་གསུམ་གསུམ་དུ་ཕྱེ་དགོས་ཤིང་། དང་པོ་སྒོམ་ལམ་ཆུང་ངུ་

ལ་སྒོམ་ལམ་ཆུང་ངུའི་ཆུང་ངུ་། སྒོམ་ལམ་ཆུང་ངུའི་འབྲིང་། སྒོམ་ལམ་ཆུང་ངུའི་ཆེན་པོ། 

གཉིས་པ་སྒོམ་ལམ་འབྲིང་ལ་སྒོམ་ལམ་འབྲིང་གི་ཆུང་ངུ་། སྒོམ་ལམ་འབྲིང་གི་འབྲིང་། 

སྒོམ་ལམ་འབྲིང་གི་ཆེན་པོ། གསུམ་པ་སྒོམ་ལམ་ཆེན་པོ་ལ་སྒོམ་ལམ་ཆེན་པོའ་ིཆུང་ངུ་། 

སྒོམ་ལམ་ཆེན་པོའ་ིའབྲིང་། སྒོམ་ལམ་ཆེན་པོའ་ིཆེན་པོ་བཅས་རེད། 

སྒོམ་ལམ་ཆུང་ངུའི་ཆུང་ངུ་ཐོབ་པ་ན་སྒོམ་སྤང་ཉོན་མོངས་སྐོར་དགུའི་ནང་ནས་

སྒོམ་སྤང་ཆེན་པོའ་ིཆེན་པོ་སྤོང་བ་དང་། དེ་ལྟར་སྤང་བྱ་ཆེ་རིམ་དང་གཉེན་པོ་ཆུང་རིམ་

ནས་ཐོབ་དགོས། འདིའི་སྐབས་སུ་ཆེ་ཆུང་ནི་ཕྲ་རགས་ཀྱི་ཁྱད་པར་རེད། དེས་ན་སྒོམ་

སྤང་ཆུང་ངུའི་ཆུང་ངུ་ནི་མཐའ་མར་སླེབས་པ་རེད། དེ་ལྟར་སྒོམ་ལམ་གྱིས་སྤང་བྱའི་ཉོན་

མོངས་ཆ་ཚང་སྤངས་ནས་རྫོགས་པའི་སྐབས་སུ་དགྲ་བཅོམ་པའི་གོ་འཕང་ཐོབ་པ་ཡིན། 

ཉན་ཐོས་ཡིན་ན་ཉན་ཐོས་དགྲ་བཅོམ་པ་དང་། རང་རྒྱལ་ཡིན་ན་རང་རྒྱལ་དགྲ་བཅོམ་

པའི་གོ་འཕང་ཐོབ། བྱང་ཆུབ་སེམས་དཔའ་ཡིན་ན་སྒོམ་སྤང་གི་ཉོན་མོངས་རྣམས་སྤངས་

པའི་རྗེས་སུ་ས་བརྒྱད་པ་ནས་ཤེས་སྒྲིབ་སྤང་རྒྱུ་མགོ་ཚུགས་ཤིང་། དཔེར་ན་སྒོམ་ལམ་

ཆེན་པོའ་ིསྐོར་གསུམ་ནི་དག་པ་ས་གསུམ་ལ་བཞག་པ་རེད། སྒོམ་ལམ་ཆེན་པོའ་ིསྐོར་

གསུམ་གྱིས་དངོས་གཉེན་བྱས་ནས་སྤང་བྱའི་ཉོན་སྒྲིབ་མེད་ཅིང་། སྒོམ་ལམ་འབྲིང་གི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐོར་གསུམ་དང་ཆུང་ངུའི་སྐོར་གསུམ་གྱི་སྐབས་སུ་ཉོན་སྒྲིབ་མཐའ་དག་སྤངས་ཟིན་པ་

རེད༑ དེ་ནས་སྒོམ་ལམ་མཐའ་མ་གསུམ་གྱིས་ཤེས་སྒྲིབ་རྐྱང་པ་སྤང་རྒྱུ་རེད། དེ་དག་ནི་

རྩ་བའི་ལམ་གྱི་རྣམ་གཞག་རགས་རིམ་ཙམ་རེད།

ལམ་ལྔ་པོ་རྣམས་ས་ལ་སྦྱར་བའི་སྐབས་སུ་ཐེག་པ་དམན་པ་ལ་ས་བརྒྱད་དང་། ཐེག་

པ་ཆེན་པོ་ལ་ས་བཅུ་བཤད། ཐེག་པ་དམན་པའི་ས་བརྒྱད་ནི་རིགས་ཀྱི་ས་དང་། བརྒྱད་

པའི་ས། མཐོང་བའི་ས། བསྲབས་པའི་ས། འདོད་ཆགས་དང་བྲལ་བའི་ས། བྱས་པ་རྟོགས་

པའི་ས། ཉན་ཐོས་ཀྱི་ས། རང་སངས་རྒྱས་ས་བཅས་ཡིན། སྤྱིར་དམན་པའི་ས་བརྒྱད་

ཅེས་བཤད་རུང་། དངོས་སུ་བདུན་མ་གཏོགས་མེད། གལ་ཏེ་ཉན་ཐོས་ཡིན་ན་ཉན་ཐོས་

ཀྱི་ས་ཐོབ་སྐབས་མི་སློབ་ལམ་ཐོབ་ཟིན་པ་དང་། རང་རྒྱལ་ཡིན་ན་རང་རྒྱལ་གྱི་ས་ཐོབ་

སྐབས་མི་སློབ་ལམ་ཐོབ་ཟིན་པ་རེད། སྐབས་འདིར་ཐེག་ཆེན་དང་མི་འདྲ་བ་གང་ཡོད་ཅེ་

ན༑ ཐེག་ཆེན་ལ་མཐོང་ལམ་ཐོབ་པ་ན་ས་དང་པོར་བརྩི་ཞིང་། ཉན་ཐོས་དང་རང་རྒྱལ་ནི་

སྦྱོར་ལམ་ནས་ས་དེ་བརྩི་བ་རེད། དེ་ཡང་སྦྱོར་ལམ་དྲོད་རྩེ་མོ་བཟོད་པ་ཆོས་མཆོག་བཞི་

ལ་རིགས་ཀྱི་ས་དང་། བརྒྱད་པའི་ས། མཐོང་བའི་ས། བསྲབས་པའི་ས་བཅས་བཞི་དང། 

མཐོང་ལམ་ལ་འདོད་ཆགས་དང་བྲལ་བའི་ས། སྒོམ་ལམ་ལ་བྱས་པ་རྟོགས་པའི་ས། མི་

སློབ་ལམ་ལ་ཉན་ཐོས་ཡིན་ན་ཉན་ཐོས་ཀྱི་ས་དང་རང་སངས་རྒྱས་ཡིན་ན་རང་རྒྱས་ཀྱི་

ས་བཅས་འཇོག །ཐེག་ཆེན་ལ་ས་བཅུའི་རྣམ་གཞག་ནི་ཡོངས་གྲགས་ཡིན་པས་དུས་

ཚོད་མེད་པར་བརྟེན་འདིར་བཤད་མི་དགོས་པ་བྱ་རྒྱུ་ཡིན།

ཉན་ཐོས་ལ་དབྱེ་ན་མཐར་ཐུག་ཐེག་པ་གསུམ་དུ་འདོད་པའི་ལུགས་ལ་ཞི་བ་བགྲོད་

པ་གཅིག་པུ་བའི་ཉན་ཐོས་དང་། བྱང་ཆུབ་ཡོངས་སྦྱོང་གི་ཉན་ཐོས་བཅས་གཉིས་རེད། 

མཐར་ཐུག་ཐེག་པ་གསུམ་དུ་འདོད་མཁན་དང་། མཐར་ཐུག་ཐེག་པ་གཅིག་ཏུ་འདོད་

མཁན་ག་ཚོད་ཡོད་དམ་ཞེ་ན། ལུང་གི་རྗེས་འབྲངས་ཀྱི་སེམས་ཙམ་པ་དང་། ལུང་གི་

རྗེས་འབྲངས་ཀྱི་མདོ་སྡེ་པ། བྱེ་བྲག་སྨྲ་བ་ཕལ་ཆེ་བ་བཅས་ཀྱིས་མཐར་ཐུག་ཐེག་པ་

65

གསུམ་དུ་འདོད་ཅིང་། མཐར་ཐུག་གི་ཐེག་པ་གསུམ་ཞེས་པ་ནི་གང་ཟག་དེ་དག་རིགས་

གསུམ་དུ་ངེས་པ་དང་། དེ་ཡང་ཉན་ཐོས་ཀྱི་རིགས་དང་། རང་སངས་རྒྱས་ཀྱི་རིགས། 

བྱང་ཆུབ་སེམས་དཔའི་རིགས་བཅས་རེད། བྱང་ཆུབ་སེམས་དཔའི་རིགས་ཀྱིས་སངས་

རྒྱས་ཀྱི་གོ་འཕང་ཐོབ་པ་དང། ཉན་ཐོས་ཀྱི་རིགས་དང་རང་སངས་རྒྱས་ཀྱི་རིགས་ཀྱིས་

སངས་རྒྱས་ཀྱི་གོ་འཕང་མི་ཐོབ་པར་བཤད། གལ་ཏེ་སངས་རྒྱས་ཀྱི་གོ་འཕང་མི་ཐོབ་

ན་གང་བྱེད་ཅེ་ན། ཉན་ཐོས་དགྲ་བཅོམ་པའི་གོ་འཕང་ཐོབ་པའམ་རང་རྒྱལ་གྱི་དགྲ་

བཅོམ་པའི་གོ་འཕང་ཐོབ་པ་དང། དགྲ་བཅོམ་པའི་གོ་འཕང་ཐོབ་ནས་ཕུང་པོ་དོར་བ་

དང་ཆབས་ཅིག་རིག་པ་རྒྱུན་ཆད་ཅིང་། རིག་པ་ལ་ཡ་མཐའ་མེད་ཀྱང་མ་མཐའ་ཡོད་

པར་བརྟེན། ལྷག་མེད་དགྲ་བཅོམ་དུ་སོང་བའི་ཚེ་མར་མེ་ཤི་བ་བཞིན་རིག་པའི་རྒྱུན་ཆད་

པར་བཤད། ཆེད་དུ་བརྗོད་པའི་ཚོམས་ལས། ལུས་ཞིག་ཚོར་བ་བསིལ་བར་གྱུར།། འདུ་

ཤེས་འགགས་ཤིང་འདུ་བྱེད་ཞི།། རྣམ་པར་ཤེས་པ་ནུབ་གྱུར་པ།། ཞེས་མཆོད་མེ་ཤི་བ་

བཞིན་ནག་འཐོམ་མེར་འགྲོ་ནས་གང་ཡང་མི་ལྷག་པར་བཤད། ལྷག་མ་མེད་ཅེས་པ་ནི་

རིག་པའི་རྒྱུན་ལྷག་མ་མེད་པའི་དོན་རེད། དགྲ་བཅོམ་པ་ཐོབ་པའི་གང་ཟག་གི་རྒྱུད་ཀྱི་

ཕུང་པོ་དེ་སྔ་མའི་ལས་ཉོན་གྱིས་འཕངས་པ་ཡིན་ཙང་སྡུག་བསྔལ་བདེན་པ་དང་། དེ་འདྲ་

བའི་སྡུག་བསྔལ་བདེན་པའི་ཕུང་པོ་དེ་འཇིག་པའི་སྐབས་སུ་ལྷག་རྒྱུ་གང་ཡང་མེད་པར་

བཤད༑ དེ་བཞིན་དུ་སངས་རྒྱས་ལའང་སྦྱར། མཐར་ཐུག་ཐེག་པ་གསུམ་དུ་འདོད་མཁན་

གྱིས་སངས་རྒྱས་ཤཱཀྱ་ཐུབ་པའང་མྱ་ངན་ལས་འདས་པའི་སྐབས་སུ་མར་མེ་ཤི་བ་བཞིན་

རིག་པའི་རྒྱུན་དེ་ཆད་ཚུལ་བཤད། དེ་ནི་སངས་རྒྱས་ནས་ཆོས་ཀྱི་འཁོར་ལོ་བསྐོར་ཏེ་

བསྟན་པ་འཇིག་རྟེན་དུ་གནས་པ་དེ་རང་མ་གཏོགས། མྱ་ངན་ལས་འདས་པའི་སྐབས་སུ་

ལྷག་མ་མེད་པར་འགྲོ་བར་བཤད། དེས་ན་མཐར་ཐུག་ཐེག་པ་གསུམ་འདོད་མཁན་ཚོས་

གང་ཟག་དེ་དག་རིགས་ཀྱིས་དབྱེ་བ་རེད། ཉན་ཐོས་ཀྱི་རིགས་ལ་ངེས་པ་དང་མ་ངེས་པ་

གཉིས་རེད། རང་རྒྱལ་གྱི་རིགས་ལ་ངེས་པ་མ་གཏོགས་མེད། ཐེག་ཆེན་གྱི་རིགས་ལ་

ངེས་པ་དང་མ་ངེས་པ་གཉིས་བཞག་ཆོག་ཀྱང་། སངས་རྒྱས་ཀྱི་སའི་བར་དུ་འགྲོ་བར་

བརྟེན་རིགས་ཀྱིས་དབྱེ་བ་འབྱེད་དགོས་པ་མེད། ཉན་ཐོས་ཀྱི་རིགས་མ་ངེས་པ་དེ་དག་

ནི་ཐོག་མ་ཉན་ཐོས་ཀྱི་ལམ་དུ་ཞུགས་ནས་དགྲ་བཅོམ་པའི་གོ་འཕང་ཐོབ། དེ་ནས་ཕུང་པོ་

མ་དོར་བར་གནས་དབེན་པ་ཞིག་ཏུ་བཞག་ནས་ཡིད་ཀྱི་རང་བཞིན་གྱི་ལུས་ཤིག་བླངས་

ཏེ་སངས་རྒྱས་ལ་བརྟེན་ནས་ཐེག་ཆེན་གྱི་ལམ་དུ་ཞུགས་ནས་ཚོགས་བསགས་པ་དང་། 

སངས་རྒྱས་ཐོབ་ཁར་སྔར་གྱི་ཕུང་པོ་རྙིང་པར་ཞུགས་ནས་སངས་རྒྱས་པ་དང་ཆོས་ཀྱི་

འཁོར་ལོ་བསྐོར་ནས་ལྷག་མེད་མྱང་འདས་སུ་འགྲོ་བ་ཡིན། གལ་ཏེ་ཕུང་པོ་དེ་རྒྱུན་ཆད་

ནས་ཤི་རུ་བཅུག་ན་ཐེག་ཆེན་དུ་ཞུགས་པའི་རིག་པའི་རྒྱུན་དེ་མེད་པར་གྱུར། དེ་ནི་ཉན་

ཐོས་དགྲ་བཅོམ་ཐོབ་ནས་ཐེག་ཆེན་གྱི་ལམ་དུ་ཞུགས་མཁན་གྱི་ཉན་ཐོས་དེ་ལ་ཉན་ཐོས་

རིགས་མ་ངེས་པ་ཡིན་ཙང་། བྱང་ཆུབ་ཡོངས་སྦྱོང་གི་ཉན་ཐོས་ཞེས་བརྗོད། ཞི་བ་བགྲོད་

པ་གཅིག་པུ་བའི་ཉན་ཐོས་ནི་ཉན་ཐོས་ཀྱི་དགྲ་བཅོམ་པའི་གོ་འཕང་ཐོབ་ནས་ཕུང་པོ་ལྷག་

མ་མེད་པའི་དབྱིངས་སུ་ཞུགས་ནས་རིག་པའི་རྒྱུན་ཆད་པ་རེད། 

རང་རྒྱལ་ལ་ཐེག་ཆེན་གྱི་ལམ་དུ་ཞུགས་རྒྱུ་མེད་པ་ནི་རང་རྒྱལ་ལ་ཆོས་སྟོན་མཁན་

གྱི་བླ་མ་མེད་པར་བརྟེན། རང་ཤ གས་ཀྱིས་ཐེག་ཆེན་གྱི་ལམ་དུ་ཞུགས་མི་ཐུབ་པ་རེད། 

དེས་ན་རང་རྒྱལ་གྱི་དགྲ་བཅོམ་པའི་གོ་འཕང་ཐོབ་ན་ངེས་པར་དུ་ཕུང་པོ་ལྷག་མ་མེད་

པའི་དབྱིངས་སུ་འདས་རྒྱུ་རེད། དེས་ན་མཐར་ཐུག་ཐེག་པ་གསུམ་དུ་འདོད་པའི་ལུགས་

ལ་ཉན་ཐོས་ཀྱི་ཐེག་པའི་ནང་བྱང་ཆུབ་ཡོངས་སྦྱོང་གི་ཉན་ཐོས་དང་། ཞི་བ་བགྲོད་པ་

གཅིག་པུ་བའི་ཉན་ཐོས་གཉིས་སུ་ཕྱེ་བ་དང་། རང་རྒྱལ་ལ་དེ་ལྟ་བུའི་དབྱེ་བ་མེད། 

མཐར་ཐུག་ཐེག་པ་གཅིག་ཏུ་འདོད་པས་ནི་ཉན་ཐོས་དང་རང་རྒྱལ་གང་ཡིན་ནའང་

ཕུང་པོ་ལྷག་མ་མེད་པའི་དབྱིངས་སུ་ཞུགས་ནའང་རིག་པ་རྒྱུན་མི་ཆད་པར་བརྟེན། ནམ་

ཞིག་ཐེག་ཆེན་གྱི་དགེ་བའི་བཤེས་གཉེན་ལ་བརྟེན་ནས་ཐེག་ཆེན་གྱི་ལམ་དུ་ཞུགས་ཏེ་

མཐར་སངས་རྒྱས་ཚུལ་བཤད། མངོན་རྟོགས་རྒྱན་ལས། ཆོས་ཀྱི་དབྱིངས་ལ་དབྱེར་



ཐེག་པ་གསུམ།

67

མེད་ཕྱིར།། རིགས་ནི་ཐ་དད་རུང་མ་ཡིན།། ཞེས་སེམས་ཅན་ཐམས་ཅད་ཀྱི་རྒྱུད་ལ་

ཁམས་བདེ་བར་གཤེགས་པའི་སྙིང་པོ་ཡོད་པ་དང་། གནས་སྐབས་རྒྱ་མཚོའི་ནང་ཐང་

ཆད་པའི་མི་རྣམས་ལ་བར་དུ་ངལ་གསོ་བརྒྱབ་ས་ལྟ་བུའི་ཉན་རང་གི་ཐེག་པ་བཤད་པ་

མ་གཏོགས། མཐར་ཐུག་གི་ཐེག་པ་དེ་དག་མིན་ཚུལ་བཤད། དེས་ན་རིགས་པའི་རྗེས་

འབྲངས་ཀྱི་སེམས་ཙམ་ཡན་ཆད་ཀྱིས་རིག་པའི་རྒྱུན་མི་ཆད་པ་དང་། རིག་པའི་མ་མཐའ་

ཐོག་མེད་དུ་འདོད་པ་རེད། 

ཉན་ཐོས་དགྲ་བཅོམ་ལ་རྒྱན་བཅས་དང་རྒྱན་མེད་ཀྱི་དབྱེ་བ་གཉིས་སུ་ཕྱེ་ཞིང། 

བསམ་གཏན་གྱི་དངོས་གཞི་ཐོབ་ནས་མངོན་ཤེས་དང་རྫུ་འཕྲུལ་ལ་སོགས་པ་ཡོད་

པ་ལ་དགྲ་བཅོམ་པ་རྒྱན་བཅས་དང་། བསམ་གཏན་གྱི་དངོས་གཞི་མ་ཐོབ་པར་ཉེར་

བསྡོགས་མི་ལྕོགས་མེད་ལ་བརྟེན་ནས་འཇིག་རྟེན་ལས་འདས་པའི་ལམ་དུ་འགྲོ་བ་ལ་

དགྲ་བཅོམ་པ་རྒྱན་མེད་ཅེས་བརྗོད། 

རང་རྒྱལ་ལ་བསེ་རུ་ལྟ་བུའི་རང་སངས་རྒྱས་དང་། ཚོགས་ན་སྤྱོད་པའི་རང་སངས་

རྒྱས་ཞེས་གཉིས་རེད། ཚོགས་ན་སྤྱོད་པའི་རང་སངས་རྒྱས་ནི་ཆོས་མི་གསུངས་པ་མ་

གཏོགས་མི་གཞན་དང་ལྷན་དུ་འགྲོགས་ནས་སོ་སོའ་ིསློབ་མ་ལ་སྒྲ་མེད་ལུས་ཀྱི་རྣམ་

འགྱུར་གྱི་སྒོ་ནས་ཆོས་བསྟན་ཅིང་། མངོན་རྟོགས་རྒྱན་ལས། གང་གང་དོན་ནི་གང་གང་

ལ༑༑ ཇི་ལྟ་ཇི་ལྟར་ཉན་འདོད་པ།། དེ་དེ་ལ་དོན་དེ་དང་དེ།། སྒྲ་མེད་ཀྱང་དེ་དེ་ལྟར་སྣང།། 

ཞེས་གསུངས་པ་ལྟ་བུའོ།། བསེ་རུ་ལྟ་བུའི་རང་སངས་རྒྱས་ནི་སུ་ལའང་མཐོང་ས་མེད་

པར་ཟུར་དུ་བསྡད་ཅིང་། སྒྲ་མེད་ལུས་ཀྱི་རྣམ་འགྱུར་གྱི་སྒོ་ནས་ཀྱང་ཆོས་མི་སྟོན་པ་

ཡིན༑ བསེ་རུ་ཟེར་བའི་རི་དྭགས་དེ་གཅིག་པུ་བསྡད་པ་དང་མཚུངས་པ་རེད། 

བྱང་ཆུབ་སེམས་དཔའ་ལ་དབང་པོ་རྣོ་རྟུལ་གྱི་ཁྱད་པར་ཡོད་ཅིང་། རྫུ་འཕྲུལ་གྱི་

ཤགས་ཀྱིས་འགྲོ་བ་ལྟ་བུ་དང་། ཤིང་རྟའི་ཤ གས་ཀྱིས་འགྲོ་བ་ལྟ་བུའི་ལམ་གྱི་མྱུར་ཁྱད་

གསུངས་ཡོད། དེས་ན་བྱང་ཆུབ་སེམས་དཔའ་ལ་དབང་རྣོན་དང་། ཤིན་ཏུ་དབང་རྣོན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དབང་རྟུལ། དབང་འབྲིང་བཅས་ཀྱི་དབྱེ་བ་ཕྱེ་བ་མ་གཏོགས། ལམ་གྱི་ཆ་ནས་དབྱེ་བ་

གང་ཡང་ཕྱེ་རྒྱུ་མེད། དེ་ལྟར་ཐེག་པ་གསུམ་གྱི་ལམ་གྱི་རྣམ་གཞག་རགས་རིམ་ཙམ་

འགྲིགས་པའི་ཁུལ་ཡིན།

དེའི་ནང་ནས་ཁྱེད་རང་ཚོས་གལ་ཆེ་ཤོས་རོབ་ཙམ་ཤེས་དགོས་པ་ཞིག་ནི་ཞུགས་

གནས་བརྒྱད་ཀྱི་རྣམ་གཞག་དེ་རེད། དེ་ཡང་ཞུགས་པ་བཞི་དང་འབྲས་གནས་བཞི་

བཅས་བརྒྱད་ཀྱི་རྣམ་གཞག་ནི་ཉན་ཐོས་ལ་མ་གཏོགས་རང་རྒྱལ་ལ་མེད། ཐེག་པ་ཆེན་

པོ་ལ་ནི་དེ་བས་ཀྱང་མེད། དེ་ནས་ཞུགས་གནས་བརྒྱད་པོ་ལ་ནང་གསེས་ཀྱི་དབྱེ་བ་ཕྱེ་

ན་ཉན་ཐོས་ཀྱི་དགེ་འདུན་ཉི་ཤ ་ཞེས་པ་དེ་ཆགས་རྒྱུ་རེད། དེས་ན་ཞུགས་གནས་བརྒྱད་

ཀྱི་རྣམ་གཞག་དེ་ཤེས་དགོས་པ་གང་རེད་ཅེ་ན། དེང་སང་ཐེག་དམན་གྱིས་ལམ་གྱི་རྣམ་

གཞག་བཤད་སྐབས་ཞུགས་གནས་བརྒྱད་ཀྱི་རྣམ་གཞག་དེ་ངེས་པར་དུ་བཤད་ཀྱི་རེད། 

དེ་ཡང་རྒྱུན་ཞུགས་དང་། ཕྱིར་འོང་། ཕྱིར་མི་འོང་། དགྲ་བཅོམ་པ་བཅས་བཞི་ལ་རྒྱུན་

ཞུགས་ཞུགས་པ་དང་རྒྱུན་ཞུགས་འབྲས་གནས་གཉིས། ཕྱིར་འོང་ཞུགས་པ་དང་ཕྱིར་འོང་

འབྲས་གནས་གཉིས། ཕྱིར་མི་འོང་ཞུགས་པ་དང་ཕྱིར་མི་འོང་འབྲས་གནས་གཉིས། དགྲ་

བཅོམ་ཞུགས་པ་དང་དགྲ་བཅོམ་འབྲས་གནས་བཅས་བརྒྱད་རེད། འོན་ཀྱང་རྒྱུན་ཞུགས་

དང་༑ ཕྱིར་འོང་། ཕྱིར་མི་འོང་། དགྲ་བཅོམ་པ་བཅས་བཞི་པོ་རིམ་པས་འགྲོ་དགོས་པའི་

ངེས་པ་གང་ཡང་མེད། རྒྱུན་ཞུགས་ཀྱི་གོ་འཕང་མ་ཐོབ་པར་ཐད་ཀར་ཕྱིར་འོང་ལ་འགྲོ་

བ་དང་། རྒྱུན་ཞུགས་དང་ཕྱིར་འོང་གི་གོ་འཕང་མ་ཐོབ་པར་ཐད་ཀར་ཕྱིར་མི་འོང་བ་ལ་

འགྲོ་བ་བཅས་ནི་འབྲས་བུ་འཐོབ་ཚུལ་གྱི་དབང་དུ་བྱས་ན་འབྲས་བུ་ཐོད་བརྒལ་བ་དང་། 

སྤང་བྱ་སྤོང་ཚུལ་གྱི་དབང་དུ་བྱས་ན་སྤང་བྱ་ཅིག་ཅར་བ་ཞེས་བརྗོད། དེ་ལྟ་བུ་མིན་པར་

ཐོག་མར་རྒྱུན་ཞུགས་ཀྱི་འབྲས་བུ་ཐོབ་པ་དང་། དེ་ནས་ཕྱིར་འོང་། ཕྱིར་མི་འོང་བ། དགྲ་

བཅོམ་པ་བཅས་རིམ་བཞིན་འགྲོ་བ་ལ་འབྲས་བུ་རིམ་གྱིས་པ་ཞེས་བཤད། རྒྱུན་ཞུགས་

ཞེས་པ་གང་དུ་བརྗོད་ཅེ་ན། ཉན་ཐོས་ཀྱི་མཐོང་ལམ་ཐོབ་པ་དང་། ཉན་ཐོས་ཀྱི་མཐོང་



ཐེག་པ་གསུམ།

ལམ་གྱི་ངོ་སྐལ་དུ་གྱུར་པའི་མཐོང་སྤང་ཀུན་སྦྱོར་གསུམ་སྤོང་བ། འཇིག་རྟེན་པའི་ལམ་

གྱི་བསམ་གཏན་དང་གཟུགས་མེད་ཀྱི་དངོས་གཞི་སྒྲུབ་སྐབས་སྤང་རྒྱུའི་ཉོན་མོངས་དེ་

ལ་སྐོར་དགུ་རྩ་བ་ནས་མ་སྤངས་པའམ་ཡང་ན་ལྔ་པ་མན་ཆད་སྤངས་པ་ཞིག་ལ་བརྗོད། 

དེས་འཇིག་རྟེན་ལས་འདས་པའི་ལམ་གྱི་མཐོང་སྤང་གི་ངོ་སྐལ་དུ་གྱུར་པའི་ཉོན་མོངས་

སྤངས་ཀྱང་། འདོད་པ་དང་གཟུགས་ཀྱི་ཉོན་མོངས་སྤངས་མེད། དེ་ནི་བསམ་གཏན་དང་

གཟུགས་མེད་ཀྱི་དངོས་གཞི་ལ་བརྟེན་ནས་སྤང་དགོས་པའི་ཉོན་མོངས་རགས་པ་དེ་

སྤངས་མེད་པར་བརྟེན། འདོད་པའི་ནང་བསྐྱར་དུ་སྐྱེ་བ་བླང་དགོས་པ་ཡིན། རྩ་བའི་དགྲ་

བཅོམ་པ་ལ་འགྲོ་བའི་འཇིག་རྟེན་ལས་འདས་པའི་ལམ་གྱི་རྒྱུན་གྱི་ནང་ཞུགས་ཟིན་ཡང་། 

ད་དུང་སྐྱེ་བ་མང་པོ་བླང་དགོས་པ་ཡིན་ཙང་རྒྱུན་ཞུགས་སུ་གྱུར། དེ་ནས་འདོད་པའི་ཉོན་

མོངས་ཆུང་ངུ་གསུམ་དང་འབྲིང་གསུམ་སྤངས་པ་དང་། དེ་བཞིན་འདོད་པའི་ཉོན་མོངས་

ཆེན་པོ་གསུམ་གྱི་ནང་ནས་ཆེན་པོའ་ིཆེན་པོ་དང་ཆེན་པོའ་ིའབྲིང་གཉིས་སྤངས་ནས་དགུ་

པོ་ཆེན་པོའ་ིཆུང་ངུ་མ་སྤངས་པ་དེ་ལ་ཕྱིར་འོང་བའམ་ལན་ཅིག་ཕྱིར་འོང་བ་དང་། འདོད་

པའི་ཉོན་མོངས་སྐོར་དགུ་ཆ་ཚང་སྤངས་ནས་མཐོང་ལམ་ཐོབ་པ་ན་ཕྱིར་མི་འོང་བ་ཞེས་

བརྗོད༑ ངས་བཤད་པ་དེ་དག་ཚིག་སྐྱོན་མ་བཅད་པར་རྡོག་རྡོག་བཤད་ཀྱི་ཡོད། 

འཇིག་རྟེན་པའི་ལམ་གྱི་ངོ་སྐལ་དུ་གྱུར་པའི་སྤང་བྱ་ཞེ་ན། བསམ་གཏན་གྱི་དངོས་

གཞི་དང་གཟུགས་མེད་ཀྱི་དངོས་གཞི་ལ་བརྟེན་ནས་ཞི་རགས་ཀྱི་རྣམ་ཅན་གྱིས་སྤང་

དགོས་པའི་ཉོན་མོངས་རགས་པ་རྣམས་ལ་ཟེར། དཔེར་ན་ཉན་ཐོས་ཀྱི་མཐོང་ལམ་མ་

ཐོབ་གོང་ནས་ཕྱི་རོལ་པ་དང་ཐུན་མོང་བའི་བསམ་གཏན་གྱི་དངོས་གཞི་དང་གཟུགས་

མེད་ཀྱི་དངོས་གཞི་སོགས་བསྒྲུབས་ནས་འདོད་པ་དང་གཟུགས་ཀྱི་ཉོན་མོངས་ཆ་ཚང་

སྤངས་པ་ལ་ཆགས་བྲལ་སྔོན་སོང་ཟེར་བ་དང་། དེ་ལྟ་བུའི་ཉོན་མོངས་སྤངས་པའི་གང་

ཟག་ཅིག་གིས་འཇིག་རྟེན་ལས་འདས་པའི་ལམ་ལ་ཞུགས་ནས་མཐོང་སྤང་ཀུན་སྦྱོར་

གསུམ་སྤོང་བ་ན་འདོད་པ་ལ་བསྐྱར་དུ་སྐྱེ་བ་བླང་དགོས་པ་མེད་པར་བརྟེན། ཕྱིར་མི་

འོང་བ་ལ་ཞུགས་པ་ཡིན། དེ་ལ་འབྲས་བུ་ཐོད་བརྒལ་བ་ཞེས་བརྗོད། འོག་གི་སྐས་ལ་

མི་འཛེགས་པར་ཧོབ་སྟེ་ཐོག་ཏུ་མཆོངས་པ་དང་མཚུངས། དེས་ན་འཇིག་རྟེན་ལས་

འདས་པའི་ལམ་གྱི་ངོ་སྐལ་གྱི་སྤང་བྱར་གྱུར་པའི་ཉོན་མོངས་རྣམས་རིམ་བཞིན་སྤང་རྒྱུ་

མ་གཏོགས། སྔ་རྗེས་སུ་སྤང་རྒྱུ་མེད། འོན་ཀྱང་འཇིག་རྟེན་པའི་ལམ་གྱི་ངོ་སྐལ་དུ་གྱུར་

པའི་སྤང་བྱའི་ཉོན་མོངས་རྣམས་བསམ་གཏན་གྱི་དངོས་གཞི་ནམ་ཐོབ་པ་ན་སྤང་བ་ཡིན། 

གལ་ཏེ་བསམ་གཏན་དང་པོའ་ིདངོས་གཞི་ཐོབ་ན་འདོད་པའི་ཉོན་མོངས་ཆ་ཚང་སྤངས་

པ་དང་། བསམ་གཏན་གཉིས་པའི་དངོས་གཞི་ཐོབ་ན་བསམ་གཏན་དང་པོ་མན་ཆད་

ཀྱི་ཉོན་མོངས་སྤངས་པ། བསམ་གཏན་གསུམ་པའི་དངོས་གཞི་ཐོབ་ན་བསམ་གཏན་

གཉིས་པ་མན་ཆད་ཀྱི་ཉོན་མོངས་སྤངས་པ་ཡིན། སྐབས་འདིར་ཉོན་མོངས་སྤངས་པ་ཞེ་

ན༑ གནས་སྐབས་སམ་མངོན་གྱུར་བ་མགོ་ནོན་པའི་ཚུལ་གྱིས་སྤངས་པ་མ་གཏོགས། ས་

བོན་དང་བཅས་པ་སྤངས་པ་མིན། ཡིན་ནའང་འཇིག་རྟེན་པའི་ལམ་གྱིས་སྤངས་པའི་ཉོན་

མོངས་དེའི་རྩ་བ་དེ་འཇིག་རྟེན་ལས་འདས་པའི་ལམ་གྱིས་སྤངས་པ་རེད། དེས་ན་འཇིག་

རྟེན་པའི་ལམ་གྱིས་སྤོང་ཚུལ་དེས་སླར་མི་སྐྱེ་བའི་ཆོས་ཅན་དུ་མི་སྤངས་ཀྱང་། འཇིག་

རྟེན་ལས་འདས་པའི་ལམ་གྱིས་དེའི་ས་བོན་སྤངས་པར་བརྟེན་ཕྱིར་མི་ལོག་པ་རེད། དེ་

ལྟར་དེ་གཉིས་ཀྱི་དབྱེ་བ་ཕྱེ་ཤེས་དགོས།

བསམ་གཏན་དང་གཟུགས་མེད་ཀྱི་དངོས་གཞི་ཐོབ་ཚུལ་གྱི་ཆ་ནས་ཉན་ཐོས་ལ་

ཞུགས་གནས་བརྒྱད་ཀྱི་རྣམ་གཞག་དེ་བྱུང་། དེ་ལྟ་བུའི་ཞུགས་གནས་བརྒྱད་ནི་མཐོང་

ལམ་བར་ཆད་མེད་ལམ་ལ་གནས་པའི་ཉན་ཐོས་དེ་རྒྱུན་ཞུགས་ཞུགས་པ་དང་། མཐོང་

ལམ་རྣམ་གྲོལ་ལམ་ཡན་ལ་གནས་པའི་ཉན་ཐོས་དེ་རྒྱུན་ཞུགས་འབྲས་གནས། སྒོམ་

ལམ་སྐོར་དགུའི་ནང་འདོད་པའི་ཉོན་མོངས་དྲུག་པའི་དངོས་གཉེན་བྱེད་པ་ན་ཕྱིར་འོང་

ཞུགས་པ། འདོད་པའི་ཉོན་མོངས་དྲུག་པ་སྤངས་པའི་རྣམ་གྲོལ་ལམ་ཐོབ་པ་ན་ཕྱིར་འོང་

འབྲས་གནས། འདོད་ཉོན་དགུ་པའི་དངོས་གཉེན་དུ་གྱུར་པའི་བར་ཆད་མེད་ལམ་ཐོབ་པ་

ན་ཕྱིར་མི་འོང་ཞུགས་པ། དེ་ལས་གྲོལ་བའི་རྣམ་གྲོལ་མ་ཐོབ་པ་ན་ཕྱིར་མི་འོང་འབྲས་

གནས༑ ཁམས་གསུམ་གྱི་ཉོན་མོངས་ཡོངས་རྫོགས་ཀྱི་དངོས་གཉེན་དུ་གྱུར་པའི་བར་

ཆད་མེད་ལམ་ཐོབ་པ་ན་དགྲ་བཅོམ་ཞུགས་པ། དེ་ལས་གྲོལ་བའི་རྣམ་གྲོལ་ལམ་ཐོབ་པ་

ན་དགྲ་བཅོམ་འབྲས་གནས་ཞེས་བརྗོད་པ་རེད།

ཐེག་པ་ཆེན་པོའ་ིལམ་ལ་སྒོམ་ལམ་དང་མཉམ་དུ་ས་བཅུའི་རྣམ་གཞག་དེ་སྦྱར་ན་

སྒོམ་ལམ་གྱི་ངོ་སྐལ་དུ་གྱུར་པའི་ཉོན་སྒྲིབ་དང་ཤེས་སྒྲིབ་ཀྱི་དབྱེ་བ་ཕྱེ་ནས་དག་པ་ས་

གསུམ་གྱི་གནས་སྐབས་ལ་སྒོམ་ལམ་གྱི་མཐའ་མའི་སྐབས་སུ་ཤེས་སྒྲིབ་སྤང་རྒྱུ་རེད། 

དེས་ན་ཐེག་པ་དམན་པའི་མངོན་པ་བས་རྒྱུན་ཞུགས་དང་། ཕྱིར་འོང་། ཕྱིར་མི་འོང་གི་

སྐད་ཆ་མང་པོ་བཤད་ཀྱི་ཡོད། འོན་ཀྱང་ང་ཚོ་བཞིན་ཞིབ་ཚགས་པོས་སློབ་སྦྱོང་བྱེད་

རྒྱུའི་གོ་སྐབས་མེད། དེས་ན་ཁོང་ཚོས་ཕྱིར་འོང་དང་ཕྱིར་མི་འོང་གི་སྤང་བྱར་གྱུར་པའི་

ངོ་སྐལ་གྱི་ཉོན་མོངས་རྣམས་ཞིབ་ཕྲ་ཤེས་མཁན་དཀོན། 

སྤྱིར་བཏང་དེ་ཚོ་ངས་སྐར་མ་ཁ་ཤས་ནང་རྡོག་རྡོག་བཤད་པ་ཡིན་རུང་། གདན་

སར་དགེ་འདུན་ཉི་ཤ ་དེ་ལོ་གཅིག་ཏག་ཏག་ལྟ་གི་རེད། དེ་ལ་རྙོག་ཁྲ་མང་པོ་རེད། དེ་ལྟ་

བུའི་ཞུགས་གནས་བརྒྱད་པོ་ལ་དབང་པོ་རྣོ་རྟུལ་དང་། སྐྱེ་བ་ལེན་ཚུལ། ཉོན་མོངས་སྤོང་

ཚུལ་སོགས་མི་འདྲ་བའི་དབང་གིས་ཉན་ཐོས་ཀྱི་དགེ་འདུན་ལ་རྣམ་པ་ཉི་ཤ ་ཕྱེ་ཞིང་། དེ་

ཡང་མངོན་རྟོགས་རྒྱན་ལས། དབང་པོ་རྟུལ་དང་རྣོན་པོ་དག །དད་དང་མཐོང་ཐོབ་རིགས་

ནས་རིགས།། བར་ཆད་གཅིག་བར་སྐྱེས་ནས་དང་།། བྱེད་དང་བྱེད་མིན་འོག་མིན་འགྲོ། 

འཕར་གསུམ་སྲིད་རྩེ་མཐར་ཐུག་འགྲོ། གཟུགས་ཀྱི་ཆགས་བཅོམ་མཐོང་བ་ཡི།། ཆོས་ལ་

ཞི་ལུས་མངོན་སུམ་བྱེད།། བསེ་རུ་དང་ནི་ཉི་ཤ ་འོ།། ཞེས་དབང་པོ་རྟུལ་པོ་དང་། དབང་

པོ་རྣོན་པོ། དད་པས་ཐོབ་པ། མཐོང་བས་ཐོབ་པ། རིགས་ནས་རིགས་སུ་སྐྱེས་པ། བར་

ཆད་གཅིག་པ། བར་འདའ་བ། སྐྱེས་འདའ་བ། མངོན་པར་འདུ་བྱེད་དང་བཅས་པས་འདའ་

བ༑ འདུ་བྱེད་མེད་པས་འདའ་བ། འོག་མིན་མཐར་ཐུག་འགྲོ འཕར་བ། ཕྱེད་འཕར་བ། 

གནས་ཐམས་ཅད་དུ་འཆི་འཕོ་བ། སྲིད་རྩེ་མཐར་ཐུག་འགྲོ གཟུགས་ཀྱི་ཆགས་བཅོམ། 

མཐོང་ཆོས་ཞི། ལུས་མངོན་བྱེད། བསེ་རུ་ལྟ་བུའི་རང་རྒྱལ་ཏེ་ཉི་ཤ འོ།། རྣམ་པ་ཉི་ཤ ་པོ་

སོ་སོའ་ིཉོན་མོངས་སྤོང་ཚུལ་དང་སྐྱེ་བ་ལེན་ཚུལ་རྣམས་ཧ་ཅང་རྒྱ་ཆེ་གཏིང་ཟབ་ཡོད་པ་

རྣམས་མི་དགོས་པར་ཤིན་ཏུ་བསྡུས་ན་འཇིག་རྟེན་ལས་འདས་པའི་ལམ་དང་འཇིག་རྟེན་

པའི་ལམ་གྱི་སྤང་བྱའི་ཉོན་མོངས་གཉིས་པོའ་ིསྤོང་ཚུལ་མི་འདྲ་བའི་ཁྱད་པར་གྱི་དབང་

གིས་རྒྱུན་ཞུགས་དང་། ཕྱིར་འོང་། ཕྱིར་མི་འོང་། དགྲ་བཅོམ་པ་བཅས་འཇོག་པ་རེད། 

དྲི་བ་དྲིས་ལན།

དྲི་བ། སེམས་དང་སེམས་བྱུང་གི་ཁྱད་པར་ཇི་ལྟར་འཇོག་དགོས་སམ།

ལན། སེམས་དང་སེམས་བྱུང་གི་ཁྱད་པར་དེ་གཞུང་ཞིག་གཞིར་བཞག་གིས་བསླབ་

དགོས་པ་ཞིག་རེད། འོན་ཀྱང་ཚིག་སྐྱོན་མ་བཅད་པར་གོ་དོན་རགས་པ་ཙམ་བཤད་

ན༑ ཡུལ་ལ་འཇུག་པའི་བྱ་བ་ཁྱད་པར་བ་མི་བྱེད་པའི་གསལ་རིག་གི་ཆ་ཙམ་ལ་གཙོ་

སེམས་དང་། ཡིན་ནའང་གཙོ་སེམས་ཀྱིས་ཡུལ་ལ་འཇུག་པའི་བྱ་བ་མི་བྱེད་དམ་ཞེ་ན། 

དེ་ནི་བྱེད་ཀྱི་རེད་ཅེས་བརྗོད་དགོས། འོན་ཀྱང་ཡུལ་ལ་འཇུག་པའི་བྱ་བ་བྱེད་པའི་ཆ་

ནས་བཞག་པ་མིན་པར། གསལ་རིག་ཙམ་གྱི་ཆ་ནས་བཞག་པ་ཡིན་པ། དེའི་མཉམ་དུ་

ཡུལ་གྱི་སྤུ་རིས་འབྱེད་པའི་སེམས་བྱུང་གི་རྣམ་གཞག་གཞན་མང་པོ་དང་མཉམ་དུ་འགྲོ་

མཁན་ཞིག་ལ་སེམས་ཞེས་ཟེར། སེམས་བྱུང་ནི་སེམས་དེའི་འཁོར་དུ་བྱུང་བའམ་མཉམ་

དུ་འགྲོ་མཁན་གྱི་ཀུན་འགྲོ་ལྔ་དང་ཡུལ་ངེས་ལྔ་སོགས་པ་རེད། དེའི་ནང་ནས་ཀུན་འགྲོའ་ི

འགྲོ་སྟངས་ཐ་དད་རེད། དེ་བཞིན་ཡུལ་ངེས་ཀྱི་འགྲོ་སྟངས་ཐ་དད་རེད། དེ་མ་ཡིན་པའི་

རྩ་ཉོན་དང་ཉེ་ཉོན་སོགས་ཀྱི་ལས་ཀ་བྱེད་སྟངས་ཐ་དད་རེད། སེམས་དང་སེམས་བྱུང་གི་

རྣམ་གཞག་སྐོར་ཁྱེད་རང་ཚོས་ཤེས་འདོད་ན། བློ་རིག་བསྡུས་པ་ཞིག་བལྟ་དགོས། 

དྲི་བ། དགེ་འདུན་ཉི་ཤ ་ལ་གྲངས་འདྲེན་བྱེད་ཚུལ་གཉིས་ཙམ་འདུག །དེ་གང་འདྲ་ཡིན་ནམ།

ལན། དགེ་འདུན་ཉི་ཤ ་ལ་གྲངས་འདྲེན་བྱེད་ཚུལ་མི་འདྲ་བ་མང་པོ་རེད། དེ་ཡང་རྒྱུན་

ཞུགས་དང་། ཕྱིར་འོང་། ཕྱིར་མི་འོང་བཅས་ཀྱི་ནང་གསེས་བརྩི་ཚུལ་ལ་འཕགས་ཡུལ་

གྱི་སློབ་དཔོན་ཚོའི་བཞེད་ཚུལ་མི་འདྲ་བ་ཡོད། དེ་ཚོ་འདིར་ད་ལྟ་བཤད་ན་མགོ་སྦོས་རྒྱུ་

ལས་གསལ་པོ་ཡོང་ཁག་པོ་རེད། 

དྲི་བ། ལྷག་མེད་མྱང་འདས་དང་མི་གནས་པའི་མྱང་འདས་ཞེས་པ་དེ་གང་ཡིན་ནམ།

ལན། ལྷག་མེད་མྱང་འདས་ནི་གསུམ་གར་ཡོད། དེ་ནི་ཕུང་པོ་ལྷག་མ་མེད་པར་མྱ་ངན་

ལས་འདས་པའམ་སྔ་མའི་ལས་ཉོན་གྱིས་འཕངས་པའི་ཕུང་པོའ་ིལྷག་མ་དེ་ཟད་པ་ལ་

བརྗོད༑ མི་གནས་པའི་མྱང་འདས་ནི་སངས་རྒྱས་ཀྱི་ས་ལ་མ་གཏོགས་མེད། དེ་ལ་སྲིད་

ཞིའི་མཐའ་ལ་མི་གནས་པའི་མྱང་འདས་ཞེས་བརྗོད་ཅིང་། དེ་ནི་ཤེས་རབ་ཀྱི་ཆ་ནས་

སྲིད་པ་ལ་མི་གནས་པ་དང་། སྙིང་རྗེའི་དབང་གིས་ཞི་བ་ལ་མི་གནས་པ་ཡིན།

དྲི་བ། རང་རྒྱལ་སྲིད་པ་ཐ་མ་པས་དགེ་བའི་བཤེས་གཉེན་ཅིའི་ཕྱིར་མི་བསྟེན་པ་ཡིན།

ལན། རང་རྒྱལ་གྱི་ཐུན་མོང་མ་ཡིན་པའི་ཐུགས་བསྐྱེད་ཚུལ་ནི་སངས་རྒྱས་འཇིག་རྟེན་

དུ་མ་བྱོན་པའི་སྐབས་སུ་སེམས་ཅན་དོན་བྱེད་མཁན་མེད་པར་བརྟེན། རང་རྒྱལ་གྱིས་

གཞན་དོན་རླབས་ཆེ་གནང་མི་ཐུབ་ཀྱང་། ཕྲན་བུ་སེམས་ཅན་ལ་ཕན་ཐོགས་ན་སྙམ་པ་

དེའི་དབང་གིས་སངས་རྒྱས་འབྱུང་བ་མེད་པའི་ས་ཕྱོགས་སུ་སྐྱེ་བའི་སྨོན་ལམ་བཏབ་པ་

རེད༑ དེ་ལ་སངས་རྒྱས་ཀྱི་ཆོས་དང་བསྟན་པ་སོགས་མེད་ནའང་རང་གི་རྫུ་འཕྲུལ་བསྟན་

པའི་ཐོག་ནས་སམ། ཡང་ན་རྫུ་འཕྲུལ་མི་བསྟན་ནའང་ས་གཞི་བྱིན་གྱིས་བརླབས་ནས་

རང་རྒྱལ་ཡོད་པ་ཙམ་གྱིས་ས་གཞི་དེས་སེམས་ཅན་ལ་ཕན་ཐོགས་པར་བརྟེན། སེམས་

ཅན་ལ་དོན་རྒྱ་ཆེན་པོ་གནང་མི་ཐུབ་ནའང་སངས་རྒྱས་མ་བྱུང་བའི་སྐབས་སུ་བྱང་ཆུབ་

མངོན་དུ་བྱེད་པའི་དགོངས་པ་བཞེས་པ་རེད། དེས་ན་ཉན་ཐོས་ལས་རང་རྒྱལ་རིགས་

ཅན་གྱི་གང་ཟག་དེ་དག་གཞན་དོན་གྱི་འདུན་པ་ཆེ་བ་རེད། རང་རྒྱལ་གྱིས་བསྐལ་པ་

བརྒྱར་ཚོགས་བསགས་ནས་དགེ་བའི་བཤེས་གཉེན་ལ་མ་བསྟེན་པར་རང་ཉིད་ཀྱིས་ཞི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་མྱང་འདས་མངོན་དུ་བྱེད་ཐུབ་མིན་ཡང་གཟིགས་ཀྱི་ཡོད། སངས་རྒྱས་ཀྱི་བསྟན་པ་

མེད་པའི་སྐབས་སུ་རང་རྒྱལ་བྱོན་པར་བརྟེན་ང་ཚོས་མཇལ་ཐབས་མེད།

དྲི་བ། ཐེག་པ་གསུམ་ལ་ལྟ་བའི་ཁྱད་པར་མེད་པ་ཡིན་ནམ།

ལན། ཐེག་པ་གསུམ་ལ་ལྟ་བའི་ཁྱད་པར་མེད་ཅེས་ངས་བཤད་རྒྱུ་མ་བྱུང་། དེ་འདྲ་འདོད་

མཁན་གྱི་གྲུབ་མཐའ་སྨྲ་བ་ཡོད་རེད། དེ་ཡང་ཐེག་དམན་གྱི་བསྒོམ་བྱའི་གཙོ་བོ་ལ་གང་

ཟག་གི་བདག་མེད་དང་། ཐེག་ཆེན་གྱི་བསྒོམ་བྱའི་གཙོ་བོ་ལ་ཆོས་ཀྱི་བདག་མེད་བཞག་

པ་རེད། ཐལ་འགྱུར་བས་ཆོས་དང་གང་ཟག་གི་བདག་མེད་ཀྱི་དབྱེ་བ་སྟོང་གཞི་ཆོས་

ཅན་སྒོ་ནས་ཕྱེ་བ་མ་གཏོགས། དགག་བྱའི་ངོས་ནས་མ་ཕྱེ་བར་བརྟེན། ཉན་ཐོས་དང་

ཐེག་ཆེན་པ་གཉིས་ཀར་བསྒོམ་བྱའི་གཙོ་བོ་ལྟ་བའི་ཆ་ནས་ཕྲ་རགས་ཀྱི་ཁྱད་པར་མེད་

ཅེས་ཞུས་པ་ཡིན། ཕྲ་རགས་མེད་ནའང་དེ་གཉིས་ཀྱི་བསྒོམ་བྱ་གཅིག་པ་ཡིན་ཞེས་མི་

བཤད་ཅིང་། ཉན་ཐོས་ཀྱི་སྒོམ་ཚུལ་དང་བྱང་ཆུབ་སེམས་དཔའི་སྒོམ་ཚུལ་གཉིས་མི་འདྲ་

བ་རེད། གང་ལགས་ཤེ་ན། གང་བསྒོམ་བྱའི་གཙོ་བོ་བྱེད་པའི་གཞིའམ་ལྡོག་ཆ་མི་འདྲ་

བ་ཆགས་པ་རེད། 

དྲི་བ། ཉན་ཐོས་དང་ཐེག་ཆེན་སྟོང་གཞི་ཆོས་ཅན་མ་གཏོགས། ཡུལ་ཅན་ལ་ཁྱད་པར་

མེད་དམ།

ལན། ཡུལ་ཅན་ལ་ཁྱད་པར་མེད་ཅེས་མི་བརྗོད། དགག་བྱ་ལ་ཁྱད་པར་མེད་པར་བཤད། 

ཡུལ་ཅན་ལ་ཁྱད་པར་ཡོད་དགོས་བྱུང་།

དྲི་བ། དགག་བྱ་ལ་ཁྱད་པར་མེད་པར་བརྟེན། ཉན་ཐོས་ཀྱིས་རང་གི་གང་ཟག་གི་བདག་

མེད་རྟོགས་དུས་ཐེག་ཆེན་གྱི་གང་ཟག་གི་བདག་མེད་ཀྱང་རྟོགས་ཐུབ་ཀྱི་རེད་དམ།

ལན། ཐེག་ཆེན་གྱི་གང་ཟག་གི་བདག་མེད་ཅེས་བརྗོད་ན་ཚིག་སྐྱོན་ཡོད། བདག་མེད་

ལ་ཐེག་པ་ཆེ་ཆུང་ཕྱེ་རྒྱུ་མེད། ཉན་ཐོས་ཀྱིས་གང་ཟག་གི་བདག་མེད་རྟོགས་ཚུལ་ཐེག་

ཆེན་པས་རྟོགས་ཚུལ་དང་གཅིག་པ་རེད་དམ་ཞེས་འདྲི་ན་གཅིག་པ་མ་རེད། ཐེག་པ་



ཐེག་པ་གསུམ།

ཆེན་པོས་གང་ཟག་གི་བདག་མེད་རིགས་པའི་རྣམ་གྲངས་མཐའ་ཡས་པའི་སྒོ་ནས་སྒོམ་

པའམ་རྟོགས་པ་དང་། ཉན་རང་གིས་གང་ཟག་བདག་མེད་རིགས་པའི་རྣམ་གྲངས་ཉི་

ཚེ་བའི་ཐོག་ནས་སྒོམ་པའམ་རྟོགས་ཐུབ་ཙམ་གྱིས་འགྲིགས། དེས་ན་རིགས་པའི་རྣམ་

གྲངས་མང་ཉུང་གི་ཆ་ནས་རྟོགས་ཚུལ་དང་སྒོམ་ཚུལ་མི་འདྲ་བ་རེད། ཉན་རང་གི་བསྒོམ་

བྱར་གྱུར་པའི་བདག་མེད་ཀྱི་དགག་བྱ་དང་། བྱང་ཆུབ་སེམས་དཔའི་བསྒོམ་བྱར་གྱུར་

པའི་བདག་མེད་ཀྱི་དགག་བྱ་གཉིས་ལ་ཁྱད་པར་མེད། འོན་ཀྱང་སྒོམ་པའི་བློ་ཡུལ་ཅན་

ལ་བསོད་ནམས་ཀྱི་ཚོགས་ཀྱི་རྒྱབ་རྟེན་ཆེ་ཆུང་གི་ཁྱད་པར་ཡོད། སྒོམ་ཚུལ་ལ་རིགས་

པའི་རྣམ་གྲངས་མཐའ་ཡས་པ་ཡིན་མིན་གྱི་ཁྱད་པར་ཡོད། 

དྲི་བ། སེམས་དང་སེམས་བྱུང་ཡུལ་ལ་འཇུག་སྐབས་དུས་སྔ་ཕྱིའི་ཁྱད་པར་ཡོད་དམ།

ལན། སེམས་དང་སེམས་བྱུང་ཡུལ་ལ་འཇུག་པའི་སྐབས་སུ་དུས་སྔ་ཕྱིའི་ཁྱད་པར་མེད། 

སེམས་བྱུང་ཡུལ་ལ་འཇུག་པའི་བྱ་བ་བྱེད་པ་དང་། དེའི་དབང་གིས་སེམས་དེའང་ཡུལ་

ལ་འཇུག་ཅེས་བརྗོད་དགོས། སེམས་ནི་སྤྱི་ལྡོག་ཅིག་ལ་བསམ་དགོས། སེམས་བྱུང་ནི་

གཙོ་འཁོར་ལྟ་བུ་རེད། དེའི་ལྡོག་ཆ་ཕྱེ་ནས་བྱ་བ་བྱེད་སྟངས་ཀྱི་རྣམ་གྲངས་ཤིག་གི་ཐོག་

ནས་འཇོག །སེམས་དང་སེམས་བྱུང་སྐོར་མཁྱེན་འདོད་ཡོད་ན་ཟུར་དུ་དུས་ཚོད་བཏང་

ནས་བགྲོ་གླེང་བྱེད་ན་འགྲིགས་ཀྱི་རེད། སེམས་དང་སེམས་བྱུང་གི་རྣམ་གྲངས་ཕྲ་བ་མ་

བྱུང་ཡང་། ཀུན་འགྲོ་ལྔ་དང་ཡུལ་ངེས་ལྔ་པོས་བྱ་བ་བྱེད་ཚུལ་མཁྱེན་ན་དེའི་རིགས་ལམ་

རོབ་ཙམ་འཆར་གྱི་རེད། ད་དུས་ཚོད་རྫོགས་སོང་། ཞེས་གསུངས།། །།

(༡༩༩༠ ཕྱི་ཟླ་ ༢ ཚེས་ ༩ ཉིན་སློབ་དཔོན་ཟམ་གདོང་རིན་པོ་ཆེ་མཆོག་གིས་ཝཱ་ཎ་དབུས་བོད་ཀྱི་

གཙུག་ལག་སློབ་གཉེར་ཁང་གི་སློབ་ཕྲུག་བདེ་དོན་ལྷན་ཚོགས་ཀྱི་གོ་སྒྲིག་འོག་རྒྱལ་པོའ་ིཁབ་ཀྱི་

གཞོན་ནུ་དོན་གྲུབ་མགྲོན་ཁང་དུ་སློབ་གཉེར་བ་རྒན་པ་རྣམས་ཀྱི་དགུན་ཆོས་སུ་བསྟན་པ་སྤྱིའི་རྣམ་

གཞག་ཁོངས་གསུངས་པ་ཞིག་ཡིན།)

༄༅།། སྤྱོད་པ་ཕྱིན་དྲུག་སྐོར་ལ་མདོར་བསྡུས་ཤིག་ཞུ་རྒྱུ་ཡིན། ཕར་ཕྱིན་དྲུག་ལས་

ཚུལ་ཁྲིམས་ཀྱི་སྐོར་ཁ་སང་བསླབ་པ་གསུམ་བཤད་པའི་སྐབས་སུ་ཕྲན་བུ་ཕྱིན་ཟིན་

པ་རེད། བསམ་གཏན་དང་ཤེས་རབ་གཉིས་ཀྱི་སྐོར་ལ་ཞི་གནས་དང་ལྷག་མཐོང་སྐོར་

བཤད་རྒྱུའི་ཆོས་ཐུན་ཞིག་ཟུར་དུ་ཡོད་པས་དེར་བཤད་རྒྱུ་ཡིན། ད་ལྟ་འདིའི་ནང་སྦྱིན་པ་

དང་༑ བཟོད་པ། བརྩོན་འགྲུས་བཅས་གསུམ་པོའ་ིསྐོར་ལ་མདོར་བསྡུས་ཤིག་བཤད་ན་

བསམས་པ་རེད། 

ཕ་རོལ་ཏུ་ཕྱིན་པ་དྲུག་དང་། ཕ་རོལ་ཏུ་ཕྱིན་པ་བཅུ་བཅས་བགྲང་སྟངས་གཉིས་

རེད༑ དེ་ཡང་ཕ་རོལ་ཏུ་ཕྱིན་པ་དྲུག་ནི་སྦྱིན་པ་དང་། ཚུལ་ཁྲིམས། བཟོད་པ། བརྩོན་

འགྲུས། བསམ་གཏན། ཤེས་རབ་བཅས་རེད། སྤྱིར་བཏང་སྦྱིན་པའི་ཉམས་ལེན་དང་སྦྱིན་

པའི་ཕར་ཕྱིན་གྱི་ཉམས་ལེན་གཉིས་ལ་ཁྱད་པར་ཕྱེ་ཞིང་། དེ་བཞིན་གཞན་ལྔ་པོ་ལའང་

གཅིག་མཚུངས་རེད། འདིའི་ནང་སྤྱོད་པ་ཕར་ཕྱིན་དྲུག་ཅེས་འཇོག་པ་ནི་བྱང་ཆུབ་སེམས་

དཔའི་སྤྱོད་པའི་ནང་ཚན་གྱི་ཕར་ཕྱིན་དྲུག་གི་ཉམས་ལེན་གྱི་སྐོར་བཤད་པ་རེད། ཉན་

ཐོས་དང་རང་སངས་རྒྱས་ལ་སྦྱིན་པ་སོགས་ཀྱི་ཉམས་ལེན་བྱེད་རྒྱུ་ཡོད་ཀྱང་། དེ་དག་

ནི་སྦྱིན་སོགས་ཀྱི་ཉམས་ལེན་མ་གཏོགས། ཕར་ཕྱིན་གྱི་ཉམས་ལེན་ཞེས་མི་ཟེར། ཕར་

ཕྱིན་ཞེས་པ་ནི་སངས་རྒྱས་ཀྱི་ས་ལ་ཡོད་པའི་སྦྱིན་སོགས་ཕར་ཕྱིན་དྲུག་པོ་དེ་རེད། དེ་

ལ་བྱང་ཆུབ་ཀྱི་སེམས་ཀྱིས་ཟིན་པའི་སྦྱིན་སོགས་དྲུག་པོའ་ིཚོགས་ལ་ཕར་ཕྱིན་དྲུག་གི་

ཉམས་ལེན་ཟེར། དབུ་མ་འཇུག་པ་ལས། སྦྱིན་སོགས་ཆོས་གསུམ་དེ་དག་ཕལ་མོ་ཆེ།། 

བདེ་བར་གཤེགས་པས་ཁྱིམ་པ་རྣམས་ལ་བསྔགས།། བསོད་ནམས་ཞེས་བྱའི་ཚོགས་

ཀྱང་དེ་དག་ཉིད།། སངས་རྒྱས་གཟུགས་ཀྱི་བདག་ཉིད་སྐུ་ཡི་རྒྱུ།། ཞེས་སྦྱིན་པ་དང་། 

བཟོད་པ། བརྩོན་འགྲུས་བཅས་བྱང་སེམས་ཁྱིམ་པ་ལ་གཙོ་བོར་བསྔགས་པ་དང་། དེ་ནི་

ཚོགས་གཉིས་ལས་བསོད་ནམས་ཀྱི་ཚོགས་གཙོ་བོ་ཡིན་པ་གསུངས་ཡོད། 

སྦྱིན་པ་ནི་གཏོང་བའི་རྫས་ལ་སེར་སྣས་མ་ཆགས་པར་གཏོང་འདོད་ཀྱི་བསམ་

པའམ་གཏོང་སེམས་དེ་ལ་ཟེར། དེ་ཕ་རོལ་ཏུ་ཕྱིན་པའི་ཉམས་ལེན་གྱི་ཆེད་དུ་གཏོང་བ་

ལ་སྦྱིན་པའི་ཕར་ཕྱིན་གྱི་ཉམས་ལེན་ཟེར། སྤྱིར་སྦྱིན་པའི་རྣམ་གྲངས་ལ་འཇོག་སྟངས་

མི་འདྲ་བ་མང་པོ་ཡོད་ཀྱང་། ཡོངས་གྲགས་སུ་ཟང་ཟིང་གི་སྦྱིན་པ་དང། ཆོས་ཀྱི་སྦྱིན་པ། 

བྱམས་པའི་སྦྱིན་པ། སྐྱབས་ཀྱི་སྦྱིན་པ་བཅས་བཞི་རེད། དེ་ཡང་ཟང་ཟིང་ནི་ནོར་དངོས་

པོའམ་རྒྱུ་ཅ་ལག་ལ་ཟེར། མི་མཉམ་པའམ་ཟུག་ཡོང་མཁན་ཞིག་ལ་ཟང་ཟིང་ཟེར། རྒྱུ་

ཅ་ལག་ནི་སྡུག་བསྔལ་སྐྱེ་བའི་རྒྱུ་ཡིན་ཙང་དེའི་ཆ་ནས་ཀྱང་ཟང་ཟིང་ཟེར། དེས་ན་ཟང་

ཟིང་གི་སྦྱིན་པ་ནི་སྦྱིན་པའི་རྫས་དངོས་པོ་ལ་སོགས་པ་གཏོང་བ་དེ་རེད། ཆོས་ཀྱི་སྦྱིན་

པ་ནི་སེམས་ཅན་གཞན་ལ་ཆོས་བཤད་པ་དང་། ཡོན་ཏན་བསླབ་པ། རིག་པ་བསླབ་པ་

སོགས་རེད། བྱམས་པའི་སྦྱིན་པ་ནི་སེམས་ཅན་ཐམས་ཅད་ལ་བྱམས་པ་སྒོམ་པ་དེ་རེད། 

སྐྱབས་ཀྱི་སྦྱིན་པ་ནི་སྐྱབས་སྦྱིན་པ་ལ་ཟེར། དཔེར་ན་ཉ་ལ་སོགས་པ་སྲོག་བླུ་གཏོང་བ་

ནི་སྐྱབས་ཀྱི་སྦྱིན་པ་རེད། དེ་ནི་སྲོག་གི་འཇིགས་པ་ལ་ཐུག་པ་རྣམས་ལ་སྲོག་བླུ་བའི་

སྐྱབས་གནས་སྦྱིན་པ་ཡིན་ཙང་། དེ་ལ་མི་འཇིགས་པའི་སྐྱབས་ཀྱི་སྦྱིན་པ་ཟེར། དེ་བཞིན་

ང་ཚོ་རྒྱ་མི་ས་ནས་བྲོས་སྐབས་རྒྱ་གར་གྱིས་སྐྱབས་གནས་སྤྲད་པ་དེའང་སྐྱབས་ཀྱི་སྦྱིན་

པ་ལྟ་བུ་རེད། སྲོག་ཆགས་སོགས་གཅིག་གིས་གཅིག་གསོད་གྲབས་བྱེད་པའི་སྐབས་

སུ་སྐྱོབ་པ་དང་། འབུ་ཆེན་པོ་ཞིག་གིས་འབུ་ཆུང་ཆུང་ཞིག་ཟ་གྲབས་བྱེད་པའི་སྐབས་སུ་

ཟ་མི་བཅུག་པ། སྲོག་གི་ཉེན་ཁ་ལ་ཐུག་པ་རྣམས་སྲོག་གི་ཉེན་ཁ་ལས་འགྲོལ་བར་བྱེད་

པ༑ མཚན་མོ་ཞེད་སྣང་གིས་འགྲོ་མ་ནུས་པ་རྣམས་ལ་རོགས་པ་བྱས་ནས་བསྐྱལ་བ་ལ་

སོགས་པ་མི་འཇིགས་པའི་སྐྱབས་ཀྱི་སྦྱིན་པ་རེད། དེ་ལྟར་སྦྱིན་པ་བཞི་པོ་གང་རུང་གི་

སྒོ་ནས་ཉམས་ལེན་བྱེད་པ་ལ་སྦྱིན་པའི་ཕ་རོལ་ཏུ་ཕྱིན་པའི་ཉམས་ལེན་ཞེས་བརྗོད།

སྦྱིན་པའི་ཕ་རོལ་ཏུ་ཕྱིན་པའི་ཉམས་ལེན་གྱི་སྐབས་སུ་སོ་སོ་སྐྱེ་བོ་ལས་དང་པོ་བས་

སྦྱིན་པ་གང་དང་གང་གཏོང་ཆོག་པ་དང་། ས་ལམ་མཐོ་པོར་ཕེབས་པའི་བྱང་ཆུབ་སེམས་

དཔའ་རྣམས་ཀྱིས་སྦྱིན་པ་གང་དང་གང་གཏོང་ཆོག་པ་བཅས་ལའང་ཁྱད་པར་ཡོད། སོ་

སོའ་ིསྐྱེ་བོའ་ིགནས་སྐབས་ལ་ཕྱིའི་རྫས་ཙམ་མ་གཏོགས་མགོ་དང་རྐང་ལག་ལ་སོགས་

དང་༑ སྲོག་དང་། བུ་དང་ཆུང་མ་སོགས་སྦྱིན་པ་གཏོང་བ་མ་གནང་བ་རེད། ལུས་བཅད་

པ་ལ་སོགས་པའི་སྡུག་བསྔལ་ཡོད་ནའང་དེའི་དབང་གིས་སྙིང་རྗེ་ལྷག་པར་དུ་འཕེལ་ཐུབ་

པའི་གནས་སྐབས་ལ་སླེབས་ན་ལུས་སོགས་ཀྱི་སྦྱིན་པའང་གནང་བ་རེད། འཕགས་པའི་

ལམ་ཐོབ་པ་ན་སྡུག་བསྔལ་གྱི་ཚོར་བའང་ཡོང་གི་མེད། འཕགས་ལམ་མ་ཐོབ་པའི་སྔོན་

དུ་སྡུག་བསྔལ་གྱི་ཚོར་བ་ཡོད་ནའང་དེ་བཟོད་པར་བྱེད་པའི་སྙིང་རྗེའི་ཤ གས་ཡོད་པ་

རྣམས་ལ་ལུས་ལ་སོགས་པའི་སྦྱིན་པ་གཏོང་རྒྱུ་དེ་གནང་བ་རེད། སྦྱིན་པའི་ཉམས་ལེན་

གྱི་སྐབས་སུ་སྦྱིན་མི་རུང་བའི་གནས་སྐབས་ཀྱང་མང་པོ་ཡོད། དུས་ཀྱི་སྒོ་ནས་མི་རུང་

བ་ནི་དགེ་སློང་ལྟ་བུ་ལ་དུས་མ་ཡིན་པའི་ཁ་ཟས་སྦྱིན་པ་དེ་རེད། དཔེར་ན། དགེ་སློང་

ཕྱི་དྲོ་ཁ་ཟས་སྤོང་བ་ལ་ཕྱི་དྲོ་ཁ་ཟས་སྦྱིན་ན་དུས་ཀྱི་སྒོ་ནས་སྦྱིན་མི་རུང་བ་རེད། དངོས་

པོའ་ིསྒོ་ནས་སྦྱིན་མི་རུང་བ་ནི་དངོས་པོ་འཕྲོ་བརླག་ཕྱིན་ཟིན་པ་དང་། ཁ་ཟས་ཡིན་ན་ཟ་

འཕྲོ༑ གོས་ཡིན་ན་ཧ་ཅང་རྙིང་པ་རྣམས་རེད། མཚོན་ཆ་དང་དུག་ལ་སོགས་པའང་དངོས་

པོའ་ིསྒོ་ནས་སྦྱིན་མི་རུང་བ་རེད། དེ་བཞིན་ཡུལ་གྱི་སྒོ་ནས་སྦྱིན་མི་རུང་བ་དང་རྟེན་གྱི་སྒོ་

ནས་སྦྱིན་མི་རུང་བ་སོགས་ཀྱང་ཡོད། 

སྦྱིན་པ་གཏོང་བ་ལའང་སྦྱིན་པའི་ཡུལ་ལ་བརྟེན་པའི་ཕན་ཡོན་ཆེ་ཆུང་གི་ཁྱད་པར་

འགྲོ་བའང་ཡོད། དཔེར་ན། ཁྱིམ་པ་ལས་རབ་བྱུང་ལ་སྦྱིན་པ་གཏོང་བ་བསོད་ནམས་ཆེ་

བ་དང་། རབ་བྱུང་ལས་ལམ་ཞུགས་ཀྱི་གང་ཟག་ལ་སྦྱིན་པ་གཏོང་བ་བསོད་ནམས་ཆེ་

བ༑ དེ་བཞིན་རྒྱུན་ཞུགས་ལས་ཕྱིར་འོང་ལ་སྦྱིན་པ་གཏོང་བ་ནས་བཟུང་སྟེ། བྱང་ཆུབ་

སེམས་དཔའ་ལས་དེ་བཞིན་གཤེགས་པ་ལ་སྦྱིན་པ་གཏོང་བའི་བར་རིམ་བཞིན་བསོད་

ནམས་ཆེ་བ་རེད། ཡང་ན་འབྱོར་པ་ལྡན་པའི་གང་ཟག་ལས་ཉམ་ཐག་པ་ལ་སྦྱིན་པ་གཏོང་

བ་ཕན་ཡོན་ཆེ་བ་སོགས་རེད། བཀའ་གདམས་པའི་དགེ་བཤེས་གོང་མ་ཁ་ཤས་ཀྱིས་

དཀོན་མཆོག་སངས་རྒྱས་ལྟ་བུ་དེ་སྦྱིན་པའི་ཡུལ་ཁྱད་པར་དུ་འཕགས་པར་བསམས་

ནས་སངས་རྒྱས་ལ་མཆོད་པ་དེ་མཆོག་ཏུ་གྱུར་པའམ་གཙོ་བོར་བྱེད་པ་དང་། ཁ་ཤས་

ཀྱིས་དཀོན་མཆོག་ལ་སྦྱིན་པ་ལས་ཀྱང་ཉམ་ཐག་པ་ངན་སློང་ལ་སྦྱིན་པ་དེ་གཙོ་བོར་

བྱེད་པ་བཅས་ཕྱག་བཞེས་མི་འདྲ་བ་ཡོད། ཡིན་ནའང་སྦྱིན་པའི་ནང་གཙོ་བོར་གྱུར་པ་དེ་

དངོས་གནས་ཉམ་ཐག་པ་ལ་སྦྱིན་པ་དེ་རེད། གང་ལྟར་སྦྱིན་པའི་ཉམས་ལེན་མཐར་ཐུག་

པ་ནི་ལུས་དང་ལོངས་སྤྱོད་དགེ་བའི་དངོས་པོ་རྣམ་སློང་བ་པོ་ཞིག་འབྱོར་ན་ཕངས་པ་

མེད་པར་གཏང་བར་བྱ་སྙམ་པའི་སེམས་ཀྱི་དམ་བཅའ་བརྟན་པོ་བྱ་རྒྱུ་དང་། གཏོང་བའི་

སེམས་སྦྱོང་རྒྱུ་དེ་རེད། གཏོང་བའི་སེམས་སྦྱོང་བའི་སྐབས་སུ་ངེས་པར་དུ་ཐམས་ཅད་

གཏོང་ནུས་པ་ཞིག་ཡོང་། གཏོང་བའི་སེམས་མ་སྦྱོང་བའི་སྐབས་སུ་ཐམས་ཅད་གཏོང་

མ་ཐུབ་པའམ་གཏོང་མ་ནུས་པའི་གནས་སྐབས་ལ་ངག་འཇམ་པོའ་ིསྒོ་ནས་སློང་བ་པོ་མི་

ཁྲོ་བར་བྱེད་དགོས་པ་དེ་བྱང་ཆུབ་སེམས་དཔའི་བསླབ་བྱའི་ནང་གསལ། ཆོས་ཀྱི་སྦྱིན་པ་

དང་༑ བྱམས་པའི་སྦྱིན་པ། མི་འཇིགས་པའི་སྐྱབས་ཀྱི་སྦྱིན་པ་བཅས་ནི་ཟང་ཟིང་གི་སྦྱིན་

པ་ལས་ཀྱང་ཁྱད་པར་དུ་འཕགས་པར་གསུངས། སྦྱིན་པའི་ཕར་ཕྱིན་གྱི་ཉམས་ལེན་གྱིས་

གཙོ་བོ་ཉོན་མོངས་ཀྱི་ནང་ནས་སེར་སྣའི་གཉེན་པོ་བྱེད་པ་ཡིན།

དེ་ནས་བཟོད་པ་ཞེས་པ་ནི་ཁྲོ་ཡང་སླར་མི་ཁྲོ་བ། གཤེ་ཡང་སླར་མི་གཤེ་བ་ཞིག་ལ་

བརྗོད༑ གནོད་པ་དང་འཚེ་བ་བྱུང་བའི་སྐབས་སུ་ཁོང་ཁྲོ་མི་ཟ་བར་བཟོད་སེམས་ཐུབ་པ་

དེ་ལ་བཟོད་པའི་ཉམས་ལེན་ཟེར། གང་ལྟར་གནོད་པ་དང་འཚེ་བ་ལ་སོགས་པ་བྱུང་བའི་

སྐབས་སུ་ཁྲོ་བའི་ལན་དུ་ཁྲོ་བར་མི་བྱེད་པ་དང་། གཤེ་བའི་ལན་དུ་གཤེ་བར་མི་བྱེད་པར་

གནོད་འཚེ་བྱུང་བ་དེ་དྭང་དུ་བླངས་ནས་བཟོད་པ་བྱའོ་སྙམ་པའི་བཟོད་པའི་སེམས་སྤེལ་

བ་དེ་ལ་བཟོད་པའི་ཉམས་ལེན་ཟེར། བཟོད་པ་ལ་ནང་གསེས་དབྱེ་ན། གནོད་བྱེད་ལ་ཇི་

མི་སྙམ་པའི་བཟོད་པ་དང་། སྡུག་བསྔལ་དྭང་དུ་ལེན་པའི་བཟོད་པ། ཆོས་ལ་ངེས་སེམས་

ཀྱི་བཟོད་པ་བཅས་གསུམ་ཡིན། བཟོད་པའི་ཕར་ཕྱིན་གྱི་ཉམས་ལེན་གྱིས་གཙོ་བོ་ཞེ་སྡང་

དང་ཁོང་ཁྲོའ་ིགཉེན་པོ་བྱེད། ཁོང་ཁྲོ་ནི་བྱང་ཆུབ་སེམས་དཔས་ཆེད་དུ་གཉེར་ནས་སྤང་

དགོས་པ་ཡིན། གང་ལགས་ཤེ་ན། ཞེ་སྡང་དང་ཁོང་ཁྲོ་ནི་བྱམས་པ་དང་སྙིང་རྗེའི་ཐད་

ཀའི་འགལ་ཟླ་དེ་རེད། དེ་བཞིན་ཁོང་ཁྲོ་ནི་རང་བཞིན་གྱིས་སྡིག་པ་ཆེན་པོ་ཡིན་པ་ཙམ་

དུ་མ་ཟད། དགེ་བའི་རྩ་བ་རྣམས་འཇོམས་པར་བྱེད་པ་ཡིན། དེ་ཡང་དབུ་མ་འཇུག་པ་

ལས༑ གང་ཕྱིར་རྒྱལ་སྲས་རྣམས་ལ་ཁྲོས་པ་ཡིས།། སྦྱིན་དང་ཁྲིམས་བྱུང་དགེ་བ་བསྐལ་

པ་བརྒྱར།། བསགས་པ་སྐད་ཅིག་གིས་འཇོམས་དེ་ཡི་ཕྱིར།། མི་བཟོད་ལས་གཞན་སྡིག་

པ་ཡོད་མ་ཡིན།། ཞེས་ཁོང་ཁྲོ་ལྟ་བུའི་སྡིག་པ་མེད་ཅེས་གསུངས་པ་ནི་ཁོང་ཁྲོ་ནི་སྡིག་པ་

ཐམས་ཅད་ཀྱི་ནང་ནས་སྡུག་ཤོས་ཡིན་པ་དེ་རང་གི་ངོ་བོའ་ིཆ་ནས་རང་བཞིན་གྱིས་ཁ་

ན་མ་ཐོ་བ་དང་མི་དགེ་བ་ཡིན་པ་གཞིར་བཞག་ཐོག་དགེ་རྩ་མང་པོ་འཇོམས་པ་ཡིན་ཙང་

བསོད་ནམས་དང་དགེ་བའི་རྩ་བ་གནོད་ཤོས་ཤིག་ཆགས་ཀྱི་ཡོད། གནོད་བྱེད་ལ་ཇི་མི་

སྙམ་པའི་བཟོད་པ་ནི་ཐད་ཀར་ཞེ་སྡང་དང་ཁྲོ་བའི་གཉེན་པོ་རེད། རང་དང་རང་གི་གཉེན་

ལ་གནོད་པ་བྱེད་མཁན་ལ་ཕར་མི་ཁྲོ་བར་བཟོད་པ་ལ་འབད་པ་ནི་བཟོད་པའི་ཉམས་

ལེན་རེད། སྡུག་བསྔལ་དྭང་ལེན་གྱི་བཟོད་པ་ནི་རང་ལ་གཞན་གྱིས་གནོད་པ་བྱེད་པའི་

ཚེ་ན་གནོད་པ་དེས་དྲངས་པའི་སྡུག་བསྔལ་དྭང་དུ་ལེན་པ་དེ་རེད། གནོད་པ་ལས་བྱུང་

བའི་སྡུག་བསྔལ་དང་ཕམ་ཁ་དྭང་དུ་ལེན་པའི་ནུས་པ་དེ་ཡོང་ཁག་པོ་ཡོད། སྤྱིར་ཆོས་

ལ་ངེས་པར་སེམས་པའི་བཟོད་པ་དེ་རྒྱ་ཆེན་པོ་རེད། ཐད་ཀར་བཤད་ན། ཁོང་ཁྲོའ་ིཉེས་

དམིགས་དང་བཟོད་པའི་ཕན་ཡོན་མཐོང་བ་དེ་སེམས་པའམ་དེ་སྒོམ་པར་བྱེད་པ་ལ་ཆོས་

ལ་ངེས་སེམས་ཀྱི་བཟོད་པ་ཟེར། སྤྱིར་ཆོས་ལ་ངེས་སེམས་ཀྱི་བཟོད་པའི་ནང་སྟོང་ཉིད་

རྟོགས་པའི་ཤེས་རབ་ཚུད་ཀྱང་། གོ་དོན་གཙོ་བོར་བྱས་ན། གནོད་བྱེད་ལ་ཇི་མི་སྙམ་

པའི་བཟོད་པ་བསྒོམ་དགོས་པ་དེ་དང་པོ་དང་། དེ་ནི་སྡུག་བསྔལ་དྭང་དུ་ལེན་པའི་བཟོད་

པ་མེད་ན་སྒོམ་མི་ཐུབ་པར་བརྟེན། སྡུག་བསྔལ་དྭང་ལེན་གྱི་བཟོད་པ་བསྒོམ་དགོས་པ། 

དེ་ལྟ་བུའི་སྡུག་བསྔལ་དྭང་ལེན་གྱི་བཟོད་པ་བསྒོམ་པ་ལ་བཟོད་པའི་ཕན་ཡོན་དང་ཁོང་

ཁྲོའ་ིཉེས་དམིགས་ལ་སེམས་པའི་ཆོས་ལ་ངེས་པར་སེམས་པའི་བཟོད་པ་མེད་ན། སྡུག་

བསྔལ་དྭང་ལེན་གྱི་བཟོད་པ་མི་འོང་བ་ཡིན་ཙང་། ཆོས་ལ་ངེས་སེམས་ཀྱི་བཟོད་པ་

བསྒོམ་དགོས། དེ་ལྟར་བཟོད་པ་རྣམ་པ་གསུམ་རིམ་པས་སྒོམ་སྟངས་དང་། གཅིག་གིས་

གཅིག་ལ་ལྟོས་གྲུབ་ཏུ་འགྲོ་ཚུལ་རེད། 

བརྩོན་འགྲུས་ནི། དབུ་མ་འཇུག་པ་ལས། ཡོན་ཏན་མ་ལུས་བརྩོན་འགྲུས་རྗེས་འགྲོ་

ཞིང་༑༑ བསོད་ནམས་བློ་གྲོས་ཚོགས་ནི་གཉིས་ཀྱི་རྒྱུ།། ཞེས་ཕར་ཕྱིན་གཞན་རྣམས་ཀྱི་

ཡོན་ཏན་མཐའ་དག་འཐོབ་པར་བྱེད་པ་ནི་བརྩོན་འགྲུས་ལ་རག་ལུས་པ་དང་། དེ་ཙམ་

མ་ཟད། འཇིག་རྟེན་དང་འཇིག་རྟེན་ལས་འདས་པའི་ཡོན་ཏན་གྱི་ཚོགས་རྣམས་བརྩོན་

འགྲུས་ལ་མ་བརྟེན་པ་མེད། བརྩོན་འགྲུས་ཀྱི་ངོ་བོ་ནི་དགེ་བ་ལ་སྤྲོ་བ་ཞིག་རེད། སྤྲོ་བའི་

ངང་ནས་དགེ་བ་ལ་ཞུགས་པ་ལ་བརྩོན་འགྲུས་ཟེར། སྡིག་པ་ལ་སྤྲོ་བ་ནི་བརྩོན་འགྲུས་

མིན༑ ཁ་ཤས་སྡིག་པ་བྱེད་པ་ལ་སྡུག་རུས་ཐུབ་མཁན་དེ་འདྲ་ཡོད། དཔེར་ན། བཤན་

པ་ལྟ་བུ་ཡིན་ན་སྔ་དྲོ་ནས་ཕྱི་དྲོའ་ིབར་ངལ་གསོ་མེད་པར་སྲོག་ཆགས་སྟོང་ཕྲག་གསོད་

པའི་ལས་ལ་དཀའ་ལས་རྒྱག་ཐུབ་མཁན་དང་། དམག་ལྟ་བུ་ཡིན་ན་ཨ་ཐང་ཆད་ཆད་

བར་དུ་འཛིངས་ཐུབ་པ་སོགས་ཀྱི་ལས་ལ་སྤྲོ་བ་ནི་བརྩོན་འགྲུས་མིན། འཇིག་རྟེན་པའི་

སྐད་ཆ་བཤད་སྟངས་ལྟར་ན་སྡུག་རུས་འཁྱོག་པོ་རེད། དེས་ན་མི་དགེ་བ་ལ་འགྲུས་པ་

དེ་སྡུག་རུས་དང་། དགེ་བ་ལ་སྤྲོ་བ་དེ་བརྩོན་འགྲུས་རེད། བརྩོན་འགྲུས་ཡིན་ན་དགེ་བའི་

དངོས་པོའམ་བསོད་ནམས་ཀྱི་ལས་ལ་སྤྲོ་བ་ཞིག་དགོས། དེ་ནི་ཡོན་ཏན་ཐམས་ཅད་ཀྱི་

གཞི་རྟེན་རེད། བརྩོན་འགྲུས་ལ་དབྱེ་ན། གོ་ཆའི་བརྩོན་འགྲུས་དང་། དགེ་བ་ཆོས་སྡུད་

ཀྱི་བརྩོན་འགྲུས། སེམས་ཅན་དོན་བྱེད་ཀྱི་བརྩོན་འགྲུས་བཅས་གསུམ་རེད། ཚུལ་ཁྲིམས་

ཀྱི་དབྱེ་བ་དང་བརྩོན་འགྲུས་ཀྱི་དབྱེ་བ་གཉིས་རྩ་བའི་བསམ་བློ་གཏོང་སྟངས་གཅིག་པ་

རེད༑ ཉེས་སྤྱོད་སྡོམ་པའི་ཚུལ་ཁྲིམས་དེ་ཚུལ་ཁྲིམས་གཙོ་བོ་ཡིན་པ་བཞིན་དུ་གོ་ཆའི་

བརྩོན་འགྲུས་ནི་བརྩོན་འགྲུས་དངོས་དེ་རེད། འོན་ཀྱང་ཕྱིན་དྲུག་གི་ཉམས་ལེན་བྱེད་པའི་

སྐབས་སུ་ཕར་ཕྱིན་དྲུག་པོ་རེའི་ནང་དུ་ཕར་ཕྱིན་དྲུག་པོའ་ིཉམས་ལེན་ཚང་བར་བསྡུས་

ནས་བྱེད་སྟངས་དེ་བྱང་ཆུབ་སེམས་དཔའི་སྤྱོད་པ་ལ་སློབ་ཚུལ་ཐུན་མོང་མ་ཡིན་པ་ཞིག་

རེད༑ དེར་བརྟེན་ཚུལ་ཁྲིམས་ནང་ཡིན་ནའང་སྦྱིན་པ་སོགས་གཞན་ལྔ་པོ་ཚང་དགོས་པ་

དང་༑ དེ་བཞིན་བརྩོན་འགྲུས་ནང་ཡིན་ནའང་སྦྱིན་པ་སོགས་གཞན་ལྔ་པོ་ཚང་དགོས་

པར་བརྟེན། དབྱེ་བ་རྣམས་གཅིག་པ་བྱུང་ཡང་གནད་འགག་མེད། དགེ་བ་ཆོས་སྡུད་དང་

སེམས་ཅན་དོན་བྱེད་གཉིས་ཚུལ་ཁྲིམས་དང་བརྩོན་འགྲུས་གཉིས་ཀའི་སྐབས་སུ་གོ་རྒྱུ་

ཧ་ལམ་གཅིག་པ་རེད། ཧ་ལམ་དཀར་ཆོས་དགེ་བའི་ལས་ཐམས་ཅད་དགེ་བ་ཆོས་སྡུད་

ཀྱི་བརྩོན་འགྲུས་ནང་འཇོག་ན་འགྲིགས། དེ་བཞིན་གཞན་ཕན་གྱི་བྱ་བ་ཕལ་མོ་ཆེ་སེམས་

ཅན་དོན་བྱེད་ཀྱི་བརྩོན་འགྲུས་ནང་བཞག་ཆོག །དེས་ན་དགེ་བ་ཆོས་སྡུད་ཀྱི་བརྩོན་

འགྲུས་དང་དགེ་བ་ཆོས་སྡུད་ཀྱི་ཚུལ་ཁྲིམས། སེམས་ཅན་དོན་བྱེད་ཀྱི་བརྩོན་འགྲུས་དང་

སེམས་ཅན་དོན་བྱེད་ཀྱི་ཚུལ་ཁྲིམས་བཅས་ཞིབ་ཆ་མ་ཕྱེ་ན་གཅིག་པ་ལྟ་བུ་རེད། 

གོ་ཆ་ཞེས་པ་དེ་གང་རེད་ཅེ་ན། ཡོངས་གྲགས་སུ་མཚོན་ཆ་སོགས་མི་ཚུགས་པའི་

ཆེད་དུ་གྱོན་རྒྱུ་དེ་ལ་ཟེར། དེ་ནི་སྐྱོབ་པའི་ཆེད་དུ་རེད། བརྩོན་འགྲུས་ལ་གོ་ཆ་ཞེས་བརྗོད་

དགོས་པ་དེ་གང་རེད་ཅེ་ན། བརྩོན་འགྲུས་ཀྱི་གོ་ཆ་བགོས་པ་ན་ལེ་ལོ་དང་ཕྱི་བཤོལ་གྱི་

གནོད་པས་མི་ཚུགས་པ་རེད། དེས་ན་ལེ་ལེའི་གཉེན་པོར་གོ་ཆ་བགོས་པ་རེད། གོ་ཆ་

བགོས་ཤེ་ན་གྲྭ་སྒྲིག་ཨང་གསར་བྱེད་པའི་དོན་རེད། བྱང་ཆུབ་སེམས་དཔས་གོ་ཆ་ཇི་

ལྟར་བགོས་ཤེ་ན། བླ་མ་མཆོད་པའི་ཆོ་ག་ལས། སེམས་ཅན་རེ་རེའི་ཕྱིར་ཡང་མནར་

མེད་པའི།། མེ་ནང་བསྐལ་པ་རྒྱ་མཚོར་གནས་དགོས་ཀྱང་།། སྙིང་རྗེས་མི་སྐྱོ་་་་་་་་་་།། 

ཞེས་བྱ་དཀའ་བའི་སྤྱོད་པས་བསྐལ་པ་མང་པོ་ཇི་ཙམ་རིང་བྱང་ཆུབ་སེམས་དཔའི་སྤྱོད་

པ་ལ་བསླབ་དགོས་བྱུང་ཡང་སངས་རྒྱས་སྒྲུབ་པའི་དམ་བཅའ་འདི་མི་གཏོང་སྙམ་པའི་

བློ་དེ་གོ་ཆ་རེད། དེ་བགོས་པ་ན་ཇི་ཙམ་ལམ་ལྷོང་མ་གྱུར་ཡང་ཡིད་ཞུམ་པ་དང་བློ་ལོག་

པའི་བསམ་ཚུལ་དེ་ཡོང་གི་མེད། སྤྱིར་བརྩོན་འགྲུས་ཀྱི་འགལ་ཟླ་ནི་ལེ་ལོ་རེད། ལེ་ལོ་

ནི་བྱ་བ་ལ་མི་ཞུགས་པའམ་ཞུགས་སུ་མི་སྟེར་བ་དེ་རེད། ལེ་ལོ་ལ་དབྱེ་ན། སྒྱིད་ལུག་

པའི་ལེ་ལོ་དང་། ཕྱི་བཤོལ་གྱི་ལེ་ལོ། བྱ་བ་ངན་པ་ལ་ཞེན་པའི་ལེ་ལོ་བཅས་གསུམ་

རེད༑ སྒྱིད་ལུག་པ་ཞེ་ན། སྐྱུག་མེར་ལྟ་བུ་ལངས་ནས་འདི་ཡོང་བ་མི་འདུག་སྙམ་པ་དེ་

རེད༑ དེ་ལ་མིང་གཞན་ནི་བདག་ཉིད་ལ་བརྙས་པ་ཞེས་ཀྱང་ཟེར། དེ་ནི་སོ་སོ་ལ་སྤོབས་

པ་མེད་པའམ་ཡིད་ཆེས་མེད་པ་དེ་རེད། དེ་ཡང་སོ་སོ་ལ་དེ་ལྟ་བུ་བྱེད་རྒྱུའི་ནུས་པ་ཡོད་

ཀྱང་༑ ལམ་སེང་སོ་སོ་ལ་བརྙས་བཅོས་ཀྱིས་དེ་ངས་ཡོང་གི་མ་རེད་སྙམ་པ་དེ་རེད། དེ་

ནི་ལེ་ལོའ་ིནང་གི་སྡུག་ཤོས་ཤིག་རེད། དེ་ནི་དང་པོ་སྤང་དགོས། དེ་ལྟ་བུའི་སྒྱིད་ལུག་

པའི་ལེ་ལོ་མེད་ནའང་། དེ་ནི་ངས་བྱེད་ཐུབ་པ་འདུག །དངོས་གནས་བྱེད་ཀྱི་ཡིན་བསམ་

པ་ཞིག་ཡོད་རུང་། སང་ཉིན་བྱེད་འཆར་ལ་ལུས་པ་དེ་ལ་ཕྱི་བཤོལ་གྱི་ལེ་ལོ་ཟེར། ལར་

ནས་སྒྱིད་ལུག་པའི་ལེ་ལོ་དང་ཕྱི་བཤོལ་གྱི་ལེ་ལོ་གཉིས་གཅིག་པ་ལྟ་བུ་རེད། གལ་ཏེ་

སྒྱིད་ལུག་པའི་ལེ་ལོ་མེད་ཀྱང་ཕྱི་བཤོལ་གྱི་ལེ་ལོ་ཡོད་ན་ལག་ཏུ་སླེབས་རྒྱུ་རྩ་བ་ནས་

མེད༑ དེ་ནས་དུས་ཚོད་གཏུགས་པའི་སྐབས་སུ་ཕྱི་བཤོལ་གྱི་ལེ་ལོས་སྒྱིད་ལུག་པའི་

ལེ་ལོའང་དྲང་ཡོང་བ་རེད། གལ་ཏེ་སྒྱིད་ལུག་པའི་ལེ་ལོ་དང་ཕྱི་བཤོལ་གྱི་ལེ་ལོ་གཉིས་

མེད་ནའང། བྱ་བ་ངན་ཞེན་གྱི་ལེ་ལོ་ཞེས་ལེ་ལོ་གསུམ་པ་ཞིག་ཡོང་བ་རེད། བྱ་བ་ངན་

ཞེན་གྱི་ལེ་ལོ་ཞེ་ན། དགོས་པའི་ལས་ཀ་ལ་བརྩོན་པ་མི་བྱེད་པར། དེ་མ་ཡིན་པའི་བྱ་བ་

གཞན་ལ་ཞེན་པ་ལ་ཟེར། དེའི་ནང་ངལ་གསོ་བ་དང་། གཉིད་ཁུག་པ། ཉལ་བ། འཆམ་

འཆམ་འགྲོ་བ་སོགས་ཀྱང་ཚུད་པ་རེད། དེང་སང་གློག་བརྙན་ལྟ་བ་དང་། ངག་འཆལ། 

གསར་ཤོག་ཀློག་པ། རྩེད་མོ་ལ་རོལ་བ་སོགས་ལ་ཞེན་ནས་བྱ་བ་བཟང་པོ་བྱེད་པའི་གོ་

སྐབས་ཆུད་ཟོས་བཏང་བ་ཡིན་ཙང་བྱ་བ་ངན་པ་ལ་ཞེན་པའི་ལེ་ལོ་རེད། དེ་ལྟ་བུའི་ལེ་ལོ་

གསུམ་པོ་སྤངས་ནས་རྟག་ཏུ་དགེ་བ་ལ་སྤྲོ་བའི་འདུན་པ་ཡོད་པ་དེ་ད་ལྟ་འཕྲལ་དུ་བྱེད་

བསམ་པ་དང་། ངས་ངེས་པར་དུ་བྱེད་ཐུབ་པས་བྱེད་ཀྱི་ཡིན་བསམ་པ། དེ་ཡང་སང་བྱ་

གནངས་བྱ་ལ་མ་ལུས་པར་ད་ལྟ་ནས་བྱེད་ཀྱི་ཡིན་བསམ་པ་ཞིག་དགོས། གོ་ཆའི་བརྩོན་

འགྲུས་ཀྱིས་བསྐལ་པ་གྲངས་མེད་བར་བསྒུག་དགོས་ནའང་བསྒུག་ཐུབ་པའི་ནུས་པ་ཡོད་

པ་དང་། རང་གིས་སྒྲུབ་ནུས་པའི་གདེང་ཚོད་གཉིས་པོས་སྒྱིད་ལུག་པའི་ལེ་ལོ་ལྡོག་ནས་

གོ་ཆ་བགོས་པ་དང་། དེ་རྗེས་ཕྱི་བཤོལ་གྱི་ལེ་ལོ་ལྡོག་ནས་སང་བྱ་གནངས་བྱའི་ངང་མ་

ལུས་པར་དེ་རིང་རང་བྱེད་ཀྱི་ཡིན་བསམ་པ་ཞིག་ཡོང་། ད་ལྟ་ནས་མགོ་བཙུག་རྒྱུར་ལས་

ཀ་མང་པོས་བྲེལ་བ་ཡོད་ན་དེའི་ནང་བྱ་བ་བཟང་ངན་དེ་དབྱེ་འབྱེད་བྱེད་དགོས། ང་ཚོས་

ལས་ཀ་གལ་ཆེ་ཆུང་དང་བཟང་ངན་ལྟ་བའི་རྣམ་དཔྱོད་མེད་ན་སྔ་དྲོ་ནས་དགོང་མོའ་ིབར་

མང་པོ་ཞིག་བྱས་ཀྱང་བྱེད་དགོས་ངེས་དེ་ལུས་པའི་གནས་ཚུལ་མི་མང་པོ་ལ་ཡོང་མུས་

རེད༑ དེ་ནི་སྔ་དྲོ་ནས་དགོང་མོའ་ིབར་ལྷོད་དལ་མེད་པར་བྱ་བའི་རིམ་པ་མང་པོ་བྱས་ཀྱང་

བྱ་བའི་རིམ་པའི་འདེམས་སྟངས་མ་ཤེས་པའི་དབང་གིས་བྱུང་།

དྲི་བ་དྲིས་ལན།

དྲི་བ། བྱ་བ་ལ་སྤྲོ་བའི་སྒོ་ནས་འཇུག་པ་ཙམ་བརྩོན་འགྲུས་རེད་དམ།

ལན། སློབ་སྦྱོང་གི་ཡོན་ཏན་མཐོང་ནས་སྦྱང་འདོད་ཀྱི་སྤྲོ་བ་དང། དེ་ཡང་ཐར་པ་དང་

ཐམས་ཅད་མཁྱེན་པའི་འདུན་པ་མེད་ནའང་ཚེ་ཕྱི་མ་ཕན་ཆད་ལ་དམིགས་ནས་དགེ་བའི་

ངོ་བོ་ལ་འགྲོ་ཐུབ་པའི་བྱ་བ་ལ་སྤྲོ་བའི་སྒོ་ནས་འཇུག་ན་བརྩོན་འགྲུས་རེད། དེའི་ཐོག་

ནས་བྱང་ཆུབ་སེམས་ཀྱིས་ཟིན་ན་བརྩོན་འགྲུས་ཕར་ཕྱིན་གྱི་ཉམས་ལེན་ཆགས་རྒྱུ་རེད་

ལ༑ དགེ་བའང་ཡོང་བ་རེད། དེ་མིན་ང་རྒྱུགས་སྤྲོད་མ་ཐོན་ན་འགྲིགས་ཀྱི་མི་འདུག །དེས་

ན་ལག་འཁྱེར་རག་གི་མ་རེད། དེ་ནས་ལས་ཀ་རག་གི་མ་རེད། དེས་ན་རང་མགོ་འཐོན་

གྱི་མ་རེད་བསམ་པའི་ཚེ་འདིའི་དམིགས་ཡུལ་རྐྱང་པ་བཟུང་ནས་དཀའ་ལས་བརྒྱབ་ན་

སྡུག་རུས་མ་གཏོགས། བརྩོན་འགྲུས་མ་རེད། 

དྲི་བ། དུད་འགྲོ་ལ་སྦྱིན་པ་ལས་མི་ལ་སྦྱིན་པ་ཕན་ཡོན་ཆེ་བ་རེད་ཅེས་གསུངས་སོང། 

བྱང་ཆུབ་སེམས་དཔའི་སྤྱོད་པའི་དབང་དུ་བྱས་ན་གང་འདྲ་ཡིན་ནམ།

ལན། སྦྱིན་པའི་ཡུལ་གྱི་ཆ་ནས་དུད་འགྲོ་ལ་སྦྱིན་པ་ལས་མི་ལ་སྦྱིན་པ་བསོད་ནམས་

ཆེ་བ་དང། དེ་བཞིན་མི་རང་དགའ་བ་ལ་སྦྱིན་པ་ལས་འཕགས་པ་ཞིག་ལ་སྦྱིན་པ་བསོད་

ནམས་ཆེ་བ་དེ་བཤད་མ་དགོས་པ་རེད། སྦྱིན་པ་པོའ་ིགང་ཟག་དེས་བསོད་ནམས་རྐྱང་

པར་བསམ་བློ་བཏང་སྟེ་མདུན་དུ་ཁྱི་ཞིག་ལྟོགས་ཤི་ཐེབས་པ་ལ་མ་སྦྱིན་པར་རང་གི་

བསོད་ནམས་ཡོང་རྒྱུ་དེ་ལ་འདོད་རྔམས་ཀྱིས་སངས་རྒྱས་ལ་ཕུལ་ན་དེ་ནི་སྙིང་རྗེའི་

དབང་གིས་མིན་པར་རང་དོན་ཡིད་བྱེད་ཀྱི་བློ་སླེབས་པ་རེད། དེར་བརྟེན་སངས་རྒྱས་

ལ་ཕུལ་ནས་བསོད་ནམས་འཐོབ་རྒྱུར་བྲེལ་བ་མ་བྱེད་པར། ཁྱི་དེ་ལ་ལྟོགས་པའི་སྡུག་

བསྔལ་མཐོང་ནས་སྙིང་རྗེས་སྦྱིན་པ་ཡིན་ན། ཡུལ་གྱི་ངོས་ནས་སངས་རྒྱས་ལ་ཕུལ་བ་

དེ་བསོད་ནམས་ཆེ་ཡང་། གནས་སྐབས་ཀྱི་དགོས་མཁོ་དང་སྙིང་རྗེའི་དབང་གིས་ཁྱི་ལ་

སྦྱིན་པ་དེ་བསོད་ནམས་ཆེ་བ་རེད། བྱང་ཆུབ་སེམས་དཔའི་སྤྱོད་པའི་དབང་དུ་བཏང་ན་

ཁྱི་ལ་སྦྱིན་པ་དེ་ཡག་པ་ཡོད་རེད། དཔེར་ན་སངས་རྒྱས་དང་ཁྱི་ལྟོགས་པ་ཞིག་མཉམ་

དུ་མདུན་ལ་སླེབས་པ་དང་། སྐབས་དེར་སོ་སོ་ལ་བག་ལེབ་གཅིག་མ་གཏོགས་འབུལ་

རྒྱུ་མེད་ན། སངས་རྒྱས་ལ་བག་ལེབ་དགོས་ཀྱི་མེད་ཅིང་། འབུལ་ན་བསོད་ནམས་ཐོབ་

ཀྱང་༑ སངས་རྒྱས་ལ་ལྟོགས་ཤི་ཐེབས་རྒྱུ་མེད། འོན་ཀྱང་ལྟོགས་པའི་སྡུག་བསྔལ་མྱོང་

བཞིན་པའི་ཁྱི་དེ་ལ་མ་སྦྱིན་ན་ལྟོགས་ཤི་ཐེབས་རྒྱུ་ཡིན་རུང་། སྐབས་དེར་སྦྱིན་མཁན་

དེས་བསོད་ནམས་ཆེ་ཤོས་ལ་བལྟས་ན་ཚོང་རྒྱག་པ་ལས་སྦྱིན་པ་གཏོང་བ་མིན། དེས་

ན་སྙིང་རྗེའི་དབང་གིས་ཁྱི་ལ་སྦྱིན་ན་ཕལ་ཆེར་སངས་རྒྱས་ལ་ཕུལ་བ་ལས་ཀྱང་བསོད་

ནམས་ཆེ་བ་རེད་བསམ་གྱི་འདུག །གང་ལགས་ཤེ་ན། དེས་སྙིང་རྗེ་འཕེལ་བ་དང་། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

86

སངས་རྒྱས་ཀྱང་ཐུགས་མཉེས་པ། སྒྲུབ་པའི་མཆོད་པ་ལའང་འགྲོ་བ་རེད།

དྲི་བ། སྐྱབས་ཀྱི་སྦྱིན་པ་ལས་འབྲས་བུ་ལོངས་སྤྱོད་མ་གཏོགས་མི་ཡོང་ངམ། 

ལན། སྦྱིན་པ་གཏོང་བ་ལས་འབྲས་བུ་ལོངས་སྤྱོད་འབྱུང་ཞེས་པ་ནི་སྤྱིར་བཏང་གི་སྐད་

ཆ་རེད། བྱང་ཆུབ་སེམས་དཔས་སྦྱིན་པའི་ཕར་ཕྱིན་གྱི་ཉམས་ལེན་བྱེད་པའི་སྐབས་སུ་

གནས་སྐབས་ཀྱི་ལོངས་སྤྱོད་འབྱུང་བའི་ཆེད་དུ་མི་བསྔོ་ཞིང་། བྱང་ཆུབ་སེམས་དཔའི་

སྦྱིན་པ་རྣམས་བྱང་ཆུབ་ཀྱི་སེམས་ཀྱིས་ཀུན་ནས་བསླངས་ཏེ་བྱང་ཆུབ་ཀྱི་གོ་འཕང་

འཐོབ་པའི་ཆེད་དུ་བསྔོ་བ་རེད། ཆོས་ཀྱི་སྦྱིན་པ་དང་། བྱམས་པའི་སྦྱིན་པ། མི་འཇིགས་

པ་སྐྱབས་ཀྱི་སྦྱིན་པ་རྣམས་ཀྱི་འབྲས་བུར་ལོངས་སྤྱོད་འབྱུང་ངམ་ཞེ་ན། སྦྱིན་པའི་ངོ་

བོའ་ིཆ་ནས་ལོངས་སྤྱོད་ཡོང་ཆོག་ཀྱང་། ལོངས་སྤྱོད་ཙམ་དུ་ཟད་པ་མ་རེད། དེ་དག་ལ་

རྣམ་སྨིན་གྱི་འབྲས་བུ་དང་། རྒྱུ་མཐུན་གྱི་འབྲས་བུ། བདག་འབྲས་བཅས་ཆ་ཚང་སྨིན་པ་

རེད༑ རྣམ་སྨིན་གྱི་འབྲས་བུར་ལོངས་སྤྱོད་འབྱུང་ནའང་། རྒྱུ་མཐུན་དང་བདག་འབྲས་ནང་

འབྲས་བུ་གཞན་རྒྱ་ཆེ་བ་ཡོང་ཆོག །དེས་ན་མི་འཇིགས་པ་སྐྱབས་ཀྱི་སྦྱིན་པའི་འབྲས་བུ་

ལ་ལོངས་སྤྱོད་མ་གཏོགས་མི་འབྱུང་བ་མིན། 

དྲི་བ། མི་གཅིག་ལྟོགས་ནས་ཤི་གྲབས་ཡོད་པ་དང་། ཁྱི་གཅིག་ལྟོགས་ནས་ཤི་གྲབས་

ཡོད་རུང་། བག་ལེབ་ཆུང་ངུ་ཞིག་མ་གཏོགས་མེད་ན་གང་ལ་སྦྱིན་པ་དེ་བསོད་ནམས་

ཆེ་བ་རེད།

ལན། བྱང་ཆུབ་སེམས་དཔས་སྦྱིན་པའི་ཉམས་ལེན་ལ་སློབ་པའི་སྐབས་ཡིན་ན། མི་དེ་

ལ་བག་ལེབ་ཆུང་ངུ་དེ་གནང་མདོག་ཁ་པོ་རེད། དེ་ནས་ཁྱི་དེ་ལ་སོ་སོའ་ིལུས་ནས་ཤ་

བཅད་དེ་གནང་གི་རེད། རང་གི་ལུས་ནས་ཤ་བཅད་དེ་གཏོང་ཐུབ་པའི་ནུས་པ་མེད་ན། 

སོ་སོའ་ིརྣམ་དཔྱོད་ཀྱིས་དཔྱད་དགོས་ཤིང་། མི་ཡིན་ཙང་བག་ལེབ་ཆུང་ངུ་དེ་མ་གནང་

ནའང་ཐབས་ཤེས་བྱེད་ཐུབ་པ་དང་། དེས་ན་བག་ལེབ་ཆུང་ངུ་དེ་ཁྱི་དེ་ལ་དགོས་མཁོ་

ཆེ་བ་རེད། འོན་ཀྱང་ང་ཚོ་མི་ཡིན་ཙང་མིའི་རིགས་ལ་ཕྱོགས་བཟུང་ནས་གལ་ཆེ་བར་

བརྩིས་ཏེ་ཁྱི་ལ་གལ་ཆུང་བའི་བསམ་བློས་མི་དེ་ལ་སྤྲད་ན་སྦྱིན་པ་ལོག་པ་རེད། བསམ་

བློ་གཏོང་སྟངས་གཞན་ཞིག་ནི་ཁྱི་དེ་ཤི་ན་དུད་འགྲོའ་ིསྐྱེ་གནས་ནས་ཐར་བ་དང་། ཁྱི་དེ་

མ་ཤི་བར་བསྡད་ནའང་སེམས་ཅན་མང་པོ་ལ་ཕན་ཐོགས་རྒྱུ་མེད། འོན་ཀྱང་མི་དེ་མཁས་

པ་ཆེན་པོ་རེད། མ་ཤི་བར་བསྡད་ཐུབ་ན་སེམས་ཅན་མང་པོ་ལ་ཕན་ཐོགས་ཡོང་རྒྱུ་རེད་

བསམ་པ་དེ་འདྲའི་རྒྱུ་མཚན་ཐོག་ནས་གལ་ཆེ་ཆུང་མཐོང་ན་མི་དེ་ལ་སྤྲད་ན་འགྲིགས་ཀྱི་

རེད༑ དེས་ན་དེ་ཚོ་ཚང་མ་ལ་རྒྱུག་པ་ལེབ་རྡུང་གཏོང་རྒྱུ་མེད། སྐབས་དང་དུས་སོ་སོར་

རྣམ་དཔྱོད་ཀྱིས་གང་དུ་གལ་ཆེ་མིན་བལྟ་རྒྱུ་རེད། 

དྲི་བ། མི་ཤི་བ་དེའི་ཆེད་དུ་ཐང་ག་བཞེངས་ན་ག་རེ་ཡོང་གི་ཡོད་དམ།

ལན། མི་ཤི་ཚར་ནས་ཐང་ག་བཞེངས་ན་ག་རེ་ཡོང་གི་རེད་ཅེས་པའི་དྲི་བ་དེ་ཕར་ཕྱིན་

དྲུག་དང་ཐད་ཀར་འབྲེལ་བ་ཡོད་མིན་མི་ཤེས། མདོའ་ིནང་མི་ཤི་ཚར་ནས་རྗེས་འཇུག་གི་

དགེ་བ་བྱེད་མཁན་ལ་འབྲེལ་བ་བཞི་དགོས་པ་གསུངས་ཡོད། དེ་ཡང་རིགས་ཀྱི་འབྲེལ་

བ་དང་། ནོར་གྱི་འབྲེལ་བ། ཆོས་ཀྱི་འབྲེལ་བ། གཅིག་དེ་དྲན་མ་སོང་། རིགས་ཀྱི་འབྲེལ་

བ་ནི་དཔེར་ན་ཕ་མའི་དོན་དུ་ཕྲུ་གུས་དགེ་རྩ་སྒྲུབ་པ་སོགས་བྱེད་ན་ཚེ་འདས་དེ་ལ་ཕན་

པ་རེད། ནོར་གྱི་འབྲེལ་བ་ནི་ཤི་མཁན་གྱི་ཅ་ལག་བདག་པོ་རྒྱག་མཁན་གྱིས་ཤི་མཁན་

དེའི་ཅ་ལག་གིས་དགེ་རྩ་བྱེད་ན་ཚེ་འདས་དེ་ལ་ཕན་པ་རེད། ཆོས་ཀྱི་འབྲེལ་བ་ནི་དགེ་

རྒན་དང་དགེ་ཕྲུག་ལྟ་བུ་བླ་མའི་དོན་དུ་སློབ་མས་དགེ་རྩ་བྱེད་ན་ཕན་པ་ལྟ་བུ་རེད། དེ་

ཚོ་ཐམས་ཅད་བསྔོ་བས་ཟིན་དགོས། དེས་ན་སྐྱེས་རྟགས་སུ་སངས་རྒྱས་ཀྱི་སྐུ་གཟུགས་

བཞེངས་པའི་དགེ་བ་དེ་འཆི་མཁན་དེ་ལ་བསྔོས་པ་ལ་བརྟེན་ནས་དེའི་སྐྱེ་བ་ཕྱི་མར་བདེ་

འགྲོའ་ིགོ་འཕང་ཐོབ་པ་ལ་ཕན་ཐོགས་པ་རེད། འོན་ཀྱང་སྐྱེས་རྟགས་བཞེངས་པ་ཡིན་

ནའང་རེད། དགེ་རྩ་སོགས་གང་བྱེད་རྒྱུ་ཡོད་རུང་། སོ་སོ་ཡོད་པའི་སྐབས་སུ་བྱས་ན་

ཕན་ཐོགས་ཆེ། ཤི་བའི་རྗེས་སུ་དགེ་རྩ་བྱས་པ་དེས་བར་དོའ་ིགནས་སྐབས་ལ་ཡིན་ན་

དེ་མ་ཐག་པའི་སྐྱེ་བ་བླང་རྒྱུ་དེ་ལ་ཕན་ཐོགས་ཡོང་སྲིད། བར་དོའ་ིགནས་སྐབས་ལ་མེད་

པར་དེ་ཤི་བ་དང་མཉམ་དུ་སྐྱེ་བ་བླངས་ཚར་ན་དགེ་རྩ་དེས་སྐྱེ་བ་རྗེས་མའི་རྗེས་མར་

ཕན་པ་ཡོད་ཀྱང་། ད་ལྟ་ལམ་སེང་སྐྱེ་གནས་བརྗེ་བའི་ཕན་ཐོགས་ཡོང་མི་ཐུབ། དཔེར་

ན་ད་ལྟ་འདིར་མི་ཞིག་ཤི་བ་དེ་ལམ་སེང་མནར་མེད་དམ་ལྷ་ཡུལ་དུ་སྐྱེས་ན་སྐྱེ་བ་བླངས་

ཚར་བའམ་རྣམ་པར་སྨིན་ཚར་བར་བརྟེན། དེའི་དོན་དུ་དགེ་རྩ་བྱས་པ་དེ་སྐྱེ་བ་རྗེས་མའི་

རྗེས་མ་སོགས་ལ་ཕན་རྒྱུ་རེད། དེས་ན་ཤི་བའི་རྗེས་སུ་དགེ་རྩ་བྱས་པ་དེས་འཆི་མཁན་

དེ་ལ་མི་ཕན་ཞེས་བརྗོད་མི་ཐུབ། དེ་ལ་ཕན་ཚུལ་ཡང་འབྲེལ་བ་བཞིའི་སྒོ་ནས་ཡིན་

དགོས་པ་དང། དེ་ཡང་བསྔོ་བས་ཁ་བསྒྱུར་དགོས་པ་ཆགས་ཡོད། གལ་ཏེ་བསྔོ་བས་ཁ་

བསྒྱུར་བ་དང་འབྲེལ་བ་བཞི་ལ་སོགས་པ་མེད་ན་ལས་ཀྱི་འབྲས་བུ་འཆོལ་བའི་ཉེས་པ་

ཡོང་ཞིང་། གཞན་གྱིས་བསགས་ལ་གཞན་གྱིས་བཟའ་བར་འགྱུར་བ་རེད། གལ་ཏེ་ངས་

དགེ་རྩ་བྱས་ནས་གཞན་ལ་ཕན་ན་དེ་འཆོལ་བ་རེད། འོན་ཀྱང་བྱང་ཆུབ་སེམས་དཔའི་

དགེ་རྩ་རྣམས་སེམས་ཅན་ཐམས་ཅད་ལ་བསྔོ་རྒྱུ་དང་སྦྱིན་རྒྱུ་ཡོད། དེ་བཞིན་འབྲེལ་བ་

ཡོད་མཁན་གྱི་གང་ཟག་ཅིག་གིས་དགེ་བའི་རྩ་བ་བསྔོས་ནས་སྐུ་འདྲ་བཞེངས་ན་འཆི་

མཁན་དེ་ལ་ངེས་པར་དུ་ཕན་གྱི་རེད། དེས་ངན་སོང་གི་སྐྱེ་སྒོ་གཅོད་ཀྱི་རེད་དམ་ཞེ་ན། 

ལྷ་སྐུ་ཞིག་བཞེངས་པ་དེས་ངན་སོང་གི་སྐྱེ་སྒོ་གཅོད་མི་ཐུབ། ངན་འགྲོའ་ིསྐྱེ་སྒོ་ཆོད་རྒྱུ་

དེ་སྦྱོར་ལམ་བཟོད་པ་ཐོབ་པ་ནས་ཡོང་བ་རེད། ཅེས་གསུངས།། །།

(༡༩༩༠ ཕྱི་ཟླ་ ༢ ཚེས་ ༡༠ ཉིན་སློབ་དཔོན་ཟམ་གདོང་རིན་པོ་ཆེ་མཆོག་གིས་ཝཱ་ཎ་དབུས་བོད་ཀྱི་

གཙུག་ལག་སློབ་གཉེར་ཁང་གི་སློབ་ཕྲུག་བདེ་དོན་ལྷན་ཚོགས་ཀྱི་གོ་སྒྲིག་འོག་རྒྱལ་པོའ་ིཁབ་ཀྱི་

གཞོན་ནུ་དོན་གྲུབ་མགྲོན་ཁང་དུ་སློབ་གཉེར་བ་རྒན་པ་རྣམས་ཀྱི་དགུན་ཆོས་སུ་བསྟན་པ་སྤྱིའི་རྣམ་

གཞག་ཁོངས་གསུངས་པ་ཞིག་ཡིན།)

༄༅།། དེ་རིང་གི་བརྗོད་གཞི་ནི་བདེན་གཉིས་ཀྱི་རྣམ་གཞག་དེ་རེད། བདེན་གཉིས་ཀྱི་

རྣམ་གཞག་ནི་གཅིག་བྱས་ན་རྒྱ་ཆེན་པོ་རེད། གཅིག་བྱས་ན་རྒྱ་ཆུང་ཆུང་རེད། གང་ལྟར་

བདེན་པ་གཉིས་ཀྱི་རྣམ་གཞག་བཤད་པའི་དགོས་པ་དང་ཐུན་མོང་མ་ཡིན་པའི་ཁྱད་ཆོས་

རྣམས་ཚང་མས་ཤེས་དགོས། དེང་སང་ནང་པ་ཚང་མས་བདེན་པ་གཉིས་ཀྱི་རྣམ་གཞག་

ཅིག་བཤད་མུས་རེད། སྤྱིར་བཏང་བདེན་པ་གཉིས་ཀྱི་རྣམ་གཞག་བཤད་རྒྱུ་དེ་ནང་པའི་

ཐུན་མོང་མ་ཡིན་པའི་ཆོས་སྐད་ཡིན་པ་མ་ཟད། ཐེག་ཆེན་གྱི་ཆོས་སྐད་ཅིག་མིན་འགྲོ་

བསམ་གྱི་འདུག །ནང་པའི་བསྟན་པ་འཇིག་རྟེན་དུ་མ་བྱུང་གོང་དུ་གྲུབ་མཐའ་སྨྲ་བ་གཞན་

དག་དེ་ཚོས་བདེན་པ་གཉིས་ཞེས་པའི་ཐ་སྙད་དེ་བེད་སྤྱོད་བཏང་ཨེ་ཡོད་སྙམ། སྤྱིར་

བདེན་པ་དང་། འཁོར་བ། ཐར་པ། སྒོམ། བསམ་གཏན་ལ་སོགས་པའི་ཐ་སྙད་ནི་ཚིག་རྙིང་

པ་རེད། དེ་དག་ནང་པའི་བསྟན་པ་འཇིག་རྟེན་དུ་མ་བྱུང་བའི་གོང་ནས་བེད་སྤྱོད་བྱེད་ཀྱི་

ཡོད༑ དེ་ཚོ་ནང་པའི་བསྟན་པའི་ནང་བླངས་ཏེ་གོ་བ་རྒྱག་སྟངས་མི་འདྲ་བ་བཤད་པ་རེད། 

སྤྱིར་བཏང་གཞི་ལམ་འབྲས་གསུམ་གྱི་རྣམ་གཞག་སྔོན་མ་ནས་ཡོད་མུས་རེད། འོན་ཀྱང་

ཀུན་རྫོབ་བདེན་པ་དང་དོན་དམ་བདེན་པ་ཞེས་བདེན་པ་རིམ་པ་གཉིས་འཇོག་པའི་བསམ་

ཚུལ་དེ་ནང་པ་ནས་བྱུང་བ་ཡིན་ཤས་ཆེ། རྗེས་སུ་རིག་བྱེད་མཐའ་པ་དེ་ཚོས་ཐ་སྙད་དང་

དོན་དམ་གྱི་ཁྱད་པར་ཕྱེ་བ་རྣམས་ནང་པ་ནས་དཔེ་བླངས་པ་མིན་ནམ་སྙམ། ཐེག་ཆེན་གྱི་

མདོའ་ིནང་བདེན་གཉིས་ཀྱི་རྣམ་གཞག་ཧ་ཅང་རྒྱས་པར་གསུངས་པ་དང་། བདེན་གཉིས་

ཀྱི་ཚིག་དེ་ཧ་ཅང་མང་པོ་བེད་སྤྱོད་བཏང་བ་རེད། ཐེག་དམན་གྱི་མདོའ་ིནང་བདེན་གཉིས་

ཀྱི་རྣམ་གཞག་གསུངས་པ་དེ་ཉུང་ཉུང་མིན་འགྲོ འོན་ཀྱང་ཐེག་དམན་གྱི་བསྟན་བཅོས་ནང་

བདེན་གཉིས་ཀྱི་རྣམ་གཞག་མང་པོ་ཡོང་། ཡིན་ནའང་ཐེག་དམན་གྱི་བསྟན་བཅོས་ནང་

ཡོད་པའི་བརྡ་ཆད་དེ་དག་ཐེག་དམན་གྱི་མདོའ་ིནང་ཡོད་པའི་ཁྱབ་པའང་མེད། རིམ་པས་

ཐེག་ཆེན་དང་མཉམ་དུ་འབྲེལ་བ་བྱུང་ནས་ཐེག་ཆེན་གྱི་བསམ་ཚུལ་དང་བརྡ་ཆད་མང་པོ་

ཐེག་དམན་གྱི་བསྟན་བཅོས་ནང་སླེབས་པའང་ཡོད། དེས་ན་ཐེག་དམན་གྱི་མདོ་གསུངས་

པའི་སྐབས་སུ་བདེན་པ་གཉིས་ཀྱི་རྣམ་དབྱེ་ཕྱེ་ནས་གསུངས་ཡོད་མིན་ཤེས་ཀྱི་མི་འདུག ། 

ཕལ་ཆེར་གསུངས་ཡོད་པ་གཞིར་བཞག་བྱེད་རྒྱུ་ཡིན།

བདེན་པ་གཉིས་ཀྱི་རྣམ་གཞག་མཛད་དགོས་པ་དེ་གང་རེད་ཅེ་ན། གལ་ཏེ་སངས་

རྒྱས་ཀྱིས་བདེན་པ་གཉིས་ཀྱི་རྣམ་གཞག་མཛད་མེད་ན་བདེན་པ་ལ་དཀྲི་བའི་ལམ་གྱི་

རིམ་པ་དེ་ཡག་པོ་འཇོག་མི་ཐུབ། དོན་དམ་བདེན་པ་དེ་ཚུ་རོལ་མཐོང་བའི་ལས་དང་པོ་

བའི་སྐྱེ་བོས་ལམ་སེང་མཐོང་མི་ཐུབ་ཅིང་། ཐ་སྙད་ཀུན་རྫོབ་ཀྱི་ཆོས་དེ་དག་ལ་བདེན་

པ་བཞག་ཆོག་པའི་རྣམ་གཞག་ཅིག་མེད་ན། བདེན་པ་ལ་དཀྲི་བའི་ལམ་གྱི་རིམ་པ་དེ་

དཀའ་བར་གྱུར་པར་བརྟེན། ཚང་མའི་མདུན་ལ་མཐོང་རྒྱུ་ཡོད་པའི་ཐ་སྙད་པའི་བདེན་

པའམ་ཀུན་རྫོབ་བདེན་པ་འཇོག་པ་དེ་བདེན་པ་ཙམ་པོ་བ་ལྟ་བུ་དང་། དེ་ནས་འཕགས་

པའི་མཉམ་བཞག་ཡེ་ཤེས་ཀྱིས་གཟིགས་པའི་བདེན་པ་ངོ་མ་བཅས་རྣམ་གཞག་གཉིས་

མཛད་པ་དེ་སངས་རྒྱས་ཀྱི་ཐབས་ལ་མཁས་པའི་ཁྱད་ཆོས་བླ་མེད་ཅིག་རེད། དབུ་མ་

རྩ་བ་ཤེས་རབ་ལས། སངས་རྒྱས་རྣམས་ཀྱིས་ཆོས་བསྟན་པ།། བདེན་པ་གཉིས་ལ་

ཡང་དག་བརྟེན།། འཇིག་རྟེན་ཀུན་རྫོབ་བདེན་པ་དང་།། དམ་པའི་དོན་གྱི་བདེན་པ་འོ།། 

ཞེས་འཕགས་པ་ཀླུ་སྒྲུབ་ཀྱི་གསུང་སྟངས་ལ་གཞིག་ན་ངེས་པར་དུ་བདེན་པ་གཉིས་ཀྱི་

རྣམ་གཞག་དེ་ཐབས་ལ་མཁས་པའི་ཚུལ་ཆེན་པོ་ཞིག་ཡིན་པ་དེ་མངོན་ཐུབ། ནང་པའི་

བསྟན་པའི་རྗེས་སུ་བྱུང་བའི་དུས་ཕྱིས་ཀྱི་གྲུབ་མཐའ་སྨྲ་བ་གསར་པ་མང་ཆེ་བས་ཀུན་

རྫོབ་དང་དོན་དམ་གྱི་ཐ་སྙད་དེ་མ་བླངས་ནའང་དེ་དང་མཚུངས་པའི་བདེན་པ་གཉིས་ཀྱི་

རྣམ་གཞག་དེ་བཤད་ཀྱི་ཡོད། འོན་ཀྱང་ཀྲྀཥྞམཱུརྟིས་ (Jiddu Krishnamurti) ཀུན་རྫོབ་

བདེན་པའི་རྣམ་གཞག་ཁས་མི་ལེན་པ་མ་ཟད། ཀུན་རྫོབ་ལ་བདེན་པའི་ཐ་སྙད་མི་སྦྱར་

ཞིང་༑ བདེན་པ་ཡིན་ན་ཀུན་རྫོབ་རྒྱུ་མེད་པ་དང་། ཀུན་རྫོབ་ཚར་ན་བདེན་པ་མིན། དེས་

ན་བདེན་པ་གཅིག་པུ་དེ་སོ་སོ་རང་རིག་པའི་ཡེ་ཤེས་ཁོ་ནའི་སྤྱོད་ཡུལ་མ་གཏོགས། སྒྲ་

རྟོག་གིས་གཟུང་དུ་མེད་པ་དང་། བརྗོད་དུ་མེད་པ། བླ་མས་སློབ་མ་ལ་བསྟན་དུ་མེད་པ་

སོགས་ཀྱི་རྣམ་གཞག་བཤད་རུང་། དེ་ལ་དོན་དམ་ཞེས་མ་བརྗོད་པ་མ་གཏོགས། ནང་

པའི་དོན་དམ་བདེན་པ་འཇོག་ཚུལ་དང་ཧ་ཅང་ཐག་ཉེ་པོ་ཡོད། དེས་ན་ཁོང་གིས་ཀུན་

རྫོབ་ལ་བདེན་པ་མེད་ཅེས་བརྗོད་པ་མ་གཏོགས། ཐ་སྙད་ཀྱི་དངོས་པོ་ཞིག་ཡོད་པ་དང་། 

དེ་ནི་དོན་དམ་པའི་བདེན་པ་མ་ཡིན་པ་ཞིག་ཁས་ལེན་གྱི་ཡོད།

གྲུབ་མཐའ་ཞེས་པ་ཚང་མ་གང་ནས་ཡོང་གི་ཡོད་ཅེ་ན། དངོས་པོའ་ིགནས་ལུགས་དེ་

ང་ཚོས་མཐོང་བ་བཞིན་ཡོད་དམ། ཡང་ན་ང་ཚོས་མཐོང་བ་ལས་མི་འདྲ་བ་ཞིག་འདུག ། 

དེའི་ཐོག་བརྟག་དཔྱད་བྱེད་པའི་སྐབས་སུ་སོ་སོའ་ིརིགས་པ་ཆེ་ཆུང་གིས་གྲུབ་དོན་རྙེད་

སྟངས་མི་འདྲ་བ་སྣ་ཚོགས་བྱུང་བའི་དབང་གིས་ཕྱི་ནང་གི་གྲུབ་མཐའ་རྣམས་བྱུང་བ་རེད། 

དེས་ན་ཀུན་རྫོབ་དང་དོན་དམ་པའི་བདེན་པ་གཉིས་འཇོག་སྟངས་ཇི་ལྟར་ཡིན་ཞེ་ན། གཞི་

བུམ་པ་ལྟ་བུ་གཅིག་ལ་བལྟས་པའི་སྐབས་སུ་ང་ཚོས་ཇི་ལྟར་མཐོང་བ་བཞིན་བུམ་པའི་

དོན་གྱི་གནས་སྟངས་དེ་དེ་རང་རེད་དམ། ཡང་ན་གཞན་ཞིག་རེད་ཅེས་པའི་བརྟག་དཔྱད་

བྱེད་རྒྱུ་དེ་གྲུབ་མཐའི་དཔྱད་པ་བྱེད་སྟངས་རེད། དེ་ལྟར་བརྟག་དཔྱད་བྱེད་པའི་སྐབས་

སུ་ང་ཚོས་བལྟས་པ་བཞིན་དོན་ལའང་དེ་རང་ཡིན་པར་སྣང་བ་དེ་གྲུབ་མཐའ་ལ་བློ་ཁ་མ་

ཕྱོགས་པ་དང་། ཡིན་ནའང་རིགས་པ་ལ་བློ་ཁ་ཕྱོགས་ནས་བརྟག་དཔྱད་བྱེད་པའི་སྐབས་

སུ་ང་ཚོའི་མཐོང་ཚུལ་དེ་དང་དོན་གྱི་གནས་ཚུལ་གཉིས་པོ་མི་འདྲ་བ་ཡོང་དུས་གཞི་ནས་

རྙོག་དྲྭ་ཡོང་གི་ཡོད། གཅིག་བྱས་དུས་བུམ་པ་མེད་ཅེས་ལབ་དགོས་པ་དང་། ཡང་གཅིག་

བྱས་དུས་བུམ་པ་དེ་གང་ལའང་མ་ལྟོས་པར་ཡོད་ཅེས་ལབ་དགོས་པ་ལྟ་བུ་ང་ཚོའི་མཐོང་

ཚུལ་དང་དོན་གྱི་གནས་ཚུལ་གཉིས་མཐུན་ན་དེ་གས་འགྲིགས་པ་དང་། མི་མཐུན་ན་འཇོག་

སྟངས་ཐོག་ནས་རྣམ་གཞག་སྣ་ཚོགས་ཤིག་བྱེད་དགོས་པ་ཆགས་ཀྱི་ཡོད། དེས་ན་ཀུན་

རྫོབ་ཀྱི་བདེན་པ་དང་དོན་དམ་པའི་བདེན་པ་གཉིས་བཞག་དགོས་པར་གྱུར།

གོ་དོན་རགས་པ་ཙམ་གཙོ་བོར་བྱས་ནས་བཤད་ན། ད་ལྟ་ང་ཚོའི་ཐ་སྙད་པའི་

བློའམ་འཆར་ཅན་བསམ་བློ་གཏོང་བའི་བློ་དེ་ནི་མཐར་ཐུག་པའི་བློ་མིན། དེ་ནི་སྒྲིབ་པ་

དང་བཅས་པའི་བློ་རེད། དཔེར་ན་མིག་ཤེལ་ནག་པོ་གྱོན་ནས་ལྟ་བའི་ཤེས་པ་སྤྱིར་བཏང་

བ་དང་། མིག་ཤེལ་ནག་པོ་མེད་ནས་ལྟ་བའི་ཤེས་པ་སྤྱིར་བཏང་བ་གཉིས་མི་འདྲ་བ་རེད། 

དེས་ན་མིག་ཤེལ་ནག་པོ་གྱོན་པའི་སྐབས་སུ་གཟུགས་མི་མཐོང་ཞེས་བརྗོད་མི་ཤེས། 

སྐབས་དེར་གཟུགས་ཆ་ཚང་མཐོང་ཡང་། ནག་ཤས་ཅན་ཞིག་མཐོང་། དེས་ན་ང་ཚོས་

མཐོང་བ་དེ་དང་ཕྱི་རོལ་ཏུ་ཡོད་པའི་གཟུགས་གཉིས་གཅིག་པ་གཅིག་རྐྱང་རེད་དམ་ཞེ་

ན༑ དེ་ནི་གཅིག་པ་གཅིག་རྐྱང་མིན། མིག་ཤེལ་ནག་པོ་གྱོན་མཁན་གྱིས་དོན་ལ་ཡོད་པ་

བཞིན་མིན་པར་ཁ་དོག་འགྱུར་ནས་མཐོང་བ་རེད། ཐ་མལ་པའི་ཤེས་པས་གང་ཡུལ་དུ་

བྱེད་ནའང་སྒྲིབ་བྱེད་ཀྱི་རྐྱེན་ཞིག་ཡོད་པ་མ་གཏོགས། དེ་མེད་པར་ལྟ་ཐུབ་པའི་ཐབས་

ཤེས་མེད། དེས་ན་ང་ཚོས་མཐོང་བ་དང་ཡུལ་གྱི་གནས་ཚུལ་གཉིས་གཅིག་པ་མེད། སྐྱེ་

བ་ཐོག་མ་མེད་པ་ནས་མཉམ་དུ་ཡོང་བའི་མ་རིག་བག་ཆགས་ཀྱི་སྒྲིབ་པ་དེ་ཤེས་པའི་

མཉམ་དུ་ཡོད་པར་བརྟེན། བློས་ཇི་ལྟར་མཐོང་བ་བཞིན་དོན་ལ་མེད་པ་དེ་གཏན་འཁེལ་

བ་རེད། དངོས་པོ་ལ་སྒྲིབ་བྱེད་ཕལ་པ་ཞིག་བྱུང་ནའང་དབང་པོའ་ིཤེས་པའི་མཐོང་ཚུལ་

དེ་འགྱུར་ན། ཐོག་མེད་ནས་བསགས་པའི་མ་རིག་བག་ཆགས་ཀྱིས་ཤེས་པ་བསླད་ཡོང་

དུས་མཐོང་ཚུལ་འགྱུར་བ་བཤད་མི་དགོས་པ་རེད། དཔེར་ན་མིག་ཤེལ་གྱོན་ནས་མཐོང་

བའི་གཟུགས་དེ་ཁྱོན་ནས་མེད་ཅེས་བཤད་མི་ཐུབ། གལ་ཏེ་གཟུགས་དེ་དེ་ལྟ་བུ་མེད་

ནའང་མཐོང་རྒྱུའི་གཟུགས་ཤིག་ཡོད་པ་མ་གཏོགས། གསར་པ་ཞིག་མཐོང་བ་མིན། གང་

ལྟར་གཞི་གཅིག་ཡོད་པ་ལ་མཐོང་ཚུལ་མི་འདྲ་བ་རེད། དེ་ནི་རྗེས་སུ་སྒྲིབ་པ་དང་བྲལ་

བའི་སྐབས་སུ་གཞན་ཞིག་མཐོང་རྒྱུ་རེད། དེས་ན་བདེན་པ་མ་བཞག་ཐབས་མེད་རེད། 

སྤྱིེར་འཇིག་རྟེན་པའི་ཤེས་པ་ཕལ་པ་ལ་སྣང་བའི་དངོས་པོ་དེ་རྫུན་པ་དང། འཕགས་པའི་

མཉམ་གཞག་ཡེ་ཤེས་ལ་སྣང་བའི་དངོས་པོ་དེ་བདེན་པ་ཡིན་རུང་། འདིར་བདེན་པ་མིན་

པ་ལ་བདེན་པ་འཇོག་དགོས་པ་དེ་གང་རེད་ཅེ་ན། དེ་ནི་ཁྱོན་ནས་མེད་ཅེས་བརྗོད་མི་ཐུབ་

པ་རེད། ད་ལྟའི་ང་ཚོས་མཐོང་བའི་བུམ་པ་དེ་སངས་རྒྱས་འཕགས་པའི་རྣམ་མཁྱེན་གྱིས་

གཟིགས་ཀྱི་རེད་དམ་ཞེ་ན། དེ་ནི་གཟིགས་ཀྱི་རེད། གལ་ཏེ་དེ་མ་གཟིགས་ན་བུམ་པ་

མེད་པར་ཐལ་བ་རེད། སངས་རྒྱས་འཕགས་པའི་རྣམ་མཁྱེན་གྱིས་བུམ་པ་གཟིགས་ཚུལ་

དེ་ད་ལྟ་ང་ཚོའི་བུམ་འཛིན་རྟོག་པས་བུམ་པ་མཐོང་ཚུལ་དང་གཅིག་པ་རེད་དམ་ཞེ་ན། དེ་

ནི་རྦད་དེ་ཐ་དད་རེད། སངས་རྒྱས་འཕགས་པའི་རྣམ་མཁྱེན་གྱིས་བུམ་པ་གཟིགས་ཚུལ་

དེ་བུམ་པའི་གནས་སྟངས་ཇི་ལྟ་བ་བཞིན་དུ་གཟིགས་པ་དང་། ང་ཚོའི་བུམ་འཛིན་རྟོག་

པས་བུམ་པ་འཛིན་ཚུལ་དེ་བུམ་པའི་གནས་ཚུལ་ལ་སྒྲོ་བཏགས་པའམ་སྣོན་པ་བརྒྱབས་

ནས་མཐོང་བ་རེད། ཡིན་ནའང་བུམ་འཛིན་རྟོག་པའི་ཡུལ་དུ་གྱུར་པའི་བུམ་པ་དེ་བདེན་

པ་མ་རེད་ཅེས་བརྗོད་མི་ཐུབ། གང་ལྟར་ཀུན་རྫོབ་པའི་བློ་ཡི་ཡུལ་དུ་གྱུར་པའི་བུམ་པ་དེ་

མེད་ཅེས་བརྗོད་མི་ཐུབ། བུམ་པ་དེ་ཡོད་ཀྱང་ཕྲན་བུ་བསྲེས་ནས་ཡོད། དེར་བརྟེན་བདེན་

པའི་རྣམ་གཞག་ལ་ཐ་སྙད་པའི་བདེན་པའམ་ཀུན་རྫོབ་པའི་བདེན་པ་དང་མཐར་ཐུག་པའི་

བདེན་པའམ་དོན་དམ་པའི་བདེན་པ་ཞེས་རིམ་པ་གཉིས་བྱེད་དགོས་པར་གྱུར། 

ཀུན་རྫོབ་ཀྱི་ཀུན་ཞེས་པ་དེ་ཉེ་སྒྱུར་རེད། ལེགས་སྦྱར་སྐད་དུ་སཾ་རེད། རྫོབ་ཅེས་པ་

ནི་སྒྲིབ་པར་བྱེད་པའི་དོན་རེད། རྣམ་པ་ཐམས་ཅད་དུ་སྒྲིབ་པར་བྱེད་པའི་བློ་ཡི་ངོར་ཡོད་

པའི་བདེན་པ་ལ་ཀུན་རྫོབ་བདེན་པ་ཟེར། རྣམ་པ་ཐམས་ཅད་དུ་སྒྲིབ་པ་དང་བྲལ་བའི་ཡང་

དག་པའམ་ཇི་ལྟར་ཡོད་པ་བཞིན་སྣང་བའི་བློ་ཡི་ངོར་ཡོད་པའི་བདེན་པ་ལ་དོན་དམ་

པའི་བདེན་པ་ཟེར། དེ་ནི་གྲུབ་མཐའ་སྨྲ་བ་ནང་གསེས་ཀྱི་དབྱེ་བ་མ་ཕྱེ་བའི་སྤྱི་ཡོངས་

བདེན་པ་གཉིས་ཀྱི་རྣམ་གཞག་བྱེད་སྟངས་རེད། དཔེར་ན། བུམ་པའི་སྟེང་གི་དགག་བྱ་

བཀག་ཙམ་གྱི་ཆ་དེ་བུམ་པའི་ཆོས་ཉིད་རེད། དེ་ལྟ་བུའི་བུམ་པའི་གནས་ལུགས་མཐར་

ཐུག་པ་དེ་བློ་གང་གི་ངོར་བདེན་པ་རེད་ཅེ་ན། གཉིས་སྣང་ནུབ་པའི་འཕགས་པའི་མཉམ་

གཞག་ཡེ་ཤེས་ཀྱི་ངོར་བདེན་པ་རེད། དེར་བརྟེན་དེ་ནི་དོན་དམ་པའི་བདེན་པ་རེད། ལྟོ་

ལྡིར་ཞབས་ཞུམ་ཆུ་སྐྱོར་གྱི་དོན་བྱེད་ནུས་པའི་ཆོས་ཅན་བུམ་པ་དེ་འཕགས་པའི་མཉམ་

གཞག་ཡེ་ཤེས་ཀྱི་ངོར་བདེན་པ་མ་རེད། དེ་ནི་ཐ་སྙད་པའི་བློ་ཡི་ངོར་བདེན་པ་རེད། དེ་

ལྟ་བུའི་ཐ་སྙད་པའི་བློ་དེ་སྒྲིབ་པ་དང་བཅས་པ་རེད། བུམ་པ་ནི་ཐ་སྙད་པའི་ཀུན་རྫོབ་པའི་

ངོར་བདེན་པ་ཡིན་ཙང་། བུམ་པ་ཀུན་རྫོབ་བདེན་པ་དང་། བུམ་པའི་སྟེང་གི་ཆོས་ཉིད་དེ་

དོན་དམ་པའི་བདེན་པ་ཞེས་རགས་ཙམ་དེ་ལྟར་བཤད་ཆོག  འོན་ཀྱང་གྲུབ་མཐའ་སྨྲ་བ་

སོ་སོའ་ིའདོད་པ་ཕྱེ་བའི་སྐབས་སུ་གོང་གི་གོ་དོན་དེས་མི་ཁྱབ་པ་རེད། དེང་སང་མངོན་

པ་མཛོད་ནས་གསུངས་པའི་བྱེ་བྲག་སྨྲ་བའི་བདེན་གཉིས་ཀྱི་འཇོག་ཚུལ་འདོད་མཁན་

གྱི་ནང་པ་མེད་དམ་སྙམ། འཕགས་པ་གནས་བརྟན་སྡེ་པས་བདེན་གཉིས་ཀྱི་རྣམ་གཞག་

མི་བཤད་ཅིང་། གལ་ཏེ་བཤད་ནའང་མངོན་པ་མཛོད་ནས་གསུངས་པ་ལྟར་གྱི་བདེན་

གཉིས་ཀྱི་རྣམ་གཞག་མི་བྱེད་པ་འདྲ། 

ནང་པའི་གྲུབ་མཐའ་སྨྲ་བོ་སོ་སོའ་ིབདེན་གཉིས་ཀྱི་ཚིག་ཙམ་མཚུངས་ཀྱང་འཇོག་

ཚུལ་མི་འདྲ་བ་རེད། ཁ་ཆེ་བྱེ་བྲག་སྨྲ་བ་སོགས་བྱེ་བྲག་སྨྲ་བ་ཕལ་ཆེ་བས་དོན་དམ་བདེན་

པ་དང་རྫས་ཡོད་གཉིས་གཅིག་པ་དང་། ཀུན་རྫོབ་བདེན་པ་དང་བཏགས་ཡོད་གཉིས་

གཅིག་པ་ཡིན་པར་འདོད། འོན་ཀྱང་བྱེ་བྲག་སྨྲ་བའི་ལུགས་ཀྱིས་རྫས་ཡོད་དང་བཏགས་

ཡོད་འཇོག་ཚུལ་དང་། སེམས་ཙམ་པའི་ལུགས་ཀྱིས་རྫས་ཡོད་དང་བཏགས་ཡོད་འཇོག་

ཚུལ༑ དེ་བཞིན་གྲུབ་མཐའ་གོང་མའི་ལུགས་ཀྱིས་རྫས་ཡོད་དང་བཏགས་ཡོད་འཇོག་ཚུལ་

རྣམས་ཚིག་མཚུངས་ཀྱང་དོན་མི་འདྲ་བར་བརྟེན་འཁྲུགས་རྒྱུ་མེད། བྱེ་བྲག་སྨྲ་བ་ཕལ་ཆེ་

བས་དོན་དམ་བདེན་པ་དེ་ཅ་ལག་དེ་མེད་པ་བཟོས་པའི་སྐབས་སུ་འདི་རེད་སྙམ་པའི་བློ་

སྐྱེ་རྒྱུ་མེད་པ་དང་། ཡང་ན་ཆ་ཤས་སོ་སོ་ནས་བསལ་ན་འདི་རེད་སྙམ་པའི་བློ་སྐྱེ་རྒྱུ་མེད་

པ༑ དེ་ཡང་བཏགས་དོན་བཙལ་བའི་སེལ་སྟངས་དེ་མིན་པར་རགས་པའི་སྒོ་ནས་སེལ་

སྟངས་དེ་རེད། དཔེར་ན་ད་ལྟ་ངའི་མདུན་དུ་ལེབ་ལེབ་བཞག་པ་དེ་ལ་དེབ་ཀྱི་བློ་སྐྱེ་ཡང་། 

རྗེས་སུ་དེ་དབྲལ་ནས་ཧྲུག་ཧྲུག་བཟོས་ན་གད་སྙིགས་ལས་དེབ་མིན། དེས་ན་དེབ་དེ་ཧྲུག་

ཧྲུག་བཟོས་ཟིན་པ་ན་དེབ་ཀྱི་བློ་མི་སྐྱེ་བ་རེད། མངོན་པ་མཛོད་ལས། གང་ལ་བཅོམ་དང་

བློ་ཡིས་གཞན།། བསལ་ན་དེ་བློ་མི་འཇུག་པ།། ཞེས་བུམ་པ་བཅག་ཚར་ན་དེ་ལ་བུམ་པ་

མི་བརྗོད་པ་དང་། གལ་ཏེ་མ་བཅོམ་པ་ཡིན་ནའང་གཞན་བསལ་བའི་ཐོག་ནས་དཔེར་ན་

དམག་ལྟ་བུ་ལ་དམག་མི་རེ་རེ་ནས་དམག་ཅེས་མི་བརྗོད་པ་ལྟ་བུ་རེད། དེས་ན་བཅོམ་

པའམ་ཆ་ཤས་བསལ་བའི་ཚེ་ན་དེ་འཛིན་པའི་བློ་འཇུག་མི་ནུས་པ་དེ་ལ་ཀུན་རྫོབ་བདེན་

པ་ཟེར། དོན་དམ་གྱི་བདེན་པ་ནི་བཅོམ་ནའང་དེ་བློ་མི་འདོར་བ་དང་ཆ་ཤས་བསལ་ནའང་

དེ་བློ་མི་འདོར་བ་དེ་རེད། དཔེར་ན་བུམ་པ་ཀུན་རྫོབ་བདེན་པ་ཡིན་ནའང་། བུམ་པའི་སྟེང་

གི་ཁྱད་ཆོས་མི་རྟག་པ་དེ་དོན་དམ་བདེན་པ་ཡིན། དེ་ཡང་རྩོད་གཞི་ཅན་རེད། ཁོང་ཚོར་

རྩོད་མེད་དོན་དམ་བདེན་པར་གཞག་རྒྱུ་དེ་རྡུལ་ཕྲན་ཕྱོགས་ཀྱི་ཆ་མེད་དང་། ཤེས་པ་སྐད་

ཅིག་ཆ་མེད་སོགས་ཆ་མེད་ཁས་བླངས་པ་ཡིན། དེ་ལྟར་ཆ་མེད་ཁས་བླངས་ནས་ཕྱི་དོན་

བསྒྲུབ་ཀྱི་ཡོད། གྲུབ་མཐའ་འོག་མ་ཚོས་ཕྱི་དོན་འདོད་སྐབས་ཆ་མེད་ཅིག་ཁས་མ་བླང་ན་

མི་འགྲིགས་ཤིང་། རྡུལ་གྱི་ཆུང་བའི་མཐར་ཐུག་པ་ལ་ཕྱོགས་ཀྱི་ཆ་མེད་ཅེས་ཟེར། གང་

ལྟར་དེ་ལ་བགོ་བཤའ་བརྒྱབ་རྒྱུ་མེད་པའི་དོན་རེད། དེ་ལྟ་བུའི་རྡུལ་གྱི་ཆུང་བའི་མཐར་

ཐུག་པ་དེ་དོན་དམ་བདེན་པར་འདོད། དེ་བཞིན་སྐད་ཅིག་སྔ་ཕྱི་ཕྱེ་ནས་མཐར་དུས་ཀྱི་ཐུང་

བའི་མཐར་ཐུག་པའི་སྐད་ཅིག་མ་དེ་ལ་ཆ་ཕྱེ་རྒྱུ་མེད་ཙང་དོན་དམ་བདེན་པར་འདོད། དེ་

བཞིན་འདུས་མ་བྱས་ཀྱི་ནམ་མཁའ་ཡང་དོན་དམ་བདེན་པར་འདོད། 

མདོ་སྡེ་པས་བདེན་གཉིས་འཇོག་སྟངས་བྱེ་བྲག་སྨྲ་བ་དང་མི་འདྲ་ཞིང་། དེ་ཡང་སྒྲ་

དང་རྟོག་པས་བཏགས་པ་ལ་མི་ལྟོས་པར་རང་གི་སྡོད་ལུགས་ཀྱི་ངོས་ནས་རིགས་པའི་

དཔྱད་བཟོད་དུ་གྲུབ་པ་ལ་དོན་དམ་བདེན་པ་ཟེར། དོན་དམ་བདེན་པ་དང་། དངོས་པོ། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རང་མཚན། མི་རྟག་པ། འདུས་བྱས། བདེན་གྲུབ་རྣམས་དོན་གཅིག་དང། དེ་འདྲ་མིན་

པར་རྟོག་པས་བཏགས་ཙམ་དུ་གྲུབ་པ་ལས། རང་གི་སྡོད་ལུགས་ཀྱི་གྲུབ་པ་མེད་པ་ལ་

ཀུན་རྫོབ་བདེན་པ་ཟེར། ཀུན་རྫོབ་བདེན་པ་དང་། སྤྱི་མཚན། རྟག་པ། འདུས་མ་བྱས། 

རྫུན་པར་གྲུབ་པ་རྣམས་དོན་གཅིག་རེད། ཀུན་རྫོབ་བདེན་པ་ཞེས་པའི་བློ་ཀུན་རྫོབ་པ་དེ་

རྟོག་པ་ལ་འཇོག་ཅིང་། སྣང་ཡུལ་ལ་མ་འཁྲུལ་བའི་ཤེས་པ་ལ་དོན་དམ་བདེན་པ་ཟེར། 

རྟོག་པ་རྣམས་སྣང་ཡུལ་ལ་འཁྲུལ་བ་ཡིན་ཙང་བློ་ཀུན་རྫོབ་པ་རེད། དེས་ན་སྣང་ཡུལ་ལ་

འཁྲུལ་དང་འཁྲུལ་གྱི་ཁྱད་པར་གྱིས་བློ་ཀུན་རྫོབ་པ་དང་བློ་དོན་དམ་པར་འཇོག །སྐབས་

འདིར་དོན་དམ་པར་དོན་བྱེད་ནུས་པ་ཞེས་པའི་དོན་དམ་པ་ནི་དངོས་གནས་དྲང་གནས་

ཟེར་བའི་དོན་རེད། དོན་དངོས་པོའ་ིགནས་ཚུལ་ལ་རང་གི་འབྲས་བུ་སྐྱེ་བའི་དོན་བྱེད་ནུས་

པ་ལ་དོན་དམ་བདེན་པ་དང་། དོན་དངོས་པོའ་ིགནས་ཚུལ་ལ་རང་གི་འབྲས་བུ་སྐྱེ་བའི་

དོན་བྱེད་མི་ནུས་པ་དང་རྟོག་པས་བཞག་ཙམ་ཡིན་པ་ལ་ཀུན་རྫོབ་བདེན་པ་ཟེར། གང་

ལྟར་འདི་ལྟར་བསམ་དགོས་ཏེ། བཙལ་བའི་ཚེ་ན་རྙེད་རྒྱུ་ཡོད་པ་དང་རང་གི་འབྲས་བུ་

སྐྱེ་བའི་དོན་བྱེད་ནུས་པ་ལ་དོན་དམ་བདེན་པ་དང་། རྟོག་པ་ལ་སྣང་བ་ཙམ་མ་གཏོགས་

བཙལ་བའི་ཚེ་ན་རྙེད་རྒྱུ་མེད་པ་དང་རང་གི་འབྲས་བུ་སྐྱེ་བའི་དོན་བྱེད་མི་ནུས་པ་ལ་ཀུན་

རྫོབ་བདེན་པར་འཇོག་དགོས་ཀྱི་འདུག་བསམ་པ་རེད། དེ་ནི་འཇོག་ཚུལ་ཧ་ཅང་རགས་

པ་རེད། འདི་དག་ནི་རིགས་པའི་རྗེས་འབྲང་གི་མདོ་སྡེ་པའི་འདོད་ཚུལ་རེད། ལུང་གི་རྗེས་

འབྲང་གི་མདོ་སྡེ་པས་བྱེ་བྲག་སྨྲ་བ་དང་མཐུན་པར་བདེན་གཉིས་ཀྱི་རྣམ་གཞག་བྱེད། 

སེམས་ཙམ་པས་བདེན་གཉིས་ཀྱི་རྣམ་གཞག་ཚིག་སྐྱོན་མ་བཅད་པར་བཤད་ན། ཐ་

སྙད་ཀྱི་དོན་ལ་དཔྱོད་མཁན་གྱི་རིག་ཤེས་ཚད་མས་རྙེད་དོན་ལ་ཀུན་རྫོབ་བདེན་པ་དང། 

དོན་དམ་དཔྱོད་བྱེད་ཀྱི་རིག་ཤེས་ཚད་མས་རྙེད་དོན་ལ་དོན་དམ་བདེན་པ་ཟེར། དོན་དམ་

དཔྱོད་བྱེད་ཅེས་པ་ནི་ཆོས་ཉིད་ཀྱི་དོན་ནམ་ཡུལ་གྱི་གནས་སྟངས་ཡོངས་སུ་གྲུབ་པའི་ཆ་

ལ་རྣམ་པར་དཔྱོད་པར་བྱེད་མཁན་གྱི་རིགས་པ་ཚད་མ་དེ་ལ་དོན་དམ་དཔྱོད་བྱེད་ཀྱི་རིག་



བདེན་པ་གཉིས།

ཤེས་ཚད་མ་དང་། དེ་བཞིན་སྟོང་གཞི་གཞན་དབང་དང་ཀུན་བཏགས་ཀྱི་ཆ་ལ་དཔྱོད་

པར་བྱེད་མཁན་གྱི་རིག་ཤེས་ཚད་མ་ལ་ཐ་སྙད་དཔྱོད་བྱེད་ཀྱི་རིག་ཤེས་ཚད་མ་ཞེས་

བརྗོད་ཆོག །སྐབས་འདིར་དོན་དམ་ཞེས་པའི་དོན་དེ་འཕགས་པའི་མཉམ་གཞག་ཡེ་ཤེས་

ལ་འཇོག་ཅིང་། དོན་དམ་བདེན་པ་ནི་ཡོངས་གྲུབ་ལ་འཇོག །ཡོངས་གྲུབ་དང་། ཆོས་ཉིད། 

དོན་དམ་བདེན་པ། རང་གི་མཚན་ཉིད་ཀྱིས་གྲུབ་པ་རྣམས་གཅིག་པ་ལྟ་བུ་རེད། གང་ལྟར་

དོན་དམ་པའི་བདེན་པའི་དངོས་པོ་ཡིན་ན་བདེན་པར་གྲུབ་པ་དང་རང་གི་མཚན་ཉིད་ཀྱིས་

གྲུབ་པ་ཡིན་དགོས། ཀུན་རྫོབ་ལ་རང་གི་མཚན་ཉིད་ཀྱིས་གྲུབ་པ་དང་མ་གྲུབ་པ་གཉིས་

ཀ་འཇོག །གང་ལ་དམིགས་ནས་བསྒོམ་ན་སྒྲིབ་པ་ཟད་པར་འགྱུར་བའི་ལམ་ཞིག་ལ་

དོན་དམ་བདེན་པ་ཞེས་པའི་དོན་དམ་དེ་རེད། འདིའི་འཇོག་སྟངས་ནི་གྲུབ་མཐའ་འོག་མ་

གཉིས་ལས་ཧ་ཅང་ཕྲ་ཡང་། དབུ་མ་པའི་འཇོག་ཚུལ་ལྟར་ན་དེ་ཙམ་ཕྲ་བ་མིན།

དབུ་མ་པས་བདེན་གཉིས་ཀྱི་རྣམ་གཞག་འཇོག་སྟངས་ཀྱི་རྩ་བའི་བསམ་ཚུལ་ནི་

སེམས་ཙམ་པ་དང་མཚུངས་ཤིང་། ཆོས་ཐམས་ཅད་ཀྱི་སྟེང་དུ་བདེན་གཉིས་ཕྱེ། དོན་

དམ་དཔྱོད་བྱེད་ཀྱི་རིག་ཤེས་ཚད་མས་རང་ཉིད་ལ་དོན་དམ་དཔྱོད་བྱེད་ཀྱི་རིག་ཤེས་སུ་

སོང་བའམ་རང་མངོན་སུམ་དུ་རྟོགས་པའི་བློས་རང་ཉིད་གཉིས་སྣང་ནུབ་པའི་ཚུལ་གྱིས་

རྟོགས་པར་བྱ་བ་ལ་དོན་དམ་བདེན་པ་ཟེར། སྐབས་འདིའི་དོན་དམ་ཞེས་པ་དེ་ཆོས་ཀྱི་

གནས་ལུགས་མངོན་སུམ་དུ་མཐོང་བའི་འཕགས་པའི་མཉམ་གཞག་ཡེ་ཤེས་དོན་དམ་

དཔྱོད་བྱེད་ཀྱི་རིག་ཤེས་ཚད་མ་ཡིན་པ་དེའི་བློ་ངོར་བདེན་པ་ཡིན་ཙང་དོན་དམ་བདེན་

པ་རེད། འདིའི་ལུགས་ལ་སྤྱིར་བདེན་པ་ཁས་མི་ལེན་པ་ཡིན་ཙང་། དོན་དམ་བདེན་པ་

དང་བདེན་པ་ལའང་ཁྱད་པར་ཕྱེ་དགོས། དེ་བཞིན་ཀུན་རྫོབ་བདེན་པ་དང་བདེན་པ་ལའང་

ཁྱད་པར་ཕྱེ་དགོས། གལ་ཏེ་ཚིག་སྐྱོན་མ་བཅད་པར་ལབ་ན། ཀུན་རྫོབ་བདེན་པ་ཡིན་

ཡང་བདེན་པ་མིན་པ་དང་། དོན་དམ་བདེན་པ་ཡིན་ཡང་བདེན་པ་མིན། དེ་བཞིན་བདེན་

པ་ཡིན་ཡང་བདེན་པར་གྲུབ་པ་མིན་ཞེས་བརྗོད་དགོས། གྲུབ་མཐའ་ཚང་མའི་ནང་རྣམ་

གཞག་མཁྱེན་དགོས་པ་ནི་ཀུན་རྫོབ་བདེན་པ་དང་ཀུན་རྫོབ་ཏུ་ཡོད་པ་གཉིས་དང་། དོན་

དམ་དང་དོན་དམ་དུ་ཡོད་པ་གཉིས་ལ་དབྱེ་བ་ཕྱེ་དགོས། དེ་བཞིན་རྫུན་པ་དང་རྫུན་པར་

གྲུབ་པ་གཉིས་དང་། བདེན་པ་དང་བདེན་པར་གྲུབ་པ་གཉིས་ལའང་ཁྱད་པར་ཡོད། དཔེར་

ན་དབུ་མ་པའི་ལུགས་ལ་དོན་དམ་བདེན་པ་དེ་དོན་དམ་དུ་ཡོད་ཅེས་མི་བརྗོད་ཅིང། དོན་

དམ་དུ་གང་ཡང་མེད། དོན་དམ་དུ་ཡོད་པའི་ཆོས་གཅིག་ཀྱང་མེད་ཙང་དོན་དམ་པ་ཡིན་

རུང་དོན་དམ་དུ་མ་གྲུབ་ཅེས་བརྗོད། ཧ་ཅང་རགས་པ་བཤད་ན། མ་བརྟག་མ་དཔྱད་

པའི་བློ་ཡི་ངོར་ཇི་ལྟར་སྣང་བ་ལྟར་གྱི་དོན་དེ་ལ་ཀུན་རྫོབ་བདེན་པ་ཟེར། མ་བརྟག་མ་

དཔྱད་པའི་བློ་དེ་ལ་ཐ་སྙད་འཇོག་བྱེད་ཀྱི་ཚད་མ་ཟེར། ཐ་སྙད་པའི་ཚད་མས་བུམ་པ་

ལ་བརྟག་དོན་བཙལ་གྱི་མ་རེད། བུམ་པ་འཛིན་པའི་རྟོག་པ་དང་བུམ་པ་འཛིན་པའི་མིག་

ཤེས་ཀྱིས་བུམ་པ་བཟུང་བ་ན་དེ་ནི་བརྟག་དོན་བཙལ་ནས་རྙེད་ནས་བཟུང་བ་མིན། བུམ་

འཛིན་མིག་ཤེས་ཀྱིས་བུམ་པའི་གདགས་གཞི་མཐོང་བ་དང་། དེ་ནས་བུམ་འཛིན་རྟོག་པ་

ལ་ཐ་སྙད་སྦྱར་བ་ན་ལྟོ་ལྡིར་ཞབས་ཞུམ་ཆུ་སྐྱོར་གྱི་དོན་བྱེད་ནུས་པ་དེ་ལ་བུམ་པའོ་སྙམ་

པའི་འདོགས་བྱེད་ཀྱི་རྟོག་པ་ཚད་མས་ཕར་བཏགས་ཙམ་གྱིས་ཚིམས་པར་བྱས་ནས་

དེ་ནས་ཕར་མ་བཙལ་བ་རེད། ཤིང་རྟ་ལྟ་བུར་མཚོན་ན་དེ་ལ་རྣམ་བདུན་གྱིས་ཤིང་རྟའི་

ཡན་ལག་རེ་རེ་ནས་མ་བཙལ་བར་གདགས་གཞི་ཚོགས་ཙམ་ལ་འདོགས་བྱེད་ཀྱི་རྟོག་

པས་བཏགས་ཙམ་མཐོང་མཁན་གྱི་ཤིང་རྟ་འཛིན་པའི་མ་བརྟག་མ་དཔྱད་པའི་བློ་དེ་ཤིང་

རྟ་འཇོག་བྱེད་ཀྱི་ཐ་སྙད་པའི་ཚད་མ་དེ་རེད། དེ་ལྟ་བུའི་ཤིང་རྟ་འཇོག་བྱེད་ཀྱི་ཐ་སྙད་པའི་

ཚད་མ་དེའི་ངོར་ཤིང་རྟ་དེ་གྲུབ་པ་ཡིན་ཙང་ཀུན་རྫོབ་བདེན་པ་རེད། ཤིང་རྟའི་གནས་

ལུགས་ཇི་ལྟར་ཡོད་པ་བཙལ་ནས་མ་རྙེད་པའི་བློ་དེ་གནས་ལུགས་མཐོང་བའི་བློ་རེད། 

དེ་ལྟ་བུའི་མ་རྙེད་པའི་མེད་དགག་ཙམ་མཐོང་བའི་བློ་དེ་གང་ལ་དམིགས་ནས་བསྒོམ་ན་

སྒྲིབ་པ་ཟད་པར་འགྱུར་བའི་རྣམ་པར་དག་པའི་ལམ་དེའི་ངོར་བུམ་པ་བདེན་པར་མ་གྲུབ་

པ་དེ་བདེན་པ་ཡིན་ཙང་དེ་ལ་དོན་དམ་བདེན་པ་ཟེར། 

ཀུན་རྫོབ་བདེན་པ་ལ་ཡང་དག་པའི་ཀུན་རྫོབ་དང་ལོག་པའི་ཀུན་རྫོབ་བཅས་གཉིས་

རེད༑ ཡང་དག་པའི་ཀུན་རྫོབ་ནི་འཇིག་རྟེན་པའི་ཤེས་པ་ཚད་མའི་སྣང་ངོར་གྲུབ་པ་དེ་ལ་

ཟེར༑ ལོག་པའི་ཀུན་རྫོབ་ནི་འཇིག་རྟེན་པའི་ལོག་པའི་ཤེས་པའི་མདུན་ལ་གྲུབ་པ་ལ་ཟེར། 

དཔེར་ན་ཟླ་གཅིག་ཟླ་གཉིས་སྣང་བ་ལྟ་བུ་རེད། དབུ་མ་ཐལ་འགྱུར་བས་ཀུན་རྫོབ་ལ་

ཡང་ལོག་གི་དབྱེ་བ་མི་ཕྱེ་བར་དེ་ནི་འཇིག་རྟེན་པའི་ཤེས་ངོར་འབའ་ཞིག་ཙམ་དུ་བཞག་

པ་རེད། དབུ་མ་འཇུག་པ་ལས། འཇིག་རྟེན་ཉིད་ལས་བདེན་ཡིན་ལྷག་མ་ནི།། འཇིག་རྟེན་

ཉིད་ལས་ལོག་པར་རྣམ་པར་གཞག །ཅེས་ཀུན་རྫོབ་པའི་བློའ་ིངོར་ཡང་ལོག་གི་ཁྱད་པར་

བཞག་པ་མ་གཏོགས། སྤྱིར་ཡང་དག་ཀུན་རྫོབ་མེད་ཅེས་བརྗོད་པའང་ཡོད། 

དོན་དམ་དཔྱོད་བྱེད་ཀྱི་རིགས་ཤེས་ཚད་མའི་རྙེད་དོན་ནམ་དོན་དམ་དཔྱོད་བྱེད་ཀྱི་

རིགས་ཤེས་ཚད་མ་གང་ལ་ཚད་མར་སོང་བའི་ཡུལ་ལ་དོན་དམ་བདེན་པ་དང་། ཀུན་

རྫོབ་དཔྱོད་བྱེད་ཀྱི་རིགས་ཤེས་ཚད་མའི་རྙེད་དོན་ནམ་ཀུན་རྫོབ་དཔྱོད་བྱེད་ཀྱི་རིགས་

ཤེས་ཚད་མ་གང་ལ་ཚད་མར་སོང་བའི་ཡུལ་ལ་ཀུན་རྫོབ་བདེན་པ་ཞེས་བརྗོད། སྟབས་

བདེ་པོས་བཤད་ན། དབུ་མ་པའི་ལུགས་ལ་སྟོང་ཉིད་དེ་དོན་དམ་བདེན་པ་དང་། སྟོང་ཉིད་

ལས་གཞན་པའི་གཟུགས་ནས་རྣམ་མཁྱེན་བར་གྱི་སྟོང་གཞི་ཆོས་ཅན་གྱི་ཆོས་ཐམས་

ཅད་ཀུན་རྫོབ་བདེན་པ་རེད། གང་ལྟར་བདེན་གཉིས་ངོ་བོ་ཐ་དད་ན་གནོད་པ་བཞི་དང་། 

བདེན་གཉིས་ལྡོག་པ་ཐ་མི་དད་ན་གནོད་པ་བཞི་ལ་སོགས་པ་བཤད་ཡོད། དེས་ན་ཀུན་

རྫོབ་དང་དོན་དམ་བདེན་པ་གཉིས་ངོ་བོ་གཅིག་ལ་ལྡོག་པ་ཐ་དད་བཞག་དགོས་པར་

བརྟེན། དེ་གཉིས་ལ་ཡག་ཉེས་ཀྱི་དབྱེ་བ་མི་ཕྱེ་ཞིང་། དབུ་མ་འཇུག་པ་ལས། ཀུན་རྫོབ་

བདེན་པ་ཐབས་སུ་གྱུར་པ་དང།། དོན་དམ་བདེན་པ་ཐབས་བྱུང་གྱུར་པ་སྟེ།། ཞེས་ཐབས་

དང་ཐབས་བྱུང་གི་འབྲེལ་བ་བཞག་ཡོད། ཤེས་རབ་སྙིང་པོ་ལས། གཟུགས་སྟོང་པའོ།། 

སྟོང་པ་ཉིད་གཟུགས་སོ།། གཟུགས་ལས་སྟོང་པ་ཉིད་གཞན་མ་ཡིན།། སྟོང་པ་ཉིད་ལས་

ཀྱང་གཟུགས་གཞན་མ་ཡིན་ནོ།། ཞེས་གཟུགས་ཀྱི་སྟེང་གི་ཆོས་ཉིད་དེ་གཟུགས་ཀྱི་ངོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བོ་ཡིན་པ་དང་། གཟུགས་དེ་གཟུགས་ཀྱི་ཆོས་ཉིད་ཀྱི་ངོ་བོ་ཡིན་པ། དེ་གཉིས་ཕན་ཚུན་

ངོ་བོ་གཅིག་ཡིན་པ། ངོ་བོའ་ིཆ་ནས་ཐ་མི་དད་པ། ལྡོག་པའི་ཆ་ནས་གཅིག་དེ་དགག་བྱ་

བདེན་གྲུབ་བཀག་ཙམ་གྱི་དགག་པ་ཡིན་ཙང་དེའི་ལྡོག་ཆ་དེ་ཐ་དད་དང་། གཅིག་དེ་བུམ་

མ་ཡིན་པ་ལས་ལོག་པ་ཙམ་གྱི་ཆོས་ཤིག་ཡིན་ཙང་དེའི་ལྡོག་ཆ་ཐ་དད་རེད། དེ་ལྟར་

བདེན་གཉིས་ཀྱི་རྣམ་དབྱེ་མཛད་པའི་དགོས་པ་གཙོ་བོ་ནི་དོན་དམ་པར་ཆོས་ཐམས་ཅད་

བདེན་པར་གྲུབ་པ་རྡུལ་ཙམ་ཡང་མེད་ནའང་། ཐ་སྙད་ཀུན་རྫོབ་ཏུ་རྒྱུ་རྐྱེན་རྟེན་འབྲེལ་གྱི་

རྣམ་གཞག་ནམ་ཡང་མི་སླུ་བ་ཡིན་པ་བསྟན་པའི་ཆེད་དུ་རེད། གལ་ཏེ་བདེན་གཉིས་ཀྱི་

རྣམ་གཞག་མ་བཤད་ན། སླུ་བ་མེད་པའི་རྒྱུ་འབྲས་ཀྱི་རྣམ་གཞག་མཐོང་སྐབས་ཆོས་

ཐམས་ཅད་རང་གོ་ངོ་བོའམ་སྡོད་ལུགས་ཀྱི་ཆ་ནས་གྲུབ་པའི་བདེན་པར་ཡོད་པ་ཞིག་

མེད་ན་རྒྱུ་འབྲས་ཀྱི་རྣམ་གཞག་འཇོག་མི་ཤེས་པར་དངོས་པོའ་ིངོ་བོ་ལ་སྒྲོ་བཏགས་ནས་

རྟག་མཐའ་ལ་ལྷུང་བ་དང་། དེ་དག་འགོག་པའི་ཆེད་དུ་དངོས་པོའ་ིངོ་བོ་དེ་རང་གི་སྡོད་

ལུགས་ཀྱི་ངོས་ནས་གྲུབ་པའམ་རང་ངོས་ནས་ཚུགས་ཐུབ་ཏུ་གྲུབ་པ་མེད་པར་ཤེས་དུས་

ཐ་སྙད་དུ་རྟེན་འབྲེལ་གྱི་རྣམ་གཞག་བཞག་མ་ཤེས་པར་ཐ་སྙད་ཀྱི་གནས་ཚུལ་ལ་རྨོངས་

ནས་ཆོས་ཐམས་ཅད་གཏན་མེད་དུ་མཐོང་བའི་ཆད་མཐའ་ལ་ལྷུང་། དེས་ན་ཀུན་རྫོབ་ཏུ་

སྣང་བའི་ཆོས་དང་། དོན་དམ་དུ་སྟོང་བའི་ཆོས་རྣམས་གཅིག་ཕན་གཅིག་གྲོགས་སུ་འགྲོ་

བའི་རྣམ་གཞག་དེ་ཤེས་ན་དབུ་མའི་ལམ་དེ་ཤེས་པ་རེད། 

ལམ་གཙོ་རྣམ་གསུམ་ལས། ཇི་སྲིད་སོ་སོར་སྣང་བ་དེ་སྲིད་དུ།། ད་དུང་ཐུབ་པའི་

དགོངས་པ་རྟོགས་པ་མེད།། ཅེས་བདེན་གཉིས་རེས་འཇོག་མེད་པར་ཅིག་ཅར་དུ་རྟེན་

འབྲེལ་མི་བསླུ་བའི་ཚུལ་མ་ཤེས་པ་ཡིན་ན་སངས་རྒྱས་ཀྱི་དགོངས་པ་མཐར་ཐུག་པ་དེ་

རྟོགས་ཐུབ་མེད། དེས་ན་ཁས་ལེན་མེད་པའི་ལྟ་བ་དང་། མི་བསླུ་བའི་རྒྱུ་འབྲས་གཉིས་

གཞི་གཅིག་གི་སྟེང་དུ་འགལ་འདུ་མེད་པར་འཇོག་ཐུབ་ན་བདེན་གཉིས་ཀྱི་རྣམ་གཞག་

དེ་ཤེས་པ་རེད། འཁོར་འདས་ཀྱི་ཆོས་ཐམས་ཅད་བདེན་གཉིས་ཀྱི་རྣམ་གཞག་དེའི་སྟེང་



བདེན་པ་གཉིས།

101

ནས་འཇོག་དགོས་པ་ཡིན་ཙང་བདེན་གཉིས་ཀྱི་རྣམ་གཞག་ཤེས་རྒྱུ་དེ་གལ་ཆེན་པོ་རེད། 

ལྷག་པར་དུ་དེང་སང་ནུབ་ཕྱོགས་པའི་གྲུབ་མཐའ་སྨྲ་བ་དེ་ཚོ་དང་མཉམ་དུ་ནང་པའི་གྲུབ་

མཐའི་རྣམ་གཞག་བཤད་དགོས་དུས་བདེན་གཉིས་ཀྱི་རྣམ་གཞག་དེ་ཡག་པོ་མ་ཤེས་ན་

བགྲོ་གླེང་གི་ཆོས་ཅན་མཐུན་སྣང་བ་ཞིག་ཐོབ་ཁག་པོ་ཡོད་རེད། གང་ལྟར་ཕན་ཚུན་བགྲོ་

གླེང་གི་གཞི་རྩ་ཞིག་རྙེད་ཁག་པོ་རེད། དེས་ན་ང་ཚོས་གཞི་གཅིག་གི་སྟེང་དུ་འགལ་འདུ་

མེད་པར་འཇོག་ཐུབ་པའི་བདེན་གཉིས་ཀྱི་རྣམ་གཞག་ཤེས་ན་ཤར་ནུབ་ཀྱི་ཕྱི་རོལ་པའི་

གྲུབ་མཐའ་སྨྲ་བ་རྣམས་ཀྱི་ལྷན་དུ་དངོས་པོའ་ིགནས་ལུགས་ལ་དཔྱོད་པའི་གྲུབ་མཐའི་

རྣམ་གཞག་བཤད་སྐབས་ནང་པའི་གྲུབ་མཐའ་དེ་ཧ་ཅང་གི་གཙང་མ་དང་། ལས་སླ་པོ། 

དེང་རབས་ཀྱི་ཚན་རིག་པ་དང་མཉམ་དུ་གོ་བརྡ་སྤྲོད་བདེ་པོ་ཡོང་རྒྱུ་ཚང་མའི་རྩ་བ་ཐུག་

ས་དེ་བདེན་གཉིས་ཀྱི་རྣམ་གཞག་བྱེད་སྟངས་དེ་རེད།

ད་ལྟ་ཕན་ལ་ཕ་རོལ་ཏུ་ཕྱིན་པའི་བསྟན་པ་སྤྱིའི་རྣམ་གཞག་ཚང་མ་ཟིན་པའི་ཁུལ་

རེད༑ དེ་ལྟ་བུའི་ཕ་རོལ་ཏུ་ཕྱིན་པའི་བསྟན་པ་སྤྱིའི་རྣམ་གཞག་དེ་ཇི་ལྟར་བློ་ལ་ངེས་པར་

བྱེད་དགོས་ཤེ་ན། ང་ཚོས་སློབ་ཚན་སློབ་པའི་རིམ་པ་དང་བསྟུན་ནས་གོ་བ་ཆགས་

ཐུབ་ན་འགྲིགས་བསྡད་ཡོད། སངས་རྒྱས་ཀྱི་བསྟན་པ་གང་ནས་བྱུང་ཞེ་ན། ད་ལྟ་ནས་

བརྩིས་པའི་ལོ་ ༢༥༣༠ སོ་གྲངས་སྔོན་དུ་རྒྱ་གར་དུ་བྱོན་པའི་སྟོན་པ་ཤཱཀྱ་སེངྒེ་ཤཱཀྱའི་

རིགས་ལས་རབ་ཏུ་བྱུང་བའི་མཆོག་གི་སྤྲུལ་སྐུའི་མཛད་པ་ཅན་གྱི་སངས་རྒྱས་བཅོམ་

ལྡན་འདས་དེ་ཐུན་མོང་གདུང་བྱའི་སྣང་ངོར་ལུམྦིནཱིར་སྐུ་འཁྲུངས་ནས་དགུང་ལོ་ ༢༩ 

བར་འཇིག་རྟེན་གྱི་བདེ་བ་ལ་རོལ་བ་དང་། དེ་ནས་སྐྱེ་རྒ་ན་འཆིའི་སྡུག་བསྔལ་གཟིགས་

ཏེ་ངེས་འབྱུང་སྐྱེས་ནས་ཁྱིམ་ནས་ཁྱིམ་མེད་པར་རབ་ཏུ་བྱུང་། ཆུ་བོ་ནཻརཉྫནའི་འགྲམ་

དུ་ལོ་དྲུག་དཀའ་བ་སྤྱད། ཞིང་པའི་བུ་མོ་ལེགས་སྐྱེས་མའི་ས་ནས་ཞལ་ཟས་རགས་པ་

གསོལ་ནས་སྐུ་གཟུགས་ཀྱི་ཁམས་གསོ་བར་མཛད། མཐའ་གཉིས་སྤངས་པའི་དབུ་མའི་

ལམ་ལ་བརྟེན་ནས་རྡོ་རྗེ་གདན་གྱི་བྱང་ཆུབ་ཀྱི་ཤིང་གི་དྲུང་དུ་མངོན་པར་རྫོགས་པར་

སངས་རྒྱས་ནས་རྟེན་འབྲེལ་ལུགས་འབྱུང་ལུགས་ལྡོག་གི་རྣམ་གཞག་ཚང་མ་ཇི་ལྟ་བ་

བཞིན་དུ་ཐུགས་སུ་ཆུད། བདུན་ཕྲག་བདུན་གྱི་རྗེས་སུ་ཝཱ་རཱ་ཎ་སཱིར་འཁོར་གྱི་ཐོག་མ་

ལྔ་སྡེ་བཟང་པོ་ལ་ཆོས་ཀྱི་འཁོར་ལོ་བསྐོར་བ་ནས་བཟུང་སྟེ་ལོ་ངོ་ཞེ་གཅིག་རིང་རྒྱ་གར་

དུ་འཚོ་ཞིང་གཞེས་ནས་ཐེག་པ་ཆེ་ཆུང་གི་ཆོས་ཕུང་མང་པོ་གསུངས་པ་དེ་དག་ཚང་

མ་སྡེ་སྣོད་གསུམ་དུ་བསྡུས། དེ་ནི་ནང་པའི་བསྟན་པའི་འབྱུང་ཁུངས་སམ་ངག་གི་རང་

བཞིན་གྱི་ཁུངས་གཏུག་ས་དེ་རེད། སྡེ་སྣོད་གསུམ་པོ་ང་ཚོས་སློབ་སྦྱོང་བྱེད་རྒྱུར་བཟུང་

ནས་ནང་པ་བྱེད་འདོད་ཡོད་ན་ཐོག་མར་སྐྱབས་འགྲོ་བྱེད་དགོས། སྐྱབས་འགྲོའ་ིརྒྱུ་ལ་

འཇིགས་པ་དང་ཡིད་ཆེས་གཉིས་ཀྱི་ཐོག་ནས་སྐྱབས་ཡུལ་ངོས་བཟུང་བ་བྱུང་ན་ནང་

པའི་གྲལ་དུ་ཚུད། སྐྱབས་འགྲོ་བྱས་པའི་རྗེས་སུ་གྲོལ་བ་དོན་དུ་གཉེར་དགོས། དེའི་ཆེད་

དུ་བསླབ་པ་གསུམ་ཉམས་སུ་བླང་དགོས། འོ་ན་བསླབ་པ་གསུམ་ཉམས་སུ་བླང་དགོས་

ན་ཏིང་ངེ་འཛིན་དང་ཤེས་རབ་ཀྱི་བསླབ་པའི་བསྒོམ་བྱ་དང་། དེ་བཞིན་ཚུལ་ཁྲིམས་ཀྱི་

བསླབ་པའི་བསྲུང་བྱ་སོགས་གཞིའི་དངོས་པོ་ཇི་ལྟར་གཏན་ལ་ཕབ་དགོས་ཤེ་ན། ཀུན་

ནས་ཉོན་མོངས་ཕྱོགས་ཀྱི་བདེན་པ་གཉིས་དང་། རྣམ་བྱང་ཕྱོགས་ཀྱི་བདེན་པ་གཉིས་

བཅས་བདེན་པ་བཞིའི་རྣམ་གཞག་གི་ཐོག་ནས་གཞི་ལམ་གྱི་རྣམ་གཞག་དེ་གཏན་ལ་

ཕབ་དགོས། ཤེས་རབ་ཀྱི་བསླབ་པ་དང་ཏིང་ངེ་འཛིན་གྱི་བསླབ་པའི་བསྒོམ་བྱའི་ནང་

དུའང་བདེན་བཞི་མི་རྟག་སོགས་བཅུ་དྲུག་དེ་ཕྲ་ཞིང་ཕྲ་བ་གཏན་ལ་ཕབ་པ་ལ་བདེན་

བཞིའི་རྣམ་གཞག་དེ་ཤེས་དགོས། གལ་ཏེ་བདེན་པ་བཞི་ཤེས་ནའང་བདེན་བཞིའི་རྣམ་

གཞག་གི་ནང་ནས་དམིགས་ཀྱིས་བཀར་ནས་ཀུན་ནས་ཉོན་མོངས་ཕྱོགས་ཀྱི་བདེན་པ་

ལ་ཇི་ལྟར་ཀུན་འབྱུང་བདེན་པ་ལས་སྡུག་བསྔལ་བདེན་པ་སྐྱེ་བ་དང་། དེ་གཉིས་ཀྱིས་

འཁོར་བའི་ནང་འཁོར་ལུགས་འཁོར་སྟངས་ཀྱི་རྣམ་གཞག་གསལ་པོ་ཤེས་པར་བརྟེན། 

རྟེན་འབྲེལ་ཡན་ལག་བཅུ་གཉིས་ཀྱི་རྣམ་གཞག་དེ་ཤེས་དགོས། དེ་ནི་བདེན་པ་བཞིའི་

ཀུན་ནས་ཉོན་མོངས་ཕྱོགས་ཀྱི་སྤྲོས་བཤད་ལྟ་བུ་རེད། དེ་ནས་ཐར་པ་སྒྲུབ་པའི་ལམ་གྱི་

རིམ་པ་གཏན་ལ་ཕབ་པ་ལ་ཐེག་པ་གསུམ་རེད། ཐེག་པ་གསུམ་ལས་ཐེག་ཆེན་གྱི་ལམ་

ལ་སློབ་མཁན་ཡིན་ན་ཇི་ལྟར་སློབ་དགོས་ཤེ་ན། སྦྱིན་སོགས་ཕར་ཕྱིན་གྱི་སྤྱོད་པ་དྲུག་

ལ་བརྟེན་ནས་ཐེག་ཆེན་གྱི་ལམ་ལ་སློབ་དགོས། ཕར་ཕྱིན་དྲུག་གི་ནང་ནས་ཞི་གནས་

དང་ལྷག་མཐོང་གཉིས་ཕར་ཕྱིན་མཐའ་མ་གཉིས་རེད། ཚུལ་ཁྲིམས་ཀྱི་བསླབ་པ་དང་

ཤེས་རབ་ཀྱི་བསླབ་པའི་སྒོ་ནས་ལམ་དངོས་སུ་བྱེད་མཁན་དེ་ཞི་ལྷག་གཉིས་ཡིན་ཙང་། 

ཕར་ཕྱིན་དྲུག་བཤད་པའི་རྗེས་སུ་སྤྲོས་བཤད་ཀྱི་ཚུལ་དུ་ཞི་ལྷག་གཉིས་སླེབས་པ་རེད། 

དེ་ནས་ཞི་ལྷག་གཉིས་ཀྱིས་གཞིའི་གནས་ལུགས་ལ་ཇི་ལྟར་དཔྱོད་པ་དང་། ལྷག་མཐོང་

གིས་མཐོང་རྒྱུའི་དོན་དམ་པའི་བདེན་པ་དེ་གང་ཡིན་པ། དེ་ལྟ་བུའི་དོན་དམ་པའི་བདེན་

པ་རྟོགས་པའི་རྗེས་སུ་ཐ་སྙད་པའི་ཆོས་ཀྱི་རྣམ་གཞག་ལ་རྟེན་འབྲེལ་གྱི་རྣམ་གཞག་ཇི་

ལྟར་བྱེད་དགོས་པ། ལྷག་མཐོང་གི་བསྒོམ་བྱའི་གཙོ་བོ་ནི་སྣང་བ་རྟེན་འབྲེལ་དང་ཁས་

ལེན་བྲལ་བའི་སྟོང་པ་གཉིས་རེད། དེ་གཉིས་བྱེ་བྲག་ཏུ་བཤད་པ་ལ་བདེན་པ་གཉིས་ཀྱི་

རྣམ་གཞག་དེ་ཡོང་བ་རེད། དེ་ལྟར་བསྟན་པ་སྤྱིའི་རྣམ་གཞག་དེ་བང་བསྒྲིགས་པ་རེད། 

དེ་ལྟ་བུ་ཞིག་བསམ་བློའ་ིནང་བང་རིམ་ཐོག་ནས་གོ་བ་ཞིག་ཆགས་ན་ནང་པའི་བསྟན་པ་

ཆ་ཚང་ཤེས་ཀྱི་ཡོད་བརྗོད་ནའང་ཆོག །

དེ་ནས་ལུགས་ལྡོག་གིས་བཤད་ན། བདེན་གཉིས་ནང་དེའི་རྣམ་གཞག་བཤད་པ་

ཙམ་གྱིས་མི་ཕན་པར། དེའི་ཉམས་ལེན་ལ་ཞི་གནས་དང་ལྷག་མཐོང་བསྒོམ་དགོས། ཞི་

ལྷག་གཉིས་ཇི་ལྟ་བ་བཞིན་དུ་ཉམས་སུ་ལེན་པ་ལ་ཕར་ཕྱིན་སྔ་མ་བཞིའི་ཉམས་ལེན་སྔོན་

དུ་མ་སོང་ན་ཡང་དག་པ་མི་ཡོང་བར་བརྟེན་སྤྱོད་པ་ཕྱིན་དྲུག་གི་རྣམ་གཞག་དེ་ཤེས་

དགོས༑ སྤྱོད་པ་ཕྱིན་དྲུག་གི་རྣམ་གཞག་ཤེས་པ་ལ་ཐེག་པ་ཆེན་པོའ་ིལམ་གྱི་རིམ་པ་

ཡོངས་སུ་རྫོགས་པ་ཤེས་དགོས། ཐེག་ཆེན་གྱི་ལམ་ཡོངས་སུ་རྫོགས་པ་ཤེས་པ་ལ་ཐེག་

པ་དམན་པ་གཉིས་ཀྱི་ལམ་གྱི་རིམ་པ་མ་ཤེས་ན་ཐེག་པ་ཆེན་པོས་གདུལ་བྱ་རིགས་ཅན་

ཐམས་ཅད་ཀྱི་དོན་བྱེད་དགོས་པར་བརྟེན། ཐེག་དམན་གྱི་ལམ་དེ་རང་རྒྱུད་ལ་བསྐྱེད་པར་

བྱེད་པ་མིན་ནའང་། ཡོངས་སུ་རྫོགས་པར་བྱ་བ་དང་ཤེས་པར་བྱ་བ་ཡིན་ཙང་། ཤེས་བྱའི་

གཞི་ལ་ཐེག་པ་གསུམ་གྱི་ལམ་གྱི་རིམ་པ་ཤེས་དགོས། ཐེག་པ་གསུམ་གྱི་ལམ་གྱི་རིམ་པ་

ཤེས་པ་ལ་ཀུན་ནས་ཉོན་མོངས་ཕྱོགས་ཀྱི་འཁོར་བ་འཁོར་ཚུལ་དེ་ལམ་གྱི་རྣམ་གཞག་

གཏན་ལ་ཕབ་པ་ལ་མེད་དུ་མི་རུང་བའི་གཞི་ཡིན་ཙང་། རྟེན་འབྲེལ་བཅུ་གཉིས་ཀྱི་སྒོ་

ནས་འཁོར་བར་འཁོར་ཚུལ་དེ་ཤེས་དགོས། རྟེན་འབྲེལ་ཡན་ལག་བཅུ་གཉིས་ཀྱི་སྒོ་ནས་

འཁོར་བར་འཁོར་ཚུལ་བྱེ་བྲག་ཏུ་ཤེས་པ་ལ་སྤྱིར་ཀུན་ནས་ཉོན་མོངས་ཕྱོགས་ཀྱི་བདེན་

པ་དང་རྣམ་བྱང་ཕྱོགས་ཀྱི་བདེན་པ་གཉིས་རྒྱུ་འབྲས་འགྲོ་སྟངས་ཀྱི་བདེན་པ་བཞིའི་རྣམ་

གཞག་དེ་ཤེས་དགོས། བདེན་པ་བཞིའི་རྣམ་གཞག་དེ་ཤེས་པ་ལ་བདེན་པ་བཞི་པོ་ཉམས་

སུ་ལེན་པའི་བསླབ་པ་གསུམ་གྱི་གོ་རིམ་ཤེས་པ་ཙམ་དུ་མ་ཟད། ཚུལ་ཁྲིམས་ཀྱི་རྣམ་

གཞག་ཕྲ་ཞིང་ཕྲ་བ་ཤེས་ནས་ཀུན་ནས་ཉོན་མོངས་དང་རྣམ་བྱང་ཕྱོགས་ཀྱི་འཇུག་ལྡོག་

གི་རིམ་པ་དེ་ཤེས་པར་བྱ་དགོས། དེ་ལྟ་བུའི་བསླབ་པ་གསུམ་ལ་ཉམས་ལེན་དང་སློབ་

གཉེར་གྱི་སྔོན་དུ་སྐྱབས་སུ་འགྲོ་བའི་ཚུལ་དེ་མ་ཤེས་ན་ནང་པའི་གྲས་སུ་མི་ཚུད་པ་ཡིན་

ཙང་༑ སྐྱབས་འགྲོའ་ིརྣམ་གཞག་དེ་ཤེས་དགོས། དེ་འདྲའི་རྣམ་གཞག་ཐམས་ཅད་སྟོན་

པའི་གཞུང་ནི་སྡེ་སྣོད་གསུམ་ཡིན་པར་བརྟེན། སྡེ་སྣོད་གསུམ་གྱི་རྣམ་གཞག་ཤེས་པ་ལ་

དེ་ལྟར་ཐུག་པ་རེད། ད་རེས་ང་ཚོ་ཉིན་བཅུའི་རིང་བསྟན་པ་སྤྱིའི་རྣམ་གཞག་བཤད་པ་དེ་

ལུགས་འབྱུང་ལུགས་ལྡོག་གི་ཚུལ་དུ་རྡོག་རྡོག་ལྟ་བུ་བཟོས་ན་དེ་ལྟར་རེད། 

དེ་བཞིན་རྒྱ་གར་གྱི་ཆོས་ཀྱི་བྱུང་བ་ལ་མཚོན་ན། ཐོག་མ་སྟོན་པ་ནས་བྱུང་བ་ཡིན་

ཙང་སྟོན་པའི་རྣམ་ཐར་ཤེས་དགོས་པ་དེ་བརྗོད་མེད་རེད། སྟོན་པ་མྱ་ངན་ལས་འདས་

ནས་གཏད་རབས་བདུན་གྱི་བར་དུ་རྒྱ་གར་གྱི་དགེ་འདུན་རྣམས་ཕྱོགས་གཅིག་ཏུ་བསྡུས་

ནས་རྡོག་རྡོག་ལྟ་བུ་བཞུགས་ཡོད། དེར་བརྟེན་བསྟན་པ་གཅིག་ནས་གཅིག་ལ་གཏད་དེ་

གཏད་རབས་བདུན་བར་བསྟན་པ་རྨ་མེད་པར་བྱུང་། གཏད་རབས་བདུན་པོ་དེའི་རིང་ལ་

སངས་རྒྱས་ཀྱི་བཀའ་བསྡུ་བ་དེ་རིམ་པ་གཉིས་སམ་གསུམ་བྱུང་། དེ་ནས་གཏད་རབས་

རྫོགས་པ་དང་བཀའ་བསྡུ་བའི་རིམ་པ་རྣམས་ཟིན་པ་ན་ཉན་ཐོས་ཀྱི་སྡེ་པ་བཅོ་བརྒྱད་ལ་

ཕྱེ་ནས་སྡེ་པ་མི་འདྲ་བ་མང་པོ་བྱུང་། སྡེ་པ་བཅོ་བརྒྱད་ཀྱི་རྩོད་པ་ཆོས་ཕྱོགས་སུ་ཞི་བའི་

རྗེས་སུ་མི་རིང་བར་མགོན་པོ་ཀླུ་སྒྲུབ་བྱོན་ནས་ཐེག་ཆེན་གྱི་བསྟན་པ་དར་བར་མཛད། 

དེ་ནས་ཐེག་པ་ཆེན་པོའ་ིགཞུང་གི་རྣམ་གཞག་རྒྱས་པར་བྱེད་མཁན་གཙོ་ཆེ་བ་རྒྱན་དྲུག་

དང་མཆོག་གཉིས་ཕེབས་ཤིང་། དེ་ཡང་མགོན་པོ་ཀླུ་སྒྲུབ་ཀྱིས་རིགས་ཚོགས་དྲུག་ལ་

བརྟེན་ནས་དབུ་མའི་ཤིང་རྟའི་སྲོལ་ཕྱེ་བ་དང་། དེ་ལ་འཕགས་པ་ལྷས་སྲོལ་འཛིན་ནས་

ཡང་དག་པར་རྒྱས་པར་ཕྱེ། འཕགས་པ་ཐོགས་མེད་ཀྱིས་ས་སྡེ་ལྔ་ལ་བརྟེན་ནས་རྣམ་

པར་རིག་པ་ཙམ་གྱི་ཤིང་རྟའི་སྲོལ་ཕྱེ་བ་དང་། དེ་ལ་སློབ་དཔོན་དབྱིག་གཉེན་གྱིས་སྲོལ་

འཛིན་ནས་ཡང་དག་པར་རྒྱས་པར་ཕྱེ། ཐེག་པ་ཆེན་པོའ་ིལམ་འབྲས་བུ་དང་བཅས་པ་ལ་

ཉམས་ལེན་བྱེད་པ་ལ་ཚད་མའི་རིག་པ་དེ་ཡང་དག་པ་མེད་ན་མི་འགྲིགས། ལྷག་པར་

དུ་ཕྱི་རོལ་པ་དང་མཉམ་དུ་བསྟན་པའི་སྒྲོ་འདོགས་བཅད་དེ་བསྟན་པ་སྲུང་བའི་ཆེད་དུ་

ཚད་མ་རིག་པ་མེད་ན་མི་འགྲིགས་པ་ཡིན་ཙང་། སློབ་དཔོན་ཕྱོགས་གླང་གིས་ཚད་མ་

རིག་པའི་སྲོལ་ཕྱེ་བ་དང་། དེ་ལ་སློབ་དཔོན་ཆོས་གྲགས་ཀྱིས་རྒྱས་པར་གསལ་བར་

མཛད༑ ཤེར་ཕྱིན་གྱི་མདོ་སྡེ་རིན་པོ་ཆེའི་དགོངས་པ་དངོས་བསྟན་སྟོང་ཉིད་ཀྱི་རིམ་པ་

དང་༑ སྦས་དོན་མངོན་རྟོགས་ཀྱི་རིམ་པ་གཉིས་གསལ་བར་བྱེད་པ་ལ་མགོན་པོ་ཀླུ་སྒྲུབ་

དང་འཕགས་པ་ཐོགས་མེད་གཉིས་དང་། ཤེར་ཕྱིན་གྱི་མདོ་སྡེ་རིན་པོ་ཆེའི་དགོངས་པ་

ཇི་ལྟ་བ་བཞིན་དུ་རྟོགས་པའི་ཐབས་ལ་ཚད་མ་རིག་པའི་རྣམ་གཞག་དགོས་པར་བརྟེན། 

དེ་གསལ་བར་བྱེད་པ་ལ་སློབ་དཔོན་ཕྱོགས་གླང་དང་ཆོས་གྲགས་གཉིས་བཅས་དེ་དག་

རྒྱན་དྲུག་དང་། དེ་ནས་ཡུམ་གྱི་མདོའ་ིདངོས་བསྟན་སྟོང་ཉིད་ཀྱི་རིམ་པ་དང་། སྦས་དོན་

མངོན་རྟོགས་ཀྱི་རིམ་པ། དེ་བཞིན་ཚད་མ་རིག་པ་བཅས་དོན་དུ་བསླབ་པ་གསུམ་ཉམས་

སུ་ལེན་པའི་རིམ་པ་ལ་ཕན་པ་ཞིག་དགོས་ཤིང་། བསླབ་པ་གསུམ་གྱི་ནང་ནས་དང་པོ་

ཚུལ་ཁྲིམས་ཀྱི་བསླབ་པ་རྒྱས་པར་སྟོན་པར་མཛད་མཁན་ནི་འདུལ་བའི་སྡེ་སྣོད་རེད། 

འདུལ་བའི་སྡེ་སྣོད་གཞུང་རྒྱ་ཆུང་ངུ་ཞིག་གི་ནང་གསལ་བར་མཛད་མཁན་ནི་སློབ་དཔོན་

ཡོན་ཏན་འོད་དང་། དེའི་གཞུང་རྣམས་གསལ་བར་མཛད་མཁན་ནི་ཤཱཀྱ་འོད་བཅས་

མཆོག་གཉིས་ཡིན། དེ་ལྟ་བུ་རྒྱན་དྲུག་དང་མཆོག་གཉིས་ཀྱི་རྣམ་ཐར་མདོར་བསྡུས་ཤིག་

ཤེས་ན་བསམས་པ་རེད། རྒྱན་དྲུག་མཆོག་གཉིས་ཀྱིས་སྲོལ་ཕྱེ་བའི་གྲུབ་མཐའ་ལ་དབུ་

མ་པ་དང་སེམས་ཙམ་པ་གཉིས་ཡིན་ཙང་དེའི་སྐོར་བཤད་པ་རེད། བྱེ་བྲག་སྨྲ་བ་དང་

མདོ་སྡེ་པ་ནི་སྡེ་པ་བཅོ་བརྒྱད་ནང་སོང་ཟིན་པ་ལ་ཆ་བཞག་ནས་ཟུར་དུ་མ་བཤད་པ་

རེད༑ དེ་ལྟར་རྒྱ་གར་ཆོས་འབྱུང་གི་ལོ་རྒྱུས་བཤད་སྟངས་རེད། 

བོད་དུ་བྱུང་བའི་ལོ་རྒྱུས་དེ་ཆོས་དང་སྲིད་གཉིས་སུ་དབྱེ་བ་ཕྱེ་བ་རེད། བོད་དུ་ཆབ་

སྲིད་ཀྱི་བྱུང་བ་ནི་གླང་དར་ཡན་ཆད་རྒྱལ་ཁབ་ཧྲིལ་པོ་གནས་པའི་སྐབས་དང་། དེ་ནས་

རྒྱལ་ཁབ་དུམ་བུར་གྱུར་པའི་སྐབས། རྒྱལ་དབང་སྐུ་ཕྲེང་ལྔ་པ་ནས་རྒྱལ་ཁབ་གཅིག་

ཆགས་པའི་སྐབས། ཕྱི་ལོ་ ༡༩༥༩ ལོར་བཙན་བྱོལ་དུ་གྱར་བའི་སྐབས། ད་ལྟའི་བོད་

ཀྱི་སྲིད་ཀྱི་གནས་སྟངས་སྐོར། ཤེས་ཡོན་དང་འབྲེལ་བའི་བོད་ཀྱི་སློབ་གྲྭ་ཁག་གི་གནས་

སྟངས་བཅས་ཀྱི་ནང་སྔོན་གྱི་ལོ་རྒྱུས་དང་ད་ལྟའི་གནས་སྟངས་ཆ་ཚང་བ་ཞིག་བྱུང་ན་

སྙམ་ནས་བང་དེ་ལྟར་བསྒྲིགས་པ་རེད། 

བོད་དུ་ཆོས་དར་སྟངས་སྐོར་བསྟན་པ་སྔ་དར་དང་ཕྱི་དར་གཉིས་སུ་ཕྱེ་ནས་བོད་

མཐའ་དབུས་ཀུན་ཏུ་དར་ཚུལ་དང་། དེ་དག་ཆོས་བརྒྱུད་བཞིའི་ནང་འདུས་ནས་ཡོད་ཚུལ་

ཀྱི་ཐོག་ནས་ཆོས་བརྒྱུད་བཞིའི་རྣམ་གཞག་བཅས་བོད་ཀྱི་ཆོས་ཀྱི་སྔོན་གྱི་བྱུང་བ་དང་ད་

ལྟའི་བསྟན་པའི་གཞི་ལམ་འབྲས་གསུམ་གྱི་རྣམ་གཞག་ཆ་ཚང་བཤད་པ་རེད། དེ་ལྟར་ད་

ལྟ་ཕན་ལ་ཉིན་བཅུའི་རིང་གི་བྱ་བ་རྣམས་རེད།

དྲི་བ་དྲིས་ལན།

དྲི་བ། ཀྲཥྀྞམཱུརྟིས་དོན་དམ་བདེན་པ་མ་གཏོགས་མི་འདོད་པ་དེ་ལ་འགྲེལ་བཤད་ཇི་ལྟར་

བྱེད་ཀྱི་ཡོད་དམ།

ལན། བདེན་པ་ཞེས་པ་དེ་དོན་དམ་པའི་དངོས་པོའ་ིགནས་ལུགས་ལ་བརྗོད་པ་ཡིན་

ཙང་༑ གཞན་དག་ཚང་མ་ལ་བདེན་པ་ཞེས་བརྗོད་མི་དགོས་པར་རྫུན་པ་ཞེས་བརྗོད་

དགོས༑ ཀུན་རྫོབ་བདེན་པ་ལ་བདེན་པ་ཞེས་བརྗོད་དགོས་པ་མི་འདུག །དོན་དམ་བདེན་

པ་ལ་ལྟོས་ཏེ་གཞིའི་དངོས་པོ་ཐམས་ཅད་རྫུན་པ་ཡིན་ཙང་། དེ་ལ་རྫུན་པ་ཞེས་བརྗོད་ན་

འགྲིགས། བདེན་པ་གཅིག་མ་གཏོགས། དེ་ལ་མཐོ་དམན་གཉིས་བཟོ་མི་དགོས། ཞེས་

གསུངས།། །།

(༡༩༩༠ ཕྱི་ཟླ་ ༢ ཚེས་ ༡༣ ཉིན་སློབ་དཔོན་ཟམ་གདོང་རིན་པོ་ཆེ་མཆོག་གིས་ཝཱ་ཎ་དབུས་བོད་

ཀྱི་གཙུག་ལག་སློབ་གཉེར་ཁང་གི་སློབ་ཕྲུག་བདེ་དོན་ལྷན་ཚོགས་ཀྱི་གོ་སྒྲིག་འོག་རྒྱལ་པོའ་ིཁབ་ཀྱི་

གཞོན་ནུ་དོན་གྲུབ་མགྲོན་ཁང་དུ་སློབ་གཉེར་བ་རྒན་པ་རྣམས་ཀྱི་དགུན་ཆོས་སུ་བསྟན་པ་སྤྱིའི་རྣམ་

གཞག་ཁོངས་གསུངས་པ་ཞིག་ཡིན།)



༈ གང་བློ་མའི་བཀའ་ཁྲིད།

༄༅།། བོད་དུ་ཡོངས་གྲགས་གང་བློ་མ་ཞེས་པ་ལ་བཤད་པ་བྱེད་དགོས་ཞེས་གསུངས་

པ་རེད། བསྟོད་པ་གང་བློ་མ་ནི་འཇམ་དབྱངས་སྐུ་མདོག་ཕྱག་མཚན་མང་པོ་ཡོད་པའི་

ནང་ནས་བོད་དུ་ཡོངས་གྲགས་སུ་འཇམ་དབྱངས་ཨ་ར་པ་ཙ་ནའི་བསྟོད་པ་དེ་རེད། དེ་

ནི་བོད་པའི་སྤྱི་ཚོགས་ནང་ཧ་ཅང་ཁྱབ་ཆེན་པོ་དང་དར་པོ་རེད། དཔེ་ཆ་དང་པོ་སློབ་དུས་

ནས་འདི་བསླབ་རྒྱུ་ཞིག་རེད། ཡི་གེ་ཀློག་མི་ཤེས་མཁན་ལ་གང་བློ་མ་འདི་ཁ་བསླབ་

བྱས་ནས་ངག་ཐོག་ནས་འདོན་རྒྱུ་ཡོད་རེད། ཁམས་ཀྱི་དགོན་ཁག་ནང་གྲྭ་པ་གསར་པ་

ཚོས་ཐོག་མར་དཔེ་ཆ་སྦྱང་མགོ་བཙུག་ས་ནི་གང་བློ་མ་ནས་རེད། ལྷག་པར་དུ་དགོང་དྲོ་

དཔེ་ཆ་སྐྱོར་བའི་སྐབས་སུ་གང་བློ་མ་དང་དེའི་མཇུག་ཏུ། གཞོན་ནུའི་ཆ་ལུགས་འཆང་

བ་པོ།། ཤེས་རབ་སྒྲོན་མེས་རབ་ཏུ་གསལ།། འཇིག་རྟེན་གསུམ་ན་མུན་སེལ་བ།། འཇམ་

དཔལ་དབྱངས་ལ་ཕྱག་འཚལ་ལོ།། ཞེས་པ་དེ་གདངས་རིང་པོ་བཏང་ནས་སྐད་ཤ གས་

ཆེན་པོས་རྒྱང་འབོད་ལྟ་བུར་འདོན་སྲོལ་ཡོད། 

འཇམ་དཔལ་དབྱངས་ནི་གཙོ་བོ་ཤེས་རབ་ཀྱི་ལྷ་ཡིན་ཞིང། གཞུང་ཆེན་པོ་ལ་ཐོས་

བསམ་སློབ་གཉེར་གནང་བ་ལ་ཤེས་རབ་ཡག་པོ་མེད་ན་མི་ཡོང་བ་དང་། ཤེས་རབ་

བསྐྱེད་པའི་ལྷ་མང་པོ་ཡོད་པའི་ནང་ནས་འཇམ་དཔལ་དབྱངས་ཁྱད་པར་དུ་འཕགས་པར་

བརྩིས་ནས་ཚང་མས་བསྟེན་པ་རེད། རྗེ་བདག་ཉིད་ཆེན་པོས། སྐལ་ལྡན་ཐར་ལམ་སྒྲུབ་

ལ་གཙོ་བོའ་ིགེགས།། སེམས་འཇོམས་རྨོངས་པ་ལུས་འཇོམས་གཤིན་རྗེ་སྟེ།། རྨོངས་

འཇོམས་ཤེས་རབ་སྩོལ་ལ་འཇམ་དབྱངས་མཆོག །འཆི་བདག་འཇོམས་པའི་ཕུལ་བྱུང་

འཇིགས་བྱེད་དོ།། ཞེས་གསུངས་པ་བཞིན་སྐལ་བ་དང་ལྡན་པའི་གང་ཟག་གིས་ཐར་པའི་

ལམ་སྒྲུབ་པ་ལ་གེགས་ཀྱི་གཙོ་བོ་གཉིས་ཡིན་ཞིང་། སེམས་ལས་སུ་རུང་བའི་བར་ཆད་

ནི་ཤེས་རབ་ཀྱི་འགལ་ཟླ་རྨོངས་པ་དེ་ཡིན་པ་དང་། གལ་ཏེ་རྨོངས་པ་དེ་མ་འཇོམས་ན་

གཞུང་ལུགས་ལ་ཐོས་བསམ་བྱེད་མི་ཐུབ། དེས་ན་ཏིང་འཛིན་བསྒོམ་རྒྱུ་མེད། ཏིང་འཛིན་

བསྒོམ་མ་ཐུབ་ན་ཤེས་རབ་སྐྱེ་རྒྱུ་མེད། ཤེས་རབ་མི་སྐྱེ་ན་ཐར་པ་འཐོབ་རྒྱུའང་མེད། 

དེར་བརྟེན་ཐར་པའི་གོ་འཕང་བསྒྲུབ་པ་ལ་གལ་ཆེ་ཤོས་གཅིག་ནི་སེམས་ཀྱི་རྨོངས་པ་

བསལ་རྒྱུ་དེ་རེད། དེ་བཞིན་དལ་འབྱོར་གྱི་མི་ལུས་ཡུན་རིང་གནས་མ་ཐུབ་ན་ཆོས་སྒྲུབ་

པའི་མཐུན་རྐྱེན་གཞན་ཞིག་མི་ཚང་བར་བརྟེན། ཚེ་རིང་པོ་ཡོང་བ་ལ་ཚེའི་ལྷ་གཤིན་རྗེ་

གཤེད་འཇིགས་བྱེད་སོགས་ཉམས་ལེན་བྱེད་ན་ཐར་པ་བདེ་བླག་ཏུ་ཐོབ། དེས་ན་ཐར་

པ་དོན་གཉེར་ཅན་གྱི་གང་ཟག་ཅིག་ཡིན་ན་ཤེས་རབ་བསྒྲུབ་རྒྱུ་དེ་ཧ་ཅང་གལ་ཆེན་པོ་

རེད༑ དེང་སང་སྤྱི་ཚོགས་ནང་ཐར་པ་དོན་གཉེར་བྱེད་མཁན་ཉིན་མོའ་ིསྐར་མ་རེད། དེ་

དག་གིས་དོན་དུ་གཉེར་བྱ་ནི་ཚེ་འདིའི་བདེ་སྐྱིད་རེད། ལར་ནས་ཐར་པ་དོན་དུ་མི་གཉེར་

བ་རྣམས་ལའང་ཤེས་རབ་དགོས་ཀྱི་ཡོད། ཚེ་འདིའི་འཇིག་རྟེན་གྱི་བྱ་བ་ལྟོ་གོས་བཙལ་

བ་ལའང་ཤེས་རབ་ཡག་པོ་མེད་ན་མི་ཡོང་ཞིང་། དཔེར་ན་རྒྱུགས་སྤྲོད་ལྟ་བུ་ལ་ཤེས་

རབ་ཡག་པོ་མེད་ན་མི་འཁྱོལ་ན་ངག་ལས་ཀ་ཡག་པོ་ཞིག་ཀྱང་མི་རག་པ་རེད། དེས་

ན་ཚེ་འདིའི་བདེ་སྐྱིད་སྒྲུབ་པ་ལའང་ཤེས་རབ་གལ་ཆེན་པོ་ཡིན་པར་བརྟེན། ཤེས་རབ་

ལ་དོན་གཉེར་ཡོད་པ་རྣམས་ཤེས་རབ་ཀྱི་ལྷ་ཞིག་བསྟེན་དགོས། ཤེས་རབ་ཀྱི་ལྷ་མང་

པོ་ཡོད་པའི་ནང་ནས་འཇམ་དབྱངས་ཨ་ར་པ་ཙ་ནའི་བསྟོད་པ་འདི་གྲགས་ཆེན་པོ་དང་

ཤློཀ་གཉིས་ཙམ་རེད། ངའི་ཕ་ཡུལ་དུའང་ཡིག་གཟུགས་ཚུགས་རིང་ནས་ཚུགས་ཐུང་

ལ་ཕབ་སྐབས་དང་། དེ་བཞིན་ཚུགས་ཐུང་ནས་ཚུགས་མ་ཁྱུག་ལ་ཕབ་སྐབས་ཐོག་མའི་

འབྲི་གཞི་གང་བློ་མ་རེད། དེ་ནི་ཡིག་གཟུགས་སྦྱོང་བ་དང་ཆབས་ཅིག་ཏུ་འཇམ་དབྱངས་

ཀྱི་བསྟོད་པ་བྲིས་པ་དང་འདོན་པའི་ཕན་ཡོན་ཐོབ་པ་རེད། དེ་ནི་བྱིན་རླབས་མྱུར་བ་དང་



སྒྲུབ་ཐབས་མྱུར་བ་ཡོད་ཅེས་གསུངས་པ་རེད། 

བསྟན་འགྱུར་ནང་གང་བློ་མའི་བསྟོད་པའི་མཚན་ལ་དཔལ་ཡེ་ཤེས་ཡོན་ཏན་བཟང་

པོ་ཞེས་བྱ་བའི་བསྟོད་པ་ཞེས་གསལ་ཅིང་། གང་བློ་མ་ཞེས་པ་ནི་བསྟོད་པའི་མགོར་གང་

གི་བློ་གྲོས་ཞེས་ཡོད་པར་བརྟེན་བོད་པས་བཏགས་པ་ཞིག་རེད། འདིའི་རྩོམ་པ་པོ་སུ་

ཡིན་ངེས་པ་མེད་རུང་། བསྟན་འགྱུར་ཁྲོད་ཀྱི་མཇུག་བྱང་དུ་སློབ་དཔོན་རྡོ་རྗེ་མཚོན་ཆ་

ཡིན་པར་གྲགས་ཞེས་གསལ་འདུག་ཀྱང་། དེ་ནི་རྒྱ་གར་གྱི་མཁས་པའི་ནང་ཡོངས་སུ་

གྲགས་པའི་མཚན་ཞིག་མིན། ཡོངས་གྲགས་སུ་པཎྜིཏ་མང་པོ་ཞིག་གིས་འཇམ་དབྱངས་

ཀྱི་བསྟོད་པ་བརྩམས་ཀྱང་མཐར་བསྡུར་སྐབས་ཚང་མ་གཅིག་གྱུར་བྱུང་བར་བརྟེན་བྱིན་

རླབས་ཀྱི་ཚན་ཁ་ཆེ་བར་བརྩི་ཚུལ་ཞིག་ཀྱང་ཡོད་འདུག །འདིར་དྭང་བླངས་སྤྱི་ཚོགས་

ཞབས་ཞུ་ཚོགས་པས་བཀྲམས་པ་དེའི་ནང་ནཱལནྡཱའི་མཁན་པོ་སྒྲ་གཅན་འཛིན་བཟང་པོས་

དབྱར་གནས་སྐབས་པཎ་གྲུབ་རྣམས་ལ་རྩོམ་པར་བསྐུལ་ཏེ་བརྩམས་པའི་བསྟོད་ཚིག་

རྣམས་མགྲིན་དབྱངས་གཅིག་གི་བདག་ཉིད་དུ་གྲུབ་པའི་བྱིན་རླབས་ཀྱི་ཚན་ཁ་ཤིན་ཏུ་ཆེ་

བ་ཞེས་གསལ་འདུག །རིན་འབྱུང་བརྒྱ་རྩའི་ནང་ཨ་ར་པ་ཙ་ནའི་རྗེས་གནང་ཞིག་ཡོད། 

དེ་ནི་བོད་དུ་ང་ཆུང་ཆུང་སྐབས་སུ་༸སྐྱབས་རྗེ་ཁྲི་བྱང་རྡོ་རྗེ་འཆང་གིས་རིན་འབྱུང་བརྒྱ་

རྩའི་རྗེས་གནང་སྩལ་བ་དང་། དེའི་ནང་གི་ཨ་ར་པ་ཙ་ནའི་གང་བློ་མའི་བསྟོད་པའི་བཤད་

ལུང་སྐབས་རྒྱ་གར་གྱི་རྒྱལ་པོ་ཞིག་གིས་པཎྜིཏ་ལྔ་བརྒྱ་ལ་འཇམ་དབྱངས་ཀྱི་བསྟོད་པ་

རེ་བརྩམས་ཏེ་སང་ཉིན་བསྣམ་དགོས་པ་དང་། ལེགས་ཤོས་ལ་བྱ་དགའ་གཟེངས་བསྟོད་

བྱ་རྒྱུ་ཡིན་ཞེས་བཀའ་གནང་བར་བརྟེན། པཎྜིཏ་ལྔ་བརྒྱ་པོས་རང་ཤག་ཏུ་རྗེ་བཙུན་འཇམ་

དབྱངས་ལ་རྩེ་གཅིག་ཏུ་གསོལ་བ་བཏབ་ནས་བསྟོད་པ་བརྩམས་ཤིང། སང་ཉིན་ཚང་

མས་རྒྱལ་པོ་ལ་འབུལ་སྐབས་པཎྜིཏ་ལྔ་བརྒྱ་པོས་བརྩམས་པ་རྣམས་གཅིག་གྱུར་བྱུང་

ཚུལ་ཡོད་ཅེས་གསུངས་སོང་། དེ་ནི་རིན་འབྱུང་གི་རྗེས་གནང་གི་དབང་ཆོག་གི་ཕྱག་

དཔེ་ཏཱ་ར་ནཱ་ཐས་བརྩམས་པའི་པོ་ཏི་ཆེན་པོ་གཉིས་ཡོད། གཅིག་བྱས་ན་དབང་ཆོག་དེའི་

ནང་ཏཱ་ར་ནཱ་ཐས་བྲིས་ཡོད་དམ། ཡང་ན་༸སྐྱབས་རྗེ་རྡོ་རྗེ་འཆང་གིས་ཐད་ཀར་གསུངས་

པ་ཡིན་ཤེས་མ་སོང་། ངས་དབང་ཆོག་དེ་ཀློག་མྱོང་མེད། གང་ལྟར་མཁན་པོ་སྒྲ་གཅན་

འཛིན་བཟང་པོའ་ིསྐབས་བྱུང་ཡོད་ནའང་རེད། རྒྱལ་པོ་ཞིག་གི་སྐབས་སུ་བྱུང་ཡོད་ནའང་

རེད༑ པཎྜིཏ་མང་པོ་ཞིག་གིས་ལོགས་སུ་བརྩམས་པ་རྗེས་སུ་བསྡུས་པ་ན་གཅིག་གྱུར་

བྱུང་བའི་བསྟོད་པ་ཞིག་ཡིན་པར་བརྟེན། འཇམ་དཔལ་དབྱངས་རང་ཉིད་ཀྱིས་བྱིན་གྱིས་

བརླབས་ནས་གྲུབ་པ་ཞིག་ཡིན་པ་བཤད་མ་དགོས་པ་རེད། དེ་ལྟར་འཇམ་དཔལ་དབྱངས་

རང་གིས་རྒྱུད་བསྐུལ་ནས་བྱུང་བའི་ཚིག་ཡིན་ཙང་བྱིན་རླབས་ཅན་དུ་གྱུར། 

བསྟན་འགྱུར་དུ་གང་བློ་མའི་མཚན་ལ། དཔལ་ཡེ་ཤེས་ཡོན་ཏན་བཟང་པོ་ཞེས་

བྱ་བའི་བསྟོད་པ་ཞེས་གསལ་ཅིང། དཔལ་ཡེ་ཤེས་ཡོན་ཏན་བཟང་པོ་ནི་འཇམ་དཔལ་

དབྱངས་ཀྱི་མཚན་གྱི་རྣམ་གྲངས་ཤིག་ལ་གོ་ཆོག །

ལོ་ཙཱ་བའི་འགྱུར་ཕྱག་གམ་མཆོད་བརྗོད་དུ། བཅོམ་ལྡན་འདས་འཇམ་དཔལ་དབྱངས་

ལ་ཕྱག་འཚལ་ལོ།། ཞེས་ཡོད་འདུག །ཡིན་ནའང་བོད་དུ་ཡོངས་གྲགས་སུ་བླ་མ་དང་

མགོན་པོ་རྗེ་བཙུན་འཇམ་དབྱངས་ལ་ཕྱག་འཚལ་ལོ་ཞེས་པ་དེ་ཐོག་མར་བརྗོད་ཀྱི་རེད། 

འདིར་བཀྲམས་པའི་ཕྱག་དཔེའི་ནང་བླ་མ་དང་མགོན་པོ་འཇམ་དཔལ་དབྱངས་ལ་ཕྱག་

འཚལ་ལོ་ཞེས་གསལ་བ་ལས། རྗེ་བཙུན་ཞེས་པ་དེ་མི་འདུག །ཡིན་ནའང་དེ་ནི་བསྟོད་པའི་

ཡན་ལག་མིན་པར་རྗེས་སུ་བསྣན་པའི་འགྱུར་ཕྱག་ལྟ་བུ་ཞིག་རེད། ལར་ནས་བསྟོད་པ་ལ་

མཆོད་བརྗོད་དགོས་ངེས་ཀྱང་མིན། གང་ལྟར་དེ་གསུམ་ལས་གང་བརྗོད་ཀྱང་འགྲིགས།

སྤྱིར་བསྟོད་པ་མང་ཆེ་བའི་ནང་སྐུ་གསུང་ཐུགས་ཀྱི་ཡོན་ཏན་ལ་བསྟོད་པ་ཕུལ་བའི་

སྲོལ་ཡོད། རྗེ་བདག་ཉིད་ཆེན་པོས་བརྩམས་པའི་འཇམ་དཔལ་དབྱངས་ཀྱི་བསྟོད་སྤྲིན་

རྒྱ་མཚོ་དེའང་སྐུ་གསུང་ཐུགས་ལ་བསྟོད་པའི་སྐབས་གསུམ་དུ་ཕྱེ་བ་དང་། དེ་བཞིན་

ཁ་ཤས་ནང་སྐུ་གསུང་ཐུགས་ཡོན་ཏན་འཕྲིན་ལས་བཅས་སུ་ཕྱེ་ནས་བསྟོད་པའང་ཡོད། 

བསྟོད་པ་འདིའི་ནང་ཐུགས་ལ་བསྟོད་པ་དང་། གསུང་ལ་བསྟོད་པ། སྐུ་ལ་བསྟོད་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཅས་གསུམ་དུ་ཕྱེ་ཆོག །ལེགས་སྦྱར་སྐད་དུ་མཉྫུ་ཤྲཱི་སྟེ་འཇམ་དཔལ་དང་། མཉྫུ་ཤྲཱི་

གྷོཥ་སྟེ་འཇམ་དཔལ་དབྱངས། མཉྫུ་གྷོཥ་སྟེ་འཇམ་པའི་དབྱངས་ཞེས་སྣ་ཚོགས་བྱུང་

རུང་༑ དེ་དག་དོན་གཅིག་མིང་གི་རྣམ་གྲངས་ཡིན། དེ་དག་གང་བརྗོད་ཀྱང་དོན་དུ་དུས་

གསུམ་གྱི་སངས་རྒྱས་ཐམས་ཅད་ཀྱི་མཁྱེན་པའི་ཡོན་ཏན་གཅིག་ཏུ་བསྡུས་པའི་ངོ་བོ་

བཞིན་ལག་གི་རྣམ་པ་ཅན་དུ་ཤར་བའི་ལྷ་ཞིག་ཏུ་གོ དེའི་ངོ་བོ་ནི་སངས་རྒྱས་ཐམས་ཅད་

ཀྱི་ཐུགས་རྒྱུད་ཀྱི་རྣམ་པ་ཐམས་ཅད་མཁྱེན་པའི་ཡེ་ཤེས་དེ་རེད། གང་ལྟར་ཇི་ལྟ་བ་དང་

ཇི་སྙེད་པའི་ཆོས་ཐམས་ཅད་མཁྱེན་པའི་ཡེ་ཤེས་དེ་བཞིན་ལག་གི་རྣམ་པ་ཅན་དུ་ལྷའི་ངོ་

བོར་ཤར་བ་ལ་འཇམ་དཔལ་དབྱངས་ཞེས་བརྗོད་ཅིང་། དེ་ནི་སྐབས་རེ་སངས་རྒྱས་ཀྱི་

ཚུལ་དུ་ཡོད་པ་དང་། སྐབས་རེ་བྱང་ཆུབ་སེམས་དཔའི་ཚུལ་དུ་ཡོད་པར་བརྟེན། སངས་

རྒྱས་དང་བྱང་སེམས་གང་དུ་འཇོག་ནའང་ཆོག །

རྗེ་བཙུན་འཇམ་དཔལ་དབྱངས་ལ་འཇམ་ཞེས་པ་ནི་ཤེས་རྒྱུད་འཇམ་པ་རེད། དེ་

ནི་དུག་གསུམ་གང་རུང་གིས་བསླད་པའི་ཉོན་མོངས་ཀྱིས་འབགས་པའི་སེམས་མ་རུང་

བའམ་རྩུབ་རེག་གི་དྲི་མ་ཐམས་ཅད་དག་པའི་སྐབས་སུ་ཤེས་རྒྱུད་འཇམ་པར་གྱུར། 

དཔེར་ན་རྡོ་རྩུབ་པོ་བརྡར་ནས་འཇམ་པོར་གྱུར་པ་བཞིན་ཤེས་རྒྱུད་ཀྱི་མ་རུང་བའི་དྲི་

མ་རྣམས་ལམ་གྱིས་སྦྱངས་ནས་དྲི་མ་ཐམས་ཅད་སྤངས་པ་ན་འཇམ་པའི་ཡོན་ཏན་

དང་ལྡན་པའམ་དྲི་མ་དང་བྲལ་བའི་དག་པའི་ཡོན་ཏན་དང་ལྡན་པ་ཞིག་ལ་འཇམ་ཞེས་

བརྗོད༑ ཤེས་རྒྱུད་ཀྱི་ཉོན་མོངས་པའི་དྲི་མ་ཐམས་ཅད་སྤངས་ནས་འཇམ་པོར་གྱུར་པ་ན་

དེའི་དགོས་པ་ནི་ཤེས་བྱ་ཐམས་ཅད་ཇི་བཞིན་དུ་གཟིགས་པའི་ཡོན་ཏན་དེ་ཐོབ། དཔེར་

ན་མེ་ལོང་དྲི་མ་ཅན་ནང་གཟུགས་བརྙན་གསལ་པོ་མི་ཤར་བ་དང་། འོན་ཀྱང་མེ་ལོང་

དེ་ཕྱི་བདར་བཏང་ནས་དྲི་མ་ཡོངས་སུ་དག་པ་ན་ཕྱིའི་གཟུགས་ཀྱི་དངོས་པོ་རྣམས་ཀྱི་

གཟུགས་བརྙན་ཇི་བཞིན་ཤར་བ་ལྟ་བུ་རེད། ཆོས་ཐམས་ཅད་མངོན་སུམ་དུ་མཐོང་མི་

ཐུབ་པ་ནི་ཉོན་མོངས་པའི་སྒྲིབ་པ་དང་ཤེས་བྱའི་སྒྲིབ་པས་གཡོགས་པ་དེའི་དབང་གིས་



གང་བློ་མའི་བཀའ་ཁྲིད།

ཇི་ལྟ་ཇི་སྙེད་ཀྱི་ཆོས་ཐམས་ཅད་མཐོང་མི་ཐུབ། ཤེས་པའི་ཐོག་ཏུ་སྒྲིབ་གཉིས་ཀྱི་ཡོལ་

བ་མེད་པ་ན་བློ་དང་ཡུལ་གཉིས་ཀྱི་བར་དུ་སྒྲིབ་གཡོག་གང་ཡང་མེད་པར་བརྟེན་ཤེས་

བྱ་ཡོངས་རྫོགས་རྩོལ་བ་མེད་པར་རང་བཞིན་གྱིས་བློ་ལ་ཤར་བ་ཡིན། དེས་ན་རྣམ་པ་

ཐམས་ཅད་མཁྱེན་པའི་ཡེ་ཤེས་ཞེས་པ་དེ་ཤེས་བྱ་རེ་རེ་བཞིན་སྦྱངས་ནས་མཁྱེན་པ་

མིན་ཞིང་། དེ་ལྟ་ན་ཤེས་བྱ་ལ་མཐའ་མེད་པར་བརྟེན་སྦྱངས་ཚར་རྒྱུ་མེད། ཡིན་ནའང་

བློའ་ིསྟེང་གི་སྒྲིབ་བྱེད་ཀྱི་སྒྲིབ་པ་ཡོངས་སུ་རྫོགས་པ་མེད་པར་གྱུར་པ་ན་ཤེས་བྱ་ཡོངས་

སུ་རྫོགས་པ་རང་བཞིན་གྱིས་འཆར་བ་རེད། དེས་ན་རྣམ་པ་ཐམས་ཅད་མཁྱེན་པ་ཞེས་

པ་དེ་ཡོང་རྒྱུ་ཡོད་པ་ཞིག་རེད། གང་ལྟར་ཤེས་བྱ་ཤེས་པ་ལ་གེགས་བྱེད་ཀྱི་དྲི་མ་མེད་

པར་ཆགས་པ་ན་ཤེས་བྱ་ཡོངས་སུ་རྫོགས་པ་ཤེས་པ་རེད། ཤེས་བྱ་ཐམས་ཅད་མཁྱེན་

པའི་དགོས་མཁོ་གང་ཡོད་ཅེ་ན། འབད་མེད་ལྷུན་གྲུབ་ཏུ་བྱུང་བའི་སངས་རྒྱས་ཀྱི་འཕྲིན་

ལས་རྒྱུན་མི་ཆད་པ་དེ་རེད། དེ་ནི་ཆོས་གསུངས་པའི་དབང་གིས་བྱུང་ཞིང་། གཙོ་བོ་

ཆོས་གསུངས་པ་ལས་གཞན་པའི་གདུལ་བྱའི་དོན་མཛད་ཚུལ་མང་པོ་མེད། ཇི་སྐད་དུ། 

ཐུབ་རྣམས་སྡིག་པ་ཆུ་ཡིས་མི་འཁྲུ་ཞིང་།། འགྲོ་བའི་སྡུག་བསྔལ་ཕྱག་གིས་མི་སེལ་ལ།། 

ཉིད་ཀྱི་རྟོགས་པ་གཞན་ལ་སྤོ་མིན་ཏེ།། ཆོས་ཉིད་བདེན་པ་བསྟན་པས་གྲོལ་བར་མཛད།། 

ཅེས་གསུངས་པ་བཞིན་སངས་རྒྱས་ཀྱིས་ཐོག་མ་ཐུགས་བསྐྱེད་སྐབས་ནས་སེམས་ཅན་

ཐམས་ཅད་འཁོར་བ་དང་ཞི་བའི་འཇིགས་པ་ལས་གྲོལ་ནས་ཐམས་ཅད་མཁྱེན་པའི་གོ་

འཕང་ལ་འགོད་པའི་ཆེད་དུ་བསྐལ་ཆེན་གྲངས་མེད་གསུམ་དུ་ཚོགས་བསགས་པ་དང་། 

དེ་བཞིན་སངས་རྒྱས་པ་ན་མཛད་པ་མཛད་རྒྱུ་ཉག་གཅིག་པོ་ནི་སེམས་ཅན་རྣམས་གྲོལ་

བའི་ཆེད་དུ་རེད། དེ་ཡང་སངས་རྒྱས་ཀྱིས་སེམས་ཅན་གྱི་སྡིག་པ་རྣམས་ཆུ་ཡིས་འཁྲུ་

བའམ་སྡུག་བསྔལ་ཕྱག་གིས་བསལ་རྒྱུ་མེད་ལ། སངས་རྒྱས་ཀྱི་རྟོགས་པ་སེམས་ཅན་

ལ་སྤོ་རྒྱུའང་མེད། དེས་ན་གང་གནང་རྒྱུ་ཡོད་ཅེ་ན། སེམས་ཅན་ལ་ཆོས་བསྟན་པའི་སྒོ་

ནས་དོན་མཛད་རྒྱུ་དེ་རེད། དེ་ཡང་གསུང་ངམ་དབྱངས་ཀྱི་མཛད་པའི་སྒོ་ནས་བསྟན་རྒྱུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རེད༑ འདིར་དབྱངས་ཞེས་པ་ནི་དབྱངས་དང་གསལ་བྱེད་གཉིས་སུ་ཕྱེ་བའི་དབྱངས་ཀྱི་

དོན་དུ་མིན་པར་སྒྲའམ་གསུང་གི་དོན་རེད། དེ་ནི་འཇམ་པའི་དཔལ་ལས་བྱུང་བའི་གསུང་

ངམ་འཇམ་པའི་དཔལ་དང་ལྡན་པའི་གསུང་ཞིག་རེད། རྣམ་པ་ཐམས་ཅད་མཁྱེན་པའི་ཡེ་

ཤེས་བརྙེས་པའི་གང་ཟག་གིས་གང་གསུངས་པ་དེ་དོན་མེད་པ་གཅིག་ཀྱང་མེད། དེས་

གདུལ་བྱའི་ཁམས་དང་དབང་པོ་དང་བསམ་པ་དང་བག་ལ་ཉལ་སོགས་ཇི་ལྟ་བ་བཞིན་དུ་

གཟིགས་པའི་ཐོག་ནས་གསུངས་པ་ཡིན་ཙང་དོན་མེད་དུ་འགྲོ་བ་གཅིག་ཀྱང་མེད། དེས་

ན་སོ་སོ་སྐྱེ་བོས་ཆོས་བསྟན་པ་དེ་ཕལ་ཆེར་དོན་མེད་དང་། བྱང་སེམས་འཕགས་པས་

ཆོས་བསྟན་པ་དེ་ཕལ་ཆེར་དོན་ལྡན། སངས་རྒྱས་ཀྱིས་ཆོས་བསྟན་པ་དེ་རྣམ་པ་ཐམས་

ཅད་དུ་དོན་དང་ལྡན་པ་ཡིན་ཞེས་མདོ་སྡེ་རྒྱན་དུ་གསུངས། སོ་སོ་སྐྱེ་བོས་ཆོས་བསྟན་

པ་ཕལ་ཆེར་དོན་མེད་དུ་འགྲོ་བ་གང་རེད་ཅེ་ན། དེས་གདུལ་བྱའི་ཁམས་དང་བསམ་པ་

དང་བག་ལ་ཉལ་སོགས་ཇི་ལྟ་བ་བཞིན་དུ་མ་རྟོགས་པ་དང་གཅིག །རང་ཉིད་ཀྱིས་ཆོས་

ཀྱི་གནས་ལུགས་ཇི་ལྟ་བ་བཞིན་དུ་མ་རྟོགས་པ་བཅས་མི་ཤེས་པའི་སྒྲིབ་པ་གཉིས་ཡོད་

པའི་དབང་གིས་རེད། སྟབས་ཡག་ན་དོན་དུ་གྱུར་པ་མ་གཏོགས་ཕལ་ཆེ་བ་དོན་མེད་

དུ་འགྲོ་བ་རེད། བྱང་སེམས་འཕགས་པས་རང་གིས་ཆོས་ཀྱི་གནས་ལུགས་ཇི་ལྟ་བ་

བཞིན་དུ་གཟིགས་པ་དང་། དེ་བཞིན་གདུལ་བྱའི་ཁམས་དང་བསམ་པ་དང་བག་ལ་ཉལ་

སོགས་གང་ལ་གང་འཚམས་གཟིགས་ནས་ཆོས་བསྟན་པ་ཡིན་ཙང་ཕལ་ཆེ་བ་དོན་དང་

ལྡན་པར་གྱུར་པ་རེད། སངས་རྒྱས་ཀྱིས་ཆོས་ཀྱི་གནས་ལུགས་ཡོངས་སུ་རྫོགས་པ་

གཟིགས་པ་མ་ཟད། གདུལ་བྱའི་ཁམས་དང་བསམ་པ་དང་བག་ལ་ཉལ་སོགས་ཡོངས་

སུ་རྫོགས་པ་གཟིགས་ནས་གསུངས་པར་བརྟེན་དོན་དུ་མི་གྱུར་པ་གཅིག་ཀྱང་མེད། དེས་

ན་དེ་བཞིན་གཤེགས་པའི་རྣམ་པ་ཐམས་ཅད་མཁྱེན་པའི་ཡེ་ཤེས་ལ་དབྱངས་ཞེས་པའི་

ཚིག་སྦྱར་དགོས་པ་ནི་གལ་ཏེ་རྣམ་པ་ཐམས་ཅད་མཁྱེན་པའི་ཡེ་ཤེས་དེས་ཆོས་སྟོན་

པའི་འཕྲིན་ལས་མི་མཛད་ན་རྣམ་པ་ཐམས་ཅད་མཁྱེན་པའི་ཡེ་ཤེས་དེ་དོན་མེད་ལྟ་བུ་



གང་བློ་མའི་བཀའ་ཁྲིད།

རེད༑ འོན་ཀྱང་རྣམ་པ་ཐམས་ཅད་མཁྱེན་པའི་ཡེ་ཤེས་བརྙེས་པ་ཙམ་གྱིས་འབད་མེད་

ལྷུན་གྲུབ་ཏུ་ཆོས་སྟོན་ཐུབ་པའི་འཕྲིན་ལས་བརྙེས་པ་ཡིན་ཙང་དེ་ནི་དབྱངས་ཀྱི་ངོ་བོར་

གྲུབ་པར་བཤད་པ་བརྒྱབ་ནའང་མི་འགྲིགས་པ་མེད། ལྷག་པར་དུ་འཇམ་དཔལ་དབྱངས་

ཀྱི་དབྱངས་ལ་དབྱངས་ཞེས་བརྗོད་དགོས་པའི་རྒྱུ་མཚན་སྔགས་ཀྱི་ཐོག་ནས་མང་པོ་

བཤད་རྒྱུ་ཡོད་རུང་། དཔེ་མཚོན་ཙམ་ཞུ་ན། འཇམ་དཔལ་མཚན་བརྗོད་ལས། འདི་ལྟར་

སངས་རྒྱས་བཅོམ་ལྡན་འདས།། རྫོགས་པའི་སངས་རྒྱས་ཨ་ལས་བྱུང་།། ཨ་ནི་ཡིག་འབྲུ་

ཀུན་གྱི་མཆོག །དོན་ཆེན་ཡི་གེ་དམ་པ་ཡིན།། ཁོང་ནས་འབྱུང་བ་སྐྱེ་བ་མེད།། ཚིག་ཏུ་

བརྗོད་པ་སྤངས་པ་སྟེ།། བརྗོད་པ་ཀུན་གྱི་རྒྱུ་ཡི་མཆོག །ཅེས་གསུངས་པ་མདོར་བསྡུས་

ན༑ གཞི་དུས་ཀྱི་གནས་སྐབས་སུ་སེམས་ཅན་ཐམས་ཅད་ཀྱི་རྒྱུད་ལ་ཡོད་པའི་ཤིན་ཏུ་ཕྲ་

བའི་རླུང་དང་སེམས་ཀྱི་རྒྱུན་དེ་སངས་རྒྱས་ཀྱི་གོ་འཕང་ཐོབ་པ་ན་སངས་རྒྱས་ཀྱི་སྐུའི་ངོ་

བོར་འགྲོ་བའི་ཉེར་ལེན་གྱི་རྒྱུ་རེད། ཕར་ཕྱིན་ཐེག་པའི་སྐབས་སུ་སངས་རྒྱས་ཀྱི་ཆོས་སྐུ་

འགྲུབ་པའི་ཉེར་ལེན་གྱི་རྒྱུ་རགས་པ་ཙམ་གསུངས་ཡོད་ཀྱང་། གཟུགས་སྐུ་འགྲུབ་པའི་

ཉེར་ལེན་གྱི་རྒྱུ་རྩ་བ་ནས་གསུངས་ཀྱི་མེད། དེས་ན་ཕར་ཕྱིན་ཐེག་པའི་ལམ་གྱི་ཐོག་ཏུ་

སྔགས་ལམ་གྱི་སྣོན་པ་མ་བཏབ་ན་སངས་རྒྱས་ཀྱི་གོ་འཕང་མི་ཐོབ་ཅེས་གསང་སྔགས་

ཀྱི་གཞུང་དུ་རྒྱུ་མཚན་དེ་དྲངས་པ་རེད། ཕར་ཕྱིན་ཐེག་པའི་སྐབས་སུ་སེམས་རགས་

པས་སྟོང་ཉིད་རྟོགས་པའི་ཤེས་རབ་ཅིག་གསུངས་ཀྱི་ཡོད་ཅིང་། ཐེག་ཆེན་འཕགས་པའི་

རྒྱུད་ཀྱི་ཡེ་ཤེས་དེས་སྟོང་ཉིད་གཉིས་སྣང་བྲལ་བའི་ཚུལ་གྱིས་རྟོགས་པ་ཡིན་ཙང་། དེའི་

རིགས་རྒྱུན་སངས་རྒྱས་ཀྱི་རྣམ་མཁྱེན་གྱི་ངོ་བོར་འགྱུར་བའི་རྒྱུ་རགས་པ་ཙམ་ཆགས་

ཀྱི་ཡོད། ཡིན་ནའང་སངས་རྒྱས་ཀྱི་ཐུགས་ཀྱི་ངོ་བོར་འགྲོ་བའི་ཤིན་ཏུ་ཕྲ་བའི་སེམས་

ཀྱིས་སྟོང་ཉིད་རྟོགས་པའི་ཐབས་ཚུལ་དེ་ཕར་ཕྱིན་ཐེག་པའི་སྐབས་སུ་གསུངས་མེད། 

དེ་བཞིན་ཕར་ཕྱིན་ཐེག་པ་ནས་གཟུགས་སྐུའི་རྒྱུར་བསོད་ནམས་ཀྱི་ཚོགས་གསོག་རྒྱུ་

ཙམ་ལས་གསུངས་མེད། བསོད་ནམས་ཀྱི་ཚོགས་དེ་གཟུགས་སྐུ་འགྲུབ་པའི་ལྷན་ཅིག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱེད་རྐྱེན་ཙམ་མ་གཏོགས། དེ་ནི་ཉེར་ལེན་གྱི་རྒྱུ་བྱས་ནས་གཟུགས་སྐུའི་ངོ་བོར་འགྱུར་

རྒྱུ་མེད། དེས་ན་ད་ལྟའི་གནས་སྐབས་ཀྱི་སངས་རྒྱས་ཀྱི་གཟུགས་སྐུའི་ངོ་བོར་འགྲོ་བའི་

ཉེར་ལེན་གྱི་རྒྱུ་དེ་སློབ་པ་ལམ་གྱི་སྐབས་སུ་ཤིན་ཏུ་ཕྲ་བའི་རླུང་འོད་ཟེར་ལྔ་པ་དེ་གཅིག་

པུ་མ་གཏོགས། གཞན་གཟུགས་ཕུང་གི་ཆ་ཤས་ཡོངས་སུ་རྫོགས་པ་དེ་ལས་ཉོན་གྱིས་

འཕངས་པའི་ཟག་བཅས་ཡིན། སྔགས་ཀྱི་སྐབས་སུ་བཤད་པའི་ཤིན་ཏུ་ཕྲ་བའི་རླུང་རང་

བཞིན་གྱིས་དག་པའམ་འོད་གསལ་བ་དེ་ཟག་བཅས་དང་ལས་ཉོན་གྱི་འབྲས་བུ་ཡིན་

ཞེས་མི་བཤད་ཅིང། དེ་མིན་ཕུང་པོའ་ིཆ་ཤས་ཡོངས་སུ་རྫོགས་པ་དེ་ལས་ཉོན་གྱི་འབྲས་

བུ་ཡིན་ཙང་ཟག་བཅས་དང་སྤང་བྱ་རེད། དེ་ཟད་པ་མ་གཏོགས་སངས་རྒྱས་ཀྱི་སར་འགྲོ་

རྒྱུ་མེད། རྒྱུན་མ་ཆད་པར་སངས་རྒྱས་ཀྱི་སར་གཟུགས་སྐུའི་ངོ་བོར་འགྲོ་བའི་ཉེར་ལེན་

གྱི་རྒྱུ་ནི་ཤིན་ཏུ་ཕྲ་བའི་རླུང་དེ་རེད། ཤིན་ཏུ་ཕྲ་བའི་སེམས་དེ་རྣམ་མཁྱེན་གྱི་ངོ་བོར་འགྲོ་

བ་དང་། ཤིན་ཏུ་ཕྲ་བའི་རླུང་དེ་འོག་མིན་སྟུག་པོའ་ིབཀོད་པའི་ཞིང་དུ་མངོན་པར་རྫོགས་

པར་སངས་རྒྱས་པའི་སྐབས་སུ་མཚན་དང་དཔེ་བྱད་ཀྱིས་བརྒྱན་པའི་སངས་རྒྱས་ཀྱི་

གཟུགས་ཀྱི་སྐུ་འགྲུབ་པའི་ཉེར་ལེན་གྱི་རྒྱུ་ཐུན་མོང་མ་ཡིན་པ་དེ་རེད། སྤྱིར་རླུང་ཐམས་

ཅད་ནུས་པ་དང་སྒྲའི་ངོ་བོར་གནས་པ་རེད། རླུང་གི་རང་བཞིན་ནི་ཡང་ཞིང་གཡོ་བ་རེད། 

གཡོ་བ་ཞེ་ན་གནས་གཅིག་ལ་མ་བསྡད་པར་རྒྱུ་བ་རེད། དེང་སང་ཚན་རིག་པས་ནུས་པ་

དང་རྒྱུ་བའི་དོན་དུ་བཤད། དེ་ལྟ་བུའི་འགྲོ་བ་དང་གཡོ་འགུལ་གྱི་རྣམ་པ་ཅན་དུ་ཡོད་པའི་

གཟུགས་ཡིན་ཕྱིན་དེའི་ཆ་ཤས་སུ་སྒྲ་གདངས་ཤིག་ཡོད་དགོས། ལར་ནས་གཟུགས་

ཅན་རྣམས་གཞན་ལ་རེག་པའམ་བརྡབ་པའི་སྐབས་སུ་རང་གདངས་ཤིག་ཡོད། དེས་ན་

ཤིན་ཏུ་ཕྲ་བའི་རླུང་གི་རང་གདངས་ནི་ཨའི་གདངས་རེད། ཤེར་ཕྱིན་ཡི་གེ་གཅིག་མའི་

ནང་ཨ་གཅིག་པུ་མ་གཏོགས་མེད། ཤེས་རབ་ཀྱི་ཕ་རོལ་ཏུ་ཕྱིན་པ་རྒྱས་འབྲིང་བསྡུས་

གསུམ་ཡོངས་སུ་རྫོགས་པ་ཤེར་ཕྱིན་ཡི་གེ་གཅིག་གི་ནང་བསྡུས་ན་ཨའི་གདངས་སུ་

གསུངས་པ་རེད། ཨའི་གདངས་དེ་ལེགས་སྦྱར་གྱི་སྐད་དུ་དགག་སྒྲ་ཡིན་པའི་དབང་



གང་བློ་མའི་བཀའ་ཁྲིད།

གིས་སྟོང་ཉིད་སྟོན་པའི་ཚིག་ཏུ་ཕར་ཕྱིན་ཐེག་པའི་སྐབས་སུ་གསུངས་པ་དང་། སྔགས་

ཀྱི་ནང་དེ་ནི་ཤིན་ཏུ་ཕྲ་བའི་རླུང་གི་རང་བཞིན་གྱི་སྒྲ་གདངས་དེ་རེད། དེ་ལྟ་བུའི་ཤིན་ཏུ་

ཕྲ་བའི་རླུང་གི་ངོ་བོ་དེ་གདངས་སམ་དབྱངས་ཀྱི་རྣམ་པ་ཅན་དུ་གནས་པ་ཡིན་ཙང་དེའི་

དབང་གིས་སངས་རྒྱས་ཀྱི་རྣམ་པ་ཐམས་ཅད་མཁྱེན་པའི་ཡེ་ཤེས་ལ་དབྱངས་ཞེས་པའི་

སྒྲ་བརྗོད་དགོས་པ་ནི་ཕར་ཕྱིན་ཐེག་པའི་སྐབས་ཆོས་སྟོན་པའི་ཡོན་ཏན་ལ་ལྟོས་ཏེ་བྱུང་

བ་དང་། དེ་བཞིན་སྔགས་ཀྱི་དབང་དུ་བྱས་ན་ཨའི་རང་གདངས་སུ་གནས་པའི་རླུང་དེ་

རྣམ་པ་ཐམས་ཅད་མཁྱེན་པའི་ཡེ་ཤེས་ཀྱི་ངོ་བོར་འགྱུར་བ་དེའི་སྐབས་སུ་རྣམ་པ་ཐམས་

ཅད་མཁྱེན་པའི་སྒྲའི་རང་བཞིན་དུ་གནས་པ་རེད་བརྗོད་ནའང་འགྲིགས། དེས་ན་གོང་

གི་འཇམ་དཔལ་མཚན་བརྗོད་ཀྱི་ཚིགས་བཅད་རྣམས་ཤིན་ཏུ་ཕྲ་བའི་རླུང་གི་ཐོག་ནས་

འགྲེལ་དགོས། མདོར་ན་སངས་རྒྱས་ཐམས་ཅད་ཀྱི་རྣམ་པ་ཐམས་ཅད་མཁྱེན་པའི་ཡེ་

ཤེས་དེ་ལ་འཇམ་པའི་ཡོན་ཏན་དང་ལྡན་པ་དང་། དཔལ་དང་ལྡན་པ། དབྱངས་དང་ལྡན་

པ་ཡིན་ཙང་། དེ་ལ་འཇམ་དཔལ་དབྱངས་ཞེས་པའི་མཚན་ཐོགས། 

སྤྱིར་གང་བློ་མའི་བཤད་པ་བྱེད་དགོས་ན་ཉུང་མཐར་ཟླ་བ་གཅིག་གཉིས་ཀྱི་དུས་ཚོད་

མ་བཏང་ན་ཟིན་ཐབས་མེད། འདིའི་ནང་སངས་རྒྱས་ཀྱི་སྐུ་གསུང་ཐུགས་ཀྱི་ཡོན་ཏན་

ཡོངས་སུ་རྫོགས་པ་རྗེ་བཙུན་འཇམ་དཔལ་དབྱངས་ཀྱི་སྐུ་གསུང་ཐུགས་ཀྱི་ཡོན་ཏན་ལ་

སྦྱར་ནས་གསུངས་པ་བཞིན་རེ་རེ་མཐའ་དཔྱད་ནས་བཤད་ན་དུས་ཚོད་མང་པོ་འགོར་རྒྱུ་

རེད༑ དེས་ན་འདིར་ཆོས་ཐུན་གཅིག་ལ་མདོ་ཙམ་བཤད་རྒྱུའི་འབད་བརྩོན་བྱེད་རྒྱུ་ཡིན། 

བོད་པས་བླ་མ་ཞེས་པ་དེ་མཉམ་དུ་སྦྱར་བ་ནི་བོད་ཀྱི་ཐུན་མོང་མ་ཡིན་པའི་གདམས་

ངག་ཁྱད་པར་ཅན་ཞིག་གི་གྲས་རེད། བོད་ཀྱི་གདམས་ངག་ཅེས་པ་དེ་རྒྱ་གར་ནས་མ་

བྱུང་བ་ཞིག་ལ་ཟེར་གྱི་མེད། རྒྱ་གར་ནང་ཧ་ཅང་གསང་བ་དམ་པོས་ཞལ་ནས་ཞལ་དང་

སྙན་ནས་སྙན་དུ་བརྒྱུད་པ་མ་གཏོགས། སྔགས་ཀྱི་ཉམས་ལེན་རྣམས་སྤྱི་ཚོགས་ནང་

ཡོངས་གྲགས་ཡོང་གི་མེད། འོན་ཀྱང་བོད་དུ་སྔགས་ཀྱི་བསྟན་པ་ཧ་ཅང་རྒྱ་ཆེན་པོ་དར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བར་བརྟེན་སྔགས་ཀྱི་ནང་ལུས་ལ་གནད་དུ་བསྣུན་པའི་ཆ་ནས་ཟབ་ཁྱད་འདོན་སྟངས་

དང་༑ དེ་བཞིན་ཤིན་ཏུ་ཕྲ་བའི་རླུང་སེམས་ལས་ལ་བཀོལ་ནས་ཟབ་ཁྱད་འདོན་སྟངས་

བཅས་ཀྱིས་སྔགས་ཀྱི་ལམ་དེ་ཕ་རོལ་ཏུ་ཕྱིན་པའི་ལམ་ལས་ཧ་ཅང་མྱུར་བའི་གནད་

འགག་ཐུག་ས་གཙོ་བོ་ནི་བླ་མའི་རྣལ་འབྱོར་ལམ་གྱི་སྲོག་ཏུ་བྱས་པ་དེ་རེད། བླ་མའི་

རྣལ་འབྱོར་ལམ་གྱི་སྲོག་ཏུ་བྱས་ནས་ཡི་དམ་གསང་བདེ་འཇིགས་གསུམ་ཡ་མ་བྲལ་

བར་ཉམས་སུ་ལེན་ན་ལོ་གསུམ་དང་ཕྱོགས་གསུམ་ནང་ཟུང་འཇུག་རྡོ་རྗེ་འཆང་གི་གོ་

འཕང་ཐོབ་ནུས་ཞེས་པ་དེ་བོད་ཀྱི་ཐུན་མོང་མ་ཡིན་པའི་སྔགས་ཀྱི་མན་ངག་གི་གསང་

བའི་གནད་མཐར་ཐུག་པ་དེ་རེད། གང་ལྟར་ཆོས་ཐམས་ཅད་བླ་མའི་རྣལ་འབྱོར་གྱི་ཁོང་

ནས་བྱས་པ་རེད། ཕ་རོལ་ཏུ་ཕྱིན་པའི་ལམ་གྱི་སྦྱིན་སོགས་ཕར་ཕྱིན་གྱི་ཉམས་ལེན་ཡིན་

ནའང་རེད། གསང་སྔགས་རྡོ་རྗེ་ཐེག་པའི་ལམ་གྱི་མཐར་ཐུག་པ་བསྐྱེད་རིམ་དང་རྫོགས་

རིམ་གྱི་ཉམས་ལེན་ཡིན་ནའང་རེད། དེའི་ཉམས་སུ་ལེན་སྟངས་དེ་བླ་མའི་རྣལ་འབྱོར་

གཙོ་བོར་བཞག་ནས་དེའི་ཁོང་ནས་ཉམས་ལེན་བྱེད་པ་རེད། བཀའ་གདམས་པའི་དགེ་

བཤེས་ཤིག་ལ་ཡི་དམ་གྱི་ལྷ་མང་པོ་ཞལ་གཟིགས་པ་ན། འཇམ་དཔལ་དབྱངས་སེར་

ནའང་སེར། ཕྱག་ན་རྡོ་རྗེ་སྔོ་ནའང་སྔོ་། རྡོ་རྗེ་ཕག་མོ་དམར་ནའང་དམར། ང་ལ་བསྒོམ་

རྒྱུ་བླ་མ་མ་གཏོགས་མེད། ཚེ་གཙིག་གི་ཟུང་འཇུག་ཟེར་བ་དེའང་ཡོང་ཡོང་འདྲ་ཞེས་

གསུངས་པའི་བྱུང་བ་ཡོད། དེས་ན་ཡོན་ཏན་ཐམས་ཅད་བླ་མ་ལ་བརྟེན་ནས་བྱུང་བ་དང། 

ཉམས་ལེན་ཐམས་ཅད་བླ་མའི་རྣལ་འབྱོར་གྱི་ཁོང་ནས་བྱས་པ་དེ་བོད་ཀྱི་ཆོས་བརྒྱུད་

ཚང་མས་དམིགས་ཀྱིས་བཀར་བའི་གསུང་སྟངས་ཤིག་རེད། དེར་བརྟེན་འཇམ་དབྱངས་

ལ་ཕྱག་འཚལ་བའི་སྐབས་སུ་བླ་མ་དང་དབྱེར་མེད་པའི་མགོན་པོ་རྗེ་བཙུན་འཇམ་དཔལ་

དབྱངས་ལ་ཕྱག་འཚལ་ལོ་ཞེས་གསུངས། རྗེ་རིན་པོ་ཆེས་བརྩམས་པའི་གཞུང་ལུགས་

ཆེ་བ་མང་ཆེ་བའི་དབུར་ནམོ་གུརུ་མཉྫུགྷོཥཱཡ་ཞེས་པ་དེ་ཡོད། བླ་མ་མཉམ་དུ་སྦྱར་

དགོས་པའི་རྒྱུ་མཚན་དེ་ལྟར་རེད། 



གང་བློ་མའི་བཀའ་ཁྲིད།

བསྟོད་པ་དངོས་གཞི་ལ་ཐུགས་ལ་བསྟོད་པ་དང་། གསུང་ལ་བསྟོད་པ། སྐུ་ལ་བསྟོད་

པ་བཅས་ས་བཅད་གསུམ་དུ་ཕྱེ་ཞིང་། སྤྱིར་སྐུ་གསུང་ཐུགས་ཀྱི་ཡོན་ཏན་རྣམས་སངས་

རྒྱས་ཀྱི་སར་ཐམས་ཅད་འདྲེས་པ་མ་གཏོགས། དེ་དག་ལོགས་སུ་དབྱེ་རྒྱུ་མེད་ཅིང་། 

སྐུའི་ཡོན་ཏན་དེ་གསུང་དང་ཐུགས་ཀྱི་ཡོན་ཏན་ཡིན་པ་དང་། གསུང་གི་ཡོན་ཏན་དེ་སྐུ་

དང་ཐུགས་ཀྱི་ཡོན་ཏན་ཡིན་པ། ཐུགས་ཀྱི་ཡོན་ཏན་དེ་སྐུ་དང་གསུང་གི་ཡོན་ཏན་ཡིན། 

སངས་རྒྱས་ཀྱི་སྐུ་ཡི་བ་སྤུའི་ཁུང་བུ་རེ་རེས་ཆོས་ཐམས་ཅད་མཁྱེན་པ་དང། དེ་བཞིན་

བ་སྤུའི་ཁུང་བུ་རེ་རེའང་སངས་རྒྱས་ཡིན་ཞེས་བརྗོད། དེས་ན་སངས་རྒྱས་ཀྱི་སྐུ་གསུང་

ཐུགས་ཀྱི་ཆ་ཤས་ལ་སངས་རྒྱས་མ་ཡིན་པ་ཞིག་མེད། འོན་ཀྱང་གདུལ་བྱའི་བློ་ངོར་

འཆར་བདེ་བའི་ཆེད་སངས་རྒྱས་ཀྱི་སྐུ་གསུང་ཐུགས་ཀྱི་ཡོན་ཏན་རྣམས་ལྡོག་ཆའི་ཆ་

ནས་ལོགས་སུ་ཕྱེ་བ་རེད།

གང་གི་བློ་གྲོས་སྒྲིབ་གཉིས་སྤྲིན་བྲལ་ཉི་ལྟར་རྣམ་དག་རབ་གསལ་བས།། ཇི་སྙེད་

དོན་ཀུན་ཇི་བཞིན་གཟིགས་ཕྱིར་ཉིད་ཀྱིས་ཐུགས་ཀར་གླེགས་བམ་འཛིན།། གང་དག་

སྲིད་པའི་བཙོན་རར་མ་རིག་མུན་འཐོམས་སྡུག་བསྔལ་གྱིས་གཟིར་བའི།།འགྲོ་ཚོགས་

ཀུན་ལ་བུ་གཅིག་ལྟར་བརྩེ་་་་་།། ཞེས་པ་ནི་རྗེ་བཙུན་འཇམ་དཔལ་དབྱངས་ཀྱི་ཐུགས་ཀྱི་

ཡོན་ཏན་བརྗོད་པའི་སྒོ་ནས་བསྟོད། སངས་རྒྱས་ཀྱི་ཐུགས་ཀྱི་ཡོན་ཏན་རྣམས་བསྡུས་

ན་མཁྱེན་པ་དང་བརྩེ་བའི་ཡོན་ཏན་གཉིས་སུ་འདུས་ཤིང་། ཚིགས་རྐང་དང་པོ་གཉིས་

ཀྱིས་མཁྱེན་པའི་ཡོན་ཏན་དང་། ལྷག་མ་ཚིགས་བཅད་གཅིག་དང་ཕྱེད་ཀྱིས་བརྩེ་བའི་

ཡོན་ཏན་བསྟན། ཚིག་འགྲེལ་མདོར་བསྡུས་བྱེད་ན། རྗེ་བཙུན་འཇམ་དཔལ་དབྱངས་

གང་གི་ཐུགས་སམ་བློ་གྲོས་དེ་ཉོན་མོངས་པའི་སྒྲིབ་པ་དང་ཤེས་བྱའི་སྒྲིབ་པ་གཉིས་ཀྱི་

སྤྲིན་དང་བྲལ་བའི་ཉི་མ་ལྟར་ཡིན་པ་དང་། འདིར་སྒྲིབ་པ་གཉིས་སྤྲིན་གྱི་གཟུགས་སུ་

བཀོད་པ་དང་། དེ་ལྟ་བུའི་སྒྲིབ་པ་གཉིས་དག་པ་དེ་ཉི་མའི་གཟུགས་སུ་བཀོད། སྒྲིབ་

གཉིས་འཇོག་སྟངས་ནང་པའི་གྲུབ་མཐའ་གོང་འོག་སོ་སོའ་ིབཞེད་ཚུལ་མི་འདྲ་བ་ཡོད་

ཀྱང་༑ འདིར་སྤྱིར་བཏང་རགས་པ་ཙམ་བཤད་ན། རྩ་བའི་ཉོན་མོངས་པ་དྲུག་དང་ཉེ་བའི་

ཉོན་མོངས་པ་ཉི་ཤ ་སོགས་ཉོན་སྒྲིབ་དང་། དེ་ལྟ་བུའི་ཉོན་མོངས་པའི་བག་ཆགས་ཀྱིས་

བཞག་པའི་ཤེས་བྱ་མཐོང་བ་ལ་ནུས་པས་མ་འདེང་བ་དེ་ཤེས་སྒྲིབ་རེད། བདེན་འཛིན་

ཉོན་སྒྲིབ་ལ་བཞག་པའི་ལུགས་སུ་བྱས་པའི་དབུ་མ་པ་ཐལ་འགྱུར་བ་ལྟར་བཤད་ན་

བདེན་འཛིན་གྱི་བག་ཆགས་དེ་ཤེས་སྒྲིབ་རེད། དེ་ལྟར་ཉོན་མོངས་པའི་ཆར་གཏོགས་

ཀྱི་སྒྲིབ་པ་ལ་ཉོན་མོངས་པའི་སྒྲིབ་པ་དང་། ཉན་རང་དགྲ་བཅོམ་པས་ཀྱང་མ་སྤངས་པའི་

ཤེས་བྱའམ་ཆོས་ཐམས་ཅད་ལ་སྒྲིབ་པའི་སྒྲིབ་པ་དང་། བདེན་འཛིན་གྱི་བག་ཆགས། 

གཉིས་སྣང་གི་འཁྲུལ་པའི་བག་ཆགས་ལ་ཤེས་བྱའི་སྒྲིབ་པ་ཞེས་བརྗོད། དེས་ན་འཇམ་

དཔལ་དབྱངས་ཀྱིས་ཉོན་མོངས་པའི་སྒྲིབ་པ་དང་ཤེས་བྱའི་སྒྲིབ་པ་སྤངས་པའི་སྒྲིབ་པ་

གཉིས་སྤྲིན་གྱི་གཟུགས་སུ་བཀོད་དེ། སྤྲིན་གྱིས་ཉིན་མའི་འོད་ཟེར་སྒྲིབ་པ་བཞིན་ཉོན་

མོངས་པ་དང་ཤེས་བྱའི་སྒྲིབ་པས་གང་ཟག་གི་བློ་སྒྲིབ་པ་དེ་མཚུངས་ཆོས་སུ་སྦྱར་བ་

རེད༑ དེ་ལྟ་བུའི་སྤྲིན་གྱི་སྒྲིབ་པ་མེད་པར་གྱུར་པ་ན་ཐུགས་ཉི་མ་ལྟ་བུ་དེ་རང་བཞིན་

གྱིས་གསལ་བར་བརྟེན་རབ་ཏུ་གསལ་བ་རེད། རབ་ཏུ་གསལ་བ་དེས་བྱ་བ་གང་བྱེད་ཀྱི་

ཡོད་ཅེ་ན། ཇི་སྙེད་པ་ཀུན་རྫོབ་པའི་ཆོས་ཐམས་ཅད་ཇི་བཞིན་དུ་གཟིགས་པ་རེད། དེས་

མཁྱེན་པའི་ཡོན་ཏན་དེ་བསྟན། ཇི་སྙེད་པ་ཞེ་ན། ཀུན་རྫོབ་ཀྱི་ཆོས་ཀྱི་རྣམ་གྲངས་མཐའ་

ལས་འདས་པ་ལའོ།། ཇི་ལྟ་བའམ་ཇི་བཞིན་པ་ཞེ་ན། ཀུན་རྫོབ་ཀྱི་ཆོས་དེ་དག་སྟེང་གི་

དོན་དམ་བདེན་པའམ་སྟོང་ཉིད་ལའོ།། དེ་ནི་ཆོས་ཅན་ཡོངས་སུ་རྫོགས་པ་དེའི་སྟེང་གི་

ཆོས་དབྱིངས་ལའོ།། འདིར་ཇི་སྙེད་ཅེས་པ་ནི་ཀུན་རྫོབ་དང་། ཇི་བཞིན་ཞེས་པ་ནི་ཇི་ལྟ་

བའམ་སྟོང་ཉིད་ལ་སྦྱར་ནས་བཤད་ཀྱི་ཡོད། གང་ལྟར་ཀུན་རྫོབ་ཀྱི་ཆོས་དང་དོན་དམ་གྱི་

ཆོས་རྣམས་མངོན་སུམ་དུ་གཟིགས་པའི་དོན་རེད། འགྲེལ་པ་འགའ་ཤས་ནང་དུ་ཀུན་རྫོབ་

དང་དོན་དམ་ལ་སྦྱར་ན་མི་འགྲིགས་ཞེས་གསུངས་པའང་འདུག །དེ་ལྟར་བྱས་ན་སྐབས་

འདིར་ཇི་སྙེད་ཅེས་པ་ཀུན་རྗོབ་དང་དོན་དམ་ཕྱོགས་གཅིག་ཏུ་བསྡོམས་པའི་ཤེས་བྱའི་



གང་བློ་མའི་བཀའ་ཁྲིད།

ཆོས་ཡོངས་སུ་རྫོགས་པ་དང་། དེའི་སྟེང་གི་དོན་མཐའ་དག་མ་ནོར་བའམ་མ་འདྲེས་པ་

ཇི་མ་ཇི་བཞིན་དུ་གཟིགས་པའི་དོན་དུ་འགྲོ་ཆོག །སྟབས་བདེ་པོས་བཤད་ན། ཤེས་བྱའི་

ནང་སྲིད་དོ་ཅོག་གི་ཀུན་རྫོབ་དང་དོན་དམ་གྱི་ཆོས་ཡོངས་སུ་རྫོགས་པའི་དོན་མ་འདྲེས་

པ་དང་མ་ནོར་བ་གསལ་པོ་གཟིགས་པ་ཡིན་ཙང་རྣམ་པ་ཐམས་ཅད་མཁྱེན་པའི་ཡེ་ཤེས་

ཀྱི་མཁྱེན་པ་མཐར་ཐུག་པ་དེ་བརྙེས་པ་རེད། དེ་ལྟ་བུའི་མཁྱེན་པའི་ཡོན་ཏན་མཐར་ཐུག་

པ་བརྙེས་པ་དེ་མཚོན་པའི་ཕྱིར་དུ་ཐུགས་ཀར་གླེགས་བམ་འཛིན་པ་བསྟན། 

གོང་དུ་ཞུས་པའི་འཇམ་དབྱངས་ཨ་ར་པ་ཙ་ན་ནི་པདྨའི་གདན་ལ་ཞབས་རྡོ་རྗེ་སྐྱིལ་

ཀྲུང་དུ་བཞུགས་པ་དང་། ཕྱག་གཡས་པས་སྡིགས་མཛུབ་ཀྱིས་རལ་གྲི་ནམ་མཁའ་ལ་

གདེངས་པ། ཕྱག་གཡོན་པའི་སྡིགས་མཛུབ་ནང་ཤེར་ཕྱིན་གྱི་གླེགས་བམ་ཐུགས་ཀར་

བསྣམས་པ་རེད། ཡོངས་གྲགས་ཀྱི་འཇམ་དབྱངས་ཀྱི་སྐུ་གཞན་ནི་ཕྱག་གཡོན་མའི་

མཐེབ་མཛུབ་བར་དུ་པདྨའི་ཡུ་བ་བཟུང་ནས་པདྨ་དེ་སྙན་གྱི་ཐད་དུ་ཁ་ཕྱེ་བའི་ཐོག་ཤེར་

ཕྱིན་གྱི་གླེགས་བམ་བསྣམས་ཡོད། འདིར་པདྨ་མེད་པར་གླེགས་བམ་ཕྱག་གི་ནང་བཟུང་

ཡོད་པར་བརྟེན། ཉིད་ཀྱི་ཐུགས་ཀར་གླེགས་བམ་འཛིན་ཞེས་གསུངས། འགའ་ཞིག་གིས་

ཐུགས་ཀར་ཡུ་བ་བཟུང་བའི་པདྨའི་ཐོག་གླེགས་བམ་བཟུང་བ་ལ་འགྲེལ་བ་ཡོད་ཀྱང་མི་

འགྲིགས་པ་ཨེ་ཡོད། འོན་ཀྱང་གང་བློ་མའི་མཉམ་དུ་ཡོང་བའི་འཇམ་དབྱངས་ཨ་ར་པ་ཙ་

ནའི་རྗེས་གནང་ནང་ཡོད་པའི་འཇམ་དཔལ་དབྱངས་ཀྱི་སྐུ་མདོག་ཕྱག་མཚན་ལ་ཐུགས་

ཀར་སྡིགས་མཛུབ་ནང་གླེགས་བམ་འཛིན་པ་དེ་རེད། 

ཐུགས་ཀར་གླེགས་བམ་འཛིན་པ་དེས་གང་མཚོན་གྱི་ཡོད་ཅེ་ན། ཇི་ལྟ་བ་དང་ཇི་

སྙེད་པའི་ཆོས་ཐམས་ཅད་མངོན་སུམ་དུ་གཟིགས་པ་མཚོན་པ་རེད། གླེགས་བམ་དེ་ཤེར་

ཕྱིན་གྱི་གླེགས་བམ་རེད། ཤེས་རབ་ཀྱི་ཕ་རོལ་ཏུ་ཕྱིན་པའི་མདོའ་ིནང་དངོས་བསྟན་སྟོང་

ཉིད་ཀྱི་རིམ་པ་དང་། སྦས་དོན་མངོན་རྟོགས་ཀྱི་རིམ་པ་ཡོངས་སུ་རྫོགས་པ་བསྟན་པ་

དང་༑ གང་ལྟར་ཟབ་པ་དང་རྒྱ་ཆེ་བའི་ཆོས་ཡོངས་སུ་རྫོགས་པ་ཤེས་རབ་ཀྱི་ཕ་རོལ་ཏུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཕྱིན་པའི་མདོའ་ིནང་བསྟན་པར་བརྟེན། དེའི་གླེགས་བམ་འཛིན་པ་ཡིན་ཙང་ཟབ་རྒྱས་ཀྱི་

ཆོས་ཐམས་ཅད་མངོན་སུམ་དུ་གཟིགས་པ་མཚོན། 

དེ་ལྟ་བུའི་རྗེ་བཙུན་འཇམ་དཔལ་དབྱངས་ལ་མཁྱེན་པའི་ཡོན་ཏན་མངའ་བ་ཙམ་དུ་མ་

ཟད༑ སེམས་ཅན་གང་དག་སྲིད་པའམ་འཁོར་བའི་བཙོན་རའི་ནང་མ་རིག་པའི་མུན་པས་

འཐོམས་པ་དང་སྡུག་བསྔལ་གསུམ་གྱིས་གཟིར་བའི་འགྲོ་བའི་ཚོགས་ཐམས་ཅད་ལ་མ་

ལ་བུ་གཅིག་པ་ལྟར་བརྩེ་བའི་བདག་ཉིད་དང་ཡང་ལྡན་པ་རེད་ཅེས་བརྩེ་བའི་ཡོན་ཏན་

བསྟན་པ་རེད། འདིས་བརྩེ་བ་སྙིང་རྗེ་ཆེན་པོའ་ིདམིགས་ཡུལ་དུ་གྱུར་པའི་སེམས་ཅན་

རྣམས་འགྲོ་ཚོགས་ཀུན་ལ་ཞེས་པས་བསྟན། དེ་ནས་བུ་གཅིག་ལྟར་བརྩེ་ཞེས་པས་བརྩེ་

བའི་རྣམ་པ་བསྟན། སྲིད་པ་དེ་བཙོན་ར་དང་མཚུངས་ཚུལ་ནི་སྲིད་པའི་རྩ་བ་མ་གཅོད་ན་

ཐར་ཐབས་མེད། རྟེན་འབྲེལ་ཡན་ལག་བཅུ་གཉིས་ཀྱི་འགྲོ་སྟངས་ལ་གཟིགས་ན་ཡན་

ལག་གཅིག་གི་འབྲས་བུའི་རྟེན་འབྲེལ་གྱི་གནས་སྐབས་སུ་ཡན་ལག་གཞན་གྱི་རྒྱུའི་རྟེན་

འབྲེལ་གྲངས་ལས་འདས་པ་གསོག་པ་ཡིན་ཙང་། འཁོར་བ་ནི་མཐའ་མེད་པའི་བཙོན་ར་

ལྟ་བུ་རེད། བཙོན་ར་དེའི་ནང་ཅིའི་ཕྱིར་གནས་སམ་ཞེ་ན། མ་རིག་པ་མ་སྤངས་པར་བརྟེན་

དེའི་མུན་པའི་དབང་གིས་རེད། མ་རིག་པའི་དབང་གིས་ལས་བསགས་པ་དང། ལས་ཀྱི་

དབང་གིས་གཞི་དུས་ཀྱི་རྣམ་ཤེས་ཀྱི་སྟེང་དུ་བག་ཆགས་བཞག་སྟེ་སླར་ཡང་སྐྱེ་བ་བླང་

དགོས་པ་བཅས་འཁོར་ལོ་དེ་རྒྱུན་མ་ཆད་པར་འཁོར་བ་རེད། དེའི་ནང་འཁོར་བ་ན་སྡུག་

བསྔལ་གྱི་རང་བཞིན་མ་གཏོགས་བདེ་བའི་གོ་སྐབས་ཅུང་ཟད་ཙམ་ཡང་མེད། སྡུག་བསྔལ་

ལའང་སྡུག་བསྔལ་གྱི་སྡུག་བསྔལ་དང་། འགྱུར་བའི་སྡུག་བསྔལ། ཁྱབ་པ་འདུ་བྱེད་ཀྱི་

སྡུག་བསྔལ་གྱིས་མ་ཁྱབ་པའི་འཁོར་བའི་གནས་མེད། དེ་ཡང་འགྲོ་བ་ཐམས་ཅད་ལ་ཁྱབ་

པའི་སྡུག་བསྔལ་ནི་ཚོར་བ་སྡུག་བསྔལ་རང་བཞིན་གྱི་སྡུག་བསྔལ་གྱི་སྡུག་བསྔལ་དང་། 

ཚོར་བ་བཏང་སྙོམས་དང་བདེ་བའི་རང་བཞིན་གྱི་འགྱུར་བའི་སྡུག་བསྔལ། སྡུག་བསྔལ་

གྱི་སྡུག་བསྔལ་དང་འགྱུར་བའི་སྡུག་བསྔལ་གཉིས་ཀྱི་གཞི་རྩར་གྱུར་པའི་ཟག་བཅས་ཉེར་



གང་བློ་མའི་བཀའ་ཁྲིད།

123

ལེན་གྱི་ཕུང་པོ་དེ་ཁྱབ་པ་འདུ་བྱེད་ཀྱི་སྡུག་བསྔལ་བཅས་གསུམ་གྱིས་དུས་རྟག་ཏུ་གཟིར་

བའི་འགྲོ་བའི་ཚོགས་ལ་མས་བུ་གཅིག་པུ་ལ་བརྩེ་བ་ལྟ་བུའི་བརྩེ་བ་སྙིང་རྗེ་ཆེན་པོ་འཇམ་

དཔལ་དབྱངས་ལ་མངའ་བ་ཡིན། དེ་ཡན་གྱིས་བརྩེ་བའི་ཡོན་ཏན་ལ་བསྟོད་པ་བསྟན།

་་་་་་་་་་་་་་་་་་་་་་་་་ ཡན་ལག་དྲུག་ཅུའི་དབྱངས་ལྡན་གསུང༌།། འབྲུག་ལྟར་ཆེར་སྒྲོགས་

ཉོན་མོངས་གཉིད་སློང་ལས་ཀྱི་ལྕགས་སྒྲོག་འགྲོལ་མཛད་ཅིང༌།། མ་རིག་མུན་སེལ་སྡུག་

བསྔལ་མྱུ་གུ་ཇི་སྙེད་གཅོད་མཛད་རལ་གྲི་བསྣམས།། ཞེས་པ་ནི་རྗེ་བཙུན་འཇམ་དཔལ་

དབྱངས་ཀྱི་གསུང་གི་ཡོན་ཏན་ལ་བསྟོད་པ་བསྟན། འགྲོ་བ་ཀུན་ལ་བུ་གཅིག་པ་ལྟར་

བརྩེ་བ་ཐུགས་རྗེ་ཆེན་པོ་དེས་དྲངས་པའི་འཕྲིན་ལས་དེ་གང་གི་སྒོ་ནས་གནང་གི་ཡོད་ཅེ་

ན༑ གསུང་དབྱངས་ཡན་ལག་དྲུག་ཅུའི་སྒོ་ནས་གནང་བ་རེད། དེ་ལ་གསུང་དབྱངས་ཡན་

ལག་དྲུག་ཅུ་དང་། གསུང་དབྱངས་ཡན་ལག་དྲུག་ཅུ་རྩ་བཞི་ཞེས་གསུང་སྟངས་མི་འདྲ་

བ་གཉིས་རེད། རྗེ་རིན་པོ་ཆེས་མཛད་པའི་འཇམ་དཔལ་དབྱངས་ཀྱི་བསྟོད་སྤྲིན་རྒྱ་མཚོ་

དང་༑ གུང་ཐང་འཇམ་དཔལ་དབྱངས་ཀྱིས་མཛད་པའི་འཇམ་དབྱངས་དཀར་པོའ་ིབསྟོད་

སྤྲིན་རྒྱ་མཚོའི་ནང་གསུང་དབྱངས་ཡན་ལག་དྲུག་ཅུའམ་དྲུག་ཅུ་རྩ་བཞི་སོ་སོའ་ིཁྱད་

ཆོས་སོགས་བསྟན་ཡོད་པ་དེར་གཟིགས་དགོས། དེའི་ནང་ནས་སྙན་པ་དང་། འཇམ་པ། 

ཆེ་བ། ཡིད་དུ་འོང་བ། ཡིད་དུ་འཐད་པ་བཅས་གཙོ་བོ་རེད། དེ་ཡང་དེ་བཞིན་གཤེགས་

པའི་གསུང་སུས་ཐོས་ཀྱང་མི་སྙན་པ་མེད་པ་དང་། ཉོན་མོངས་མི་སྐྱེ་བས་འཇམ་པ། ཉེ་

རིང་ཇི་ཙམ་ལ་བསྡད་ཀྱང་གསལ་བར་གོ་ནུས་པས་ཆེ་བ། གདུལ་བྱ་སོ་སོའ་ིརང་རང་གི་

སྐད་དུ་གོ་བ་རེད། མཆོག་གི་སྤྲུལ་སྐུའི་མཛད་པ་ཅན་གྱི་སངས་རྒྱས་ཀྱིས་ཆོས་སྟོན་པའི་

སྐབས་སུ་གསུང་སྒྱུར་མི་དགོས་ཤིང་། ལྷ་དང་། གནོད་སྦྱིན། དྲི་ཟ། གྲུལ་བུམ་སོགས་

ཀྱིས་སོ་སོའ་ིསྐད་དུ་གོ་ཐུབ། དེར་བརྟེན་བྱུང་རབས་སྨྲ་བ་ཚོས་སངས་རྒྱས་ཀྱིས་པཱ་

ལིའི་སྐད་དུ་གསུངས་ཞེས་དང་། ལེགས་སྦྱར་སྐད་དུ་གསུངས་ཞེས་སོགས་རྩོད་པ་མང་

པོ་བྱེད་ཀྱི་ཡོད། གལ་ཏེ་དངོས་གནས་སངས་རྒྱས་ཀྱི་གསུང་གི་ཡོན་ཏན་ཤེས་མཁན་

ཡིན་ན་དེའི་ཐོག་རྩོད་པ་མི་དགོས་པ་ལྟ་བུ་རེད། རྗེ་ཙོང་ཁ་པས། འཇིག་རྟེན་ཀུན་གྱི་

སེམས་ཅན་ཐམས་ཅད་ཀྱིས།། དུས་གཅིག་ཉིད་དུ་ཐེ་ཚོམ་དོན་ཞུས་ཀྱང་།། དེ་དག་རེ་

རེའི་མདུན་དུའང་དེ་སྙེད་ཀྱི།། སྐུ་དང་གསུང་གི་བཀོད་པས་དུས་གཅིག་ཏུ།། མཛད་པ་

མཛད་ཀྱང་རྟོག་པ་ཉེར་ཞི་བ།། ཞེས་གསུངས་པ་བཞིན་སངས་རྒྱས་ཀྱིས་གདུལ་བྱ་སྟོང་

ཕྲག་མང་པོར་ཆོས་གསུངས་པའི་སྐབས་སུ་དེ་དག་གིས་ཉེ་རིང་མེད་པར་གོ་ཐུབ་པ་རེད། 

རྒྱུད་ལས། གསུང་གཅིག་ཉིད་དུ་གསུངས་གྱུར་ཀྱང།། དུ་མ་ཉིད་དུ་སོ་སོར་སྣང་།། ཞེས་

སངས་རྒྱས་ཀྱིས་གསུང་གཅིག་ཉིད་དུ་གསུངས་ཀྱང་གདུལ་བྱ་སོ་སོའ་ིསྐད་དུ་ཐ་དད་དུ་

གོ་བ་རེད། དེ་དག་ནི་གསུང་དབྱངས་ཡན་ལག་དྲུག་ཅུའི་ནང་གི་གཙོ་ཆེ་བ་རྣམས་རེད། 

གསུང་དབྱངས་ཡན་ལག་དྲུག་ཅུའི་ནང་སེངྒེའི་སྒྲ་དང་། གླང་ཆེན་གྱི་སྒྲ། འབྲུག་གི་སྒྲ་

སོགས་ཡོད་ཅིང་། འདིར་འབྲུག་ལྟར་ཆེར་སྒྲོགས་པ་ལས་སེམས་ཅན་ཉོན་མོངས་པའི་

གཉིད་མཐུག་པོར་ཡུར་བ་ལས་སློང་བ་དང་། དེར་བརྟེན་སྲིད་པར་འཆིང་བྱེད་ཀྱི་ལས་

དང་ཉོན་མོངས་པའི་ལྕགས་སྒྲོག་ལས་འགྲོལ་བར་མཛད་པ་རེད། དེ་བཞིན་གཤེགས་

པའི་གསུང་གི་ཡོན་ཏན་དེ་ལ་བརྟེན་ནས་གདུལ་བྱ་རྣམས་འཁོར་བ་དང་ཞི་བའི་འཇིགས་

པ་ལས་ཐར་བར་མཛད་ཅིང་། ལས་ཀྱི་ཀུན་འབྱུང་མ་ཟད་བར་འཁོར་བའི་སྐྱེ་བ་མི་ལྡོག་

ཅིང་༑ ཉོན་མོངས་པའི་ཀུན་འབྱུང་མ་ལྡོག་བར་ལས་ཀྱི་ཀུན་འབྱུང་མི་ལྡོག །ཉོན་མོངས་

སྐྱེ་བའི་རྒྱུ་ཐོག་མའི་མ་རིག་པ་མ་སྤངས་བར་ཉོན་མོངས་མི་ལྡོག །དེའི་ཕྱིར་མ་རིག་

པ་མུན་པའི་གཟུགས་སུ་བཀོད་ཅིང་། ཉོན་མོངས་གཉིད་ཀྱི་གཟུགས་སུ་བཀོད་པ་དང། 

ལས་ལྕགས་སྒྲོགས་ཀྱི་གཟུགས་སུ་བཀོད་པ་རེད། དེས་ན་འཁོར་བར་འཆིང་བྱེད་ཀྱི་

ལས་དང་ཉོན་མོངས་པ་ལས་འགྲོལ་བར་མཛད་མཁན་གྱི་ཡན་ལག་དྲུག་ཅུ་ལྡན་པའི་

གསུང་དེ་འཇམ་དཔལ་དབྱངས་ལ་མངའ་བ་རེད། ཉོན་མོངས་པའི་གཉིད་ལས་སློང་

སྟངས་དང། ལས་ཀྱི་ལྕགས་སྒྲོག་ལས་ཇི་ལྟར་འགྲོལ་བ་ཡིན་ཞེ་ན། ལས་ཉོན་ཐམས་ཅད་

ཀྱི་རྩ་བ་རྨོངས་པ་མ་རིག་པའི་མུན་པ་དེ་མ་བསལ་བར་དུ་ཉོན་མོངས་པའི་གཉིད་ལས་



གང་བློ་མའི་བཀའ་ཁྲིད།

སློང་མི་ཐུབ་ལ། ལས་ཀྱི་ལྕགས་སྒྲོག་ལས་འགྲོལ་མི་ཐུབ། དེས་ན་མ་རིག་པའི་མུན་པ་དེ་

སེལ་བའི་སྐབས་སུ་འདུ་བྱེད་འགག་པ་སོགས་རྟེན་འབྲེལ་ཡན་ལག་བཅུ་གཉིས་རྣམས་

རིམ་བཞིན་འགགས་པར་བརྟེན། ལས་དང་ཉོན་མོངས་པའི་འཆིང་བ་ལས་འགྲོལ་བར་

མཛད་པ་ཡིན། དེ་ནས་ལས་ཉོན་གྱི་འབྲས་བུར་གྱུར་པའི་སྡུག་བསྔལ་གྱི་མྱུ་གུ་ཇི་སྙེད་པ་

རྣམས་ཤེས་རབ་ཀྱི་རལ་གྲིས་གཅོད་པར་མཛད་པ་ཡིན་ཙང་ཕྱག་གཡས་པར་དེའི་མཚོན་

དོན་དུ་རལ་གྲི་བསྣམས་པ་རེད། གང་ལྟར་ཡན་ལག་དྲུག་ཅུའི་གསུང་དབྱངས་དེས་ཉོན་

མོངས་པའི་གཉིད་ལས་སློང་བ་དང། ལས་ཀྱི་ལྕགས་སྒྲོག་ལས་སྒྲོལ་བ། དེ་གཉིས་ཀྱི་རྩ་བ་

མ་རིག་པའི་མུན་པ་སེལ་བ་ཡིན། དེ་དག་མཚོན་པའི་ཕྱིར་དུ་རལ་གྲི་བསྣམས་པ་བསྟན། 

དེ་ཡན་གྱིས་གསུང་གི་ཡོན་ཏན་དང་དེའི་འབྲས་བུ་དང་བཅས་པ་བསྟན། 

གདོད་ནས་དག་ཅིང་ས་བཅུའི་མཐར་སོན་ཡོན་ཏན་ལུས་རྫོགས་རྒྱལ་སྲས་ཐུ་

བོའ་ིསྐུ།། བཅུ་ཕྲག་བཅུ་དང་བཅུ་གཉིས་རྒྱན་སྤྲས་བདག་བློའ་ིམུན་སེལ་འཇམ་དཔལ་

དབྱངས་ལ་འདུད།། ཅེས་པ་ནི་རྗེ་བཙུན་འཇམ་དཔལ་དབྱངས་ཀྱི་སྐུ་ལ་བསྟོད་པ་བསྟན། 

གདོད་ནས་དག་ཅིང་ཞེས་པ་ལ་བཤད་པ་བྱེད་སྟངས་མི་འདྲ་བ་སྣ་ཚོགས་རེད། རྗེ་

བཙུན་འཇམ་དཔལ་དབྱངས་དེ་བསྐལ་པ་གྲངས་མེད་པའི་སྔ་རོལ་ནས་སངས་རྒྱས་

ཟིན་པ་དང་། བློ་བཟང་རྒྱལ་བསྟན་མ་ལས། རྒྱལ་བ་མ་ལུས་སྐྱེད་པའི་ཡབ་གྱུར་ཀྱང་།། 

ཞེས་གསུངས་པ་བཞིན་རྒྱལ་བ་ཐམས་ཅད་སྐྱེད་པའི་ཡབ་གདོད་མའི་སངས་རྒྱས་ཀྱི་ངོ་

བོར་གནས་པའི་བཤད་ཚུལ་ཞིག་དང་། ཁམས་བདེ་བར་གཤེགས་པའི་སྙིང་པོ་དེ་ནམ་

ཡང་དྲི་མས་མ་གོས་པར་གདོད་མ་ནས་དག་པ་དེ་ལ་གློ་བུར་གྱི་དྲི་མས་གོས་པ་རྣམས་

ས་དང་ལམ་གྱི་ཉམས་ལེན་ལ་བརྟེན་ནས་རིམ་པས་སྤང་བྱ་རྣམས་སྤངས་ཏེ་ས་བཅུའི་

མཐར་སོན་ནས་ཡོན་ཏན་གྱི་སྐུ་ལུས་ཡོངས་སུ་རྫོགས་པའི་རྒྱལ་སྲས་ཀྱི་ཐུ་བོའ་ིསྐུ་ལ་

བཞེངས་པ་རེད། དོན་དུ་སངས་རྒྱས་ཟིན་པ་ཡིན་རུང་རྣམ་པ་ལ་བྱང་ཆུབ་སེམས་དཔའི་

ཚུལ་བཟུང་བ་ཡིན། དེ་ལྟ་བུའི་རྒྱལ་སྲས་ཐུ་བོའ་ིསྐུ་དེ་ཇི་ལྟར་ཡོད་ཅེ་ན། བཅུ་ཕྲག་བཅུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དང་བཅུ་གཉིས་ཀྱི་རྒྱན་དང་ལྡན་པ་རེད། དེ་ནི་མཚན་བཟང་སུམ་ཅུ་རྩ་གཉིས་དང་དཔེ་

བྱད་བཟང་པོ་བརྒྱད་ཅུ་ལ་གསུངས་ཤིང་། དེ་གཉིས་བསྡོམས་ན་བརྒྱ་དང་བཅུ་གཉིས་

རེད༑ མཚན་བཟང་སོ་གཉིས་དང་དཔེ་བྱད་བརྒྱད་ཅུ་རེ་རེ་ནས་ཤེས་འདོད་ཡོད་ན་མངོན་

རྟོགས་རྒྱན་སྐབས་བརྒྱད་པའམ་དོན་རྣམ་པར་ངེས་པའི་མདོ་སོགས་སུ་གཟིགས་དགོས། 

ད་ལྟ་རེ་རེ་བཞིན་ཞུ་རྒྱུར་དུས་ཀྱིས་མི་ལྕོགས། དེ་ལྟ་བུའི་མཚན་བཟང་སོ་གཉིས་དང་

དཔེ་བྱད་བཟང་པོ་བརྒྱད་ཅུས་སྤྲས་པའི་བདག་གི་བློའ་ིམུན་པ་སེལ་བར་བྱེད་མཁན་རྗེ་

བཙུན་འཇམ་དཔལ་དབྱངས་ལ་སྒོ་གསུམ་གུས་པས་འདུད་པ་ཡིན། 

ས་བཅུའི་རྣམ་གཞག་ནི་ཐེག་ཆེན་ཐུན་མོང་མ་ཡིན་པའི་བཤད་ཚུལ་རེད། ཉན་རང་

ལ་ས་བརྒྱད་ཀྱི་རྣམ་གཞག་བཤད་ཀྱང་གྲགས་ཆེ་བ་མེད། ཕ་རོལ་ཏུ་ཕྱིན་པའི་བགྲོད་

ཚུལ་དེ་ས་བཅུའི་སྒོ་ནས་དང་། སྔགས་ཀྱི་ནང་ས་བཅུ་གསུམ་གྱི་སྒོ་ནས་བགྲོད་ཚུལ་

བཤད༑ དེས་ན་ས་བཅུའི་མཐར་སོན་ཞེས་པ་ནི་བྱང་སེམས་སྐྱེ་བ་གཅིག་གིས་ཐོགས་པ་

དང་ས་བཅུ་རྒྱུན་མཐའ་ལ་གནས་པ་ལ་གོ་བ་དང། དེ་བཞིན་སངས་རྒྱས་ལ་སྦྱར་ནའང་

རུང་ཞིང་། དེ་ནི་ས་བཅུའི་མཐར་སོན་ནས་མི་སློབ་པའི་ས་མངོན་དུ་བྱས་པ་རེད། གང་

ལྟར་ས་བཅུའི་མཐར་སོན་ཞེས་པ་ནི་སངས་རྒྱས་དང་བྱང་སེམས་གཉིས་ཀ་ལ་སྦྱར་

ཆོག༑ དེས་ན་འཇམ་དཔལ་དབྱངས་དོན་དུ་སངས་རྒྱས་ཡིན་ནའང་བྱང་ཆུབ་སེམས་

དཔའི་རྣམ་པ་བསྟན་པ་ཡིན་ཙང་རྒྱལ་སྲས་ཞེས་བརྗོད། མཚན་བཟང་སོ་གཉིས་དང་

དཔེ་བྱད་བརྒྱད་ཅུ་ལ་དངོས་དང་རྗེས་མཐུན་པ་གཉིས་རེ་འཇོག །དཔེར་ན་འཁོར་ལོས་

སྒྱུར་བའི་རྒྱལ་པོ་ལའང་མཚན་བཟང་སོ་གཉིས་དང་དཔེ་བྱད་བཟང་པོ་ཡོད་ཀྱང་དེ་དག་

ནི་གསལ་ལ་ཡོངས་སུ་མ་རྫོགས་པས་རྗེས་མཐུན་པ་ཡིན། དེས་ན་མཚན་དང་དཔེ་

བྱད་ཡོད་པ་ཙམ་ལ་སངས་རྒྱས་ཀྱི་སྐུ་ཡིན་པའི་ཁྱབ་པ་མེད། གང་ལྟར་མཚན་དང་དཔེ་

བྱད་གསལ་ལ་རྫོགས་པ་དེ་སངས་རྒྱས་ལ་མ་གཏོགས་མེད། གལ་ཏེ་རྗེ་བཙུན་འཇམ་

དཔལ་དབྱངས་སངས་རྒྱས་ཀྱི་ངོ་བོ་ལ་བལྟས་ན་མཚན་བཟང་ཡོངས་སུ་རྫོགས་པས་



གང་བློ་མའི་བཀའ་ཁྲིད།

སྤྲས་པ་དང་། བྱང་སེམས་ས་བཅུ་པ་བའི་ངོ་བོར་བལྟས་ན་མཚན་བཟང་དང་དཔེ་བྱད་

རྗེས་མཐུན་པས་སྤྲས་པ་ཞེས་བརྗོད་ཆོག །འཇམ་དཔལ་དབྱངས་སངས་རྒྱས་ཡིན་པ་

ནི་སྔགས་ཀྱི་ཐུན་མོང་མ་ཡིན་པའི་བཤད་ཚུལ་དང་། བྱང་ཆུབ་སེམས་དཔའ་ཡིན་པ་ནི་

ཐུན་མོང་བ་ཕ་རོལ་ཏུ་ཕྱིན་པའི་ཐེག་པའི་ལུགས་ཀྱི་བཤད་ཚུལ་རེད། ང་ཚོ་སྔགས་དང་

ཕ་རོལ་ཏུ་ཕྱིན་པ་གཉིས་ཀ་ཁས་ལེན་མཁན་ཡིན་ཙང་འཇམ་དཔལ་དབྱངས་སངས་

རྒྱས་ཀྱི་ངོ་བོར་བྱས་ནའང་འགྲིགས་ཤིང། ལྷག་པར་དུ་སངས་རྒྱས་ཐམས་ཅད་ཀྱི་རྣམ་

པ་ཐམས་ཅད་མཁྱེན་པའི་ཡེ་ཤེས་ཀྱི་རང་བཞིན་ལྷར་ཤར་བ་ཡིན་ཙང་སངས་རྒྱས་

ཐམས་ཅད་དང་རིགས་གཅིག་ཡིན་ཞེས་བརྗོད་ནའང་མི་འགྲིགས་པ་མེད། དེས་ན་བཅུ་

ཕྲག་བཅུ་དང་བཅུ་གཉིས་ཀྱིས་སྤྲས་པ་དེ་མཚན་བཟང་གསལ་ལ་རྫོགས་པས་སྤྲས་

པ་ལ་བརྗོད་ཆོག །དེ་ལྟ་ན་རྒྱལ་སྲས་ཞེས་པ་ལས་རྒྱལ་བ་ཞེས་བརྗོད་མི་འདུག་ཅེ་ན། 

རྒྱལ་སྲས་ཀྱི་སྐུར་བཞེངས་པ་ལས་དོན་དུ་སངས་རྒྱས་ཡིན་ཞེས་བཤད་ཆོག །བློ་བཟང་

རྒྱལ་བསྟན་མ་ལས། རྒྱལ་བ་མ་ལུས་སྐྱེད་པའི་ཡབ་གྱུར་ཀྱང།། རྒྱལ་སྲས་ཚུལ་གྱིས་

ཞིང་ཁམས་རབ་འབྱམས་སུ།། ཞེས་གསུངས་པ་བཞིན་རྒྱལ་བ་མ་ལུས་སྐྱེད་པའི་ཡབ་

དེ་རྒྱལ་བ་རང་ཡིན་དགོས་མ་གཏོགས། རྒྱས་སྲས་ཤིག་གིས་རྒྱལ་བ་སྐྱེད་མི་ནུས། 

དེར་བརྟེན་རྒྱལ་བ་མ་ལུས་སྐྱེད་པའི་ཡབ་ཡིན་ཙང་འཇམ་དཔལ་དབྱངས་སངས་རྒྱས་

ཡིན་པ་བཤད་མ་དགོས། ཡིན་ནའང་རྒྱལ་སྲས་ཀྱིས་ཚུལ་བཟུང་བ་རེད། 

སངས་རྒྱས་ཤཱཀྱ་ཐུབ་པས་ཆོས་ཀྱི་འཁོར་ལོ་བསྐོར་བའི་སྐབས་སུ་ཐེག་ཆེན་གྱི་

ཆོས་གསུང་ས་གཙོ་བོ་ནི་ཉེ་བའི་སྲས་ཆེན་བརྒྱད་དང་། དེའི་ནང་ནས་འཇམ་དཔལ་

དབྱངས་དང་བྱམས་པ་མགོན་པོ་གཙོ་བོ་རེད། སྤྲུལ་སྐུའི་རྣམ་པ་ཅན་གྱི་སངས་རྒྱས་

ཤཱཀྱ་ཐུབ་པའི་སྐུ་བཞེངས་པའི་སྐབས་སུ་གཡས་གཡོན་ལ་ཤཱ་རིའི་བུ་དང་མོདྒལ་གྱི་བུ་

གཉིས་ཀྱི་སྐུ་བཞེངས་པའི་སྲོལ་ཡོད་པ་བཞིན་བྱམས་མགོན་དང་འཇམ་དབྱངས་གཉིས་

ཀྱང་ལྷའི་བུའི་རྣམ་པ་ཅན་དུ་སངས་རྒྱས་ཀྱི་སྐུའི་གཡས་གཡོན་ལ་བཞེངས་སྲོལ་ཡོད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཉེ་བའི་སྲས་ཆེན་བརྒྱད་པོ་རྣམས་སངས་རྒྱས་ཀྱིས་ཐེག་ཆེན་གྱི་ཆོས་འཁོར་བསྐོར་བའི་

སྐབས་སུ་དྲི་བ་ཞུ་མཁན་དང་བགྲོ་གླེང་གནང་མཁན་གཙོ་བོ་དེ་རེད། དེའི་ནང་ནས་འཇམ་

དཔལ་དབྱངས་དང་བྱམས་པ་མགོན་པོ་དམིགས་བསལ་གྱིས་གལ་ཆེན་པོ་བརྩི་དགོས་པ་

གང་རེད་ཅེ་ན། ཤེས་རབ་ཀྱི་ཕ་རོལ་ཏུ་ཕྱིན་པའི་མདོའ་ིདངོས་བསྟན་སྟོང་ཉིད་ཀྱི་རིམ་པ་

དེ་འཇམ་དཔལ་དབྱངས་ནས་བརྒྱུད་པ་དང་། སྦས་དོན་མངོན་རྟོགས་ཀྱི་རིམ་པ་དེ་བྱམས་

མགོན་ནས་བརྒྱུད་པ་རེད། འཕགས་པ་ཀླུ་སྒྲུབ་ཀྱིས་རྗེ་བཙུན་འཇམ་དབྱངས་ལ་བརྟེན་

ནས་ཟབ་མོ་ལམ་གྱི་རིམ་པའི་ཤིང་རྟའི་སྲོལ་ཕྱེ་བ་དང་། འཕགས་པ་ཐོགས་མེད་ཀྱིས་རྗེ་

བཙུན་བྱམས་མགོན་ལ་བརྟེན་ནས་རྒྱ་ཆེ་བའི་ལམ་གྱི་རིམ་པའི་ཤིང་རྟའི་སྲོལ་ཕྱེ་བ་རེད། 

དེས་ན་འཇམ་དཔལ་དབྱངས་ཀྱིས་རྒྱལ་སྲས་ཀྱི་ཚུལ་བཟུང་བ་རེད། 

བོད་དུ་གང་བློ་མའི་ཚིགས་བཅད་གཉིས་པ་དེའི་རྗེས་སུ། གཞོན་ནུའི་ཆ་ལུགས་

འཆང་བ་པོ།། ཤེས་རབ་སྒྲོན་མེ་རབ་ཏུ་གསལ།། འཇིག་རྟེན་གསུམ་གྱི་ མུན་སེལ་བ།། 

འཇམ་དཔལ་དབྱངས་ལ་ཕྱག་འཚལ་ལོ།། ཞེས་པ་དེ་འཆར་ཅན་འདོན་པ་རེད།

འཇམ་དཔལ་དབྱངས་ཀྱི་མཚན་གཞན་ཞིག་ནི་འཇམ་དཔལ་གཞོན་ནུར་གྱུར་པ་

ཞེས་བརྗོད་ཅིང་། གཞོན་ནུ་དང་གྱུར་པ་ཞེས་པའི་ཚིག་གི་གོ་དོན་ལེགས་པར་ཤེས་

དགོས༑ གཞོན་ནུ་ཞེས་པ་དེ་རྫོགས་ཆེན་དང་ཕྱག་ཆེན་གྱི་ནང་ཟུང་འཇུག་གི་སྐུ་ཐོག་

མར་བརྙེས་པ་ན་གཞོན་ནུ་བུམ་སྐུ་ཞེས་བརྗོད་སྲོལ་ཡོད། 

ཨོཾ་ཨ་ར་པ་ཙ་ན་དྷཱིཿ ནི་འཇམ་དཔལ་གྱི་མཚན་སྔགས་རེད། དེ་ལ་དྷཱིཿ ནི་འཇམ་

དཔལ་གྱི་ས་བོན་རེད། མཚན་སྔགས་དེ་མང་པོ་འདོན་ན་ཤེས་རབ་ཆེ་བ་དང་། ཤེས་རབ་

གསལ་བ། ཤེས་རབ་མྱུར་བ། ཤེས་རབ་ཟབ་པ་བཅས་འགྲུབ་པ་དང་། དེ་བཞིན་འཆད་

པ་དང་། རྩོད་པ། རྩོམ་པ་བཅས་ཀྱི་ཤེས་རབ་འགྲུབ་ཐུབ། ལྷག་པར་དུ་དྷཱིཿརྐྱང་པ་ཟུར་དུ་

བསགས་པ་དེས་མི་བརྗེད་པའི་གཟུངས་འགྲུབ་པ་རེད། ང་ཚོ་སྤྱིར་བཏང་ནས་ཤེས་རབ་

ཞན་པོ་རེད་ལ། ཤེས་རབ་ཕྲན་བུ་ཡོད་པ་ཚོའང་བརྗེད་ངས་ཀྱི་དབང་དུ་སོང་བ་མང་བ་

རེད༑ འཇམ་དབྱངས་ཞི་ཁྲོ་དྲག་སྒྲུབ་ཀྱི་ཐོག་ནས་མི་བརྗེད་པའི་གཟུངས་སྒྲུབ་ཚུལ་མང་

པོ་ཡོད། རྒྱུན་དུ་ཨ་ར་པ་ཙ་ན་འདོན་པ་ཡིན་ན་ཤེས་རབ་འཕེལ་བ་ཡིན་ལ། ལྷག་པར་དུ་

དྷཱིཿགྲངས་གསོག་གནང་ན་མི་བརྗེད་པའི་གཟུངས་ཐོབ་པ་རེད། 

བརྩེ་ལྡན་ཁྱོད་ཀྱིས་མཁྱེན་རབ་འོད་ཟེར་གྱིས།། བདག་བློའ་ིགཏི་མུག་མུན་པ་རབ་

བསལ་ནས།། བཀའ་དང་བསྟན་བཅོས་གཞུང་ལུགས་རྟོགས་པ་ཡི།། བློ་གྲོས་སྤོབས་པའི་

སྣང་བ་སྩལ་དུ་གསོལ།། ཞེས་པ་ནི་མཚན་སྔགས་འདོན་པའི་རྗེས་ཀྱི་གསོལ་འདེབས་དེ་

རེད༑ དེ་ཡང་བརྩེ་བའི་ཡོན་ཏན་དང་ལྡན་པའི་འཇམ་དཔལ་དབྱངས་ཁྱོད་ཀྱི་མཁྱེན་རབ་

ཀྱི་འོད་ཟེར་ལ་བརྟེན་ནས་སྒྲུབ་པ་པོ་བདག་གི་བློའ་ིསྟེང་གི་གཏི་མུག་གི་མུན་པ་ཐམས་

ཅད་རབ་ཏུ་བསལ་ནས་བཀའམ་སངས་རྒྱས་ཀྱི་གསུང་དང་བསྟན་བཅོས་སམ་སངས་

རྒྱས་ཀྱི་གསུང་གི་འགྲེལ་པ་བཅས་གཞུང་ལུགས་ཀྱི་དོན་རྟོགས་པའི་བློ་གྲོས་ཀྱི་སྤོབས་

པའི་སྣང་བ་དེ་སྩལ་དུ་གསོལ་ཞེས་གསོལ་བ་བཏབ་པ་རེད། 

བཀའ་དང་བསྟན་བཅོས་ཀྱི་དོན་རྒྱ་ཆེན་པོ་ཤེས་མཁན་ཚོས་ཀྱང་ཐ་སྙད་ཀྱི་རིག་

གནས་ཡོངས་སུ་རྫོགས་པ་ཤེས་པའི་ངེས་པ་མེད། ཤེས་རབ་ལ་མི་འདྲ་བ་སྣ་ཚོགས་དང། 

ཤེས་རབ་འཆལ་བ་དེའང་ཤེས་རབ་ལྟ་བུ་ཞིག་རེད། བསོད་ནམས་མེད་པ་དང་ཤེས་རབ་

ཡོད་པ་རྣམས་ཤེས་རབ་འཆལ་བ་ན་རྟོག་གེའི་རིགས་པ་ལ་མཐའ་མེད་པར་བརྟེན་གཟུང་

ས་རྩ་བ་ནས་མེད་པར་གྱུར་པ་རེད། ཆད་མཐའ་ལ་ལྷུང་བ་རྣམས་ཤེས་རབ་ཡོད་ཀྱང་

བསོད་ནམས་ཀྱིས་རྒྱབ་མ་འཁྱོག་པར་ཤེས་རབ་དེ་འཆལ་བ་རེད། དེས་ན་ཚན་རིག་དང་

འཕྲུལ་ལས་ཤེས་མཁན་ཐམས་ཅད་ལ་ངས་ཤེས་རབ་ཅན་ཞེས་བརྗོད་ཀྱི་མེད། དེ་དག་གི་

ཤེས་རབ་དོན་ལོག་པ་ལ་འཆལ་བ་རེད། དཔེར་ན་རྡུལ་ཕྲན་མཚོན་ཆ་བཟོ་མཁན་རྣམས་

ལ་ཤེས་རབ་ཅན་ཞེས་མི་བརྗོད། ཉི་ཧོང་གི་ཧི་རོ་ཤི་མ་དང་ན་ག་ས་ཀིའི་ནང་བྱུང་བ་དེ་མི་

ཤེས་རབ་ཅན་གྱིས་བྱས་པའི་ལས་ཀའི་འབྲས་བུ་རེད་འདུག །ཡང་ན་མི་ཤེས་རབ་འཆལ་

བ་ཞིག་གིས་བྱས་པའི་ལས་ཀའི་འབྲས་བུ་རེད་འདུག་ཧ་ཅང་ལས་སླ་པོས་ཤེས་ཐུབ། དེས་

ན་ཤེས་རབ་ངོས་ཟིན་དགོས་པ་དེ་གལ་ཆེན་པོ་རེད། བླང་དོར་གྱི་གནས་རང་སྟོབས་ཀྱིས་

མ་ནོར་བ་འབྱེད་ཐུབ་པ་ལ་ཤེས་རབ་ཆེ་བ་ཟེར། དེ་ནི་གཞན་ལ་མ་ལྟོས་པར་འོས་དང་

འོས་མིན། རུང་དང་མི་རུང་། བླང་བྱ་དང་སྤང་བྱ་གང་ཡིན་དབྱེ་བ་ཕྱེ་ཐུབ་མཁན་གྱི་རྣམ་

དཔྱོད་དེ་ལ་ཤེས་རབ་ཆེ་བ་ཞེས་བརྗོད། གསུང་རབ་ཀྱི་དོན་རྣམས་མ་འདྲེས་པར་ཕྲ་ཞིང་

ཕྲ་བ་ཤེས་ཐུབ་པ་ལ་ཤེས་རབ་གསལ་བ་ཞེས་བརྗོད། མ་རྟོགས་པ་དང་ལོག་པར་རྟོག་

པ་ཐེ་ཚོམས་ལ་སོགས་པ་བྱུང་མ་ཐག་ཏུ་འགོག་ནུས་པ་ལ་ཤེས་རབ་མྱུར་བ་ཞེས་བརྗོད། 

སྟོང་ཉིད་ཀྱི་དོན་དང་དེ་བཞིན་ལྟ་བའི་གནད་གསང་གཏིང་ཟབ་རྣམས་ལ་ཇི་ཙམ་དྲིས་ཀྱང་

ད་དུང་ཇེ་ཟབ་ཏུ་འགྲོ་བའི་བློ་ལ་ཤེས་རབ་ཟབ་པ་ཞེས་བརྗོད། དེ་ལྟ་བུའི་ཤེས་རབ་བཞི་

པོ་ཚང་ན་སངས་རྒྱས་ཀྱི་བཀའ་དང་དེའི་དགོངས་འགྲེལ་གྱི་བསྟན་བཅོས་རྣམས་ལ་ཐོས་

བསམ་སྒོམ་གསུམ་རྣམ་པར་དག་པ་ཞིག་ཡོང་ཐུབ། དེ་མིན་ཕྱིའི་གནས་ཚུལ་ཕྲན་ཚེགས་

རྣམས་ཤེས་པ་ལ་ཤེས་རབ་མི་དགོས། དེ་ཚོ་ལ་གཅིག་བྱས་ན་མ་རིག་པའི་མུན་པ་དེས་

ཕན་ནུས་ཆེ་བ་ཡོང་སྲིད། དེས་ན་ཤེས་རབ་ཡོང་ན་གཞུང་ལུགས་ཀྱི་དོན་ཤེས་པ་ཙམ་

མིན་པར། དོན་དེ་ཉམས་ལེན་གྱིས་རྒྱུད་ལ་སྦྱར་ཐུབ་པ་ཡོང་གི་རེད། དེར་བརྟེན་་ཤེས་རབ་

ཀྱི་ལྷ་ལ་བརྟེན་ནས་ཤེས་རབ་བསྒྲུབ་རྒྱུ་ནི་ཧ་ཅང་གལ་ཆེན་པོ་ཆགས་ཀྱི་ཡོད། དེ་ལྟར་

ཤེས་རབ་ཀྱི་ལྷ་ལ་བརྟེན་ནས་ཤེས་རབ་སྒྲུབ་སྟངས་ཤིག་དང་། གཞུང་ཆེན་མོ་ལ་དཔྱད་

སྒོམ་ཐོག་ནས་ཤེས་རབ་སྒྲུབ་སྟངས་ཤིག་ཡོད་པ་དེ་གཉིས་མཉམ་དུ་འགྲོ་དགོས། བོད་དུ་

༸སྐྱབས་རྗེ་ཁྲི་བྱང་རྡོ་རྗེ་འཆང་གིས་འཇམ་དབྱངས་དཀར་པོའ་ིརྗེས་གནང་སྩལ་བའི་རྗེས་

སུ་ཁྱེད་ཚོས་དགེ་འཕེལ་རི་ཁྲོད་དུ་ཟླ་བ་ལྔ་དྲུག་རིང་འཇམ་དབྱངས་དཀར་པོའ་ིམཚམས་

བསྡད་པ་ལས་ཟླ་བ་ལྔ་དྲུག་རིང་ཆོས་རྭར་རྩོད་པ་ཡག་པོ་རྩོད་ན་དེ་ལྡབ་གཅིག་གིས་ཤེས་

རབ་འཕེལ་ཆེ་བ་ལ་ཕན་ཐོགས་ཆེ་བ་རེད་ཅེས་གསུངས་སོང་། དེས་ན་ཤེས་རབ་འཕེལ་

བའི་ཐབས་གཞན་ནི་བགྲོ་གླེང་དང་དཔྱད་པ་བྱ་རྒྱུ་བཅས་དཔྱད་སྒོམ་དེ་རེད། དཔྱད་སྒོམ་

མེད་ན་སྔགས་རྐྱང་པ་བགྲངས་ནས་ཤེས་རབ་འཕེལ་ཁག་པོ་རེད། དེས་ན་འཇམ་དབྱངས་

སྒྲུབ་མཁན་ཚོས་ཤེས་རབ་འཕེལ་བའི་ཐབས་དེ་ཇི་ལྟར་བྱེད་དགོས་ཤེ་ན། དཔེ་ཆ་ཀློག་པ་

དང་༑ དཔེ་ཆ་འཁྲིད་པ། དཔེ་ཆའི་ཐོག་བསམ་བློ་བཏང་བ་དེ་ངེས་པར་དུ་གཞི་རྩ་ལ་དགོས་

པ་རེད་མ་གཏོགས། སྔགས་རྐྱང་པ་འདོན་པ་དང་བསྟོད་པ་ཤ་སྟག་སྐྱོར་བ་ལ་བརྟེན་ནས་

འཇམ་དཔལ་དབྱངས་ཀྱིས་ཤེས་རབ་རྡོག་རྡོག་གམ་རིལ་བུ་ལྟ་བུ་གནང་རྒྱུ་ཞིག་མེད། 

སོ་སོས་ཐོས་བསམ་སྒོམ་གསུམ་ཡ་མ་བྲལ་བ་བྱེད་པའི་ཐོག་ཏུ་འཇམ་དཔལ་དབྱངས་ལ་

གསོལ་བ་བཏབ་ན་གཞི་ནས་ཤེས་རབ་འཕེལ་རྒྱུ་རེད། 

རྗེ་རིན་པོ་ཆེས་དབུ་མའི་ཟབ་གནད་ཁ་ཤས་ཐུགས་ལ་གསལ་པོ་མ་བྱུང་བས་སྐུ་

མཉེལ་པོ་ཡོད་པའི་སྐབས་སུ་རྒྱ་གར་དུ་ཕེབས་ནས་གྲུབ་ཆེན་ཁག་མཇལ་འདུན་བྱུང་བ་

དང་༑ སྐབས་དེར་བླ་མ་དབུ་མ་པ་དང་འཇམ་དཔལ་དབྱངས་ཀྱིས་བཀག་པ། དེ་བཞིན་

ལྟ་བའི་གནད་མང་པོ་བླ་མ་དབུ་མ་པའི་བརྒྱུད་ནས་འཇམ་དབྱངས་ལ་བཀའ་འདྲི་གནང་

བ༑ རྗེས་སུ་རྗེ་རིན་པོ་ཆེས་ཐད་ཀར་འཇམ་དབྱངས་ལ་དངོས་སུ་བཀའ་འདྲི་གནང་བ་

སོགས་ཀྱི་སྐབས་སུ་འཇམ་དཔལ་དབྱངས་ཀྱི་བཀའ་ལན་མང་པོ་ཞིག་རྗེ་རིན་པོ་ཆེའི་

ཐུགས་ལ་མ་འཆར་བའི་ཚུལ་བསྟན་པའི་སྐབས་སུ། འཇམ་དཔལ་དབྱངས་ཀྱིས་ཞར་ལ་

ཚོགས་གསོག  ཞར་ལ་སྒྲིབ་པ་སྦྱོངས། གཞུང་ཆེན་མོ་ལ་ལྟ་རྟོག་མུ་མཐུད་བྱོས། བླ་

མ་དང་ལྷག་པའི་ལྷ་དབྱེར་མེད་དུ་གསོལ་བ་བཏབ་པ་བཅས་བྱེད་ན་ཉིན་ཞིག་དོན་གོ་

བ་འོང་ཞེས་གསུངས་པ་ལ་བརྟེན་ནས། རྗེ་རིན་པོ་ཆེ་འོལ་ཁར་བྱ་བྲལ་དུ་ཕེབས་ནས་

དཀའ་སྤྱད་ཆེན་པོས་ཚོགས་བསགས་སྒྲིབ་སྦྱངས་དང་གཞུང་ཆེན་མོ་ལ་གཟིགས་རྟོག་

སོགས་གནང་ནས་ཐུགས་རབ་འཕེལ་བ་རེད། དེས་ན་དཔེ་ཆ་རྐྱང་པ་བལྟས་པས་ཕན་

ཐོགས་མེད་ལ། ལྷ་རྐྱང་པ་བསྒྲུབས་པས་ཕན་ཐོགས་མེད། དེ་ནི་ལྷ་དང་བླ་མ་ལ་གསོལ་

བ་བཏབ་རྒྱུ་དང་། བླ་མའི་རྣལ་འབྱོར་གྱི་ཁོང་ནས་འཇམ་དཔལ་དབྱངས་བསྒྲུབ་རྒྱུ་དང་

ཨ་ར་པ་ཙ་ནའི་སྔགས་འདོན་པ་དང་ཆབས་ཅིག་ཏུ་གཞུང་ཆེན་མོ་ལ་མུ་མཐུད་ལྟ་རྟོག་བྱ་

དགོས༑ གཞུང་ཆེན་མོ་ལ་ལྟ་རྟོག་ཀྱང་རང་གིས་དཔེ་ཆ་བལྟ་རྒྱུ་དང་། དགེ་རྒན་ས་ནས་

དཔེ་ཁྲིད་ཞུ་རྒྱུ། རྩོད་པ་རྩོད་རྒྱུ། བགྲོ་གླེང་དང་དྲི་བ་དྲིས་ལན་སོགས་ཀྱི་ཐོག་ནས་དཔྱད་

སྒོམ་མུ་མཐུད་བྱེད་ན་དེ་ནི་ཤེས་རབ་འཕེལ་བའི་ཉེར་ལེན་རེད། ལྷའི་བྱིན་རླབས་ནི་ཤེས་

རབ་འཕེལ་བའི་ལྷན་ཅིག་བྱེད་རྐྱེན་རེད། གལ་ཏེ་ས་བོན་མེད་ན་ཆུ་ལུད་ཙམ་གྱིས་མྱུ་གུ་

སྐྱེ་མི་ཐུབ། ས་བོན་སྐམ་པོ་ཞིག་ཡོད་པ་དེ་སྐྱེ་བ་ལ་ཐོག་མར་ས་ལ་བཙུག་པ་དང་། ཆུ་

ལུད་བླུག་པ། ཉི་མར་བསྟན་པ། རླུང་ཕོག་པ་སོགས་མཐུན་རྐྱེན་མང་པོ་འཛོམས་དགོས། 

ས་བོན་མེད་པ་ལ་ཆུ་ལུད་སོགས་མཐུན་རྐྱེན་གང་སྦྱར་ཡང་མྱུ་གུ་སྐྱེ་རྒྱུ་མེད། ང་ཚོའི་

ཤེས་རབ་སྐྱེ་བའི་ས་བོན་ལྟ་བུ་དེ་སོ་སོས་སློབ་སྦྱོང་བྱ་རྒྱུ་དེ་རེད། དེ་ནི་རང་གིས་འཇོན་

དགོས་པ་ཞིག་རེད། དེ་ལ་ཕྱིའི་མཐུན་རྐྱེན་ནི་བླ་མ་དང་ལྷག་པ་ལྷའི་བྱིན་རླབས་དང་

འཇམ་དབྱངས་ཀྱི་སྔགས་འདོན་རྒྱུ་སོགས་རེད། 

འཆར་ཅན་གང་བློ་མ་བཏོན་ནས་འཇམ་དཔལ་དབྱངས་ལ་གསོལ་བ་འདེབས་མཁན་

ཞིག་ཡིན་ན། གང་བློ་མའི་མགོར་སྐྱབས་འགྲོ་དང་སེམས་བསྐྱེད་བྱེད་ན་ཆ་ཚང་བ་ཡོང་

རྒྱུ་རེད། སྐྱབས་འགྲོ་མེད་ན་ནང་པའི་ཆོས་སུ་མི་འགྲོ་བ་དང་། སེམས་བསྐྱེད་མེད་ན་ཐེག་

པ་ཆེན་པོའ་ིཆོས་སུ་མི་འགྲོ་བ་རེད། རྗེ་བཙུན་འཇམ་དབྱངས་ནི་ཐེག་པ་ཆེན་པོའ་ིཆོས་ཀྱི་

མཐར་ཐུག་པ་གསང་སྔགས་རྡོ་རྗེ་ཐེག་པའི་ལྷག་པའི་ལྷ་ཞིག་རེད། ཡང་ན་ཐེག་པ་ཆེན་པོ་

ནས་བཤད་པའི་བྱང་ཆུབ་སེམས་དཔའ་ཞིག་རེད། དེར་བརྟེན་དེ་ནི་ཐེག་པ་ཆེན་པོའ་ིཞག་རྩི་

ཡོད་པ་ཞིག་གིས་བསྒྲུབ་ན་འགྲུབ་རྒྱུ་མ་གཏོགས། ནང་པའང་མིན་ལ་ཐེག་ཆེན་པའི་གྲས་སུ་

མི་ཚུད་པ་ཞིག་གིས་སྒྲུབ་ཐབས་མེད། དེར་བརྟེན་སྟབས་བདེ་པོ་བྱས་ན། ཐོག་མར་སངས་

རྒྱས་ཆོས་ཚོགས་མ་ཚར་གསུམ་བཏོན་ནས་སྐྱབས་འགྲོ་དང་སེམས་བསྐྱེད་རྒྱུད་དང་

འདྲེས་ངེས་ཤེས་པ་ཞིག་བྱེད་ཐུབ་ན་བསྟོད་པ་འདོན་པ་དེ་ཕན་ཐོགས་ཆེ་བ་ཡོང་རྒྱུ་རེད། 

སྐྱབས་སུ་འགྲོ་བ་ལ་ཐོག་མར་རྒྱུ་གཉིས་ཚང་དགོས་ཤིང་། དེ་ནི་སྲིད་ཞིའི་མཐའ་

ལ་འཇིགས་པ་དང་། དེ་ལས་སྐྱོབ་པའི་ནུས་པ་དཀོན་མཆོག་ལ་ཡོད་པའི་ཡིད་ཆེས་

གཉིས་པོ་རེད། ཡིད་ཆེས་ཡོང་བ་ལ་སྐྱབས་གནས་ངོས་གཟུང་དགོས། དེ་ནི་སངས་རྒྱས་



གང་བློ་མའི་བཀའ་ཁྲིད།

སྐྱབས་སྟོན་པ་པོ་དང་། ཆོས་སྐྱབས་དངོས། དགེ་འདུན་སྐྱབས་སྒྲུབ་པའི་ཟླ་གྲོགས་སུ་

ངོ་ཤེས་ནས་དེ་ལ་ཡིད་ཆེས་བརྟན་པོས་བློ་ལིང་འགེལ་བྱས་པ་ལ་སྐྱབས་འགྲོ་ཟེར། ནད་

པ་ཚབས་ཆེན་ནད་ལས་གྲོལ་བ་ལ་ནད་ངོས་བཟུང་ནས་སྨན་སྤྲོད་མཁན་གྱི་སྨན་པ་དང། 

ནད་ལ་དངོས་སུ་ཕན་པའི་སྨན། སྨན་དེ་དུས་ཐོག་ཏུ་ཟ་རུ་འཇུག་མཁན་གྱི་ནད་གཡོག་

བཅས་གསུམ་པོ་འཛོམས་ན་ནད་ལས་གྲོལ་ཐུབ་པ་བཞིན་འཁོར་བ་དང་ངན་སོང་གི་སྡུག་

བསྔལ་གྱིས་གཟིར་བའི་གང་ཟག་ལ་ཆོས་སྟོན་པ་པོ་སངས་རྒྱས་དང་། སྲིད་པ་དང་ཞི་

བའི་འཇིགས་པ་ལས་སྐྱོབ་པའི་སྐྱབས་དངོས་ཆོས་དཀོན་མཆོག །དེ་ལྟ་བུའི་སྐྱབས་སྒྲུབ་

པ་ལ་གྲོགས་བྱེད་མཁན་དགེ་འདུན་དཀོན་མཆོག་རེད། དེ་ལྟར་སྐྱབས་སུ་འགྲོ་བའི་རྒྱུ་

གཉིས་ཚང་བའི་སྒོ་ནས་མཆོག་གསུམ་ལ་བློ་ལིང་གིས་བཀལ་ནས་སྐྱབས་འགྲོའ་ིབསླབ་

བྱ་རྣམས་བསྲུང་ན་ནང་པའི་གྲས་སུ་ཚུད་པ་དང། ཆོས་བྱེད་པ་དེ་ཆོས་སུ་འགྲོ་བ་རེད། 

དེ་ནས་སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་འཐོབ་པའི་ཆེད་དུ་

ཐེག་པ་ཆེན་པོའ་ིགཞུང་ལུགས་ལ་སློབ་གཉེར་བྱེད་དགོས་པ་དང་། དེ་ལ་ཤེས་རབ་བཟང་

པོ་མེད་ན་བྱེད་མི་ཐུབ་ཅིང། ཤེས་རབ་བཟང་པོ་ཡོང་བའི་ཆེད་དུ་རྗེ་བཙུན་འཇམ་དཔལ་

དབྱངས་བསྒྲུབ་རྒྱུ་ཡིན་བསམ་པའི་སེམས་བསྐྱེད་ཀྱི་བློ་སྔོན་དུ་གཏང་དགོས། སངས་

རྒྱས་ཆོས་དང་ཚོགས་ཀྱི་མཆོག་རྣམས་ལ།། བྱང་ཆུབ་བར་དུ་བདག་ནི་སྐྱབས་སུ་མཆི།། 

ཞེས་པ་ནི་ཐེག་པ་ཆེན་པོའ་ིཐུན་མོང་མ་ཡིན་པའི་སྐྱབས་འགྲོ་བྱེད་སྟངས་རེད། དེ་ནི་བྱང་

ཆུབ་མ་ཐོབ་བར་དུ་སྐྱབས་སུ་འགྲོ་བ་དང་། དེ་ཡང་འཁོར་བའི་འཇིགས་པ་ཙམ་མིན་

པར་ཞི་བའི་འཇིགས་པ་ལའང་འཇིགས་ནས་སྲིད་ཞིའི་འཇིགས་པ་གཉིས་ཀ་ལས་གྲོལ་

བའི་ཆེད་དུ་མཆོག་གསུམ་ལ་སྐྱབས་སུ་འཛིན་པ་རེད། བདག་གིས་སྦྱིན་སོགས་བགྱིས་

པ་འདི་དག་གིས།། འགྲོ་ལ་ཕན་ཕྱིར་སངས་རྒྱས་འགྲུབ་པར་ཤོག །ཅེས་འགྲོ་བ་ཐམས་

ཅད་ལ་ཕན་པའི་ཕྱིར་དུ་སངས་རྒྱས་ཀྱི་གོ་འཕང་བསྒྲུབ་དགོས་པ་དང་། དེའི་ཆེད་དུ་སྦྱིན་

སོགས་ཕར་ཕྱིན་གྱི་ཉམས་ལེན་དང་། ལྷག་པར་དུ་རྗེ་བཙུན་འཇམ་དཔལ་དབྱངས་ལ་

གསོལ་བ་བཏབ་པ་དང་བསྟོད་པ་འདོན་པའི་དགེ་བའི་ཚོགས་ལ་བརྟེན་ནས་ངས་སངས་

རྒྱས་ཀྱི་གོ་འཕང་འཐོབ་པར་བྱེད་རྒྱུ་ཡིན་སྙམ་པའི་སྨོན་འཇུག་གི་སེམས་བཅོས་མ་ཚུན་

ཆད་བསྐྱེད་ནས་གང་བློ་མ་འདོན་དགོས། བསྟན་འགྱུར་ནང་གང་བློ་མ་འདིའི་མཇུག་ཏུ་

ཚར་གཅིག་དང་། བདུན། ཉི་ཤ ་རྩ་གཅིག །བརྒྱ། སྟོང་ལ་སོགས་པ་འདོན་ན་དེའི་ཕན་

ཡོན་མི་འདྲ་བ་གསུངས་ཡོད། བྱུང་ན་ཉིན་རེར་ལན་ཉེར་གཅིག་རེ་འདོན་ནས་ཨ་ར་པ་

ཙ་ནའི་སྔགས་གསོག་པ་སོགས་བྱེད་ན་ཤེས་རབ་འཕེལ་བའི་ཁྱད་ཡོད། གལ་ཏེ་འདོན་

མཁན་ཞིག་ཡིན་ན་ང་ཚོའི་ཁ་ལ་གོ་སྐབས་མང་པོ་ཡོད་ཅིང་། ཕར་ཚུར་འགྲོ་བ་དང་། 

ཁྲུས་བྱེད་པ། འཁྱམ་འཁྱམ་སོགས་ཀྱི་སྐབས་སུ་འདོན་ཆོག་རེད། དེ་བཞིན་གཞན་དང་

ངག་འཁྱལ་བཤད་བསྡད་པ་ལས་གང་བློ་མ་ཞིག་འདོན་ན་དོན་དང་ལྡན་པ་རེད། མང་

པོ་ཞིག་གིས་ཞལ་འདོན་གནང་སྐབས་ལུས་གནད་བཅོས་པ་དང་། མཆོད་པ་འབུལ་བ། 

སྤོས་བདུག་པ་སོགས་མེད་ན་མི་འགྲིགས་པའི་བསམ་ཚུལ་ཡོད་ཀྱང་། དེ་ནི་འགྲོ་འཆག་

ཉལ་གསུམ་གྱི་སྤྱོད་ལམ་ཐམས་ཅད་ནང་བྱེད་རུང་། 

དྭང་བླངས་སྤྱི་ཚོགས་ཞབས་འདེགས་ཚོགས་ཆུང་གིས་གང་བློ་མ་དང་ཨ་ར་པ་ཙའི་

སྐོར་ལ་ཆོས་འབྲེལ་ཞིག་བྱེད་དགོས་ཞེས་གསུངས་སོང་། ངས་ཆོས་འབྲེལ་བྱེད་ཀྱི་མིན་

ཞེས་ཞུས་པ་ཡིན། ཁོང་ཚོས་འཛིན་གྲྭའི་ནང་བཤད་པ་བཞིན་བྱེད་ན་འགྲིགས་ཀྱི་འདུག་

ཅེས་གསུངས་པ་རེད། སློབ་ཕྲུག་བདེ་དོན་ལྷན་ཚོགས་ཀྱིས་དེའི་ཐོག་ཏུ་སྐྱབས་འགྲོ་དང་

སེམས་བསྐྱེད་གཉིས་བསྣན་དགོས་གསུངས་པར་བརྟེན། ད་རེས་དེ་ཚོའི་ཐོག་ཏུ་རྩལ་

བཤད་མདོར་བསྡུས་རེ་ཞུས་པ་དེ་གཏམ་བཤད་རང་ཡིན། ང་རང་སྔ་མོ་ཆོས་ཉམས་

ལེན་བྱེད་རྒྱུ་དང་། དེ་མ་བྱུང་ནའང་སོ་སོས་ཤེས་པ་དེ་གཞན་ལ་བཤད་རྒྱུའི་འདུན་པ་

ཡོད་རུང། བར་ལམ་ཆབ་སྲིད་ཀྱི་ལས་དོན་དུ་ཞུགས་པར་བརྟེན། བླ་མ་དང་དཔོན་པོ་

གཉིས་ཀ་བྱེད་རྒྱུ་དེ་ཡག་པོ་མིན་པར་མཐོང་ནས་ཆོས་མི་བཤད་རྒྱུ་བྱས་པ་ཡིན། འོན་

ཀྱང་ཉན་མཁན་སོ་སོས་ཆོས་ཀྱི་འདུན་པ་བཞག་ནའང་བཞག་མི་ཆོག་པ་མེད། ངའི་གང་

བློ་མའི་བཤད་ལུང་དེ་༸སྐྱབས་རྗེ་ཁྲི་བྱང་རྡོ་རྗེ་འཆང་དང་༸གོང་ས་༸སྐྱབས་མགོན་

ཆེན་པོའ་ིསྐུ་མདུན་ནས་ཐོབ་ཡོད། གང་ལྟར་ཤེས་རབ་བཟང་པོ་ཞིག་ཡོང་བའི་ཆེད་དུ་

དུས་རྒྱུན་དུ་འཇམ་དཔལ་དབྱངས་ལ་གསོལ་བ་བཏབ་ཐུབ་ན་ཕན་ཐོགས་ཆེན་པོ་ཡོང་

རྒྱུ་རེད། ལྷག་པར་དུ་ནང་པའི་གཞུང་ལུགས་ལ་སློབ་གཉེར་གནང་མཁན་ཚོ་ལ་ཡང་དག་

པའི་ཤེས་རབ་ཀྱི་རྒྱབ་རྟེན་མེད་ན་ཁག་པོ་རེད། བཟུང་ན་ཚིག་མི་ཟིན། བསམ་ན་དོན་མི་

གོ བསྒོམ་ན་རྒྱུད་ལ་མི་སྐྱེ་བའི་སྐབས་སུ་ཞིང་གི་མཐུ་ལ་བརྟེན་པ་མན་ངག་ཡིན་ཞེས་རྗེ་

བདག་ཉིད་ཆེན་པོས་གསུངས་ཡོད། ཞིང་གི་མཐུ་ལ་བརྟེན་པ་ཞེ་ན། སོ་སོས་མ་འཇོན་

པ་ན་ལྷག་པའི་ལྷའམ་ཡི་དམ་གཞན་ལ་བརྟེན་པ་དེ་རེད། དེ་ལྟ་བུའི་བླ་མ་དང་ལྷག་པའི་

ལྷ་དབྱེར་མེད་དུ་བྱས་ནས་འཇམ་དཔལ་དབྱངས་ལ་གསོལ་བ་བཏབ་ནས་བསྟོད་པ་བྱིན་

རླབས་ཅན་འདི་འདོན་ན་ཕན་ཐོགས་ཡོང་རྒྱུ་རེད། 

གང་བློ་མ་བསྟན་འགྱུར་དུ་བཞུགས་པ་དང་། ཡོངས་གྲགས་སུ་འདོན་པ་གཉིས་ལ་

ཕྲན་བུ་ཁྱད་པར་འདུག །དེ་གཉིས་ཀ་རྗེས་སུ་བཀོད་ཡོད།

བསྟན་འགྱུར་ཁྲོད་དུ་བཞུགས་པ་དེའི་ནང་། གདོད་ནས་དག་ཅིང་ས་བཅུའི་མཐར་

སོན་ཡོན་ཏན་ལུས་རྫོགས་རྒྱལ་སྲས་སྐུ།། བཅུ་ཕྲག་བཅུ་དང་བཅུ་གཉིས་རྒྱན་སྤྲས་

བདག་བློའ་ིམུན་སེལ་ཁྱེད་ལ་འདུད།། ཅེས་བྱུང་བ་བཞིན་ཚིགས་རྐང་དང་པོའ་ིནང་ཐུ་

བོ་ཞེས་པ་དེ་མེད་པ་དང་། དེ་བཞིན་ཚིགས་རྐང་གཉིས་པའི་ནང་འཇམ་དཔལ་དབྱངས་

ཞེས་པའི་ཚབ་ཏུ་ཁྱེད་ལ་ཞེས་བྱུང་ངོ་།། དེ་ནི་ཚིགས་བཅད་འདིའི་ཚིགས་རྐང་དང་པོ་

གཉིས་ལ་ཚིག་འབྲུ་བཅོ་ལྔ་རེ་ཡོད་པ་དང་མཐུན་ནོ།། །།

༈ གང་བློ་མ། (བསྟན་འགྱུར་དུ་བཞུགས་པ།)

༄༅།། རྒྱ་གར་སྐད་དུ། ཤྲཱི་ཛྙཱཌ་གུཎ་ཕལ་ནཱམ་སྟུཏིཿ། བོད་སྐད་དུ་དཔལ་ཡེ་ཤེས་ཡོན་

ཏན་བཟང་པོ་ཞེས་བྱ་བའི་བསྟོད་པ།

བཅོམ་ལྡན་འདས་འཇམ་པའི་དབྱངས་ལ་ཕྱག་འཚལ་ལོ།།

གང་གི་བློ་གྲོས་སྒྲིབ་གཉིས་སྤྲིན་བྲལ་ཉི་ལྟར་རྣམ་དག་རབ་གསལ་བ།། ཇི་སྙེད་དོན་

ཀུན་ཇི་བཞིན་གཟིགས་ཕྱིར་ཉིད་ཀྱི་ཐུགས་ཀར་གླེགས་བམ་འཛིན།། གང་དག་སྲིད་པའི་

བཙོན་རར་མ་རིག་མུན་འཐོམས་སྡུག་བསྔལ་གྱིས་གཟིར་བའི།། འགྲོ་ཚོགས་ཀུན་ལ་བུ་

གཅིག་ལྟར་བརྩེ་ཡན་ལག་དྲུག་ཅུའི་དབྱངས་ལྡན་གསུང༌།། 

འབྲུག་ལྟར་ཆེར་སྒྲོགས་ཉོན་མོངས་གཉིད་སློང་ལས་ཀྱི་ལྕགས་སྒྲོག་འགྲོལ་མཛད་

ཅིང༌༑༑ མ་རིག་མུན་སེལ་སྡུག་བསྔལ་མྱུ་གུ་ཇི་སྙེད་གཅོད་མཛད་རལ་གྲི་བསྣམས།། 

གདོད་ནས་དག་ཅིང་ས་བཅུའི་མཐར་སོན་ཡོན་ཏན་ལུས་རྫོགས་རྒྱལ་སྲས་སྐུ།། བཅུ་

ཕྲག་བཅུ་དང་བཅུ་གཉིས་རྒྱན་སྤྲས་བདག་བློའ་ིམུན་སེལ་ཁྱོད་ལ་འདུད།།

གང་ཞིག་ལྷག་པའི་བསམ་པ་རྣམ་པར་དག་པས་གཅིག་དང་། བདུན་དང་། ཉི་ཤ ་

རྩ་གཅིག་དང་། བརྒྱ་དང་། སྟོང་ལ་སོགས་པ་དག་ཉིན་རེ་བཞིན་དུ་སྒྲོགས་པ་དེ་ནི་གོ་

རིམས་ཇི་ལྟ་བ་བཞིན་དུ། སྒྲིབ་པ་འདག་པ་དང་། ཐོས་པ་འཛིན་པ་དང་། སྤོབས་པ་དང། 

མི་བརྗེད་པའི་གཟུངས་དང་། ཕྱིར་རྒོལ་བ་ཐམས་ཅད་འཇོམས་པའི་ཤེས་རབ་ཀྱི་དབང་

པོ་དང་སྟོབས་ལ་སོགས་པ་ཡོན་ཏན་དཔག་ཏུ་མེད་པ་དང་ལྡན་པར་འགྱུར་རོ།། གང་

ཞིག་ཉིན་རེ་བཞིན་དུ་ལན་གསུམ་དུ་བསྟོད་པ་བྱེད་པ་དེ་ནི་ཇི་སྐད་བཤད་པའི་ཡོན་ཏན་དེ་

དག་དང་ལྡན་པས་ཤེས་རབ་དང་སྙིང་རྗེའི་མདངས་རྣམས་རིམ་གྱིས་བགྲོད་པ། གོང་ནས་

གོང་དུ་ཆེས་ཆེར་འཕགས་ནས་མྱུར་དུ་རྣམ་པ་ཐམས་ཅད་མཁྱེན་པའི་གྲོང་ཁྱེར་དུ་ཕྱིན་

ནས་འགྲོ་བ་མ་ལུས་པ་འཁོར་བ་ལས་སྒྲོལ་བའི་དེད་དཔོན་ཆེན་པོར་འགྱུར་རོ།། དཔལ་

ཡེ་ཤེས་ཡོན་ཏན་བཟང་པོ་ཞེས་བྱ་བའི་བསྟོད་པ། སློབ་དཔོན་རྡོ་རྗེ་མཚོན་ཆས་མཛད་པ་

རྫོགས་སོ།། རྒྱ་གར་གྱི་པཎྜིཏ་འབུམ་ཕྲག་གསུམ་པ་དང་། བོད་ཀྱི་རྔོག་ལོ་ཙཱ་བས་བསྒྱུར་

བའོ༑༑ ༑༑ (འདི་ནི་སྡེ་དགེ་བསྟན་འགྱུར། རྒྱུད། ནུ། ༧༨བ༤ ནས་ ༧༩ན༣ པར་གསལ།)

༈ གང་བློ་མ། (ཡོངས་གྲགས།)

༄༅།། བླ་མ་དང་མགོན་པོ་འཇམ་དཔལ་དབྱངས་ལ་ཕྱག་འཚལ་ལོ།། 

གང་གི་བློ་གྲོས་སྒྲིབ་གཉིས་སྤྲིན་བྲལ་ཉི་ལྟར་རྣམ་དག་རབ་གསལ་བས།། ཇི་སྙེད་

དོན་ཀུན་ཇི་བཞིན་གཟིགས་ཕྱིར་ཉིད་ཀྱིས་ཐུགས་ཀར་གླེགས་བམ་འཛིན།། གང་དག་

སྲིད་པའི་བཙོན་རར་མ་རིག་མུན་འཐོམས་སྡུག་བསྔལ་གྱིས་གཟིར་བའི།། འགྲོ་ཚོགས་

ཀུན་ལ་བུ་གཅིག་ལྟར་བརྩེ་ཡན་ལག་དྲུག་ཅུའི་དབྱངས་ལྡན་གསུང༌།།

འབྲུག་ལྟར་ཆེར་སྒྲོགས་ཉོན་མོངས་གཉིད་སློང་ལས་ཀྱི་ལྕགས་སྒྲོག་འགྲོལ་མཛད་

ཅིང༌༑༑ མ་རིག་མུན་སེལ་སྡུག་བསྔལ་མྱུ་གུ་ཇི་སྙེད་གཅོད་མཛད་རལ་གྲི་བསྣམས།། གདོད་

ནས་དག་ཅིང་ས་བཅུའི་མཐར་སོན་ཡོན་ཏན་ལུས་རྫོགས་རྒྱལ་སྲས་ཐུ་བོའ་ིསྐུ།། བཅུ་ཕྲག་

བཅུ་དང་བཅུ་གཉིས་རྒྱན་སྤྲས་བདག་བློའ་ིམུན་སེལ་འཇམ་དཔལ་དབྱངས་ལ་འདུད།། 

ཨོཾ་ཨ་ར་པ་ཙ་ན་དྷཱིཿ

བརྩེ་ལྡན་ཁྱོད་ཀྱིས་མཁྱེན་རབ་འོད་ཟེར་གྱིས།། བདག་བློའ་ིགཏི་མུག་མུན་པ་རབ་

བསལ་ནས།། བཀའ་དང་བསྟན་བཅོས་གཞུང་ལུགས་རྟོགས་པ་ཡི།། བློ་གྲོས་སྤོབས་

པའི་སྣང་བ་སྩལ་དུ་གསོལ།།

(སློབ་དཔོན་ཟམ་གདོང་རིན་པོ་ཆེ་མཆོག་ཝཱ་ཎ་བོད་ཀྱི་དབུས་གཙུག་ལག་སློབ་ཁང་གི་ངེས་སྟོན་པའི་

མཛད་ཁུར་ཅམ་བཞག་གིས་སཱར་ནཱཐ་བོད་དགོན་ཉེ་འགྲམ་དུ་སྐུ་ཞབས་ཨགྲབཱལ་གྱི་གཟིམས་ཁང་གླ་

གླས་ཀྱིས་བཞུགས་བཞིན་པར། ཝཱ་ཎ་མཐོ་སློབ་དྭང་བླངས་སྤྱི་ཚོགས་ཞབས་འདེགས་ཚོགས་ཆུང་དང་

ཝཱ་ཎ་སློབ་ཕྲུག་བདེ་དོན་ལྷན་ཚོགས་ཀྱི་རེ་སྐུལ་གོ་སྒྲིག་འོག་ ༢༠༠༡ ཕྱི་ཟླ་ ༤ ཚེས་ ༨ ཉིན་ཨགྲབཱལ་

ཁང་པའི་མདུན་ཐང་དུ་གང་བློ་མ་དང་སྐྱབས་འགྲོ་སེམས་བསྐྱེད་ཀྱི་བཤད་པ་མདོར་བསྡུས་འདི་གནང་།)



༈ ཡོན་ཏན་གཞིར་གྱུར་མའི་བཀའ་ཁྲིད།

ཉིན་དང་པོ།

(༢༠༡༥ ཕྱི་ཟླ་ ༡༠ ཚེས་ ༣༠)

སྔོན་འགྲོ་ཆོས་བཤད།

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་པོའ་ི

གསུང་ལས། དལ་བའི་རྟེན་འདི་ཡིད་བཞིན་ནོར་ལས་ལྷག  འདི་འདྲ་རྙེད་པ་ད་རེས་ཙམ་

ཞིག་ཡིན།། རྙེད་དཀའ་འཇིག་སླ་ནམ་མཁའི་གློག་དང་འདྲ།། ཚུལ་འདི་བསམས་ནས་

འཇིག་རྟེན་བྱ་བ་ཀུན།། སྦུན་པ་འཕྱར་བ་བཞིན་དུ་རྟོགས་གྱུར་ནས།། ཉིན་མཚན་ཀུན་

ཏུ་སྙིང་པོ་ལེན་པ་དགོས།། རྣལ་འབྱོར་ངས་ཀྱང་ཉམས་ལེན་དེ་ལྟར་བགྱིས།། ཐར་འདོད་

ཁྱེད་ཀྱང་དེ་བཞིན་བསྐྱང་འཚལ་ལོ།། ཞེས་གསུངས་པ་བཞིན་རང་ཅག་རྣམས་ཀྱིས་རྙེད་

པར་དཀའ་བ་དལ་འབྱོར་མི་ལུས་ཕུན་སུམ་ཚོགས་པ་འདི་ལྟ་བུ་ཞིག་རྙེད། མཇལ་དཀའ་

བ་སངས་རྒྱས་ཀྱི་བསྟན་པ་རིན་པོ་ཆེ་དང་མཇལ། འཕྲད་པར་དཀའ་བ་ཐེག་པ་ཆེན་པོའ་ི



ཡོན་ཏན་གཞིར་གྱུར་མའི་བཀའ་ཁྲིད།

དགེ་བའི་བཤེས་གཉེན་མཚན་ཉིད་ལྡན་པ་དང་འཕྲད། རང་གི་ངོས་ནས་ཀྱང་བླང་དོར་གྱི་

གནས་འབྱེད་པའི་བློ་ཡི་ནུས་པ་ཕྲན་བུ་ཡོད་པའི་སྐབས་འདིར་སྐྱེ་བ་གཏན་གྱི་མདུན་མ་

སྒྲུབ་པ་ཞིག་མ་བྱས་ན་འདི་ལྟ་བུ་དལ་འབྱོར་གྱི་ལུས་རྟེན་འདི་ཡང་ཡང་རྙེད་པར་དཀའ་

བ་དང་། དེ་ཡང་ཡུན་རིང་དུ་མི་གནས་པར་འཇིག་སླ་བ་ཡིན་ཙང་། དོན་ཆེ་ཞིང་རྙེད་པར་

དཀའ་བའི་དལ་འབྱོར་གྱི་རྟེན་བཟང་པོ་འདི་ཚེ་འདི་སྣང་གི་བྱ་གཞག་རྐྱང་པར་མགོ་བོ་

མཁོར་ནས་སྦུན་པ་འཕྱར་བ་བཞིན་མ་བྱས་པར་ཉིན་དང་མཚན་ཐམས་ཅད་དུ་དམ་པའི་

ཆོས་ཀྱི་སྙིང་པོ་ལེན་ཐུབ་པ་ཞིག་ངེས་པར་དུ་བྱེད་དགོས་ཞེས་གསུངས་པ་རེད། 

ང་ཚོ་ལ་ད་ལྟ་ཡོད་པའི་དལ་འབྱོར་གྱི་མི་ལུས་འདི་ཕྱོགས་གང་ནས་བསམས་ཀྱང་

རྙེད་པར་དཀའ་བ་དེ་ཧ་ཅང་གསལ་པོ་རེད། ལྷག་པར་ད་ལྟའི་ང་ཚོའི་ལུས་ངག་ཡིད་

གསུམ་གྱི་ཀུན་སྤྱོད་འདི་ལ་བལྟས་ན་བྱེད་རྒྱུ་སྡིག་པ་དང་བསམ་རྒྱུ་ཉོན་མོངས་ལས་

མེད་པའི་གནས་སྟངས་མཐའ་ཞན་ཞིག་ཡོད་པར་བརྟེན། སྐྱེ་བ་ཕྱི་མ་ངན་སོང་དུ་འགྲོ་

བའམ༑ ཡང་ན་ད་ལྟ་བཞིན་དལ་བརྒྱད་འབྱོར་བཅུ་ཚང་བའི་མིའི་ལུས་རྟེན་ཁྱད་པར་དུ་

འཕགས་པ་ཞིག་ཐོབ་མིན་ནི་ཚོད་དཔག་བྱེད་ཐུབ། དེས་ན་ད་ལྟའི་ཚེ་འདིའི་དལ་འབྱོར་

ཡོད་པའི་སྐབས་སུ་རབ་ལ་སྐྱེ་བ་གཏན་གྱི་འདུན་མ་སྒྲུབ་པ་དང་། དེ་མིན་སྐྱེ་བ་ཕྱི་མའི་

འདུན་མ་སྒྲུབ་པ་ཞིག་མ་བྱུང་ན་ཧ་ཅང་ཕངས་པོ་རེད། བཀའ་གདམས་པའི་དགེ་བཤེས་

གོང་མ་ཚོས། ཟླ་གཅིག་ཟླ་གཉིས་མ་ཤི་ན། སྐྱེ་བ་ཕྱི་མའི་འདུན་མ་སྒྲུབ་པ་དང་། ལོ་

གཅིག་ལོ་གཉིས་མ་ཤི་ན། སྐྱེ་བ་གཏན་གྱི་འདུན་མ་སྒྲུབ་པ་ཞིག་བྱེད་དགོས་གསུངས་པ་

དེ་ཧ་ཅང་ཐུགས་བདེན་པ་རེད། ཚེའི་ལྷག་མ་ལོ་རེ་ཟུང་ཙམ་ཡོད་པ་དེ་ལ་སྙིང་པོ་ཡག་

པོ་ཞིག་བླངས་ནས་གདེང་འཁེལ་བ་ཞིག་བྱེད་དགོས། ད་རེས་ལུས་རྟེན་ཡག་པོ་འདི་

ལྟ་བུ་ཐོབ་པའི་སྐབས་སུ་རང་གིས་སྙིང་པོ་བླངས་མ་ཐུབ་པ་དང་སྦུན་པ་འཕྱར་བ་བཞིན་

ཚེ་འདི་སྣང་གི་བྱ་གཞག་ལ་གཡེང་ནས། སྐབས་རེ་སྐྱེ་བ་ཕྱི་མ་མི་ལུས་ཐོབ་པར་ཤོག ། 

དལ་བརྒྱད་འབྱོར་བཅུ་ཚང་བའི་ལུས་རྟེན་ཐོག་ནས་སྐྱེ་བ་ཕྱི་མ་ཆོས་བྱེད་རྒྱུ་ཡོང་བར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཤོག་ཅེས་སྨོན་ལམ་བཏབ་པ་ཙམ་གྱིས་ཕན་རྒྱུ་གང་ཡང་མེད། དེ་ནི་༸སྐྱབས་རྗེ་ཁྲི་བྱང་

རྡོ་རྗེ་འཆང་གིས་མི་དབུལ་པོ་ཞིག་ལ་གསེར་རྡོག་ཅིག་རྙེད་པ་དེ་རང་གི་དབུལ་བ་སེལ་

ཐབས་ལ་བེད་སྤྱོད་མ་བྱས་པར་གཞན་ཞིག་ཏུ་བོར་ནས་སང་ཉིན་འདི་འདྲ་ཞིག་བསྐྱར་དུ་

རྙེད་པར་ཤོག་ཅེས་སྨོན་ལམ་བཏབ་པ་དང་གཅིག་པ་རེད་ཅེས་པའི་དཔེ་དེ་རྟག་ཏུ་གསུང་

གི་ཡོད། དེས་ན་ད་ལྟ་རང་ལག་ཏུ་ཡོད་པའི་སྐབས་འདིར་སྐྱེ་བ་གཏན་གྱི་འདུན་མ་སྒྲུབ་

པ་ཞིག་ངེས་པར་དུ་བྱེད་དགོས། གཏན་གྱི་འདུན་མ་སྒྲུབ་ཚུལ་ཡང་སྐྱེས་བུ་གསུམ་གྱི་

ལམ་གྱི་རིམ་པ་ལ་རིམ་གྱིས་བསླབས་ནས་ལམ་གྱི་ངོ་བོ་དང་གོ་རིམ་དང་རྐང་གྲངས་

ལ་སོགས་པ་མ་འཆོལ་བའི་སྒོ་ནས་ལམ་གྱི་ལུས་ཡོངས་སུ་རྫོགས་པ་ཞིག་ལ་བསླབ་མ་

ཐུབ་པར་མན་ངག་དང་གདམས་ངག་ཡན་གར་བ་ཙམ་ལ་བརྟེན་ནས་ལྷ་ཡི་བསྙེན་སྒྲུབ་

དང་བཟླས་པ་བགྲངས་པ་ཙམ་གྱིས་ས་ཆོད་ཆེན་པོ་ཡོང་རྒྱུ་མེད། 

སངས་རྒྱས་ཀྱི་ཆོས་ནི་སེམས་འདུལ་བའི་རིམ་པ་གཙོ་བོར་གསུངས་པ་ཞིག་རེད། 

ཆོས་ཞེས་པ་དེ་སེམས་ལ་བསྒྲུབ་དགོས་པ་དང་། སེམས་དེ་འགྱུར་བ་བཏང་ནས་ཡར་

རྒྱས་འགྲོ་དགོས་པ་མ་གཏོགས། ཆོས་དེ་ཕྱི་ལོགས་གཞན་ཞིག་ཏུ་བསྒྲུབ་རྒྱུ་ཡོད་པ་དང་། 

གཟུངས་སྔགས་མང་པོ་བཟླས་པ་དང་ལྷ་ཡི་བསྙེན་སྒྲུབ་ཙམ་གྱིས་མི་ཡོང་། གང་ལྟར་རང་

རྒྱུད་ཀྱི་ཉོན་མོངས་པའི་གཉེན་པོ་ལ་སོང་བ་མ་བྱུང་ན་ཆོས་དེའང་རྣམ་པར་དག་པ་ཞིག་

ཏུ་མི་འགྲོ་བ་རེད། དེར་བརྟེན་ཇོ་བོ་རྗེ་བོད་དུ་བཞུགས་པའི་སྐབས་སུ་གཙུག་ལག་ཁང་

ཞིག་ལ་མི་ཞིག་སྐོར་བ་བསྐོར་བར་གཟིགས་ནས། དེ་ལ་སྐོར་བ་བསྐོར་བ་གློ་བ་དགའ་

སྟེ༑ དེ་ལས་ཆོས་ཅིག་བྱས་ན་ཨང་ཞེས་གསུངས་པར་བརྟེན། མི་དེས་སྐོར་བ་བསྐོར་བ་

ལས་མདོ་ཀློག་ན་དགའ་སྙམ་ནས་ཕྱོགས་གཅིག་ཏུ་བསྡད་ནས་མདོ་ཀློག་པ་རེད། ཇོ་བོ་

རྗེས་བསྐྱར་དུ་གཟིགས་ནས་དེ་ལ་མདོ་སྡེ་ཀློག་པ་གློ་བ་དགའ་སྟེ། དེ་ལས་ཆོས་ཅིག་

བྱས་ན་ཨང་ཞེས་གསུངས་པ་སོགས་ཐེངས་མང་བྱུང་བའི་རྗེས་མི་དེས་ཇོ་བོ་ལ་ཆོས་ཇི་

ལྟར་བྱེད་དགོས་ཞེས་བཀའ་འདྲི་ཞུ་སྐབས། ཇོ་བོ་རྗེས་ཆོས་ཞེས་པ་དེས་སེམས་འཆོས་



ཡོན་ཏན་གཞིར་གྱུར་མའི་བཀའ་ཁྲིད།

དགོས་ཤིང་། སེམས་རྒྱུད་ཀྱི་ཉོན་མོངས་འདུལ་བ་དང་སེམས་རྒྱུད་བཟང་དུ་གཏོང་བའི་

ཐབས་ཤེས་བྱེད་དགོས་པ་མ་གཏོགས། ཕྱིའི་ལུས་ངག་གི་དགེ་བ་ཙམ་གྱིས་ཆོས་རྣམ་

པར་དག་པ་མི་ཡོང་ཞེས་གསུངས་པའི་བྱུང་བ་ཡོད། དེས་ན་སྐྱེས་བུ་གསུམ་གྱི་ལམ་གྱི་

རིམ་པ་ལ་རིམ་བཞིན་བསླབ་དགོས། དེ་ཡང་ཐོག་མར་དལ་འབྱོར་གྱི་ལུས་རྟེན་ཁྱད་པར་

ཅན་ཡིད་བཞིན་གྱི་ནོར་བུ་ལས་ལྷག་པ་ཞིག་ཐོབ་པ་འདི་རིང་དུ་མི་གནས་པར་འཇིག་རྒྱུ་

ཡིན་པ་སྨོས་མ་དགོས། སྤྱིར་འཛམ་བུ་གླིང་པའི་ཚེ་ལ་ངེས་པ་མེད་པ་དང། སྒོས་སྙིགས་

དུས་ཀྱི་ཚེ་ལ་ངེས་པ་མེད་ཅིང་། འཆི་བ་ངེས་པ་ཙམ་དུ་མ་ཟད། ནམ་འཆི་ལ་ངེས་པ་མེད་

པར་བརྟེན། ཆོས་བྱེད་ཀྱི་སང་ཉིན་མ་བསླེབས་གོང་།། འཆི་དུས་ཀྱི་དེ་རིང་བསླེབས་ཉེན་

ཡོད༑༑ ཅེས་གསུངས་པ་བཞིན་ཆོས་བྱེད་རྒྱུའང་སང་བྱ་གནངས་བྱ་ལ་མ་བཞག་པར། ད་

ལྟ་ཉིད་དུ་བྱེད་རྒྱུའི་ཐག་གཅད་དགོས་པ་དེ་གལ་ཆེན་པོ་རེད། 

དེ་ཡང་འཆི་བའི་རྗེས་སུ་འཇིག་རྟེན་ཕྱི་མ་ནི་བདེ་འགྲོ་དང་ངན་འགྲོ་གཉིས་སུ་ངེས་

པ་རེད། གལ་ཏེ་ངན་སོང་གསུམ་དུ་སྐྱེ་ན་དམྱལ་བ་ལ་ཚ་གྲང་བཙོ་སྲེག་གི་སྡུག་བསྔལ་

དང་༑ ཡི་དྭགས་ལ་བཀྲེས་ཤིང་སྐོམ་པའི་སྡུག་བསྔལ། དུད་འགྲོ་ལ་གླེན་ཞིང་གཏི་མུག་

པའི་སྡུག་བསྔལ་ལ་སོགས་པ་གང་ལྟར་སྡུག་བསྔལ་གྱི་རང་བཞིན་འབའ་ཞིག་ལ་མ་

འདས་པ་རེད། དེས་ན་ད་ལྟ་ང་ཚོའི་ལུས་ངག་ཡིད་གསུམ་གྱི་ཀུན་སྤྱོད་ལ་ཞིབ་ཚགས་

པོས་དཔག་ན་ངན་སོང་དུ་མི་འགྲོ་བའི་གདེང་ཚོད་མེད། སྐྱེ་བ་ཕྱི་མ་མངོན་མཐོའ་ིགོ་

འཕང་ཡང་དག་པ་ཞིག་མ་ཐོབ་པར་ངན་སོང་དུ་ལྷུང་ན་བསྐལ་པ་ནས་བསྐལ་པའི་བར་དུ་

མ་ཐར་བར་གནས་དགོས་ཉེན་ཡོད། སངས་རྒྱས་ཀྱིས་ཕྱག་མཛུབ་ཀྱི་རྩེ་མོར་རྡུལ་ཕྲན་

ཉུང་ངུ་ཞིག་བཞེས་ཏེ་ཀུན་དགའ་བོ་ལ་ངའི་སེན་མོའ་ིརྩེ་ལ་ཡོད་པའི་རྡུལ་དེ་མང་ངམ། 

ས་ཆེན་པོའ་ིརྡུལ་དེ་མང་ཞེས་བཀའ་འདྲི་གནང་བར། ཀུན་དགའ་བོས་བདེ་བར་གཤེགས་

པ༑ ཕྱག་སེན་གྱི་རྩེ་མོར་ཡོད་པའི་རྡུལ་དེ་ཧ་ཅང་ཉུང་ཉུང་རེད། ས་ཆེན་པའི་རྡུལ་དེ་ལས་

ཧ་ཅང་མང་བ་རེད། དེ་གཉིས་ལ་བསྡུར་ཐབས་མེད་ཅེས་ཞུས་པ་རེད། སླར་ཡང་བཅོམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལྡན་འདས་ཀྱིས་འཇིག་རྟེན་གྱི་སྐྱེ་འགྲོ་བདེ་འགྲོ་ནས་བདེ་འགྲོར་འགྲོ་བ་དང་། ངན་འགྲོ་

ནས་བདེ་འགྲོར་འགྲོ་བ་རྣམས་ངའི་ཕྱག་མཛུབ་ཀྱི་རྩེར་ཡོད་པའི་རྡུལ་གྱི་གྲངས་དང་

མཚུངས་པ་རེད། ངན་སོང་ནས་ངན་སོང་དུ་འགྲོ་བ་དང་། བདེ་འགྲོ་ནས་ངན་འགྲོར་འགྲོ་

བ་རྣམས་ས་ཆེན་པོའ་ིརྡུལ་དང་མཚུངས་པ་རེད་ཅེས་གསུངས་པ་འདུལ་བའི་ལུང་བའི་

ནང་གསལ། དེ་ཡང་ངན་སོང་གསུམ་དུ་ལན་གཅིག་སྐྱེས་ཚར་ན་དེའི་སྡུག་བསྔལ་བཟོད་

བླགས་མེད་པའི་དབང་གིས་དགེ་བའི་བྱ་བ་ཧ་ཅང་སྒྲུབ་ཁག་པོ་རེད། དགེ་བའི་བསམ་

པ་ཙམ་ཡང་འཁོར་བ་ཁག་པོ་རེད་ལ། དགེ་བའི་ལམ་སྟོན་པའི་བཤེས་གཉེན་ཡང་འཕྲད་

རྒྱུ་མེད། ཉོན་མོངས་པ་མ་སྤངས་པ་ཡིན་ཙང་ངན་འགྲོའ་ིསྐྱེ་གནས་རྣམས་སུ་ཉོན་མོངས་

དུག་གསུམ་གྱི་བསམ་ཚུལ་ནི་རང་བཞིན་གྱིས་ཡོང་བ་རེད། མངོན་པ་མཛོད་ལས། ཕྲ་

རྒྱས་སྤངས་པ་མ་ཡིན་དང་།། ཡུལ་ནི་ཉེ་བར་གནས་པ་དང་།། ཚུལ་བཞིན་མ་ཡིན་ཡིད་

བྱེད་ལས།། ཉོན་མོངས་རྒྱུ་ནི་ཚང་བ་ཡིན།། ཞེས་གསུངས་པ་བཞིན་ཉོན་མོངས་ཀྱི་ས་

བོན་ཡོད་པ་དང་། ཡུལ་ཉེ་བར་གནས་པ་ཡོད་པ། ཚུལ་བཞིན་མ་ཡིན་པའི་ཡིད་ལ་བྱེད་

པ་རྣམས་ཡོད་པར་བརྟེན། ཉོན་མོངས་ཀྱི་བསམ་པ་ཡང་ཡང་སྐྱེ་རྒྱུ་ཡིན་པ་དེ་བཤད་མ་

དགོས༑ དེས་ན་ངན་སོང་ནས་བདེ་འགྲོར་འགྲོ་ཞེས་པ་ཧ་ཅང་ཁག་པོ་རེད། དེར་བརྟེན་

སངས་རྒྱས་ཀྱིས་སྐྱེས་བུའི་མངོན་འདོད་ལ་མངོན་མཐོ་དང་ངེས་ལེགས་གཉིས་སུ་ངེས་

པ་གནང་ནས་ཐོག་མར་མངོན་མཐོ་བསྒྲུབ་དགོས་པ་དང་། མངོན་མཐོ་དེ་རྟེན་བཟང་པོ་

རིམ་པར་བརྒྱུད་དེ་ཡོང་བའི་གོ་སྐབས་བྱུང་ན་དེའི་ཐོག་ནས་ངེས་ལེགས་ཐར་པའི་གོ་

འཕང་དེ་བསྒྲུབ་ཐུབ་པ་བསྟན་ཡོད། 

དེས་ན་སྐྱེ་བ་ཕྱི་མ་ཇི་ལྟར་འགྱུར་བའི་འགྲོ་བ་གཉིས་ཀྱི་བདེ་སྡུག་བསམ་པའི་ཐོག་

ནས་ཕྱི་མ་ངན་སོང་དུ་མི་འགྲོ་བའི་ཐབས་ལ་ངེས་པར་འབད་དགོས་པ་དང་། དེའི་ཆེད་

དུ་བསྟན་པ་ལ་འཇུག་པའི་སྒོ་དམ་པ་སྐྱབས་འགྲོ་ལ་ཞུགས་པ་དང་། སྐྱབས་གསུམ་

ངོས་བཟུང་བའི་ཐོག་ནས་སངས་རྒྱས་ལ་སྐྱབས་སྟོན་པ་པོའ་ིའདུ་ཤེས་དང་། ཆོས་ལ་



ཡོན་ཏན་གཞིར་གྱུར་མའི་བཀའ་ཁྲིད།

སྐྱབས་དངོས་ཀྱི་འདུ་ཤེས། དགེ་འདུན་ལ་སྐྱབས་སྒྲུབ་པའི་ཟླ་གྲོགས་ཀྱི་འདུ་ཤེས་ཀྱི་

ཐོག་ནས་སྐྱབས་འགྲོ་རྣམ་དག་ཅིག་རྒྱུད་ལ་སྐྱེ་བའི་ཐབས་ཤེས་བྱེད་དགོས། དེ་ལྟ་

བུའི་སྐྱབས་འགྲོ་རྣམ་དག་ཅིག་རྒྱུད་ལ་སྐྱེས་ན་སྐྱབས་འགྲོའ་ིབསླབ་བྱ་དང། ལྷག་པར་

དུ་ལས་འབྲས་ཀྱི་བླང་དོར་ལ་ཚུལ་བཞིན་དུ་འབད་པ་ལ་བརྟེན་ནས་ཕྱི་མ་ངན་སོང་དུ་

མི་འགྲོ་བའི་ཐབས་ཤེས་ངེས་པར་དུ་གནང་དགོས་པ་དེ་ང་ཚོས་མིའི་ལུས་རྟེན་འདི་

འདྲ་ཞིག་ཐོབ་པའི་སྐབས་སུ་མ་བྱེད་ན། སྤྱོད་འཇུག་ལས། འདི་འདྲའི་དལ་བ་རྙེད་གྱུར་

ནས༑༑ བདག་གིས་དགེ་གོམས་མ་བྱས་ན།། འདི་ལས་བསླུས་པ་གཞན་མེད་དེ།། འདི་

ལས་རྨོངས་པའང་གཞན་མེད་དོ།། ཞེས་གསུངས་པ་བཞིན་འདི་ལས་བསླུས་པ་དང། 

འདི་ལས་རྨོངས་པ་གཞན་མེད་པར་འགྲོ་རྒྱུར་བརྟེན། ཚེ་འདི་ལ་སྐྱེ་བ་ཕྱི་མའི་འདོད་

དོན་སྒྲུབ་པ་ཞིག་ངེས་པར་དུ་བྱེད་དགོས། 

དེ་ལྟར་སྐྱེ་བ་ཕྱི་མའི་ཆེད་དུ་ལས་རྒྱུ་འབྲས་ཀྱང་བསྲུངས། མི་དགེ་བ་བཅུ་སྤོང་གི་

ཚུལ་ཁྲིམས་ཀྱང་བསྲུངས། དཀོན་མཆོག་ལ་སྐྱབས་འགྲོ་སོགས་བྱས་ནས་གལ་སྲིད་

སྐྱེ་བ་ཕྱི་མ་ངན་སོང་དུ་མི་ལྟུང་བ་ཞིག་བྱུང་ནའང་། ཁམས་གསུམ་འཁོར་བ་འདི་ལས་

མ་ཐར་ཕྱིན་ཆད་ལ་གནས་གང་དུ་སྐྱེས་ཀྱང་སྡུག་བསྔལ་སྐྱེ་བའི་གནས། ཡུལ་གང་ལ་

ལོངས་སྤྱད་ཀྱང་སྡུག་བསྔལ་སྐྱེ་བའི་ལོངས་སྤྱོད། གྲོགས་སུ་དང་འགྲོགས་ཀྱང་སྡུག་

བསྔལ་སྐྱེ་བའི་གྲོགས་ཞེས་གསུངས་པ་བཞིན་འཁོར་བའི་ནང་སྤྱིར་སྡུག་བསྔལ་གྱི་སྡུག་

བསྔལ་དང་འགྱུར་བའི་སྡུག་བསྔལ་ཡོད་པ་དང་། ཁྱབ་པ་འདུ་བྱེད་ཀྱི་སྡུག་བསྔལ་ནི་

སྡུག་བསྔལ་ཐམས་ཅད་ཀྱི་གཞི་དང་རྟེན་དུ་གྱུར་པ་ཡིན་ཙང་། དེ་ལས་མ་ཐར་ཕྱིན་ཆད་

མངོན་མཐོ་ལྷ་མིའི་གོ་འཕང་ཞིག་ཐོབ་ནའང་གནས་སྐབས་ལ་གུ་ཡངས་ལྟ་བུ་བྱུང་བ་མ་

གཏོགས། མཐར་ཐུག་ངན་སོང་མུ་མཐའ་མེད་པའི་གནས་སུ་ཡང་ཡང་འཁྱམས་ཏེ་བཟོད་

པར་དཀའ་བའི་སྡུག་བསྔལ་མང་པོ་མྱོང་དགོས་པ་ནི་བཤད་མི་དགོས། གོང་དུ་ཞུས་པ་

བཞིན་བདེ་འགྲོར་སྐྱེས་ཀྱང་བདེ་འགྲོ་ནས་ངན་སོང་དུ་འགྲོ་བ་ནི་ཧ་ཅང་མང་བར་བརྟེན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐེངས་གཅིག་བདེ་འགྲོར་སྐྱེ་བ་ཙམ་གྱིས་ཕན་ཐོགས་གང་ཡང་མེད། དེས་ན་འཁོར་བ་སྤྱི་

དང་བྱེ་བྲག་གི་སྡུག་བསྔལ་རྣམས་ཡང་ཡང་བསམ་པའི་སྒོ་ནས་འཁོར་བ་འདི་ལས་ཐར་

ཐབས་ངེས་པར་དུ་བྱེད་དགོས། ལམ་གཙོ་རྣམ་གསུམ་ལས། ལས་འབྲས་མི་བསླུ་འཁོར་

བའི་སྡུག་བསྔལ་རྣམས།། ཡང་ཡང་བསམ་པའི་ཕྱི་མའི་སྣང་ཤས་ལྡོག །ཅེས་གསུངས་

པ་བཞིན་ཚེ་འདིའི་སྣང་ཤས་ལྡོག་པའི་ངེས་འབྱུང་ཙམ་གྱིས་མི་ཆོག་པར་ཕྱི་མའི་སྣང་

ཤས་ལྡོག་པའི་ངེས་འབྱུང་གིས་ཟིན་ནས་ལམ་བསླབ་པ་གསུམ་ལ་བསླབས་ཏེ་ཐར་པའི་

གོ་འཕང་ཐོབ་ཐབས་ལ་འབད་དགོས། 

འོ་ན་རང་ཉིད་འཁོར་བ་ལས་གྲོལ་བའི་ཐར་པ་ཐོབ་པ་ཙམ་གྱིས་དལ་བའི་རྟེན་

ལ་སྙིང་པོ་ལེན་པའི་གོ་ཆོད་པ་རེད་དམ་ཞེ་ན། སྐྱེ་འཆི་འཕོས་པས་ངོ་མི་ཤེས་པ་མ་

གཏོགས། རང་གི་མ་མ་བྱས་པ་གཅིག་ཀྱང་མེད་པའི་མ་རྒན་སེམས་ཅན་འདི་ཐམས་

ཅད་སྡུག་བསྔལ་གྱིས་མནར་བ་ལ་ཇི་མི་སྙམ་པར་རང་ཉིད་གཅིག་པུ་འཁོར་བ་ལས་གྲོལ་

བའི་ཐབས་ཐར་པའི་བདེ་བ་ཙམ་དོན་དུ་གཉེར་བ་དེ་མ་རབས་དང་ཁྲེལ་མེད། ཞི་བ་རྐྱང་

པའི་མཐའ་ལ་ལྷུང་རྒྱུ་རེད། ལར་ནས་སེམས་ཅན་ཐམས་ཅད་རང་གི་མ་མ་བྱས་པ་མེད་

པ་མ་ཟད། མ་བྱས་རིམ་བཞིན་དུ་ཚེ་འདིའི་མ་དང་མཚུངས་པའི་དྲིན་གྱིས་བསྐྱངས་པ་དེ་

ལ་ངེས་པར་དུ་དྲིན་གཟོ་དགོས་པ། དྲིན་གཟོ་བའི་བསམ་པ་ལ་བརྟེན་ནས་ཡིད་འོང་གི་

བྱམས་པ། རང་ཉིད་སྡུག་བསྔལ་གྱིས་མནར་བ་བཞིན་སེམས་ཅན་ཐམས་ཅད་ཀྱང་སྡུག་

བསྔལ་གྱིས་མནར་བ་ལ་སྙིང་རྗེ། སྡུག་བསྔལ་དེ་ལས་འབྲལ་བ་བདག་གིས་བྱའོ་སྙམ་

པའི་ལྷག་བསམ་བཅས་ཀྱི་ཐོག་ནས་མན་ངག་རྒྱུ་འབྲས་བདུན་ལ་རིམ་གྱིས་བློ་སྦྱངས་

ཏེ་བྱང་ཆུབ་མཆོག་ཏུ་སེམས་བསྐྱེད་ནས་སྤྱོད་པ་ཕྱིན་དྲུག་དང་བསྡུ་བའི་དངོས་པོ་བཞི་

སོགས་ལ་བསླབས་ཏེ་སངས་རྒྱས་ཀྱི་གོ་འཕང་འཐོབ་པ་བྱེད་དགོས་པ་ནི་དངོས་གནས་

དལ་བའི་རྟེན་ལ་སྙིང་པོ་ལེན་པའི་ཚུལ་ངོ་མ་དེ་རེད། དེ་འདྲ་ཐུབ་ན། སྤྱོད་འཇུག་ལས། 

དེང་དུས་བདག་ཚེ་འབྲས་བུ་ཡོད།། མི་ཡི་སྲིད་པ་ལེགས་པར་ཐོབ།། དེ་རིང་སངས་



ཡོན་ཏན་གཞིར་གྱུར་མའི་བཀའ་ཁྲིད།

རྒྱས་རིགས་སུ་སྐྱེས།། སངས་རྒྱས་སྲས་སུ་བདག་གྱུར་ཏོ།། ཞེས་གསུངས་པ་བཞིན་མི་

ལུས་ཐོབ་པ་དོན་ལྡན་དང་། རང་གི་ཚེ་འདི་འབྲས་བུ་ཡོད་པ་ཞིག་ཡོང་རྒྱུར་བརྟེན། དལ་

འབྱོར་ཐོབ་པ་དེ་ཆུད་ཟོས་སུ་མི་འགྲོ་བ་དང་དོན་ལྡན་ཞིག་ཡོང་རྒྱུ་རེད། 

དེ་ལྟ་བུའི་སྐྱེས་བུ་གསུམ་གྱི་ལམ་གྱི་རིམ་པ་ལ་བསླབས་ནས་བྱང་ཆུབ་ཀྱི་གོ་

འཕང་སྒྲུབ་པར་བྱེད་པ་ལའང་ཐོག་མར་ཇི་ལྟར་བསླབ་པའི་ཚུལ་ནི་གཞུང་ལུགས་ལ་

ཐོས་བསམ་བྱེད་རྒྱུ་དེ་རེད། གལ་ཏེ་ཐོས་བསམ་མ་བྱེད་ན་ལམ་གྱི་ངོ་བོ་དང་། གོ་རིམ། 

རྐང་གྲངས་སོགས་མ་ཤེས་པ་དང་། ཇི་ལྟར་ཉམས་སུ་ལེན་པའི་ཚུལ་ལ་རྨོངས་ན་དལ་

བའི་རྟེན་ལ་སྙིང་པོ་ལེན་ཐུབ་པའི་ཐབས་ཤེས་མེད། དེས་ན་ཐོག་མ་གལ་ཆེ་བ་ནི་སྐྱེས་

བུ་གསུམ་གྱི་ལམ་གྱི་རིམ་པ་ལ་ཇི་ལྟར་བློ་སྦྱོང་དགོས་པ་དང་། ཇི་ལྟར་བསླབ་དགོས་

པ་དེ་བླ་མའི་དྲུང་ནས་ཚད་ལྡན་གྱི་གཞུང་ཆེན་མོ་ལ་ཐོས་བསམ་སློབ་གཉེར་བྱས་ཏེ་

ཐོས་པས་སྒྲོ་འདོགས་ཆོད་པ་དང་། དེ་ནས་བསམ་པས་ཉམས་སུ་བླངས་ཏེ་བསྒོམས་

བྱུང་གི་ཤེས་རབ་སྐྱེ་བར་བྱེད་དགོས། མངོན་པ་མཛོད་ལས། ཚུལ་གནས་ཐོས་དང་

བསམ་ལྡན་པས།། སྒོམ་པ་ལ་ནི་རབ་ཏུ་སྦྱོར།། ཞེས་གསུངས་པ་བཞིན་བསྟན་པ་ལ་

འཇུག་པའི་གོ་རིམ་མ་འཆོལ་བ་དགོས། 

སྤྱིར་གཞུང་ཆེན་པོ་ལ་ཐོས་བསམ་གནང་དགོས་པ་དང་། ལྷག་པར་དུ་གཞུང་ཆེན་

པོ་ལ་ཐོས་བསམ་གནང་བ་རྣམས་ཉམས་ལེན་གྱི་རིམ་པ་ལ་ཇི་ལྟར་སྦྱར་དགོས་པའི་

ཐོག་ཞིབ་ཚགས་པོས་དགོངས་བཞེས་གནང་དགོས། དམིགས་བསལ་གྱིས་གདན་ས་

ཆེན་པོའ་ིནང་བཞུགས་པའི་གཞུང་ཆེན་བཀའ་པོད་ལྔ་ལ་སློབ་གཉེར་གནང་མཁན་ཚོས་

ཞར་དང་ཞོར་ལ་གང་སློབ་གཉེར་གནང་བའི་གཞུང་རྣམས་བསྟན་པ་ཐམས་ཅད་འགལ་

མེད་དུ་རྟོགས་ཚུལ་དང་། གསུང་རབ་མ་ལུས་གདམས་ངག་ཏུ་འཆར་ཚུལ། དེ་ལ་བརྟེན་

ནས་རང་གིས་སྟན་ཐོག་གཅིག་ལ་གཞུང་ཆེན་པོ་ནས་བཤད་པའི་བརྗོད་དོན་རྣམས་

གང་ཟག་གཅིག་གི་འཚང་རྒྱ་བའི་ལམ་གྱི་རིམ་པ་ལ་ཉམས་སུ་ལེན་པའི་སྐབས་སུ་ལམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གྱི་ངོ་བོ་དང་གོ་རིམ་དང་རྐང་གྲངས་ཀྱི་ཐོག་ནས་རྒྱུད་ཇི་ལྟར་སྦྱང་དགོས་པ་དེའི་ཐོག་

ངེས་པར་དུ་ཐུགས་བསམ་བཞེས་དགོས། ༸གོང་ས་༸སྐྱབས་མགོན་མཁན་རིན་པོ་ཆེ་

མཆོག་གིས་དེང་སང་གདན་ས་ཁག་གི་ནང་སྤྱིར་གཞུང་ཆེན་པོའ་ིསློབ་གཉེར་མི་དམན་

པ་ཡོད་པ་དང་། དེ་སྔ་བོད་དུ་ཡོད་པ་བཞིན་ཡོད་མིན་མི་ཤེས་ཀྱང་། གང་ལྟར་ད་ལྟ་ང་

ཚོའི་བཙལ་བྱོལ་བའི་གནས་སྟངས་ལ་དཔགས་པའི་གཞུང་ཆེན་པོའ་ིསློབ་གཉེར་གང་

ལ་གང་འཚམས་ཡག་པོ་ཡོད་པ། ཡིན་ནའང་སློབ་གཉེར་དེ་དག་མང་ཆེ་བ་ཁ་ཕྱིར་

བལྟས་སུ་སོང་སྟེ་ཉམས་ལེན་ལ་སྦྱར་བའི་རིམ་པ་ཉུང་དྲགས་པ་དང་། གཞུང་ལུགས་

ལ་སློབ་གཉེར་མཐར་ཕྱིན་གནང་བའི་དགེ་བཤེས་ཆེན་པོ་ཞིག་ཡིན་ནའང་སེམས་རྒྱུད་

ཀྱི་གནང་སྟངས་ལ་བལྟས་ན་སློབ་གཉེར་མ་བྱས་པ་དང་ཁྱད་པར་མེད་པ་དང་། སྐབས་

རེ་སློབ་གཉེར་མ་བྱེད་མཁན་ཚོ་ལས་ཀྱང་ཉོན་མོངས་རགས་པ་དང་། འདོད་རྔམས་ཆེ་

བ༑ ཆོག་ཤེས་མེད་པ། དཔལ་འབྱོར་ལ་དགའ་པོ། ཕྲག་དོག་སོགས་ཉོན་མོངས་མངོན་

གྱུར་བ་རྣམས་ཀྱང་མང་བ་ཡོད་པ་དེ་གང་གིས་བྱས་སམ་ཞེ་ན། གང་ཐོས་བསམ་བྱས་

པའི་གཞུང་རྣམས་ཉམས་ལེན་དུ་སྦྱར་ཚུལ་མ་ཤེས་པ་དང་། ཉམས་ལེན་ལ་སྦྱར་བའི་

རིམ་པ་དེ་ཉམས་སུ་མ་ལེན་པ་དེས་ལན་པ་རེད་ཅེས་ཡང་ཡང་བཀའ་གནང་གི་ཡོད། རྗེ་

བདག་ཉིད་ཆེན་པོས་རིན་པོ་ཆེའི་གསུམ་གྱི་གཏམ་གྱི་སྦྱོར་བ་ལས། མང་དུ་ཐོས་ཀྱང་

ཆོས་ཀྱིས་ཕོངས་པ་ནི།། གཞུང་ལུགས་གདམས་པར་ཤར་བ་མེད་པས་ནོངས།། ཞེས་

གསུངས་པ་བཞིན་གཞུང་ལུགས་གདམས་པར་ཤར་བའི་ཉམས་ལེན་བྱེད་ཚུལ་མ་ཤེས་

ན་སློབ་གཉེར་རྒྱ་ཆེན་པོ་བྱས་ཏེ་རིག་པའི་གནས་མང་པོ་ཞིག་ཤེས་ཀྱི་ཡོད་སྙམ་ཡང་

ཁུངས་མི་འཁྱོལ་བ་རེད། དེ་སྔ་བོད་ལ་བསྟན་པ་ས་དར་རྡོ་དར་གྱི་སྐབས་སུའང་གདན་

ས་ཆེན་པོའ་ིནང་མཁན་རིན་པོ་ཆེས་དབྱར་ཁ་ལ་ལམ་རིམ་ཆེན་པོའ་ིབཀའ་ཁྲིད་གནང་

རྒྱུ་དང་། དགུན་ཁ་ལ་ལམ་རིམ་བདེ་ལམ་དང་མྱུར་ལམ་སོགས་སྲོད་ཆོས་སུ་གནང་རྒྱུ་

རྣམས་རྗེས་སུ་ཆོ་ག་ཕྱག་ལེན་ལྟ་བུ་སོང་བ་རེད་མ་གཏོགས། ཐོག་མར་གདན་སའི་སློབ་



ཡོན་ཏན་གཞིར་གྱུར་མའི་བཀའ་ཁྲིད།

གཉེར་བང་སྒྲིག་པའི་སྐབས་སུ་ལོ་གཅིག་རིང་གཞུང་ཆེན་མོ་ལ་ཐོས་བསམ་གང་གནང་

བ་རྣམས་དབྱར་ཆོས་དང་དགུན་ཆོས་ཀྱི་ལམ་རིམ་གྱི་འཆད་ཉན་ལ་བརྟེན་ནས་རང་གི་

རྒྱུད་ལ་སྦྱར་ནས་ཉམས་ལེན་བྱེད་ཚུལ་དེ་ཞིབ་ཚགས་པོས་གོ་བརྡ་སྤྲད་རྒྱུའི་ཆེད་དུ་ཡིན་

པ་རེད། དེས་ན་ང་ཚོ་ད་ལྟ་འདིར་དཔལ་ལྡན་འབྲས་སྤུངས་ཀྱིས་མཚོན་པའི་གདན་ས་

ཁག་ཏུ་སློབ་གཉེར་གནང་མཁན་ཚོའང་དུས་ནས་དུས་སུ་ཆོས་བྱང་ཆུབ་ལམ་གྱི་རིམ་པ་

ལ་བརྟེན་ནས་གཞུང་ཆེན་པོའ་ིསློབ་གཉེར་བྱས་པ་དེ་རང་རྒྱུད་ལ་སྦྱར་ནས་ཉམས་ལེན་

བྱེད་ཚུལ་སྐོར་ལ་ཡང་ཡང་དགོངས་པ་བཞེས་དགོས་པ་དེ་གལ་ཆེན་པོ་རེད། དེ་མིན་

མི་ཚེ་གཞུང་ཆེན་པོར་སློབ་གཉེར་བྱས་པ་ལ་འཆི་ཁར་གཏན་གྱི་འདུན་མ་འདི་འདྲ་ཞིག་

འགྲུབ་སོང་བསམ་པའི་གདེང་ཚོད་མེད་པར་འགྱོད་པ་དང་བཅས་ཏེ་འཆི་དགོས་བྱུང་ན་

ཧ་ཅང་ཕངས་པོ་རེད། གལ་ཏེ་བསྟན་པ་དང་མ་འཇལ་བ་དང་ཆོས་ཀྱི་གོ་སྐབས་མ་བྱུང་

བ་ཞིག་ཡིན་ན་རང་བཞིན་གྱིས་ཁག་མེད་པ་རེད། འོན་ཀྱང་སངས་རྒྱས་ཀྱི་བསྟན་པ་དང་

མཇལ་བ་དང། གཞུང་ཆེན་པོ་ལ་སློབ་གཉེར་གྱི་གོ་སྐབས་བྱུང་ནའང་རང་གི་སེམས་རྒྱུད་

མ་འདུལ་བར་ལྷག་ན་ཧ་ཅང་ཕངས་པོ་རེད། དེའི་ཕྱིར་ཆོས་བྱང་ཆུབ་ལམ་གྱི་རིམ་པ་ལ་

ངེས་པར་དུ་གསན་བཞེས་གནང་དགོས་པ་རེད། 

དེའི་ཆེད་དུ་ད་རེས་འདིར་བློ་གསལ་གླིང་གི་ཕུ་ཁང་ཁང་ཚན་གྱི་གཙུག་ལག་ཁང་

གསར་པའི་ནང་འཆད་ཉན་ཐོག་མ་ལམ་རིམ་གྱི་ཞིང་མཆོག་སྒོ་འབྱེད་ཀྱི་གསོལ་འདེབས་

འོག་ཏུ་མདོ་སྔགས་ཀྱི་ལམ་ཡོངས་སུ་རྫོགས་པ་ཤར་སྒོམ་དུ་བྱེད་ཚུལ་རྗེ་རིན་པོ་ཆེས་

གསུངས་པའི་ཡོན་ཏན་གཞིར་གྱུར་མ་བཤད་ཁྲིད་མདོར་བསྡུས་ཙམ་འབུལ་བའི་སྐབས་

སུ་བབས་པ་རེད། གོང་དུ་ཞུས་པ་བཞིན་མཁའ་ཁྱབ་ཀྱི་སེམས་ཅན་ཐམས་ཅད་ཀྱི་དོན་

དུ་སངས་རྒྱས་ཀྱི་གོ་འཕང་རིན་པོ་ཆེ་ཅི་ནས་ཀྱང་འཐོབ་པར་བྱ། དེ་འཐོབ་པར་བྱ་བའི་

ཆེད་དུ་དམ་པའི་ཆོས་ཟབ་མོ་གསན་སྙམ་པའི་ཆོས་ཉན་པའི་ཀུན་སློང་ཀུན་སྤྱོད་ཀྱི་རིམ་

པ་རྣམས་ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར་གསན་དགོས་པ་ཡིན་པ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གང་གསན་པར་བྱ་བའི་དམ་པའི་ཆོས་ནི་རྒྱལ་བའི་གསུང་རབ་ཐམས་ཅད་ཀྱི་གནད་

བསྡུས་པ། ཤིང་རྟ་ཆེན་པོ་ཀླུ་སྒྲུབ་དང་ཐོགས་མེད་གཉིས་ཀྱི་ལམ་སྲོལ། དཔལ་མཉམ་

མེད་ཇོ་བོ་ཆེན་པོའ་ིཐུགས་ཀྱི་བཅུད་ཕྱུང་བ་ལྟ་བུའི་གདམས་པ་ཟབ་མོ། རྣམ་པ་ཐམས་

ཅད་མཁྱེན་པའི་སར་བགྲོད་པའི་སྐྱེ་བོ་མཆོག་གི་ཆོས་ལུགས། སྐྱེས་བུ་གསུམ་གྱི་ལམ་

གྱི་རིམ་པ་མ་ཚང་བ་མེད་པ་བསྡུས་པ། བྱང་ཆུབ་ལམ་གྱི་རིམ་པའི་ཤར་སྒོམ་གྱི་ཆེད་

དུ་རྗེ་བདག་ཉིད་ཆེན་པོས་བརྩམས་པའི་ཡོན་ཏན་གཞིར་གྱུར་མའི་བཤད་ཁྲིད་མདོར་

བསྡུས་ཙམ་འབུལ་བ་ལ་རྗེ་ཐམས་ཅད་མཁྱེན་པས་ལམ་རིམ་ཆེན་པོའ་ིནང་གསུངས་པ་

བཞིན་དཔལ་ནཱལནྡཱའི་མཁས་པ་ཚོས་དག་པ་གསུམ་གྱི་སྒོ་ནས་འཆད་པ་དང་། དེ་དག་

ནི་བླ་མའི་ངག་དག་པ་དང་། སློབ་མའི་རྒྱུད་དག་པ། བཤད་བྱའི་ཆོས་དག་པ་བཅས་རེད། 

ཡིན་ནའང་དུས་ཕྱིས་བིཀྲམ་ཤཱིལའི་མཁས་པ་ཚོས་ཆོས་ཁུངས་བཙུན་པར་བསྟན་པའི་

ཕྱིར་མཛད་པ་པོའ་ིཆེ་བ་དང། གདམས་ངག་ལ་གུས་པ་སྐྱེ་བའི་ཕྱིར་ཆོས་ཀྱི་ཆེ་བ། ཆེ་

བ་གཉིས་ལྡན་གྱི་ཆོས་ལ་ཉན་བཤད་ཇི་ལྟར་བྱ་བའི་ཚུལ། གདམས་པ་དངོས་ཀྱིས་སློབ་

མ་ཇི་ལྟར་དཀྲི་བའི་རིམ་པ་བཅས་བཞིའི་སྒོ་ནས་འཆད་པའི་སྲོལ་གཏོད་པ་ཡིན་ཙང་། རྗེ་

བདག་ཉིད་ཆེན་པོས་ལམ་རིམ་ཆེ་ཆུང་གིས་གཙོས་ལམ་རིམ་གྱི་འཆད་ཉན་གནང་བའི་

སྲོལ་ལ་དེ་བཞི་ངེས་ཅན་དུ་མཛད་ཡོད་པ་བཞིན་ངས་ཀྱང་འདིའི་ཐོག་ནས་ཞུ་རྒྱུ་ཡིན། 

སྤྱིར་ས་བཅད་ཅེས་པ་དེ་གལ་ཆེན་པོ་རེད། དཔེར་ན་ད་རེས་ཡོན་ཏན་གཞིར་གྱུར་

གྱི་བཤད་ཁྲིད་འབུལ་བའི་སྐབས་སུ་རྩ་བ་ཙམ་ཚིག་འགྲེལ་བརྒྱབས་ནས་ཞུ་ན་མ་འགྲིག་

པ་མེད་ཀྱང་། དེ་ཉམས་ལེན་དང་སྦྱར་མཁན་ཞིག་ཡིན་ན་བང་འགྲིགས་པོ་དང་ཤར་

སྒོམ་གནང་བདེ་པོ་ཞིག་མེད། དེར་བརྟེན་བོད་ཀྱི་ཐུན་མོང་མ་ཡིན་པའི་ས་བཅད་ཅིག་

དང་སྦྱར་ནས་ཞུ་ན། གལ་ཏེ་ས་བཅད་ཀྱི་རྐང་གྲངས་དེ་བློ་ལ་ངེས་ན་དེའི་ཐོག་ནས་ཤར་

སྒོམ་ཇི་ལྟར་གནང་ནའང་གོ་རིམ་མ་འཆོལ་བ་དང་། རྐང་གྲངས་ཚང་བ། ངོ་བོ་མ་ནོར་

བ་སོགས་ཀྱི་ཁྱད་ཡོད། དེ་ལ་ལམ་རིམ་ཆེན་མོའ་ིས་བཅད་བཞིན་བྱས་ན་ཕྲན་བུ་རྒྱས་



ཡོན་ཏན་གཞིར་གྱུར་མའི་བཀའ་ཁྲིད།

དྲགས་པ་དང་། འོན་ཀྱང་ལམ་རིམ་ཆེན་མོའ་ིས་བཅད་གཞི་བཞག་གིས་འཕྲོས་བཤད་

རྣམས་མི་དགོས་པ་དང་། ཉམས་སུ་ལེན་པའི་སྐབས་སུ་ངེས་པར་དུ་བསམ་བློའ་ིནང་

སླེབས་དགོས་པའི་ས་བཅད་རྣམས་ཟུར་བཏོན་གྱིས་ཞུ་རྒྱུ་ཡིན། 

གོང་དུ་ཞུས་པ་བཞིན་ཆོས་ཉན་པའི་ཀུན་སློང་དེ་མདོར་བསྡུས་ན་ཆོས་བྱང་ཆུབ་

ལམ་གྱི་རིམ་པ་ནས་བྱུང་བ་ལྟར་ཞེས་སྟབས་བདེ་བྱས་ནས་ཞུ་གི་ཡོད། གང་ལྟར་ཚེ་

འདིའི་དོན་གཉེར་དང་མ་འདྲེས་པ་དང་། ཉུང་མཐར་སྐྱེ་བ་ཕྱི་མ་ཕན་ཆད་ཀྱི་ཆེད་དུ་ཡིན་

བསམ་པའི་ཀུན་སློང་ཡོད་པ་དང་། བྱང་ཆུབ་ཀྱི་སེམས་ཀྱི་རྩིས་མ་ཟིན་ནའང་། ངེས་

འབྱུང་དང་བྱང་ཆུབ་ཀྱི་སེམས་བཅོས་མ་ཚུན་ཆད་ཀྱི་རྩིས་ཟིན་པ་ཞིག་གནང་དགོས་པ་

དེ་གལ་ཆེན་པོ་རེད། དེ་དང་ཆབས་ཅིག་ཏུ་ཆོས་གསན་པའི་སྐབས་སུ་བླ་མས་བཤད་པ་

དང་གཞུང་ལུགས་ནང་ཡོད་པ་རྣམས་གནས་ཚུལ་གསར་པ་གོ་བ་ལྟ་བུ་དང་། ཕྱིའི་ཡུལ་

གོ་རྒྱ་གཅོད་པ་ལྟ་བུ་མིན་པར། གང་ཞུས་པ་རྣམས་རང་གི་སེམས་རྒྱུད་དང་སྦྱར་ནས་

གཟིགས་དགོས་པ་དེ་གལ་ཆེན་པོ་རེད། ལྷག་པར་དུ་ལམ་རིམ་སོགས་འཆད་ཉན་གནང་

བའི་སྐབས་སུ་ལམ་རིམ་ནང་གསུངས་པ་བཞིན་སོ་སོའ་ིསེམས་ནང་འདུག་དང་མི་འདུག་

གཟིགས་དགོས་པ་དང་། གལ་ཏེ་མེད་ན་གསར་དུ་སྐྱེ་བའི་ཐབས་ཤེས་དང་། ཡོད་ན་མི་

ཉམས་པར་གོང་འཕེལ་དུ་འགྲོ་བའི་ཐབས་ཤེས་གནང་དགོས། གང་ལྟར་གཞུང་ནས་

གསུངས་པ་དང་། རང་གི་ད་ལྟའི་བསམ་བློའ་ིའཁྱེར་སྟངས་གཉིས་དབར་འགལ་བ་ཡིན་

མིན་གཟིགས་དགོས་པ་གལ་ཆེན་པོ་རེད། 

ངའི་ངོ་ཤེས་རྒྱ་གར་གྱི་ལྟ་གྲུབ་སྨྲ་བ་ཆེན་པོ་ཇིདྡཱུ་ཀྲྀཥྞམཱུརྟི་ཞུ་བ་ཞིག་ཡོད། ད་ལྟ་

དགོངས་པ་རྫོགས་ཟིན་པ་རེད། ཁོང་གིས་རང་གི་རྗེས་འཇུག་ལ་སངས་རྒྱས་བཅོམ་

ལྡན་འདས་ཀྱིས་ག་རེ་གསུངས་པ་རེད། རིག་བྱེད་བཞིའི་ནང་ག་རེ་ཡོད་རེད། གཅེར་བུ་

པ་སྟོན་པ་མཧཱབཱིར་གྱིས་ག་རེ་གསུངས་པ་རེད། དེ་ཚོའི་ཐོག་ལ་ཁྱེད་ཚོས་ཞིབ་འཇུག་

མང་པོ་བྱེད་ཀྱི་འདུག །དེ་ལ་བྱབ་ག་རེ་ཡོད་རེད། ཁོང་ཚོས་གསུངས་པ་གཞི་ལ་བཞག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ནས་ཞིབ་འཇུག་དེ་སོ་སོའ་ིརྒྱུད་ལ་བྱེད་དགོས། སོ་སོའ་ིརྒྱུད་ཀྱི་བསམ་བློའ་ིའཁྱེར་

སྟངས་དེ་ཁོང་ཚོས་གསུངས་པ་དང་མཐུན་དང་མི་མཐུན་གཟིགས་དགོས་ཞེས་གསུང་

གི་རེད། དེ་ནི་ང་ཚོ་ལ་སྦྱར་ནའང་གཅིག་པ་རེད། ང་ཚོས་གཞུང་ཆེན་པོ་ལ་སློབ་གཉེར་

བྱེད་པའི་སྐབས་སུ་སངས་རྒྱས་ཀྱིས་གང་གསུངས་པ་དང་། འཕགས་པ་ཀླུ་སྒྲུབ་ཀྱིས་

གང་གསུངས་པ། སློབ་དཔོན་ཟླ་བ་གྲགས་པས་གང་གསུངས་པ་རྣམས་ཕར་ལ་ཞུ་དག་

གཏོང་བ་ལྟ་བུ་མ་གཏོགས། ཁོང་ཚོས་གསུངས་པ་རྣམས་ང་ཚོའི་སེམས་རྒྱུད་ནང་ཕན་

གནོད་གང་འདྲེས་པ་དང་། འགྱུར་བ་གང་འགྲོ་བ་དེའི་ཐོག་ལ་ཞིབ་འཇུག་བྱེད་མཁན་

དཀོན་པོ་ལྟ་བུ་ཡོད། གང་ལྟར་ཁ་ཕྱིར་བལྟས་ལ་མ་སོང་བར་ནང་དུ་བསློགས་ནས་རང་

རྒྱུད་ཀྱི་སྟེང་ལ་གཟིགས་དགོས་པ་དེ་ཐུགས་གལ་ཆེན་པོ་རེད། དེས་ན་ཆོས་གསན་པའི་

སྐབས་སུ་ཀུན་སློང་གི་འཇུག་ཚུལ་དེ་ལྟར་གནང་དགོས་ཞེས་ནན་ཏན་ཆེན་པོས་ཞུ་རྒྱུ་

ཡིན༑ གོང་དུ་ཞུས་པ་བཞིན་ཆོས་ཁུངས་བཙུན་པར་བསྟན་པའི་ཕྱིར་མཛད་པ་པོའ་ིཆེ་བ་

དང་༑ གདམས་ངག་ལ་གུས་པ་སྐྱེ་བའི་ཕྱིར་ཆོས་ཀྱི་ཆེ་བ། ཆེ་བ་གཉིས་ལྡན་གྱི་ཆོས་ལ་

ཉན་བཤད་ཇི་ལྟར་བྱ་བའི་ཚུལ། གདམས་པ་དངོས་ཀྱིས་སློབ་མ་ཇི་ལྟར་དཀྲི་བའི་རིམ་

པ་བཅས་ས་བཅད་བཞིའི་ཐོག་ནས་ཞུ་རྒྱུ་ཡིན། 

དང་པོ། ཆོས་ཁུངས་བཙུན་པ་བསྟན་པའི་ཕྱིར་མཛད་པ་པོའ་ིཆེ་བ་བསྟན་པ།

དེང་སང་མཁས་པར་གྲག་པ་ཁ་ཤས་ཀྱིས་ཆོས་ཁུངས་བཙུན་པར་བསྟན་པའི་ཕྱིར་

མཛད་པ་པོའ་ིཆེ་བ་ཞེས་པ་དེ་དགོས་གལ་མི་འདུག །གང་ལགས་ཤེ་ན། སངས་རྒྱས་

ཀྱིས་རྟོན་པ་བཞིའི་རྣམ་གཞག་གསུངས་པའི་སྐབས་སུ་གང་ཟག་ལ་མི་རྟོན་ཆོས་ལ་རྟོན་

ཞེས་གསུངས་པ་རེད། གང་ཟག་ཚད་མ་ཡིན་པའི་རྒྱུ་མཚན་གྱིས་ཁོང་གིས་གསུངས་

པའི་ཆོས་དེ་ཚད་མ་ཡིན་པ་སྒྲུབ་མི་ཐུབ། ཆོས་ཚད་མ་ཡིན་པའི་རྒྱུ་མཚན་གྱིས་གང་

ཟག་ཚད་མ་ཡིན་པ་བསྒྲུབ་དགོས་ཞེས་གསུང་གི་ཡོད། དེ་ནི་བདེན་པ་ཡིན་པ་ལྟ་བུ་



ཡོན་ཏན་གཞིར་གྱུར་མའི་བཀའ་ཁྲིད།

ཡོད༑ གང་ཟག་ལ་མི་རྟོན་པར་ཆོས་ལ་རྟོན་པའི་གནས་ཚུལ་འགྲེལ་བཤད་བརྒྱབ་རྒྱུ་

ཡོད་བསྡད་པ་ཞིག་རེད། ཡིན་ནའང་ཆོས་ཁུངས་བཙུན་པ་བསྟན་པའི་ཕྱིར་མཛད་པ་པོའ་ི

ཆེ་བ་ཞེས་པ་དེ་མཛད་པ་པོ་རྟགས་སུ་བཀོད་ནས་དེས་གསུངས་པའི་ཆོས་ཚད་མ་ཡིན་

པ་བསྒྲུབ་རྒྱུའི་ཐབས་ཤེས་བྱེད་ཀྱི་མེད། སྤྱིར་གཞུང་ལུགས་ཐམས་ཅད་དང་། ལྷག་པར་

དུ་བཀའི་དགོངས་འགྲེལ་དུ་བརྩམས་པའི་སེམས་ཅན་གྱི་ངག་ཅིག་ཡིན་ན་དེའི་རྩོམ་པ་

པོ་ཚད་ལྡན་ཡིན་མིན་དང་། ལྷག་པར་རྒྱལ་བའི་བཀའ་ལ་དགོངས་པ་འགྲེལ་བའི་བསྟན་

བཅོས་བརྩམ་པ་ལ་བརྒྱུད་པ་བར་མ་ཆད་དུ་ཡོད་པ་དང་། རིག་པའི་གནས་ལྔ་ལ་མཁས་

པ༑ ཡི་དམ་ལྷའི་གནང་བ་ཐོབ་པའམ་མ་བཀག་པ་བཅས་རྒྱུ་གསུམ་པོ་གཞུང་ལུགས་ནང་

གསུངས་པ་བཞིན་ཚང་མིན་བལྟ་དགོས་པ་དེ་གལ་ཆེན་པོ་རེད། དེས་ན་ཆོས་ཁུངས་

བཙུན་པར་བསྟན་པའི་ཕྱིར་མཛད་པ་པོའ་ིཆེ་བ་ཞེས་པ་དེས་མཛད་པ་པོ་དེ་ལ་བསྟན་

བཅོས་དེ་བརྩམ་པའི་སྤྱིའི་རྒྱུ་དང་ཕུན་སུམ་ཚོགས་པའི་རྒྱུ་ཚད་ལྡན་རྣམས་ཚང་མིན་

བལྟས་པའི་ཐོག་ནས་བསྟན་བཅོས་དེ་ཚད་ལྡན་ཡིན་མིན་དཔོག་ཐུབ་པ་ཞིག་རེད། གཞི་

ནས་གཞུང་དེས་མཐོང་བ་མངོན་གྱུར་བསྟན་པའི་ཆ་དང་། ཅུང་ཟད་ལྐོག་གྱུར་བསྟན་པའི་

ཆ༑ ཤིན་ཏུ་ལྐོག་གྱུར་སྟོན་པའི་ཆ་བཅས་ལ་ཚད་མ་གསུམ་གྱི་གནོད་པ་ཡོད་མེད་དང་། 

སྔ་ཕྱི་དངོས་ཤ གས་འགལ་བ་སོགས་རིགས་པའི་གནོད་པ་ཡོད་མེད་བརྟགས་ནས་མེད་

པར་མཐོང་ན། དེ་ལ་བརྟེན་ནས་གསུང་བ་པོ་དེ་ཚད་མའི་སྐྱེས་བུ་བསྒྲུབ་རྒྱུ་དང་། གསུང་

བ་པོ་ཚད་མའི་སྐྱེས་བུ་བསྒྲུབས་པའི་རྗེས་སུ་ཚད་མའི་སྐྱེས་བུ་དེས་གསུངས་པའི་ལུང་

དེ་ཤིན་ལྐོག་དཔོག་པའི་རྟགས་སུ་བཀོད་པ་རེད། དེས་ན་ཆོས་ཁུངས་བཙུན་པར་བསྟན་

པའི་ཕྱིར་མཛད་པ་པོའ་ིཆེ་བ་བསྟན་པ་དེ་རྟོན་པ་བཞིའི་རྣམ་གཞག་དང་འགལ་གྱི་མེད། 

དཔེར་ན། བྱང་ཆུབ་ལམ་གྱི་རིམ་པ་དེ་ཡུམ་གྱི་མདོའ་ིརྩ་བའི་གཞུང་ལྟ་བུ་རེད། ཡུམ་

གྱི་མདོས་དངོས་བསྟན་སྟོང་ཉིད་ཀྱི་རིམ་པ་དང་། ལྷག་པར་དུ་སྦས་དོན་ལམ་གྱི་རིམ་པ་

རྣམས་བསྡུས་ནས་བསྟན་པ་དེ་བསྟན་བཅོས་མངོན་རྟོགས་རྒྱན་ལ་སོགས་པ་རེད། མངོན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྟོགས་རྒྱན་གྱིས་བསྟན་པའི་རྒྱ་ཆེ་བའི་ལམ་གྱི་རིམ་པ་རྣམས་ཕྱིས་རབས་ཀྱི་གདུལ་བྱའི་

དོན་དུ་དཔལ་མཉམ་མེད་ཇོ་བོ་ཆེན་པོའ་ིལམ་གྱི་སྒྲོན་མའི་ནང་སྐྱེས་བུ་གསུམ་གྱི་ལམ་

གྱི་རིམ་པར་བསྡུས་ནས་བསྟན་པ་རེད། དེ་གཞི་བཟུང་རྗེ་བདག་ཉིད་ཆེན་པོས་ཡོན་ཏན་

གཞིར་གྱུར་མའི་ནང་སྐྱེས་བུ་གསུམ་གྱི་ལམ་གྱི་རིམ་པ་ཆ་ཚང་བ་སྔགས་དང་བཅས་པ་

གསུངས་པ་རེད། དེས་ན་འདིའི་མཛད་པ་པོ་རྗེ་བདག་ཉིད་ཆེན་པོའ་ིརྣམ་ཐར་ཕལ་ཆེར་ཚང་

མས་མ་མཁྱེན་པ་མེད་ཅིང་། རྟོགས་བརྗོད་འདུན་ལེགས་མ་ལས། དང་པོ་རྒྱ་ཆེན་ཐོས་པ་

མང་དུ་བཙལ།། བར་དུ་གཞུང་ལུགས་ཐམས་ཅད་དམ་པར་ཤར།། ཐ་མར་ཉིན་མཚན་ཀུན་

ཏུ་ཉམས་སུ་བླངས།། ཀུན་ཀྱང་བསྟན་པ་རྒྱས་པའི་ཆེད་དུ་བསྔོ་།། ཞེས་གསུངས་པ་ནི་རྗེ་

བདག་ཉིད་ཆེན་པོས་རང་ཉིད་ཀྱི་རྣམ་ཐར་ཡོངས་སུ་རྫོགས་པ་ལ་བསྡོམས་ཆེན་པོ་གནང་

བ་དེ་རེད། རྟོགས་བརྗོད་འདུན་ལེགས་མ་ལས། འཛམ་གླིང་རྒྱན་དྲུག་མཆོག་གཉིས་ཞེས་

གྲགས་པའི།། གཞུང་ལ་ཕྱོགས་རེ་བ་རགས་པ་རེས།། ཚིམས་པར་མ་བྱས་ཀུན་ལ་ཞིབ་ཏུ་

སྦྱངས༑༑ ཞེས་གསུངས་པ་བཞིན་བོད་གངས་ཅན་གྱི་ལྗོངས་སུ་བསྒྱུར་བའི་སངས་རྒྱས་ཀྱི་

མདོ་རྒྱུད་དང་། དེའི་དགོངས་པ་འགྲེལ་བའི་བསྟན་བཅོས། དེ་བཞིན་བོད་དུ་མ་བསྒྱུར་བའི་

ལེགས་སྦྱར་གྱི་སྐད་དུ་བཞུགས་པ་མང་པོ་ལའང་གསན་བསམ་གནང་བ་དང་། ཐོས་པ་རྒྱ་

ཆེན་པོ་མཛད་པ་དེ་ཐོས་རྐྱང་དུ་མ་བཞག་པར་གཞུང་ལུགས་གདམས་པར་ཤར་བའི་ཐོག་

ནས་ཐུགས་ཉམས་སུ་བཞེས་པ། གང་ཐུགས་ཉམས་སུ་བཞེས་པ་དེའང་བསྟན་པ་རྒྱས་པའི་

ཆེད་དུ་བསྔོ་བ་བཅས་གནང་བ་རེད། དེ་ནི་ཆོས་ཁུངས་བཙུན་པར་བསྟན་པའི་ཕྱིར་མཛད་

པ་པོའ་ིཆེ་བའི་ས་བཅད་དེ་ཙམ་གྱིས་འགྲིགས་པ་བྱ་རྒྱུ་ཡིན། 

གཉིས་པ། གདམས་ངག་ལ་གུས་པ་སྐྱེ་བའི་ཕྱིར་ཆོས་ཀྱི་ཆེ་བ་བསྟན་པ།

སྐྱེས་བུ་གསུམ་གྱི་ལམ་གྱི་རིམ་པར་བསྡུས་པའི་བྱང་ཆུབ་ལམ་གྱི་རིམ་པ་འདི་ལ་ཁྱད་

ཆོས་གསུམ་དང་ཆེ་བ་བཞིའི་གསུང་ཚུལ་ཞིག་ཡོད། དང་པོ་ཁྱད་ཆོས་གསུམ་ལས་དང་



ཡོན་ཏན་གཞིར་གྱུར་མའི་བཀའ་ཁྲིད།

པོ་ནི་མདོ་སྔགས་གཉིས་ཀའི་གནད་བསྡུས་ནས་བསྟན་པས་བརྗོད་བྱ་ཡོངས་སུ་རྫོགས་

པ་ཞེས་པ་དེ་རེད། དཔེར་ན་སངས་རྒྱས་ཀྱིས་གདུལ་བྱ་སོ་སོའ་ིཁམས་དང་བསམ་

པ་དང་མོས་པ་དང་བསྟུན་ནས་གསུངས་པ་ཡིན་ཙང་མི་འདྲ་བ་མང་པོ་རེད། ཕན་ཚུན་

འགལ་བ་ལྟ་བུའང་མང་པོ་རེད། སངས་རྒྱས་ཀྱིས་གསུངས་པའི་ཆོས་ཀྱི་ཕུང་པོ་བརྒྱད་

ཁྲི་བཞི་སྟོང་ཚང་མ་སྒྲས་ཟིན་ལ་གཅིག་གྱུར་མེད་ཅིང་། སྐབས་རེ་བདག་ཡོད་པ་དང། 

མང་ཆེ་བ་བདག་མེད་པ། བདག་མེད་པ་ལའང་ཕྱི་དོན་མེད་ལ་ནང་གི་སེམས་བདེན་

པར་གྲུབ་པ། ཡུལ་དང་ཡུལ་ཅན་གཉིས་ཀ་བདེན་པར་གྲུབ་པ། ཡུལ་དང་ཡུལ་ཅན་

གཉིས་ཀ་བདེན་པར་མ་གྲུབ་པ། དེ་ཡང་རང་ངོས་མ་གྲུབ་པ། མིང་རྐྱང་བཏགས་ཡོད་

ཙམ་ཡིན་པ། དེ་བཞིན་མདོའ་ིསྐབས་སུ་སྤང་བྱར་གསུངས་པ་མང་པོ་སྔགས་ཀྱི་སྐབས་

སུ་བླང་བྱར་གསུངས་པ་སོགས་མི་འདྲ་བ་རྣམས་ཐོར་ནས་བསྡད་ན་གང་ཟག་གཅིག་གི་

བྱང་ཆུབ་བསྒྲུབ་པའི་ཆེད་དུ་སྟན་ཐོག་གཅིག་ལ་ཉམས་སུ་ལེན་ཚུལ་དེ་ཤེས་དཀའ་བར་

བརྟེན༑ བྱང་ཆུབ་ལམ་གྱི་རིམ་པའི་ནང་མདོ་སྔགས་གཉིས་ཀྱི་གནད་བསྡུས་ནས་བསྟན་

པས་བརྗོད་བྱ་ཡོངས་སུ་རྫོགས་པ་རེད། ཁྱད་ཆོས་གཉིས་པ་ནི་སེམས་འདུལ་བའི་རིམ་

པ་གཙོ་བོར་གསུངས་པ་ཡིན་པས་ལག་ཏུ་བླང་བདེ་བ་དང་། ཁྱད་ཆོས་གསུམ་པ་ནི་ཤིང་

རྟ་ཆེན་པོ་གཉིས་ཀྱི་ལུགས་ལ་མཁས་པ་གཉིས་ཀྱི་མན་ངག་གིས་བརྒྱན་པས་ལུགས་

གཞན་ལས་ཁྱད་པར་དུ་འཕགས་པ་དེ་རེད། ཤིང་རྟ་ཆེན་པོ་གཉིས་ནི་དངོས་བསྟན་སྟོང་

ཉིད་ཀྱི་རིམ་པའི་ཤིང་རྟའི་སྲོལ་འབྱེད་དཔལ་མགོན་འཕགས་པ་ཀླུ་སྒྲུབ་དང་། སྦས་དོན་

མངོན་རྟོགས་ཀྱི་རིམ་པའི་ཤིང་རྟའི་སྲོལ་འབྱེད་འཕགས་པ་ཐོགས་མེད་བཅས་གཉིས་ཀྱི་

ལུགས་ལ་མཁས་པའི་བླ་མ་ཤཱནྟི་པ་དང་གསེར་གླིང་པའི་མན་ངག་གིས་བརྒྱན་པ་ཡིན་

ཙང་ལུགས་གཞན་ལས་ཁྱད་པར་དུ་འཕགས་པ་རེད། 

ཆེ་བ་བཞི་ནི་བསྟན་པ་ཐམས་ཅད་འགལ་མེད་དུ་རྟོགས་པ་དང། གསུང་རབ་མ་ལུས་

གདམས་ངག་ཏུ་འཆར་བ། རྒྱལ་བའི་དགོངས་པ་བདེ་བླག་ཏུ་རྙེད་པ། ཉེས་སྤྱོད་ཆེན་པོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

154

རང་འགགས་སུ་འགྲོ་བ་བཅས་རེད། དང་པོ་བསྟན་པ་ཐམས་ཅད་འགལ་མེད་དུ་རྟོགས་

པ་ནི་གོང་དུ་ཞུས་པ་བཞིན་སངས་རྒྱས་ཀྱིས་ཐེག་པ་ཆེ་ཆུང་དང་། གྲུབ་མཐའ་གོང་འོག ། 

ཕར་ཕྱིན་དང་སྔགས་སོགས་སུ་མི་འདྲ་བ་གསུངས་པ་རྣམས་གང་ཟག་གཅིག་གིས་

ཉམས་ལེན་དུ་སྦྱར་བའི་སྐབས་སུ་ལམ་གྱི་རིམ་པ་དང་བསྟུན་ནས་འགལ་བ་མེད་པ་དང། 

ཚང་མ་འཚང་རྒྱ་བའི་ལམ་དུ་འཁྱེར་རྒྱུ་ཡོད་པ། ཐོག་མ་སྐྱེས་བུ་ཆུང་ངུ་དང་ཐུན་མོང་

བའི་ལམ་གྱི་རིམ་པ་ལ་བློ་སྦྱོང་བའི་སྐབས་སུ་འདུལ་བ་ནས་གསུངས་པའི་ཚུལ་ཁྲིམས་

སོགས་ལ་གཙོ་བོ་བྱེད་དགོས་པ་དང། དེ་ནས་སྔགས་ཀྱི་ས་ལམ་མཐོ་པོར་སླེབས་པའི་

སྐབས་སུ་དེ་དང་བསྟུན་པའི་ཉམས་སུ་ལེན་ཚུལ་མི་འདྲ་བ་ཡོད་པ་དེ་དག་ཐམས་ཅད་

གང་ཟག་གཅིག་འཚང་རྒྱ་བའི་ལམ་གྱི་རིམ་པ་ལ་སྐབས་དང་དུས་སོ་སོར་སྦྱར་རྒྱུ་ཡོད་

པ་ཡིན་ཙང་། བསྟན་པ་ཐམས་ཅད་འགལ་མེད་དུ་རྟོགས་པ་དེ་བྱང་ཆུབ་ལམ་གྱི་རིམ་

པ་འདི་ལ་ཐོས་བསམ་བྱས་པ་ལ་བརྟེན་ནས་ཡོང་ཐུབ། གཉིས་པ་གསུང་རབ་མ་ལུས་

གདམས་ངག་ཏུ་འཆར་བ་ནི་སངས་རྒྱས་ཀྱིས་གསུངས་པའི་གསུང་རབ་ནང་དྲང་དོན་

དང་ངེས་དོན་སོགས་མི་མཐུན་པ་རྣམས་གང་ཟག་གཅིག་འཚང་རྒྱ་བའི་ཉམས་ལེན་

ལ་འཁྱེར་བའི་རིམ་པ་དེ་ཡག་པོ་ཤེས་ན་བསྟན་པ་ཐམས་ཅད་འགལ་མེད་དུ་རྟོགས་པ་

དེའི་དབང་གིས་གསུང་རབ་མ་ལུས་གདམས་ངག་ཏུ་འཆར་བ་དེ་ངང་གིས་ཡོང་བ་རེད། 

གསུམ་པ་རྒྱལ་བའི་དགོངས་པ་བདེ་བླག་ཏུ་རྙེད་པ་ནི་རྒྱལ་བས་དྲང་དོན་གསུངས་པའི་

སྐབས་སུ་དགོངས་གཞི་དགོས་པ་དངོས་ལ་གནོད་བྱེད་གང་ཡིན་པ་དང། ངེས་དོན་

གསུངས་པའི་སྐབས་སུ་དགོངས་གཞི་གང་ཡིན་པ། གང་ལྟར་དྲང་དོན་དང་ངེས་དོན་གྱི་

རྣམ་པ་མི་འདྲ་བ་གསུངས་པ་རྣམས་མཐར་ཐུག་ན་རྒྱལ་བའི་དགོངས་པ་ཇི་ལྟ་བུ་ཡིན་པ་

རྟོགས་ཐུབ་པའང་འདིའི་ཐོག་ནས་རེད། བཞི་པ་ཉེས་སྤྱོད་ཆེན་པོ་རང་འགགས་སུ་འགྲོ་

བ་ནི་རྒྱལ་བའི་དགོངས་པ་བདེ་བླག་ཏུ་རྟོགས་པའི་རྗེས་སུ་ཉམས་སུ་ལེན་པའི་རིམ་པ་

ལས་བླང་བྱ་དང་འདོར་བྱ་རྣམས་ལེགས་པར་རྟོགས་པ་ཡིན་ཙང་། སྡིེག་པ་ལ་སོགས་



ཡོན་ཏན་གཞིར་གྱུར་མའི་བཀའ་ཁྲིད།

པའི་ཉེས་སྐྱོན་འགགས་པ་རེད། གསུང་ཚུལ་གཞན་ཞིག་ནི་སངས་རྒྱས་ཀྱི་ཆོས་ལ་བཟང་

ངན་ནམ་མཆོག་དམན་ཕྱེ་བའི་ཆོས་སྤོང་གི་ལས་ལ་ཉེས་སྤྱོད་ཆེན་པོ་ཞེས་བརྗོད་པ་རེད། 

གསུང་རབ་མ་ལུས་གདམས་པར་འཆར་བའི་སྟོབས་ཀྱིས་རྒྱལ་བའི་གསུང་རབ་ལ་བཟང་

ངན་གྱི་དབྱེ་བ་ཕྱེ་བའི་ཆོས་སྤོང་གི་ལས་ཆེན་པོ་འགགས་པར་བརྟེན་ཉེས་སྤྱོད་ཆེན་པོ་

རང་འགགས་སུ་འགྲོ་བ་རེད། 

གསུམ་པ་ཆེ་བ་གཉིས་ལྡན་གྱི་ཆོས་ལ་ཉན་བཤད་ཇི་ལྟར་

བྱ་བའི་ཚུལ་བསྟན་པ།

མཛད་པ་པོའ་ིཆེ་བ་དང་ཆོས་ཀྱི་ཆེ་བ་གཉིས་དང་ལྡན་པའི་ཆོས་ལ་ཉན་བཤད་ཇི་ལྟར་

བྱ་བའི་ཚུལ་ལ། ཆོས་ཉན་པའི་ཚུལ་དང་། བཤད་པའི་ཚུལ་ལོ།། དང་པོ་ཆོས་ཉན་པའི་

ཚུལ་ལ་འགལ་རྐྱེན་སྣོད་ཀྱི་སྐྱོན་གསུམ་སྤོང་བ་དང་། མཐུན་རྐྱེན་འདུ་ཤེས་དྲུག་བསྟེན་

པའོ༑༑ དང་པོ་སྣོད་ཀྱི་སྐྱོན་གསུམ་སྤོང་བ་ནི། གཟུར་གནས་བློ་ལྡན་དོན་གཉེར་བ།། ཉན་

པོ་སྣོད་ཅེས་བྱ་བར་བཤད།། ཅེས་གསུངས་པ་བཞིན་ཀུན་སློང་ཚེ་འདི་སྣང་གི་མངོན་

འདོད་དང། ཐེག་པ་དམན་པའི་མངོན་འདོད་སོགས་ཀུན་སློང་དྲི་མ་ཅན་གྱིས་བསླད་པའི་

སྣོད་དྲི་མ་ཅན་ལྟ་བུ་མིན་པ་དང་། བརྗེད་ངས་ཀྱི་དབང་དུ་སོང་བའི་སྣོད་ཞབས་བརྡོལ་བ་

ལྟ་བུ་མིན་པ། ཉན་འདོད་མེད་པའམ་དོན་གཉེར་མེད་པའི་སྣོད་ཁ་སྦུབས་པ་ལྟ་བུ་མིན་པ་

བཅས་སྣོད་ཀྱི་སྐྱོན་གསུམ་སྤོང་དགོས། བློ་གཟུ་བོར་གནས་པ་ཞེས་པས་སྣོད་དྲི་མ་ཅན་

ལྟ་བུ་སྤོང་བ་དེ་བཤད་ཅིང་། དང་པོ་ནས་འདི་ཡིན་འདི་མིན་བསམ་པའི་རང་གི་ངོས་

ནས་ཐག་བཅད་པའི་བསམ་ཚུལ་ཞིག་ཡོད་ན་བློ་གཟུ་བོར་མི་གནས་པ་རེད། བློ་གྲོས་

དང་ལྡན་པ་ཞེས་པས་སྣོད་ཞབས་བརྡོལ་བ་ལྟ་བུ་སྤོང་བ་དེ་བཤད་ཅིང་། རང་ཉིད་ཀྱིས་

དཔྱད་པ་བྱེད་པའི་ནུས་པ་ཡོད་པ་ཞིག་ལ་བློ་གྲོས་དང་ལྡན་པ་ཞེས་བརྗོད། མིས་གང་

བཤད་ལ་ཆ་བཞག་པ་མ་གཏོགས་རང་གི་ཆོས་རབ་ཏུ་རྣམ་འབྱེད་ཀྱིས་བརྟག་དཔྱད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱེད་པའི་ནུས་པ་མེད་ན་དེ་ནི་བློ་གྲོས་དང་མི་ལྡན་པ་རེད། གང་ལྟར་རྣམ་འབྱེད་ཀྱི་ཤེས་

རབ་ཡོད་པ་མ་ཟད། མི་བརྗེད་པའི་ནུས་པ་ཡོད་པ། བློ་ལ་འཇགས་ཐུབ་པ་ཞིག་ལ་ཟེར། 

དོན་གཉེར་བ་ཞེས་པས་སྣོད་ཁ་སྦུབས་པ་ལྟ་བུ་སྤོང་བ་དེ་བསྟན་ཅིང་། དོན་གཉེར་མེད་

ན་སྣོད་ཁ་སྦུབས་པ་ལྟ་བུ་རེད། དེ་ལྟ་བུ་སྣོད་ཀྱི་སྐྱོན་གསུམ་སྤང་བ་རེད།

གཉིས་པ་མཐུན་རྐྱེན་འདུ་ཤེས་དྲུག་བསྟེན་པ་ནི། རང་ལ་ནད་པ་ལྟ་བུའི་འདུ་ཤེས་དང། 

དམ་པའི་ཆོས་ལ་སྨན་གྱི་འདུ་ཤེས། དགེ་བའི་བཤེས་གཉེན་ལ་སྨན་པ་མཁས་པ་ལྟ་བུའི་

འདུ་ཤེས། ནན་ཏན་ཉམས་སུ་བླང་བ་ལ་ནད་འཚོ་བའི་འདུ་ཤེས། དེ་བཞིན་གཤེགས་པ་ལ་

སྐྱེས་བུ་དམ་པའི་འདུ་ཤེས། ཆོས་ཀྱི་ཚུལ་ལ་རིང་དུ་གནས་པའི་འདུ་ཤེས་བཅས་རེད།

གཉིས་པ་ཆོས་བཤད་པའི་ཚུལ་ལ་ལམ་རིམ་ཆེན་མོའ་ིནང་ས་བཅད་མང་པོ་རེད། 

འོན་ཀྱང་འདིར་བསྡུས་ན། མངོན་པ་མཛོད་ལས། ཆོས་སྦྱིན་ཉོན་མོངས་ཅན་མིན་པས།། 

མདོ་སོགས་ཡང་དག་ཇི་བཞིན་སྟོན།། ཞེས་གསུངས་པ་བཞིན་ཆོས་འཆད་པ་པོའ་ིངོས་

ནས་ཀྱང་ཀུན་སློང་སྐྱོན་དང་མ་འདྲེས་པ། དཔེར་ན་རང་གི་མཁས་འདོད་དང་གྲགས་

འདོད༑ ཚེ་འདིའི་ཆོས་བརྒྱད་ཀྱི་རེ་བ་ལ་སོགས་པས་མ་བསླད་པར་ཀུན་སློང་རྣམ་དག་

གི་སྒོ་ནས་འཆད་དགོས།

བཞི་པ། གདམས་པ་དངོས་ཀྱིས་སློབ་མ་ཇི་ལྟར་དཀྲི་བའི་རིམ་པ།

གདམས་པ་དངོས་ཀྱིས་སློབ་མ་ཇི་ལྟར་དཀྲི་བའི་རིམ་པ་དེ་རྗེ་རིན་པོ་ཆེ་མ་ཕེབས་སྔོན་

གྱི་བསྟན་རིམ་དང་ལམ་རིམ་སོགས་ཀྱི་ནང་དལ་འབྱོར་དོན་ཆེན་རྙེད་དཀའ་ནས་མགོ་

ཚུགས་པ་སོགས་གསུང་རྒྱུན་མི་འདྲ་བ་མང་པོ་རེད། རྗེ་རིན་པོ་ཆེའི་ལམ་རིམ་ཆེ་ཆུང་གི་

ནང་གདམས་པ་དངོས་ཀྱིས་སློབ་མ་ཇི་ལྟར་དཀྲི་བའི་རིམ་པ་དེའི་ས་བཅད་སྒྲིག་སྟངས་

སྔར་མ་གྲགས་པའི་གསར་གཏོད་ཅིག་བྱུང་ཞིང་། དེ་ནི་གདམས་པ་དངོས་ཀྱི་སློབ་མ་ཇི་

ལྟར་དཀྲི་བའི་རིམ་པ་ལ་ལམ་གྱི་རྩ་བ་བཤེས་གཉེན་བསྟེན་པའི་ཚུལ་དང། བསྟེན་ནས་



ཡོན་ཏན་གཞིར་གྱུར་མའི་བཀའ་ཁྲིད།

བློ་ཇི་ལྟར་སྦྱང་བའི་རིམ་པ་ཞེས་གསུངས་ཤིང་། གདམས་པ་དངོས་ཀྱིས་སློབ་མ་ཇི་ལྟར་

དཀྲི་བའི་རིམ་པ་ལ་ཐོག་མ་བདེ་ལེགས་ཐམས་ཅད་ཀྱི་རྩ་བ་དང། ས་དང་ལམ་ཡོངས་

རྫོགས་ཀྱི་མགོ་ཚུགས་ས་ནི་དགེ་བའི་བཤེས་གཉེན་ཚུལ་བཞིན་བསྟེན་དང་མ་བསྟེན་ལ་

རག་ལས་པ་ཡིན་ཙང་། ལམ་གྱི་རྩ་བ་བཤེས་གཉེན་བསྟེན་པའི་ཚུལ་དེ་གཞུང་དངོས་ལ་

མ་འཇུག་པའི་སྔོན་དུ་ཐམས་ཅད་ཀྱི་སྔོན་འགྲོ་ལྟ་བུར་གསུངས་པ་དེ་གནད་ཆེན་པོ་དང་

གོ་རྒྱུ་ཆེན་པོ་ཞིག་ཡོད། སྤྱིེར་ནང་པའི་གཞུང་ལུགས་ཐམས་ཅད་ཀྱི་ནང་བཤེས་གཉེན་

བསྟེན་ཚུལ་དེ་ཧ་ཅང་གལ་ཆེན་པོར་བརྩིས་ཏེ་དེའེི་ཐོག་མན་ངག་དང་བཤད་པ་ཧ་ཅང་

མང་པོ་ཡོད་ཀྱང་། སྐྱེས་བུ་གསུམ་གྱི་ལམ་གྱི་རིམ་པ་ཡོངས་སུ་རྫོགས་པ་བང་སྒྲིག་པའི་

སྐབས་སུ་ཐམས་ཅད་ཀྱི་སྔོན་དུ་ལམ་གྱི་རྩ་བ་བཤེས་གཉེན་བསྟེན་པའི་ཚུལ་ཞེས་ཟུར་དུ་

ཕྱེ་བ་དེ་རྗེ་རིན་པོ་ཆེའི་ཐུན་མོང་མ་ཡིན་པའི་གདམས་ངག་ལྟ་བུ་རེད། གལ་ཏེ་ལམ་གྱི་རྩ་

བ་བཤེས་གཉེན་བསྟེན་པའི་ཚུལ་དེ་ནས་འཕྱུག་པ་ཡིན་ན་དེའི་རྗེས་སུ་ཟབ་ཟབ་པོ་དང་

སྙན་སྙན་པོ་ཇི་ཙམ་བཤད་ཀྱང་དེའི་ཐོག་ནས་ཕན་ཐོགས་གང་ཡང་ཡོང་རྒྱུ་མེད། ང་ཚོ་

བོད་པའི་གཏམ་དཔེར། ཚེས་གཅིག་ནས་འཕྱུག་ན་གནམ་གང་བར་དུ་འཕྱུག་ཟེར་བ་ལྟ་

བུ་རེད། ལམ་གྱི་རྩ་བ་བཤེས་གཉེན་བསྟེན་པའི་ཚུལ་དེ་ཇི་ལྟ་བ་བཞིན་དུ་མ་བྱུང་ན་ལམ་

གཞན་གྱིས་ཕན་ཐོགས་གང་ཡང་མེད་པ་ཡིན་ཙང་། ལམ་གྱི་རྩ་བ་བཤེས་གཉེན་བསྟེན་

པའི་ཚུལ་ལ་ས་བཅད་ཟུར་དུ་ཕྱེ་བ་རེད། དེ་ནས་བསྟེན་ནས་བློ་ཇི་ལྟར་སྦྱང་བའི་རིམ་པ་

དེ་ཡོང་བ་རེད། གལ་ཏེ་བཤེས་གཉེན་བསྟེན་ཚུལ་ཡག་པོ་བྱུང་ན་གཞི་ནས་ལམ་རིམ་བློ་

སྦྱོང་གི་ཉམས་ལེན་བྱེད་ན་རེ་བ་ཡོད་པ་རེད། ཐོག་མ་ལམ་གྱི་རྩ་བ་བཤེས་གཉེན་བསྟེན་

པའི་ཚུལ་དེ་ཡག་པོ་མ་བྱུང་ན་ལམ་ལ་བློ་སྦྱོང་བྱེད་རྒྱུའི་རེ་བ་དང་གོ་སྐབས་རྩ་བ་ནས་མེད། 

དེས་ན་ལམ་གྱི་རིམ་པ་ཉམས་སུ་ལེན་པ་དང་འཆད་ཉན་བྱེད་པའི་སྐབས་སུ་མ་རྩའམ་

གཞི་རྩ་ལྟ་བུ་དེ་བཤེས་གཉེན་བསྟེན་པའི་ཚུལ་དེ་རེད། ལམ་གྱི་རྩ་བ་བཤེས་གཉེན་བསྟེན་

པའི་ཚུལ་ལ་སློབ་སྦྱོང་དང་བསམ་བློ་གཏོང་བའི་སྐབས་སུ་བང་ཇི་ལྟར་བསྒྲིག་དགོས་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེ་ས་བཅད་སྟབས་བདེ་ཤོས་ཤིག་ཐོག་ནས་ཞུ་ན།

ལམ་གྱི་རྩ་བ་བཤེས་གཉེན་བསྟེན་པའི་ཚུལ།

ལམ་གྱི་རྩ་བ་བཤེས་གཉེན་བསྟེན་པའི་ཚུལ་ལ། བཤེས་གཉེན་བསྟེན་པའི་ཕན་ཡོན་བསམ་

པ༑ མ་བསྟེན་པའི་ཉེས་དམིགས་བསམ་པ། བཤེས་གཉེན་བསྟེན་ཚུལ་དངོས་དང་གསུམ་

མོ༑༑ ཡང་ན་བསྟེན་པའི་ཕན་ཡོན་བསམ་པ། མ་བསྟེན་པའི་ཉེས་དམིགས་བསམ་པ། 

བསམ་པའི་བསྟེན་ཚུལ། སྦྱོར་བའི་བསྟེན་ཚུལ་དང་བཞི་རུ་ཕྱེ་ནའང་འགྲིགས། ཐོག་མར་

བསྟེན་པའི་ཕན་ཡོན་དང་མ་བསྟེན་པའི་ཉེས་དམིགས་བསམས་ནས་བཤེས་གཉེན་བསྟེན་

དགོས་པ་དེ་རང་གི་བློ་ངོར་ངེས་པ་རྙེད་ན། བསྟེན་པའི་ཚུལ་དེ་བསམ་བློའ་ིངོས་ནས་ཇི་

ལྟར་བསྟེན་དགོས་པ་དང་། ལུས་ངག་གི་སྦྱོར་བའི་སྒོ་ནས་ཇི་ལྟར་བསྟེན་དགོས་པ་དེ་ཡོང་

རྒྱུ་རེད། ལམ་རིམ་ཆེ་ཆུང་གིས་དབུས་པའི་ལམ་རིམ་ཕལ་མོ་ཆེའི་ནང་ས་བཅད་དེའི་ཐོག་

ནས་ཕེབས་པ་དེ་བློ་ལ་འཇུག་བདེ་བ་དང་། བསམ་བློ་གཏོང་བདེ་བའི་ཁྱད་ཡོད། 

དང་པོ་བཤེས་གཉེན་བསྟེན་པའི་ཕན་ཡོན་ལ་བརྒྱད་ཡོད་ཅིང་། སངས་རྒྱས་ཀྱི་གོ་

འཕང་ལ་ཉེ་བ། རྒྱལ་བ་རྣམས་དགྱེས་པར་འགྱུར་བ། ཚེ་རབས་ཐམས་ཅད་དུ་དགེ་བའི་

བཤེས་གཉེན་གྱིས་མི་ཕོངས་པ། ངན་སོང་དང་ངན་འགྲོར་མི་ལྟུང་བ། ལས་ངན་པ་དང་

ཉོན་མོངས་པས་ཐུབ་པར་དཀའ་བ། བྱང་ཆུབ་ཀྱི་སྤྱོད་པ་དང་མི་འགལ་ཞིང་ཡོན་ཏན་གྱི་

ཚོགས་ཇེ་ཆེར་འགྲོ་བ། གནས་སྐབས་དང་མཐར་ཐུག་གི་དོན་འགྲུབ་པ། རང་གཞན་གྱི་

དོན་བྱེད་པའི་ཚོགས་རྫོགས་པར་འགྱུར་བ་བཅས་རེད། 

གཉིས་པ་མ་བསྟེན་པའི་ཉེས་དམིགས་ལ་ཕན་ཡོན་བརྒྱད་ཀྱི་ལྡོག་ཕྱོགས་མ་བསྟེན་

པའི་ཉེས་དམིགས་སུ་གསུངས་པ་ཡོད་ཀྱང་། ལམ་རིམ་ཆེན་མོའ་ིནང་མ་བསྟེན་པའི་ཉེས་

དམིགས་ལ་བསྡོམས་གཅིག་གནང་ཡོད་པ་ལས། ཉེས་དམིགས་བརྒྱད་དུ་གསུངས་མེད། 

འོན་ཀྱང་རྗེས་ཀྱི་ལམ་རིམ་རྣམས་ཀྱི་གསུང་ཚུལ་ལྟར་ཕྱེ་ན། ཚེ་འདིར་ནད་གདོན་དུ་



ཡོན་ཏན་གཞིར་གྱུར་མའི་བཀའ་ཁྲིད།

མས་གཙེ་བ། ཕྱི་མ་ངན་སོང་མུ་མཐའ་མེད་པར་ལྷུང་བ། ཡོན་ཏན་མ་སྐྱེས་པ་རྣམས་མི་

སྐྱེ་ཞིང་སྐྱེས་ཟིན་ཉམས་པ་སོགས་ཡིན། དེ་ལྟ་བུའི་བསྟེན་པའི་ཕན་ཡོན་དང་མ་བསྟེན་

པའམ་བསྟེན་ཚུལ་ལོག་པའི་ཉེས་དམིགས་རྣམས་བསྡུས་ནས་ཞུ་ན། དམིགས་ཡུལ་

ཐར་པ་དང་ཐམས་ཅད་མཁྱེན་པའི་གོ་འཕང་སྒྲུབ་པའི་ཆེད་དུ་ལམ་ལ་ཞུགས་པ་ཡིན་ན་

བཤེས་གཉེན་བསྟེན་པའི་ཕན་ཡོན་ལ་བརྟེན་ནས་ལམ་མྱུར་བར་བགྲོད་ཐུབ་པ་དང་། མ་

བསྟེན་པའམ་བསྟེན་ཚུལ་ལོག་པའི་ཉེས་དམིགས་ལ་བརྟེན་ནས་ལམ་གྱི་ས་ཆོད་མེད་

པ་དང་། ས་ལམ་གྱི་རྟོགས་པ་གོང་དུ་མི་འཕེལ་བ་བཅས་ཡིན། དེ་ལྟར་བསྟེན་པའི་ཕན་

ཡོན་དང་མ་བསྟེན་པའམ་བསྟེན་ཚུལ་ལོག་པའི་ཉེས་དམིགས་རྣམས་ཡང་ཡང་བསམས་

ནས་བཤེས་གཉེན་ཚུལ་བཞིན་བསྟེན་དགོས་པའི་བསམ་བློའ་ིནང་ངེས་པ་བརྟན་པོ་རྙེད་

ན་གཞི་ནས་བསྟེན་ཚུལ་དེ་སླེབས་པ་རེད། 

གསུམ་པ་བསྟེན་ཚུལ་དངོས་ལ། བསམ་པའི་བསྟེན་ཚུལ། སྦྱོར་བའི་བསྟེན་ཚུལ་ལོ།། 

དང་པོ་བསམ་པའི་བསྟེན་ཚུལ་ལ། རྩ་བ་དད་པ་སྦྱང་བ་དང་། བཀའ་དྲིན་རྗེས་སུ་དྲན་པའི་

གུས་པ་བསྐྱེད་པའོ།། 

དང་པོ་རྩ་བ་དད་པ་སྦྱང་བ་ནི་བཤེས་གཉེན་བསྟེན་ཚུལ་ཉམས་སུ་བླངས་ནས་བློ་སྦྱོང་

བའི་སྐབས་སུ་སྐྱེ་དཀའ་ཤོས་ཤིག་རེད་ལ། གལ་ཆེ་ཤོས་ཤིག་ཀྱང་རེད། བསྟེན་པའི་ཕན་

ཡོན་དང་མ་བསྟེན་པའི་ཉེས་དམིགས་ནི་སྤྱི་ཡོངས་ཀྱི་གྲངས་འདྲེན་ཙམ་དང། སྔོན་བྱུང་

བླ་མ་ཁག་གི་རྣམ་ཐར་དང་བྱུང་རིམ་ནས་དཔེ་བླང་རྒྱུ་ཡིན་ཙང་ཕྲན་བུ་ལས་སླ་བ་རེད། 

འོན་ཀྱང་རྩ་བ་དད་པ་སྦྱང་བ་ནི་རང་གི་དགེ་བའི་བཤེས་གཉེན་ལ་སངས་རྒྱས་དངོས་སུ་

མཐོང་བའི་འདུ་ཤེས་ཤིག་སྐྱེ་དགོས་རུང་། རང་གི་བསམ་བློའ་ིནང་བླ་མ་ལ་ཐ་མལ་པའི་

འདུ་ཤེས་ཧ་ཅང་གོམས་ཆེ་བར་བརྟེན། དེ་ལྟ་བུའི་གོམས་པ་དེ་བཞག་ནས་སངས་རྒྱས་

དངོས་ཡིན་བསམ་པའི་འདུ་ཤེས་ཧ་ཅང་སྐྱེ་ཁག་པོ་ཡོད། སྤྱིར་བཏང་ནས་སངས་རྒྱས་

ཀྱིས་འདུལ་བའི་ནང་མཁན་པོ་དང་སློབ་དཔོན་ལ་དེ་བཞིན་གཤེགས་པ་དང་འདྲ་བར་བལྟ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བར་བྱའོ་ཞེས་སངས་རྒྱས་དང་མཚུངས་པར་བལྟ་དགོས་ཞེས་པ་ལས་སངས་རྒྱས་དངོས་

ཀྱི་འདུ་ཤེས་བྱ་དགོས་ཞེས་གསུངས་མེད། ཐེག་པ་ཐུན་མོང་བ་ལ་སློབ་མཁན་ཞིག་ཡིན་ན་

བློ་ལ་མ་ཤོང་བའི་ཉེན་ཁ་ཡོད་ཙང་དེ་ལྟར་གསུངས་པ་རེད། མཚུངས་པར་ལྟ་ཚུལ་ཡང་ཇི་

ལྟར་མཁན་སློབ་ལ་ཕན་གནོད་བྱས་པ་དེ་སངས་རྒྱས་ལ་ཕན་གནོད་བྱས་པ་དང་མཚུངས་

པའི་དགེ་བ་དང་སྡིག་པ་ཡོང་ཚུལ་གསུངས་པའི་རྒྱུ་མཚན་གྱིས་མཁན་སློབ་སོགས་རང་

གི་བླ་མ་རྣམས་དེ་བཞིན་གཤེགས་པ་དང་མཚུངས་པར་བལྟ་བ་གསུངས། ཕར་ཕྱིན་ཐེག་

པ་དང་སྔགས་ཀྱི་ཐེག་པའི་ནང་བླ་མ་སངས་རྒྱས་དངོས་སུ་བལྟ་བར་གསུངས་པ་རེད། 

དེ་ཡང་སངས་རྒྱས་མ་ཡིན་པ་ཞིག་ལ་སངས་རྒྱས་ཡིན་པའི་འདུ་ཤེས་བཞག་ནས་བལྟ་

དགོས་ཞེས་གསུང་གི་མེད། གལ་ཏེ་མ་ཡིན་པ་ཞིག་ལ་ཡིན་པར་བལྟ་ན་བློ་དོན་མི་མཐུན་

པ་རེད། བླ་མ་ལ་སངས་རྒྱས་སུ་ལྟ་བའི་འདུ་ཤེས་དེ་བློ་དོན་མཐུན་ཡིན་དགོས་པ་ལས། 

བློ་དོན་མི་མཐུན་པ་ཞིག་བསྒོམ་ན་ཕན་ཐོགས་ཡོང་རྒྱུ་གང་ཡང་མེད། དེ་ལྟར་རྩ་བའི་དད་

པ་སྦྱང་བའི་རིམ་པ་ལ། བླ་མ་སངས་རྒྱས་སུ་བལྟ་དགོས་པའི་རྒྱུ་མཚན། བལྟ་ནུས་པའི་

རྒྱུ་མཚན། ཚུལ་ཇི་ལྟར་བལྟ་བ་བཅས་གསུམ་རེད། 

ཐོག་མར་བླ་མ་སངས་རྒྱས་སུ་བལྟ་དགོས་པའི་རྒྱུ་མཚན་ཡག་པོ་ཤེས་ན་སངས་

རྒྱས་སུ་བལྟ་འདོད་སྐྱེ་བ་རེད། དེ་ལ་རྗེ་རིན་པོ་ཆེས་ཁེ་འདོད་ལ་གྱོང་མི་འདོད་པའི་ཕྱིར་

ཞེས་བསྡོམས་གནང་ནས་མདོར་བསྡུས་ཤིག་གསུངས་ཡོད། གལ་ཏེ་རང་ལ་ཁེ་བཟང་

ཐར་པ་ཐམས་ཅད་མཁྱེན་པའི་གོ་འཕང་བསྒྲུབ་དགོས་ན་བླ་མ་སངས་རྒྱས་སུ་བལྟས་ན་

བསྒྲུབ་ནུས་པ་དང་། བླ་མ་སངས་རྒྱས་སུ་མ་བལྟས་ན་བསྒྲུབ་མི་ནུས་པའི་དབང་གིས་

བླ་མ་སངས་རྒྱས་སུ་བལྟ་དགོས་པའི་རྒྱུ་མཚན་གསུངས་པ་རེད། གལ་ཏེ་བླ་མ་སངས་

རྒྱས་སུ་བལྟ་དགོས་ན་བལྟ་ནུས་སམ་ཞེས་པའི་བློ་དེ་ཡང་ཡང་ཡོང་གི་རེད། གང་ལགས་

ཤེ་ན། རང་གིས་བླ་མའི་མཉམ་དུ་ཁ་མཉམ་ལག་མཉམ་ཚུལ་དུ་བཤིབས་ནས་ངའི་བླ་མ་

ལ་སྐྱོན་འདི་འདྲ་ཡོད་ཅེས་སྐྱོན་འདོགས་ཀྱི་བློ་མང་པོ་ལ་གོམས་པ་ཡིན་ཙང་ཐེ་ཚོམས་



ཡོན་ཏན་གཞིར་གྱུར་མའི་བཀའ་ཁྲིད།

སྐྱེ་རྒྱུ་ཉག་ཅིག་རེད། དེ་ལྟ་བུའི་ཐེ་ཚོམས་བྱུང་བའི་སྐབས་སུ་ལྟ་ནུས་པའི་རྒྱུ་མཚན་དེ་

ངེས་པར་དུ་བསམ་དགོས། དེ་ཡང་ང་ཚོ་ལ་སྐྱོན་འདོགས་ཀྱི་བློ་དེ་དག་རང་བཞིན་གྱིས་

གོམས་ནས་ཆགས་སོང་བ་རེད་མ་གཏོགས། བླ་མ་ལ་སྐྱོན་ཡོད་ནས་སྐྱོན་འདོགས་ཀྱི་

བློ་ལ་གོམས་པ་མིན་པ་དེ་ཞིབ་ཚགས་པོས་བལྟས་ན་ཤེས་ཐུབ། དེས་ན་རང་གི་བློའ་ི

གོམས་པ་ལ་འགྱུར་བ་གཏང་རྒྱུ་ཡོད་པ་དེའང་ཤེས་ཐུབ། སྐབས་རེ་ང་ཚོས་གནས་ཚུལ་

བྱེ་བྲག་པ་ཕྱོགས་གཅིག་ཁོ་ན་ལ་བལྟ་རྒྱུའི་གོམས་གཤིས་ཡོད་ན། དེ་ནི་དེ་ལྟ་བུ་མིན་

པའི་རྒྱུ་མཚན་གསལ་པོ་ཤེས་པའི་སྐབས་སུ་གནས་ཚུལ་གཞན་དུ་གྱུར་པ་རེད། གང་

ལྟར་བློ་ཡི་འགྱུ་བ་དེ་སོ་ན་མི་གནས་པ་ཡིན་ཙང་ད་ལྟ་བལྟ་མི་ནུས་པ་དེའང་ཡང་ཡང་

ཞར་ལ་ཚོགས་བསགས་པ་དང་ཞར་ལ་སྒྲིབ་པ་སྦྱངས་ནས་རྒྱུན་དུ་བློ་འབྱོང་བའི་ཐབས་

ཤེས་བྱེད་ན་བལྟ་ནུས་པ་དེ་ཉམས་མྱོང་ལ་ཡོང་ཐུབ། སྐྱོན་འདོགས་ཀྱི་བློ་དང་ཡོན་ཏན་

མཐོང་བའི་བློ་གཉིས་གོམས་པ་ཆེ་ཆུང་གི་དབང་གིས་འགྲོ་བ་རེད། 

ཚུལ་ཇི་ལྟར་ལྟ་བ་ལ་བླ་མ་སངས་རྒྱས་ཡིན་པ་བསྒྲུབ་དགོས། དེ་ཡང་བླ་མ་སངས་

རྒྱས་ཡིན་པ་རྒྱལ་བ་རྡོ་རྗེ་འཆང་གིས་བཞེད་པ་དེ་མདོ་རྒྱུད་མང་པོ་ནས་གསུངས་ཤིང། 

དེ་བཞིན་རིགས་པའི་སྒོ་ནས་སྒྲུབ་ཚུལ་ནི་བླ་མ་སངས་རྒྱས་ཐམས་ཅད་ཀྱི་འཕྲིན་ལས་

ཀྱི་བྱེད་པ་པོ་ཡིན་པ་དང་། རང་གི་སྣང་བ་ལ་ངེས་པ་མེད་པ། ད་ལྟའང་སངས་རྒྱས་བྱང་

སེམས་རྣམས་ཀྱིས་སེམས་ཅན་གྱི་དོན་མཛད་པ་བཅས་ཀྱི་ཐོག་ནས་བསམ་བློ་གཏོང་

དགོས༑ གལ་ཏེ་རང་ཉིད་ལ་སངས་རྒྱས་ཀྱི་འཕྲིན་ལས་འཇུག་ན་འཕྲིན་ལས་ཀྱི་འཇུག་

སྒོ་བླ་མ་ལས་གཞན་དུ་མེད། དེས་ན་སངས་རྒྱས་ཀྱི་འཕྲིན་ལས་ཀྱི་འཇུག་སྒོ་དེ་སངས་

རྒྱས་མ་ཡིན་པ་ཞིག་ལ་བརྟེན་དགོས་པ་ནི་རིགས་པ་དང་མི་མཐུན་པ་ཡིན་ཙང་། དེའི་

དབང་གིས་བླ་མ་སངས་རྒྱས་སུ་བལྟ་དགོས་པ་དང་། བལྟ་ནུས་པ། རང་གི་སྣང་བ་ལ་

སྐྱོན་མཐོང་བ་དེ་ངེས་པ་མེད་པ་རེད། སོ་སོས་སྐྱོན་མཐོང་བ་དེ་བླ་མ་ལ་སྐྱོན་ཡོད་པའི་

རྒྱུ་མཚན་དུ་མི་འགྲོ་ཞིང་། སྤྱན་སྔ་བློ་གྲོས་རྒྱལ་མཚན་གྱིས། རང་རེའི་ལས་ངན་སྒྲིབ་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆེ་ཚོད་ལ།། བླ་མ་མི་རུ་མཐོང་བ་དགའ་ཚད་ཡིན།། ཁྱི་དང་བོང་བུར་མི་མཐོང་བསོད་

ནམས་ཆེ།། མོས་གུས་སྙིང་ནས་བསྐྱེད་ཅིག་ཤཱཀྱའི་སྲས།། ཞེས་གསུངས་པ་བཞིན་ང་

ཚོའི་ལས་ངན་པའི་སྒྲིབ་པ་ཆེ་ཚུལ་ལ་བལྟས་ན་བླ་མ་མིའི་ངོ་བོར་མཐོང་བ་དེ་གང་ལེགས་

ཡིན་པ་དང་། བླ་མ་ཁྱི་དང་བོང་བུར་མ་མཇལ་བ་དེ་བསོད་ནམས་ཆེན་པོ་རེད། ལས་ཀྱི་

སྒྲིབ་པ་མ་དག་ན་དེ་འདྲ་ཡོང་སྲིད་པ་ཞིག་རེད། དེ་བཞིན་འཕགས་པ་ཐོགས་མེད་ཀྱིས་རྗེ་

བཙུན་བྱམས་མགོན་ཐོག་མར་མཇལ་སྐབས་ཁྱི་མོ་སྨད་འབུས་འཁྱེར་བ་ཞིག་ཏུ་གཟིགས་

པ་རེད། དེས་ན་རང་གི་སྣང་བ་ལ་ངེས་པ་མེད་པ་སོགས་ལ་བློ་སྦྱངས་ནས་རིམ་པས་བླ་

མ་སངས་རྒྱས་ཡིན་པའི་ངེས་ཤེས་རྙེད་ན་ས་ལམ་གྱི་རིམ་པ་གཞན་རྣམས་བདེ་བླག་ཏུ་

ཐོབ་པ་རེད། ཕ་རོལ་ཏུ་ཕྱིན་པའི་སྐབས་སུའང་མྱུར་ལམ་སྐོར་གསུངས་པ་རེད། བྱང་

ཆུབ་སེམས་དཔའ་རྟག་ཏུ་ངུས་ས་ལམ་མྱུར་པོ་བགྲོད་པའང་བྱང་ཆུབ་སེམས་དཔའ་ཆོས་

འཕགས་ལ་བཤེས་གཉེན་བསྟེན་ཚུལ་ཧ་ཅང་ཚུལ་བཞིན་དུ་བྱུང་བའི་དབང་གིས་རེད། 

བཀའ་དྲིན་རྗེས་སུ་དྲན་པའི་གུས་པ་བསྐྱེད་པ་ལ། ཆོས་གསུངས་པའི་བཀའ་དྲིན། 

ཤེས་རྒྱུད་བྱིན་གྱིས་བརླབས་པའི་བཀའ་དྲིན། ཟང་ཟང་གིས་འཁོར་དུ་བསྡུས་པའི་བཀའ་

དྲིན་བཅས་གསུམ་རེད། ཆོས་གསུངས་པའི་བཀའ་དྲིན་ལ། སྤྱིར་སངས་རྒྱས་ཐམས་

ཅད་ལས་ལྷག་པའི་བཀའ་དྲིན་དང་། སྒོས་ཤཱཀྱ་ཐུབ་པ་ལས་ལྷག་པའི་བཀའ་དྲིན་བཅས་

གཉིས་རེད། དེ་ཡང་བླ་མ་མཆོད་པའི་ཆོ་ག་ལས། སངས་རྒྱས་གྲངས་མེད་བྱོན་པས་མ་

ཐུལ་བའི།། མ་རུངས་འདུལ་དཀའི་སྙིགས་དུས་འགྲོ་བ་ལ།། བདེ་གཤེགས་ལམ་བཟང་ཇི་

བཞིན་སྟོན་པ་ཡི།། སྐྱབས་མགོན་ཐུགས་རྗེ་ཅན་ལ་གསོལ་བ་འདེབས།། ཞེས་གསུངས་

པ་བཞིན་ད་ལྟ་ང་ཚོ་ལ་ཆ་བཞག་ན། འདས་པའི་བསྐལ་པ་མང་པོའ་ིརིང་ལ་སངས་རྒྱས་

གྲངས་མེད་པ་བྱོན་ཟིན་ཡང་། ང་ཚོས་མཇལ་བའི་སྐལ་བ་བྱུང་མེད། ང་ཚོས་ཆོས་ནི་

རང་གི་བླ་མའི་དྲུང་ནས་ཐོས་པ་རེད། དེས་ན་སྤྱིར་སངས་རྒྱས་ལས་ལྷག་པའི་བཀའ་

དྲིན་ཞེས་པ་དེ་རེད། སྒོས་ཤཱཀྱ་ཐུབ་པ་ལས་ལྷག་པའི་བཀའ་དྲིན་ནི། བླ་མ་མཆོད་པའི་



ཡོན་ཏན་གཞིར་གྱུར་མའི་བཀའ་ཁྲིད།

ཆོ་ག་ལས། ཐུབ་པའི་ཉི་མ་དུས་ཀྱིས་ནུབ་གྱུར་ཏེ།། མགོན་སྐྱབས་མེད་པའི་འགྲོ་བ་མང་

པོ་ལ།། རྒྱལ་བའི་མཛད་པ་ཉེ་བར་སྒྲུབ་མཛད་པའི།། སྐྱབས་མགོན་ཐུགས་རྗེ་ཅན་ལ་

གསོལ་བ་འདེབས།། ཞེས་གསུངས་པ་བཞིན་སངས་རྒྱས་ཤཱཀྱ་ཐུབ་པ་མཆོག་གི་སྤྲུལ་

སྐུའི་མཛད་པ་བསྟན་ནས་འཇིག་རྟེན་འདིའི་ནང་བྱོན་ཏེ་གདུལ་བྱ་གྲངས་ལས་འདས་

པ་ཐེག་པ་གསུམ་ལ་བཀོད་དེ་གཤེགས་ཀྱང་། སྐབས་དེར་ང་ཚོ་སངས་རྒྱས་ཀྱི་འཁོར་

དུ་སྐྱེ་བ་བླངས་མེད་པ་བཅས་ཆོས་གསུངས་པའི་བཀའ་དྲིན་རེད། ཤེས་རྒྱུད་བྱིན་གྱིས་

བརླབས་པའི་བཀའ་དྲིན་ནི་རང་གི་རྒྱུད་ལ་མི་དགེ་བའི་བློ་ཉམས་ཏེ་ས་ལམ་གྱི་རྟོགས་པ་

ཕྲན་བུ་སྐྱེ་བའི་གོ་སྐབས་མང་པོ་ཞིག་བླ་མ་ལ་བརྟེན་ནས་བྱུང་། ཟང་ཟང་གིས་འཁོར་དུ་

བསྡུས་པའི་བཀའ་དྲིན་ནི་དཔེར་ན་ང་ཚོ་བོད་མི་སྐྱབས་བཅོལ་བ་ལྟ་བུ་ལ་མཚོན་ན། ད་

ལྟ་ཟས་གོས་གནས་མལ་གྱི་ལོངས་སྤྱོད་ཇི་ཡོད་ཚང་མ་༸གོང་ས་༸སྐྱབས་མགོན་ཆེན་

པོའ་ིཐུགས་རྗེའི་བཀའ་དྲིན་ཉག་ཅིག་ལ་བརྟེན་ནས་བྱུང་བ་ཡིན། ༸གོང་ས་མཆོག་ལ་

མཚོན་ན། ང་ཚོ་ལ་ཆོས་གསུངས་པ་མ་ཟད། ཟང་ཟིང་གིས་འཁོར་དུ་བསྡུས་པའི་བཀའ་

དྲིན་ཡང་བསམ་གྱིས་མི་ཁྱབ་པ་རེད། དེ་བཞིན་གདན་ས་ཁག་གི་ཤག་གི་དགེ་རྒན་ལྟ་

བུ་ལ་མཚོན་ནའང། དགེ་ཕྲུག་ལ་བསྡད་སའི་ཤག་དང་། གདན་སོགས་ཉལ་ཆས། ཟས་

གོས༑ ཐ་ན་སྡེར་མ་ཡན་ཆད་གནང་སྟེ་ཟང་ཟིང་གིས་འཁོར་དུ་བསྡུས་པ་ནས་བསྐྱངས་པ་

རེད༑ དེ་ལྟ་བུ་བཀའ་དྲིན་རྗེས་སུ་དྲན་པའི་སྒོ་ནས་གུས་པ་བསྐྱེད་དགོས། སངས་རྒྱས་

དངོས་སུ་མཐོང་བའི་དད་པ་དང་། བཀའ་དྲིན་རྗེས་སུ་དྲན་པའི་གུས་པ་གཉིས་བྱུང་ན་

བསམ་པའི་བསྟེན་ཚུལ་གྱི་ཆ་ཤས་དེ་ཚང་བ་རེད། 

གཉིས་པ་སྦྱོར་བའི་བསྟེན་ཚུལ་ནི། བླ་མ་ལྔ་བཅུ་པ་ལས། འདིར་མང་སྨོས་པ་ཅི་

ཞིག་དགོས། བླ་མ་དགྱེས་བྱེད་གང་ཡིན་བྱ།། མི་མཉེས་བྱེད་ཀུན་སྤོང་བ་ནི།། དེ་དང་དེ་

ལ་འབད་དེ་བྱ།། ཞེས་གསུངས་པ་བཞིན་ལུས་ངག་གི་བྱ་བ་བླ་མ་གང་མཉེས་པ་དེ་བྱེད་

པ་དང་། བླ་མ་མི་མཉེས་པ་དེ་འདོར་ན་སྦྱོར་བའི་བསྟེན་ཚུལ་ཚང་བ་རེད། སྤྱིར་བླ་མ་ལྔ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཅུ་པ་སོགས་ནས་སྦྱོར་བའི་བསྟེན་ཚུལ་ལམ་ཀུན་སྤྱོད་ཀྱི་འགྲོ་སྟངས་ཧ་ཅང་མང་པོ་

གསུངས་པ་རྣམས། བླ་མ་དགྱེས་བྱེད་གང་ཡིན་བྱ།། ཞེས་པའི་ནང་བསྡུས་པ་རེད། དེ་

ཡན་གྱིས་བསམ་པའི་བསྟེན་ཚུལ་དང་སྦྱོར་བའི་བསྟེན་ཚུལ་བསྟན་པ་རེད། 

དེའི་ནང་ནས་སྡོང་པོ་བཀོད་པའི་མདོ་ལས་བཤེས་གཉེན་བསྟེན་ཚུལ་གྱི་སེམས་དགུ་

གསུངས་པ་དེ་ཧ་ཅང་གལ་ཆེན་པོ་རེད། འདིེར་མདོར་བསྡུས་ཤིག་ཞུ་རྒྱུ་ཡིན། ལམ་རིམ་

ཆེན་མོའ་ིནང་འདིའི་ས་བཅད་བཀྲམས་པའི་སྐབས་སུ་བསམ་པའི་བསྟེན་ཚུལ་གྱི་ནང་དུ་

བསྟེན་པའི་བསམ་པ་སྤྱིར་བསྟན་པ་ཞེས་དང་པོར་གསལ་ཡོད། བསྟེན་པའི་བསམ་པ་

སྤྱིར་བསྟན་པ་ཞེས་པ་ནི་བཤེས་གཉེན་བསྟེན་ཚུལ་གྱི་བསམ་པ་འཁྱེར་སྟངས་སྤྱིར་བཏང་

ཇི་ལྟར་དགོས་པ་ཞེས་པའི་དོན་རེད། དེ་ནི་ང་ཚོ་ནམ་རྒྱུན་ཁ་མཉམ་ལག་མཉམ་གྱི་བླ་མ་

དེ་ཚོ་བསྟེན་པའི་སྐབས་སུ་བསྟེན་པའི་བསམ་པ་སྤྱིར་བསྟན་པའི་སེམས་དགུ་པོ་བློ་ལ་

ངེས་ན་ཧ་ཅང་ཕན་ཐོགས་ཆེན་པོ་ཡོད། ངའི་ཕ་ཡུལ་གྱི་རྒན་ཡོངས་འཛིན་རིན་པ་ཆེ་དམ་

པ་རྗེ་དྲུང་ངག་དབང་སྦྱིན་པ་མཆོག་གྲྭ་སར་བཞུགས་ནས་གཞུང་ཆེན་པོའ་ིསློབ་གཉེར་

གནང་མྱོང་མེད་ཀྱང་། ༸སྐྱབས་རྗེ་ཕ་བོང་ཁ། སྡེ་ཁྲི་ཡོངས་འཛིན་རིན་པོ་ཆེ། ལམ་རིམ་

བླ་མ་རྟོགས་ལྡན་རིན་པོ་ཆེ། ཟམ་གདོང་སྐུ་གོང་མ་སོགས་ལ་བརྟེན་ནས་མདོ་སྔགས་

རིག་གནས་དང་བཅས་པ་ལ་ཧ་ཅང་གི་མཁས་པ་ཆེན་པོ་དང། ལྷག་པར་དུ་ཐུགས་ཉམས་

བཞེས་རྒྱུན་འགྲུས་སུ་གནང་བ་མ་ཟད། ཉམས་ལེན་གྱི་གནད་མང་པོ་མཁྱེན་པ་ཞིག་རེད། 

ཁོང་ལ་ཞལ་འདོན་གྱི་ཕྱག་དཔེ་མཐུག་པོ་ཞིག་ཡོད། དེའི་ནང་ཕྱག་ཤོག་ཆུང་ངུའི་ཐོག་

ཕྱག་བྲིས་ཆུང་ངུས་གལ་ཆེ་བརྗེད་ཐོ་གནང་བ་མང་པོ་ཡོད། ང་ཆུང་ཆུང་སྐབས་སུ་རྒན་

རིན་པོ་ཆེས་སྐབས་རེ་ང་ལ་བསྟན་པ་གནང་གི་ཡོད། དེའི་ནང་སྡོང་པོ་བཀོད་པ་ལས་

གསུངས་པའི་སེམས་དགུའི་བསྟེན་ཚུལ་ནི། སྡོང་བཀོད་ལས་གསུངས་དགེ་བའི་བཤེས་

གཉེན་ལ།། བུ་མཛངས་རྡོ་རྗེ་ས་རི་བྲན་ཕྱག་བདར།། ཐེག་པ་ཁྱི་གྲུ་ལྟ་བུ་སེམས་དགུས་

བསྟེན༑༑ ཞེས་ཕྱག་ཤོག་ཆུང་ངུ་ཞིག་ཐོག་བྲིས་གནང་འདུག །དེ་ནི་རྗེས་སུ་ལམ་རིམ་ཆེན་



ཡོན་ཏན་གཞིར་གྱུར་མའི་བཀའ་ཁྲིད།

མོའ་ིནང་མཇལ་སོང་། སེམས་དགུས་བསྟེན་ཚུལ་དེ་ཚང་མས་ཉམས་ལེན་གནང་ཐུབ་ན་

ཧ་ཅང་ཕན་ཐོགས་ཆེན་པོ་རེད། ལམ་རིམ་ཆེན་མོའ་ིནང་སེམས་དགུ་པོ་དེ་སྡེ་ཚན་བཞིར་

བསྡུས་ཡོད། རང་དབང་དོར་ནས་བླ་མའི་དབང་དུ་བཏང་བ། མཛའ་བ་མི་ཕྱེ་བ་བརྟན་པ། 

བླ་མའི་བྱ་བ་མཐའ་དག་སྒྲུབ་པ། བླ་མའི་བྱ་བ་སྒྲུབ་པའི་སྐབས་སུ་སེམས་པ་ཇི་ལྟ་བུ་བྱེད་

དགོས་པ་བཅས་རེད། དེ་ཡང་དང་པོ་བུ་མཛངས་པ་ལྟ་བུའི་སེམས་ནི་བྱ་བ་གང་བྱེད་ཀྱང་

བླ་མའི་དགོངས་ཚུལ་ལ་བལྟ་དགོས་པ་དེ་རེད། གལ་ཏེ་ཞལ་ནས་དངོས་སུ་གསུངས་ན་

གསལ་པོ་རེད། འོན་ཀྱང་ཞལ་ནས་མ་གསུངས་ཀྱང་སྐུའི་ཉམས་འགྱུར་ལ་བལྟས་ནས་བླ་

མའི་དགོངས་པ་རྟོགས་ཐུབ་པ་མ་ཟད། དེ་དང་མཐུན་པར་ལག་ལེན་དུ་བསྟར་ཐུབ་པ་བྱེད་

རྒྱུ་དེ་རེད། བུ་མཛངས་པའམ་བུ་གྲུང་པོ་ཡིན་ན་རང་གི་ཕའི་བསམ་ཚུལ་དང་མཐུན་པར་

འགྲོ་བ་རེད། དངོས་སུ་ཁ་ནས་མ་ལབ་ཀྱང་ལུས་ཀྱི་རྣམ་འགྱུར་དང་རྒྱུན་ལྡན་བསམ་བློའ་ི

འཁྱེར་སོ་ཙམ་ལ་བལྟས་ནས་འགྲོ་ཐུབ་པ་རེད། གང་ལྟར་བྱ་བ་རྣམས་སོ་སོའ་ིའདོད་པ་

བཞིན་མི་བྱེད་པར་བླ་མའི་ཐུགས་འདོད་དང་བསྟུན་ནས་བྱེད་པ་དེ་བུ་མཛངས་པ་ལྟ་བུའི་

སེམས་རེད། གཉིས་པ་རྡོ་རྗེ་ལྟ་བུའི་སེམས་ནི་བླ་མས་མཉེས་པོ་གནང་བའི་སྐབས་སུ་

གུས་ཞབས་ཡོད་པ་ལྟ་བུ་དང་། བླ་མས་བཀའ་བཀྱོན་དང་མ་མཉེས་པའི་སྐབས་སུ་གུས་

ཞབས་མེད་པ་ལྟ་བུ། གང་ལྟར་རང་གི་གུས་ཞབས་དང་དད་པ་དེ་བླ་མའི་གནང་ཕྱོགས་ལ་

བསྟུན་ནས་འགྱུར་བ་འགྲོ་ཆོག་མིན་པར་བརྟན་པ་ཞིག་ལ་ཟེར། རྡོ་རྗེ་ཞེས་པ་ནི་འགྱུར་བ་

མེད་པར་བརྟན་པའམ་མཛའ་བ་མི་ཕྱེ་བའི་དོན་རེད། གསུམ་པ་ས་ལྟ་བུའི་སེམས་ནི་སའི་

ཐོག་ཏུ་ལྗིད་ཆེ་ཆུང་གང་བཞག་ཀྱང་གཅིག་པ་རེད། ས་གཞིས་ཡོངས་སུ་འཛིན་པ་བཞིན་

བླ་མས་བྱ་བ་ཆེ་ཆུང་དང་བཟང་ངན་གང་གནང་ཡང་དགའ་པོའ་ིངང་ནས་ངོས་ལེན་ཞུས་

པ་རེད། རྒྱལ་བ་འབྲོམ་སྟོན་པས་ཇོ་བོ་རྗེ་ལ་ཞབས་འདེགས་ཞུས་པ་བཞིན་དགོས། བཞི་

པ་ཁོར་ཡུག་གི་རི་ལྟ་བུའི་སེམས་ནི་རྒྱ་མཚོའི་རྦ་རླབས་ཇི་ཙམ་འཐབ་ཀྱང་ཁོར་ཡུག་

གི་རི་ལ་གཡོ་བ་མེད་པ་བཞིན་བླ་མས་བཀའ་བཀྱོན་ཕྱག་འཇུག་དང་ཚིག་རྩུབ་སོགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གསུངས་པ་དང་། བྱ་བ་སྒྲུབ་དཀའ་བ་ཇི་ཙམ་བཀོལ་ཡང་མི་གཡོ་བ་རེད། རི་ནི་རླུང་གིས་

མི་བསྐྱོད་པ་བཞིན་མི་གཞན་གྱིས་བླ་མ་ལ་ལྟོས་ཏེ་ཕྲ་མ་བཅུག་ནའང་མི་གཡོ་བ་རེད། ལྔ་

པ་བྲན་ལྟ་བུའི་སེམས་ནི་བླ་མའི་བྱ་བ་གང་ཡིན་ཡང་རང་གིས་ཁུར་དུ་འཁྱེར་བ་རེད། བྲན་

ཞེས་པ་ནི་གནའ་སྔ་མོ་རིགས་སམ་བུ་ལོན་སོགས་ཀྱི་ཆ་ནས་གཡོག་པོ་ཆགས་རྒྱུ་ཞིག་

ཡོད༑ དེ་ལྟ་བུའི་བྲན་གཡོག་ལ་སྦྱིན་བདག་གིས་ལས་བཟང་ངན་སོགས་གང་བཀོལ་ཡང་

བྱེད་དགོས་པ་ཞིག་རེད། དེས་ན་རང་ཉིད་གོ་གནས་དང་མཁས་པ་ཆེན་པོ་ཇི་ཙམ་ཡིན་

རུང་བླ་མའི་མདུན་ལ་ཆེ་བའི་ང་རྒྱལ་མི་བྱེད་པར་དམའ་བའི་སེམས་གཟུང་བ་རེད། དྲུག་

པ་ཕྱག་བདར་བ་ལྟ་བུའི་སེམས་ནི་བླ་མའི་བྱ་བ་ངན་པ་རྣམས་ཀྱང་ཕྱག་བདར་བའམ་

གད་པ་བཞིན་སྒྲུབ་པ་རེད། བདུན་པ་ཐེག་པ་ལྟ་བུའི་སེམས་ནི་བླ་མའི་བྱ་བ་ཧ་ཅང་ཁག་

པོ་རྣམས་ཀྱང་ཐེག་པའམ་བཞོན་པ་ལྟ་བུ་སྒྲུབ་པ་རེད། གང་ལྟར་བླ་མའི་ཁུར་ཐམས་ཅད་

བཟོད་ཐུབ་པ་ཞིག་ལ་ཟེར། བརྒྱད་པ་ཁྱི་ལྟ་བུའི་སེམས་ནི་བླ་མས་བཀའ་བཀྱོན་སོགས་

གནང་ནའང་ཁྱི་བཞིན་ནམ་ཡང་ཁོང་ཁྲོ་སོགས་མི་བྱེད་པ་རེད། དགུ་པ་གྲུ་ལྟ་བུའི་སེམས་

ནི་ལན་མང་བསྐོར་ནས་འགྲོ་དགོས་བྱུང་ཡང་གྲུ་བཞིན་སྐྱོ་བ་མི་བྱེད་པ་རེད། དེ་ལྟ་བུ་ནི་

སེམས་དགུའི་བསྟེན་ཚུལ་རེད། མདོར་ན་བླ་མའི་ཐུགས་དང་བསྟུན་པ་མ་གཏོགས་རང་

གི་འདོད་པ་དང་མི་བསྟུན་པ་བུ་མཛངས་པ་ལྟ་བུའི་སེམས། ནམ་ཡང་བླ་མ་ལ་དད་པ་མི་

ལྡོག་པ་རྡོ་རྗེ་ལྟ་བུའི་སེམས། བླ་མའི་ཁུར་མཐའ་དག་བཟོད་ཐུབ་པ་ས་ལྟ་བུའི་སེམས། 

གཞན་གྱི་ཕྲ་མ་ལ་སོགས་པས་གཡོ་བར་མི་ནུས་པ་རི་ལྟ་བུའི་སེམས། བྱ་བ་བཟང་ངན་

མཐའ་དག་སྒྲུབ་ཐུབ་པའི་བྲན་ལྟ་བུའི་སེམས། གཙང་བཙོག་ལ་སོགས་པ་གང་ལའང་མི་

ལྟ་བར་ཕྱག་བདར་བ་ལྟ་བུའི་སེམས། ཁུར་ཆེ་ཆུང་ཇི་ཙམ་ཡིན་རུང་བཟོད་ཐུབ་པ་ཐེག་པ་

ལྟ་བུའི་སེམས། བླ་མའི་བརྙས་བཅོས་དང་བཀའ་བཀྱོན་ལ་སོགས་པ་ལ་ཇི་མི་སྙམ་པ་ཁྱི་

ལྟ་བུའི་སེམས། བླ་མའི་བྱ་བ་ཉིན་མཚན་ཀུན་ཏུ་ལན་མང་ཇི་ཙམ་བསྐོར་དགོས་ཀྱང་སྒྲུབ་

ཐུབ་པ་གྲུ་ལྟ་བུའི་སེམས་བཅས་རེད། དེ་ལྟ་བུའི་སེམས་དགུ་ཚང་བའི་ཐོག་ནས་བླ་མ་



ཡོན་ཏན་གཞིར་གྱུར་མའི་བཀའ་ཁྲིད།

བསྟེན་ཐུབ་ན་བསམ་པའི་བསྟེན་ཚུལ་དང་སྦྱོར་བའི་བསྟེན་ཚུལ་གཉིས་ཀ་ཚང་བ་རེད། 

ཡོན་ཏན་གཞིར་གྱུར་མ་ནི་རྗེ་བདག་ཉིད་ཆེན་པོ་ལམ་རིམ་ཆེན་པོ་ལྗགས་རྩོམ་གྲུབ་

ནས་རྭ་སྒྲེང་དུ་ཇོ་བོ་ཆེན་པོའ་ིསྐུ་བརྙན་དབུ་ཡོན་མའི་དྲུང་དུ་གསོལ་བ་བཏབ་ནས་ཡུན་རིང་

བཞུགས་པའི་སྐབས་སུ་རྗེ་རིན་པོ་ཆེ་ཡན་གྱི་རྒྱ་ཆེན་སྤྱོད་བརྒྱུད་དང་། ཟབ་མོ་ལྟ་བརྒྱུད། 

བཀའ་གདམས་པའི་བརྒྱུད་པ་གསུམ་སོགས་ལམ་རིམ་གྱི་བླ་མ་རྣམས་ཞལ་གཟིགས་

ཤིང་དག་སྣང་བྱུང་བའི་སྐབས་སུ་གཞན་གྱིས་སྐུལ་བ་ལ་བརྟེན་ནས་གསོལ་འདེབས་ལམ་

མཆོག་སྒོ་འབྱེད་ཅེས་པ་དེ་ལྗགས་རྩོམ་གནང་ཞིང་། དེ་ནི་ལམ་རིམ་ལ་བློ་སྦྱོང་བའི་སྐབས་

སུ་སྔོན་འགྲོ་སྦྱོར་བའི་ཆོས་དྲུག་ལས་གསོལ་བ་འདེབས་པ་རྒྱུད་དང་འདྲེས་ངེས་སུ་བྱ་བ་

ཞེས་པ་དེའི་ནང་དུ་འགྲོ་བ་རེད། དེའི་རྗེས་སུ་གསོལ་འདེབས་ལམ་མཆོག་སྒོ་འབྱེད་ཀྱི་

མཐའ་མ་ལ་ལམ་ཡོངས་སུ་རྫོགས་པ་ལ་ཤར་སྒོམ་གྱི་ཚུལ་དུ་ཡོན་ཏན་གཞིར་གྱུར་མ་དེ་

རེད༑ དེ་ནས་ཡོན་ཏན་གཞིར་གྱུར་མའི་ཚིག་མང་པོ་ཞིག་རྗེས་སུ་གསང་བ་འདུས་པའི་

སྨོན་ལམ་ལྗགས་རྩོམ་གནང་བ་དེའི་ནང་བསྣམས་ཡོད། ད་ལྟ་ཡོན་ཏན་གཞིར་གྱུར་མའི་

བཤད་ཁྲིད་འབུལ་རྒྱུ་དེ་རྗེ་རིན་པོ་ཆེའི་གསུང་ཐོར་བུའི་ནང་གི་དང་པོ་ལ་ཡོད་པའི་གསོལ་

འདེབས་ལམ་མཆོག་སྒོ་འབྱེད་ཀྱི་ཆ་ཤས་རེད། གསོལ་འདེབས་ལམ་མཆོག་སྒོ་འབྱེད་ཐོག་

མར་ལྗགས་རྩོམ་གནང་བའི་སྐབས་སུ་ཟབ་མོ་ལྟ་བརྒྱུད་དང། རྒྱ་ཆེན་སྤྱོད་བརྒྱུད། དེ་ནས་

བཀའ་གདམས་གཞུང་པ་བ། བཀའ་གདམས་མན་ངག་པ་བཅས་ཀྱི་གསོལ་འདེབས་དུམ་

བུར་ལོགས་སུ་མཛད་ཡོད་ཀྱང་། ང་ཚོས་འདོན་དུས་ཚང་མ་དཀྱུས་གཅིག་ཏུ་འདོན་པ་རེད། 

དེ་རྗེས་ལམ་སྤྱིའི་ཤར་སྒོམ་གྱི་དོན་དུ་ཡོན་ཏན་གཞིར་གྱུར་མ་གསུངས་པ་རེད། 

དེ་ལྟ་བུའི་ལམ་གྱི་རྩ་བ་བཤེས་གཉེན་བསྟེན་པའི་ཚུལ་དེ་ཡོན་ཏན་གཞིར་གྱུར་མའི་

ནང་༑ ཡོན་ཏན་ཀུན་གྱི་གཞིར་གྱུར་དྲིན་ཅན་རྗེ།། ཚུལ་བཞིན་བསྟེན་པ་ལམ་གྱི་རྩ་བ་

རུ༑༑ ལེགས་པར་མཐོང་ནས་འབད་པ་དུ་མ་ཡིས།། གུས་པ་ཆེན་པོས་བསྟེན་པར་བྱིན་

གྱིས་རློབས།། ཞེས་གསུངས་པ་རེད། ཡོན་ཏན་གཞིར་གྱུར་ཞེས་པས་བཤེས་གཉེན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བསྟེན་པའི་ཕན་ཡོན་དང་མ་བསྟེན་པའི་ཉེས་དམིགས་བསྡོམས་ནས་བསྟན་པ་རེད། དྲིན་

ཅན་རྗེ་ཞེས་པས་བསམ་པའི་བསྟེན་ཚུལ་གྱི་ནང་ནས་བཀའ་དྲིན་རྗེས་སུ་དྲན་པའི་གུས་

པ་བསྐྱེད་ཚུལ་དེ་བསྟན། ཚུལ་བཞིན་བསྟེན་པ་ལམ་གྱི་རྩ་བ་རུ་ལེགས་པར་མཐོང་ཞེས་

པས་རྩ་བ་དད་པ་སྦྱང་བ་དེ་བསྟན། གུས་པ་ཆེན་པོས་བསྟེན་པར་བྱིན་གྱིས་རློབས་ཞེས་

པས་བཀའ་དྲིན་རྗེས་སུ་དྲན་པའི་གུས་པ་དང་བསམ་པའི་བསྟེན་ཚུལ་དང་སྦྱོར་བའི་

བསྟེན་ཚུལ་གཉིས་བསྡོམས་ནས་བསྟན། གོང་དུ་བཤད་པ་མདོར་བསྡུས་ཞུས་ཟིན་པ་

རྣམས་གཞུང་གི་ཚིག་དང་སྦྱར་ན་དེ་ལྟར་རེད། ཡོན་ཏན་ཀུན་གྱི་གཞིར་གྱུར་ཞེས་པའི་

ཚིག་དེ་ནུས་པ་ཧ་ཅང་ཆེན་པོ་རེད། སྤྱིར་བོད་སྐད་དུ་ཡོན་ཏན་ཞེས་པའི་ཚིག་ལ་གོ་བ་

ལེན་སྟངས་མི་འདྲ་བ་ཁ་ཤས་ཡོད་ཅིང་། ཁྱད་ཆོས་ཙམ་ལ་ཡོན་ཏན་དང་། སྐྱོན་དང་ཡོན་

ཏན་གཉིས་སུ་ཕྱེ་བའི་ཡོན་ཏན་བཅས་ལ་བརྗོད་ཀྱང་། སྐབས་འདིར་ཡོན་ཏན་ཞེས་པ་

ཕྱི་མ་དེ་རེད། དེ་ནི་སྐྱེས་བུའི་མངོན་འདོད་སྒྲུབ་པའི་ཐབས་སུ་འགྲོ་ཐུབ་པ་ལ་ཡོན་ཏན་

ཞེས་པ་དེ་འཇུག་དགོས། དེ་མིན་ཡོན་ཏན་ཡིན་པའི་རྒྱུ་མཚན་ནམ་སྒྲ་བཤད་དུ་མེད་

པར་གྱུར། འདིར་ཡོན་ཏན་ཞེས་པ་གཙོ་ཆེ་བ་ས་དང་ལམ་གྱི་ཡོན་ཏན་ལ་གོ་དགོས། 

དེ་ཡང་འཕགས་ལམ་ཡན་ལག་བརྒྱད་ཀྱིས་མཚོན་པའི་ཚོགས་ལམ་ནས་བཟུང་སྟེ་མི་

སློབ་ལམ་བར་གྱི་ལམ་ལྔ་ཡོངས་སུ་རྫོགས་པ་དེ་ལམ་གྱི་ཡོན་ཏན་དུ་གྱུར། གང་ལགས་

ཤེ་ན། དེ་ནི་སོ་སོའ་ིསྐྱེ་བོའ་ིས་ནས་རྣམ་པ་ཐམས་ཅད་མཁྱེན་པའི་བར་གྱི་བགྲོད་ལམ་

དེ་རེད། དཔེར་ན་འཁོར་ལོའ་ིལམ་ལྟ་བུ་རེད། ས་ཞེས་པ་ནི་ལམ་དེའི་ནང་ཡོད་པའི་

བབས་ཚུགས་ལྟ་བུ་དེ་རེད། དེས་ན་ལམ་ལྔ་གསུམ་བཅོ་ལྔ་རེ་རེ་ལ་མཚོན་ནའང་ལམ་

སོ་སོའ་ིསྐབས་སུ་འཐོབ་རྒྱུའི་ཡོན་ཏན་དང་། སྤང་རྒྱུའི་སྐྱོན་རྣམས་གཞུང་ནང་རྒྱ་ཆེན་པོ་

གསུངས་ཡོད། དེ་བཞིན་ས་བཅུ་པོ་རེ་ལ་སོ་སོའ་ིཐུན་མོང་མ་ཡིན་པའི་ཡོན་ཏན་ཡོད་པ་

དེ་དག་ཐམས་ཅད་ཀྱི་གཞིར་གྱུར་པ། གང་ལྟར་ཡོན་ཏན་ཞིག་ཡིན་ཕྱིན་ཆད་ལ་བཤེས་

གཉེན་བསྟེན་པའི་འབྲས་བུར་ཡོང་དགོས་པ་མ་གཏོགས། བཤེས་གཉེན་བསྟེན་ཚུལ་



ཡོན་ཏན་གཞིར་གྱུར་མའི་བཀའ་ཁྲིད།

169

མེད་པ་ལ་ས་དང་ལམ་གྱི་ཡོན་ཏན་གྱིས་མཚོན་པའི་འཇིག་རྟེན་ཕལ་པའི་ཡོན་ཏན་ཚུན་

ཆད་གང་ཡང་ཡོང་རྒྱུ་མེད་པར་བརྟེན། ཡོན་ཏན་ཀུན་གྱི་གཞིར་གྱུར་པ་རེད། འདིར་ཡོན་

ཏན་ཀུན་གྱི་གཞིར་གྱུར་ཞེས་པ་དང་། གཞན་དུ་ལམ་གྱི་རྩ་བ་ཞེས་གསུངས་པ་གཉིས་

དོན་གཅིག་རེད། དྲིན་ཅན་རྗེ་ཞེས་པས་ཆོས་གསུངས་པའི་བཀའ་དྲིན་དང་ཤེས་རྒྱུད་བྱིན་

གྱིས་བརླབས་པའི་བཀའ་དྲིན་སོགས་བཀའ་དྲིན་ཅན་གྱི་རྗེར་གྱུར་པ། ཚུལ་བཞིན་བསྟེན་

པ་ཞེས་པས་བསམ་པའི་བསྟེན་ཚུལ་མ་ལོག་པ་དང་སྦྱོར་བའི་བསྟེན་ཚུལ་མ་ལོག་པའི་

སྒོ་ནས་བསྟེན་པ། ལམ་གྱི་རྩ་བ་རུ་ཞེས་པས་སྐྱེས་བུ་གསུམ་གྱི་ལམ་ཇི་འདྲ་ཞིག་ནང་

འགྲུས་ནའང་ལམ་ཐམས་ཅད་ཀྱི་རྩ་བ་དེ་བཤེས་གཉེན་བསྟེན་ཚུལ་ལ་ཐུག་པ། ལེགས་

པར་མཐོང་ཞེས་པས་བླ་མ་སངས་རྒྱས་ཡིན་པའི་འདུ་ཤེས་ལ་ངེས་པ་རྙེད་པ། འབད་པ་

དུ་མ་ཡིས་ཞེས་པས་ངལ་བ་ཇི་ཙམ་བསྟེན་དགོས་ནའང་བསྟེན་པ། སྔོན་བྱོན་གྱི་སྐྱེས་བུ་

དམ་པ་ཚོས་འབད་པ་ཇི་ལྟར་གནང་བ་རྣམ་ཐར་ལ་གཟིགས་ན་མཁྱེན་ཐུབ་ཅིང་། དཔེར་

ན་བྱང་ཆུབ་སེམས་དཔའ་རྟག་ཏུ་ངུས་བྱང་ཆུབ་སེམས་དཔའ་ཆོས་འཕགས་བསྟེན་པ་

དང་༑ ན་རོ་པས་ཏེ་ལོ་པ་བསྟེན་པ། མར་པས་ན་རོ་པ་བསྟེན་པ། མི་ལ་རས་པས་མར་

པ་བསྟེན་པ་བཅས་ཀྱི་སྐབས་སུ་དཀའ་སྤྱད་ཇི་ལྟར་གནང་བ་ལ་གཟིགས་ན་འབད་པ་དུ་

མ་ཡིས་ཞེས་པ་དེ་མཁྱེན་ཐུབ། གལ་ཏེ་ལས་སླ་པོས་བསྟེན་ཐུབ་ན་སུས་ཀྱང་བསྟེན་རྒྱུ་

རེད༑ དེས་ན་དགེ་བའི་བཤེས་གཉེན་ཚུལ་བཞིན་དུ་བསྟེན་པ་ལ་དཀའ་སྤྱད་སྙིང་རུས་

བཟོད་པ་ཞིག་དགོས་ཤིང་། བླ་མས་ཞལ་འཛུམ་འཛུམ་གྱིས་མཉེས་པོ་གནང་བའི་སྐབས་

སུ་བཤེས་གཉེན་བསྟེན་ཚུལ་ཡོད་པ་དང་། བླ་མས་ཕྲན་བུ་དགོངས་པ་འགལ་ནས་བཀའ་

བཀྱོན་ཕྱག་འབེབས་གནང་ན་ལམ་སེང་ཐག་རིང་འགྲོ་བ་རྣམས་ཀྱིས་བསྟེན་མི་ཐུབ། 

དེས་ན་འབད་པ་དུ་མ་ཡིས་ཞེས་པ་དེ་མི་ཡོང་། གུས་པ་ཆེན་པོས་བསྟེན་པར་བྱིན་གྱིས་

རློབས་ཞེས་པས་གུས་པ་ཆེན་པོས་བསྟེན་དགོས་འདུག་སྙམ་པའི་བློ་སྦྱོང་རྒྱུ་དང་། དེ་

ལྟ་བུ་བསྟེན་ནུས་པར་ཤོག་ཅེས་བརྒྱུད་པའི་བླ་མ་རྣམས་ལ་གསོལ་བ་བཏབ་པ་རེད། དེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡན་གྱིས་ལམ་གྱི་རྩ་བ་བཤེས་གཉེན་བསྟེན་པའི་ཚུལ་དེ་མདོར་བསྡུས་ཟིན་པ་ཡིན། 

བསྟེན་ནས་བློ་ཇི་ལྟར་སྦྱང་བ།

བསྟེན་ནས་བློ་ཇི་ལྟར་སྦྱང་བའི་རིམ་པ་དེ་མ་བཤད་པའི་སྔོན་དུ་བློ་སྦྱང་བའི་རིམ་པ་ཞེ་ན་

ཉམས་ལེན་བྱེད་སྟངས་ཀྱི་སྐོར་རེད། སྤྱིར་གཞུང་ཆེན་པོ་ལ་སློབ་གཉེར་བྱེད་པའི་སྐབས་

སུ་བློ་སྦྱོང་གི་ཡོད་ཀྱང་། སྐབས་འདིར་བློ་སྦྱོང་ཚུལ་ཡག་པོ་མ་ཤེས་ན་སློབ་གཉེར་བྱེད་

ཀྱི་ཡོད་པ་གང་ཞིག་ལ་བློ་སྦྱོང་རྒྱུའི་ཚབ་ཏུ་བློ་འཕྲོ་རུ་བཅུག་པའི་ཉེན་ཁ་ཆེན་པོ་རེད། 

དེས་ན་བློ་སྦྱོང་གི་སྦྱོང་ཞེས་པ་ལ་གོ་དོན་མི་འདྲ་བ་གཉིས་རེད། དང་པོ་ནི་སྦྱོང་བདར་

གྱི་དོན་རེད། དེ་ནི་གོམས་འདྲིས་ཆེན་པོ་ཡོང་བའི་ཆེད་དུ་སྦྱོང་བདར་བྱེད་པ། དཔེར་ན་

བྱང་ཆུབ་ཀྱི་སེམས་སྦྱོང་བ་ལྟ་བུ་རེད། གཉིས་པ་ནི་དག་པའི་དོན་རེད། དེ་ནི་མ་དག་

པའི་དྲི་མ་སྦྱངས་ནས་དག་པའམ་གཙང་སེལ་བྱེད་པ། དཔེར་ན་སྡིག་པ་སྦྱོང་བ་ལྟ་བུ་

རེད༑ དེས་ན་རྒྱུན་དུ་གཞུང་ཆེན་པོ་ལ་སློབ་གཉེར་གནང་བའི་སྐབས་སུ་གཞུང་ཆེན་པོ་

ནས་བསྟན་པའི་བརྗོད་བྱ་རྣམས་ཐད་ཀར་སོ་སོའ་ིབློ་ལ་ཕན་པའི་ཆེད་དུ་གང་དུ་སྦྱར་

དགོས་པ་དེ་གཟིགས་དགོས། དཔེར་ན་མི་རྟག་པའི་རྣམ་གཞག་ཅིག་བསྟན་ན་ལམ་སེང་

རྟག་འཛིན་གྱི་བློ་ལ་གནོད་མིན་དང་། དེ་བཞིན་སྟོང་ཉིད་བསྟན་པའི་གཞུང་ཞིག་ཀློག་

ན་ང་ཚོའི་བདག་འཛིན་ལ་དངོས་ཤ གས་བརྒྱུད་གསུམ་ནས་གནོད་མིན་བལྟ་དགོས་པ་

དེ་ཧ་ཅང་གལ་ཆེན་པོ་རེད། དེ་ལྟ་མ་ཐུབ་ན་གཞུང་ཆེན་པོ་བལྟས་ནས་རྟག་འཛིན་ཆེ་

རུ་འགྲོ་བ་དང་། བདག་འཛིན་ཆེ་རུ་འགྲོ་བ། འདོད་རྔམས་ཆེ་རུ་འགྲོ་བ། སེར་སྣ་ཚ་རུ་

འགྲོ་བའི་ཉེན་ཁ་ཡོད་རེད། དེས་ན་ང་ཚོས་ཐོས་བསམ་སྒོམ་གསུམ་ཅི་བྱས་ཀྱང་སེམས་

འདུལ་བའི་རིམ་པ་གཙོ་བོར་བྱས་ནས་བློ་སྦྱོང་བའི་ཐབས་ཤེས་བྱེད་དགོས། དེར་བརྟེན་

གཞུང་ཆེན་པོ་ལ་སློབ་གཉེར་གནང་མཁན་ཚོས་ཟུར་དུ་བསྒོམ་བརྒྱབ་རྒྱུ་དང་སྔགས་

གསོག་རྒྱུ་སོགས་ལ་དུས་ཚོད་མང་པོ་བཏང་མ་ཐུབ་ནའང་དགའ་ལྡན་ལྷ་བརྒྱ་མ་ལྟ་བུའི་



ཡོན་ཏན་གཞིར་གྱུར་མའི་བཀའ་ཁྲིད།

ཐོག་ནས་སྔོན་འགྲོ་སྦྱོར་བའི་ཆོས་དྲུག་ཡག་པོ་ཞིག་བཏང་ནས་ཡོན་ཏན་གཞིར་གྱུར་མ་

ལྟ་བུའི་ཐོག་ནས་ལམ་སྤྱི་ལ་ཤར་སྒོམ་ཡག་པོ་ཞིག་བྱེད་ན་ཚོུད་ཕྱེད་ཙམ་གྱི་ནང་ཉམས་

ལེན་ཆེན་པོ་བྱེད་ཐུབ་པའི་ཐབས་ཤེས་སམ་གོ་སྐབས་ཡོད་རེད། གལ་ཏེ་ཚོགས་ཆོས་

རྭ་འགྲིམ་མཁན་ཞིག་ཡིན་ནའང་སྔ་དྲོ་བཞེངས་མ་ཐག་བླ་མའི་རྣལ་འབྱོར་དང་སྦྱོར་ཆོས་

དྲུག་གི་ཉམས་ལེན་མདོར་བསྡུས་ཤིག་བྱས་རྗེས་བྱང་ཆུབ་སེམས་སྦྱོང་དང་སྤྱོད་པ་སྤྱི་

བསླབ་བར་དུ་ཤར་སྒོམ་ཞིག་བྱས་ཏེ། བྱང་ཆུབ་སེམས་སྦྱོང་དང་སྤྱོད་པ་སྤྱི་བསླབ་ཀྱི་

འདུ་ཤེས་མ་འདོར་བའི་ངང་ནས་ཉིན་གཅིག་ལ་བྱ་གཞག་ཐམས་ཅད་དེའི་ཁོངས་ནས་

བྱེད་ཐུབ་ན་བླ་མའི་རྣལ་འབྱོར་དང་མ་འབྲལ་བ་དང་། བྱང་ཆུབ་སེམས་ཀྱི་རྩི་མ་ཡལ་བ་

ཡོང་རྒྱུ་རེད། དེས་ན་་ཉིན་གཅིག་གི་ཚོགས་ཆོས་རྭ་འགྲིམ་པ་ཡིན་ནའང་རེད། རྟགས་

བསལ་གཏོང་ནའང་རེད། འདུས་ཚོགས་ཀྱི་བྱ་བ་སོགས་གང་བྱས་ཀྱང་བྱང་ཆུབ་སེམས་

དཔའི་སྤྱོད་པ་ལ་འགྲོ་བ་དང་། ཕྱིན་དྲུག་གི་ཉམས་ལེན་དུ་འགྲོ་བ་རེད། དེར་བརྟེན་སྔོན་

འགྲོ་དང་། དངོས་གཞི། མཇུག་བཅས་ཇི་ལྟར་བྱེད་དགོས་པ་ཆ་ཚང་བ་མ་བྱུང་ན་སྦྱོར་

དངོས་རྗེས་གསུམ་མ་ཚང་བས་དགེ་བའི་བྱ་བ་སྟོབས་ཆེན་པོ་མེད་པ་དང་། གལ་ཏེ་

སྟོབས་ཆེན་པོ་བྱུང་ནའང་མཇུག་ཏུ་བསྔོ་བ་སྨོན་ལམ་གྱིས་མཚམས་ཡག་པོ་སྦྱར་མ་ཐུབ་

ན་ཁོང་ཁྲོས་བཅོམ་པ་དང་། དགེ་རྩ་མི་འཕེལ་བ་སོགས་ཀྱི་ཉེན་ཁ་ཡོད། 

སྦྱོར་བའི་ཆོས་དྲུག

སྦྱོར་བའི་ཆོས་དྲུག་ནི་མདོ་དང་བྱང་ས་སོགས་གཞུང་ཆེན་པོ་ནས་གསུངས་ཡོད་ལ། 

ལྷག་པར་དུ་བླ་མ་གསེར་གླིང་པའི་མན་ངག་ཡིན་པས་ཇོ་བོ་ཡབ་སྲས་ཀྱི་ཕྱག་བཞེས་

གྲགས་ཆེན་པོ་རེད། དེ་ཡང་སྦྱོར་བའི་ཆོས་དྲུག་ནི་གནས་ཁང་བྱི་དོར་བྱས་ལ་སྐུ་གསུང་

ཐུགས་ཀྱི་རྟེན་བཀྲམ་པ། མཆོད་པ་གཡོ་མེད་ཅིང་བཀོད་པ་མཛེས་པར་བཤམས་པ། 

སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་དུ་འཁོད་དེ་དགེ་སེམས་ཁྱད་པར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཅན་གྱི་ངང་ནས་སྐྱབས་འགྲོ་སེམས་བསྐྱེད་སོགས་བྱ་བ། ཚོགས་ཞིང་གསལ་བཏབ་

པ༑ བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་དང་བཅས་པ་འབུལ་བ། 

གསོལ་བ་འདེབས་པ་མན་ངག་བཞིན་རྒྱུད་དང་འདྲེས་ངེས་སུ་བྱ་བ་བཅས་རེད། 

དང་པོ་གནས་ཁང་བྱི་དོར་བྱས་ལ་སྐུ་གསུང་ཐུགས་ཀྱི་རྟེན་བཀྲམ་པ་ནི་གནས་ཁང་

བྱི་དོར་ཞེས་པ་གཙང་སྦྲའི་དོན་རེད། དེང་སང་ཁོར་ཡུག་གི་གནས་བབས་ཐོག་ནས་

གཙང་སྦྲའི་སྐད་ཆ་མང་པོ་བཤད་ཀྱི་ཡོད། ཡིན་ནའང་ང་ཚོས་ལོ་སྟོང་ཕྲག་གོང་དུ་ཁོར་

ཡུག་ཉམས་ཆག་གི་སྐད་ཆ་མེད་པའི་སྐབས་ནས་གང་ཟག་བྱེ་བྲག་པ་ནས་བཟུང་སྟེ་དགེ་

འདུན་གྱི་འདུས་སྡེ་དང་མིའི་སྤྱི་ཚོགས་རྣམས་སུ་གཙང་སྦྲ་དེ་གལ་ཆེན་པོ་བརྩི་བ་རེད། དེ་

ལ་གནས་ཁང་བྱི་དོར་བྱས་པའམ་གཙང་སྦྲ་བྱེད་པའི་ཕན་ཡོན་ལྔ་འདུལ་བའི་ནང་གསུངས་

ཡོད་ཅིང་། དེ་ཡང་རང་གི་སེམས་དྭང་བ་དང་། གཞན་གྱི་སེམས་དྭང་བ། དཀར་ཕྱོགས་

སྐྱོང་བའི་ལྷ་རྣམས་དགའ་བ། མཛེས་པའི་ལུས་གསོག་པ། ལུས་ཞིག་ནས་བདེ་འགྲོ་མཐོ་

རིས་སུ་སྐྱེ་བ་བཅས་ཡིན། གནས་ཁང་བྱི་དོར་ནི་ཉིན་ལྟར་བྱེད་དགོས་པ་ཞིག་རེད། 

གཉིས་པ་མཆོད་པ་གཡོ་མེད་ཅིང་བཀོད་པ་མཛེས་པར་བཤམས་པ་དེ་རེད། མཆོད་

པ་གཡོ་མེད་ཅེས་པ་ནི་ལོག་འཚོ་དང་མ་འདྲེས་པ་ཞིག་དགོས། ལོག་འཚོ་ལྔ་ནི་ཁ་

གསག་དང་། གཞོགས་སློང་། རྙེད་པས་རྙེད་པ་འཚོལ་བ། ཐོབ་ཀྱིས་འཇལ་བ། ཚུལ་

འཆོས་བཅས་ཀྱི་ཐོག་ནས་སྒྲུབ་པ་མ་ཡིན་པ་དགོས། བོད་པས་ཡོན་ཆབ་འབུལ་བ་ནི་

ཆུ་དེ་བདག་ཏུ་མ་བཟུང་བའི་དངོས་པོ་ཡིན་ཙང་ལོག་འཚོ་དང་མ་འདྲེས་པ་ཡིན་ཤག་

བྱས་པ་རེད། དེ་བཞིན་སྟབས་བདེ་པོ་དང་གཙང་མའང་བརྩི་བ་རེད། འོན་ཀྱང་དེང་སང་

ཆུའང་རིན་པས་གཞལ་དགོས་པར་བརྟེན་བདག་ཏུ་བཟུང་བ་ཆགས་ཟིན། གལ་ཏེ་ཡོན་

ཆབ་འབུལ་བའི་སྐབས་སུ་གཟབ་གཟབ་མ་བྱས་ན་གཡོ་མེད་པ་མི་ཆགས་པའི་ཉེན་ཁ་

ཡོད་མུས་རེད། ཕྱོགས་གཞན་ནས་བལྟས་ན་དངུལ་ཏིང་དང་ལི་ཏིང་སོགས་རྒྱས་སྤྲོས་

ཅན་རྣམས་མཆོད་པའི་ཡོ་བྱད་དུ་མ་བརྩི་བར་རྒྱུ་ཅ་ལག་གི་འདུ་ཤེས་བྱེད་མཁན་སྒྲིག་



ཡོན་ཏན་གཞིར་གྱུར་མའི་བཀའ་ཁྲིད།

འཛུགས་དང་གང་ཟག་སྒེར་པའང་ཡོད་རེད། སོ་སོས་ཕྲ་ཕྲ་ཟིང་ཟིང་རྫིག་པོ་བཤམ་རྒྱུའི་

ཡོན་ཆབ་ཀྱི་མཆོད་ཏིང་རྣམས་རྒྱུ་ཅ་ལག་གི་འདུ་ཤེས་ལས་མེད་ན་མཆོད་པའི་རྟེན་དུ་

མི་འགྱུར། དེ་ལས་ས་དང་ཟངས་ལྕགས་ལས་བཟོས་པའི་ཡོན་ཆབ་ཀྱི་ཏིང་ཕལ་པའི་ནང་

རིན་མེད་ཀྱི་ཆུ་ཞིག་འབུལ་ན་དེ་ནི་མཆོད་པ་གཡོ་མེད་པ་ཆགས་རྒྱུའི་རེ་བ་ཆེ།

གསུམ་པ་སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་དུ་འཁོད་དེ་དགེ་སེམས་

ཁྱད་པར་ཅན་གྱི་ངང་ནས་སྐྱབས་འགྲོ་སེམས་བསྐྱེད་སོགས་བྱ་བ་དེ་རེད། ལུས་རྣམ་

སྣང་གི་སྡོད་ལུགས་ནི་ཚང་མས་མཁྱེན་ཤག་རེད། དེ་ནི་རྐང་པ་སྐྱིལ་ཀྲུང་དང་། སྒལ་

ཚིགས་བསྲང་། ལག་པ་མཉམ་གཞག །མགོ་བོ་ཅུང་ཟད་གུག་པ། མིག་སྣ་རྩེར་ཕབ། སོ་

ཆུ་རང་སོར་བཞག །ལྕེ་རྩེ་རྐན་ལ་སྦྱར་བ་བཅས་རེད། ཐོག་མར་དེ་ལྟ་བུའི་ལུས་རྣམ་

སྣང་གི་ཆོས་བདུན་ལྡན་དུ་བསྡད་རྒྱུ་རེད། 

བཞི་པ་ཚོགས་ཞིང་གསལ་བཏབ་པ་ནི་སྐྱབས་འགྲོ་སེམས་བསྐྱེད་བྱ་བ་ལ་སྐྱབས་

ཡུལ་གསལ་བཏབ་དགོས་ཤིང་། ལམ་རིམ་ཆེ་ཆུང་གཉིས་ཀའི་ནང་སྐྱབས་ཡུལ་དང་

ཚོགས་ཞིང་དུ་རྒྱ་ཆེན་སྤྱོད་བརྒྱུད་དང་ཟབ་མོ་ལྟ་བརྒྱུད་ཀྱི་བླ་མ་རྣམས་རྗེ་བཙུན་བྱམས་

མགོན་དང་རྗེ་བཙུན་འཇམ་དཔལ་དབྱངས་གཉིས་གཙོ་བོར་བཞུགས་པ་གསལ་བཏབ་

དགོས་པ་གསུངས་ཡོད། རྗེའི་གསུང་ཐོར་བུ་འགའ་ཞིག་ནང་ཉམས་ལེན་བྱིན་རླབས་

བརྒྱུད་བཅས་བརྒྱུད་པ་གསུམ་གའི་བླ་མ་གསལ་བཏབ་པའི་སྐབས་ཀྱང་ཡོད། ད་ལྟ་

འདིར་ལམ་རིམ་ཆེན་མོར་ཆ་བཞག་ན། ཚོགས་ཞིང་ནང་སྟོན་པ་ཐུབ་པའི་དབང་པོ་དེ་བླ་

མ་བློ་བཟང་ཐུབ་དབང་རྡོ་རྗེ་འཆང་གི་ངོ་བོར་མོས་ནའང་རུང་། སྟོན་པ་ཐུབ་པའི་དབང་

པོ་རང་གི་སྐུ་ལ་མོས་ནའང་འགྲིགས། དེ་ནས་རྗེ་བཙུན་བྱམས་པ་ནས་བརྒྱུད་པའི་རྒྱ་

ཆེན་སྤྱོད་རྒྱུད་ཀྱི་བླ་མ། རྗེ་བཙུན་འཇམ་དབྱངས་ནས་བརྒྱུད་པའི་ཟབ་མོ་ལྟ་བརྒྱུད་ཀྱི་བླ་

མ་བཅས་ལམ་མཆོག་སྒོ་འབྱེད་ནང་བྱུང་བ་བཞིན་བླ་མ་རྣམས་གསལ་བཏབ་པ་རེད། 

ལྔ་པ་བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་དང་བཅས་པ་འབུལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་ནི་དེ་ལྟ་བུའི་ཚོགས་ཞིང་གི་མདུན་ལ་བསག་སྦྱང་གི་གནད་བསྡུས་པ་ཡན་ལག་བདུན་

པ་མཎྜལ་དང་བཅས་པ་འབུལ་དགོས། ཡན་ལག་བདུན་པ་ནི་འདིར་གཙོ་བོ་འཕགས་པ་

བཟང་པོ་སྤྱོད་པའི་སྨོན་ལམ་གྱི་རྒྱལ་པོ་ནས་གསུངས་པ་དེ་རེད། དེ་མིན་མདོ་དང་བསྟན་

བཅོས་མང་པོ་ནས་ཀྱང་གསུངས་ཡོད། ཡན་ལག་བདུན་པོ་དེ་ལ་བསག་སྦྱང་གི་གནད་

བསྡུས་པ་ཞེས་གསུངས་ཡོད། དེ་ནི་ཚོགས་བསག་པ་དང་སྒྲིབ་པ་སྦྱང་བ་ལ་ཧ་ཅང་

བསྡུས་པོ་དང་སྟབས་བདེ་བ་རེད། དེ་དག་ནི་ཕྱག་འཚལ་བ་དང་། མཆོད་པ་འབུལ་བ། 

བཤགས་པ། རྗེས་སུ་ཡི་རངས། ཆོས་འཁོར་བསྐོར་བར་སྐུལ་བ། མྱ་ངན་ལས་མི་འདའ་

བར་གསོལ་བ་བཏབ་པ། བསྔོ་བ་བཅས་བདུན་རེད། དེ་ཡང་ལུས་ངག་ཡིད་གསུམ་གྱི་

སྒོ་ནས་ཕྱག་འཚལ་བ་དང་། དངོས་སུ་བཤམ་པ་དང་ཡིད་ཀྱིས་སྤྲུལ་པའི་སྒོ་ནས་མཆོད་

པ་འབུལ་བ། ཆོས་ཀྱི་འཁོར་ལོ་བསྐོར་བར་གསོལ་བ་བཏབ་པ། མྱ་ངན་ལས་མི་འདའ་

བར་གསོལ་བ་བཏབ་པ་བཅས་བཞི་ལ་ཚོགས་གསོག་པའི་ཡན་ལག་ཅེས་བརྗོད། དེ་ལ་

བརྟེན་ནས་བསོད་ནམས་ཀྱི་ཚོགས་དང་། ད་དུང་འཁོར་གསུམ་མི་དམིགས་པའི་རྒྱས་

བཏབ་ཚུལ་ཤེས་ན་ཡེ་ཤེས་ཀྱི་ཚོགས་ཀྱང་གསོག་པ་རེད། དེ་ནས་སྡིག་པ་བཤགས་

པ་ནི་འགལ་རྐྱེན་སྒྲིབ་པ་སྦྱོང་བའི་ཡན་ལག་དང་། རང་གཞན་གྱི་དགེ་བ་ལ་རྗེས་སུ་ཡི་

རངས་པ་དེ་དགེ་བ་གོང་ནས་གོང་དུ་སྤེལ་བའི་ཡན་ལག །བསྔོ་བ་ནི་དགེ་བ་ཁོང་ཁྲོས་མི་

བཅོམ་པ་དང་འབྲས་བུ་བྱིན་ནས་མི་ཟད་པ་སྲུང་བའི་ཡན་ལག་བཅས་ཡན་ལག་བདུན་

པོ་ཚང་བར་བྱེད་ན་ཚོགས་གསོག་པ་དང་སྒྲིབ་པ་སྦྱང་བ་ཐམས་ཅད་ཚུད་པ་ཡིན། 

མདོ་ལུགས་ནས་བྱས་ན་ཐོག་མར་སྐྱབས་ཡུལ་དང་ཚོགས་ཞིང་གསལ་བཏབ། དེ་

ནས་ལམ་ལོག་པ་ལས་ཁྱད་པར་དུ་བྱས་པ་སྐྱབས་འགྲོ་དང་། ལམ་དམན་པ་ལས་ཁྱད་

པར་དུ་བྱས་པ་སེམས་བསྐྱེད། བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་

དང་བཅས་པ་འབུལ་བ། དོན་ཆེན་པོ་གསུམ་གྱི་སྒོ་ནས་གསོལ་བ་བཏབ་པ་ཡིན། དོན་

ཆེན་པོ་གསུམ་གྱི་གསོལ་བ་བཏབ་པ་དེ་ལ་མི་འདྲ་བ་གཉིས་ཡོད་ཅིང་། ལམ་མཆོག་སྒོ་



ཡོན་ཏན་གཞིར་གྱུར་མའི་བཀའ་ཁྲིད།

འབྱེད་དང་རྗེའི་གསུང་ཐོར་བུའི་བླ་མའི་རྣལ་འབྱོར་ནང་བདག་དང་མ་སེམས་ཅན་བཤེས་

གཉེན་ལ་མ་གུས་པ་ནས་བཟུང་སྟེ་བདག་གཉིས་སུ་མཚན་མར་འཛིན་པའི་བར་གྱི་ཕྱིན་

ཅི་ལོག་གི་བློ་སྣ་མཐའ་དག་འགག་པ་དང་། བཤེས་གཉེན་ལ་གུས་པ་ནས་བྱང་ཆུབ་བར་

དུ་ཕྱིན་ཅི་མ་ལོག་པའི་བློ་སྣ་མཐའ་དག་བདེ་བླག་ཏུ་སྐྱེ་བ་དང་། རྐྱེན་ཕྱི་ནང་གི་བར་

གཅོད་ཐམས་ཅད་ཉེ་བར་ཞི་བར་བྱིན་གྱིས་བརླབ་ཏུ་གསོལ་ཞེས་པའི་གསུང་སྲོལ་དང་། 

གཞན་དུ་བདག་གི་བློ་ཆོས་སུ་འགྲོ་བ་དང་། ཆོས་ལམ་དུ་འགྲོ་བ། ལམ་ལ་བར་ཆད་མེད་

པ་ཞེས་བྱུང་། དེ་ལྟར་དོན་ཆེན་པོ་གསུམ་གྱིས་གསོལ་བ་བཏབ་པའི་རྗེས་སུ་ཡོན་ཏན་

གཞིར་གྱུར་མའི་སྒོ་ནས་ལམ་གྱི་རིམ་པ་ཡོངས་སུ་རྫོགས་པ་ལ་ཤར་སྒོམ་གནང་ཐུབ་ན་

ཚིག་ཉུང་ལ་དོན་བསྡུས་པས་དུས་ཚོད་ཐུང་ཐུང་ལས་མི་འགོར། མདོར་ན། ཇི་སྙེད་སུ་

དག་ཕྱོགས་བཅུའི་འཇིག་རྟེན་ན།། ཞེས་སོགས་ཀྱིས་སྦྱོར་ཆོས་གནང་བའམ། ཡང་ན་

སྔགས་བླ་མེད་རྣལ་འབྱོར་དང་འབྲེལ་ནས་དགའ་ལྡན་ལྷ་བརྒྱ་མའི་ཐོག་ནས་གནང་ནའང་

འགྲིགས། དགའ་ལྡན་ལྷ་བརྒྱ་མ་དེ་སྐྱབས་ཡུལ་དང་ཚོགས་ཞིང་ཟུར་དུ་གསལ་བཏབ་མ་

དགོས་པར། རྗེ་ཡབ་སྲས་གསུམ་སྐྱབས་གནས་ཀུན་འདུས་ཀྱི་ངོ་བོར་གསལ་བཏབ་པར་

བརྟེན༑ ལས་དང་པོ་བ་ལ་ཐུགས་སྟབས་བདེ་བ་ཡོད། དེའི་ནང་ཡན་ལག་བདུན་པ་ནི་

ཚང་ཡོད་ཅིང་། དེ་ནས་དམིགས་བརྩེ་མ་དྲུག་སྐོར་རམ་ལྔ་སྐོར་གང་རུང་ཐོག་ནས་བདུད་

རྩི་འབེབས་སྦྱང་གནང་སྟེ་ཤེས་རབ་སྒྲུབ་ཚུལ་དང་སྡིག་པ་སྦྱོང་ཚུལ་སོགས་གནང་བ་

དང་༑ དེ་ནས་དོན་ཆེན་པོ་གསུམ་གྱི་སྒོ་ནས་གསོལ་བ་བཏབ་པའི་རྗེས། ཡོན་ཏན་གཞིར་

གྱུར་མའི་དབུ་ནས་ལམ་ཡོངས་རྫོགས་ལ་ཤར་སྒོམ་གནང་ན་དུས་ཐུང་ནང་མགོ་བཤེས་

གཉེན་བསྟེན་ཚུལ་ནས་མཇུག་མི་སློབ་པ་ཟུང་འཇུག་གི་བར་གྱི་ལམ་གྱི་གནད་ཡོངས་

རྫོགས་ལ་ཤར་སྒོམ་ཆ་ཚང་འགྲོ་ཐུབ། གོང་དུ་ཞུས་པ་བཞིན་སྦྱོར་བ་ལ་ཆོས་དྲུག་པོ་དེ་

ངེས་པར་དུ་འགྲོ་དགོས་ཤིང་། གནས་ཁང་བྱི་དོར་དང་སྐུ་གསུང་ཐུགས་ཀྱི་རྟེན་བཀྲམ་

ཞེས་པ་དེ་ཉིན་ལྟར་གསར་དུ་བཀྲམ་མི་དགོས་ཀྱང་། བཀྲམ་པ་དེ་ལ་གུས་པས་མཇལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་ཙམ་གྱིས་འགྲིགས། དེ་ནས་མཆོད་པ་གཡོ་མེད་པ་རང་གི་ལག་བསྟར་ནས་འབུལ་རྒྱུ། 

དེ་ནས་ཡན་ལག་བདུན་པ་མཎྜལ་དང་བཅས་པ་འབུལ་རྒྱུ་དང་། དོན་ཆེན་པོ་གསུམ་གྱིས་

གསོལ་བ་བཏབ་རྒྱུ་རེད། དེ་མིན་དགའ་ལྡན་ལྷ་བརྒྱ་མ་བཞིན་དམིགས་བརྩེ་མའི་གྲངས་

གསོག་གང་མང་བྱས་རྗེས་ཤེས་རབ་ཀྱི་དམིགས་སྐོར་དེ་གལ་ཆེན་པོ་རེད། དེ་རྗེས་ལམ་

མཆོག་སྒོ་འབྱེད་ཀྱི་གསོལ་འདེབས་གསུང་ནའང་ལེགས། དེ་ནས་ཡོན་ཏན་གཞིར་གྱུར་

མའི་དབུ་ནས་ཤར་སྒོམ་གནང་ན་ལམ་རིམ་ཡོངས་རྫོགས་ལ་ཤར་སྒོམ་བྱེད་ཐུབ། དེ་

ཡན་གྱིས་བསྟེན་ནས་བློ་ཇི་ལྟར་སྦྱང་བའི་རིམ་པ་དེ་ལ་སྔོན་འགྲོ་སྦྱོར་བའི་ཆོས་དྲུག་གི་

སྒོ་ནས་ཇི་ལྟར་བྱེད་དགོས་པ་རྣམས་མདོར་བསྡུས་ཟིན་པའི་ཁུལ་ཡིན། 

དལ་བའི་རྟེན་ལ་སྙིང་པོ་ལེན་པའི་ཕྱིར་བསྐུལ་བ།

བཤེས་གཉེན་བསྟེན་ནས་བློ་ཇི་ལྟར་སྦྱོང་བའི་རིམ་པ་ལ། དལ་བའི་རྟེན་ལ་སྙིང་པོ་ལེན་

པའི་ཕྱིར་བསྐུལ་བ་དང་། སྙིང་པོ་ཇི་ལྟར་ལེན་པའི་ཚུལ་ལོ།། དང་པོ་དལ་བའི་རྟེན་ལ་

སྙིང་པོ་ལེན་པའི་ཕྱིར་བསྐུལ་བ་ལ། དལ་འབྱོར་ངོས་བཟུང་བ། དོན་ཆེ་བ་བསམ་པ། 

རྙེད་དཀའ་བ་བསམ་པའོ།། དེ་ཡང་རྩ་ཚིག་ལས། ལན་ཅིག་རྙེད་པའི་དལ་བའི་རྟེན་བཟང་

འདི༑༑ ཤིན་ཏུ་རྙེད་དཀའ་དོན་ཆེན་ཤེས་གྱུར་ནས།། ཉིན་མཚན་ཀུན་ཏུ་སྙིང་པོ་ལེན་པའི་

བློ༑༑ རྒྱུན་ཆད་མེད་པར་སྐྱེ་བར་བྱིན་གྱིས་རློབས།། ཞེས་གསུངས་པ་བཞིན་དལ་བའི་

རྟེན་ལ་སྙིང་པོ་ལེན་པའི་ཕྱིར་བསྐུལ་བ་ཞེས་པ་དེ་བསྟན། དང་པོ་དལ་འབྱོར་ངོས་བཟུང་

བ་ནི་དལ་བ་བརྒྱད་དང་འབྱོར་པ་བཅུ་ཚང་བ་ལ་དལ་འབྱོར་གྱི་མི་ལུས་ཞེས་བརྗོད་ཅིང། 

དལ་བ་བརྒྱད་ནི་མིའི་མི་ཁོམ་པ་བཞི་དང་། མི་མ་ཡིན་པའི་མི་ཁོམ་པ་བཞི་རེད། མི་མ་

ཡིན་པའི་མི་ཁོམ་པ་བཞི་ནི་ངན་སོང་གསུམ་དང་ལྷ་ཚེ་རིང་པོ་བཅས་རེད། ལྷ་ཚེ་རིང་པོ་

ལ་གཞུང་ནས་བཤད་ཚུལ་མི་འདྲ་བ་ཁ་ཤས་ཡོད་ཅིང་། ཚེ་རིང་གི་ལྷ་ཞེས་གནས་ཁྱད་

པར་བ་ཞིག་དང་། གཟུགས་མེད་ཀྱི་ལྷ་རྣམས་ཀྱང་ལྷ་ཚེ་རིང་པོའ་ིནང་བགྲངས་ནའང་



ཡོན་ཏན་གཞིར་གྱུར་མའི་བཀའ་ཁྲིད།

འགྲིགས། དེ་བཞིན་འདོད་ལྷའང་འདོད་པའི་བྱ་བ་ལ་གཡེང་བས་ལྷ་ཚེ་རིང་པོའ་ིཆ་ཤས་

སུ་བརྩི་ནའང་རུང་། དེ་ལྟར་ངན་སོང་གསུམ་དང་ལྷ་ཚེ་རིང་ལ་སྐྱེ་ན་ཆོས་སྒྲུབ་པའི་གོ་

སྐབས་མེད། གལ་ཏེ་མི་ལ་སྐྱེ་ནའང་སངས་རྒྱས་ཀྱི་བཀའ་མེད་པ་དང་། ཡུལ་མཐའ་

འཁོབ༑ དབང་པོ་མ་ཚང་བ། ལྟ་བ་ལོག་པ་འཛིན་པ་བཅས་མིའི་མི་ཁོམ་པ་རེད། འབྱོར་

བ་བཅུ་པོ་ནི། མི་ཉིད་དབུས་སྐྱེས་དབང་པོ་ཚང་།། ལས་མཐའ་མ་ལོག་གནས་ལ་དད།། 

ཅེས་རང་འབྱོར་ལྔ་དང་། སངས་རྒྱས་བྱོན་དང་དམ་ཆོས་སྟོན།། བསྟན་པ་གནས་དང་དེ་

རྗེས་འཇུག །གཞན་ཕྱིར་སྙིང་ནས་བརྩེ་བའོ།། ཞེས་གཞན་འབྱོར་ལྔ་བཅས་འབྱོར་པ་བཅུ་

ཚང་བའི་དལ་བའི་རྟེན་བཟང་འདི་ལན་ཅིག་རྙེད་པའི་སྐབས་འདིར། གནས་སྐབས་མངོན་

མཐོ་དང་ཐར་པ་ལ་ལྟོས་པ་དང་། མཐར་ཐུག་ཐམས་ཅད་མཁྱེན་པ་ལ་ལྟོས་པ། སྐད་ཅིག་

རེ་རེ་ལ་ལྟོས་ནས་དོན་ཆེན་པོ་ཙམ་དུ་མ་ཟད། རྒྱུ་སྒྲུབ་དཀའ་བ་དང་། ངོ་བོ་ཚང་དཀའ་

བ། དཔེ་སྲིད་དཀའ་བ་བཅས་ཀྱི་སྒོ་ནས་རྙེད་དཀའ་བ་ཤེས་ནས། དེ་ཆུད་ཟོས་སུ་མ་སོང་

བར་ཉིན་མཚན་ཀུན་ཏུ་སྙིང་པོ་ལེན་པའི་བློ་རྒྱུན་ཆད་མེད་པར་སྐྱེ་བ་བྱིན་གྱིས་རློབས་

ཅེས་གསོལ་བ་བཏབ་པ་རེད། འདིར་རྒྱུན་ཆད་མེད་ཅེས་པ་དེ་གལ་ཆེན་པོ་རེད། ང་ཚོ་

ངེས་འབྱུང་སྤུ་སུད་སྐྱེ་བའི་སྐབས་སུ་ངེས་པར་དུ་གཅིག་བྱེད་ན་མ་གཏོགས་འགྲིག་པ་མི་

འདུག་སྙམ་པ་དང་། དེ་ནས་ཉིན་ཤས་རྗེས་ཡལ་འགྲོ་བ་ལྟ་བུ་མིན་པར། འགྲོ་འདུག་ཉལ་

གསུམ་སོགས་ལུས་ངག་གི་སྤྱོད་ལམ་གང་ལའང་ཚེ་འདིའི་སྣང་ཤས་ལ་མ་ཆགས་པར་

གཏན་གྱི་འདུན་མ་སྒྲུབ་པ་ཞིག་བྱེད་དགོས་སྙམ་པའི་བློ་དེ་རྒྱུན་མ་ཆད་པར་ཡང་ཡང་

ཡོང་བའི་གསོལ་བ་བཏབ་པ་རེད། དལ་བའི་རྟེན་ལ་སྙིང་པོ་ལེན་ཚུལ་ཡག་པོ་ཤེས་ན་

གཉིད་ཀྱང་དོན་མེད་དུ་མི་འགྲོ་བའི་ཐབས་ཤེས་ཡོད། གཉིད་དེ་གཞན་འགྱུར་གྱི་སེམས་

བྱུང་ཡིན་ཙང་། དགེ་སེམས་ཁྱད་པར་ཅན་གྱི་རྩིས་ཟིན་པའི་སྒོ་ནས་གཉིད་ཉལ་ན་ཇི་ཙམ་

ཉལ་བའི་གཉིད་ཀྱི་དུས་ཚོད་རིང་དགེ་བ་ལ་འགྲོ་བ་རེད། ལྷག་པར་དུ་སྔགས་ཀྱི་ཉམས་

ལེན་པ་ཡིན་ན་གཉིད་ཀྱི་རྣལ་འབྱོར་ཧ་ཅང་གལ་ཆེན་པོ་རེད། གང་ལྟར་དལ་འབྱོར་དོན་

ཆེ་བ་བསམས་ནས་སྙིང་པོ་ལེན་དགོས་པ་དང་། རྙེད་དཀའ་བར་བསམས་ནས་ཚེ་འདི་

ཁོ་ན་ལ་སྙིང་པོ་ལེན་དགོས་པ་བཅས་དལ་བའི་རྟེན་ལ་སྙིང་པོ་ལེན་པའི་ཕྱིར་བསྐུལ་བའི་

རིམ་པ་དེ་ཙམ་གྱིས་འགྲིགས་པའི་ཁུལ་ཡིན།

སྙིང་པོ་ཇི་ལྟར་ལེན་པའི་ཚུལ།

དལ་འབྱོར་རྟེན་ལ་སྙིང་པོ་ཇི་ལྟར་ལེན་པའི་ཚུལ་ལ། སྐྱེས་བུ་ཆུང་ངུ་དང་ཐུན་མོང་བའི་

ལམ་གྱི་རིམ་པ་ལ་བློ་སྦྱང་བ། སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་

སྦྱང་བ། སྐྱེས་བུ་ཆེན་པོའ་ིལམ་གྱི་རིམ་པ་ལ་བློ་སྦྱང་བ་བཅས་གསུམ་རེད། སྐྱེས་བུ་ཆུང་

ངུ་དང་འབྲིང་ལ་ཐུན་མོང་བའི་ལམ་གྱི་རིམ་པ་ཞེས་བརྗོད་པ་ནི་ལམ་གྱི་རིམ་པ་འདི་དག་

ནི་མཐར་ཐུག་གི་ལམ་དུ་བློ་མི་སྦྱོང་ཞིང་། འདི་དག་ནི་སྐྱེས་བུ་ཆེན་པོའ་ིལམ་གྱི་རིམ་

པ་ལ་བློ་སྦྱོང་བའི་སྔོན་འགྲོ་ཡིན་ཙང་། ཐུན་མོང་བའི་ལམ་གྱི་རིམ་པ་ཞེས་གསུངས་པ་

རེད༑ དཔེར་ན་འགྲུལ་པ་གསུམ་འདི་ནས་མཉམ་དུ་སོང་སྟེ། གཅིག་ཧུབ་ལི་དང། གཉིས་

པ་སྦེང་ལོར། གསུམ་པ་དིལླཱི་བཅས་ལ་འགྲོ་མཁན་ཡིན་ན། དིལླཱི་འགྲོ་མཁན་དེ་ཧུབ་ལི་

དང་སྦེང་ལོར་བར་དུ་མཉམ་དུ་འགྲོ་བ་ལྟ་བུ་རེད། དེས་ན་སྐྱེ་བ་ཕྱི་མ་མངོན་མཐོའ་ིགོ་

འཕང་བསྒྲུབ་རྒྱུ་དང་། འཁོར་བ་ལས་གྲོལ་བའི་ཐར་པའི་གོ་འཕང་བསྒྲུབ་རྒྱུ་དེ་སྐྱེས་བུ་

ཆེན་པོའ་ིཆེད་དུ་བྱ་བའི་གདུལ་བྱ་ཞིག་གི་དམིགས་ཡུལ་མ་རེད། ཡིན་ནའང་སྐྱེས་བུ་

ཆེན་པོའ་ིཆེད་དུ་བྱ་བའི་གདུལ་བྱ་དེས་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་

པ་དང། སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་མ་སྦྱངས་པར་སྐྱེས་བུ་

ཆེན་པོའ་ིལམ་གྱི་རིམ་པ་ལ་ཐོད་བརྒལ་གྱིས་བློ་སྦྱང་རྒྱུའི་ཐབས་ཤེས་མེད། དེས་ན་དེ་

དག་ནི་སྔོན་འགྲོ་ལ་ངེས་པར་དུ་འགྲོ་དགོས་པ་ཡིན་ཙང་ཐུན་མོང་བའི་ལམ་གྱི་རིམ་པ་

ཞེས་གསུངས་པ་རེད། 



ཡོན་ཏན་གཞིར་གྱུར་མའི་བཀའ་ཁྲིད།

སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ།

ཐོག་མ་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བའི་ཚུལ་ལ། འཇིག་

རྟེན་ཕྱི་མ་དོན་གཉེར་གྱི་བློ་བསྐྱེད་པ་དང་། འཇིག་རྟེན་ཕྱི་མ་བདེ་བའི་ཐབས་བསྟེན་

པའོ༑༑ སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ་ལ་འཇིག་རྟེན་ཕྱི་

མ་མངོན་མཐོའ་ིགོ་འཕང་དོན་དུ་གཉེར་བའི་བསམ་པ་ཞིག་སྐྱེ་དགོས། དེ་ནི་ངེས་འབྱུང་

གི་བསམ་པ་མིན་ཡང་། གཞུང་གི་ནང་སྐབས་རེ་ཚེ་འདིའི་སྣང་ཤས་ལྡོག་པའི་ངེས་

འབྱུང་ཞེས་ངེས་འབྱུང་བཏགས་པ་བ་ལྟ་བུ་ཞིག་སྟེ། ཚེ་འདིའི་དོན་དུ་ཆགས་པ་དོར་

ནས་སྐྱེ་བ་ཕྱི་མ་མངོན་མཐོ་དོན་དུ་གཉེར་བ་ཡིན་ཙང་ཚེ་འདིའི་སྣང་ཤས་ལྡོག་པའི་ངེས་

འབྱུང་ཞེས་བཏགས་པ་རེད། གང་ལྟར་སྐྱེ་བ་ཕྱི་མ་དོན་གཉེར་གྱི་བློ་ཞིག་སྐྱེ་དགོས་ཤིང་། 

དེ་ལྟར་སྐྱེས་ན་སྐྱེ་བ་ཕྱི་མ་བདེ་བའི་ཐབས་ཇི་ལྟར་ཡོད་པ་དེ་བསྟན་པ་རེད། དེ་རིང་དུས་

ཚོད་ཀྱིས་རྐྱེན་པས་འདིར་གཞག་རྒྱུ་ཡིན། མདོར་ན་གང་ཞུས་པ་དེ་དག་ཐམས་ཅད་ཕྱག་

ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་དགེ་

བ་འདི།། ཞེས་སོགས་གསུངས་ནས་ཆོས་ཐུན་གྲོལ། 

ཉིན་གཉིས་པ།

(༢༠༡༥ ཕྱི་ཟླ་ ༡༡ ཚེས་ ༡)

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག །ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་དཔལ་མཉམ་མེད་ཇོ་བོ་ཆེན་པོའ་ིགསུང་ལས། 

ཚེ་ནི་ཡུན་ཐུང་ཤེས་བྱའི་རྣམ་པ་མང།། ཚེ་ཡི་ཚད་ཀྱི་ཇི་ཙམ་མི་ཤེས་པས།། ངང་པས་

ཆུ་ལས་འོ་མ་ལེན་པ་ལྟར།། རང་གི་འདོད་པ་དང་པོ་བླང་བར་བྱ།། ཞེས་གསུངས་པ་

བཞིན་སྤྱིེར་འཛམ་བུ་གླིང་པའི་སེམས་ཅན་རྣམས་དང་། ལྷག་པར་དུ་སྙིགས་དུས་ཀྱི་

སེམས་ཅན་རྣམས་ནི་ཚེ་ལོ་བརྒྱ་པ་ཞེས་ཚེ་ཡུན་ཐུང་ཡིན་པ་མ་ཟད། ཚེ་ཡི་ཚད་ཇི་ཙམ་

ཡོད་པའང་མི་ཤེས་པ། དཔེར་ན་ཁ་ཤས་ལོ་གཞོན་ནུའི་སྐབས་འཆི་བ་དང་། ཁ་ཤས་

དར་མ་ཆགས་ནས་ཤི་བ་སོགས་རེད། འོན་ཀྱང་ཤེས་བྱའི་རྣམ་པ་ཧ་ཅང་མང་པོ་ཡིན་

ཞིང་༑ ནང་པའི་རིག་པའི་གནས་ལ་མཚོན་ན། གནས་ཆེན་ལྔ་དང་གནས་ཆུང་ལྔ་བཅས་

རིག་པའི་གནས་བཅུ་དང་། དེ་བཞིན་ཕྱི་རོལ་པ་ལ་མཚོན་ན་རིག་བྱེད་དང་རིག་བྱེད་ཀྱི་

ཡན་ལག །དེང་སང་ནུབ་ཕྱོགས་པའི་བཤད་སྟངས་ལྟར་ན་ཤེས་བྱ་རིག་པའི་གནས་ལ་

མཐའ་མེད་པ་རེད། སྤྱིར་ཐམས་ཅད་མཁྱེན་པའི་གོ་འཕང་བསྒྲུབ་པ་ལ་ཤེས་བྱ་རིག་པའི་

གནས་མཐའ་དག་སྦྱང་དགོས་ཤིང་། འདི་སྦྱང་རྒྱུ་ཡིན། འདི་སྦྱང་རྒྱུ་མིན་ཞེས་འཇོག་རྒྱུ་

ཞིག་མེད། དེ་ཡང་མདོ་སྡེ་རྒྱན་ལས། རིག་པའི་གནས་ལྔ་དག་ལ་བརྩོན་པར་མ་བྱས་ན།། 

འཕགས་མཆོག་གིས་ཀྱང་ཐམས་ཅད་མཁྱེན་ཉིད་མི་འགྱུར་ཏེ།། ཞེས་གསུངས་པ་བཞིན་

ཐམས་ཅད་མཁྱེན་པའི་གོ་འཕང་བསྒྲུབ་པ་ལ་ཤེས་བྱའི་གནས་ཐམས་ཅད་ཤེས་དགོས་

པ་དང་སྦྱང་དགོས་པ་ཡིན། ཡིན་ནའང་ཚེའི་ཡུན་ཐུང་བ་དང་། ཤེས་བྱའི་རྣམ་པ་མང་

བ༑ ཚེ་ཚད་ཇི་ཙམ་ཡོད་པ་མི་ཤེས་པའི་དབང་གིས་སློབ་སྦྱོང་བྱེད་སྟངས་དེ་བང་འགྲིག་

པོ་འཆར་གཞི་དང་ལྡན་པ་མ་བྱུང་ན། དོན་ཆུང་བའི་སློབ་ཚན་ལ་མགོ་བོ་འཁོར་ནས་དོན་

ཆེ་བའི་སློབ་ཚན་ཚེ་འདི་དང་སྐྱེ་བ་གཏན་གྱི་འདུན་མ་སྒྲུབ་པར་མེད་དུ་མི་རུང་བའི་རིག་

པའི་གནས་རྣམས་བསླབ་རྒྱུ་ལུས་པའི་ཉེན་ཁ་ཡོད་ཙང་། རང་གི་འདོད་པ་དང་པོ་བླང་

བར་བྱ་ཞེས་སློབ་སྦྱོང་བྱེད་སྟངས་དེའང་སྔོན་ལ་གང་སྦྱང་དགོས་པ་དང་། དེའི་རྗེས་ལ་



ཡོན་ཏན་གཞིར་གྱུར་མའི་བཀའ་ཁྲིད།

གང་སྦྱང་དགོས་པ་བཅས་ཀྱི་འཆར་གཞི་ཡག་པོ་བསྒྲིག་དགོས། དེ་ནས་གོ་སྐབས་དང་

ཚེས་འདང་ན་གཞན་རྣམས་གཟིགས་དགོས། གང་ལྟར་གལ་གནད་ཆེ་ཆུང་གི་འཆར་

གཞི་སྒྲིག་སྟངས་དེ་ཡག་པོ་དགོས། 

སློབ་ཚན་འཆར་གཞི་བསྒྲིག་རྒྱུ་དེ་ཧ་ཅང་གལ་ཆེན་པོ་རེད། བོད་དུ་གདན་ས་ཆེན་

པོའ་ིནང་གཞུང་ཆེན་མོའ་ིསློབ་གཉེར་གནང་སྟངས་ཀྱི་སློབ་ཚན་སྒྲིག་སྟངས་དང་། འཛིན་

གྲྭ་བགོ་སྟངས། འཛིན་གྲྭ་སོ་སོའ་ིནང་སྤྱི་དོན་དང་མཐའ་དཔྱོད་སོགས་ཀྱི་ཐོག་ནས་ཡིག་

ཆ་བང་སྒྲིག་སྟངས་དེ་དག་གནའ་སྔ་མོ་ནས་དེང་རབས་ཀྱི་འགྲོ་སྟངས་ལས་ལྷག་པ་ཧ་

ཅང་ཡག་པོ་བསྒྲིགས་ཡོད། ད་ལྟ་འདིེར་གསུངས་པ་བཞིན་ཐར་པ་དང་ཐམས་ཅད་མཁྱེན་

པའི་གོ་འཕང་དོན་དུ་གཉེར་བའི་གང་ཟག་དེ་ཚོས་སློབ་སྦྱོང་བྱེད་སྟངས་དེ་གོ་རིམ་མ་

ནོར་བ་བྱ་རྒྱུའི་ཐབས་ཤེས་གནའ་སྔ་མོ་ནས་ཡོད་པ་ཞིག་རེད། ད་ལྟ་ང་ཚོས་དེང་རབས་

ཀྱི་གནས་ཚུལ་མཐོང་དུས་གཞི་ནས་ཤེས་རྟོགས་ཡོང་བ་རེད་བ་མ་གཏོགས། སྔོན་

མ་ང་ཚོ་ཕྱིའི་འཇིག་རྟེན་ལ་ཧ་ཅང་དོ་སྣང་མེད་པའི་སྐབས་སུ་སོ་སོ་སྣང་བ་དག་ནས་

དགེ་མཚན་ཆེན་པོ་ཡོད་པ་ཚོ་ལའང་དགེ་མཚན་ཆེན་པོར་མཐོང་གི་མེད་ལ། ཡང་དགེ་

མཚན་ཆེན་པོ་མེད་པ་ཚོ་ལའང་དགེ་མཚན་མེད་འགྲོ་བསམས་ནས་དམ་འཛིན་བྱས་པ་

དེ་འདྲ་མང་པོ་རེད། དེར་བརྟེན་སློབ་ཚན་དེ་ཚོ་ལ་རང་གི་འདོད་པ་དང་པོ་བླང་དགོས་པ་

དེ་གལ་ཆེན་པོ་རེད། དེ་ནས་རང་གི་འདོད་པ་དང་པོ་ལེན་སྟངས་དེའང་སྟབས་གཟབ་པོ་

མ་གནང་ན་ཤེས་བྱའི་གནས་དང་། རིག་པའི་གནས། གདམས་ངག་སོགས་གཅིག་ལས་

གཅིག་གལ་ཆེ་བ་དང་། གཅིག་ལས་གཅིག་ཟབ་པ་ལྟ་བུ་ཡོད་པ་ཤ་སྟག་རེད། དེས་ན་

སོ་སོའ་ིརྣམ་དཔྱོད་ཀྱིས་བང་བསྒྲིག་ཐུབ་ན་ཡག་ཐག་ཆོད་རེད། གལ་ཏེ་མ་ཐུབ་ན་སྔོན་

བྱོན་མཁས་པའི་གསུང་རྣམས་ལ་བལྟས་ནས་བསྒྲིག་དགོས་པ་དེ་གལ་ཆེན་པོ་རེད། 

དེར་བརྟེན་རྗེ་བདག་ཉིད་ཆེན་པོས་ཇོ་བོ་རྗེའི་ལུང་ནང་གསུངས་པ་བཞིན་ལག་ལེན་དུ་

བསྟར་དུས་ཇི་ལྟར་བྱེད་དགོས་པ་དེ་རིན་པོ་ཆེ་གསུམ་གྱི་གཏམ་གྱི་སྦྱོར་བའི་ནང། སྲིད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་ཕུན་ཚོགས་གཡོ་བ་གློག་གི་གར།། ལང་ཚོ་མི་སྡོད་རྒྱུག་པའི་རི་གཟར་ཆུ།། དེ་

ལྟར་རྟོགས་ནས་བློ་གྲོས་ཆེན་པོ་འགས།། བདག་གིས་རིག་གནས་གང་ལ་སྦྱང་སྙམ་ན།། 

ཞེས་གསུངས་པ་བཞིན་སྲིད་པའི་ཕུན་ཚོགས་བརྟན་པོ་མི་གནས་པར་ཡང་ཡང་འགྱུར་

བ་གློག་གི་གར་ལྟ་བུ་དང་། ལང་ཚོའམ་ལུས་ཀྱི་གནས་བབ་དང་གཟུགས་གཞི་འཕྲོད་

བསྟེན་སོགས་ཀྱང་སྐྱེ་ནས་མ་འཆི་བར་དུ་རྒ་བའི་སྡུག་བསྔལ་ལ་རྟག་ཏུ་རྒྱུག་པའི་རི་

གཟར་ལས་བབས་པའི་ཆུ་ལྟ་བུ་མྱུར་དུ་འགྲོ་བ་ལས་འཁྱིལ་ནས་བསྡད་པའི་གོ་སྐབས་

མེད་པ་བཞིན་ང་ཚོའི་གཟུགས་བབ་ཀྱང་ཉིན་རེ་ཉིན་རེར་རྒུད་དུ་འགྲོ་ཞིང་། དཔེར་ན་ད་

ལྟ་ལོ་ལྔ་བཅུ་སོན་པའི་མི་ཞིག་ཡིན་ན་ཕྱི་བལྟས་ཀྱིས་སྔ་མོ་ལོ་ཉེར་ལྔའི་སྐབས་ཀྱི་ལུས་

ཀྱི་གནས་བབ་དང་ད་ལྟའི་བར་གཟིགས་ན་ཤེས་ཐུབ། དེས་ན་དེ་ལྟ་བུའི་དུས་ཚོད་ཐུང་

ངུའི་ནང་ཤེས་བྱའི་གནས་ཇི་ལྟ་བུ་ལ་སྦྱང་དགོས་ཞེ་ན། རིན་པོ་ཆེ་གསུམ་གྱི་གཏམ་གྱི་

སྦྱོར་བ་ལས། རིགས་ལམ་ཕྲ་མོ་འབྱེད་པའི་རྣམ་དཔྱོད་དང་།། གཞུང་ལུགས་གདམས་

པར་ཤར་བའི་ཉམས་ལེན་དང་།། ཚིག་སྦྱོར་ཚུལ་ལ་མཁས་པའི་ངག་གི་དཔལ།། ས་སྟེང་

འདི་ན་རིན་ཆེན་རྣམ་གསུམ་སྣང་།། ཞེས་དོན་གསུམ་ཟུར་བཏོན་གྱིས་གསུངས་ཡོད། 

སྤྱིར་གཞལ་བྱའི་གནས་ལ་བརྟག་སྐབས་རིགས་པ་རྣམ་པ་བཞི་གསུངས་ཤིང་། དེ་ཡང་

བྱ་བ་སྒྲུབ་པའི་རིགས་པ་དང་། ལྟོས་པའི་རིགས་པ། འཐད་སྒྲུབ་ཀྱི་རིགས་པ། ཆོས་

ཉིད་ཀྱི་རིགས་པ་བཅས་གཅིག་གྱུར་གྱིས་གལ་ཆེན་པོ་ཡིན་རུང་། དེའི་ནང་ནས་འཐད་

སྒྲུབ་ཀྱི་རིགས་པའི་ལམ་ནས་དཔྱད་ཤེས་པའི་རིགས་ལམ་ཕྲ་མོ་འབྱེད་པའི་རྣམ་དཔྱོད་

དེ་དང་པོར་དགོས་ཤིང་། དེས་ན་གདན་སར་སློབ་གཉེར་བྱེད་པའི་སྐབས་སུའང་དང་པོ་

རིགས་པའི་སྒོ་འབྱེད་བསྡུས་གྲྭ་བལྟ་དགོས་པ་དང་། དེ་ནས་ཚད་མ་རྣམ་འགྲེལ་མཐར་

ཕྱིན་པ་བྱུང་བའི་རྗེས་སུ་ཕར་ཕྱིན་སོགས་ཀྱི་གཞུང་གཟིགས་ཀྱི་ཡོད། གལ་ཏེ་རིགས་

ལམ་ཕྲ་མོ་འབྱེད་པའི་རྣམ་དཔྱོད་མེད་ན་གཞུང་ཆེན་མོ་ལ་བལྟས་རུང་སྤྱི་སྤུངས་ཀྱི་གོ་

བ་རགས་པ་ཙམ་མ་གཏོགས་དོན་གྱི་གནད་ཕྲ་མོ་རྣམས་སྤུ་རིས་འབྱེད་པའི་ཐག་ཆོད་



ཡོན་ཏན་གཞིར་གྱུར་མའི་བཀའ་ཁྲིད།

ཅིག་ཡོང་དཀའ། གོ་བ་ཞིག་རྙེད་ནའང་འདམ་ལ་བཏབ་པའི་ཕུར་པ་ལྟ་བུ་ལས་ཡང་དག་

པའི་ངེས་པ་ཞིག་འདྲེན་མི་ཐུབ་ཅིང་། གང་ལྟར་རིགས་པའི་ལམ་ནས་དཔྱད་མཐར་རྙེད་

པ་ཞིག་མ་བྱུང་ན་མི་གཞན་གྱི་ཟེར་རྗེས་སུ་འབྲང་རྒྱུ་མ་གཏོགས། རང་གི་དམ་བཅའ་

བརྟན་པོ་ཞིག་འཛིན་མི་ཐུབ། དེས་ན་ཐོག་མ་གལ་ཆེ་བ་ནི་རིགས་ལམ་ཕྲ་མོ་འབྱེད་པའི་

རྣམ་དཔྱོད་དེ་རེད། དེ་ནས་གཞུང་ལུགས་གདམས་པར་ཤར་བའི་ཉམས་ལེན་དེ་དགོས་

ཤིང་༑ རྒྱལ་བའི་གསུང་རབ་ལ་སློབ་གཉེར་བྱེད་པའི་སྐབས་སུ་ཁ་ཕྱིར་བལྟས་སུ་མ་

སོང་བར་ཚིག་རེ་རེའང་རང་གི་རྒྱུན་ལྡན་གྱི་ཉམས་ལེན་ལ་སྦྱར་རྒྱུ་མ་ཤེས་ན་རྟོག་གེ་

མགོ་མཁྲེགས་ལྟ་བུ་མ་གཏོགས། གཞུང་ལ་ཐོས་བསམ་གནང་ནས་རང་རྒྱུད་དུལ་དུ་ན་

མི་འགྲོ་བ་དང་བློ་སྦྱངས་ནས་ས་ལམ་གྱི་གནས་ཚད་གོང་མཐོར་མི་འགྲོ་བར་ང་རྒྱལ་

གྱི་གོང་བུ་ཆགས་ཉེན་ཡོད། དེས་ན་གཞུང་ལུགས་གདམས་པར་ཤར་བའི་ཉམས་ལེན་

དགོས་པ་དེ་ཧ་ཅང་གལ་ཆེན་པོ་རེད། དེ་གཉིས་ནི་མེད་དུ་མི་རུང་བ་རེད། དེར་བརྟེན་

ང་ཚོ་བོད་དུ་གཞུང་ཆེན་པར་སློབ་གཉེར་བྱེད་པའི་སྐབས་སུའང་ཁ་སང་ཞུས་པ་བཞིན་

ལམ་རིམ་བློ་སྦྱོང་དང་སྦྱར་ནས་རྒྱུན་དུ་ཉམས་ལེན་ཅི་ཐུབ་བྱེད་པའི་ལམ་སྲོལ་སྔ་མོ་ནས་

ཡོད་ཀྱང་། བར་ལམ་ཕྲན་བུ་ཉམས་ཆག་སོང་ནས་དེང་སང་བཤད་གྲྭ་དང་སྒྲུབ་གྲྭ་ཞེས་

དབྱེ་བ་ཐ་དད་དུ་ཕྱེ་བ་རེད། དཔེར་ན་གདན་ས་ཆེན་པོའ་ིནང་སྒྲུབ་ཁང་དང་སྒྲུབ་གྲྭ་ཞེས་

ཟུར་དུ་མེད་པ་དེ་སྔོན་བྱོན་དམ་པ་གོང་མ་ཚོས་དགོས་གལ་མ་གཟིགས་ནས་མ་བཟོས་

པ་ཡིན་ཞིང་། དོན་དུ་བཤད་སྒྲུབ་ཟུང་དུ་འབྲེལ་ནས་འགྲོ་རྒྱུ་མ་གཏོགས། བཤད་པ་བྱེད་

པའི་དུས་ཚོད་ཐ་དད་དང་། སྒོམ་སྒྲུབ་བྱེད་པའི་དུས་ཚོད་ཐ་དད་མིན་པར། འབྲོམ་སྟོན་

རྒྱལ་བའི་འབྱུང་གནས་ཀྱིས། ང་ཐོས་དུས་ཙ་ན་བསམ་སྒོམ་བདོ།། ང་བསམ་དུས་ཙ་ན་

ཐོས་སྒོམ་བདོ།། ང་སྒོམ་དུས་ཙ་ན་ཐོས་བསམ་བདོ།། ང་གཅིག་ཏུ་མ་ལུས་བསྡོམས་

བྱས་ནས།། ཆོས་ལམ་དུ་ཁྱེར་ནས་འགྲོ་ཤེས་པས།། ང་བཀའ་གདམས་ཕྱོགས་ཆར་མ་

ལྷུང་བ།། ཞེས་གསུངས་པ་བཞིན་སྒོམ་སྒྲུབ་ཉམས་ལེན་མཉམ་དུ་ཡོད་གཞིར་བཞག་ཕྱིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་མ་གཏོགས། གནས་ཁང་ཟུར་དུ་བཅད་དེ་བསྡད་དགོས་པ་མིན། དེང་སང་བཤད་གྲྭ་

དང་སྒྲུབ་གྲྭ་ཐ་དད་ཕྱེ་བར་བརྟེན། བཤད་པ་བྱེད་པའི་སྐབས་སུ་སྒོམ་སྒྲུབ་བྱེད་མི་དགོས་

པ་ལྟ་བུ་དང་། སྒོམ་སྒྲུབ་བྱེད་པའི་སྐབས་སུ་བཤད་པ་བྱེད་མི་དགོས་པ་ཙམ་དུ་མ་ཟད། 

ཐོས་བསམ་དང་། ལྷག་པར་རིགས་པས་བརྟག་དཔྱད་བྱེད་རྒྱུ་དེ་སྒོམ་སྒྲུབ་ལ་གནོད་

པའི་རྒྱུར་འཛིན་མཁན་ཡང་ཡོད་སྲིད། དེར་བརྟེན་ནབཤད་སྒྲུབ་ཡ་མ་བྲལ་བར་འགྲོ་

དགོས་པ་གལ་ཆེན་པོ་ཡིན་པ་དེ་མཁྱེན་དགོས། གཞུང་ལུགས་གདམས་པར་ཤར་བའི་

ཉམས་ལེན་ཡོད་ན་གང་སློབ་སྦྱོང་བྱས་པ་དེ་སྐབས་སོ་སོར་རང་གི་ཉམས་ལེན་ལ་སྦྱར་

ཤེས་པར་བརྟེན། ཐོས་པ་དེ་བསམ་པའི་རྒྱུ་དང་གྲོགས་སུ་འགྲོ་བ་དང་། དེའི་དབང་གིས་

སྒོམ་སྒྲུབ་ཉམས་ལེན་རང་བཞིན་གྱིས་ཡོང་རྒྱུ་རེད། དེ་གཉིས་བྱུང་བའི་རྗེས་སུ་གཞན་

ལ་འཆད་པའམ་བསྟན་བཅོས་རྩོམ་པའི་དབང་དུ་བྱས་ཏེ་བརྡ་དག་གཞུང་དང་ཚིག་སྦྱོར་

གྱི་ཚུལ་ལ་ངག་གི་དཔལ་དེ་དགོས་ཤིང་། དེ་སྔ་བོད་དུ་གྲྭ་སར་ཡིན་ན་ཚིག་སྦྱོར་ཚུལ་

ལ་མཁས་པའི་ངག་གི་དཔལ་ལ་ཕྲན་བུ་ཐུགས་སྣང་ཞན་པ་དང་འཐུས་ཤོར་ཕྱིན་པ་བྱུང་

ཡོད༑ ང་ཚོ་གྲྭ་ས་ལ་ཕྱག་དཔེ་ཧ་ཅང་མཁས་པ་བསམ་གྱིས་མི་ཁྱབ་པའི་དགེ་བཤེས་

ཆེན་པོ་དེ་འདྲའང་ཕྱག་བྲིས་བྲིས་མ་མཁྱེན་པ་དང་། དབུ་མེད་ཀློག་མ་མཁྱེན་མཁན་

དེ་འདྲའང་ཡོད། དེ་གཞན་ལ་བཤད་ན་ཡིད་མ་ཆེས་པ་ལྟ་བུ་རེད། རྒྱ་གར་དུ་ཐོག་མར་

འབྱོར་བའི་སྐབས་སུའང་མཁན་རིན་པོ་ཆེ་ཚོའི་ནང་མཚན་རྟགས་བྲིས་མ་མཁྱེན་པ་དེ་

འདྲ་ཡོད། དེ་ལྟ་བུའི་ཚིག་སྦྱོར་ཚུལ་ལ་མཁས་པའི་ངག་གི་དཔལ་དེ་མེད་པའི་དབང་

གིས་བོད་མི་རྣམས་རྒྱ་གར་དུ་བཙན་བྱོལ་དུ་འབྱོར་ནས་རིང་པོར་མ་སོང་བར་༸གོང་ས་

༸སྐྱབས་མགོན་ཆེན་པོས་ཌལ་ཧོ་སིའི་གདན་སའི་དགེ་བཤེས་སོགས་ཕྱག་དཔེ་བ་མང་

པོ་ཞིག་ལ་ཐ་སྙད་རིག་གནས་བསླབ་རྒྱུའི་གོ་སྒྲིག་གནང་དགོས་བྱུང་། དེས་ན་ཚིག་སྦྱོར་

ཚུལ་ལ་ངག་གི་དཔལ་དེ་ཧ་ཅང་ཕུན་སུམ་ཚོགས་པ་མ་བྱུང་རུང་། རང་གིས་གང་དཔྱད་

མཐར་རྙེད་པ་དེ་དག་ཡིག་ཐོག་ཏུ་བཀོད་ཤེས་པ་དང་བསྟན་བཅོས་རྩོམ་ཤེས་པ་བཅས་



ཡོན་ཏན་གཞིར་གྱུར་མའི་བཀའ་ཁྲིད།

དེ་ཙམ་ངེས་པར་དུ་དགོས། དེང་སང་སློབ་གཉེར་གནང་མཁན་རྣམས་དགེ་ལུགས་

རྒྱུགས་སྤྲོད་ནང་བྲིས་རྒྱུགས་ཡོད་པའི་དབང་གིས་ཡི་གེ་འབྲི་བ་དང་བརྡ་དག་གི་ཚུལ་

ལ་ཕྲན་བུ་མ་མཁྱེན་ཐབས་མེད་ཆགས་ཡོད། དེས་ན་རྗེ་རིན་པོ་ཆེས་གསུངས་པའི་དོན་

གསུམ་པོ་བོད་དུ་ཡོད་པའི་སྐབས་ལས་ཕྲན་བུ་ཆ་ཚང་བ་བྱུང་ཡོད། དེ་སྔ་བོད་དུ་ཤར་

པ་ཆོས་རྗེ་ཞིག་གིས་འབྲེལ་སྒྲ་དང་བྱེད་སྒྲ་གཉིས་ཀྱི་ཁྱད་པར་རྒྱུད་པ་ལ་སླེབས་ནས་མ་

གཏོགས་མཁྱེན་མ་སོང་ཞེས་གསུངས་པའི་བྱུང་རབས་ཡོད། དེས་ན་ཐ་སྙད་ཀྱི་ཚུལ་ལ་

མ་རྨོངས་པ་དགོས་པ་གལ་ཆེན་པོ་རེད། 

དེ་ལྟར་དལ་བའི་རྟེན་ལན་ཅིག་ཐོབ་པའི་སྐབས་འདིར་གལ་ཆེ་ཆུང་བརྩི་སྟངས་མ་

ནོར་བའི་ཐོག་ནས་སློབ་སྦྱོང་གནང་དགོས་ཚེ། དང་པོ་བླུན་པོ་ཆུ་སྣ་གར་འཁྲིད་མ་ཡིན་

པ་དང་། དད་པ་དེ་རྨོངས་དད་ཀྱི་རྗེས་སུ་མི་འགྲོ་བའི་ཆེད་དུ་རིགས་ལམ་ཕྲ་མོ་འབྱེད་

པའི་རྣམ་དཔྱོད་དེ་ཧ་ཅང་གལ་ཆེན་པོ་རེད། དེས་ན་གཞུང་ཆེན་པོ་ལ་སློབ་གཉེར་གནང་

མཁན་ཚོས་ཐོག་མ་ཉིད་དུ་ཚད་མ་རིག་པ་ལ་ཐུགས་གལ་ཆེན་པོ་གནང་དགོས་པ་དང། 

དེ་ནས་གཞུང་ཆེན་པོ་གཞན་ལ་གཟིགས་པའི་སྐབས་སུ་ཁ་ཕྱི་བལྟས་སུ་མ་སོང་བར་

གདམས་ངག་ཏུ་ཤར་བ་དང་ཉམས་ལེན་དུ་འཁེལ་ཐབས་གནང་དགོས། གལ་ཏེ་གཞུང་

ལུགས་གདམས་པར་ཤར་བའི་ཉམས་ལེན་དེ་དགོས་ན། གཞུང་ཆེན་པོ་རྐྱང་པར་སློབ་

གཉེར་གནང་ནས་དེ་རང་གི་བློ་སྟོབས་ཀྱིས་གདམས་ངག་ཏུ་འཁྱེར་ཐུབ་པ་ཕྲན་བུ་དཀའ་

བར་བརྟེན། ངེས་པར་དུ་ལམ་རིམ་བློ་སྦྱོང་གི་གནད་རྣམས་གང་ཐུབ་ཀྱིས་ཞར་དང་ཞོར་

ལ་གསན་སྦྱོང་གནང་བ་དང་། རྒྱུན་དུ་ལམ་རིམ་བློ་སྦྱོང་གི་ཉམས་ལེན་ཉིན་ཞག་ཁྲུགས་

གཅིག་གི་ནང་གནང་ཐུབ་ཐབས་གནང་དགོས། བོད་དུ་བསྟན་པ་སྔ་དར་གྱི་སྐབས་སུ་

ཡག་པོ་ཡོད་ཀྱང་། བསྟན་པ་ཕྱི་དར་གྱི་སྐབས་སུ་གསུང་རབ་གདམས་པར་ཤར་བའི་

ཉམས་ལེན་དེ་མ་བྱུང་བའི་དབང་གིས་དཔལ་མཉམ་མེད་ཇོ་བོ་ཆེན་པོ་བོད་དུ་གདན་

དྲངས་ནས་བྱང་ཆུབ་ལམ་སྒྲོན་བརྩམས་དགོས་པ་བྱུང་། ཇོ་བོ་རྗེ་མཐོ་ལྡིང་དུ་ལོ་ཆེན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རིན་ཆེན་བཟང་པོ་དང་བཀའ་མོལ་གནང་བའི་སྐབས་སུ་མདོ་སྔགས་རིག་གནས་དང་

བཅས་པའི་ཐོག་ཇོ་བོ་རྗེས་བཀའ་འདྲི་ཇི་གནང་ལ་ལོ་ཆེན་གྱིས་རེ་རེ་བཞིན་ལན་ཐོགས་

པ་མེད་པར་འབུལ་མ་ཐུབ་པ་མེད་པར་བརྟེན། ཇོ་བོ་རྗེས་ཁྱོད་ལྟ་བུ་མཁས་པ་བོད་ལ་

ཡོད་བཞིན་དུ་ང་དོན་མེད་རྒྱ་གར་ནས་ཅིའི་ཕྱིར་སྐད་བཏང་བ་ཡིན་ཞེས་གསུངས། འོན་

ཀྱང་དེ་དག་ཐམས་ཅད་གང་ཟག་གཅིག་གིས་ཐམས་ཅད་མཁྱེན་པའི་གོ་འཕང་བསྒྲུབ་པ་

ལ་སྟན་ཐོག་གཅིག་ལ་ཉམས་སུ་ལེན་ཚུལ་ཇི་ལྟར་ཡིན་ཞེས་བཀའ་འདྲི་གནང་བར། ལོ་

ཆེན་གྱིས་གཞུང་སོ་སོ་ནས་བཤད་པ་བཞིན་ཉམས་ལེན་བྱེད་རྒྱུ་རེད་ཅེས་ཞུས་ཤིང། ལོ་

ཆེན་གྱིས་མཐོ་ལྡིང་གསེར་གྱི་ལྷ་ཁང་དུ་རྒྱུད་སྡེ་བཞིའི་དཀྱིལ་འཁོར་སོ་སོ་ཐོག་བརྩེགས་

བཞི་ལ་ཐ་དད་དུ་བཞག་པ་དེའི་མདུན་དུ་ཐུན་བཞིར་བགོས་ཏེ་རྒྱུད་སྡེ་སོ་སོར་སྒོམ་སྒྲུབ་

ཉམས་ལེན་གནང་གི་ཡོད། དེས་ན་གཞུང་སོ་སོ་ནས་གསུངས་པ་བཞིན་ཉམས་ལེན་

བྱེད་རྒྱུ་རེད་ཅེས་གསུངས་པ་དེ་རྡོག་བསྒྲིལ་པོ་ཞིག་བྱུང་མེད། སྐབས་དེར་ཇོ་བོ་རྗེས་

བོད་སྐད་ཆ་ཚང་མ་མཁྱེན་པའི་སྐབས་ཡིན་ཙང་། ལོ་ཙཱ་བ་རུལ། ང་བོད་དུ་ཡོང་དགོས་

པ་འདུག་ཅེས་གསུངས་པའི་བྱུང་རབས་ཡོད། དེས་ན་གཞུང་ལུགས་གདམས་པར་ཤར་

བའི་ཉམས་ལེན་ཞེས་པ་དེ་གཞུང་ཆེན་པོ་ལ་ཇི་ཙམ་གསན་རྒྱ་ཆེན་པོ་དང་མཁྱེན་རྒྱ་

ཆེན་པོ་ཡོད་ནའང་དེ་བླ་མའི་མན་ངག་དང་མདོ་རྒྱུད་ཀྱི་སྦས་དོན་ལ་མ་བརྟེན་པར་ཡོང་

ཐབས་མེད། ལར་ནས་སྦས་དོན་མངོན་རྟོགས་ཀྱི་རིམ་པ་ཞེས་པ་དེ་གསང་བ་བཞག་པ་

མིན་ཡང་། དེ་ཉམས་ལེན་དུ་བསྒྲིལ་བའི་སྐབས་སུ་བླ་མའི་མན་ངག་ལ་བརྟེན་ནས་བང་

བསྒྲིགས་པོ་མ་བྱུང་ན་རྟོགས་དཀའ་བ་རེད། དེས་ན་གཞུང་ལུགས་གདམས་པར་ཤར་

བའི་ཉམས་ལེན་དེ་གལ་ཆེན་པོ་ཙམ་དུ་མ་ཟད། ཧ་ཅང་ཁག་པོ་ཞིག་ཀྱང་རེད། དེར་བརྟེན་

རྟག་ཏུ་བྱང་ཆུབ་ལམ་གྱི་རིམ་པ་ལྟ་བུ་གཞུང་ལུགས་གདམས་པར་ཤར་བའི་ཉམས་ལེན་

ལ་འཁྲིད་མཁན་གྱི་གཞུང་ཞིག་ལ་ངེས་པར་དུ་སློབ་སྦྱོང་གནང་དགོས། 

ད་རེས་སྐབས་སུ་བབ་པ་རྗེ་བདག་ཉིད་ཆེན་པོས་མཛད་པའི་ལམ་གྱི་ལུས་ཡོངས་



ཡོན་ཏན་གཞིར་གྱུར་མའི་བཀའ་ཁྲིད།

སུ་རྫོགས་པ་ལ་ཤར་སྒོམ་བྱེད་ཚུལ་གྱི་གསུང་རབ་ཁ་ཤས་ཡོད་པའི་ནང་ནས་ཡོན་ཏན་

གཞིར་གྱུར་མ་དེ་གསོལ་འདེབས་ལམ་མཆོག་སྒོ་འབྱེད་དང་འབྲེལ་བའི་ལམ་རིམ་ཆ་

ཚང་སྟོན་པའི་གཞུང་ཁྱད་པར་དུ་འཕགས་པ་དེའི་བཤད་ཁྲིད་འབུལ་རྒྱུ་ཡིན་ཙང་། ཐོག་

མར་ཆོས་ཉན་པའི་ཀུན་སློང་ཡང་གང་བྱུང་གིས་མི་ཆོག་པར་སེམས་ཅན་ཐམས་ཅད་ཀྱི་

དོན་དུ་སངས་རྒྱས་ཀྱི་གོ་འཕང་རིན་པོ་ཆེ་ཅི་ནས་ཀྱང་འཐོབ་པར་བྱ། དེ་འཐོབ་པར་བྱ་

བའི་ཆེད་དུ་དམ་པའི་ཆོས་ཟབ་མོ་གསན་སྙམ་པའི་ཀུན་སློང་ཀུན་སྤྱོད་ཀྱི་རིམ་པ་རྣམས་

ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར་གསན་དགོས་པ་རེད། གང་གསན་པར་

བྱ་བའི་ཆོས་ནི་རྒྱལ་བའི་གསུང་རབ་ཐམས་ཅད་ཀྱི་གནད་བསྡུས་པ། ཤིང་རྟ་ཆེན་པོ་ཀླུ་

སྒྲུབ་དང་ཐོགས་མེད་གཉིས་ཀྱི་ལམ་སྲོལ། དཔལ་མཉམ་མེད་ཇོ་བོ་ཆེན་པོའ་ིཐུགས་ཀྱི་

བཅུད་ཕྱུང་བ་ལྟ་བུའི་གདམས་པ་ཟབ་མོ། རྣམ་པ་ཐམས་ཅད་མཁྱེན་པའི་སར་བགྲོད་

པའི་སྐྱེ་བོ་མཆོག་གི་ཆོས་ལུགས། སྐྱེས་བུ་གསུམ་གྱི་ལམ་གྱི་རིམ་པ་མ་ཚང་བ་མེད་

པ་བསྡུས་པ། བྱང་ཆུབ་ལམ་གྱི་རིམ་པའི་ཤར་སྒོམ་བྱེད་ཚུལ་རྗེ་བདག་ཉིད་ཆེན་པོས་

བརྩམས་པའི་ཡོན་ཏན་གཞིར་གྱུར་མའི་བཤད་ཁྲིད་འབུལ་རྒྱུ་ཡིན་པ་རེད།

དེ་ལ་ས་བཅད་ཀྱི་དབང་དུ་བྱས་ན། ཆོས་ཁུངས་བཙུན་པར་བསྟན་པའི་ཕྱིར་མཛད་

པ་པོའ་ིཆེ་བ་དང། གདམས་ངག་ལ་གུས་པ་བསྐྱེད་པའི་ཕྱིར་ཆོས་ཀྱི་ཆེ་བ། ཆེ་བ་གཉིས་

ལྡན་གྱི་ཆོས་ལ་ཉན་བཤད་ཇི་ལྟར་བྱ་བའི་ཚུལ། གདམས་པ་དངོས་ཀྱིས་སློབ་མ་ཇི་ལྟར་

དཀྲི་བའི་རིམ་པ་བཅས་བཞིའི་ནང་ནས་དང་པོ་གསུམ་ཟིན་པ་དང་། བཞི་པ་གདམས་པ་

དངོས་ཀྱིས་སློབ་མ་ཇི་ལྟར་དཀྲི་བའི་རིམ་པ་ལ། ལམ་གྱི་རྩ་བ་བཤེས་གཉེན་བསྟེན་པའི་

ཚུལ་དང་། བསྟེན་ནས་བློ་ཇི་ལྟར་སྦྱང་བའི་རིམ་པ་གཉིས་ལས། ལམ་གྱི་རྩ་བ་བཤེས་

གཉེན་བསྟེན་པའི་ཚུལ་དེ་ཟིན་པ་དང་། གཉིས་པ་བསྟེན་ནས་བློ་ཇི་ལྟར་སྦྱང་བའི་རིམ་པ་

ལ༑ དལ་བའི་རྟེན་ལ་སྙིང་པོ་ལེན་པའི་ཕྱིར་བསྐུལ་བ་དང་། སྙིང་པོ་ཇི་ལྟར་ལེན་པའི་ཚུལ་

གཉིས་ལས། དལ་བའི་རྟེན་ལ་སྙིང་པོ་ལེན་པའི་ཕྱིར་བསྐུལ་བ་དེ་ཟིན་པ་དང་། གཉིས་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྙིང་པོ་ཇི་ལྟར་ལེན་པའི་ཚུལ་ལ། སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་

བློ་སྦྱང་བ། སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ། སྐྱེས་བུ་ཆེན་

པོའ་ིལམ་གྱི་རིམ་པ་ལ་བློ་སྦྱང་བ་བཅས་གསུམ་གྱི་ཐོག་ནས་སོ་སོའ་ིསྐྱེ་བོའ་ིས་ནས་

རྣམ་པ་ཐམས་ཅད་མཁྱེན་པའི་ཡེ་ཤེས་མ་ཐོབ་བར་གྱི་ལམ་གྱི་ལུས་ཡོངས་སུ་རྫོགས་

པའི་ངོ་བོ་ཚང་བ་དང་། གོ་རིམ་མ་འཁྲུགས་པ། ཉམས་ལེན་གྱི་རིམ་པ་ལག་ཏུ་བླང་

བདེ་བ་བཅས་བསྟན་ཞིང་། སྤྱིར་སྐྱེས་བུ་གསུམ་ཞེས་པའི་ཐ་སྙད་དེ་མདོའ་ིནང་མང་པོ་

བྱུང་བ་མ་ཟད། ཇོ་བོ་རྗེས་ལམ་སྒྲོན་མ་མཛད་པའི་གོང་ནས་སྔོན་བྱོན་མཁས་པ་རྣམས་

ཀྱི་གསུང་གི་ནང་དུའང་གསལ་བ་དང་། དེ་བཞིན་ཀུན་མཁྱེན་གཉིས་པ་དབྱིག་གཉེན་

གྱིས་མཛོད་རང་འགྲེལ་དུའང་སྐྱེས་བུ་གསུམ་གྱི་རྣམ་གཞག་དང་མཚན་ཉིད་ལྟ་བུའང་

གསུངས་ཡོད། དེ་དག་རིམ་པས་ཇོ་བོ་རྗེའི་ལམ་གྱི་རིམ་པའི་ནང་ཧ་ཅང་གསལ་ཁ་

གནང་བ་རེད། སྐྱེས་བུ་ཆུང་ངུ་ཞེས་པའི་ནང་ཚེ་འདིའི་བདེ་སྐྱིད་དོན་དུ་གཉེར་བའི་གང་

ཟག་ཀྱང་འདུས་ཚུལ་གསུངས་པའི་ལུགས་ཀྱང་ཡོད། གང་ལྟར་ཚེ་འདི་དོན་དུ་གཉེར་བ་

དེ་སྐྱེས་བུ་ཆུང་ངུ་ཕལ་པ་དང་། སྐྱེ་བ་ཕྱི་མ་ཕན་ཆད་ཀྱི་དོན་སྒྲུབ་པ་དེ་སྐྱེས་བུ་ཆུང་ངུ་

ཁྱད་པར་བ། འོན་ཀྱང་མཁས་པ་ཁ་ཤས་ཀྱིས་ཚེ་འདིའི་བདེ་བ་དོན་དུ་གཉེར་བ་ལ་སྐྱེས་

བུ་ཞེས་པའི་ཐ་སྙད་མི་འཇུག་གསུངས་པའང་ཡོད། སྐྱེས་བུ་ཞེས་པ་སྒྲའི་སྐད་དོད་ཀྱི་

དབང་དུ་བྱས་ན་ནུས་པ་ཞེས་པའི་དོན་རེད། དེས་ན་ཚེ་འདིའི་བྱ་གཞག་རྐྱང་པར་མགོ་བོ་

འཁོར་བའི་གང་ཟག་རྣམས་ནུས་པ་ཡོད་པའི་གྲངས་སུ་མི་བཞག་པ་རེད། དམ་པའི་ཆོས་

བྱེད་དང་མི་བྱེད་ཀྱི་ཁྱད་པར་ནི་ཚེ་འདིའི་དོན་དུ་བྱས་པ་དེ་ཆོས་སུ་མི་འགྲོ་བ་རེད། ཚེ་

འདིའི་བདེ་སྐྱིད་སྒྲུབ་པའི་བློ་ཅན་རྣམས་སྐྱེས་བུ་ཆུང་ངུའི་ཁོངས་སུ་གཏོགས་པའི་དབང་

དུ་བྱས་ཀྱང་ཆོས་བྱེད་ཀྱི་ཁོངས་སུ་མི་གཏོགས། ཆོས་སུ་སོང་བའི་ཚད་ནི་འདི་སྣང་ལ་

ཞེན་པ་ལོག་པ་ཡིན་ཞེས་བླ་མ་གོང་མ་ཚོས་གསུངས་ཡོད། དེས་ན་སྐྱེ་བ་ཕྱི་མ་ཕན་

ཆད་དོན་དུ་གཉེར་ནས་བསྒྲུབས་པའི་དགེ་བའི་རྩ་བ་རྣམས་ཆོས་ཀྱི་ཁོངས་སུ་འགྲོ་བ་



ཡོན་ཏན་གཞིར་གྱུར་མའི་བཀའ་ཁྲིད།

དང་༑ དེ་མིན་རྣམས་ཆོས་མིན་ཁོངས་སུ་འགྲོ་བ་རེད། ཚེ་འདིའི་ལྟོ་གོས་གཏམ་གསུམ་

གྱི་དོན་དུ་ཕྱག་འཚལ་བ་དང་། མཆོད་པ་འབུལ་བ། ཞབས་རིམ་སྒྲུབ་པ་སོགས་ལྟར་སྣང་

གི་དགེ་བ་རྣམས་ཀྱི་ཀུན་སློང་ལ་ཞིབ་ཚགས་པོས་མ་བལྟས་ན་ང་ཚོས་འགྲོ་སོང་ཆེན་པོ་

བཏང་ནས་དགེ་བ་བསྒྲུབས་པ་ཡིན་སྙམ་པ་དེ་ཚོའང་སྡིག་པ་བསྒྲུབས་མི་སྲིད་པ་མིན། 

དེས་ན་དགེ་བའི་བྱ་བ་ལ་འཇུག་པའི་སྐབས་སུ་ཐོག་མར་ཀུན་སློང་ལ་ཞིབ་ཚགས་པོས་

བལྟ་དགོས་པ་ནི་ཧ་ཅང་གལ་ཆེན་པོ་རེད། དེ་ལྟ་བུའི་སྐྱེས་བུ་ཆུང་ངུ་དང་ཐུན་མོང་བའི་

ལམ་ལ་བློ་སྦྱང་བ་ལ་སྔོན་འགྲོ་དང་། དངོས་གཞི། མཇུག་བཅས་རིམ་པ་གསུམ་རེད། དེ་

གསུམ་ནི་སྐྱེས་བུ་ཆུང་ངུ་ཙམ་མ་ཟད། ལམ་ཡོངས་སུ་རྫོགས་པའི་ཉམས་ལེན་ལ་གསུམ་

པོ་ཆ་ཚང་བ་མ་བྱུང་ན། དགེ་བ་ལ་ནུས་པ་མེད་པ་དང་། གང་བསགས་པ་དེ་ཁོང་ཁྲོས་

བཅོམ་ཉེན་ཡོད་པ། འབྲས་བུ་ཕལ་པ་ཙམ་སྨིན་ནས་ཟད་ཉེན་ཡོད་པ་རེད། དེས་ན་སྦྱོར་

དངོས་མཇུག་གསུམ་ཚང་བ་གནང་དགོས་པ་དེ་གལ་ཆེན་པོ་རེད། ཐོག་མ་བླ་མ་གསེར་

གླིང་པའི་མན་ངག་ནས་བྱུང་བའི་སྦྱོར་བའི་ཆོས་དྲུག་སྒོ་ནས་ཉམས་ལེན་བྱ་རྒྱུ་དང་། 

བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་དང་བཅས་པ་ཕུལ་ཏེ། བླ་མ་

ཚོགས་ཞིང་གི་ལྷ་ཚོགས་ལ་གསོལ་བ་ཤ གས་དྲག་བཏབ་ནས། ལམ་གྱི་ཉམས་མྱོང་རྒྱུད་

ལ་སྐྱེ་བའི་གསོལ་འདེབས་ཤ གས་དྲག་དང་བཅས་དལ་བའི་རྟེན་ལ་སྙིང་པོ་ལེན་པའི་

ཕྱིར་བསྐུལ་བ་ནས་ཉམས་ལེན་མགོ་ཚུགས་རྒྱུ་རེད། དེ་ནི་ཁ་སང་སོང་ཟིན་པ་རེད། 

དེ་རིང་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ་ལ། འཇིག་

རྟེན་ཕྱི་མ་དོན་གཉེར་གྱི་བློ་བསྐྱེད་པ་དང་། འཇིག་རྟེན་ཕྱི་མ་བདེ་བའི་ཐབས་བསྟན་པ་

གཉིས་ལས། འཇིག་རྟེན་ཕྱི་མ་དོན་གཉེར་གྱི་བློ་བསྐྱེད་པ་ལ། འཇིག་རྟེན་འདི་རིང་དུ་

མི་གནས་པར་འཆི་བ་རྗེས་སུ་དྲན་པ་དང་། འཇིག་རྟེན་ཕྱི་མ་ཇི་ལྟར་འགྱུར་བ་འགྲོ་བ་

གཉིས་ཀྱི་བདེ་སྡུག་བསམ་པ་གཉིས་ལས། འཇིག་རྟེན་འདི་རིང་དུ་མི་གནས་པར་འཆི་

བ་རྗེས་སུ་དྲན་པ་ནི་འཆི་བ་མི་རྟག་པ་བསྒོམ་རྒྱུ་དེ་རེད། སྔ་དྲོ་མི་རྟག་པ་མ་དྲན་ན་ཉིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཕྱེད་བར་དུ་ཚེ་འདི་པ་ལ་འགྲོ ཉིན་ཕྱེད་ལ་མི་རྟག་པ་མ་དྲན་ན་ཉིན་གང་ཚེ་འདི་པ་ལ་འགྲོ་

ཞེས་གསུངས་པ་དང་། སངས་རྒྱས་ཀྱིས་འདུ་ཤེས་ཐམས་ཅད་ཀྱི་ནང་ནས་མཆོག་ཏུ་

གྱུར་པ་མི་རྟག་པའི་འདུ་ཤེས་ཡིན་ཞེས་གསུངས་པ། བདེན་པ་བཞིའི་རྣམ་གཞག་བསྟན་

པའི་སྐབས་སུ་བདེན་བཞི་མི་རྟག་སོགས་བཅུ་དྲུག་ནང་ནས་མི་རྟག་པ་དེ་ཐོག་མར་

གསུངས་པ། དེ་བཞིན་སངས་རྒྱས་དགོངས་པ་མྱ་ངན་ལས་འདས་པའི་ཚུལ་བསྟན་པའི་

སྐབས་སུའང་གསུང་གི་མཐའ་མ་འདུས་བྱས་ཐམས་ཅད་ནི་མི་རྟག་པའོ་ཞེས་གསུངས་པ་

སོགས་མི་རྟག་པའི་འདུ་ཤེས་བློ་ངོར་ཤར་དགོས་པ་དེ་བློ་ཆོས་སུ་འགྲོ་བའི་མཐུན་རྐྱེན་

མེད་དུ་མི་རུང་བ་རེད། དེས་ན་མི་རྟག་པའི་འདུ་ཤེས་དེ་སེམས་ནས་མ་ཡལ་བར་རྒྱུན་དུ་

ཡོད་དགོས་པ་དེ་གལ་ཆེན་པོ་རེད། 

མི་རྟག་པའི་འདུ་ཤེས་དེའང་ངེས་པར་འཆི་བ་བསམ་པ་དང་། ནམ་འཆི་ངེས་མེད་

བསམ་པ། འཆི་བའི་ཚེ་ཆོས་མ་གཏོགས་གང་གིས་ཀྱང་མི་ཕན་པ་བསམ་པ་བཅས་ཀྱི་

ཐོག་ནས་བསྒོམ་རྒྱུ་དང་། མི་རྟག་པ་དེ་བློ་ལ་མྱོང་བ་ཐོན་ནས་འཇིག་རྟེན་འདིར་རིང་དུ་

མི་གནས་པར་ངེས་པར་འཆི་བསམ་པའི་སྣང་བ་ཤར་བ་དང། འཆི་བའི་རྗེས་སུའང་མེད་

པར་མི་འགྲོ་བ་ལས་འབྲས་ཀྱི་རྗེས་སུ་ཞུགས་ནས་སྐྱེ་བ་ཕྱི་མ་བདེ་འགྲོ་དང་ངན་འགྲོ་

གང་རུང་ལ་ངེས་པ་ཡིན་ཙང་། འཇིག་རྟེན་ཕྱི་མ་ཇི་ལྟར་འགྱུར་བ་འགྲོ་བ་གཉིས་ཀྱི་བདེ་

སྡུག་བསམ་པ་དེ་བྱུང་ཞིང་། གང་ལྟར་འཆི་བའི་རྗེས་སུ་ལམ་གཉིས་མ་གཏོགས་མེད་པ་

དང་༑ གལ་ཏེ་ངན་སོང་དུ་སྐྱེ་ན་དམྱལ་བ་ལ་བཙོ་སྲེག་གི་སྡུག་བསྔལ་དང་། ཡི་དྭགས་

ལ་བཀྲེས་སྐོམ་གྱི་སྡུག་བསྔལ། དུད་འགྲོ་ལ་གླེན་ཞིང་གཏི་མུག་པའི་སྡུག་བསྔལ་སོགས་

ཀྱིས་རྒྱུན་ཆད་མེད་པར་མནར་བའི་ཚུལ་དང་། སྡུག་བསྔལ་དེ་དག་ལ་འཇིགས་པའི་བློ་

བྱུང་ན་དེ་ལས་སྐྱོབ་པའི་སྐྱབས་གནས་ཤིག་བཙལ་དགོས་ཤིང་། དེ་ལྟ་བུའི་སྐྱབས་གནས་

ཀྱང་རང་འཇིགས་པ་ཐམས་ཅད་ལས་གྲོལ་བ་དང་། གཞན་འཇིགས་པ་ཐམས་ཅད་ལས་

གྲོལ་བའི་ཐབས་ལ་མཁས་པ། ཀུན་ལ་ཐུགས་རྗེ་ཆེན་པོ་ཉེ་རིང་མེད་པར་འཇུག་པ། ཕན་



ཡོན་ཏན་གཞིར་གྱུར་མའི་བཀའ་ཁྲིད།

བཏགས་མ་བཏགས་ཐམས་ཅད་ཀྱི་དོན་མཛད་པ་ཞིག་ལ་མ་གཏོགས། ཕྱོགས་རེ་བ་ཞིག་

ལ་སྐྱབས་བཅོལ་མི་འོས་པར་བརྟེན། སྟོན་པ་པོ་རྣམ་པ་ཐམས་ཅད་མཁྱེན་པའི་ཡེ་ཤེས་

བརྙེས་པའི་སངས་རྒྱས་ལ་ལྟོས་དགོས་པ་དང་། དེས་གསུངས་པའི་ཆོས་ལམ་དང་འགོག་

པ་ཉམས་སུ་བླངས་ནས་འཇིགས་པ་ངན་འགྲོའ་ིསྐྱེ་བ་ལས་གྲོལ་བའི་ཐབས་ཤེས་བྱེད་

དགོས་པ། སྐྱབས་དཀོན་མཆོག་ལ་བཅོལ་ནའང་སྐྱབས་ཚུལ་ནི་སོ་སོས་ལས་འབྲས་བླང་

དོར་ཚུལ་བཞིན་དུ་བྱེད་རྒྱུ་དེ་རེད། ཇི་སྐད་དུ། ཐུབ་ན་སྡིག་པ་ཆུ་ཡིས་མི་འཁྲུ་ཞིང་།། འགྲོ་

བའི་སྡུག་བསྔལ་ཕྱག་གིས་མི་སེལ་ལ།། ཉིད་ཀྱི་རྟོགས་པ་གཞན་ལ་སྤོ་མིན་ཏེ།། ཆོས་ཉིད་

བདེན་པ་བསྟན་པས་གྲོལ་བར་མཛད།། ཅེས་གསུངས་པ་བཞིན་སྐྱབས་དངོས་ནི་རང་གི་

རྒྱུད་ཀྱི་ཆོས་དཀོན་མཆོག་ལ་འཇོག་དགོས་ཤིང་། དཔེར་ན་ནད་སེལ་བ་ལ་སངས་རྒྱས་

དེ་སྨན་པ་ལྟ་བུ་དང་། དགེ་འདུན་དེ་ནད་གཡོག་ལྟ་བུ། དངོས་སུ་ནད་ཀྱི་གཉེན་པོའ་ིསྨན་

ལྟ་བུ་དེ་རང་རྒྱུད་ལ་སྐྱེ་བར་འགྱུར་བའི་འབྲས་སྐྱབས་ཀྱི་ངོ་བོར་འགྱུར་བའི་ཆོས་དེ་རེད། 

དེས་ན་ཆོས་དཀོན་མཆོག་ལ་སྐྱབས་སུ་སོང་བའི་རྗེས་ཀྱི་ཆ་རྐྱེན་ལྟ་བུ་ནི་ལས་འབྲས་ཀྱི་

བླང་དོར་ཚུལ་བཞིན་གནང་རྒྱུ་དེ་ཡིན་ཞིང་། དེ་ལྟ་བུ་ནི་མདོར་ན་སྐྱེས་བུ་ཆུང་ངུ་དང་ཐུན་

མོང་བའི་ལམ་གྱི་རིམ་པ་ལ་བློ་སྦྱོང་ཚུལ་དེ་རེད། དེ་ཡང་རྩ་ཚིག་ལས། ལུས་སྲོག་གཡོ་

བ་ཆུ་ཡི་ཆུ་བུར་བཞིན།། མྱུར་དུ་འཇིག་པའི་འཆི་བ་དྲན་པ་དང་།། ཤི་བའི་རྗེས་སུ་ལུས་

དང་གྲིབ་མ་བཞིན།། དཀར་ནག་ལས་འབྲས་ཕྱི་བཞིན་འབྲང་བ་ལ།། ངེས་པ་བརྟན་པོ་

རྙེད་ནས་ཉེས་པའི་ཚོགས།། ཕྲ་ཞིང་ཕྲ་བ་རྣམས་ཀྱང་སྤོང་བ་དང་།། དགེ་ཚོགས་མཐའ་

དག་སྒྲུབ་པར་བྱེད་པ་ལ།། རྟག་ཏུ་བག་དང་ལྡན་པར་བྱིན་གྱིས་རློབས།། ཞེས་གསུངས་

པ་བཞིན་ལས་འབྲས་ལའང་ལས་ངེས་པ་དང་། ལས་འཕེལ་ཆེ་བ། ལས་མ་བྱས་པ་དང་མི་

འཕྲད་པ། བྱས་པ་ཆུད་མི་ཟ་བ་རྣམས་ཀྱི་རྣམ་གཞག་ཞིབ་ཚགས་པོས་བསམ་བློ་བཏང་

ནས་ལས་འབྲས་ལ་ཡིེད་ཆེས་བརྟན་པོ་རྙེད་དགོས། དེ་ཡན་གྱིས་སྐྱེས་བུ་ཆུང་ངུ་དང་

ཐུན་མོང་བའི་ལམ་གྱི་རིམ་པ་ལ་བློ་སྦྱོང་ཚུལ་སོང་བའི་ཁུལ་ཡིན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ།

གཉིས་པ་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ་ལ། སྡུག་བདེན་

འཁོར་བའི་ཉེས་དམིགས་བསམ་པ་དང་། ཀུན་འབྱུང་འཁོར་བའི་འཇུག་རིམ་བསམ་པ། 

ཐར་པ་སྒྲུབ་པའི་རང་བཞིན་གཏན་ལ་དབབ་པ་བཅས་གསུམ་མོ།། སྐྱེས་བུ་འབྲིང་ནི་འཁོར་

བ་ལས་ཐར་བའི་ཐར་པ་དོན་གཉེར་གྱི་ངེས་འབྱུང་གི་བསམ་པ་རྒྱུད་ལ་སྐྱེ་ཐབས་བྱེད་རྒྱུ་དེ་

རེད༑ དེ་ལྟ་བུའི་འཁོར་བ་མཐའ་དག་ལ་མེ་འབར་བའི་འོབས་ལྟར་མཐོང་བའི་ངེས་འབྱུང་

གི་བསམ་པ་བཅོས་མ་མ་ཡིན་པ་ཞིག་སྐྱེ་བ་ལ་འཁོར་བའི་ཕུན་ཚོགས་དང། གཏམ་སྙན་

གྲགས༑ སྟོབས་གོ་ས། རྒྱུ་ལོངས་སྤྱོད་སོགས་གང་མཐོང་ཡང་སྡུག་བསྔལ་དང་མི་རྟག་པའི་

རང་བཞིན་དུ་མཐོང་ནས་འདོར་བྱ་མ་གཏོགས། བླང་བྱ་ནམ་ཡང་མིན་པ་སོགས་ཀྱི་ཐོག་

ནས་འཁོར་བ་ལ་ངེས་པར་འབྱུང་བའི་བློ་དེ་སྦྱང་དགོས་པར་བརྟེན། སྡུག་བདེན་འཁོར་བའི་

ཉེས་དམིགས་དེ་ཚུལ་བཞིན་དུ་བསམ་དགོས། དེ་ལྟ་བུ་འཁོར་བ་ཐམས་ཅད་ལ་སྡུག་བསྔལ་

གྱི་རང་བཞིན་དུ་མཐོང་ནས་ཞེ་ལོག་པའི་ངེས་པར་འབྱུང་བའི་བློ་སྐྱེ་ནའང་ཀུན་འབྱུང་འཁོར་

བའི་འཇུག་རིམ་མ་ཤེས་ན་ཐར་པའི་གོ་འཕང་དང་ཐར་པ་སྒྲུབ་པའི་ལམ་ལ་ཡིད་ཆེས་མི་

རྙེད་ཅིང། འཁོར་བའི་རྩ་བ་ས་བོན་དང་བཅས་པ་སྤང་རུང་བ་དང་སྤང་ནུས་པར་མཐོང་ན་

ཀུན་འབྱུང་འཁོར་བའི་འཇུག་རིམ་ལ་ལྡོག་ཏུ་ཡོད་པ་མཐོང་བ་དང་། དེ་ལྟར་ཀུན་འབྱུང་

འཁོར་བའི་འཇུག་རིམ་ཡག་པོ་ཤེས་ན་ཐར་པ་སྒྲུབ་པའི་ལམ་གྱི་རང་བཞིན་གཏན་ལ་ཕབ་

ནས་ལམ་གང་ལ་ཉམས་ལེན་བྱས་ནས་ཐར་པ་བསྒྲུབ་དགོས་པ་དེ་རེད། 

སངས་རྒྱས་ཀྱིས་ཆོས་ཀྱི་ཕུང་པོ་བརྒྱད་ཁྲི་བཞི་སྟོང་ཇི་སྙེད་ཅིག་གསུངས་པ་དེ་

དག་ཐམས་ཅད་ཐར་པ་དང་ཐམས་ཅད་མཁྱེན་པའི་གོ་འཕང་སྒྲུབ་པའི་ཐབས་ཤ་སྟག་

མ་གཏོགས། མངོན་མཐོའ་ིགོ་འཕང་ཙམ་སྒྲུབ་པའི་དོན་དུ་གསུངས་པ་ཞིག་མེད། རྟེན་

འབྲེལ་བསྟོད་པ་ལས། ཁྱོད་ཀྱིས་ཇི་སྙེད་བཀའ་སྩལ་པ།། རྟེན་འབྲེལ་ཉིད་ལས་བརྩམས་



ཡོན་ཏན་གཞིར་གྱུར་མའི་བཀའ་ཁྲིད།

ཏེ་འཇུག །དེ་ཡང་མྱ་ངན་འདའ་ཕྱིར་ཏེ།། ཞི་གྱུར་མིན་མཛད་ཁྱོད་ལ་མེད།། ཅེས་རྗེ་

རིན་པོ་ཆེས་ཐག་བཅད་ནས་གསུངས་པ་བཞིན་མངོན་མཐོའ་ིགོ་འཕང་སྒྲུབ་པའི་ཐབས་

གསུངས་པ་རྣམས་ཀྱང་གནས་སྐབས་ཀྱི་འདོད་དོན་གྲུབ་ནས་མངོན་མཐོའ་ིགོ་འཕང་

དེ་ལ་བརྟེན་ནས་མཐར་ཐུག་ཞི་བ་མྱང་འདས་ཀྱི་གོ་འཕང་བསྒྲུབ་རྒྱུའི་ཆེད་དུ་དམིགས་

པ་ལས། སངས་རྒྱས་ཀྱི་མཛད་པ་རྣམས་ཞི་བ་མྱང་འདས་ལ་མ་དམིགས་པའམ་མྱང་

འདས་ཕྱོགས་སུ་མ་གཞོལ་བ་གཅིག་ཀྱང་མེད། དེས་ན་མཐར་ཐུག་ཞི་བ་མྱང་འདས་ཀྱི་

གོ་འཕང་འཐོབ་རྒྱུ་དེ་ཡིན་པར་བརྟེན། དེའི་ཚུལ་དེ་ཆོས་ཀྱི་འཁོར་ལོ་དང་པོ་སྐོར་བའི་

སྐབས་སུ་བདེན་པ་བཞིའི་རྣམ་གཞག་བསྟན་པ་རེད། 

སྤྱིར་བཏང་འཕགས་པའི་བདེན་པ་བཞི་ཞེས་པ་ནི་འཕགས་པའི་གཟིགས་ངོར་བདེན་

པ་སོགས་སྒྲ་བཤད་བྱེད་སྟངས་མང་པོ་ཡོད་ཅིང་། དེ་གོ་བདེ་པོ་ཕལ་སྐད་ནང་བཤད་

ན་དངོས་ཐོག་བདེན་འཚོལ་ཞེས་པ་ལྟ་བུ་རེད། གང་ལྟར་དངོས་ཡོད་གནས་ཚུལ་ཐོག་

ནས་གསུངས་པ་ཞིག་རེད། དེར་བརྟེན་རྗེ་བཙུན་བྱམས་པས་རྒྱུད་བླ་མར། ནད་ནི་ཤེས་

བྱ་ནད་ཀྱི་རྒྱུ་ནི་སྤང་བྱ་ལ།། བདེར་གནས་ཐོབ་བྱ་སྨན་ནི་བསྟེན་པར་བྱ་བ་དང་།། ཞེས་

གསུངས་པ་བཞིན་ནད་ཚབས་ཆེ་བའི་ནད་པ་དེས་ནད་ལས་འགྲོལ་བའི་ཐབས་ཤེས་ལ་

ཐོག་མར་ནད་གང་ཡིན་པ་དེ་ཤེས་དགོས། གལ་ཏེ་ནད་ངོས་མ་ཟིན་པར་སྨན་བཏང་ན་

སྨན་ལོག་འགྲོ་ཉེན་ཡོད། དེས་ན་སྡུག་བསྔལ་ཤེས་པར་བྱ་ཞེས་གསུངས་དགོས་དོན་དེ་

རེད༑ སྡུག་བསྔལ་ཤེས་པར་བྱ་ཞེས་པ་ལ་མི་ཕལ་པ་ཞིག་གིས་བལྟས་ན་སྡུག་བསྔལ་ནི་

སྡུག་བསྔལ་རེད། སུས་ཀྱང་ཤེས་ཀྱི་རེད་སྙམ་པ་ཡོད་ཀྱང་། དེ་ནི་དེ་ལྟར་མིན་ཏེ། སྡུག་

བསྔལ་མི་ཤེས་པ་དེས་ད་ལྟ་ང་ཚོས་སྡུག་བསྔལ་མྱོང་བཞིན་པ་མ་ཟད། སྡུག་བསྔལ་

ལ་བདེ་བར་འདུ་ཤེས་ཏེ་སྡུག་བསྔལ་གྱི་རྒྱུ་ལ་མངོན་པར་རྒྱུགས་པ་རེད། དེས་ན་སྡུག་

བསྔལ་ལ་སྡུག་བསྔལ་ཡིན་པ་མ་ཤེས་ན་སྡུག་བསྔལ་ལས་འབྲལ་འདོད་ཀྱི་བློ་མི་སྐྱེ། 

སྤྱིར་སྡུག་བསྔལ་ལའང་སྡུག་བསྔལ་གྱི་སྡུག་བསྔལ་དང་། འགྱུར་བའི་སྡུག་བསྔལ། ཁྱབ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་འདུ་བྱེད་ཀྱི་སྡུག་བསྔལ་བཅས་ལས། འགྱུར་བའི་སྡུག་བསྔལ་ལ་བདེ་བར་འཛིན་པ་

དང་༑ ཟག་བཅས་ཀྱི་ཚོར་བ་བདེ་བ་ཡོངས་སུ་རྫོགས་པ་འགྱུར་བའི་སྡུག་བསྔལ་དུ་འཇོག་

ཅིང་༑ དེས་ན་དེ་བདེ་བ་ཡིན་བསམ་པ་མ་གཏོགས། སྡུག་བསྔལ་ཡིན་སྙམ་པ་མེད། ཁྱབ་

པ་འདུ་བྱེད་ཀྱི་སྡུག་བསྔལ་ལ་བདེ་བ་དང་སྡུག་བསྔལ་གྱི་ཐ་སྙད་གང་ཡང་མེད་ཅིང་། དེ་

ནི་སྡུག་བསྔལ་ཐམས་ཅད་ཀྱི་རྟེན་ཡིན་པ་མཐོང་གི་མེད། དེར་བརྟེན་སྡུག་བསྔལ་ཤེས་

པར་བྱ་ཞེས་པ་མ་གསུངས་ཐབས་མེད་རེད། བྱིས་པ་ལག་མཐིལ་ལྟ་བུ་ཡིས།། འདུ་བྱེད་

སྡུག་བསྔལ་སྤུ་མི་རིག །ཅེས་འདུ་བྱེད་ཀྱི་སྡུག་བསྔལ་དེ་ཕྲ་བ་ཡིན་ཙང་། དཔེར་ན་ལག་

མཐིལ་ལ་སྤུ་ཞིག་བཞག་ན་མི་ཟུག་པ་དང་མི་བདེ་བ་མེད་པ་བཞིན་བྱིས་པ་སོ་སོའ་ིསྐྱེ་

བོའ་ིབློ་དེ་ཚོར་བ་ཆུང་ཆུང་ལག་མཐིལ་དང་འདྲ་བ་དང་། འཕགས་པ་མིག་དང་འདྲ་བ་

ཡིས༑༑ དེ་ཡི་ཡིད་ཀྱང་ཤིན་ཏུ་འབྱུང་།། ཞེས་དེ་ལྟ་བུའི་སྤུ་ཆུང་ངུ་དེ་མིག་ནང་སོང་ན་

ཚོར་སྣང་དྲག་པས་གང་མྱུར་འདོན་ཐབས་བྱེད་པ་ལྟ་བུ་རེད། དེས་ན་སྡུག་བདེན་འཁོར་

བའི་ཉེས་དམིགས་མཐོང་རྒྱུ་དེ་ཐར་པ་སྒྲུབ་པའི་ལམ་གྱི་གོམ་རིམ་དང་པོ་ལྟ་བུ་རེད། ནད་

ལྟ་བུ་ཡིན་ན་ངོས་ཟིན་པར་བྱ་རྒྱུ་དེ་རེད། དེས་ན་འཁོར་བའི་སྡུག་བསྔལ་གྱི་རིགས་དེ་

དག་ང་ཚོས་སྐྱེ་བ་ཐོག་མ་མེད་པ་ནས་ད་ལྟའི་བར་དུ་མྱངས་པ་རེད་དེ། སྡུག་བསྔལ་མྱོང་

གིན་ད་དུང་སྡུག་བསྔལ་ལ་བདེ་བར་འཁྲུལ་ནས་སྡུག་བསྔལ་གྱི་རྒྱུ་ཉིད་ལ་རྒྱུགས་པ་མ་

གཏོགས། སྡུག་བསྔལ་དེ་འབྲལ་བའི་ཐབས་དང་སྡུག་བསྔལ་གྱི་རྒྱུར་མ་ལྷུང་བའི་ཐབས་

ཤེས་བྱེད་ཀྱི་མེད། དེར་བརྟེན་སྡུག་བསྔལ་ངོས་ཟིན་པ་བྱ་རྒྱུ་དེ་གལ་ཆེན་པོ་རེད། སྡུག་

བསྔལ་དེ་དག་རེ་རེ་བཞིན་དཔྱད་པ་བྱེད་སྐབས་མི་གཞན་དང་ཕྱིའི་སྣོད་ལ་སྡུག་བསྔལ་

མྱོང་བ་མ་གཏོགས། རང་གི་སྟེང་དུ་སྡུག་བསྔལ་དེ་བབས་ཀྱི་ཡོད་པའི་འདུ་ཤེས་མ་སྐྱེ་ན་

སྡུག་བསྔལ་གྲངས་འདྲེན་བྱེད་རྒྱུ་ཡོད་ནའང་བློ་འགུལ་མ་ཐེབས་ན་ཕན་ཐོགས་མེད། 

དེས་ན་འཁོར་བ་སྤྱིའི་སྡུག་བསྔལ་བསམ་པ་དང་། འཁོར་བ་བྱེ་བྲག་གི་སྡུག་བསྔལ་

བསམ་པ་བཅས་ས་བཅད་རིམ་པ་གཉིས་སུ་ཕྱེ་ནའང་འགྲིགས། འཁོར་བ་སྤྱིའི་སྡུག་



ཡོན་ཏན་གཞིར་གྱུར་མའི་བཀའ་ཁྲིད།

བསྔལ་བསམ་པ་ནི་ལམ་རིམ་ཆེན་པོ་ལས་སྡུག་བསྔལ་བརྒྱད་བསམ་པ་དང། སྡུག་

བསྔལ་དྲུག་བསམ་པ་གཉིས་རྩལ་དུ་བཏོན་ནས་གསུངས་ཡོད། མདོའ་ིནང་དུའང་སྡུག་

བསྔལ་བརྒྱད་དེ་ཡང་ཡང་ཡོང་། སྡུག་བསྔལ་བརྒྱད་པོ་དེ་བསྟན་བཅོས་སྐབས་སུ་སྡུག་

བསྔལ་དྲུག་ཏུ་བསྡུས་པ་ལྟ་བུ་རེད། དེ་ཡང་སྡུག་བསྔལ་བརྒྱད་ནི། སྐྱེ་བ་དང་། ན་བ། རྒ་

བ༑ འཆི་བ། མི་སྡུག་པ་དང་འཕྲད་པ། སྡུག་པ་དང་འབྲལ་བ། འདོད་པའི་དངོས་པོ་བཙལ་

ཀྱང་མི་རྙེད་པ། མདོར་ན་ཉེ་བར་ལེན་པའི་ཕུང་པོ་ནི་སྡུག་བསྔལ་བ་བཅས་འཁོར་ལོའ་ི

དང་པོའ་ིནང་གསུངས་ཤིང་། སྡུག་བསྔལ་དང་པོ་བདུན་པོ་རྣམས་སྡུག་བསྔལ་གྱི་སྡུག་

བསྔལ་དང་། དེའི་ནང་དུའང་འགྱུར་བའི་སྡུག་བསྔལ་འདུས་ནའང་འགྲིགས། ཐ་མ་བརྒྱད་

པ་མདོར་ན་ཕུང་པོ་ལྔ་པོ་ནི་སྡུག་བསྔལ་བའོ་ཞེས་ཕུང་པོ་ལྔའི་སྟེང་དུ་འགྱུར་བའི་སྡུག་

བསྔལ་དང་སྡུག་བསྔལ་གྱི་སྡུག་བསྔལ་ཉམས་སུ་མྱོང་ཡང་། ཕུང་པོ་ལྔ་རང་བཞིན་གྱི་ཆ་

ནས་སྡུག་བསྔལ་ཐམས་ཅད་ཀྱི་རྟེན་དང་སྣོད་དུ་གྱུར་པ་ཡིན་ཙང་ཁྱབ་པ་འདུ་བྱེད་ཀྱི་

སྡུག་བསྔལ་རེད། སྐྱེ་རྒ་ན་འཆིའི་སྡུག་བསྔལ་བསམ་པའི་སྐབས་སུ་ལམ་རིམ་ཆེན་པོའ་ི

ནང་དེ་བཞི་སོ་སོ་ལའང་ནང་གསེས་དོན་ཚན་ལྔར་ཕྱེ་ནས་སྒོམ་ཚུལ་གསུངས་ཡོད། ང་

ཚོས་དེ་ལྟར་ཞིབ་ཚགས་པོ་མ་བྱུང་ཡང་། གང་ལྟར་སྐྱེ་བ་ལེན་པའི་སྐབས་སུ་ཇི་ཙམ་

སྡུག་བསྔལ་ཡོད་པ་ང་ཚོས་མངོན་སུམ་ལ་མཐོང་དུ་ཡོད་ཅིང་། དཔེར་ན་མིའི་སྐྱེ་གནས་

དང་དུད་འགྲོའ་ིསྐྱེ་གནས་ལ་བལྟས་ན་སྐྱེ་བའི་སྐབས་སུ་མ་ལ་སྡུག་བསྔལ་ཡོད་ལ། ཕྲུ་

གུ་དེ་ལའང་སྡུག་བསྔལ་ཡོད། དེ་བཞིན་དུད་འགྲོའ་ིའཇིག་རྟེན་ལ་མཚོན་ནའང་སྡུག་

བསྔལ་ཇི་ཙམ་ཡོད་པ་ང་ཚོས་མཐོང་ཆོས་སུ་ཡོད། ལྷག་པར་དུ་མངལ་སྐྱེས་ལ་མངལ་

གྱི་ནང་དུ་སྦྲུམ་མའི་ཚུལ་དུ་གནས་པའི་སྐབས་ཀྱི་སྡུག་བསྔལ་དང་། བཙས་པའི་སྐབས་

ཀྱི་སྡུག་བསྔལ་སོགས་མཐའ་ཡས་པ་རེད། དེ་ནས་སྐྱེ་བ་དེ་སྡུག་བསྔལ་གཞན་རྒ་བ་དང། 

ན་བ། འཆི་བ་བཅས་ཀྱི་རྟེན་ཡིན་ཞིང་། དེ་གསུམ་སྐྱེ་བ་ལ་བརྟེན་ནས་བྱུང་ཙང་། སྐྱེ་བ་

གནས་ངན་ལེན་དང་བཅས་པའི་སྡུག་བསྔལ་བ་ཞེས་གསུངས། ང་ཚོ་ན་ཚོད་ལོངས་པའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐབས་སུ་བརྗེད་པ་མ་གཏོགས། སྐྱེ་བའི་སྐབས་སུ་སྡུག་བསྔལ་ཇི་ཙམ་ཡོད་པ་སྐྱེས་མ་

ཐག་པའི་ཕྲུ་གུའི་ངུ་སྟངས་དང་གདོང་གི་རྣམ་འགྱུར་ལས་ཤེས་ཐུབ། དེས་ན་སྐྱེ་བ་དེ་

སྡུག་བསྔལ་ཐམས་ཅད་ཀྱི་ནང་ནས་བཟོད་དཀའ་བ་དང་། ལྷག་པར་དུ་སྐྱེ་བའི་སྡུག་

བསྔལ་ཉམས་སུ་མྱོང་མཁན་གྱི་གང་ཟག་དེའི་ལུས་ཀྱི་སྟོབས་མ་རྫོགས་པ་དང་། ལུས་

ཤའང་ཧ་ཅང་ཚོར་བ་རྣོ་བ། ཅུང་ཟད་འཇམ་ཞན་པའི་གོས་ཀྱི་ཐོག་བཞག་ན་རྩུབ་པའི་

རེག་བྱ་ཚོར་བ། རང་རྐྱ་མ་འཕེར་བ་སོགས་རེད། མདོར་ན་ཕྲུ་གུ་སྐྱེས་མ་ཐག་པ་དེ་ཕ་

མས་བདག་གཅེས་མེད་པར་བོར་ན་འཆི་རྒྱུ་ལས་མེད། དེ་བཞིན་བརྫུས་སྐྱེས་དང་དྲོད་

ལས་སྐྱེས་པ་རྣམས་ཀྱང་སྐྱེས་པའི་སྐབས་སུ་མངལ་སྐྱེས་དང་སྒོང་སྐྱེས་ལྟ་བུའི་

དམིགས་བསལ་གྱི་སྡུག་བསྔལ་ཤ གས་ཆེ་མེད་ནའང་། སྐྱེས་པའི་དབང་གིས་དེའི་རྗེས་

ཀྱི་རྒ་བ་དང་ན་བ་དང་འཆི་བ་ལ་སོགས་པའི་སྡུག་བསྔལ་རྣམས་མཐོང་ཐུབ། རྒ་བའི་

སྡུག་བསྔལ་ནི་སྐྱེས་པའི་སྐད་ཅིག་གཉིས་པ་ནས་ལུས་དང་ལང་ཚོ་འགྱུར་བ་རེད། ང་

ཚོའི་ཁ་སྐད་ལ་ན་ཚོད་ལོངས་པ་ཞེས་བཤད་ཀྱང་དོན་དུ་ཉིན་རེར་འགྱུར་བ་དེ་རྒ་བའི་

ཁོངས་སུ་གཏོགས་པ་རེད། དེ་ནི་འཆི་བ་ལ་ཇེ་ཉེར་འགྲོ་བའི་དབང་གིས་རེད། དཔེར་ན་

ལོ་བརྒྱ་གསོན་པའི་མི་ཞིག་ལ་མཚོན་ན། སྐྱེ་བའི་ཉིན་དང་པོ་འདས་པ་ན་ཉིན་གཅིག་ཐུང་

དུ་ཕྱིན་ཟིན་པ་རེད། རྒྱལ་བ་སྐལ་བཟང་རྒྱ་མཚོས། སྐྱེས་ནས་སྐད་ཅིག་ཙམ་ཞིག་སྡོད་

དབང་ཡང་མེད་པར།། འཆི་བདག་གཤིན་རྗེའི་དྲུང་དུ་བངས་རྩལ་གྱིས་བརྒྱུག་པས།། 

གསོན་པོ་ཟེར་ཡང་འཆི་བའི་ལམ་ཆེན་དུ་ཆས་འདུག །ཉེས་ཆེན་གསོད་སར་འཁྲིད་པའི་

སྣང་ཚུལ་འདིས་སྐྱོ་བ།། ཞེས་གསུངས་པ་དེ་ཧ་ཅང་གནད་དུ་འཁེལ་བ་རེད། གང་ལྟར་

སྐད་ཅིག་རེ་རེ་བཞིན་འཆི་བདག་གི་དྲུང་དུ་རྒྱུགས་པ་དེ་ལ་རྒ་བའི་སྡུག་བསྔལ་ཟེར། དེ་

ནས་ལུས་དར་ལ་བབས་པ་དེ་རིམ་བཞིན་རྒས་པའི་སྐབས་སུ་གདོང་གི་རྣམ་པའང་

འགྱུར་བ་དང་། མགོའ་ིསྐྲ་དཀར་པོ། རྒས་ཤིང་འཁོགས་པ་སོགས་སུ་འགྱུར། བཀའ་

གདམས་པ་གོང་མ་ཚོས། རྒས་པ་ཁད་ཀྱིས་ཁད་ཀྱིས་ཡོང་བའི་དྲག །དུས་གཅིག་ལ་



ཡོན་ཏན་གཞིར་གྱུར་མའི་བཀའ་ཁྲིད།

ཡོང་ན་བསྲན་ཐབས་མེད།། ཅེས་གསུངས་པ་བཞིན་རྒས་པའི་སྡུག་བསྔལ་དེ་ག་ལེར་

ཡོང་བ་ཡིན་ཙང་དོ་སྣང་མི་ཡོང་བ་རེད། དུས་གཅིག་ལ་ཡོང་ན་བཟོད་དཀའ་བའི་སྡུག་

བསྔལ་གྱིས་བསྲན་ཐབས་མེད། ༸སྐྱབས་རྗེ་ཁྲི་བྱང་རྡོ་རྗེ་འཆང་གིས་ལམ་རིམ་གསུང་

ཆོས་སུ། དགོང་མོ་ཉལ་དུས་དར་མ་ཞིག་སྔ་དྲོ་ལངས་དུས་རྒས་འཁོགས་ཆགས་ན་སྡུག་

བསྔལ་ཇི་ཙམ་ཡོང་བ་དང་། གཞན་ལྟ་ཅི་ཕྱི་ལ་གདོང་བསྟན་མི་ནུས་པ་ཞིག་ཆགས་རྒྱུ་

རེད་ཅེས་ཀུ་རེ་དང་སྦྲགས་ནས་གསུང་གི་ཡོད། གང་ལྟར་དུས་ཚོད་རིང་ཐུང་གི་ཁྱད་

པར་ཞིག་རེད། ད་ལྟ་དར་མ་ཚོས་རྗེས་སུ་རྒས་པའི་སྐབས་སུ་ལངས་མི་ཐུབ་པ་སོགས་

ཀྱི་སྡུག་བསྔལ་ཡོད་པ་དཔོག་ཐུབ་ཀྱང་། དངོས་སུ་རྒས་པའི་སྡུག་བསྔལ་ཉམས་སུ་མྱོང་

བའི་སྐབས་སུ་ཇི་ལྟར་ཡོད་པ་བཞིན་གཞོན་པའི་སྐབས་སུ་ཚོད་མི་ཐིག་པ་རེད། ན་བའི་

སྡུག་བསྔལ་ནི་ནད་ཀྱིས་ཟིན་ན་ཟུག་གཟེར་དང་། ལུས་ཟུངས་ཟད་པ། འབྱུང་བ་ཆ་མ་

སྙོམ་པ། ཚེའི་བར་ཆད་དུ་གྱུར་པ་སོགས་ཡ་ང་བ་རེད་ལ། དངོས་གསལ་དོད་པོ་ཞིག་

ཀྱང་རེད། ནད་པ་ཁ་ཤས་དྲག་རྒྱུ་མེད་པ་དང་འཆི་རྒྱུ་མེད་པར་ན་བའི་སྡུག་བསྔལ་རྒྱུན་

རིང་མྱོང་དགོས་པ་དེ་འདྲ་ཡོད། དེང་སང་ནད་པ་སྡུག་པོ་ཁ་ཤས་ལ་སྙིང་རྗེས་བསད་པ་

ཞེས་འཆི་རུ་འཇུག་པ་སོགས་ཡོད། དེ་ནི་ན་བའི་སྡུག་བསྔལ་ཧ་ཅང་ཤ གས་དྲག་པོ་དེ་མི་

བཟོད་པའི་དབང་གིས་རེད། འཆི་བའི་སྡུག་བསྔལ་ནི་སྤྱིར་ལུས་སེམས་བྲལ་བ་དང་། 

སྲོག་ནི་ཧ་ཅང་རྩ་ཆེན་པོ་རེད། འཇིག་རྟེན་སྲོག་ལས་གཅེས་པ་ཡི།། དངོས་པོ་འགའ་

ཡང་ཡོད་མིན་ཏེ།། ཞེས་གསུངས་ཡོད། ང་ཚོའི་ཁ་དཔེར་ཡང་། སྲོག་ལ་བབས་ཀྱང་

འདོར་གྱི་མེད་ཅེས་བཤད་སྲོལ་ཡོད། གང་ལྟར་སྲོག་དང་བསྡོས་ཏེ་ཞེ་ན་དེ་ལས་ལྷག་པ་

ཞིག་བསྡོས་རྒྱུ་མེད། རྒྱུ་ཅ་ལག་བློས་གཏོང་དགོས་བྱུང་ན་ཁག་པོ་ཡོད་ཀྱང་དེ་ཙམ་ཁག་

པོ་མེད། གཏམ་གོ་ས་བློས་གཏོང་དགོས་བྱུང་ན་ཁག་པོ་ཡོད་ཀྱང་སྲོག་བློས་གཏོང་བ་

བཞིན་ཁག་པོ་མེད། གནའ་སྔ་མོ་ལུགས་ཀྱི་བསྟན་བཅོས་རྩོམ་མཁན་ཅཱཎཀྱ་ཞེས་པའི་རྒྱ་

གར་གྱི་ཆབ་སྲིད་ཀྱི་མཁས་པ་གྲགས་ཅན་དེས་སྤྱི་ཚོགས་ཀྱི་དོན་དུ་སྒེར་པ་བློས་གཏོང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དགོས་པ་དང་། གྲོང་གསེབ་ཀྱི་དོན་དུ་ཁྱིམ་ཚང་བློས་གཏོང་དགོས་པ། གྲོང་ཁྱེར་གྱི་དོན་

དུ་གྲོང་གསེབ་བློས་གཏོང་དགོས་པ། རྒྱལ་ཁབ་ཀྱི་དོན་དུ་གྲོང་ཁྱེར་བློས་གཏོང་དགོས་

པ༑ མཐའ་མ་རང་གི་སྲོག་ལ་ཐུག་ན་རྒྱལ་ཁབ་སོགས་ཚང་མ་བློས་གཏོང་དགོས། རང་

གི་སྲོག་ལས་གཅེས་པ་ཞིག་གང་ཡང་མེད་ཅེས་བཤད་ཡོད། ཀླུའི་རྒྱལ་པོ་རྒྱ་མཚོས་

ཞུས་པའི་མདོའ་ིནང་རང་ཉིད་དང་པོ་བློས་གཏོང་དགོས་པ་གསུངས་ཡོད། ཅཱཎཀྱའི་

ལུགས་ཀྱི་བསྟན་བཅོས་ནང་རང་ཉིད་མཐའ་མར་བཞག་ཡོད། དེས་ན་སྲོག་ལས་གཅེས་

པའི་དངོས་པོ་གང་ཡང་མེད་ཙང་། སྲོག་དེ་ཆད་པའི་སྐབས་སུ་སེམས་ཀྱི་སྡུག་བསྔལ་

དང་ལུས་ཀྱི་སྡུག་བསྔལ་སྣ་ཚོགས་མྱོང་ཞིང་། ལས་དང་ཉོན་མོངས་པས་བཅིངས་པའི་

ཚེ་འདིའི་ལུས་སྲོག་དོར་ནས་རྣམ་ཤེས་ཐོན་སྐབས་འཁྲུལ་སྣང་དང་། འཇིགས་སྣང་། 

གནད་གཅོད་ཀྱི་སྡུག་བསྔལ་སོགས་བརྗོད་མི་ཤེས་པ་རེད། མི་སྡུག་པ་དང་ཕྲད་པའི་

སྡུག་བསྔལ་ནི་སོ་སོའ་ིའདོད་པ་མེད་པའི་དངོས་པོ་དང་འཕྲད་པ་དཔེར་ན། རང་གི་འདོད་

པ་མེད་པའི་ས་གནས་སུ་འགྲོ་དགོས་པ། རང་གི་འདོད་པ་མེད་པའི་ས་གནས་སུ་བསྡད་

དགོས་པ། རང་གི་འདོད་པ་མེད་པའི་ལས་ཀ་བྱེད་དགོས་པ། རང་གི་འདོད་པ་མེད་པའི་

མི་དང་འགྲོགས་དགོས་པ། རང་གི་འདོད་པ་མེད་པའི་དཔོན་པོ་ཞིག་གི་འོག་ཏུ་ལས་ཀ་

བྱེད་དགོས་པ། རང་གི་འདོད་པ་མེད་པའི་གཡོག་པོ་ཞིག་ལ་ལས་ཀ་བཀོལ་དགོས་པ་

སོགས་རེད། རྒྱུ་ཅ་ལག་ཡིན་ནའང་ཐོག་མར་ཁྲོམ་ནས་དོ་སྣང་ཆེན་པོས་ཉོས་པ་དེ་རྗེས་

སུ་ཡག་པོ་མེད་པའང་མི་སྡུག་པ་དང་འཕྲད་པའི་ཁོངས་སུ་གཏོགས། སྡུག་པ་དང་བྲལ་

བའི་སྡུག་བསྔལ་ནི་རང་གིས་དགའ་བའི་དངོས་པ་ཞིག་བྲལ་བ་ལ་བརྟེན་ནས་བྱུང་བའི་

སྡུག་བསྔལ་ལ་ཟེར། དེ་བཞིན་རང་གི་འདོད་པའི་ཕྱོགས་དང་རང་གི་མི་འདོད་པའི་

ཕྱོགས་གཉིས་ལས་མི་འདོད་པའི་ཕྱོགས་དངོས་སུ་མྱོང་རྒྱུ་དེ་མང་བ་ཡོད་རེད། བྱ་བ་

ཞིག་བྱེད་ནའང་རེད། མི་ཞིག་དང་ཐུག་ནའང་རེད། མི་འདོད་པའི་དངོས་པོ་ཡང་ཡང་བྱུང་

བ་དང་། འདོད་པའི་དངོས་པོ་དེ་འཕྲད་དཀའ་བ་ཡོད་རེད། ད་ལྟའི་དེང་རབས་ཀྱི་སྤྱི་



ཡོན་ཏན་གཞིར་གྱུར་མའི་བཀའ་ཁྲིད།

ཚོགས་ལ་བལྟས་ན་འདོད་པ་མ་ཁེངས་པའི་གནས་སྟངས་དེ་དཀའ་ངལ་ཆེ་ཤོས་ཤིག་

རེད༑ དཔེར་ན་ཁྲིམས་ཀྱི་གནས་སྟངས་དང་། རྒྱལ་ཁབ་ཀྱི་སྲིད་བྱུས། དཔལ་འབྱོར་གྱི་

གནས་སྟངས། ཚོང་ལས་བཅས་ལ་འདོད་པ་མ་ཁེངས་པ་མང་པོ་རེད། ཐ་ན་རང་གི་བཟའ་

ཟླ་བུ་ཕྲུག་གི་ཀུན་སྤྱོད་ཐོག་ནས་འདོད་པ་མ་ཁེངས་པ་དང་། ཁྱིམ་ཚང་ནང་ཕན་ཚུན་མི་

འཆམ་པ་དང། ཕ་མ་དང་ཕྲུ་གུའི་བར་མི་འཆམ་པ་སོགས་འདོད་པ་མ་ཁེངས་པ་ཡོད་

མུས་རེད། ལྷག་པར་དུ་དེང་རབས་ཀྱི་སྤྱི་ཚོགས་འདིའི་ནང་འདོད་པ་མ་ཁེངས་པ་བྱེད་

པའི་གནས་ཚུལ་མང་པོ་རེད། དཔེར་ན་ལག་ཐོགས་ཁ་དཔར་ལྟ་བུར་མཚོན་ན། དེ་

གསར་པ་ཞིག་ཐོན་སྐབས་འདིའི་ནང་མཐུན་རྐྱེན་མང་པོ་ཡོད་ཤག་གིས་རིན་གོང་ཆེན་

པོ་སྤྲད་ནས་ཉོས་པ་དང་། དེ་རྗེས་ཐོན་གསར་པ་གཞན་ཞིག་བྱུང་སྐབས་དེ་དང་བསྡུར་ན་

སྔ་མ་དེ་ཐབས་ཆག་ཆགས་ཟིན་པས་དེས་འདོད་པ་མ་ཁེངས་ནས་བརྗེ་པོ་བརྒྱབ་དགོས་

ཡོང་གི་ཡོད། གང་ལྟར་འཁོར་བའི་ཕུན་ཚོགས་ཀྱིས་མིའི་མངོན་འདོད་ཁེངས་མི་ཐུབ་པ་

དེ་ཧ་ཅང་གསལ་པོ་རེད། མངོན་འདོད་ཁེངས་མི་ཐུབ་པ་དེ་མིའི་ཞན་ཆ་ཞིག་རེད། དེ་ལྟ་

བུའི་མིའི་ཞན་ཆ་དེ་ཚོང་པ་ཚོས་བེད་སྤྱོད་བཏང་སྟེ་རང་གི་ཚོང་དོན་ཡར་རྒྱས་གཏོང་གི་

ཡོད༑ དེ་ཡང་མིའི་འདོད་རྔམས་དང་། མིའི་བསམ་བློའ་ིནང་འདོད་པ་མི་ཁེངས་པ་ཡོང་

བའི་ཉོན་མོངས་པའི་བློ་དེ་བེད་སྤྱོད་བཏང་ནས་ཅ་ལག་གསར་པ་དེ་བཙོང་གི་ཡོད། གང་

ལྟར་མི་ཚེའི་རིང་ཅ་ལག་ཉོས་ཉོས་པ་བསྡད་དགོས་པ་ཞིག་བཟོ་གི་ཡོད། དེ་ལ་ཁྲོམ་རྭའི་

རིང་ལུགས་དང་བག་མེད་ལོངས་སྤྱོད་རིང་ལུགས་ཞེས་བརྗོད་ཀྱི་ཡོད། རིང་ལུགས་དེ་

གཉིས་ཀྱི་ནང་འདོད་པ་མ་ཁེངས་པའི་སྡུག་བསྔལ་ལམ་འདོད་པའི་དངོས་པོ་བཙལ་ཀྱང་

མི་རྙེད་པའི་སྡུག་བསྔལ་དེ་ཧ་ཅང་ཤ གས་ཆེན་པོ་རེད། མདོར་ན་ཕུང་པོ་ལྔ་པོ་ནི་སྡུག་

བསྔལ་གྱི་རང་བཞིན་ནོ་ཞེས་པ་ནི་སྡུག་བསྔལ་བྱེ་བྲག་པ་བདུན་པོ་རྣམས་མཐའ་མར་

བསྡོམས་བརྒྱབས་པ་རེད། ཟག་བཅས་ཉེ་བར་ལེན་པའི་ཕུང་པོ་ལྔ་པོ་ནི་རྟག་ཏུ་སྡུག་

བསྔལ་གྱི་རང་བཞིན་དང་། སྡུག་བསྔལ་སྐྱེ་བའི་སྣོད། སྡུག་བསྔལ་ཉམས་སུ་མྱོང་བའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྟེན་རེད། སྡུག་བསྔལ་གྱི་ཚོར་བ་དེ་ཚོར་བའི་ཕུང་པོ་དང་འདུ་ཤེས་ཀྱི་ཕུང་པོས་ཉམས་

སུ་མྱོང་བ་དང་། གལ་ཏེ་འདུ་ཤེས་དང་ཚོར་བ་མེད་ན་ཚོར་བ་དྲག་པོ་ཡོང་ཐབས་མེད། 

དེས་ན་གཟུགས་ཀྱི་ཕུང་པོ་དང་རྣམ་ཤེས་ཀྱི་ཕུང་པོའ་ིརྟེན་དུ་སྡུག་བསྔལ་བབས་པ་དེ་

ཉམས་སུ་མྱོང་བ་རེད། དེ་ལྟ་བུའི་ཕུང་པོ་དེ་ཡོད་པའི་དབང་གིས་སྡུག་བསྔལ་ཡོང་བའི་

རྒྱུ་བསགས་པ་དང་ཉམས་སུ་མྱོང་བ་རེད། 

སྡུག་བསྔལ་དྲུག་བསམ་པ་ལ་ཐོག་མར་སྡུག་བསྔལ་དྲུག་ནི་ངེས་པ་མེད་པའི་ཉེས་

པ་དང་། ངོམ་པ་མེད་པའི་ཉེས་པ། ལུས་ཡང་ཡང་འདོར་བའི་ཉེས་པ། ཡང་ཡང་ཉིང་

མཚམས་སྦྱོར་བའི་ཉེས་པ། ཡང་ཡང་མཐོ་དམའ་གྱུར་པའི་ཉེས་པ། གྲོགས་མེད་པའི་

ཉེས་པ་བཅས་རེད། 

དང་པོ་ངེས་པ་མེད་པའི་ཉེས་པ་ནི་བདེན་བཞི་མི་རྟག་སོགས་བཅུ་དྲུག་ནང་ནས་རྣམ་

པ་དང་པོ་མི་རྟག་པ་བསྟན་པའི་དོན་རེད། འཁོར་བའི་ཕུན་ཚོགས་རྣམས་སྐད་ཅིག་ལ་

འཇིག་པ་དང་འགྱུར་བར་བརྟེན་གཏན་དུ་གནས་པའི་ངེས་པ་མེད། དེ་བཞིན་ལམ་རིམ་

ཆེན་མོའ་ིནང་ངེས་པ་མེད་པའི་ཉེས་པ་གཞན་ལ་ཡིད་བརྟན་མེད་པ་བཞིའམ་ལྔ་གསུངས་

ཡོད༑ དཔེར་ན། དཔལ་འབྱོར་ལོངས་སྤྱོད་ལྟ་བུ་ཡིན་ན་དེ་ལ་ཡིད་བརྟན་མེད་ཅིང་། དེ་

རིང་ཧ་ཅང་ཕྱུག་པོ་ཞིག་སང་ཉིན་ཧ་ལོག་ན་སྤྲང་པོ་ཆགས་ཉེན་ཡོད། ཕྱུག་པོ་རྣམས་རྟག་

ཏུ་ཕྱུག་པོར་གནས་པའི་ངེས་པ་མེད། དེ་བཞིན་གོ་གནས་མཐོ་པོ་དབང་ཐང་ཅན་རྣམས་དེ་

མུར་གནས་པའི་ངེས་པ་མེད་ཅིང་། བཤེས་སྤྲིངས་ལས། བརྒྱ་བྱིན་འཇིག་རྟེན་མཆོད་འོས་

གྱུར་ནས་ནི།། ལས་ཀྱི་དབང་གིས་ཕྱིར་ཡང་ས་སྟེང་ལྷུང་།། འཁོར་ལོས་བསྒྱུར་བ་ཉིད་དུ་

གྱུར་ནས་ཀྱང་།། འཁོར་བ་དག་ཏུ་ཡང་བྲན་ཉིད་དུ་འགྱུར།། ཞེས་གསུངས་པ་བཞིན་བརྒྱ་

བྱིན་འཇིག་རྟེན་གྱི་མཆོད་པའི་འོས་སུ་གྱུར་ནའང་དེ་ནས་ཤི་འཕོས་ན་འཁོར་བའི་ནང་

གཡོག་པོའ་ིགཡོག་པོ་ཆགས་པའི་གོ་སྐབས་ཀྱང་ཡོད། དེང་སང་ངེས་པ་མེད་པའི་ཉེས་

པ་མང་པོ་མཐོང་དུ་ཡོད་ཅིང་། ང་ཚོའི་མངོན་སུམ་མཐོང་ཆོས་སུ་མངའ་སྡེའི་སྤྱི་ཁྱབ་བློན་



ཡོན་ཏན་གཞིར་གྱུར་མའི་བཀའ་ཁྲིད།

ཆེན་དབང་དང་སྟོབས་ཤ གས་ཆེན་པོ་ཡོད་པ་རྣམས་ཀྱང་ཉིན་ཤས་རྗེས་ཉེན་རྟོག་སྐོར་

སྲུང་བས་འཛིན་བཟུང་གིས་བཙོན་ཁང་དུ་འགྲོ་བ་དང་། སླར་ཡང་ཉིན་ཤས་རྗེས་ཕྱི་ལ་

ཐོན་ནས་ཆབ་སྲིད་བྱེད་པ་དང་། ཁ་མཆུ་ཕམ་པ་བྱུང་ཚེ་ཡང་བསྐྱར་བཙོན་ཁང་དུ་འཛུལ་

བ་སོགས་ཡོང་དང་ཡོང་མུས་རེད། དཔེར་ན་ང་ཚོའི་མི་ཚེའི་ནང་ཆ་བཞག་ནའང་ཕྱི་ལོ་ 

༡༩༥༩ ལོའ་ིསྔོན་གྱི་འཚོ་བའི་གནས་སྟངས་དང་། སྐྱབས་བཅོལ་ཡོང་སྐབས་ཇི་ལྟར་བྱུང་

བ༑ དེང་སང་ཇི་ལྟར་ཡོད་པ། རྗེས་སུ་ཇི་ལྟར་ཆགས་པ་སོགས་ངེས་པ་མེད་པ་དེ་དངོས་

ཡོད་ཀྱི་གནས་ཚུལ་རེད། དེ་བཞིན་དགྲ་དང་གྲོགས་ལའང་ངེས་པ་མེད་ཅིང་། ད་ལྟའི་དགྲ་

བོ་རྗེས་སུ་གྲོགས་སུ་གྱུར་པ་དང་། ད་ལྟའི་འབྲལ་དུ་མི་ཕོད་པའི་གྲོགས་པོ་རྣམས་ཚིག་

མཐོ་དམན་ཙམ་ལ་བརྟེན་ནས་དགྲ་བོར་གྱུར་པ། ད་ལྟའི་རང་གི་ཕ་མ་སྤུན་མཆེད་རྣམས་

ཀྱང་སྐྱེ་བ་ཕྱི་མར་རང་གི་དགྲ་བོར་གྱུར་པ་སོགས་རེད། འཕགས་པ་ཀཏྱཱཡནས། ཕ་ཤ་

ཟ་ཞིང་མ་ལ་རྡེག །གསོད་པའི་དགྲ་བོ་པང་ན་བཟུང།། ཆུང་མས་ཁྱོ་ཡི་རུས་པ་འཆའ།། 

འཁོར་བའི་ཆོས་ལ་གད་མོ་བྲོ།། ཞེས་སྔོན་འཕགས་པ་ཀཏྱཱཡན་བསོད་སྙོམས་ལ་ཕེབས་

པས་ཁྱིམ་བདག་ཅིག་གིས་བུ་ཞིག་པང་ན་བཟུང་བ་དང་། ཉ་ཤ་ཞིག་ཞིམ་ཞིམ་ལྟར་ཟ། 

ཁྱི་མོ་ཞིག་རུས་པ་འཆའ་བ་ལ་རྡོ་རྡེག་པར། འཕགས་པས་མངོན་ཤེས་ཀྱིས་གཟིགས་

པས༑ ཉ་དེ་ད་རེས་ཀྱི་ཕ་དང་། ཁྱི་མོ་དེ་མའི་སྐྱེ་བ། ཚེ་སྔོན་རང་གསོད་པའི་དགྲ་དེ་བུར་

སྐྱེས་པ་ཡིན་པར་གཟིགས་ཏེ་གོང་གི་ཚིགས་བཅད་དེ་གསུངས་པ་རེད། དེས་ན་འཁོར་

བའི་གནས་སུ་བདེ་སྡུག་ལེགས་ཉེས་རྣམས་ལ་ངེས་པ་མེད་ཅིང་། རྟག་ཏུ་འགྱུར་བའི་རང་

བཞིན་རེད། དེ་ནི་རང་གི་བསམ་བློའ་ིའཁྱེར་ཚུལ་དང། རང་གི་ལས་ཀྱི་གནས་བབ། གྲོགས་

དང་འགྲོགས་པ། དབང་ཐང་དང་དཔལ་འབྱོར་སོགས་ཕྱོགས་མང་པོར་སྦྱར་ཆོག །གང་

ལྟར་འཁོར་བའི་ཕུན་ཚོགས་ཡིན་ཕྱིན་རྟག་པ་བརྟན་པ་མེད་པ་དང་། ངེས་པ་མེད་པ་རེད། 

དཔེར་ན་ཚེའི་ཚད་ལྟ་བུ་སྦྱར་ནའང་ནམ་འཆི་ལ་ངེས་པ་མེད་པ་ཡིན་ཞིང་། དེ་ནི་ངེས་པ་

མེད་པའི་ཉེས་པའི་ནང་བགྲང་ནའང་མི་འགྲིགས་པ་མེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གཉིས་པ་ངོམ་པ་མེད་པའི་ཉེས་པ་ནི་འཁོར་བའི་ཕུན་ཚོགས་ལ་ཇི་ཙམ་ལོངས་སྤྱད་

པ་དེ་ཙམ་འདོད་སྲེད་གོང་འཕེལ་དུ་འགྲོ་བ་མ་གཏོགས། ཚིམས་པའི་སྣང་བ་ཞིག་ནམ་

ཡང་ཡོང་རྒྱུ་མེད། གལ་ཏེ་དེ་ནི་བདེ་བའི་རང་བཞིན་ཡིན་ན་ལོངས་སྤྱད་པའི་རྗེས་སུ་ངོམ་

ཞིང་ཚིམས་པ་ཞིག་ཡོང་དགོས། དཔེར་ན་སྐོམ་པའི་སྐབས་སུ་ཆུ་འཐུང་རྒྱུ་ནི་དངོས་ཡོད་

ཀྱི་དགོས་མཁོ་ཞིག་རེད། དེས་ན་ཆུའི་ཚད་དེ་བཏུངས་ན་སྐོམ་པ་དེ་བསལ་ནས་ཚིམས་

པའི་འདུ་ཤེས་སྐྱེ་བ་རེད། དེ་ནས་གནས་སྐབས་ཤིག་ལ་ཆུ་བཏུང་དགོས་མེད། ཡིན་

ནའང་འཁོར་བའི་ཕུན་ཚོགས་ལ་ཇི་ཙམ་ལོངས་སྤྱད་ནའང་ངོམ་པ་མི་ཡོང་ཞིང་། དེ་ནི་ད་

ལྟའི་གནས་སྐབས་སུ་བག་མེད་ལོངས་སྤྱོད་ཀྱི་དངོས་ཡོད་གནས་སྟངས་དེ་རེད། དེས་

ན་ངོམ་པ་མེད་པའི་ཉེས་པ་ནི་དེང་རབས་ཀྱི་སྤྱི་ཚོགས་ཀྱི་དཔལ་ཡོན་ནང་ཧ་ཅང་དངོས་

གསལ་དོད་པོ་རེད། དེ་ཡང་སྒོར་འབུམ་གཅིག་ཡོད་ན་འབུམ་བརྒྱ་དང་། འབུམ་བརྒྱ་བྱུང་

ན་འབུམ་སྟོང་བྱུང་ན་བསམ་པའི་འདོད་རྔམས་ལ་མཐའ་ཐུག་པ་མེད། 

གསུམ་པ་ལུས་ཡང་ཡང་འདོར་བའི་ཉེས་པ་ནི་ལུས་བཟང་ངན་གང་བླངས་ཀྱང་ཚེ་

རིང་ཐུང་ཙམ་ལ་མ་ལྟོས་པར་མཐའ་མ་འདོར་དགོས་པ་དང་། གང་ལྟར་ལུས་རྟེན་གཅིག་

ལ་བསྡད་ཐབས་མེད་ཅིང། ཡང་ཡང་ན་བ་དང་། རྒ་བ། འཆི་བ་བཅས་ཀྱི་སྡུག་བསྔལ་

མྱངས་ཏེ་ལུས་འདོར་དགོས། 

བཞི་པ་ཡང་ཡང་ཉིང་མཚམས་སྦྱར་བའི་ཉེས་པ་ནི་ལུས་ཡང་ཡང་འདོར་བ་མ་ཟད། 

ལུས་དོར་བའི་རྗེས་སུ་སྐྱེ་བ་མ་བླངས་པར་ལྷག་ཐབས་མེད། ལས་དང་ཉོན་མོངས་པའི་

གཞན་དབང་དུ་གྱུར་ནས་སྐྱེ་བ་གསར་པ་ལ་ཉིང་མཚམས་སྦྱར་དགོས། སྤྱིར་སྐྱེ་རྒ་ན་

འཆིའི་སྡུག་བསྔལ་ལ་ཞིབ་ཚགས་པོས་མྱོང་བ་ཐོན་ན་ལུས་ཡང་ཡང་འདོར་བ་དང་ཡང་

ཡང་ཉིང་མཚམས་སྦྱར་བའི་ཉེས་པ་དེ་བློ་ལ་ཁུལ་པོ་ཡོང་། 

ལྔ་པ་ཡང་ཡང་མཐོ་དམན་དུ་གྱུར་པའི་ཉེས་པ་ནི་སྟོབས་གོ་ས་དང་། གཏམ་སྙན་

གྲགས༑ དཔལ་འབྱོར་གྱི་མངའ་ཐང་སོགས་སྐབས་རེ་མཐོ་པོ་དང་སྐབས་རེ་དམའ་པོ་



ཡོན་ཏན་གཞིར་གྱུར་མའི་བཀའ་ཁྲིད།

ཆགས་ཤིང་། གོང་དུ་འཁོར་ལོས་བསྒྱུར་བའི་རྒྱལ་པོ་དཔེར་ཞུས་པ་བཞིན་སྐབས་རེ་ཧ་

ཅང་མཐོ་པོ་དང་། སྐབས་རེ་ཧ་ཅང་དམའ་པོར་ལྷུང་བ་རེད། ཡང་ཡང་མཐོ་དམན་དུ་གྱུར་

པའི་ཉེས་པ་ལ་ཞིབ་ཚགས་པོས་གཟིགས་ན་འཁོར་བ་ནས་མ་ཐར་བའི་མིའི་བསམ་བློའ་ི

ནང་གི་སྡུག་བསྔལ་ཆེ་ཤོས་ཤིག་རེད། གོ་གནས་དང་དཔལ་འབྱོར་སོགས་ཀྱི་གནས་

བབ་མཐོ་པོར་སླེབས་ན་བསམ་བློའ་ིནང་དེ་ནས་ག་དུས་ཉམས་ཡོང་བསམ་པའི་དྭོགས་

པ་དང་འཇིགས་སྣང་དེ་རྒྱུན་དུ་ཡོད་མུས་རེད། དེ་ནས་ཉམས་པ་ཡིན་ན་ཉམས་པའི་སྡུག་

བསྔལ་དེ་བསྣན་པ་རེད། སླར་ཡང་མཐོ་བའི་དཔལ་དེ་འཐོབ་པའི་འདོད་རྔམས་དེ་སྔར་

ལས་ཤ གས་ཆེ་རུ་འགྲོ་བ་དང་། འགྱེལ་ས་ནས་ལངས་དགོས་སྙམ་པའི་བསམ་བློ་མུ་

མཐུད་ཡོང་རྒྱུ་རེད། དེ་ནི་སེམས་དང་ལུས་གཉིས་ཀའི་སྡུག་བསྔལ་རེད། 

དྲུག་པ་གྲོགས་མེད་པའི་ཉེས་པ་ནི་སྤྱིེར་འཇིག་རྟེན་གྱི་སྐྱེ་འགྲོ་མང་ཆེ་བ་དང་། ལྷག་

པར་དུ་མིའི་སྐྱེ་འགྲོ་དེ་སྤྱི་ཚོགས་ལ་བརྟེན་པའི་སྲོག་ཆགས་ཡིན་ཙང་གྲོགས་དང་མ་

འགྲོགས་པར་རང་ཉིད་གཅིག་པུ་བསྡད་པའི་ནུས་པ་མེད། སྤྱིར་དུད་འགྲོའ་ིསྐྱེ་གནས་མང་

ཆེ་བ། དཔེར་ན། འབུ་གྲོག་མ་དང་སྦྲང་བུ་རྣམས་ཚོགས་ལ་བརྟེན་པ་རེད། ཡིན་ནའང་

རི་དྭགས་བསེ་རུ་ལྟ་བུ་རེ་གཉིས་ཚོགས་ལ་མ་བརྟེན་པའང་ཡོད། མིའི་འགྲོ་བ་ཚོགས་

ལ་བརྟེན་པ་ཡིན་ཙང་གྲོགས་མེད་པ་ནི་སྡུག་བསྔལ་གྱི་རང་བཞིན་རེད། ཡིན་ནའང་སྤྱོད་

འཇུག་ལས། སྐྱེ་ན་གཅིག་པུ་སྐྱེ་འགྱུར་ཞིང་།། འཆི་ནའང་དེ་ཉིད་གཅིག་འཆི་སྟེ།། སྡུག་

བསྔལ་སྐལ་གཞན་མི་ལེན་ན།། གེགས་བྱེད་མཛའ་བས་ཅི་ཞིག་བྱ།། ཞེས་གསུངས་པ་

བཞིན་གྲོགས་ཡོད་ནའང་ཕན་ཐོགས་མེད་ལ། གནད་འགག་ཆེ་སར་གྲོགས་མེད་པ་རང་

རེད་མ་གཏོགས། དེ་ལ་གྲོགས་ཀྱིས་ཅིའང་བྱེད་རྒྱུ་མེད། སྐྱེ་བ་ལེན་པའི་སྐབས་སུ་གཅིག་

པུ་སྐྱེ་བ་བླང་རྒྱུ་དང་། ཤི་བའི་སྐབས་སུའང་གཅིག་པུ་འཆི་རྒྱུ་རེད་མ་གཏོགས། གཞན་

གྱིས་རོགས་བྱེད་ཐབས་གང་ཡང་མེད། དེ་བཞིན་ན་བའི་སྐབས་སུའང་གཅིག་པུ་ན་བ་མ་

གཏོགས། གཞན་གྱིས་ན་ཚ་བླང་རྒྱུ་གང་ཡང་མེད། དེས་ན་གོ་སྐབས་ངན་པ་ནམ་བྱུང་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གྲོགས་མེད་པར་གཅིག་པུ་མ་གཏོགས། གྲོགས་དང་ལྷན་ཅིག་ཏུ་འགྲོ་རྒྱུ་མེད་པ་དེ་འཁོར་

བའི་རང་བཞིན་རེད། དེ་ལྟ་བུའི་ཉེས་པ་དྲུག་བསམ་ན་འཁོར་བ་ལ་ཡིད་འབྱུང་སྐྱེ་ཐུབ།

སྡུག་བསྔལ་གསུམ་བསམ་པ་ནི། སྡུག་བསྔལ་གྱི་སྡུག་བསྔལ་དང། འགྱུར་བའི་སྡུག་

བསྔལ༑ ཁྱབ་པ་འདུ་བྱེད་ཀྱི་སྡུག་བསྔལ་བཅས་གསུམ་རེད། སྤྱིར་དེ་གསུམ་གོང་དུ་ཞུས་

ཟིན་པ་ཡིན། དང་པོ་སྡུག་བསྔལ་གྱི་སྡུག་བསྔལ་ནི་ཟག་བཅས་ཀྱི་ཚོར་བ་སྡུག་བསྔལ་

ཡོངས་སུ་རྫོགས་པ་རེད། དཔེར་ན་ལུས་ཀྱི་རྨ་ལ་བརྟེན་ནས་ན་ཚ་བྱུང་བ་ལྟ་བུ་རེད། དེ་

ལྟ་བུའི་རྨ་ལ་སྨན་བྱུགས་ཏེ་ཕྲན་བུ་སྡུག་བསྔལ་ཆུང་དུ་ཕྱིན་ནས་བདེ་བའི་ངོ་བོར་བསམ་

པ་ལྟ་བུ་ནི་འགྱུར་བའི་སྡུག་བསྔལ་རེད། དེང་སང་ཟུག་བཅག་གི་སྨན་ལྟ་བུས་ཟུག་མི་

བཅག་ཀྱང་ཟུག་ཚོར་བའི་དབང་རྩ་དེ་བཀག་པར་བརྟེན། ཟུག་གཟེར་ཆུང་དུ་མ་སོང་ཡང་

ཚོར་བ་དང་འདུ་ཤེས་ཀྱིས་ངོས་ལེན་མ་བྱས་པ་ཡིན་ཙང་། བདེ་བ་ལྟ་བུ་ཚོར་བ་རེད། 

ཁྱབ་པ་འདུ་བྱེད་ཀྱི་སྡུག་བསྔལ་ནི་ཇི་སྲིད་ལས་ཉོན་མ་ཟད་བར་མཉམ་དུ་འགྲོ་བའི་སྡུག་

བསྔལ་གྱི་ཕུང་པོ་དེ་རེད། སྡུག་བསྔལ་དེ་ཚོ་ཡང་ཡང་བསམ་ན་འཁོར་བ་ལ་ཡིད་འབྱུང་

སྐྱེ་ཐུབ། དེ་ཡན་གྱིས་འཁོར་བ་སྤྱིའི་སྡུག་བསྔལ་བསམ་པ་དེ་གྲུབ་པའི་ཁུལ་ཡིན། 

འཁོར་བ་བྱེ་བྲག་གི་སྡུག་བསྔལ་བསམ་པ་ནི་འགྲོ་བ་རིགས་དྲུག་ཏུ་ཕྱེ་ནས་ངན་

སོང་གསུམ་གྱི་སྡུག་བསྔལ་ནི་སྤྱིར་སྐྱེས་བུ་ཆུང་ངུའི་སྐབས་སུ་ཕྲན་བུ་ཞུས་ཟིན། བདེ་

འགྲོ་གསུམ་ནི་ལྷ་དང་། མི། ལྷ་མ་ཡིན་བཅས་ལ་སོ་སོའ་ིསྡུག་བསྔལ་ཡོད་ཅིང་། དཔེར་

ན་མི་ལྟ་བུར་མཚོན་ན། གོང་དུ་ཞུས་པ་བཞིན་སྐྱེ་རྒ་ན་འཆི་དང་། མི་སྡུག་པ་དང་ཕྲད་

པ་དང་སྡུག་པ་དང་བྲལ་བའི་སྡུག་བསྔལ་སོགས་སྦྱར་ཆོག །ལྷ་ལ་འཆི་འཕོ་ལྟུང་བའི་

སྡུག་བསྔལ་ཡོད་ཅིང་། དེ་ནི་ལྷ་རྣམས་འཆི་འཕོ་བའི་སྐབས་སུ་དམིགས་བསལ་གྱི་

སྡུག་བསྔལ་ཞིག་རེད། ལྷ་མ་ཡིན་ནི་རྟག་ཏུ་ལྷ་དང་འཐབ་རྩོད་ཀྱི་སྡུག་བསྔལ་སོགས་

ཡོད༑ གང་ལྟར་འགྲོ་བ་རིགས་དྲུག་གང་དུ་སྐྱེས་ཀྱང་སྡུག་བསྔལ་མེད་པའི་གནས་མེད། 

འོན་ཀྱང་གཟུགས་མེད་དང་བསམ་གཏན་སོགས་སུ་དངོས་སུ་ཚོར་བ་སྡུག་བསྔལ་གྱི་



ཡོན་ཏན་གཞིར་གྱུར་མའི་བཀའ་ཁྲིད།

སྡུག་བསྔལ་མེད། གང་ལྟར་ཇི་ཙམ་སྐྱེས་གནས་དེ་ལ་གནས་པའི་རིང་ཏིང་ངེ་འཛིན་ལ་

འབྱམས་ནས་བརྒྱལ་བ་ལྟ་བུ་འདུ་ཤེས་མེད་པ་ཙམ་རེད་མ་གཏོགས། བདེ་བའི་ངོ་བོ་

མེད་ལ། དེ་ལ་བརྟེན་པའི་ཕན་ཐོགས་ཀྱང་མེད། ཉིན་ཞིག་ཉམས་པའི་སྐབས་སུ་སྡུག་

བསྔལ་ཡོང་ངེས། དེ་ལྟར་འཁོར་བ་སྤྱི་དང་བྱེ་བྲག་གི་སྡུག་བསྔལ་ཡང་ཡང་བསམ་ན་

རིམ་གྱིས་ཁ་སང་ཞུས་པ་བཞིན་ཡུལ་གང་ལ་འཇུག་ཀྱང་སྡུག་བསྔལ་སྐྱེ་བའི་ཡུལ། 

གནས་གང་དུ་གནས་ཀྱང་སྡུག་བསྔལ་སྐྱེ་བའི་གནས། ལོངས་སྤྱོད་གང་ལ་ལོངས་སྤྱད་

ཀྱང་སྡུག་བསྔལ་སྐྱེ་བའི་ལོངས་སྤྱོད། གྲོགས་སུ་དང་འགྲོགས་ཀྱང་སྡུག་བསྔལ་སྐྱེ་བའི་

གྲོགས་ཡིན་པ་མ་ཟད། འཁོར་བའི་ཕུན་ཚོགས་བཟང་ངན་ཐམས་ཅད་སྡུག་བསྔལ་གྱི་

རང་བཞིན་མ་གཏོགས། བདེ་བའི་རང་བཞིན་གཏན་ནས་མེད་པ་མཐོང་ན་འཁོར་བ་དེ་

ལས་འབྲལ་འདོད་ཀྱི་བློ་ཤ གས་དྲག་སྐྱེ་རྒྱུ་རེད། 

འཁོར་བའི་སྡུག་བསྔལ་རྣམས་ཞིབ་ཚགས་མ་ཤེས་པ་དང་། ཤེས་ནའང་བསམ་

བློ་བཏང་ནས་རང་གི་མྱོང་ཐོག་ལ་མ་བསྐོར་བ་ཡིན་ན་རྟག་ཏུ་འཁོར་བ་ལ་བདེ་བའི་

འདུ་ཤེས་སམ་སྡུག་བསྔལ་མེད་པའི་འདུ་ཤེས་བྱུང་ཞིང་། དེས་ན་འཁོར་བ་ལས་གྲོལ་

ནས་ཐར་པ་ཐོབ་པའི་འདུན་པ་བཅོས་མ་མ་ཡིན་པ་ཡོང་དཀའ། གལ་ཏེ་འཁོར་བའི་ཕུན་

ཚོགས་མཐོང་བ་ན་འདི་ལ་སྙིང་པོ་མེད་པ་དང་། འདི་ལ་ངེས་པ་མེད་པ། འདི་ལ་ངོམ་པ་

མེད་པ་སོགས་ཀྱི་བློ་ངམ་ངམ་ཤ གས་ཀྱིས་སྐྱེ་ཐུབ་པ་བྱུང་ན་འཁོར་བ་ལས་ཐར་བའི་

ཐར་པ་སྒྲུབ་པའི་རེ་བ་དང་། དེ་འདྲ་བའི་བློ་དེ་ངེས་འབྱུང་གི་བསམ་པའི་གྲས་སུ་ཚུད་པ་

རེད༑ སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པའི་རྒྱུད་སྦྱང་བྱ་གཙོ་བོའང་དེ་རེད། 

འོན་ཀྱང་བཅོས་མ་མ་ཡིན་པའི་ངེས་འབྱུང་ཞེས་པ་དེ་ལས་སླ་པོས་སྐྱེ་དཀའ་ནའང། 

འཁོར་བའི་སྡུག་བསྔལ་རྣམས་ལ་དཔྱད་སྒོམ་གྱིས་ཡང་ཡང་བསམས་པའི་རྗེས་སུ་སྡུག་

བསྔལ་ལ་མི་འདོད་པའི་བློ་བཅོས་མ་ཚུན་ཆད་སྐྱེས་ནའང་གནས་སྐབས་རིང་དེས་གོ་

ཆོད་པ་བྱས་ནས་དེ་ལ་སྲུང་སྐྱོབ་དང་ཡར་རྒྱས་གཏོང་རྒྱུའི་འབད་བརྩོན་བྱེད་དགོས་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གལ་ཆེན་པོ་རེད། ང་ཚོ་ལས་དང་པོ་བ་ལ་ཐོག་མ་བློ་སྦྱོང་བའི་སྐབས་སུ་བཅོས་མ་མ་

ཡིན་པའི་བློ་དེ་དང་པོ་ཉིད་ནས་སྐྱེ་རྒྱུ་ཡོད་པ་ཞིག་མིན། ངེས་འབྱུང་དང་། བྱང་ཆུབ་ཀྱི་

སེམས༑ ཡང་དག་པའི་ལྟ་བ་རྣམས་བཅོས་མ་ཚུན་ཆད་ཀྱིས་གསལ་བཏབ་དགོས་པ་དེ་

མ་འོངས་པར་བཅོས་མ་མ་ཡིན་པ་སྒྲུབ་པའི་བག་ཆགས་དང་རྒྱུ་བྱེད་ཀྱི་རེད། དེས་ན་

བཅོས་མ་ཙམ་ལའང་སྣང་མེད་དུ་མ་སོང་བ་བྱེད་དགོས། ལྷག་པར་དུ་སྔགས་ཀྱི་རིམ་

གཉིས་སྒོམ་མཁན་ཡིན་ན་མོས་པ་ཡིད་བྱེད་དང་བཅོས་མ་ནས་མགོ་བཙུག་རྒྱུ་རེད་མ་

གཏོགས། དངོས་སུ་བཅོས་མ་མ་ཡིན་པའི་བློ་སྐྱེ་བ་ལ་རིང་པོ་འགོར་རྒྱུ་རེད། དེས་ན་

མོས་པ་ཡིད་བྱེད་ཙམ་གྱིས་ཀྱང་བསྒོམ་རྒྱུ་གལ་ཆེན་པོ་ཡིན་པ་ནི་མ་འོངས་པ་ལ་བློ་

དངོས་སུ་སྐྱེ་བའི་བག་ཆགས་འཇོག་པ་དང་། དེས་མཐུན་པའི་རྒྱུ་ལ་འགྲོ་རྒྱུ་ཡིན་པ་རེད། 

དེ་ལྟར་སྡུག་བདེན་འཁོར་བའི་ཉེས་དམིགས་བསམ་པ་དེ་བློ་ལ་ཁུལ་ངེས་བྱུང་ན་ཀུན་

འབྱུང་འཁོར་བའི་འཇུག་རིམ་བསམ་པ་དེ་དགོངས་པ་བཞེས་དགོས།

ཀུན་འབྱུང་འཁོར་བའི་འཇུག་རིམ་བསམ་པ་ནི་དེ་ལྟ་བུའི་སྡུག་བསྔལ་གྱི་རང་བཞིན་

ཅན་གྱི་འཁོར་བ་འདིའི་ནང་རང་དབང་མེད་པར་ཡང་ཡང་སྐྱེ་ཤིའི་ཐོག་ནས་འཁོར་

དགོས་པ་དེ་ཀུན་འབྱུང་བདེན་པའི་དབང་གིས་བྱུང་ཞིང་། ཀུན་འབྱུང་ལ་ལས་ཀྱི་ཀུན་

འབྱུང་དང་ཉོན་མོངས་པའི་ཀུན་འབྱུང་བཅས་གཉིས་རེད། ལས་ཀྱི་ཀུན་འབྱུང་གིས་ངན་

འགྲོ་དང་བདེ་འགྲོ་འཕེན་བྱེད་ཀྱི་ལས་སྟོབས་ལྡན་དེ་གསོག་ཅིང་། དེ་ལྟ་བུའི་ལས་ཀྱི་

ཀུན་འབྱུང་གསོག་འཇུག་མཁན་ནི་ཉོན་མོངས་པའི་བློ་དེ་རེད། དང་པོ་ཉོན་མོངས་སྐྱེ་

བའི་རིམ་པ་དང། ཉོན་མོངས་པའི་རྒྱུ། དེས་ལས་གསོག་ཚུལ་རྣམས་ཤེས་ན་ཀུན་འབྱུང་

བདེན་པ་ལ་བརྟེན་ནས་འཁོར་བའི་ནང་རང་དབང་མེད་པར་འཁོར་ཚུལ་དེ་ངོས་ཟིན་ཐུབ། 

དེ་འདྲའི་ཀུན་འབྱུང་འཁོར་བའི་འཇུག་རིམ་བསམ་པ་ལ་ཐོག་མ་ཉོན་མོངས་ངོས་ཟིན་

དགོས་ཤིང་། ཉོན་མོངས་ནི་བློ་མ་རུང་བའམ་རང་བཞིན་དུ་མི་གནས་པའི་བྱེད་ལས་ཅན་

གྱི་སེམས་སེམས་བྱུང་ཞིག་རེད། དེ་ལ་རྣམ་གྲངས་ཀྱིས་དབྱེ་ཚུལ་མང་པོ་རེད། དཔེར་



ཡོན་ཏན་གཞིར་གྱུར་མའི་བཀའ་ཁྲིད།

ན་ལམ་རིམ་ཆེན་པོའ་ིནང་མངོན་པ་གོང་མའི་ལུགས་སུ་ལྟ་བ་ལྔ་དང་ལྟ་མིན་ལྔ་བཅས་

ཉོན་མོངས་བཅུའི་རྣམ་གཞག་གསུངས་པ་རེད། མངོན་པ་འོག་མའི་ལུགས་སུ་རྩ་ཉོན་

དྲུག་དང་ཉེ་ཉོན་ཉི་ཤ འི་རྣམ་གཞག་ཕྱེ་བ་རེད། མགོན་པོ་ཀླུ་སྒྲུབ་ཀྱི་རིན་ཆེན་ཕྲེང་བའི་

ནང་ཉོན་མོངས་དྲུག་ཅུ་རྩ་བཞིར་དབྱེ་བ་རེད། འཕགས་པ་གནས་བརྟན་སྡེ་པའི་མངོན་

པའི་ནང་ཉོན་མོངས་ཀྱི་རྣམ་གཞག་དེ་ང་ཚོ་ལས་མང་བ་རེད། ད་ལྟ་དུས་ཚོད་སོགས་ཀྱི་

ཆ་ནས་ཉོན་མོངས་ཀྱི་དབྱེ་བ་རྣམས་ཞིབ་ཚགས་ཞུ་ཐུབ་པ་མི་འདུག །ལར་ནས་འདིར་

དཔེ་ཆ་བ་ཤ་སྟག་ཡིན་ཙང་ཞུ་དགོས་པའང་མི་འདུག །གང་ལྟར་ཉོན་མོངས་ཐམས་ཅད་

ཀྱི་རྣམ་གྲངས་ཀྱི་དབྱེ་བ་རྣམས་བསྡུས་ན་འདོད་སྡང་རྨོངས་གསུམ་རེད། དེ་ལ་མི་དགེ་

བའི་རྩ་བ་གསུམ་མམ་དུག་གསུམ་ཞེས་ཀྱང་ཟེར། དེ་གསུམ་ཡག་པོ་ངོས་ཟིན་ན་དེའི་

ཐོག་ནས་ཀུན་འབྱུང་འཁོར་བའི་འཇུག་རིམ་དེ་རགས་པ་ཙམ་ཤེས་ཐུབ། འདོད་ཆགས་

དང་ཞེ་སྡང་གཉིས་ནི་ཚུལ་བཞིན་མ་ཡིན་པའི་བློའམ་ཉོན་མོངས་ངོ་མ་དེ་རེད། འདོད་

སྡང་གཉིས་ནི་མ་རིག་པའམ་འཇིག་ལྟ་ལས་བྱུང་ཞིང་། གྲུབ་མཐའ་སྨྲ་བ་སོ་སོའ་ིདབང་

གིས་མ་རིག་པ་དང་འཇིག་ལྟ་གཉིས་གཅིག་ཏུ་བཞེད་པ་དང་། དེ་གཉིས་ཐ་དད་དུ་བཞེད་

པའང་ཡོད། གང་ལྟར་རྟེན་འབྲེལ་ཡན་ལག་བཅུ་གཉིས་ཀྱི་ཡན་ལག་དང་པོ་མ་རིག་པ་ནི་

དེ་ཁོ་ན་ཉིད་ལ་རྨོངས་པའི་རྨོངས་པ་ཞིག་རེད། དེ་ཁོ་ན་ཉིད་ལ་རྨོངས་པའི་རྨོངས་པ་ཞེ་

ན་ཆོས་ཐམས་ཅད་ཀྱི་གནས་ལུགས་གང་ཡིན་པ་མ་ཤེས་པའི་བློ་ཞིག་ལ་ཟེར། ཕུང་པོའ་ི

སྟེང་དུ་བདག་གི་འདུ་ཤེས་འཛིན་ན་འཇིག་ལྟ་ཞེས་བརྗོད་ཅིང་། གང་ལྟར་ལས་འབྲས་

ལ་རྨོངས་པའི་མ་རིག་པ་དང་། དེ་ཁོ་ན་ཉིད་ལ་རྨོངས་པའི་མ་རིག་པ་བཅས་གཉིས་སུ་

ཕྱེ་རུང་། གཙོ་བོ་དེ་ཁོ་ཉིད་ལ་རྨོངས་པའི་མ་རིག་པ་ལ་བརྗོད། དཔེར་ན་ང་ཞེས་པ་དེ་

མིང་རྐྱང་བཏགས་ཡོད་ཙམ་གྱི་ངོ་བོར་ཡོད་པ་མིན་པར། རང་གི་ངོས་ནས་སམ་རང་

གི་མཚན་ཉིད་ཀྱིས་རང་ཚུགས་སུ་གྲུབ་པ་དེ་བསམ་བློའ་ིནང་ལྷན་སྐྱེས་ཀྱི་འཛིན་སྟངས་

ཤགས་ཆེན་པོ་ཞིག་ཡོད་པ་དེ་ནི་འདོད་སྡང་རྨོངས་པ་སོགས་མི་འདོད་པ་ཐམས་ཅད་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྐྱེན་རེད། དེས་ན་མ་རིག་པའི་འཛིན་སྟངས་དེ་ངོ་ཤེས་དགོས་པ་གལ་ཆེན་པོ་རེད། དེ་

ལ་ལྟ་བ་སྒོམ་པའི་སྐབས་སུ་དགག་བྱ་ངོས་འཛིན་ཞེས་བརྗོད། ད་ལྟ་འདིར་ཀུན་འབྱུང་

འཁོར་བའི་འཇུག་རིམ་བསམ་པའི་སྐབས་སུའང་འཁོར་བའི་རྒྱུའི་རྩ་བ་མ་རིག་པ་དེའི་

བྱེད་སྟངས་གང་ཡིན་པ་དེ་ཤེས་དགོས་པ་དང་། དེ་ལྟ་བུའི་མ་རིག་པ་དེ་བློ་དོན་མཐུན་

མིན་པ་དང་། དངོས་པོའ་ིགནས་ལུགས་མེད་པ་ལ་ཡོད་པར་འཛིན་པའི་སྒྲོ་འདོགས་ཅན་

གྱི་བློ་ཞིག་ཡིན་ཙང་བློ་དེའི་ཞེན་ཡུལ་སུན་ཕྱུང་བའི་གཉེན་པོ་ཡོད་ཅིང་། དེ་ནི་དངོས་

པོའ་ིགནས་ལུགས་ཇི་ལྟ་བ་བཞིན་དུ་གཟིགས་པའི་ཤེས་རབ་དེ་བློ་དེ་དང་འཛིན་སྟངས་

དངོས་སུ་འགལ་བ་ཡིན་པས་དེས་ས་བོན་དང་བཅས་པ་འཇོམས་ཐུབ་པ་དེ་ཤེས་ཐུབ། 

དཔེར་ན་ཐོ་ཡོར་ལ་མུན་པ་བབས་པའི་དབང་གིས་མི་གཅིག་འདུག་བསམ་པའི་འཛིན་

པ་དེ་ཉི་མ་ཤར་ནས་སྣང་བ་ཕྱེ་དུས་མི་མིན་པར་ཐོ་ཡོར་ཡིན་པ་ཤེས་ཐུབ། དེ་བཞིན་ཐག་

ཁྲ་ལ་སྦྲུལ་དུ་འཛིན་པའི་དབང་གིས་འཇིགས་སྐྲག་སྐྱེས་པ་དེ་གློག་སྤར་སྐབས་སྦྲུལ་མིན་

པར་ཐག་ཁྲ་ཡིན་པ་མཐོང་དུས་ཐག་ཁྲ་ལ་སྦྲུལ་འཛིན་གྱི་བློ་དེ་རྩ་མེད་དུ་འགྲོ་ཐུབ། དེ་ལྟ་

བུའི་ཐག་ཁྲ་ལ་སྦྲུལ་དུ་འཛིན་པའི་བློ་དེ་ཤེས་པ་དོན་མཐུན་མིན་པ་དང་དངོས་ཡོད་ཀྱི་

གནས་ཚུལ་ལ་བརྟེན་པ་མིན་པ་ཡིན་ཙང་བསལ་ཐུབ། དེ་བཞིན་མ་རིག་པའང་བདག་

མེད་རྟོགས་པའི་ཤེས་རབ་དེ་དང་འཛིན་སྟངས་དངོས་སུ་འགལ་བ་ཡིན་ཙང་བསལ་ཐུབ། 

དེ་བསལ་བ་ན་དེས་སྐྱེས་པའི་ཉོན་མོངས་པ་རྣམས་མེད་པར་གྱུར། དེར་བརྟེན་འཁོར་

བའི་རྩ་བ་ལྡོག་ཏུ་རུང་བ་དེ་གཞི་ནས་ཤེས་ཐུབ། 

དེ་རིང་སྐྱེས་བུ་འབྲིང་གི་སྐོར་ཟིན་དགོས་པར་བརྟེན་མདོར་བསྡུས་ནས་ཞུ་རྒྱུ་ཡིན། 

ཀུན་འབྱུང་འཁོར་བའི་འཇུག་རིམ་བསམ་པའི་ནང་ཉོན་མོངས་པས་ལས་གསོག་ཚུལ་

དང་༑ ལས་ཀྱིས་ཉིང་མཚམས་སྦྱོར་ཚུལ། དེ་ལ་བརྟེན་ནས་འཆི་འཕོ་ཚུལ། སླར་ཡང་སྐྱེ་

བ་ལེན་ཚུལ་བཅས་ཀྱི་དགོངས་པ་བཞེས་ཚུལ་དང་། དེའི་ཐོག་ཏུ་ཞིབ་ཚགས་པོ་བྱས་ན་

རྟེན་འབྲེལ་ཡན་ལག་བཅུ་གཉིས་ཀྱི་དགོངས་པ་བཞེས་ཚུལ་དེ་རེད། དེ་ནི་མ་རིག་པས་



ཡོན་ཏན་གཞིར་གྱུར་མའི་བཀའ་ཁྲིད།

ཀུན་ནས་བསླངས་ཏེ་རྒ་ཤིའི་བར་གྱི་ཡན་ལག་བཅུ་གཉིས་ཅན་གྱི་རྟེན་འབྲེལ་གྱི་རིམ་པ་

དེ་ཇི་ལྟར་སྐོར་བ་འཁོར་བ་དང་། དེ་ལ་འཕེན་བྱེད་ཀྱི་ཡན་ལག་དང་འཕངས་པའི་ཡན་

ལག་ཇི་ཡོད། དེ་ལ་སྒྲུབ་བྱེད་ཀྱི་ཡན་ལག་དང་གྲུབ་པའི་ཡན་ལག་ཇི་ཡོད། ཚེ་ཇི་ཙམ་

ལ་རྫོགས་པ་སོགས་ལ་དགོངས་པ་བཞེས་ན་མཐའ་མེད་པ་དང་། འཁོར་བའི་སྐྱེ་བ་ལ་

གཉེན་པོའ་ིསྒོ་ནས་མཚམས་མ་བཅད་ན་རང་བཞིན་གྱིས་མཚམས་ཆོད་ཐབས་མེད་པ་

དེ་གསལ་པོ་ཤེས་ཐུབ། ལྷག་པར་དུ་མ་རིག་པས་ཀུན་ནས་བསླངས་ཏེ་འདུ་བྱེད་ཀྱི་ལས་

བསགས་པའི་བག་ཆགས་དེ་གཞི་དུས་ཀྱི་རྣམ་ཤེས་སྟེང་དུ་བཞག །དེ་ལ་སྲེད་ལེན་སྲིད་

པས་གསོས་བཏབ་པ་སོགས་རིམ་པས་གཅིག་རྗེས་གཉིས་མཐུད་དུ་རང་དབང་མེད་པར་

ཡོང་བ་རེད། དེ་དག་ཁུག་པ་རྐྱང་པར་འགྲོ་ན་དེ་ཙམ་གྱིས་འཇིགས་སྣང་མེད་རུང་། དེ་ནི་

ཁུག་པ་རྐྱང་པར་མི་འགྲོ་བར་འདུ་བྱེད་ཀྱི་ལས་གཅིག་གིས་མིའི་སྐྱེ་བར་འཕངས་པ་དེའི་

འབྲས་དུས་ཀྱི་རྟེན་འབྲེལ་ཁུག་པ་གཅིག་གི་ནང་ལོ་ཇི་ཙམ་བསྡད་པའི་རིང་རྒྱུ་དུས་ཀྱི་

རྟེན་འབྲེལ་མང་པོ་ནུས་ལྡན་དུ་བསགས་པ་རེད། དེས་ན་འབྲས་བུ་སྨིན་པའི་གོ་སྐབས་

གཅིག་གི་ནང་རྒྱུ་སྟོབས་ལྡན་འབུམ་ཕྲག་མང་པོ་བསགས་པའི་སྐབས་སུ་གཉེན་པོས་མ་

ལྡོག་ན་རང་བཞིན་གྱིས་འཁོར་བའི་མཇུག་མཐའ་ཁྱོན་ནས་མེད་པ་ཞིག་དེའི་ཐོག་ནས་

གསལ་པོ་རེད། གང་ལྟར་རྟེན་འབྲེལ་ཡན་ལག་བཅུ་གཉིས་ཀྱི་འཁོར་ཚུལ་དེ་འབྲས་དུས་

ཀྱི་རྟེན་འབྲེལ་གཅིག་གི་སྐབས་སུ་རྒྱུ་དུས་ཀྱི་རྟེན་འབྲེལ་འབུམ་ཕྲག་མང་པོ་བསྐྱར་དུ་

གསོག་པར་བརྟེན་དེ་ལ་མཐའ་རྫོགས་རྒྱུ་ཞིག་མེད། དེའི་ཐོག་ནས་འཁོར་བ་ལ་མཐའ་

མེད་པ་དེ་མཐོང་ཐུབ། དེ་ལ་ཇི་སྲིད་ཐོག་མའི་མ་རིག་པ་དེ་ལ་དངོས་གཉེན་མ་བསྟེན་

པ་དེ་སྲིད་རྒ་ཤིའི་བར་འགྲོ་རྒྱུ་ཡིན་པ་དང་། དེ་ལ་སྐེད་པ་ནས་གཅད་རྒྱུ་མེད་པར་རང་

བཞིན་གྱིས་འཁོར་ལོ་འཁོར་བ་བཞིན་གཅིག་མཇུག་གཉིས་མཐུད་དུ་འགྲོ་རྒྱུ་རེད། སྐེད་

པ་ནས་གཅད་རྒྱུ་མེད་པ་དེའི་ཐོག་ནས་འབྲས་དུས་ཀྱི་གནས་སྐབས་རེ་རེའི་ནང་རྒྱུ་དུས་

ཀྱི་རྟེན་འབྲེལ་ཆ་ཚང་བ་མང་པོ་བསགས་པ་དེའི་དབང་གིས་འཁོར་བའི་སྡུག་བསྔལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་མུ་མཐའ་མེད་པ་དེ་ཉམས་སུ་མྱོང་ཐུབ། དེ་ཡག་པོ་སྒོམ་ཤེས་པ་དང་བློ་ལ་ངེས་པ་

བྱུང་ན་ཡིད་ཐང་ཆད་པ་ཞིག་ཡོད་རེད། དེ་ནས་ཉོན་མོངས་སྐྱེ་བའི་རྒྱུ་དྲུག་ལ་སོགས་པ་

གསུངས་པ་དེ་དག་གང་ཐུབ་བཀག་དགོས་པ་དང་། ད་ལྟ་ང་ཚོས་ཉོན་མོངས་བརྩད་ནས་

སྤོང་བའི་ནུས་པ་མ་ཐོབ་ཀྱི་བར་དུ་ཉོན་མོངས་མངོན་གྱུར་བ་མགོ་ནོན་པ་དང་། ཉོན་

མོངས་པའི་དབང་དུ་མི་འགྲོ་བའི་ཉམས་ལེན་གྱི་གནད་མང་པོ་གཞུང་ནས་གསུངས་པ་

དེ་དག་དགོངས་པ་བཞེས་ན་ཐུགས་ལ་ངེས་པ་རྙེད་པ་ཡོང་རྒྱུ་རེད། དེ་ནི་རང་གི་རྒྱུད་ལ་

བསྐོར་ནས་དངོས་གནས་འཁོར་བ་དེ་སྡུག་བསྔལ་གྱི་རང་བཞིན་བཟོད་པར་དཀའ་བ་ཞིག་

རེད་འདུག་བསམ་པའི་ཚོར་བ་ཞིག་སེམས་ཐོག་ཏུ་སླེབས་པ་བྱེད་རྒྱུ་དེ་རེད། གང་ལྟར་

ཉོན་མོངས་པ་ལ་བརྟེན་ནས་ལས་བསགས་པ་དང་། ལས་ལ་བརྟེན་ནས་སྐྱེ་བ་ཕྱི་མ་ལ་

ཉིང་མཚམས་སྦྱར་བ་སོགས་ཡོང་བར་བརྟེན། དེ་ལྟ་བུའི་ཀུན་འབྱུང་གི་འཁོར་བའི་འཇུག་

རིམ་དེ་ཇི་ལྟར་མེད་པ་བཟོ་ཐུབ་བམ། ལས་དང་ཉོན་མོངས་པའི་གཞན་དབང་གིས་སླར་

ཡང་འཁོར་བའི་གནས་སུ་སྐྱེ་བ་བླང་མི་དགོས་པ་དེ་ཇི་ལྟར་ཡོང་ཐུབ་བམ་ཞེས་པའི་དྲི་བ་

དེ་དག་གི་ལན་དུ་ཐར་པ་སྒྲུབ་པའི་ལམ་གྱི་རང་བཞིན་གཏན་ལ་ཕབ་པ་དེ་ཡོང་བ་རེད། 

ཐར་པ་སྒྲུབ་པའི་ལམ་གྱི་རང་བཞིན་གཏན་ལ་ཕབ་པ་ནི་སངས་རྒྱས་ཀྱིས་བསླབ་པ་

གསུམ་གྱི་ཉམས་ལེན་ཞེས་སྟབས་བདེ་པོས་གསུངས་ཡོད། བཤེས་སྤྲིངས་ལས། མགོ་

འམ་གོས་ལ་གློ་བུར་མེ་ཤོར་ན།། དེ་དག་ཕྱིར་བཟློག་བགྱི་བ་བཏང་ནས་ཀྱང་།། ཡང་

སྲིད་མེད་པར་བགྱི་སླད་འབད་འཚལ་ཏེ།། དེ་བས་ཆེས་མཆོག་དགོས་པ་གཞན་མ་

མཆིས༑༑ ཚུལ་ཁྲིམས་དག་དང་བསམ་གཏན་ཤེས་རབ་ཀྱིས།། མྱ་ངན་འདས་ཞི་དུལ་

བ་དྲི་མེད་པའི།། གོ་འཕང་མི་རྒ་མི་འཆི་ཟད་མི་འཚལ།། ས་ཆུ་མེ་རླུང་ཉི་ཟླ་བྲལ་ཐོབ་

མཛོད༑༑ ཅེས་གསུངས་པ་བཞིན་འཁོར་བའི་སྡུག་བསྔལ་ཚུལ་བཞིན་དུ་བསམས་ནས་དེ་

ལས་འབྲལ་འདོད་ཀྱི་བློ་སྐྱེ་ན་སླར་ཡང་ལས་དང་ཉོན་མོངས་པའི་དབང་གིས་སྐྱེ་བ་བླང་

རྒྱུ་དེ་བཟློག་པའི་ཐབས་ལ་ཛ་དྲག་ཆེན་པོས་འབད་དགོས་ཤིང་། དེ་ནི་མགོ་ལ་མེ་ཤོར་



ཡོན་ཏན་གཞིར་གྱུར་མའི་བཀའ་ཁྲིད།

ནའང་འཕུར་ལོངས་མེད་པའི་དཔེ་ལྟར་བྱེད་དགོས་ཞེས་གསུངས། དེའི་ཆེད་དུ་བསླབ་པ་

གསུམ་ཉམས་སུ་བླང་དགོས། བསླབ་པ་གསུམ་དུ་གྲངས་ངེས་པ་དེ་རྒྱུ་མཚན་མང་པོའ་ི

ཐོག་ནས་གསུངས་ཤིང་། དེ་གསུམ་དུ་གྲངས་ངེས་ཚུལ་ནི་སེམས་འདུལ་བའི་རིམ་པའི་

དབང་དུ་བཤད་ན། སེམས་ཕྱི་རོལ་གྱི་རྣམ་གཡེང་རགས་པ་ལས་ལྡོག་པའི་ཆེད་དུ་ལྷག་

པ་ཚུལ་ཁྲིམས་ཀྱི་བསླབ་པ་དང་། སེམས་ཕྱི་རོལ་གྱི་རྣམ་གཡེང་ཕྲ་མོ་ལས་ལྡོག་པའི་

ཆེད་དུ་ལྷག་པ་ཏིང་ངེ་འཛིན་གྱི་བསླབ་པ། སེམས་རྣམ་པར་གྲོལ་བའི་ཆེད་དུ་ལྷག་པ་

ཤེས་རབ་ཀྱི་བསླབ་པ་བཅས་གསུམ་རེད། དེ་ལ་འཁོར་བ་ལས་རྣམ་པར་གྲོལ་བའི་ཆེད་

དུ་འཁོར་བའི་རྩ་བ་ཐོག་མ་མ་རིག་པ་དེའི་དངོས་གཉེན་དུ་གྱུར་པའི་བློ་དེ་ལ་བསླབ་པ་

ཤེས་རབ་ཀྱི་བསླབ་པ་ཟེར། སེམས་ཕྱི་རོལ་གྱི་ཡུལ་དུ་གཡེང་བ་ལས་བཙན་ཐབས་སུ་

ཆ་ཚང་ལྡོག་ཐུབ་པ་དེ་ཕྲན་བུ་ཁག་པོ་ཡིན་ཙང་། རིམ་པ་བཞིན་ཐོག་མ་གཡེང་བ་རགས་

པ་དང་། དེ་ནས་གཡེང་བ་ཕྲ་མོ། མཐར་ཆོས་ཀྱི་གནས་ལུགས་ཤེས་པའི་རྣམ་འབྱེད་

ཀྱི་ཤེས་རབ་ཐོབ་པ་རེད། བསླབ་པ་གསུམ་དུ་གྲངས་ངེས་ཚུལ་འབྲས་བུ་ལ་ལྟོས་ནས་

བཤད་ན། དེ་ནི་གཞུང་ཁ་ཤས་ནང་གསལ་ཞིང་། ཚུལ་ཁྲིམས་ཀྱི་བསླབ་པ་ལ་བརྟེན་ནས་

འབྲས་བུ་འདོད་པའི་བདེ་འགྲོ་ལྷ་དང་མིའི་གོ་འཕང་གཉིས་དང་། ཏིང་ངེ་འཛིན་གྱི་བསླབ་

པ་ལ་བརྟེན་ནས་གཟུགས་དང་གཟུགས་མེད་ཀྱི་བདེ་འགྲོ་གཉིས། ཤེས་རབ་ཀྱི་བསླབ་

པ་ལ་བརྟེན་ནས་ཐར་པའི་གོ་འཕང་སྒྲུབ་པ་བཅས་རེད། བསླབ་པ་གསུམ་དུ་གྲངས་ངེས་

ཚུལ་མངོན་པ་གོང་མའི་ནང་སྤང་བྱ་ཉོན་མོངས་པ་སྤོང་ཚུལ་ལ་ལྟོས་ནས་བཤད་ན། ཉོན་

མོངས་སུན་འབྱིན་པའི་ཆ་ནས་ཚུལ་ཁྲིམས་ཀྱི་བསླབ་པ་དང་། མངོན་གྱུར་བ་མགོན་ནོན་

པའི་ཆ་ནས་ཏིང་ངེ་འཛིན་གྱི་བསླབ་པ། ས་བོན་དང་བཅས་པ་བརྩད་ནས་སྤངས་པའི་ཆ་

ནས་ཤེས་རབ་ཀྱི་བསླབ་པ་བཅས་རེད། གང་ལྟར་ཉོན་མོངས་པ་དེ་ས་བོན་དང་བཅས་པ་

སྤང་དགོས་ན་ཆོས་རབ་ཏུ་རྣམ་འབྱེད་དམ་སྟོང་ཉིད་རྟོགས་པའི་ཤེས་རབ་ལ་བརྟེན་ནས་

འཇིག་ལྟའམ་མ་རིག་པ་དེ་མེད་པ་བཟོ་དགོས། དེ་ལྟ་བུའི་ཆོས་རབ་ཏུ་རྣམ་འབྱེད་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཤེས་རབ་སྐྱེ་བ་ལ་ཏིང་ངེ་འཛིན་བརྟན་པོ་མེད་ན་ལྷག་མཐོང་གི་ཤེས་རབ་དེ་སྐྱེ་མི་ཐུབ། 

དེས་ན་ཏིང་ངེ་འཛིན་གྱི་བསླབ་པ་དེས་ཉོན་མོངས་མངོན་གྱུར་བ་མགོན་ནོན་པའམ་ཉོན་

མོངས་མངོན་གྱུར་བ་རྒྱུད་ལ་སྐྱེ་རུ་མ་བཅུག་པའི་ཐབས་ཤེས་བྱེད་ཅིང་། ཚུལ་ཁྲིམས་ཀྱི་

བསླབ་པ་ལ་བརྟེན་ནས་ཉོན་མོངས་ལ་སྤང་བྱར་མཐོང་བ་དང། ཉོན་མོངས་སུན་འབྱིན་པ། 

ཉོན་མོངས་དྭང་དུ་མི་ལེན་པ་བཅས་ཡོང་བ་རེད། དེ་དག་ལ་བརྟེན་ནས་བསླབ་པ་གསུམ་

གྱི་རྣམ་གཞག་མཛད་པ་རེད། ༸སྐྱབས་རྗེ་ཁྲི་བྱང་རྡོ་རྗེ་འཆང་གིས་གཞུང་ཆེན་པོར་སློབ་

གཉེར་མི་བྱེད་པའི་གང་ཟག་ཕལ་པ་ཚོས་བསླབ་པ་གསུམ་གྱི་གནས་ཚུལ་ཞིབ་ཚགས་

པོས་གོ་བའི་ཆེད་དུ་མར་མེའི་འོད་དང་སྟ་རེ་སོགས་ལ་དཔེ་སྦྱར་ཏེ་བཀའ་གནང་ཞིང་། 

དེ་ཡང་སྤང་བྱ་ཉོན་མོངས་པའི་ཤིང་སྡོང་ཆེན་པོ་ཞིག་གཅད་དགོས་ན། རྣོ་ངར་ལྡན་པའི་

སྟ་རེ་དང་། སྟ་རེ་དེ་འཛིན་མཁན་དང་གཞུ་མཁན་གྱི་དཔུང་པ་བརྟན་པོ། དཔུང་པ་དེ་གང་

ལ་ལྡན་པའི་གང་ཟག་སྟོབས་ཆེན་པོ་ཞིག་བཅས་དགོས་པ་བཞིན་དུ་ཤེས་རབ་ཀྱིས་ཉོན་

མོངས་པའི་ཤིང་སྡོང་གཅོད་པར་བྱེད་པ་ལ་ཤེས་རབ་ཀྱི་སྟ་རེ་འཛིན་མཁན་གྱི་དཔུང་པ་

བརྟན་པོ་དང་མཚུངས་པའི་ཏིང་ངེ་འཛིན་གྱི་ནུས་པ་བརྟན་པོ་ཞིག་དང་། དེ་བཞིན་དཔུང་

པ་གང་ལ་ལྡན་པའི་གང་ཟག་སྟོབས་ཆེན་པོ་ཞིག་དགོས་པ་བཞིན་ཚུལ་ཁྲིམས་ཀྱི་བསླབ་

པ་མཐུ་དང་ལྡན་པ་དགོས། གང་ལྟར་ཉོན་མོངས་པའི་ས་བོན་དང་བཅས་པ་བརྩད་ནས་

འཇོམས་པ་ལ་ཤེས་རབ་ཀྱི་བསླབ་པ་མེད་དུ་མི་རུང་བ་དང་། ཤེས་རབ་ཀྱི་བསླབ་པ་

ལྷག་མཐོང་གི་ངོ་བོ་ཡིན་ཙང་དེ་འདྲེན་པ་ལ་ཞི་གནས་ཀྱི་ངོ་བོ་ཏིང་ངེ་འཛིན་གྱི་བསླབ་

པ་མེད་དུ་མི་རུང་བ། དེ་ལྟ་བུའི་ཏིང་ངེ་འཛིན་གྱི་བསླབ་པ་སྐྱེ་བ་ལ་ཉོན་མོངས་རགས་པ་

མགོ་ནོན་པའི་ཚུལ་ཁྲིམས་ཀྱི་བསླབ་པ་དེ་མེད་དུ་མི་རུང་བ་རེད། ཚུལ་ཁྲིམས་ཀྱི་བསླབ་

པ་ནི་རྩ་བ་ལྟ་བུ་དེ་རེད། ༸སྐྱབས་རྗེ་ཁྲི་བྱང་རྡོ་རྗེ་འཆང་གིས་དཔེ་གཞན་ཞིག་གསུངས་

པ་ནི། ལྷ་ཁང་ནག་ཁུང་ཞིག་ནང་སྡེབས་རིས་ཡོད་པ་དེ་གསལ་པོ་བལྟ་དགོས་ན། མར་

མེ་ཡག་པོ་ཞིག་དགོས་པ་དང་། དེ་ཡང་རླུང་གིས་ལྷབ་ལྷུབ་མི་བསྐྱོད་པ། མར་མེ་གཞག་



ཡོན་ཏན་གཞིར་གྱུར་མའི་བཀའ་ཁྲིད།

ས་གཡོ་འགུལ་མེད་པར་བརྟན་པོ་དགོས་པ་བཞིན་ཚུལ་ཁྲིམས་ཀྱི་གཞི་རྩ་བརྟན་པོ། དེའི་

ཐོག་ཏུ་ཏིང་ངེ་འཛིན་གྱི་རླུང་གིས་མ་བསྐྱོད་པ། ཤེས་རབ་ཀྱི་མར་མེ་འོད་གསལ་བ་དེས་

གཟུགས་བརྙན་མཐོང་ཐུབ་པ་སོགས་བཀའ་གནང་གི་ཡོད། གང་ལྟར་བསླབ་པ་གསུམ་

ནང་མ་འདུས་པའི་ཐར་པ་སྒྲུབ་པའི་ལམ་གྱི་རིམ་པ་མེད། གཙོ་བོ་གོ་རིམ་ཚུལ་དུ་བྱས་ན། 

ཚུལ་ཁྲིམས་ནི་རྩ་བ་དང་། གལ་ཏེ་ཚུལ་ཁྲིམས་ཀྱི་བསླབ་པ་ཚད་ལྡན་མེད་ན་ཏིང་ངེ་འཛིན་

གྱི་བསླབ་པ་སྐྱེ་བའི་རེ་བ་མེད། ཏིང་ངེ་འཛིན་གྱི་བསླབ་པ་མེད་ན་ཤེས་རབ་ཀྱི་བསླབ་པ་

ཡོང་ཐབས་མེད། དེས་ན་བསླབ་པ་གསུམ་རྒྱུ་འབྲས་ཀྱི་ངོ་བོར་གནས་པ་དང་། དེའི་ནང་

ནས་ཐམས་ཅད་ཀྱི་གཞི་རྩར་གྱུར་པ་དེ་ཚུལ་ཁྲིམས་ཀྱི་བསླབ་པ་གལ་ཆེ་ཤོས་ཡིན་པ་

དང་༑ ཚུལ་ཁྲིམས་ཀྱི་བསླབ་པ་ཕུན་སུམ་ཚོགས་པ་བྱུང་ན་ཏིང་ངེ་འཛིན་དང་ཤེས་རབ་

ཀྱི་བསླབ་པའང་རང་བཞིན་གྱིས་ཡོང་རྒྱུ་རེད། མདོར་ན་སྐྱེས་བུ་འབྲིང་དང་ཐུན་མོང་བའི་

ལམ་གྱི་རིམ་པ་ལ་བློ་སྦྱོང་ཚུལ་ལ་ཐོག་མ་སྡུག་བདེན་འཁོར་བའི་ཉེས་དམིགས་བསམ་པ་

ནས་མགོ་བཙུགས་ཏེ། འཁོར་བའི་སྡུག་བསྔལ་ལ་བརྒྱད་དང་། དྲུག  གསུམ་རྣམས་ཤེས་

པ་དང་། དེ་ལ་བརྟེན་ནས་ངེས་འབྱུང་གི་བསམ་པ་བཅོས་མ་མིན་པ་ཞིག་སྐྱེ་རུ་བཅུག ། 

ངེས་འབྱུང་གི་བསམ་པ་སྐྱེས་ན་སྡུག་བསྔལ་འཁོར་བའི་ཉེས་དམིགས་གང་ནས་ཡོང་བའི་

རྒྱུ་ཀུན་འབྱུང་འཁོར་བའི་འཇུག་རིམ་དེ་རྟེན་འབྲེལ་ཡན་ལག་བཅུ་གཉིས་སོགས་ཀྱི་སྒོ་

ནས་གསལ་པོ་བྱུང་ན། དེ་ལྡོག་པའི་ཐབས་སུ་ཐར་པ་སྒྲུབ་པའི་ལམ་གྱི་རང་བཞིན་བསླབ་

པ་གསུམ་གཏན་ལ་ཕབ་ཅིང་། དེ་ནས་བསླབ་པ་གསུམ་ཉམས་སུ་ལེན་པའི་རིམ་པ་རྣམས་

ཀྱི་གོ་རིམ་དང་རྣམ་གྲངས་མ་འཕྱུག་པར་ཉམས་སུ་ལེན་ཐུབ་ན། སྐྱེས་བུ་འབྲིང་དང་ཐུན་

མོང་བའི་ལམ་གྱི་རིམ་པ་ལ་ཉམས་ལེན་ཚད་དང་ལྡན་པ་ཡོང་རྒྱུ་རེད། 

དེ་དག་གི་དོན་རྣམས་བསྟན་པའི་ཆེད་དུ། སྤྱད་པས་མི་ངོམས་སྡུག་བསྔལ་ཀུན་གྱི་

སྒོ༑༑ ཡིད་བརྟན་མི་རུང་སྲིད་པའི་ཕུན་ཚིགས་ཀྱི།། ཉེས་དམིགས་རིག་ནས་ཐར་པའི་

བདེ་བ་ལ།། དོན་གཉེར་ཆེན་པོ་སྐྱེ་བར་བྱིན་གྱིས་རློབས།། ཞེས་གསུངས་པ་བཞིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

214

སྤྱད་པས་མི་ངོམས་ཞེས་པ་དེས་སྡུག་བསྔལ་དྲུག་གི་ནང་ནས་ངོམ་པ་མེད་པའི་ཉེས་པ་

ཚིག་གིས་དངོས་སུ་ཟིན་པ་དང་། སྡུག་བསྔལ་ཀུན་གྱི་སྒོ་ཞེས་པས་སྡུག་བསྔལ་གཞན་

རྣམས་བསྟན་ཅིང་། འཁོར་བའི་ཕུན་ཚོགས་ལ་ཇི་ཙམ་སྤྱད་ཀྱང་ངོམ་པ་མེད་པ་ཙམ་དུ་

མ་ཟད། དེ་ནི་སྡུག་བསྔལ་ཐམས་ཅད་ཀྱི་སྒོ་ཡིན་པ་དང་། ཡིད་བརྟན་མི་རུང་ཞེས་པས་

སྡུག་བསྔལ་དྲུག་གི་ནང་ནས་ངེས་པ་མེད་པའི་ཉེས་པ་དངོས་སུ་བསྟན་ཅིང་། དེ་ལྟ་བུའི་

ཡིད་བརྟན་མེད་པའི་སྲིད་པའི་ཕུན་ཚོགས་ནི་ལས་དང་ཉོན་མོངས་པའི་གཞན་དབང་དུ་

གྱུར་པ་དང་། འཁོར་བ་ལ་ཡིད་མ་འབྱུང་བའི་གང་ཟག་རྣམས་ཀྱིས་འཁོར་བའི་དངོས་པོ་

མང་པོ་ལ་ཕུན་ཚོགས་སུ་མཐོང་ཡང་། འཁོར་བ་ལ་ཡིད་འབྱུང་བ་རྣམས་ལ་ཕུན་ཚོགས་

དེ་དག་ཡིད་བརྟན་མི་རུང་བ་དང་། ངེས་པ་མེད་པ། ངོམ་པ་མེད་པར་མཐོང་ནས་དེ་ལས་

འབྲལ་འདོད་བྱུང་། དེ་ལྟ་བུའི་སྲིད་པའི་ཕུན་ཚོགས་དེ་ཡོན་ཏན་མིན་པར་ཉེས་དམིགས་

དང་བཅས་པ་ཡིན་པ་ཤེས་ནས་དེ་ལས་ངེས་པར་འབྱུང་བའི་ཐར་པའི་བདེ་བ་ལ་དོན་

གཉེར་ཆེན་པོ་སྐྱེ་བར་བྱིན་གྱིས་རློབས་ཤིག་ཅེས་གསུངས་པ་རེད། 

དེ་ལྟ་བུའི་ངེས་འབྱུང་གི་བསམ་པ་བཅོས་མ་མིན་པ་སྐྱེ་ན་ཐར་པ་སྒྲུབ་པའི་ལམ་

གྱི་རང་བཞིན་ལ་ཇི་ལྟར་བསླབ་དགོས་ཤེ་ན། དེ་བསྟན་པའི་ཕྱིར་འོག་གི་ཚིགས་བཅད་

གཉིས་པོ་དེ་བྱུང་བ་རེད། རྣམ་དག་བསམ་པ་དེ་ཡིས་དྲངས་པ་ཡི།། དྲན་དང་ཤེས་བཞིན་

བག་ཡོད་ཆེན་པོ་ཡིས།། བསྟན་པའི་རྩ་བ་སོ་སོ་ཐར་པ་ལ།། སྒྲུབ་པ་སྙིང་པོ་བྱེད་པར་

བྱིན་གྱིས་རློབས།། ཞེས་གསུངས་པ་བཞིན་འདིའི་ཚིག་ཟིན་ལ་ཚུལ་ཁྲིམས་ཀྱི་བསླབ་

པ་ལ་སློབ་ཚུལ་གསུངས་ཤིང་། དེ་ནི་བསླབ་པ་གསུམ་ལས་གལ་ཆེ་ཤོས་ཤིག་དང། 

དམིགས་ཀྱིས་བཀར་ནས་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་བཤད་པའི་

སྐབས་སུ་ཚུལ་ཁྲིམས་ཀྱི་བསླབ་པ་གཙོ་བོར་གསུངས་ཤིང་། གང་ལགས་ཤེ་ན། སྐྱེས་བུ་

གསུམ་གྱི་ལམ་གྱི་རིམ་པ་མཐར་ཆགས་སུ་བསྟན་པའི་སྐབས་སུ་ཏིང་ངེ་འཛིན་དང་ཤེས་

རབ་ཀྱི་བསླབ་པ་གཉིས་སྐྱེས་བུ་ཆེན་པོའ་ིསྤྱོད་པ་སྤྱི་བསླབ་ཀྱི་སྐབས་སུ་ཕར་ཕྱིན་མཐའ་



ཡོན་ཏན་གཞིར་གྱུར་མའི་བཀའ་ཁྲིད།

མ་གཉིས་ལ་སློབ་ཚུལ་ཞེས་བསམ་གཏན་དང་ཤེས་རབ་ཀྱི་ཕར་ཕྱིན་གཉིས་ལ་སློབ་པའི་

སྐབས་སུ་ཞི་གནས་དང་ལྷག་མཐོང་ཟུར་དུ་བསྟན། 

དེ་ལྟར་ཐར་པ་སྒྲུབ་པའི་ལམ་གྱི་རང་བཞིན་གཏན་ལ་ཕབ་ནས་ཐར་པ་སྒྲུབ་འདོད་

བྱུང་ན་ནུས་པ་ཅི་ཡོད་ཀྱིས་ཐོག་མ་ཚུལ་ཁྲིམས་ཀྱི་བསླབ་པ་ལ་ཚུལ་བཞིན་དུ་བསླབ་

དགོས༑ གལ་ཏེ་ཚུལ་ཁྲིམས་ཀྱི་བསླབ་པའི་གཞི་རྩ་མེད་ན་ཆོས་ཉམས་ལེན་བྱེད་པའི་རེ་

བ་ཧ་ཅང་ཆུང་ཆུང་རེད། ལྷག་པར་དུ་སོ་སོ་ཐར་པའི་ཚུལ་ཁྲིམས་དེ་ལུས་ངག་གི་ཉེས་

སྤྱོད་སྡོམ་པ་གཙོ་བོ་ཡིན་པས། ལས་དང་པོ་བས་སོ་ཐར་གྱི་ཚུལ་ཁྲིམས་ལ་ཚུལ་བཞིན་

དུ་མ་འབད་ན་ཏིང་ངེ་འཛིན་གྱི་བསླབ་པ་དང་ཤེས་རབ་ཀྱི་བསླབ་པ་ཡོང་ཐབས་མེད། 

དེས་ན་ཚུལ་ཁྲིམས་ཀྱི་བསླབ་པ་ནི། བཤེས་སྤྲིངས་ལས། ཁྲིམས་ནི་རྒྱུ་དང་མི་རྒྱུའི་ས་

བཞིན་དུ།། ཡོན་ཏན་ཀུན་གྱི་གཞི་རྟེན་ལགས་པར་གསུངས།། ཞེས་གསུངས་པ་བཞིན་

བསླབ་པ་གཞན་གཉིས་ཙམ་དུ་མ་ཟད། དཀར་ཕྱོགས་དགེ་བའི་ཆོས་གང་བྱས་ཀྱང་ཚུལ་

ཁྲིམས་ཀྱི་ཕུང་པོ་ཡང་དག་པ་མེད་ན་ཡོང་རྒྱུ་མེད། སྐབས་འདིར་ལྷག་པའི་ཚུལ་ཁྲིམས་

ཀྱི་བསླབ་པ་དང་། ལྷག་པར་དུ་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པའི་ནང་

སོ་ཐར་གྱི་ཚུལ་ཁྲིམས་གཙོ་བོར་གསུངས། འདིར་སྔགས་དང་བྱང་སེམས་ཀྱི་ཚུལ་

ཁྲིམས་འབྲེལ་བ་གང་ཡང་མེད། དེས་ན་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་

པ་ཉམས་སུ་ལེན་པའི་སྐབས་སུ་སོ་སོ་ཐར་པའི་སྡོམ་པ་ཞིག་ཡོད་ན་སྡོམ་པ་མེད་པའི་

ཁྱིམ་པ་ལས་ལམ་གྱི་ས་ཆོད་ཆེ་བ་དང་། བསོད་ནམས་ཀྱི་གསོག་རྒྱབ་ཆེ་བ། ལམ་མྱུར་

བ་སོགས་ཀྱིས་ཁྱད་ཆེ། སྤྱིར་ཁྱིམ་པ་དང་རབ་བྱུང་གཉིས་ལས་རབ་བྱུང་ནི་ཐར་པ་སྒྲུབ་

པའི་ལམ་ལ་བརྩོན་པའི་གོ་སྐབས་མང་བ་དང་། རྟེན་གྱི་ཆ་ནས་ཁྱད་པར་དུ་འཕགས་པ་

ཡིན་ཙང་ལམ་མྱུར་བ་རེད། ཡིན་ནའང་ཁྱིམ་པས་བསྙེན་གནས་དང་དགེ་བསྙེན་གྱི་སྡོམ་

པ་བླང་རྒྱུ་ཡོད། སྟོན་པ་ཞལ་བཞུགས་པའི་སྐབས་སུའང་རྗེས་འཇུག་ཁྱིམ་པ་ཚོས་ཉིན་

ཞག་ཁྲུགས་གཅིག་གི་བསྙེན་གནས་ཀྱི་སྡོམ་པ་སྲུང་བ་དང་། ཇི་སྲིད་འཚོ་བའི་མཐའ་ཅན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

216

གྱི་སྣ་གཅིག་སྤྱོད་པ་ནས་ཡོངས་རྫོགས་སྤྱོད་པའི་བར་དགེ་བསྙེན་གྱི་སྡོམ་པ་སྲུང་བའི་

བྱུང་བ་ཡོད། ལར་ནས་བསྙེན་གནས་ཀྱི་སྡོམ་པ་དང་སྣ་གཅིག་སྤྱོད་པ་ནི་ཁག་པོའང་མིན། 

ཁྱིམ་པའི་རྟེན་ཅན་གྱིས་ཀྱང་སོ་ཐར་གྱི་སྡོམ་པ་ཞིག་ཡོད་ན་ཚུལ་ཁྲིམས་ཀྱི་བསླབ་པའི་

ཉམས་ལེན་ལ་ཡན་ལག་ཚང་བ་རེད། རབ་བྱུང་རྣམས་ནི་དགེ་ཚུལ་སློང་གི་སྡོམ་པ་གལ་

ཆེན་པོས་སྲུང་དགོས་ཤིང་། གཏམ་རྗེན་པར་སྨྲ་ན། རབ་ཏུ་བྱུང་ཟིན་ནས་ཚུལ་ཁྲིམས་མ་

བསྲུང་ན་མི་ཚེའི་ནང་ལས་ཀ་བྱེད་སྟངས་འགལ་འདུ་དང་མ་རབས་ཤིག་རེད། ཐོག་མ་གྲྭ་པ་

བྱེད་དགོས་ཞེས་ཁྲལ་རྒྱག་མཁན་མེད་ཅིང་། སོ་སོའ་ིདྭང་འདོད་ཀྱིས་ཆོས་སྒོར་ཞུགས་པ་

རེད༑ སྐབས་དེར་མཁན་སློབ་དགེ་འདུན་དང་བཅས་པས་ཚུལ་ཁྲིམས་སྲུང་ཐུབ་མིན་སོགས་

ཀྱི་འདྲི་བརྩད་ཡང་ཡང་གནང་ཡོད། དེ་ནས་ཁྱིམ་ནས་ཁྱིམ་མེད་པ་ཞེས་རང་གི་བདག་

དབང་དུ་ཡོད་པའི་ཁྱིམ་གྱི་ཕུན་ཚོགས་མཐའ་དག་བློས་གཏོང་གིས་དགེ་འདུན་གྱི་སྡེའི་ནང་

ཞུགས་པ་རེད། དེ་ནི་ངེས་པར་འབྱུང་བའི་ཚུལ་ཁྲིམས་ཀྱི་དབང་དུ་བྱེད་དགོས་དུས་ཐར་པ་

དོན་གཉེར་ནི་ཡིན་ཤག་རེད། དེ་ལྟར་རབ་ཏུ་བྱུང་ནས་བསྙེན་པར་རྫོགས་ཏེ་དགེ་སློང་གི་

དངོས་པོ་ཐོབ་ཙ་ན་དམ་ཆོས་འདུལ་བ་ནས་གསུངས་པའི་ཁྲིམས་རྣམས་ཉམས་ལེན་གནང་

དགོས་པ་བཤད་མ་དགོས་པ་རེད། ང་ཚོ་བོད་བརྒྱུད་ནང་བསྟན་ནང་འདུལ་བ་དེ་ཧ་ཅང་

ཞིབ་ཚགས་པོ་དང་རྒྱ་ཆེན་པོ་སློབ་སྦྱོང་གནང་བའི་གོ་སྐབས་ཡོད་རེད། 

སྤྱིེར་སངས་རྒྱས་ཀྱི་བསྟན་པ་གནས་དང་མི་གནས་ཀྱི་མཚམས་གཟུང་ས་འདྲ་མིན་

མང་པོ་དང་། བསྟན་པའི་གནས་ཚད་ཀྱང་སྣ་ཚོགས་གསུངས་ཡོད། ཡིན་ནའང་ཐེག་པ་

ཐུན་མོང་བའི་དབང་དུ་བྱས་ན་དམ་ཆོས་འདུལ་བའི་བསྟན་པ་གནས་དང་མི་གནས་ལ་

རག་ལས་པ་ཧ་ཅང་གསལ་པོ་རེད། འདུལ་བ་གཞུང་བླ་མའམ་གཞུང་དམ་པ་ལས། 

སངས་རྒྱས་བཅོམ་ལྡན་འདས་ལ་ཚེ་དང་ལྡན་པ་ཨུ་པཱ་ལིས་ཞུས་པ། བཙུན་པ་ཇི་ཙམ་

གྱིས་ན་དམ་པའི་ཆོས་མཆིས་པ་ཞེས་བགྱི། ཇི་ཙམ་གྱིས་ན་ཞིག་པ་ཞེས་བགྱི། ཨུ་པཱ་ལི་

ཇི་སྲིད་དུ་ལས་བྱེད་ཅིང་ནན་ཏན་བྱེད་པ་ཡང་ཡོད་པའི་བར་དུ་སྟེ། ལས་བྱེད་ལ་ནན་ཏན་



ཡོན་ཏན་གཞིར་གྱུར་མའི་བཀའ་ཁྲིད།

བྱེད་པ་ཡང་ཡོད་ན་དམ་པའི་ཆོས་ཡོད་པ་ཞེས་བྱའོ།། ལས་ཀྱང་མི་བྱེད་ལ་ནན་ཏན་བྱེད་

པ་དག་ཀྱང་མེད་ན་དེ་ནི་དམ་པའི་ཆོས་ཞིག་པ་ཞེས་བྱའོ།། ཞེས་གསུངས་ཡོད། ད་ལྟ་

བསྟན་པའི་གནས་ཚད་བལྟས་ན་རྟགས་ཙམ་འཛིན་པའི་ལེའུ་སླེབས་མེད་ཀྱང་། དངོས་

ཡོད་ཀྱི་གནས་ཚུལ་ལ་ང་ཚོ་རྟགས་ཙམ་འཛིན་པའི་ལེའུ་ལ་སླེབས་པ་མིན་ནམ་སྙམ་པའི་

དྭོགས་པ་ཡོང་གི་ཡོད་ཅིང་། ཁྱིམ་ནས་ཁྱིམ་མེད་པར་རབ་ཏུ་བྱུང་བའི་དགེ་འདུན་གྱི་

སྡེའི་ནང་འདུལ་བའི་ཕྱག་བཞེས་ལ་དོ་སྣང་ཇེ་ཆུང་དུ་འགྲོ་བའི་གནས་སྟངས་ལ་ང་ཚོ་

འདྲོགས་དགོས་པ་དང་བློ་འཚབ་སྐྱེ་གཞི་ཆགས་ཡོད། སྔོན་རྒྱ་གར་དུ་བསྟན་པ་གནས་

པའི་སྐབས་སུ་ཉན་ཐོས་སྡེ་པ་བཅོ་བརྒྱད་སོགས་བྱུང་ཡོད་ཀྱང་། ད་ལྟ་དགེ་ཚུལ་སློང་གི་

སྡོམ་རྒྱུན་ཡོད་པའི་སྡེ་པ་གསུམ་མ་གཏོགས་ལྷག་མེད། ང་ཚོའི་སྡེ་པ་ནི་གཞི་ཐམས་ཅད་

ཡོད་པར་སྨྲ་བའི་སྡེ་པ་ནས་བྱུང་ཞིང་། མཁན་ཆེན་ཞི་བ་འཚོས་བོད་དུ་སྤེལ་བ་ནས་

བཟུང་ད་ལྟའི་བར་དུ་བོད་དང་བོད་བརྒྱུད་ནང་བསྟན་གྱི་རྗེས་འཇུག་ནང་སྲུང་མུས་རེད། 

དེ་ནས་ཤྲཱིངྐཱ་དང་། ཐ་ཡི་ལེན། མ་ཡན་མར་སོགས་སངས་རྒྱས་ཀྱི་བསྟན་པ་དར་བའི་ལྷོ་

ཤར་ཨེ་ཤི་ཡའི་ཡུལ་གྲུ་ནང་གནས་བརྟན་ཀཏྱཱཡནའི་རྗེས་འཇུག་འཕགས་གནས་བརྟན་

སྡེ་པའི་ལུགས་དར་བ། དེ་བཞིན་རྒྱ་ནག་སོགས་ཡུལ་གྲུ་ཁ་ཤས་ནང་ཆོས་སྲུང་སྡེ་པའི་

སྡོམ་རྒྱུན་ད་ལྟ་མ་ཉམས་ཙམ་ཡོད་འདུག །འཕགས་པ་གནས་བརྟན་སྡེ་པ་དང་གཞི་

ཐམས་ཅད་ཡོད་པར་སྨྲ་བའི་སྡེ་པ་གཉིས་ཀའི་ནང་དགེ་ཚུལ་ཕ་མ་ཡོད་པ་དང་། དེ་ནས་

དགེ་སློང་ཕ་མ་གཏོགས་དགེ་སློང་མའི་སྡོམ་རྒྱུན་ཉམས་ཟིན་པས་དགེ་སློང་མའི་སྡོམ་

རྒྱུན་ཡོད་མིན་རྩོད་གཞི་རེད། འོན་ཀྱང་ཆོས་སྲུང་སྡེ་པའི་ནང་དགེ་ཚུལ་ཕ་མ་གཉིས་དང། 

དགེ་སློང་ཕ་མ་གཉིས་ཀྱི་སྡོམ་རྒྱུན་ཡོད་འདུག །དེ་གསུམ་ལ་བསྡུར་ནས་བལྟས་ན་

འདུལ་བ་ལུང་གཞི་ལྟ་བུར་ཆ་མཚོན་ན། བོད་དུ་བསྒྱུར་བའི་འདུལ་བ་ལུང་སྡེ་བཞི་དེ་རྒྱས་

ཤོས་རེད། ད་ལྟ་པཱལིའི་ནང་བཞུགས་པའི་འདུལ་བ་ལུང་སྡེ་བཞི་དེ་ཧ་ཅང་བསྡུས་པ་ལས་

མེད༑ དེ་གཉིས་ཀྱི་སོ་ཐར་གྱི་མདོ་ལ་ཁྱད་པར་མེད། ཡིན་ནའང་གཞི་བཅུ་བདུན་དང་། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལུང་རྣམ་འབྱེད། ལུང་ཕྲན་ཚེགས་སོགས་བོད་སྐད་ནང་ཡོད་པ་བཞིན་གནས་བརྟན་སྡེ་

པ་ལ་མེད། ཆོས་སྲུང་སྡེ་པ་ལ་གཞུང་ཇི་ཙམ་ཡོད་པ་ངས་ཤེས་ཀྱི་མེད། ལྷག་པར་དུ་

གཞི་ཐམས་ཅད་ཡོད་པར་སྨྲ་བའི་སྡེ་པ་ལ་དམིགས་བསལ་གྱིས་ཕུན་སུམ་ཚོགས་པའི་

གནས་གཞན་ཞིག་གང་ཡོད་ཅེ་ན། སློབ་དཔོན་ཡོན་ཏན་འོད་ཀྱིས་བརྩམས་པའི་འདུལ་

བ་མདོ་རྩ་བ་དེ་རེད། དེའི་ནང་ལུང་སྡེ་བཞིའི་བརྗོད་དོན་ཡོངས་སུ་རྫོགས་པ་ཉུང་ངུར་

བསྡུས་ནས་བསྟན་ཡོད། དེ་ལ་རྒྱ་འགྲེལ་ཧ་ཅང་མང་པོ་དང་། བོད་འགྲེལ་ལའང་མཚོ་

ཊིཀ་སོགས་མང་པོ་མཛད་ཡོད། དེས་ན་འདུལ་བའི་གཞུང་ལ་སློབ་སྦྱོང་བྱེད་རྒྱུའི་མཐུན་

རྐྱེན་དང་གོ་སྐབས་བོད་བརྒྱུད་ནང་བསྟན་ནང་ཡོད་པ་བཞིན་ཞིབ་ཚགས་པོ་དང་རྒྱ་ཆེན་

པོ་གཞན་ལ་མེད། དེ་བཞིན་སློབ་སྦྱོང་གི་རྒྱུན་ཡང་མ་ཆད་པར་གདན་སའི་ནང་ཡོད་མུས་

རེད༑ ཡིན་ནའང་བོད་པའི་དགེ་འདུན་གྱི་སྡེ་ནང་འདུལ་བའི་ཕྱག་བཞེས་ཉམས་པ་ལྟ་བུ་

རེད༑ ང་ལྟ་བུ་གང་ཟག་ཕལ་པ་ཞིག་གིས་གདན་ས་ཆེན་པོའ་ིནང་དེ་ལྟར་ཞུས་ན་མ་འོས་

པ་འདུག་རུང། དངོས་ཡོད་མཐོང་བའི་གནས་ཚུལ་རྣམས་གོ་སྐབས་ཡོད་དུས་མ་ཞུས་ན་

མ་བཟོད་པ་ལྟ་བུ་འདུག །ཕྱིའི་མཐོང་ཚུལ་ལ་བལྟས་ན་གནས་བརྟན་སྡེ་པ་དང་བོད་པའི་

རབ་བྱུང་རྣམས་ཀྱི་རྒྱུན་ལྡན་གྱི་སྤྱོད་ལམ་ཧ་ཅང་མི་འདྲ་བ་རེད། ཁོང་ཚོས་དངོས་གསལ་

དོད་པོའ་ིཐོག་ནས་བཅས་པ་དང་འགལ་བའི་བྱ་བ་མང་པོ་ལ་མི་ཞུགས་པ་དང་། ལྷག་

པར་དུ་ཚང་མས་མངོན་སུམ་དུ་མཐོང་བའི་རིགས་ལ་འཛེམས་ཟོན་བྱེད་ཀྱི་རེད། དཔེར་

ན་ཆོས་གོས་རྣམ་གསུམ་ཚད་ལྡན་བཅང་བ་དང་། བསོད་སྙོམས་ལ་རྒྱུ་བ། ཕྱི་དྲོའ་ིཁ་

ཟས་འཛེམས་པ་སོགས་ནི་འཕགས་པ་གནས་བརྟན་སྡེ་པ་རྣམས་ཞིབ་ཚགས་པ་དང། དེ་

བཞིན་མཐོང་སྣང་ལའང་མཛེས་པོ་རེད། ཐ་ཡི་ལེན་དང་མ་ཡན་མར་གྱི་ཡུལ་ལུང་སོགས་

སུ་སྦྱངས་པའི་ཡོན་ཏན་བཅུ་གཉིས་ལ་གནས་པའི་དགེ་སློང་ད་ལྟའང་མཇལ་དུ་ཡོད། 

སྦྱངས་པའི་ཡོན་ཏན་ཁ་ཤས་ལ་གནས་པ་ནི་མང་པོ་རེད། ང་ཚོ་གདན་ས་ཆེན་པོ་དང་

གང་ཟག་བྱེ་བྲག་པའི་ནང་སྦྱངས་པའི་ཡོན་ཏན་རེ་གཉིས་ལ་གནས་པའང་དཀོན་པོ་རེད། 



ཡོན་ཏན་གཞིར་གྱུར་མའི་བཀའ་ཁྲིད།

གང་ཟག་བྱེ་བྲག་པའི་ནང་འདུལ་བའི་ཉམས་ལེན་ཚད་ལྡན་གནང་མཁན་ཡོད་སྲིད་ཀྱང་། 

དགེ་འདུན་གྱི་སྡེ་སོ་སོའ་ིནང་ཕྱག་བཞེས་ཉམས་པ་ལྟ་བུ་རེད། དཔེར་ན་རྒྱལ་བ་སྐུ་ཕྲེང་

བཅུ་གསུམ་པ་ཆེན་པོས་གདན་ས་གསུམ་གྱི་གསོ་སྦྱོང་གི་དུས་ཚིགས་དང་སོ་ཐར་གྱི་

མདོ་རྒྱས་པ་འདོན་མིན་སོགས་བསྐྱར་ཞིབ་གནང་སྐབས་ལོ་འཁོར་མོ་ལ་སོ་ཐར་གྱི་མདོ་

རྒྱས་པ་མི་འདོན་པར་ཅམ་བཞག་བྱས་པ་དེ་གཟིགས་ནས་བཀའ་བཀྱོན་ཕེབས་རྗེས་

བཀས་བཅད་གནང་བ་ལ་བརྟེན་ནས་གདན་ས་གསུམ་གྱི་ནང་ལོ་གཅིག་ནང་དབྱར་

གནས་སྐབས་སུ་གསོ་སྦྱོང་གི་མདོ་རྒྱས་པ་ཚར་གཅིག་གསུངས་ཏེ་ནོར་བུ་གླིང་ཁར་

སྙན་གསན་ཞུ་དགོས་པའི་སྲོལ་དེ་ཕྱི་ལོ་ ༡༩༥༩ བར་གནས་པ་རེད། དེ་བཞིན་ལྟུང་བ་

གླེང་དྲན་བྱེད་པའི་སྲོལ་ནི་གནའ་སྔ་མོ་ནས་ཉམས་ཟིན་ཞིང་། ད་ལྟ་ལྟུང་བ་གླེང་དྲན་གྱི་

གོ་རྟོགས་ཙམ་ཡང་མང་པོར་མེད་ཚོད་འདུག །དེས་ན་སོ་སོ་ལ་ཉིན་བཅོ་ལྔའི་ནང་ལྟུང་

བ་གང་དང་གང་བྱུང་བའང་ཤེས་ཁག་པོ་ཆགས་ཡོད། དེར་བརྟེན་མང་པོ་ཞིག་ཆོ་ག་ཕྱག་

ལེན་ལྟ་བུ་འདོན་ཕྱིན་པ་རེད། དེ་ཚོ་དངོས་ཡོད་གནས་སྟངས་ཐོག་ནས་ཡང་དག་པ་ཞིག་

མིན༑ དེ་བཞིན་གང་ཟག་བྱེ་བྲག་པ་ལ་ཟས་ལ་བརྟེན་པའི་ལྟུང་བ་དང་། གོས་ལ་བརྟེན་

པའི་ལྟུང་བ་སོགས་སྤང་ལྟུང་མང་པོ་ཡོང་མུས་ཡིན་རུང་། དགེ་འདུན་འདུས་ཚོགས་ནང་

ཕྲན་བུ་ཐུགས་སྣང་གནང་ན་ཕྱིའི་མིག་ལྟོས་དང་མཐོང་སྣང་ལ་ཡག་པོ་ཡོང་སྲིད། སྔོན་

མ་བོད་དུ་གདན་ས་ཁག་ཏུ་སྔ་དྲོའ་ིགྲྭ་ཇ་ལ་མ་གཏོགས། ཕྱི་དྲོའ་ིགྲྭ་ཇ་ལ་ཐུག་པ་སོགས་

གཏོང་སྲོལ་མེད། གང་ལྟར་དགེ་འདུན་འདུས་སྡེའི་ནང་ཕྱི་དྲོའ་ིཁ་ཟས་དངོས་གསལ་དོད་

པོས་གཏོང་སྲོལ་མེད། སྐྱབས་བཅོལ་དུ་འབྱོར་ནས་སྒྲིག་འཛུགས་དང་འདུས་སྡེའི་ནང་

ཕྱི་དྲོའ་ིཁ་ཟས་བག་མེད་དུ་གཏོང་རྒྱུར་དགག་བྱ་མེད་པ་དང་། ལྷག་པར་དུ་ཕྲན་བུ་བློ་ལ་

མི་བདེ་བ་ཡོང་རྒྱུ་ནི་གཞིས་ཆགས་ཁག་ཏུ་རིས་སུ་མ་མཆིས་པའི་ཆོས་བརྒྱུད་ཀྱི་གཙུག་

ལག་ཁང་དང་དགོན་པ་རྟེན་དང་བརྟེན་པར་བཅས་པ་ཧ་ཅང་རྫིག་པོ་མང་པོ་གསར་

བཞེངས་གནང་བ་དེ་དག་ཐོག་མར་བཞེངས་པའི་སྐབས་སུ་ལས་ཀྱིས་མཚམས་གཅད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྒྱུ་དང་། རུང་ཁང་གཅད་རྒྱུ་དང་བྱིན་གྱིས་བརླབ་རྒྱུ་སོགས་ལ་ཐུགས་སྣང་གནང་གི་

མེད༑ སྔོན་མ་རྗེ་ཡབ་སྲས་ཀྱི་སྐབས་སུ་དགའ་ལྡན་དང་སེ་ར་འབྲས་སྤུངས་ཀྱི་གདན་ས་

སོགས་ཕྱག་འདེབས་སྐབས་འདུལ་བ་ནས་བྱུང་བ་གཞིར་བཟུང་གིས་ལག་གི་གླ་བསྐོས་

པ་ནས་བཟུང་སྟེ་དགེ་འདུན་གྱི་ལས་གནང་དགོས་པ་དང་། མཚམས་དང་རུང་ཁང་

སོགས་ཞིབ་ཚགས་པོ་གནང་ཡོད། དེང་སང་དེ་འདྲའི་སྐད་ཆ་ཁྱོན་ནས་མེད། དེ་ཚོ་ང་

ཚོས་མ་ཤེས་པ་ཡིན་ན་གནས་ཚུལ་ཐ་དད་རེད། འོན་ཀྱང་ང་ཚོའི་ནང་འདུལ་བ་ལ་མཁས་

པ་ནི་མང་པོ་རེད། དེས་ན་འདུལ་བ་དེ་ཙམ་མཁས་ནའང་ལག་ལེན་སྐྱོ་པོ་དེ་སྤྱི་ཚོགས་ཀྱི་

སྐྱོན་ཡིན་ནམ། ཡང་ན་སྒྲིག་འཛུགས་ཀྱི་སྐྱོན་ཡིན། གང་ལྟར་ང་ཚོའི་ཞན་ཆ་ཆེན་པོ་ཞིག་

རེད༑ སྔ་མོ་བོད་ལ་ཡོད་སྐབས་གྲྭ་པ་རྒན་པ་འདུལ་བ་གཟིགས་མཁན་དེ་ཚོས་ཉིན་རེར་

བློ་བསྐྱེད་གསར་པ་བྱུང་བ་རྣམས་ལམ་སེང་ཐད་ཀར་ཉམས་ལེན་དུ་བསྟར་ནས་ཕྱག་

བཞེས་གནང་མཁན་མི་ཉུང་བ་ཞིག་ཡོད་རེད། དེ་ནས་དགོང་བཅད་དང་། བྱིན་ལེན་བྱེད་

མཁན་ཡང་མང་པོ་རེད། དེ་དག་ད་ལྟ་ཇེ་ཉུང་དུ་འགྲོ་མུས་རེད། དེ་ཚོ་གནད་འགག་ཆེན་

པོ་ཡིན་པ་དང་། དེ་ལ་བརྟེན་ནས་བསྟན་པའི་རྒྱུན་ལ་གནོད་པ། དམ་ཆོས་འདུལ་བའི་

བསྟན་པ་ཚུལ་བཞིན་དུ་མ་གནས་ན་བསྟན་པ་སྤྱི་ལ་གནོད་པ་སོགས་ལ་གཏིང་ཟབ་པོ་

དང་ཤ གས་ཆེན་པོས་དགོངས་པ་བཞེས་མཁན་དཀོན་པོ་ལྟ་བུ་འདུག །དེས་ན་ལྷག་པ་

ཚུལ་ཁྲིམས་ཀྱི་བསླབ་པའི་ཉམས་བཞེས་དེ་གང་ཐུབ་ཀྱིས་ཉམས་གསོ་གནང་ཐུབ་ན་

བསྟན་པ་ལ་ཞབས་འདེགས་བླ་མེད་བསྒྲུབ་རྒྱུ་རེད། ཚུལ་ཁྲིམས་ཀྱི་བསླབ་པ་ཉམས་སུ་

ལེན་པ་ལ་གལ་ཆེ་ཤོས་ནི་དེའི་མི་མཐུན་པའི་ཕྱོགས་ལྟུང་བ་འབྱུང་བའི་སྒོ་བཞི་པོ་སྤང་

དགོས་ཤིང་། དེ་ཡང་མི་ཤེས་པ་ལྟུང་བ་འབྱུང་བའི་སྒོ། མ་གུས་པའི་ལྟུང་བ་འབྱུང་བའི་

སྒོ༑ ཉོན་མོངས་མང་བ་ལྟུང་བ་འབྱུང་བའི་སྒོ། བག་མེད་པ་ལྟུང་བ་འབྱུང་བའི་སྒོ་བཅས་

རེད༑ དང་པོ་མི་ཤེས་པ་ལྟུང་བ་འབྱུང་བའི་སྒོ་ནི་གདན་སའི་སློབ་གཉེར་བ་རྣམས་ལ་ཕལ་

ཆེར་མེད། གལ་ཏེ་འདུལ་བ་ཆ་ཚང་གཟིགས་མཁན་ཞིག་ཡིན་ན་དངོས་བཅས་ཀྱི་ལྟུང་བ་



ཡོན་ཏན་གཞིར་གྱུར་མའི་བཀའ་ཁྲིད།

221

ཡོངས་སུ་རྫོགས་པའི་བཅས་བཀག་གནང་གསུམ་གྱི་མཚམས་སོགས་མ་ཤེས་པ་མེད། 

གཉིས་པ་མ་གུས་པ་ལྟུང་བ་འབྱུང་བའི་སྒོ་ནི་ང་ཚོས་ཁ་ཕྱེ་ནས་བཞག་པ་ལྟ་བུ་རེད། མ་

གུས་པ་ནི་བཅས་མཚམས་ལ་མ་གུས་པ་རེད། སྤྱིེར་ཟས་ལ་བརྟེན་པའི་ལྟུང་བ་དང་གོས་

ལ་བརྟེན་པའི་ལྟུང་བ་མང་པོ་ང་ཚོ་ལ་ཉིན་ལྟར་ཡོང་ཡང་། དེ་ལ་ཞིབ་ཚགས་པོས་བལྟས་

ན་བཅས་རྐྱང་གི་ལྟུང་བ་མ་གཏོགས། རང་བཞིན་གྱི་ཁ་ན་མ་ཐོ་བ་ཉུང་བ་རེད། ང་ཚོའི་

བསམ་པའི་ནང་བཅས་པ་ལ་ཁྱད་དུ་གསོད་པའི་མ་གུས་པ་ཡོད་ན་དེ་ནི་རང་བཞིན་གྱི་ཁ་

ན་མ་ཐོ་བར་འགྱུར་རྒྱུ་རེད། དེང་སང་ཁྲིམས་རྩོད་པས་ཁྲིམས་རྩོད་བྱ་རྒྱུའི་དོན་དེ་ནག་

ཉེས་ཅན་མིན་ནའང་། ཁྲིམས་ཁང་གི་བཀའ་ལ་མ་བརྩི་ན་བཀའ་མ་བརྩི་བ་དེ་ནག་ཉེས་སུ་

གྱུར་ཏེ་བཙོན་ཁང་དུ་འགྲོ་སྲིད། དེ་བཞིན་བྱིན་ལེན་མ་བྱས་པ་ལྟ་བུ་བཅས་རྐྱང་གི་ལྟུང་

བ་ཡིན་རུང་། དེ་ནི་མ་གུས་པའི་དབང་གིས་བྱས་པ་ཡིན་ན་རང་བཞིན་གྱི་ཁ་ན་མ་ཐོ་བ་

མ་ཟད། སྐྱབས་འགྲོའ་ིབསླབ་བྱ་དང་འགལ་བ་རེད། དེས་ན་མ་གུས་པ་ལྟུང་བ་འབྱུང་བའི་

སྒོ་དེ་ངེས་པར་དུ་བཀག་དགོས། གསུམ་པ་ཉོན་མོངས་མང་བ་ལྟུང་བ་འབྱུང་བའི་སྒོ་ནི་

དེང་རབས་ཀྱི་དུས་ཚོད་འདིའི་ནང་ཧ་ཅང་མང་པོ་རེད། ལྷག་པར་དུ་གདན་ས་ཁག་གི་

ནང་དེང་རབས་ཀྱི་ཡོ་བྱད་མང་པོ་བེད་སྤྱོད་གཏོང་གི་ཡོད། དེ་ཚོ་ཕན་ཐོགས་པོ་དང་

དགོས་མཁོ་ཆེན་པོ་ཡོད་པའི་སྒྲུབ་བྱེད་མང་པོ་གསུང་གི་ཡོད་ཀྱང་། གཅིག་བྱས་ན་ཕན་

ཐོགས་པོ་དང་དགོས་མཁོ་ཆེན་པོ་ཡོད་སྲིད། ཡིན་ནའང་མཐུན་རྐྱེན་ནམ་འགལ་རྐྱེན་དེ་

ཚོ་རྩ་བ་ནས་མེད་པའི་སྐབས་སུ། དཔེར་ན་བོད་དུ་སོ་སོའ་ིམི་ཚེའི་ནང་བལྟས་ན་དེ་ལྟ་

བུའི་མཐུན་རྐྱེན་ནམ་འགལ་རྐྱེན་གཅིག་ཀྱང་མེད་རུང་། སྐབས་དེའི་ང་ཚོའི་མི་ཚེ་དེ་

ཆོས་དང་འཇིག་རྟེན་གང་གི་ཐོག་ནས་ཀྱང་ད་ལྟ་ལས་བཟང་བ་མ་གཏོགས་སྡུག་པ་མེད། 

ད་ལྟ་མཐུན་རྐྱེན་ནམ་འགལ་རྐྱེན་དེ་དག་འཛོམས་སྐབས་ཆོས་དང་འཇིག་རྟེན་གང་གི་

ཐོག་ནས་བལྟས་ཀྱང་མི་ཚེའི་གནས་སྟངས་ཇི་ལྟར་སྐྱེལ་མིན་ཞིབ་ཚགས་པོས་གཟིགས་

ན་མཁྱེན་ཐུབ། གང་ལྟར་ཉོན་མོངས་ཉུང་དུ་གཏོང་རྒྱུའི་ཚབ་ཏུ་ཉོན་མོངས་མང་དུ་གཏོང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྒྱུའི་མཐུན་རྐྱེན་དེ་ད་ལྟ་ཧ་ཅང་མང་དུ་ཕྱིན་ཡོད། གོང་དུ་དུས་ཚོད་ཀྱིས་རྐྱེན་པས་ཉོན་

མོངས་སྐྱེ་བའི་རྒྱུ་རྣམས་ཞུ་རྒྱུ་བྱུང་མེད། ཉོན་མོངས་སྐྱེ་བའི་རྒྱུ་དྲུག་གི་ནང་བཤད་པ་

ཞེས་པ་ཞིག་ཡོད། དེའི་ནང་ལོག་པའི་བསྟན་བཅོས་དང་། ང་རྒྱལ་དང་ཁོང་ཁྲོ་འདོད་

ཆགས་སོགས་སྤེལ་བའི་རྩོམ་ཡིག་སོགས་འདུས་པ་རེད། བཞི་པ་བག་མེད་པ་ལྟུང་བ་

འབྱུང་བའི་སྒོ་ནི་མ་གུས་པ་བྱུང་ན་བག་མེད་པ་ཡོང་རྒྱུ་དེ་བས་ཀྱང་ལས་སླ་པོ་རེད། དེར་

བརྟེན༑ བསྟན་པའི་རྩ་བ་སོ་སོ་ཐར་པ་ལ།། སྒྲུབ་པ་སྙིང་པོ་བྱེད་པར་བྱིན་གྱིས་རློབས།། 

ཞེས་གསུངས་པ་དེ་ང་ཚོས་ཕྱག་ལེན་དུ་འཁེལ་ཐུབ་མིན་ཞིབ་ཚགས་པོས་ཐུགས་སྣང་

གནང་དགོས། གལ་ཏེ་ཕྱག་ལེན་དུ་འཁེལ་ཐུབ་ན་དགའ་བ་བསྒོམ་རྒྱུ་དང་། ཕྱག་ལེན་དུ་

འཁེལ་ཐུབ་ཀྱི་མེད་ན་འགྱོད་པ་སྐྱེ་བ་དང་། ཕྱག་ལེན་དུ་འཁེལ་ཐུབ་པའི་འབད་བརྩོན་

གནང་ན་ཆོས་འཆད་ཉན་བྱེད་པའི་དགོས་པ་གྲུབ་པ་རེད། དེ་མིན་ཆོས་འཆད་ཉན་ཡང་

ཆོ་ག་ཕྱག་ལེན་དུ་སོང་ན་ཁྱེད་ཚོའི་དུས་ཚོད་འཕྲོ་བརླག་རེད་ལ། ངའི་དུས་ཚོད་ཀྱང་

འཕྲོ་བརླག་རེད། དེས་ན་ཕྲན་བུ་དགོངས་པ་བཞེས་ནས་སོ་སོའ་ིརྒྱུད་ལ་བརྟག་དཔྱད་

གནང་རྒྱུ་དང་། མ་གུས་པ་དང་། བག་མེད་པ། ཉོན་མོངས་མང་བའི་དབང་གིས་བཅས་པ་

དང་འགལ་བའི་ཉེས་པ་མི་ཡོང་བའི་ཐབས་ཤེས་གནང་ཐུབ་ན། དངོས་གནས་ཚིག་བཟང་

པོ་ཞལ་ནས་གསུང་། དོན་བཟང་པོ་ཡིད་ལ་བསམ་ཞེས་པ་དེ་ཡོང་རྒྱུ་རེད། ཐོག་མ་རྣམ་

དག་བསམ་པ་དེ་ཡིས་དྲངས་པ་ཞེས་པའི་བསམ་པ་དེ་ང་ཚོའི་རྒྱུད་ལ་སྐྱེ་དགོས། དེ་ནས་

དྲན་པ་དང་ཤེས་བཞིན་བག་ཡོད་རྣམས་རང་བཞིན་གྱིས་ཡོང་རྒྱུ་རེད། དེ་བྱུང་ན་བསྟན་

པའི་རྩ་བ་སོ་སོ་ཐར་པ་ལ་སྒྲུབ་པ་སྙིང་པོ་བྱེད་ཐུབ་པའི་རེ་བ་ཡོད། དེ་མིན་བསྟན་པའི་རྩ་

བ་སོ་སོ་ཐར་པ་དེ་ང་ཚོས་རྩེད་མོ་ལྟ་བུ་མ་གཏོགས། གལ་ཆེན་པོ་མིན་པའི་བསམ་ཚུལ་

བཟུང་ན་ཏག་ཏག་བསྡད་མེད། ལྷག་པར་དུ་སྤྱིར་རྒྱལ་བའི་བསྟན་པ་དང་། ཁྱད་པར་བོད་

བརྒྱུད་ནང་བསྟན་གྱི་ཞབས་འདྲེན་དུ་འགྲོ་རྒྱུ་རེད། 

མདོར་ན་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་བ་ལ་ཐོག་མར་



ཡོན་ཏན་གཞིར་གྱུར་མའི་བཀའ་ཁྲིད།

སྡུག་བདེན་འཁོར་བའི་ཉེས་དམིགས་བསམས་ནས་འཁོར་བ་ལས་ཡིད་འབྱུང་བའི་བློ་

སྐྱེ་རྒྱུ་དང་། དེ་ནས་ཀུན་འབྱུང་འཁོར་བའི་འཇུག་རིམ་བསམས་ནས་འཁོར་བ་ལ་འཇུག་

ལྡོག་གི་རིམ་པ་རྣམས་བློ་ངོར་ངེས་རྒྱུ། དེ་རྗེས་ཐར་པ་སྒྲུབ་པའི་ལམ་གྱི་རིམ་པ་གཏན་

ལ་ཕབ་ནས་ཀུན་འབྱུང་འཁོར་བའི་འཇུག་རིམ་གྱི་རྩ་བ་ཐོག་མ་མ་རིག་པ་དེ་བརྩད་ནས་

འཇོམས་པའི་རིག་པ་ཡེ་ཤེས་ཀྱི་བློ་རྒྱུད་ལ་སྐྱེ་རྒྱུ་དང་། དེའི་ཆེད་དུ་བརྟན་པ་ཐོབ་པའི་

བསམ་གཏན་གྱི་བློ་ཞི་གནས་མཚན་ཉིད་དང་ལྡན་པ་རྒྱུད་ལ་སྐྱེ་རྒྱུ། དེའི་མཐུན་རྐྱེན་

མེད་དུ་མི་རུང་བ་སོ་སོ་ཐར་པའི་ཚུལ་ཁྲིམས་ཀྱི་བསླབ་པ་ཡང་དག་པ་ཞིག་རྒྱུད་ལ་སྐྱེ་

རྒྱུ་སོགས་འབད་བརྩོན་བྱེད་ན་འཁོར་བ་ལས་གྲོལ་བའི་ཐར་པའི་གོ་འཕང་ཐོབ་པའི་རེ་

བ་བྱེད་ཆོག །དེ་ཡན་གྱིས་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་

ཚུལ་དེ་ས་བཅད་མ་སྟོང་ཙམ་སོང་བའི་ཁུལ་ཡིན། མདོར་ན་གང་ཞུས་པ་དེ་དག་ཐམས་

ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་

པའི་དགེ་བ་འདི།། ཞེས་སོགས་གསུངས་ནས་ཆོས་ཐུན་གྲོལ།

ཉིན་གསུམ་པ།

(༢༠༡༥ ཕྱི་ཟླ་ ༡༡ ཚེས་ ༢)

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོའ་ིགསུང་ལས། སེམས་བསྐྱེད་ཐེག་མཆོག་ལམ་གྱི་གཞུང་ཤིང་སྟེ།། རླབས་ཆེན་

སྤྱོད་པ་རྣམས་ཀྱི་གཞི་དང་རྟེན།། ཚོགས་གཉིས་ཀུན་ལ་གསེར་འགྱུར་རྩི་ལྟ་བུ།། རབ་

འབྱམས་དགེ་ཚོགས་སྡུད་པའི་བསོད་ནམས་གཏེར།། དེ་ལྟར་ཤེས་ནས་རྒྱལ་སྲས་དཔའ་

བོ་རྣམས།། རིན་ཆེན་སེམས་མཆོག་ཐུགས་དམ་མཐིལ་དུ་འཛིན།། རྣལ་འབྱོར་ངས་ཀྱང་

ཉམས་ལེན་དེ་ལྟར་བགྱིས།། ཐར་འདོད་ཁྱེད་ཀྱང་དེ་བཞིན་བསྐྱང་འཚལ་ལོ།། ཞེས་

གསུངས་པ་བཞིན་ཐེག་པ་ཆེན་པོར་འཇུག་པའི་གང་ཟག་ཅིག་ཡིན་ཕྱིན་སེམས་བསྐྱེད་

དེ་ཐེག་པ་ཆེན་པའི་ལམ་གྱི་འཇུག་སྒོ་དང་ལམ་གྱི་གཞུང་ཤིང་ལྟ་བུ་དང་། གལ་ཏེ་སེམས་

བསྐྱེད་ཀྱི་བློ་ཕུན་སུན་ཚོགས་པ་མེད་ན་རང་གི་སྣང་ཚུལ་ལ་ཐེག་པ་ཆེན་པོའ་ིཆོས་དང་། 

སྔགས་ཀྱི་ཆོས་ཀྱི་ཉམས་ལེན་བྱེད་ཀྱི་ཡོད་སྙམ་རུང་། སེམས་བསྐྱེད་ཀྱི་རྩིས་མ་ཟིན་ན་

ཡོང་ཐབས་མེད། བཀའ་གདམས་པ་གོང་མ་ཚོས། ཆོས་ཐེག་པ་ཆེན་པོའ་ིཆོས་ཡིན་པས་

མི་ཆོག །གང་ཟག་ཐེག་པ་ཆེན་པོའ་ིགྲལ་དུ་ཚུད་པ་དགོས་ཞེས་གསུངས་པ་བཞིན་རེད། 

དེ་ལྟ་བུའི་སེམས་བསྐྱེད་རང་རྒྱུད་ལ་སྐྱེ་ན་ཐ་ན་གཉིད་ལོག་པ་ཚུན་ཆད་ཀྱང་སེམས་ཅན་

གྱི་དོན་དུ་འགྱུར་བ་དང་། དེ་ལ་བརྟེན་ནས་རླབས་ཆེན་གྱི་བསོད་ནམས་དང་ཡེ་ཤེས་ཀྱི་

ཚོགས་བདེ་བླག་ཏུ་རྫོགས་ཐུབ་པ། རླབས་ཆེན་གྱི་སྤྱོད་པ་ཕྱིན་དྲུག་གི་གཞི་དང་རྟེན་དུ་

གྱུར་པ་རེད། གང་ལྟར་སེམས་བསྐྱེད་ཀྱི་རྩིས་ཟིན་པའི་དགེ་བ་རྣམས་སེམས་ཅན་ཐམས་

ཅད་ལ་དམིགས་པར་བརྟེན། སེམས་ཅན་གྱི་གྲངས་དང་མཉམ་པའི་བསོད་ནམས་དཔག་

ཏུ་མེད་པ་འཐོབ་རྒྱུ་ཡིན་ཙང་། གྲངས་མེད་གསུམ་གྱི་ཚོགས་ཀྱང་དུས་ཡུན་ཐུང་ངུའི་ནང་

རྫོགས་ཐུབ། དེས་ན་བྱང་ཆུབ་སེམས་དཔའ་རྒྱལ་སྲས་དཔའ་བོ་རྣམས་ཀྱིས་བྱང་ཆུབ་ཀྱི་

སེམས་རིན་པོ་ཆེ་ཐུགས་དམ་གྱི་མཐིལ་དུ་འཛིན་པ་བཞིན། རྗེ་བདག་ཉིད་ཆེན་པོས་ཀྱང་

ཐུགས་དམ་གྱི་མཐིལ་དུ་བཟུང་བ་ཡིན་ཞེས་གསུངས། 

ཐེག་པ་ཆེན་པོའ་ིལམ་ལ་བློ་སྦྱོང་བའི་ཐོག་མར་བྱང་ཆུབ་ཀྱི་སེམས་རིན་པོ་ཆེ་

ཉམས་སུ་བླང་དགོས་པ་དང་། དེ་རྒྱུད་ལ་སྐྱེ་ན་དེ་ནི་སྐྱེ་བོ་ཕལ་པ་ཞིག་ཡིན་ནའང་རྒྱལ་



ཡོན་ཏན་གཞིར་གྱུར་མའི་བཀའ་ཁྲིད།

བའི་སྲས་ཞེས་པའི་མཚན་ཐོགས་པ་དང་། ཉན་རང་སོགས་རིགས་ཀྱི་སྒོ་ནས་ཟིལ་གྱིས་

གནོན་པ་སོགས་བྱང་ཆུབ་སེམས་ཀྱི་ཕན་ཡོན་བསམ་གྱིས་མི་ཁྱབ་པ་ཡོད་ཙང་། ངེས་

པར་དུ་ང་ཚོས་དལ་བརྒྱད་འབྱོར་བཅུ་ཚང་བའི་ལུས་རྟེན་ཐོབ་པའི་སྐབས་འདིར་བྱང་

ཆུབ་ཀྱི་སེམས་བཅོས་མ་ཚུན་ཆད་ཀྱང་སྐྱེ་ཐུབ་པ་བྱེད་དགོས་པ་དེ་ཧ་ཅང་གལ་ཆེན་པོ་

རེད༑ དེ་ལྟ་བུ་བྱེད་པ་ལའང་ཐོག་མར་དམ་པའི་ཆོས་ལ་སློབ་གཉེར་གནང་ནས་ཆོས་བྱང་

ཆུབ་ལམ་གྱི་རིམ་པ་ལ་སོགས་པ་བྱང་སེམས་སྐྱེ་བའི་ཐབས་ལམ་རྣམས་སློབ་གཉེར་

གནང་ནས་དེ་ཚུལ་བཞིན་དུ་མཁྱེན་པའི་ཐོག་ནས་ཉམས་སུ་ལེན་དགོས། ཐེག་པ་ཆེན་

པོའ་ིསེམས་བསྐྱེད་ཅེས་པ་དེ་སྐྱེ་ཐུབ་པ་དང་སྦྱང་ཐུབ་པ་ཞིག་རེད། གལ་ཏེ་འབད་རྩོལ་

བྱེད་ན་ངེས་པར་དུ་ལོ་བརྒྱ་ལའང་མི་སྐྱེ་སྙམ་པ་ཞིག་འདུས་བྱས་སོ་ན་མི་གནས་པ་ཡིན་

པས་ངེས་པར་དུ་སྐྱེ་བ་རེད། ང་ཚོས་ཉམས་སུ་ལེན་ཚུལ་དང་སྒོམ་ཚུལ་རྣམས་ཕྱོགས་

གཅིག་ནས་དགེ་བའི་བཤེས་གཉེན་བསྟེན་ཚུལ་གྱིས་རྒྱབ་འཁྱོག་པ་དང་། ཕྱོགས་གཞན་

ནས་ལམ་གྱི་ངོ་བོ་དང་། གོ་རིམ། རྐང་གྲངས་སོགས་མ་འཁྲུགས་པར་ཉམས་སུ་ལེན་

ཤེས་པ་དང་། དེ་ཡང་གཞུང་ཆེན་མོ་ལ་ལྟ་རྟོག་དང་། ཚོགས་བསགས་སྒྲིབ་སྦྱོང། སྒོམ་

ཉམས་ལེན་རྣམས་ཡ་མ་བྲལ་བར་བྱེད་ན་ངེས་པར་དུ་སྐྱེ་ཐུབ། དེ་ལྟ་བུའི་བྱང་ཆུབ་ཀྱི་

སེམས་རིན་པོ་ཆེ་དེ་ཚེ་འདི་ལ་བཅོས་མ་ཚུན་ཆད་ཀྱང་སྐྱེ་ཐུབ་པའི་ཐབས་ཤེས་བྱེད་

དགོས་སྙམ་པའི་འདུན་པ་དང་བཅས་ཆོས་གསན་པའི་ཀུན་སློང་ཀུན་སྤྱོད་ཀྱི་རིམ་པ་

རྣམས་ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར། མདོར་ན་མ་གྱུར་ནམ་མཁའི་

མཐའ་དང་མཉམ་པའི་སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་རིན་པོ་

ཆེ་ཅི་ནས་ཀྱང་འཐོབ་པར་བྱ། དེ་འཐོབ་པར་བྱ་བའི་ཕྱིར་དུ་དམ་པའི་ཆོས་ཟབ་མོ་གསན་

སྙམ་པའི་ཀུན་སློང་གསལ་བཏབ་ནས་གསན་དགོས་པ་ཡིན་པ་རེད། གང་གསན་པར་

བྱ་བའི་ཆོས་ནི་རྒྱལ་བའི་གསུང་རབ་ཐམས་ཅད་ཀྱི་གནད་བསྡུས་པ། ཤིང་རྟ་ཆེན་པོ་ཀླུ་

སྒྲུབ་དང་ཐོགས་མེད་གཉིས་ཀྱི་ལམ་སྲོལ། དཔལ་མཉམ་མེད་ཇོ་བོ་ཆེན་པོའ་ིཐུགས་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཅུད་ཕྱུང་བ་ལྟ་བུའི་གདམས་པ་ཟབ་མོ། སྐལ་བ་དང་ལྡན་པའི་གང་ཟག་རྣམ་པ་ཐམས་

ཅད་མཁྱེན་པའི་སར་བགྲོད་པའི་སྐྱེ་བོ་མཆོག་གི་ཆོས་ལུགས། ཆེ་བ་བཞི་དང་ཁྱད་

ཆོས་གསུམ་གྱིས་ཕྱུག་པའི་ཆོས་བྱང་ཆུབ་ལམ་གྱི་རིམ་པའི་གནད་མདོ་ཙམ་སྟོན་པའི་

རྗེ་བདག་ཉིད་ཆེན་པོའ་ིགསུང་ཡོན་ཏན་གཞིར་གྱུར་མའི་བཤད་ཁྲིད་མདོར་བསྡུས་ཙམ་

འབུལ་བ་སྐབས་སུ་བབས་པ་རེད། 

སྐྱེས་བུ་ཆེན་པོའ་ིལམ་གྱི་རིམ་པ་ལ་བློ་སྦྱང་བ།

སྐྱེས་བུ་ཆེན་པོའ་ིལམ་གྱི་རིམ་པ་ལ་བློ་སྦྱང་བ་ལ། སེམས་བསྐྱེད་ཐེག་ཆེན་གྱི་འཇུག་

སྒོ་ཡིན་པ་དང་། སེམས་བསྐྱེད་ཚུལ། སྤྱོད་པ་ལ་སློབ་ཚུལ་བཅས་གསུམ་མོ།། སེམས་

བསྐྱེད་་ཐེག་ཆེན་གྱི་འཇུག་སྒོ་ཡིན་པ་དེ་སྔོན་འགྲོའ་ིཆོས་བཤད་གནང་སོང་ཟིན། སེམས་

བསྐྱེད་ཚུལ་དང་སྤྱོད་པ་ལ་སློབ་ཚུལ་ནི་སྐྱེས་བུ་ཆེན་པོའ་ིལམ་གྱི་རིམ་པ་ངོ་མ་ལྟ་བུ་དེ་

རེད༑ སེམས་བསྐྱེད་ཚུལ་ལའང། གོ་སྐབས་དང་དུས་ཚོད་ཡོད་ན་ཐོག་མ་སེམས་བསྐྱེད་

ཀྱི་ཕན་ཡོན་བསམས་ནས་སྤྲོ་བ་བསྐྱེད་པ་དང་། སེམས་བསྐྱེད་ཀྱི་རྒྱུ་བཞི་དང་། རྐྱེན་

བཞི༑ སྟོབས་བཞི་སོགས་ཀྱི་སྒོ་ནས་གསུངས་ཚུལ་ཡོད་རུང་། དེ་ཚོ་མ་དགོས་པ་བྱ་རྒྱུ་

ཡིན༑ ད་ལྟ་སེམས་བསྐྱེད་ཀྱི་བློ་སྦྱོང་ཚུལ་མདོར་བསྡུས་ལག་ཏུ་བླང་བདེ་བའི་ཐོག་ནས་

ཞུ་ན། བོད་བརྒྱུད་ནང་བསྟན་དུ་དར་བའི་བྱང་ཆུབ་མཆོག་ཏུ་སེམས་བསྐྱེད་ཚུལ་གྱི་ཉམས་

ལེན་གྱི་མན་ངག་ལ་གཉིས་རེད། དེ་ཡང་བླ་མ་གསེར་གླིང་པ་ནས་ཇོ་བོ་ཆེན་པོ་ལ་བརྒྱུད་

པའི་མན་ངག་རྒྱུ་འབྲས་བདུན་གྱི་སྒོ་ནས་སེམས་བསྐྱེད་ཚུལ་དང་། དཔལ་མཉམ་མེད་ཞི་

བ་ལྷ་ནས་བརྒྱུད་པའི་བདག་གཞན་མཉམ་བརྗེའི་སྒོ་ནས་སེམས་བསྐྱེད་ཚུལ་བཅས་ཡིན། 

མཐར་ཐུག་ན་མན་ངག་རྒྱུ་འབྲས་བདུན་གྱི་གདམས་པ་དེ་རྒྱ་ཆེན་སྤྱོད་བརྒྱུད་དང་འབྲེལ་

ནས་རྗེ་བཙུན་བྱམས་པ་ནས་འཕགས་པ་ཐོགས་མེད་ལ་བརྒྱུད་པ་དང། བདག་གཞན་

མཉམ་བརྗེའི་གདམས་པ་དེ་ཟབ་མོ་ལྟ་བརྒྱུད་དང་འབྲེལ་ནས་རྗེ་བཙུན་འཇམ་དབྱངས་



ཡོན་ཏན་གཞིར་གྱུར་མའི་བཀའ་ཁྲིད།

ནས་འཕགས་ཀླུ་སྒྲུབ་ལ་བརྒྱུད་པ་བཅས་བཤད་ནའང་མི་འགྲིགས་པ་མེད། ཕྱོགས་གཞན་

ནས་བཤད་ན། མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་ཚུལ་དེ་བྱང་ཆུབ་སེམས་

དཔའ་དབང་པོ་འབྲིང་དང་མཐའ་མས་ཉམས་ལེན་གཙོ་བོར་བྱེད་རྒྱུ་དང་། བདག་གཞན་

མཉམ་བརྗེའི་སྒོ་ནས་བློ་སྦྱོང་ཚུལ་དེ་བྱང་ཆུབ་སེམས་དཔའ་དབང་པོ་རྣོན་པོའམ་རབ་དེ་

ཚོས་ཉམས་ལེན་གནང་ན་སྟབས་བདེ་བ་ཡོད་ཚོད་རེད། གང་ལྟར་མཐར་གཏུག་ན་སྟོང་

པ་རྟེན་འབྱུང་གི་དོན་ངེས་པའི་བློས་གྲོགས་བྱེད་དགོས་པ་དང་། བདག་དང་གཞན་ནི་

མིང་རྐྱང་བཏགས་ཡོད་ཙམ་དུ་མ་གཏོགས་དོན་གྱི་ངོ་བོའ་ིསྒོ་ནས་མ་གྲུབ་པ་དེ་གསལ་

པོ་རྟོགས་ན་བདག་གཞན་མཉམ་བརྗེའི་ཉམས་ལེན་དེ་སྟབས་བདེ་བ་ཡོང་རྒྱུ་རེད། དེ་ནི་

བདག་གཞན་མཉམ་བརྗེ་དབང་པོ་རབ་ཀྱི་ཉམས་ལེན་ཡིན་པའང་དེ་ལྟར་རེད། 

མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་ཚུལ།

ཐོག་མ་མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་ཚུལ་མདོར་བསྡུས་ཞུ་ན། གཞུང་ཁ་

ཤས་དང་དེང་སང་བཤད་རྒྱུན་མང་པོའ་ིནང་མན་ངག་རྒྱུ་འབྲས་བདུན་པོ་ལས་མར་ཤེས་

ནས་ལྷག་བསམ་གྱི་བར་དུ་རྒྱུ་དྲུག་དང་། ཐེག་ཆེན་སེམས་བསྐྱེད་དེ་འབྲས་བུ་གཅིག་

བཅས་གསལ་རུང་། རྗེ་བདག་ཉིད་ཆེན་པོའ་ིགསུང་སྟངས་ཕྲན་བུ་མི་འདྲ་ཞིང། དེ་ཡང་

ལམ་རིམ་ཆེ་ཆུང་ནང་སྙིང་རྗེ་ཆེན་པོ་ཐོག་མཐའ་བར་གསུམ་དུ་གལ་ཆེ་བ་ཡིན་ཙང་གཙོ་

བོ་དེ་ལ་བློ་སྦྱོང་ཚུལ་གྱི་ཐབས་ལམ་དེ་བསྟན་པ་དང་། དེ་ཉམས་སུ་ལེན་པའི་སྐབས་སུ་

ཐོག་མ་བསྒྲུབ་བྱའི་གཙོ་བོ་སྙིང་རྗེ་ཆེན་པོ་ཡིན་པས། དེ་སྒྲུབ་པ་ལ་སྙིང་རྗེ་སྐྱེ་བའི་ཡུལ་

དེ་ཤིན་ཏུ་ཐག་ཉེ་བ་དང་ཡིད་དུ་འོང་བ་མ་མཐོང་ན་སྐྱེ་དཀའ་བས་ཡིད་འོང་གི་བྱམས་པ་

དེ་དགོས། དེ་སྒྲུབ་པ་ལ་སེམས་ཅན་ཐམས་ཅད་རང་གི་གཉེན་དུ་འདུ་ཤེས་པ་དང་དྲིན་

ཆེ་བ་ཡིན་པ་འདུ་ཤེས་དགོས་པས་དྲིན་དྲན་དང་དྲིན་གཟོ་བའི་བསམ་པ་སྔོན་དུ་འགྲོ་

དགོས༑ དེ་ལྟ་བུའི་དྲིན་དྲན་དང་དྲིན་གཟོ་སྐྱེ་བ་ལ་སེམས་ཅན་ཐམས་ཅད་རང་གི་གཉེན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གྱི་ནང་ནས་མཆོག་ཏུ་གྱུར་པ་མར་ཤེས་དགོས། མར་ཤེས་ཀྱི་བསམ་པ་བཅོས་མ་མ་

ཡིན་པ་ཞིག་སྐྱེས་ན་དྲིན་དྲན་ཐུབ། དེ་བྱུང་ན་དྲིན་གཟོ་བའི་བསམ་བློ་འཁོར། དེ་འཁོར་

ན་དྲིན་གཟོ་བའི་ཐབས་ལ་བདེ་བ་དང་འཕྲད་འདོད་ཀྱི་བྱམས་པ། དེ་ནས་སྡུག་བསྔལ་

དང་འབྲལ་འདོད་ཀྱི་སྙིང་རྗེ། སྙིང་རྗེ་ཆེན་པོ་བཅོས་མ་མ་ཡིན་པ་རྒྱུད་ལ་སྐྱེས་ན་དེས་

དྲངས་པའི་ལྷག་བསམ་དང་། དེས་དྲངས་པའི་བྱང་ཆུབ་ཀྱི་སེམས་རང་བཞིན་གྱིས་ཡོང་

རྒྱུ་རེད། དེར་བརྟེན་ལྷག་བསམ་དང་བྱང་ཆུབ་ཀྱི་སེམས་གཉིས་འབྲས་བུ་དང་། མར་

ཤེས་ནས་ཡིད་འོང་གི་བྱམས་པའི་བར་དུ་རྒྱུ། སྙིང་རྗེ་ཆེན་པོ་བསྒྲུབ་བྱ་གཙོ་བོ་བཅས་

རྒྱུ་འབྲས་མན་ངག་བདུན་ཡིན། ཐེག་ཆེན་སེམས་བསྐྱེད་ལ་བློ་སྦྱོང་བའི་སྐབས་སུ་རྒྱུ་

འབྲས་མན་ངག་བདུན་དང་། བདག་གཞན་མཉམ་བརྗེ་སོགས་ལ་བློ་སྦྱང་དགོས་པའི་རྒྱུ་

མཚན་ཇི་ལྟར་ཆགས་ཤེ་ན། བྱང་ཆུབ་ཀྱི་སེམས་ནི་གཞན་དོན་དོན་གཉེར་གྱི་འདུན་པས་

དྲངས་པའི་བློ་ཞིག་ལ་ཟེར། སྤྱིེར་འདུན་པ་གཉིས་ལྡན་ཞེས་བརྗོད་ཀྱང་། འདུན་པ་གཉིས་

ཀྱི་ནང་ནས་གཞན་དོན་དོན་གཉེར་གྱི་འདུན་པ་དེ་གཙོ་ཆེ་བ་རེད། གཞན་དོན་དོན་གཉེར་

གྱི་འདུན་པ་མེད་པ་ལ་བྱང་ཆུབ་དོན་གཉེར་བྱུང་ན། དེ་ལྟ་བུའི་བྱང་ཆུབ་དོན་གཉེར་གྱིས་

དྲངས་པའི་སངས་རྒྱས་ཀྱི་གོ་འཕང་ཐོབ་འདོད་ཀྱི་སེམས་ཤིག་བྱུང་ནའང་དེ་ལ་བྱང་ཆུབ་

ཀྱི་སེམས་ཞེས་མི་བརྗོད། དེ་ལ་བྱང་ཆུབ་སེམས་ཀྱི་ཡན་ལག་མི་ཚང་ཞིང་། དེ་ཚང་བ་

ལ་གཞན་དོན་དོན་གཉེར་གྱི་བློ་མེད་དུ་མི་རུང་བ་རེད། གཞན་དོན་དོན་གཉེར་གྱི་བློ་སྐྱེ་

བའི་ཐོག་ནས་སངས་རྒྱས་ཀྱི་གོ་འཕང་དོན་དུ་གཉེར་སྐབས་སངས་རྒྱས་ཀྱི་གོ་འཕང་དེ་

འཐོབ་བྱ་མཐར་ཐུག་ལ་མི་བརྩི། དེའི་འཐོབ་བྱ་མཐར་ཐུག་ནི་གཞན་དོན་འབད་མེད་ལྷུན་

གྲུབ་ཡོང་རྒྱུ་དེ་རེད། གང་ལྟར་གཞན་དོན་དུ་རྫོགས་བྱང་ལ་དམིགས་པ་མ་གཏོགས། སོ་

སོ་ལ་སྐྱིད་པོ་ཡོང་བའི་དོན་དུ་མ་རེད། དེ་ལྟ་བུའི་རང་དོན་གྱི་འདུན་པ་ལ་བྱང་ཆུབ་ཀྱི་

སེམས་ཞེས་མི་བརྗོད། དེས་ན་གཞན་དོན་དོན་གཉེར་གྱི་བློ་དེ་ཐེག་པ་ཆེན་པོའ་ིསེམས་

བསྐྱེད་ཀྱི་རྒྱབ་ལྗོངས་ཀྱི་བློ་མེད་དུ་མི་རུང་བ་དེ་རེད། དེང་སང་གི་བཤད་སྟངས་བྱས་ན་



ཡོན་ཏན་གཞིར་གྱུར་མའི་བཀའ་ཁྲིད།

གཞན་དོན་ནི་མཇུག་འབྲས་དང་། སངས་རྒྱས་ཀྱི་གོ་འཕང་ཐབས་ལམ་རེད། གཞན་དོན་

འབད་མེད་ལྷུན་གྲུབ་ཡོང་བ་ལ་རྣམ་པ་ཐམས་ཅད་མཁྱེན་པའི་ཡེ་ཤེས་བརྙེས་པའི་སངས་

རྒྱས་ཀྱི་གོ་འཕང་མ་ཐོབ་ན་སེམས་ཅན་གྱི་ཁམས་དང་། བསམ་པ། བག་ལ་ཉལ། ཐབས་

ཇི་ལྟ་བུའི་སྒོ་ནས་སེམས་ཅན་གྱི་དོན་སྒྲུབ་སྟངས་ཕྲ་ཞིང་ཕྲ་བ་རྣམས་ཤེས་ཀྱི་མེད། ཉན་

རང་དགྲ་བཅོམ་པ་ཡིན་ནའང་གཞན་དོན་ཉི་ཚེ་བ་ཙམ་ལས་མཐར་ཐུག་པ་བྱེད་མི་ཐུབ་པ་

ནི་གཞན་གྱི་ཁམས་དང་། བསམ་པ། བག་ལ་ཉལ་ཇི་ལྟ་བ་བཞིན་ཤེས་པའི་ནུས་པ་མེད་

པས་རེད། དེ་ལ་ཡུལ་གྱི་བསྐལ་བ་དང་། དུས་ཀྱིས་བསྐལ་བ། ངོ་བོ་ཕྲ་བས་བསྐལ་བ་

སོགས་ཡོད་པར་བརྟེན་རྟོགས་མི་ནུས་པ་རེད། དེ་བཞིན་ཉན་རང་དགྲ་བཅོམ་པ་རང་གི་

དོན་ཡོངས་སུ་རྫོགས་མེད་ཅིང་། དེ་ནི་རང་འཇིགས་པ་ཐམས་ཅད་ལས་གྲོལ་མེད་

ལ༑ ཤེས་བྱའི་འཇིགས་པ་ལས་ཀྱང་གྲོལ་མེད། དེས་ན་གཞན་གྱི་དོན་སྒྲུབ་པའི་ཐབས་

ལའང་རྣམ་པ་ཐམས་ཅད་དུ་མཁས་པ་ཞིག་མིན། དེ་ལྟར་སངས་རྒྱས་ཀྱི་གོ་འཕང་ཐོབ་ན་

གཞན་དོན་འབད་མེད་ལྷུན་གྲུབ་ཡོང་ཐུབ། དཔེར་ན་ནམ་མཁར་ཟླ་བ་ཤར་བའི་སྐབས་སུ་

ཆུ་སྣོད་ཐམས་ཅད་དུ་ཟླ་བའི་གཟུགས་བརྙན་རང་བཞིན་གྱིས་ཤར་བ་བཞིན་གདུལ་བྱའི་

རྒྱུད་ལ་སངས་རྒྱས་ཀྱི་འཕྲིན་ལས་འཇུག་པའི་ཆ་རྐྱེན་ཚང་ན་འབད་མེད་ལྷུན་གྲུབ་ཏུ་

འཇུག་པ་མ་གཏོགས། སངས་རྒྱས་ཀྱིས་འབད་པ་བྱེད་དགོས་པ་དང་བློ་ཡི་གཡོ་བ་སྔོན་

དུ་བཏང་ནས་སྐུ་ངལ་བསྐྱོན་དགོས་པ་མེད། དེ་ལྟ་བུའི་འབད་མེད་ལྷུན་གྲུབ་ཀྱི་འཕྲིན་

ལས་གྲུབ་ན་གཞན་དོན་རླབས་ཆེན་རང་བཞིན་གྱིས་ཡོང་ཐུབ། དེས་ན་བྱང་ཆུབ་སེམས་

དཔའི་མཐར་ཐུག་གི་བསྒྲུབ་བྱའི་དམིགས་ཡུལ་གཙོ་བོ་ནི་གཞན་དོན་ཡིན་པ་ལས་

བྱང་ཆུབ་མིན། གཞན་དོན་དེའི་ཆེད་དུ་ལག་ཆའམ་ཐབས་ལམ་ལ་བྱང་ཆུབ་དེ་དགོས། 

སྐབས་འདིེར་གཞན་དོན་དོན་གཉེར་ནི་རང་ལས་གཞན་པའི་སེམས་ཅན་ཐམས་ཅད་ཀྱི་

དོན་བྱེད་པའི་འདུན་པ་ཞིག་ལ་ཟེར། ད་ལྟའང་ང་ཚོའི་བསམ་བློའ་ིནང་གཞན་དོན་དོན་

གཉེར་གྱི་བློ་བཅོས་མའམ་ཕལ་པ་ལྟ་བུ་ཞིག་ཡོད་ཅིང་། སོ་སོའ་ིདགའ་པོ་ཉེ་པོ་ལ་ཡག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོ་བྱུང་ན་སྙམ་པའི་བློ་ཞིག་ཡོད། ཡིན་ནའང་ང་ཚོའི་གཞན་དོན་དོན་གཉེར་མཚན་ཉིད་

པ་མི་ཡོང་བའི་འགག་རྩ་གང་དུ་ཐུག་ཡོད་ཅེ་ན། སེམས་ཅན་ཐམས་ཅད་ལ་མཉམ་པའི་

དོན་སྒྲུབ་པའི་འདུན་པ་མེད་པ་དེ་རེད། དེས་ན་གཞན་དོན་དོན་གཉེར་གྱི་བློའ་ིགཞི་གྲུབ་པ་

ལ་ཐོག་མ་སེམས་ཅན་ཡོངས་ལ་སེམས་མཉམ་པ་དེ་དགོས། དེ་སྔོན་ལ་མ་བསྒྲུབ་ན་མར་

ཤེས་དང་དྲིན་དྲན་ལ་སོགས་པའི་བློ་གོང་མ་སྦྱོང་བའི་སྐབས་སུ་དཀའ་ངལ་འཕྲད་རྒྱུ་རེད། 

དེས་ན་ཇོ་བོ་རྗེ་ནས་བརྒྱུད་པའི་མན་ངག་རྒྱུ་འབྲས་བདུན་གྱི་ནང་བཏང་སྙོམས་ཞེས་པ་དེ་

མེད༑ དེ་ནི་མར་ཤེས་ནས་མགོ་ཚུགས་པ་རེད། འོན་ཀྱང་དེ་ལྟ་བུའི་མར་ཤེས་ཀྱི་བློ་ཚད་

དང་ལྡན་པ་སྐྱེ་བ་ལ་དེའི་མཐུན་རྐྱེན་ནམ་སྔོན་འགྲོའ་ིགཞི་ལྟ་བུ་བཏིང་བའི་ཆེད་དུ་བཏང་

སྙོམས་ཀྱི་བློ་དེ་འཁྱེར་དགོས། དེས་ན་བཏང་སྙོམས་བསྒོམ་རྒྱུ་དེ་མན་ངག་རྒྱུ་འབྲས་ཀྱི་

སྒོ་ནས་བྱང་ཆུབ་ཀྱི་སེམས་སྐྱེ་བའི་ཐབས་ཤེས་བྱེད་ནའང་རེད། བདག་གཞན་མཉམ་

བརྗེའི་སྒོ་ནས་བྱང་ཆུབ་ཀྱི་སེམས་སྐྱེ་བའི་ཐབས་ཤེས་བྱེད་ཀྱི་ཡོད་ནའང་རེད། གང་ལྟར་

དེ་གཉིེས་ཀར་ཐོག་མ་བཏང་སྙོམས་བསྒྲུབ་དགོས་པ་དེ་གལ་ཆེན་པོ་རེད། སྤྱིར་བཏང་

སྙོམས་ལ་འདུ་བྱེད་བཏང་སྙོམས་དང་། ཚོར་བ་བཏང་སྙོམས་ཡོད་ཀྱང་། སྐབས་འདིར་

དེ་གཉིས་མ་ཡིན་པར་སེམས་ཅན་ཀུན་ལ་སེམས་སྙོམས་པའི་བཏང་སྙོམས་དེ་རེད། འོན་

ཀྱང་ཐེག་པ་ཐུན་མོང་བའི་གཞུང་ནས་བཤད་པའི་ཚད་མེད་བཞིའི་ནང་ཚན་གྱི་བཏང་

སྙོམས་ནི་སེམས་ཅན་ཚད་མེད་པ་ལ་དམིགས་པ་མ་གཏོགས། སེམས་ཅན་ཐམས་ཅད་ལ་

དམིགས་པ་ཞིག་མིན། སྤྱིར་བློ་ཡི་རྣམ་པ་སྦྱོང་སྟངས་དེ་ཐེག་པ་ཐུན་མོང་ནས་བཤད་པའི་

ཚད་མེད་བཞིའི་ནང་ཚན་གྱི་བཏང་སྙོམས་དང་མཚུངས་པ་རེད། དེས་ན་གོང་དུ་ཞུས་པ་

བཞིན་ལམ་གྱི་ཤར་སྒོམ་དང་། ཉམས་ལེན། བློ་སྦྱོང་སོགས་གང་བསྒོམ་ཡང་སྦྱོར་དངོས་

རྗེས་གསུམ་ཚང་བ་བྱེད་དགོས་ཤིང་། སྔོན་འགྲོ་སྦྱོར་བའི་ཆོས་དྲུག་གནད་སྨིན་སྔོན་དུ་

འགྲོ་དགོས་པ་སྨོས་མ་དགོས། དེ་མ་བྱུང་ན་བསོད་ནམས་ཀྱིས་རྒྱབ་འཁྱོག་གི་མ་རེད། 

དེ་ནི་བསག་སྦྱང་གི་ཡན་ལག་མ་ཚང་བ་འགྱུར་རྒྱུ་རེད། ལར་ནས་སྒོམ་པ་ཙམ་མིན་པར། 



ཡོན་ཏན་གཞིར་གྱུར་མའི་བཀའ་ཁྲིད།

ཕྱག་དཔེ་གཟིགས་རྒྱུ་དང་། ཆོས་རྭ་འགྲིམས་པ་དང་དེའི་ནང་ཞལ་འདོན་གནང་བ་སོགས་

ཚང་མ་ཐེག་པ་ཆེན་པོའ་ིཆོས་ཚད་ལྡན་དུ་འགྲོ་བ་ལ་སྔ་དྲོ་བཞེངས་པ་དང་སྦྱོར་བའི་ཆོས་

དྲུག་ཚང་བའི་ཉམས་ལེན་གནང་སྟེ་དེའི་ཉིན་མོའ་ིདགེ་བའི་བྱ་བ་རྣམས་སྦྱོར་དངོས་རྗེས་

གསུམ་ཚང་བ་དང་། མཚན་མོ་གཟིམ་ཁར་དེ་ཚོ་ཚང་མ་བགྲང་བཤེར་གནང་ནས་དེ་དག་

བསྔོ་བ་དང་སྨོན་ལམ་གྱིས་རྒྱབ་བཏབ་ཅིང། བྱུང་ན་འཁོར་གསུམ་མི་དམིགས་པའི་རྒྱས་

བཏབ་པ་དང་། མ་བྱུང་ནའང་བྱང་ཆུབ་ཏུ་བསྔོ་བའི་རྒྱས་བཏབ་པ་བཅས་གནང་ཐུབ་ན་

དགེ་བ་བྲེ་གསོག་ཕུལ་གསོག་རྣམས་ཆུད་ཟོས་སུ་མ་སོང་བ་དང་གནད་དུ་སྨིན་པ་ཞིག་

ཡོང་རྒྱུ་རེད། དེ་ལྟ་བུའི་སྦྱོར་བའི་ཆོས་སྔོན་བཏང་ཟིན་ནས་དངོས་གཞི་ཐེག་པ་ཆེན་པོའ་ི

སེམས་བསྐྱེད་ཀྱི་བློ་སྦྱོང་བའི་སྐབས་སུ་ཐོག་མ་བཏང་སྙོམས་བསྒོམ་དགོས། 

ང་ཚོའི་བློ་ཡི་འཆར་སྣང་དུ་འགའ་ཤས་ལ་དགྲ་ཡི་རྣམ་པ་དང་། འགའ་ཤས་ལ་

གྲོགས་ཀྱི་རྣམ་པ། འགའ་ཤས་ལ་དགྲ་གཉེན་གང་ཡང་མིན་པའི་བར་མའི་རྣམ་པ་

བཅས་ཡོང་ཞིང་། ང་ཚོས་མི་གཞན་སུ་ལའང་འབྲེལ་བ་བྱེད་པའི་སྐབས་སུ་གྲོགས་པོ་

དང་གཉེན་ཡིན་སྙམ་པ་ཚོ་མཐོང་བ་ན་ཆགས་པའི་ཀུན་ནས་བསླངས་པའི་བསམ་བློ་སྐྱེ་

བ་དང་། དེ་བཞིན་སོ་སོའ་ིསྒེར་གྱི་མི་དགའ་ས་དང་། སྤྱི་ཚོགས་དང་མི་རིགས་ཀྱི་དགྲ་

མཐོང་བ་ན་མི་དགའ་བ་དང་ཁོང་ཁྲོ་ལངས་པ་རེད། དཔེར་ན་ང་ཚོ་བོད་པའི་སྤྱི་ཚོགས་

ལ་ཕྱི་ནས་བལྟས་ན་ཆོས་གོས་རྣམ་གསུམ་མཆོད་དེ་ཧ་ཅང་འདྲ་ཆགས་པོ་བཞུགས་པ་

ཚོ་ལ་ནང་དུ་ཞིབ་ཚགས་ཀྱིས་ཞུ་དག་གཏོང་ན་རྒྱ་མི་དང་རྒྱ་མིའི་ལས་བྱེད་ཚོ་ལ་སྡང་

སེམས་དང་ཁོང་ཁྲོ་མེད་པ་དཀོན་པོ་རེད། གང་ལྟར་ཁོང་ཚོ་ང་ཚོའི་མི་རིགས་ཀྱི་འགལ་

ཟླ་དང་ང་ཚོར་སྡུག་པོ་མང་པོ་གཏོང་མཁན་ཞིག་ཡིན་པར་བརྟེན། དེ་ལ་དམིགས་པའི་བློ་

མ་བདེ་བ་དང་། བློའ་ིནང་ཞེ་སྡང་གི་རྣམ་པ་རང་བཞིན་གྱིས་ཡོང་རྒྱུ་རེད། ཕྱི་ལོ་ ༡༩༥༩ 

ལོར་ང་ཚོ་རྒྱ་གར་དུ་སྐྱབས་བཅོལ་ཡོང་བའི་སྐབས་སུ་བླ་མ་བགྲེས་པ་སྐྱ་ཆས་མཆོད་

དེ་སྐུ་གཟུགས་ལ་མཚོན་ཆ་བཏགས་ནས་ཕེབས་མཁན་དེ་འདྲ་ལམ་དུ་མཇལ་སོང་། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐབས་དེར་བསམ་བློའ་ིནང་མ་བདེ་བ་ཡོང་གི་འདུག །གུང་བྲན་གྱིས་བསྟན་པ་བཤིག་པ་

ཡོངས་གྲགས་རེད། འོན་ཀྱང་གུང་བྲན་གྱི་རྐྱེན་ལ་བརྟེན་ནས་ང་ཚོས་ཀྱང་དེ་ལ་མཐུན་

འགྱུར་བྱེད་པ་ལྟ་བུ་རེད། དགེ་བཤེས་ཤེས་རབ་ལགས་ཀྱིས་༸གོང་ས་༸སྐྱབས་མགོན་

ཆེན་པོ་མཆོག་རྒྱ་ནག་ཏུ་ཆིབས་སྒྱུར་བསྐྱངས་པའི་ལོར་ལྗགས་རྩོམ་གནང་བ་དང་། དེ་

ནི་དགའ་ལྡན་གྱི་བྲག་སོག་རིན་པོ་ཆེས་ཞུས་པ་ཞིག་རེད། ཕལ་ཆེར་དེའི་མཚན་ལ་

བསླབ་བྱ་ཨ་རུ་ར་རྣམ་པར་རྒྱལ་བའི་དགའ་ཚལ་ཡིན་པ་ཡོད། དེའི་ནང་། གུང་ཞེས་བྱ་

བའི་མིང་གི་ཡི་གེའི་གཟུགས།། དེང་སང་འཛིན་མའི་ཏོག་ཏུ་བཀོད་པ་འདིས།། བསྟན་

ལ་རྨ་སྲོལ་ཅི་ཡང་མི་འབྱིན་ཏེ།། མདུན་གྱི་ཐེམ་པའི་དོང་ལ་དྭོགས་ཟོན་གཅེས།། ཞེས་

གུང་བྲན་གྱིས་བསྟན་པ་བཤིག་རྒྱུ་དེ་མི་ཡོང་རུང་། བསྟན་པ་ཉམས་དང་མི་ཉམས་ནི་སོ་

སོའ་ིདྲུང་དུ་ཡོད་པའི་ཐེམ་པའི་མདུན་གྱི་དོང་ལ་དྭོགས་གཟོན་བྱེད་དགོས་ཞེས་གསུངས་

པ་བཞིན་ང་ཚོའི་བསམ་བློའ་ིནང་དགྲ་གཉེན་བར་གསུམ་དུ་རིས་བཅད་ནས་ཁ་ཤས་ལ་

སྡང་བ་དང་། ཁ་ཤས་ལ་ཆགས་པ། ཁ་ཤས་ལ་བར་མ་བྱེད་ན་རང་རྒྱུད་ཀྱི་བསྟན་པ་དེ་

རང་གིས་བཤིག་པ་རེད། ང་ཚོའི་རྒྱུད་ལ་ཡོད་པའི་ལུང་དང་རྟོགས་པའི་བསྟན་པ་ནི་ཕྱི་

མི་གཞན་ཞིག་གིས་བཤིག་ཁག་པོ་རེད། སྤྱིེར་བསྟན་པའི་གཞི་མ་དགེ་འདུན་གྱི་སྡེ་རྩ་

མེད་དུ་གཏོང་བ་དང་། སློབ་གཉེར་གྱི་ཡུལ་གསུང་རབ་རྣམས་མེར་བསྲེགས་གཏོང་བ། 

གཙུག་ལག་ཁང་དང་སྐུ་གསུང་ཐུགས་རྟེན་གཏོར་བཤིག་གཏོང་བ་སོགས་ནི་ཕྱིའི་དགྲ་

ཡིས་བྱེད་ཐུབ། འོན་ཀྱང་སོ་སོའ་ིརྒྱུད་དུ་ཡོད་པའི་ལུང་རྟོགས་ཀྱི་ཆོས་མེད་པ་བཟོ་རྒྱུ་

དང་འཕྲོག་རྒྱུ་གང་ཡང་མེད། དེ་ནི་ཉོན་མོངས་པའི་བློ་ཤ གས་དྲག་སྐྱེས་ནས་དེ་ལ་བརྟེན་

ནས་རང་རྒྱུད་ཀྱི་བསྟན་པ་རང་གིས་བསྣུབས་པ་རེད། དེས་ན་རིས་སུ་བཅད་པའི་བློ་དེ་

མེད་པ་བཟོས་ནས་རིས་སུ་མ་བཅད་པའི་བློ་སྐྱེ་བའི་དོན་དུ་ཐོག་མ་ལ་བཏང་སྙོམས་

བསྒོམ་རྒྱུ་དེ་རེད། ཐེག་པ་ཐུན་མོང་བའི་ཚད་མེད་བཞི་བཤད་པའི་སྐབས་སུ་བཏང་

སྙོམས་མཐའ་མ་ཡོང་བ་དང་། ཡིན་ནའང་སྒོམ་པའི་སྐབས་སུ་དང་པོར་བསྒོམ་རྒྱུ་རེད། 



ཡོན་ཏན་གཞིར་གྱུར་མའི་བཀའ་ཁྲིད།

233

བཏང་སྙོམས་ནི་བློ་ཉེ་རིང་བྲལ་བ་ཞིག་ལས། ཡལ་བར་དོར་བ་ལ་མི་ཟེར། དེ་ལྟ་བུའི་

བཏང་སྙོམས་ཡོང་བ་ལ་ཇི་ལྟར་བསྒོམ་དགོས་ཤེ་ན། རང་གི་མདུན་དུ་ཧ་ཅང་ཁོང་ཁྲོ་སྐྱེ་

སའི་དགྲ་ཞིག་གསལ་བཏབ་པ་དང་། དེ་བཞིན་རང་གི་ཕ་མ་ལྟ་བུ་ཧ་ཅང་ཐག་ཉེ་བ་ཞིག་

གསལ་བཏབ། དེ་ནས་ངོ་མི་ཤེས་པའི་གང་ཟག་ཅིག་གསལ་བཏབ་ནས་རང་གི་བློས་

གང་ཟག་དེ་གསུམ་ལ་རང་གི་ངོས་ནས་བློ་ཡི་འཁྱེར་སོ་ཇི་ལྟར་ཡོད་མིན་བརྟག་དཔྱད་

བྱེད་ན། དགྲ་ཡི་ངོས་ལ་མི་དགའ་བ་དང་སྡང་ཟུག་གི་རྣམ་པ་དང་། དེ་ལ་གནོད་པ་བྱུང་

ན་སྙམ་པ་དང་། གཉེན་དེ་ལ་དགའ་བའི་རྣམ་པ་དང་དེ་ལ་ཕན་ཐོགས་ན་སྙམ་པ། བར་མ་

དེ་ལ་གང་བྱུང་ནའང་འགྲིགས་པ་ལྟ་བུའམ་ཡལ་བར་འདོར་བའི་རྣམ་པ་བཅས་མི་འདྲ་བ་

གསུམ་ཡོང་ཞིང་། དེ་ལྟ་བུའི་འདུ་ཤེས་གསུམ་ང་ཚོས་ངོས་མ་ཟིན་པ་མ་གཏོགས་རྒྱུན་

དུ་ཡོད་པ་དེ་སོ་སོའ་ིབློ་ལ་བརྟག་དཔྱད་བྱེད་ན་བདེ་བླག་ཏུ་མཁྱེན་ཐུབ། དཔེར་ན་རླུང་

འཕྲིན་ནམ་གསར་ཤོག་ནང་ཡུལ་གྲུ་གཞན་ཞིག་ཏུ་ས་ཡོམ་བརྒྱབས་ནས་མི་སྟོང་ཕྲག་

ཁ་ཤས་འཆི་བའི་གསར་འགྱུར་ཐོན་ན་དེས་སོ་སོའ་ིབསམ་བློར་གཡོ་འགུལ་གང་ཡང་

མི་ཐེབས་པ་དང་། དེ་ལ་དགའ་བ་དང་མི་དགའ་བའི་འདུ་ཤེས་གང་ཡང་མེད། དེ་ལྟ་བུའི་

གསར་འགྱུར་དེ་སོ་སོ་དང་ཕྲན་བུ་འབྲེལ་བ་ཡོད་པའི་ས་གནས་ཤིག་ལ་བྱུང་ན་དེའི་ནང་

ངའི་ངོ་ཤེས་པ་དེ་འདྲ་ལ་སྐྱོན་བྱུང་མེད་དམ་སྙམ་ནས་ཕྲན་བུ་འདྲོགས་ཀྱི་རེད། གནས་

ཚུལ་དེ་སོ་སོའ་ིགཉེན་སོགས་ཧ་ཅང་མང་པོ་ཡོད་པའི་ས་གནས་ལ་བྱུང་ན་ལམ་སེང་

བྲེལ་འཚུབ་ལངས་ནས་གང་ཡོང་ཅི་ཡོང་བྱེད་ཀྱི་རེད། དེ་དག་གིས་གང་མཚོན་གྱི་ཡོད་

ཅེ་ན། ས་ཡོམ་བརྒྱབས་ནས་མི་སྟོང་ཤི་བའི་གནས་ཚུལ་དེ་གཅིག་ཡིན་རུང་། དེས་ཚོར་

བ་སྟེར་སྟངས་སམ་བསམ་བློའ་ིནང་གཡོ་འགུལ་བྱེད་སྟངས་མི་འདྲ་བ་རེད། ལར་ནས་

འཆི་མཁན་ཚང་མ་མི་ཡིན་པ་དང་སྲོག་ལ་གཅེས་པ་གཅིག་པ་རེད་ལ། བདེ་བ་འདོད་ལ་

སྡུག་བསྔལ་མི་འདོད་པའང་གཅིག་པ་རེད། ཡིན་ནའང་ང་ཚོས་ལྟ་སྟངས་ལ་ཁྱད་པར་

འགྲོ་བ་དེ་ཉམས་མྱོང་ཐོག་ནས་མཁྱེན་ཐུབ། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེ་ལྟ་བུའི་བློའ་ིའཁྱེར་སོ་མི་འདྲ་བ་དེའི་ཐོག་ལ་དཔྱད་སྒོམ་བྱས་ནས་རྒྱུ་མཚན་

བསམ་དགོས། སྐབས་དེར་སོ་སོའ་ིབསམ་བློའ་ིནང་རྒྱུ་མཚན་ལྟར་སྣང་མང་པོ་ཡོང་ཞིང། 

དཔེར་ན་དགྲ་དེས་ང་ལ་གནོད་པ་འདི་ལྟར་བྱས་སོང་སོགས་དང་། གཉེན་དེས་རང་ལ་

གྲོགས་བྱས་པའི་འདུ་ཤེས་རྣམས་བྱུང་བ་ལ་སོ་སོས་དཔྱད་པ་བྱས་ཏེ། དགྲ་འདིས་ད་

ལྟ་འདི་འདྲ་བྱས་ཀྱང་། འདིས་སྐྱེ་བ་སྔོན་མ་རྣམས་སུ་མ་སོགས་གཉེན་བྱས་པ་གྲངས་

ཀྱིས་མི་ཆོད་ལ། དེའི་སྐབས་སུ་ཧ་ཅང་མང་པོ་ཕན་བཏགས་པ་རྣམས་རྩིས་མེད་དུ་བཏང་

ནས༑ ད་རེས་ལན་ཅིག་གནོད་བྱས་པ་ལ་གལ་ཆེན་པོ་བརྩི་དགོས་པ་གང་ཡིན་སོགས་

དང་༑ དེ་བཞིན་དུ་ད་ལྟའི་གཉེན་རྣམས་ཀྱིས་ཀྱང་སྐྱེ་བ་མང་པོར་རང་གི་དགྲ་བོར་གྱུར་

ཏེ་གནོད་མང་པོ་བྱས་ཡོད་པ་ལ་ད་རེས་གཉེན་ཡིན་པ་ཙམ་གྱིས་ཆགས་པ་བྱེད་དགོས་

དོན་གང་ཡིན་སོགས་བསམ་བློ་གཏོང་ན་དགྲ་གཉེན་བར་གསུམ་གྱི་དབྱེ་བ་བཅད་པ་དེ་

གནས་སྐབས་བློ་ཡིས་བཏགས་པ་ཙམ་དང་། དེ་དག་ཀྱང་ཉོན་མོངས་དབང་དུ་སོང་ནས་

བྱས་པ་ཤ་སྟག་ཡིན་པ་མཁྱེན་ཐུབ། དེ་ལྟར་རིམ་པས་གོམས་པའི་སྐབས་སུ་སེམས་ཅན་

ཀུན་ལ་བློ་སྙོམས་པ་སྐྱེ་ཐུབ་པ་རེད། དེ་ལྟར་གཅིག་གྱུར་གྱི་བློ་སྐྱེ་ན་དེ་ནས་མར་ཤེས་

བསྒོམ་རྒྱུ་རེད། དེའི་རྒྱུ་མཚན་ནི་རིག་པའི་ཐོག་ནས་སྐྱེ་བ་སྔ་ཕྱི་མུ་མཐུད་པ་དང་རིག་

པའི་ཡ་མཐའ་ཐོག་མེད་དུ་སྒྲུབ་པའི་གནས་ཚུལ་གཞི་ལ་བཞག་ནས་བཤད་པ་རེད། སྐྱེ་

བ་སྔ་ཕྱིའི་རྣམ་གཞག་ཁས་མི་ལེན་ན་མ་གཅིག་མ་གཏོགས་མ་མང་པོ་ཡོང་རྒྱུ་མེད་པར་

བརྟེན༑ མར་ཤེས་ཡོང་ཐབས་མེད། དེས་ན་ཐོག་མ་མེད་པ་ནས་ཁམས་གསུམ་འཁོར་བ་

འདིའི་ནང་སྐྱེ་བ་ལེན་པ་དང་ཤི་བ་སོགས་མུ་མཐུད་ནས་ཡོང་བའི་སྐབས་སུ་རང་གི་ཕ་

མ་སོགས་མ་བྱས་པ་མེད། དེ་ལྟར་རང་གི་སྐྱེ་བ་ལ་ཐོག་མ་མེད་པའི་ངེས་པ་རྙེད་པ་དང། 

དེ་བཞིན་སེམས་ཅན་གཞན་དག་གི་སྐྱེ་བ་ལའང་ཐོག་མ་མེད་པའི་ངེས་པ་རྙེད་ན་དེ་ལྟ་

བུའི་གྲངས་མེད་པའི་སྐྱེ་བ་བླངས་པའི་རིང་ཕ་མ་སོགས་མང་པོ་དགོས་རྒྱུ་ངེས་པ་རེད་

ཅེས་སོགས་དཔྱད་སྒོམ་བྱེད་ན་རིམ་གྱིས་སེམས་ཅན་ཐམས་ཅད་རང་གི་མ་བྱས་མྱོང་བ་



ཡོན་ཏན་གཞིར་གྱུར་མའི་བཀའ་ཁྲིད།

དང་༑ དེ་ཡང་གྲངས་མེད་པ་ཞིག་བྱས་མྱོང་བ་དེ་ངེས་པ་རྙེད་རྒྱུ་རེད། ད་ལྟ་ང་ཚོས་དཔྱད་

སྒོམ་མང་པོ་བྱེད་ཀྱི་མེད་ཙང་བསམ་བློའ་ིནང་མ་ཡིན་སྙམ་པའི་འདུ་ཤེས་དེ་ཡོང་མི་ཐུབ། 

གལ་ཏེ་བློ་སྦྱང་ན་རིམ་གྱིས་ཡོང་རྒྱུ་རེད། དེ་ནས་མར་ཤེས་ཀྱི་བསམ་བློར་རྩོལ་བཅས་

ཀྱི་མྱོང་བ་ཕྲན་བུ་ཐོན་ན་དེ་ནས་དྲིན་དྲན་དགོས་ཤིང་། དྲིན་དྲན་ཚུལ་ནི་ཚེ་འདིའི་མས་

ཐོག་མ་ཟླ་བ་དགུ་ངོ་བཅུའི་རིང་རང་གི་སྦྲུམ་ནང་ཉར་ནས་ཕྲུ་གུར་གནོད་དྭོགས་ཀྱིས་

རང་གི་འཕྲོད་བསྟེན་དང་འགུལ་བསྐྱོད་ཡན་ཆད་ནས་གཟབ་གཟབ་བྱ་རྒྱུ་དང་། སྐྱེ་བའི་

སྐབས་སུ་སྡུག་བསྔལ་གྱི་ཚོར་བ་ཤ གས་དྲག་པོ་ཡོད་ནའང་བཟོད་བསྲན་གྱིས་ཕྲུ་གུར་

ལྟ་རྟོག་བྱ་རྒྱུ། སྐྱེས་ཟིན་པ་ན་ཉུང་མཐར་ལོ་བཅུ་གྲངས་སམ་རང་མགོ་མ་ཐོན་བར་ཟས་

ཀྱི་ཕུད་དང་གོས་ཀྱི་ཕུད་སོགས་ཀྱིས་གཅེས་སྤྲས་ཀྱིས་བསྐྱངས་ཤིང་། མི་ལྟ་ཞོག་དུད་

འགྲོ་ལ་བལྟས་ནའང་དེའི་ཕ་མས་སོ་སོའ་ིཕྲུ་གུ་ལ་གསོ་སྐྱོང་བྱེད་སྟངས་ང་ཚོས་རྟག་ཏུ་

མཐོང་བཞིན་པ་རེད། གང་ལྟར་སོ་སོའ་ིནུས་ཚོད་ལ་གཞིགས་པས་གང་གཟབ་བྱེད་ཀྱི་

ཡོད༑ དེ་ལྟ་བུས་བསྐྱངས་པའི་དྲིན་དེ་ཧ་ཅང་དྲིན་ཆེན་དུ་ཚོར་ནས་དྲིན་དྲན་དགོས། རང་

གི་ཚེ་འདིའི་མས་ཇི་ལྟར་བསྐྱངས་པའི་དྲིན་གྱི་ཚུལ་ལ་ཡང་ཡང་བསམས་ན་སྐྱེ་བ་གཞན་

གྱི་མ་ལ་དྲིན་དྲན་ལ་ཕན་ཐོགས་ཡོད། གལ་ཏེ་དྲིན་དྲན་བྱུང་ན་དྲིན་གཟོ་སྐྱེ་བ་ལ་དེ་ཙམ་

ཁག་པོ་མེད། དྲིན་དེ་ཡག་པོ་དྲན་ན་དྲིན་ལན་གསབ་དགོས་པ་དེ་རང་བཞིན་གྱིས་གནས་

སྟངས་རེད། མི་ཡ་རབས་ཤིག་ཡིན་ན་དྲིན་ལན་གསབ་པའི་ཐབས་ཤེས་ངང་གིས་བྱེད་

ཀྱི་རེད། དེ་ལྟར་དྲིན་གཟོ་བའི་བློ་དེ་བྱུང་ན་ཡིད་འོང་གི་བྱམས་པ་རང་ཤ གས་ཀྱིས་ཡོང་

རྒྱུ་རེད། ཡིད་འོང་གི་བྱམས་པ་ནི་མང་ཆེ་བ་ལྷན་སྐྱེས་ཀྱི་རང་བཞིན་ལ་བྱུང་ན་ཤ གས་ཆེ་

བ་དང་ནུས་པ་ཆེ་བ་རེད། སྤྱིར་ཡིད་འོང་གི་བྱམས་པ་དང་འདོད་ཆགས་གཉིས་ཀྱི་དབྱེ་

བ་ཕྱེ་ཐུབ་དཀའ་ཞིང་། ཡིན་ནའང་དཔྱད་སྒོམ་ཐོག་ནས་མར་ཤེས་དང་། དྲིན་དྲན། དྲིན་

གཟོ་བཅས་ཀྱིས་དྲངས་པའི་ཡིད་འོང་གི་བྱམས་པ་དེ་ངོ་མ་ཡིན་པས་འདོད་ཆགས་ཀྱི་

ཕྱོགས་སུ་མི་འགྲོ་བ་རེད། ཡིད་འོང་གི་བྱམས་པ་དེ་འདོད་ཆགས་ཀྱི་ཕྱོགས་སུ་འགྲོ་དང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མི་འགྲོ་ཇི་ལྟར་བལྟ་དགོས་ཤེ་ན། འདོད་ཆགས་ནི་ཀུན་ལ་ཁྱབ་པ་མིན། དེ་ནི་གང་ཟག་

འགའ་ཤས་ལ་ཡོད་པ་དང་འགའ་ཤས་ལ་མེད་པ་ལྟ་བུ་རེད། ཡིད་འོང་གི་བྱམས་པ་ནི་

སེམས་ཅན་ཐམས་ཅད་ལ་ཁྱབ་པ་མ་ཟད། ཉེ་རིང་གི་ཁྱད་པར་མེད། དེ་ལྟ་བུའི་ཡིད་འོང་

གི་བྱམས་པ་དེས་རང་གི་དམིགས་ཡུལ་དུ་གྱུར་པའི་སེམས་ཅན་དེ་ལ་སྡུག་བསྔལ་མི་

འདོད་པ་དང་བདེ་བ་འདོད་པ་དེ་རང་ཤ གས་ཀྱིས་ཡོང་། དེའི་སྡུག་བསྔལ་བསལ་འདོད་

ཀྱི་བསམ་པ་དེ་ལ་སྙིང་རྗེ་ཟེར། དེས་ན་ཡིད་འོང་གི་བྱམས་པའི་རྗེས་སུ་སྙིང་རྗེའི་བློ་

སྐྱེ་བའི་སྐབས་སུ་བྱམས་པའི་བློའ་ིཡུལ་དུ་གྱུར་པའི་སེམས་ཅན་དེའི་སྡུག་བསྔལ་ཤེས་

དགོས༑ སྡུག་བདེན་འཁོར་བའི་ཉེས་དམིགས་བསམ་པའི་ནང་འཁོར་བ་སྤྱི་དང་བྱེ་བྲག་

གི་ཉེས་དམིགས་བསམས་ནས་རང་ཉིད་འཁོར་བའི་སྡུག་བསྔལ་གྱི་གནས་ཚུལ་བསྒོམ་

དགོས་པ་དེ་ངེས་འབྱུང་རྐྱང་པའི་དོན་དུ་མིན་ཞིང་། སེམས་བསྐྱེད་ཀྱི་སྐབས་སུ་སྙིང་རྗེ་

ཆེན་པོ་སྐྱེ་བའི་མཐུན་རྐྱེན་ལའང་རང་གི་སྡུག་བསྔལ་དཔེ་རུ་བླངས་ནས་དེ་དང་མཚུངས་

པ་གཞན་སྡུག་བསྔལ་གྱིས་མནར་བ་དེ་ལ་སྙིང་རྗེ་སྐྱེ་ཤ གས་ཆེན་པོ་ཡོང་རྒྱུ་རེད། རང་གི་

སྡུག་བསྔལ་གྱིས་མནར་བའི་ཚུལ་ལ་བ་སྤུ་གཡོ་འགུལ་ཙམ་མེད་པར་གཞན་སྡུག་བསྔལ་

གྱིས་མནར་བ་ལ་སྙིང་རྗེ་སྐྱེ་ཐབས་མེད་ཅེས་རྗེ་རིན་པོ་ཆེས་ཡང་ཡང་གསུངས། དེར་

བརྟེན་ངན་སོང་གི་སྡུག་བསྔལ་བསམ་པ་དང་། འཁོར་བ་སྤྱི་དང་བྱེ་བྲག་གི་སྡུག་བསྔལ་

བསམ་པ་སོགས་སྐྱེས་བུ་ཆེན་པོའ་ིལམ་གྱི་རིམ་པ་སྒོམ་པའི་སྐབས་སུ་སྙིང་རྗེའི་བློ་སྐྱེ་

བའི་ཐབས་ཤེས་རེད། དེས་ན་ལམ་གྱི་དམིགས་ཡུལ་དང་རྐང་གྲངས་དེ་དག་ཐོག་མ་ནས་

ངེས་ཐུབ་དགོས། དེ་བཞིན་བྱང་ས་ལས་སྙིང་རྗེའི་དམིགས་པའི་ཡུལ་དུ་གྱུར་པའི་སྡུག་

བསྔལ་བརྒྱ་རྩ་བཅུ་ལ་སོགས་པ་གསུངས་པ་རྣམས་གཟིགས་ཚེ་ད་ལྟའི་ང་ཚོའི་སྙིགས་

མའི་དུས་ཀྱི་སྐྱེ་བོ་ཚོ་ལ་དངོས་སུ་ཡོད་པའི་སྡུག་བསྔལ་མང་པོ་རྣམ་གྲངས་སུ་ཕྱེ་ཡོད། 

ལྷག་པར་དུ་སེམས་ཅན་འགའ་ཤས་དབུལ་ཕོངས་དང་། འགའ་ཤས་ནད་ཀྱིས་མནར་བ། 

འགའ་ཤས་སྡུག་པ་དང་བྲལ་བ། འགའ་ཤས་མི་སྡུག་པ་དང་ཕྲད་པ་སོགས་སྡུག་བསྔལ་



ཡོན་ཏན་གཞིར་གྱུར་མའི་བཀའ་ཁྲིད།

སྣ་ཚོགས་ཀྱིས་གཟིར་བ་རྣམས་ལས་བྲལ་འདོད་ཀྱི་སྙིང་རྗེ་སྐྱེ་དགོས། དེ་ལས་སེམས་

ཅན་འདི་དག་སྡུག་བསྔལ་དང་བྲལ་ན་ཅི་མ་རུང་སྙམ་པ་དང་། དེ་ནས་བྲལ་བར་གྱུར་

ཅིག་ཅེས་པའི་སྨོན་པ། དེ་ནས་བྲལ་བར་བདག་གིས་བྱའོ་སྙམ་པའི་ལྷག་བསམ་མམ་

ཁུར་དུ་བླངས་པའི་བསམ་པ་དེ་ཡོང་། ལྷག་པའི་བསམ་པ་ཞེས་པ་དེ་གང་ལས་ལྷག་པ་

རེད་ཅེ་ན། སེམས་ཅན་འདི་དག་སྡུག་བསྔལ་དང་བྲལ་ན་ཅི་མ་རུང་སྙམ་པ་དང་། བྲལ་

བར་གྱུར་ཅིག་སྙམ་པ་ནི་ཉན་རང་གི་ལམ་དུ་ཞུགས་པ་རྣམས་ལའང་ཡོད་རུང་། བྲལ་

བར་བདག་གིས་བྱའོ་སྙམ་པའི་བློ་སྟོབས་དེ་མེད། དེས་ན་དེ་ལྟ་བུའི་བློ་སྟོབས་དེ་ཉན་

རང་གི་རྒྱུད་ཀྱི་སྙིང་རྗེ་ལས་ལྷག་པ་ཡིན་ཙང་ལྷག་བསམ་རེད། ལྷག་བསམ་དང་སྙིང་

རྗེ་གཉིས་སྐབས་འགར་ངོ་བོ་གཅིག་ལ་ལྡོག་པ་ཐ་དད་ལྟ་བུ་རེད། དེ་ཡང་སྡུག་བསྔལ་

དང་བྲལ་འདོད་ཀྱི་བློ་ཤ གས་ཆེན་པོ་ཞིག་སྐྱེས་པ་དང་ཆབས་ཅིག་ཏུ་སྡུག་བསྔལ་དང་

བྲལ་བ་བདག་གིས་བྱའོ་སྙམ་པ་དེ་ཡོང་རྒྱུ་རེད། ལྷག་བསམ་དེས་གང་དོན་དུ་གཉེར་

བ་ཡིན་ཞེ་ན། རང་ལས་གཞན་པའི་སེམས་ཅན་ཐམས་ཅད་ཀྱི་སྡུག་བསྔལ་ལས་སྒྲོལ་

བའི་བྱ་བ་དེ་ངས་བྱེད་ཀྱི་ཡིན་ཞེས་གཞན་དོན་དོན་གཉེར་གྱི་བློ་མཚན་ཉིད་པ་ཞིག་

སྐབས་དེར་སླེབས་ཤིང་། དེ་ལྟ་བུའི་གཞན་དོན་དོན་གཉེར་གྱི་བློ་སླེབས་པའི་སྐབས་

སུ༑ ད་ལྟ་ངས་གདུལ་བྱའི་ཁམས་དང་བསམ་པ་དང་བག་ལ་ཉལ་ཇི་ལྟ་བ་བཞིན་མི་

ཤེས་པས་སྡུག་བསྔལ་དང་བྲལ་བ་དེ་ངས་བྱེད་མི་ཐུབ་པར་བརྟེན། བྱང་ཆུབ་དོན་

གཉེར་གྱི་འདུན་པ་ལ་བློ་སྦྱང་དགོས་ཤིང་། དེ་ཡང་སངས་རྒྱས་ཀྱི་སྐུ་གསུང་ཐུགས་ཀྱི་

གསང་བ་བསམ་གྱིས་མི་ཁྱབ་པའི་ཡོན་ཏན་དང་། འབད་མེད་ལྷུན་གྲུབ་ཀྱི་འཕྲིན་ལས་

སོགས་ཐོབ་ན་སེམས་ཅན་ཐམས་ཅད་ཀྱི་དོན་འབད་རྩོལ་མེད་པར་བྱེད་ཐུབ་པའི་ངེས་

པ་རྙེད་སྐབས་གཞན་དོན་དུ་རྫོགས་བྱང་ལ་དམིགས་པ་རེད། དེ་ལྟ་བུའི་རྫོགས་བྱང་

ནི་རང་དོན་མིན་པར་གཞན་དོན་ཁོ་ནའི་ཆེད་དུ་བསྒྲུབ་རྒྱུ་དེ་རེད། དེ་ལྟར་གཞན་དོན་

འདུན་པ་དང་བྱང་ཆུབ་འདུན་པ་བློ་ལ་སྐྱེ་ན་བྱང་ཆུབ་ཀྱི་སེམས་རེད། དེ་དག་ནི་མན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

238

ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་ཚུལ་དེ་རེད། 

བདག་གཞན་མཉམ་བརྗེའི་སྒོ་ནས་བློ་སྦྱོང་ཚུལ།

བདག་གཞན་མཉམ་བརྗེའི་སྒོ་ནས་སེམས་སྦྱོང་ཚུལ་མདོར་བསྡུས་ཞུ་ན། སྤྱིར་བདག་

གཞན་བརྗེ་བ་ཞེས་པ་དེ་རང་དང་གཞན་དབར་གོ་ས་བརྗེ་རྒྱུ་གང་ཡང་མེད། ཡིན་ནའང་

རང་གི་བསམ་ངོ་ལ་རང་གཅེས་འཛིན་གྱི་ཚབ་ཏུ་གཞན་གཅེས་འཛིན་དང་། གཞན་ཡལ་

བར་འདོར་བའི་ཚབ་ཏུ་རང་ཉིད་ཡལ་བར་འདོར་རྒྱུ་དེ་རེད། གང་ལྟར་གཅེས་འཛིན་བྱ་

ཡུལ་གཞན་དང་ཡལ་བར་འདོར་ཡུལ་རང་ཉིད་རེད། ད་ལྟ་ང་ཚོས་རང་གཅེས་པར་འཛིན་

པ་དང་གཞན་ཡལ་བར་འདོར་བ་རེད། དེའི་ཚབ་ཏུ་རང་ཉིད་གཅེས་པར་འཛིན་པ་དང་

མཚུངས་པར་གཞན་གཅེས་པར་གཟུང་རྒྱུ་དང་། གཞན་ཡལ་བར་འདོར་བ་དང་མཚུངས་

པར་རང་ཉིད་ཡལ་བར་འདོར་བ་བཅས་བྱུང་ན་བདག་གཞན་མཉམ་བརྗེ་རེད། རྟོག་གེ་པ་

ཁ་ཤས་ཀྱིས་བདག་གཞན་བརྗེ་རྒྱུ་མེད་ཅིང་། བདག་ནི་བདག་རེད། གཞན་ནི་གཞན་རེད་

ཅེས་བཤད་ཀྱི་ཡོད། ཡིན་ནའང་བདག་དང་གཞན་ནི་ཁ་དོག་སྔོ་སེར་བཞིན་རང་བཞིན་

གྱིས་ཐ་དད་པ་ཞིག་མིན། དེ་ནི་ལྟོས་ས་ལྟོས་འཇོག་གི་སྒོ་ནས་བཞག་པ་རེད། དཔེར་

ན་གང་ཟག་ལྷས་སྦྱིན་ནི་མཆོད་སྦྱིན་ལ་ལྟོས་ཏེ་གཞན་ཡིན་རུང་། མཆོད་སྦྱིན་རང་ངོས་

ནས་བལྟས་སྐབས་གང་ཟག་ལྷས་སྦྱིན་དེ་གཞན་རེད། ལྷས་སྦྱིན་རྟག་ཏུ་རང་གི་ངོ་བོ་

དང་མཆོད་སྦྱིན་རྟག་ཏུ་གཞན་གྱི་ངོ་བོ་ལ་བསྡད་པ་མེད། དེས་ན་ཕ་རོལ་ཚུ་རོལ་བཞིན་

རང་དང་གཞན་ཡང་ལྟོས་གྲུབ་དབང་གིས་ཡིན་ཙང་བློ་གོམས་ན་རང་གི་ས་ཆ་ལ་གཞན་

འཇོག་ཐུབ་པ་དང་། གཞན་གྱི་ས་ཆ་ལ་རང་བསྡད་ཐུབ་པ་ཡོང་རྒྱུ་རེད། དེར་བརྟེན་བདག་

གཞན་ལྟོས་ནས་གྲུབ་པ་ལས་སྔོ་སེར་ལྟར་ཐ་དད་མེད། བསླབ་བཏུས་ལས། བདག་

གཞན་མཉམ་ཉིད་གོམས་བྱས་པས།། བྱང་ཆུབ་སེམས་ནི་བརྟན་པར་གྱུར།། བདག་དང་

གཞན་ཉིད་ལྟོས་པ་སྟེ།། ཕ་རོལ་ཚུ་རོལ་ཇི་བཞིན་བརྫུན།། ཞེས་གསུངས་པ་བཞིན་རེད། 



ཡོན་ཏན་གཞིར་གྱུར་མའི་བཀའ་ཁྲིད།

བདག་གཞན་མཉམ་བརྗེ་ལ་གཞན་གཅེས་པར་བཟུང་བའི་བློ་སྐྱེས་པ་ལ་བརྟེན་ནས་

གཞན་དོན་དོན་གཉེར་གྱི་བློ་ཤ གས་ཆེན་པོ་སྐྱེས་པ་དང་། མན་ངག་རྒྱུན་འབྲས་བདུན་

གྱི་སྒོ་ནས་གཞན་དོན་དོན་གཉེར་གྱི་བློ་སྐྱེ་བ་ལ་ཡིད་འོང་གི་བྱམས་པ་ཤ གས་ཆེན་པོ་

དགོས་པ་དང་། དེ་ལ་བརྟེན་ནས་སྙིང་རྗེ་ཆེན་པོ་སྐྱེ། སྙིང་རྗེ་དེའི་དབང་གིས་གཞན་དོན་

དོན་གཉེར་གྱི་བློ་དེ་དྲངས་པ་རེད། ད་ལྟའང་གཞན་གཅེས་པར་འཛིན་པའི་བློ་དེས་ཡིད་

འོང་གི་བྱམས་པའི་ཚབ་ཏུ་སྙིང་རྗེ་ཆེན་པོ་དྲངས་པ་དང་། དེས་གཞན་དོན་དོན་གཉེར་

དྲངས་པ་ལས། གཞན་རྣམས་གཅིག་མཚུངས་རེད། སྤྱིར་ཡོངས་གྲགས་སུ་མན་ངག་

རྒྱུ་འབྲས་བདུན་ཇོ་བོ་རྗེའི་གདམས་ངག་ཡིན་པ་དང་། བདག་གཞན་མཉམ་བརྗེ་སློབ་

དཔོན་ཞི་བ་ལྷའི་གདམས་ངག་ཡིན་པ་གསུང་གི་ཡོད་ཀྱང། ཇོ་བོ་རྗེ་ལའང་བདག་གཞན་

མཉམ་བརྗེའི་གདམས་ངག་དེ་མེད་པ་མིན་ཞིང་། ཇོ་བོ་རྗེ་བོད་དུ་ཕེབས་པའི་སྐབས་སུ་

མན་ངག་རྒྱུ་འབྲས་བདུན་གྱི་གདམས་ངག་དེ་ཡོངས་གྲགས་གསུངས་ཡོད་ལ། ལམ་

སྒྲོན་དུའང་གསལ་ཡོད། འོན་ཀྱང་བདག་གཞན་མཉམ་བརྗེའི་གདམས་ངག་དེ་ཕལ་ཆེར་

འབྲོམ་སྟོན་པ་ཆིག་བརྒྱུད་ཀྱི་ཚུལ་དུ་གནང་བ་དང་། འབྲོམ་སྟོན་པས་དགེ་བཤེས་པོ་ཏོ་

བ་དང། དགེ་བཤེས་པོ་ཏོ་བས་དགེ་བཤེས་གླང་ཐང་པ་དང་ཤ་ར་བ། དགེ་བཤེས་ཤ་ར་

བས་དགེ་བཤེས་འཆད་ཁ་བ་ལ་ལྐོག་ཆོས་སུ་གནང་། དགེ་བཤེས་འཆད་ཁ་བས་བདག་

གཞན་མཉམ་བརྗེའི་བློ་སྦྱོང་ཚུལ་ལ་བློ་སྦྱོང་དོན་བདུན་མ་བརྩམས་པ་ནས་ཚོགས་ཆོས་

སམ་ཡོངས་གྲགས་སུ་གྱུར། དེ་ནས་བྱང་ཆུབ་ཀྱི་སེམས་ལ་བློ་སྦྱོང་བའི་སྐབས་སུ་མན་

ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་བ་དང་། བདག་གཞན་མཉམ་བརྗེའི་སྒོ་ནས་བློ་

སྦྱོང་བ་གཉིས་ཀ་ལམ་རིམ་པ་ཡོངས་ཀྱིས་ཕྱག་བཞེས་གནང་བ་རེད། 

བདག་གཞན་མཉམ་བརྗེའི་སྒོ་ནས་བློ་སྦྱོང་ཚུལ་ལའང་ཐོག་མ་བཏང་སྙོམས་བསྒོམ་

དགོས་པ་དང་། གལ་ཏེ་བཏང་སྙོམས་ཀྱི་བློ་སྐྱེ་ན་བློ་གཞན་རྣམས་སྐྱེ་སླ་བ་རེད། དེ་ནས་

བདག་གཞན་མཉམ་པ་བསྒོམ་དགོས་ཤིང་། དེ་ནི་བདག་དང་གཞན་ལ་ཁྱད་པར་མེད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་བློ་གོམས་པར་བྱ་རྒྱུ་དེ་རེད། བདག་གཞན་སུ་ཡིན་ནའང་སྡུག་བསྔལ་མི་འདོད་ལ་

བདེ་བ་འདོད་པ་དེ་གཅིག་པ་ཡིན་ཙང་། བདག་གཞན་མཉམ་པ་དེ་བློ་ལ་གསལ་པོ་འཆར་

ཐུབ༑ བླ་མ་མཆོད་པའི་ཆོ་ག་ལས། སྡུག་བསྔལ་ཕྲ་མོ་ཙམ་ཡང་མི་འདོད་ཅིང་།། བདེ་ལ་

ནམ་ཡང་ཆོག་ཤེས་མེད་པར་ནི།། བདག་དང་གཞན་ལ་ཁྱད་པར་ཡོད་མིན་ཞེས།། གཞན་

བདེ་དགའ་བ་བསྐྱེད་པར་བྱིན་གྱིས་རློབས།། ཞེས་གསུངས་པ་བཞིན་རེད། དེ་ནི་བདག་

གཞན་མཉམ་པའི་བློ་སྒོམ་ཚུལ་དེ་རེད། 

དེ་ནས་བདག་གཅེས་འཛིན་གྱི་སྐྱོན་སྒོ་དུ་མ་ནས་བསམ་པ་ནི། བླ་མ་མཆོད་པའི་

ཆོ་ག་ལས། རང་ཉིད་གཅེས་འཛིན་རྒུད་པ་ཀུན་གྱི་སྒོ།། མ་རྣམས་གཅེས་འཛིན་ཡོན་

ཏན་ཀུན་གྱི་གཞི།། ཞེས་དང་། རང་ཉིད་གཅེས་པར་འཛིན་པའི་གཅོང་ནད་འདི།། མི་

འདོད་སྡུག་བསྔལ་སྐྱེད་པའི་རྒྱུར་མཐོང་ནས།། ལེ་ལན་བདས་ལ་ཁོན་དུ་བཟུང་བྱས་ཏེ།། 

བདག་འཛིན་གདོན་ཆེན་འཇོམས་པར་བྱིན་གྱིས་རློབས།། ཞེས་གསུངས་པ་བཞིན་ཐོག་

མ་མེད་པ་ནས་ད་ལྟའི་བར་དུ་འཁོར་བའི་གནས་སུ་སྡུག་བསྔལ་གསུམ་གྱིས་རྒྱུན་ཆད་

མེད་པར་མནར་དགོས་པའི་རྒྱུ་རྐྱེན་རྩ་བ་ནི་བདག་འཛིན་ལ་ཐུག་ཡོད། བདག་འཛིན་ལ་

བརྟེན་ནས་བདག་གཅེས་འཛིན་གྱི་བློ་སྐྱེ་ཞིང་། པཎ་ཆེན་བློ་བཟང་ཆོས་རྒྱན་གྱི་བདག་

འཛིན་གཤགས་འདེབས་ནང་བདག་འཛིན་དང་བདག་གཅེས་འཛིན་གཉིས་གཅིག་པ་ལྟ་

བུ་གནང་ཡོད། གང་ལྟར་བདག་ཏུ་འཛིན་པའི་བློ་དེ་ཉོན་མོངས་ཐམས་ཅད་ཀྱི་རྩ་བ་དང་། 

ལས་བཟང་ངན་ཐམས་ཅད་ཀྱི་རྩ་བ་རེད། གནས་ལུགས་ཀྱི་དོན་ཇི་ལྟ་བ་བཞིན་དུ་མཐོང་

དུ་མ་འཇུག་པའི་ཕྱིན་ཅི་ལོག་ཏུ་འཛིན་པའི་བློ་དེ་བདག་འཛིན་རེད། དེ་ལས་ཆོས་ཀྱི་

གནས་ལུགས་ཇི་ལྟ་བ་བཞིན་དུ་མ་མཐོང་བར་བརྟེན་ལས་དང་ཉོན་མོངས་པ་ལུ་གུ་བརྒྱུད་

དུ་ཡོང་བ་རེད། དེས་ན་བདག་གཅེས་འཛིན་རྒུད་པ་ཐམས་ཅད་ཀྱི་སྒོ་ཡིན་པ་རེད། 

གཞན་གཅེས་འཛིན་གྱི་ཡོན་ཏན་སྒོ་དུ་མ་ནས་བསམ་པ་ནི། བླ་མ་མཆོད་པའི་ཆོ་ག་

ལས༑ མ་རྣམས་གཅེས་བཟུང་བདེ་ལ་འགོད་པའི་བློ།། མཐའ་ཡས་ཡོན་ཏན་འབྱུང་བའི་



ཡོན་ཏན་གཞིར་གྱུར་མའི་བཀའ་ཁྲིད།

སྒོར་མཐོང་ནས།། འགྲོ་བ་འདི་དག་བདག་གི་དགྲར་ལངས་ཀྱང་།། སྲོག་ལས་གཅེས་པར་

འཛིན་པར་བྱིན་གྱིས་རློབས།། ཞེས་གསུངས་པ་བཞིན་རང་གི་དོན་དོར་ནས་གཞན་གྱི་

དོན་ཁུར་དུ་ལེན་པའི་གཞན་གཅེས་འཛིན་ལ་བརྟེན་ནས་བྱང་ཆུབ་སེམས་དཔའི་སྤྱོད་པའི་

བྱ་བ་ཡོངས་སུ་རྫོགས་པ་དང་སངས་རྒྱས་ཀྱི་གོ་འཕང་ཐོབ་པ་ཐམས་ཅད་ཡོང་བ་རེད། 

སྤྱོད་འཇུག་ལས། སེམས་ཅན་རྣམས་དང་རྒྱལ་བ་ལས།། སངས་རྒྱས་ཆོས་འགྲུབ་འདྲ་བ་

ལ༑༑ རྒྱལ་ལ་གུས་བྱེད་དེ་བཞིན་དུ།། སེམས་ཅན་ལ་མིན་ཅི་ཡི་ཚུལ།། ཞེས་སངས་རྒྱས་

ཀྱིས་ཆོས་བསྟན་པ་ལ་བརྟེན་ནས་སངས་རྒྱས་ཀྱི་གོ་འཕང་འགྲུབ་པ་དང་། སེམས་ཅན་ལ་

སྙིང་རྗེ་སོགས་བསྒོམ་པ་དང་ཕར་ཕྱིན་དྲུག་ལ་བརྟེན་ནས་སངས་རྒྱས་ཀྱི་གོ་འཕང་འགྲུབ་

པ་གཉིས་མཚུངས་ཀྱང་། སངས་རྒྱས་ལ་གུས་པ་བཞིན་སེམས་ཅན་ལ་གཅེས་འཛིན་ཅིའི་

ཕྱིར་མི་བྱེད་ཅེས་གསུངས། ད་དུང་སྤྱོད་འཇུག་ལས། མང་དུ་བཤད་ལྟ་ཅི་ཞིག་དགོས།། 

བྱིས་པ་རང་གི་དོན་བྱེད་དང་།། ཐུབ་པ་གཞན་གྱི་དོན་མཛད་པ།། འདི་གཉིས་ཀྱི་ནི་ཁྱད་

པར་ལྟོས།། ཞེས་རང་གཅེས་འཛིན་དང་གཞན་གཅེས་འཛིན་གཉིས་ཀྱི་སྐྱོན་དང་ཡོན་ཏན་

མང་པོ་བཤད་དགོས་པ་མེད་ཅིང་། བྱིས་པ་རང་གི་དོན་བྱེད་པ་དང་། སྟོན་པ་གཞན་གྱི་

དོན་མཛད་པ་གཉིས་ཀྱི་ཁྱད་པར་ལ་ལྟོས་ན་ཤེས་པར་འགྱུར་ཞེས་གསུངས། 

བདག་གཞན་བརྗེ་བའི་བསམ་པ་དངོས་ནི་གོང་དུ་ཞུས་པ་བཞིན་རང་གི་ཚབ་ཏུ་

གཞན་གཅེས་པར་འཛིན་པའི་བློ་སྐྱེ་བ་དང་། གཞན་གྱི་ཚབ་ཏུ་རང་ཉིད་ཡལ་བར་འདོར་

བ་དེ་རེད། དེ་ཉམས་ལེན་དུ་སྦྱར་བའི་སྐབས་སུ་གཏོང་ལེན་གྱི་ཉམས་ལེན་སྐོར་ད་ལྟ་

དུས་ཚོད་མེད་ཙང་ཟུར་ཙམ་མ་གཏོགས་ཞུ་རྒྱུ་མིན། དེ་ཡང་བླ་མ་མཆོད་པའི་ཆོ་ག་ལས། 

དེས་ན་རྗེ་བཙུན་བླ་མ་ཐུགས་རྗེ་ཅན།། མ་གྱུར་འགྲོ་བའི་སྡིག་སྒྲིབ་སྡུག་བསྔལ་ཀུན།། མ་

ལུས་ད་ལྟ་བདག་ལ་སྨིན་པ་དང་།། བདག་གི་བདེ་དགེ་གཞན་ལ་བཏང་བ་ཡིས།། འགྲོ་

ཀུན་བདེ་དང་ལྡན་པར་བྱིན་གྱིས་རློབས།། ཞེས་དང་། ཡང་། གཏོང་ལེན་རླུང་ལ་བསྐྱོན་

པའི་འཕྲུལ་འདེགས་ཅན།། བྱམས་དང་སྙིང་རྗེ་ལྷག་པའི་བསམ་པ་ཡིས།། འགྲོ་རྣམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྲིད་མཚོ་ཆེ་ལས་སྒྲོལ་བའི་ཕྱིར།། བྱང་ཆུབ་སེམས་ཉིད་འབྱོངས་པར་བྱིན་གྱིས་རློབས།། 

ཞེས་གསུངས་པ་བཞིན་རང་གི་སྣ་བུག་ནས་དབུགས་ཕྱིར་གཏོང་བའི་སྐབས་སུ་རང་གི་

དགེ་བ་དང་བདེ་བ་རྣམས་སེམས་ཅན་ལ་གཏོང་བ་དང་། དབུགས་ནང་དུ་རྔུབ་པའི་སྐབས་

སུ་སེམས་ཅན་རྣམས་ཀྱི་སྡུག་བསྔལ་དང་སྡིག་པ་རང་གིས་ལེན་པའི་མོས་པ་བྱ་རྒྱུ་རེད། 

བདག་གཞན་བརྗེ་བའི་བསམ་པ་ཤ གས་ཆེན་པོ་དང་བརྟན་པོ་ཡོང་བའི་ཆེད་དུ་རང་

གི་དགེ་བ་དང་བདེ་བ་གཞན་ལ་གཏོང་བ་དང་། གཞན་གྱི་སྡུག་བསྔལ་དང་སྡིག་པ་རང་

གིས་ལེན་པའི་མོས་པ་ཡིད་བྱེད་ཚུན་ཆད་ནས་བྱེད་ན་བློ་སྟོབས་སྐྱེ་བར་ཕན་ཁྱད་ཆེ། 

དེས་ན་རང་གི་ས་ལ་སེམས་ཅན་སླེབས་པ་ཡིན་ཙང་། དེ་དག་ལ་ཡིད་འོང་གི་བྱམས་པ་

དང་སྙིང་རྗེ་ཤ གས་ཆེན་པོ་སླེབས་པར་བརྟེན། རང་ཤ གས་ཀྱིས་ལྷག་པའི་བསམ་པ་སྐྱེས་

ནས་ཐེག་པ་ཆེན་པོའ་ིསེམས་བསྐྱེད་འགྲུབ་རྒྱུ་རེད། དེས་ན་བདག་གཞན་མཉམ་བརྗེའི་

སྒོ་ནས་བློ་སྦྱོང་བའི་སྐབས་སུ་མན་ངག་རྒྱུ་འབྲས་བདུན་གྱི་སྐབས་སུ་བཤད་པའི་བློ་སྦྱོང་

ཚུལ་རྣམས་རྩ་བ་ནས་མ་དགོས་པ་མིན། འོན་ཀྱང་དམིགས་རྣམ་སྐྱོང་སྟངས་ཕྲན་བུ་མི་

འདྲ་བ་རེད། བྱང་ཆུབ་སེམས་དཔའ་དབང་པོ་རྣོན་པོའ་ིརིགས་ལ་བདག་གཞན་མཉམ་

བརྗེའི་བློ་དེ་ཁྱད་པར་དུ་འཕགས་པ་རེད། རི་བོ་དགེ་ལྡན་པའི་སྙན་རྒྱུད་ཀྱི་ལུགས་འདི་

ལ་བདག་གཞན་མཉམ་བརྗེ་དང་མན་ངག་རྒྱུ་འབྲས་བདུན་གྱི་བློ་སྦྱོང་ཚུལ་ཕྱོགས་གཅིག་

ཏུ་བསྡོམས་ནས་མན་ངག་རྒྱུ་འབྲས་བཅུ་གཅིག་དང་། བཅུ་གཉིས། བཅུ་གསུམ་བཅས་

ཀྱི་ཐོག་ནས་བློ་སྦྱོང་ཚུལ་ཡོད། དེང་སང་དེ་ཚོའི་སྐོར་ལ་གཅིག་བྱས་ན་གདན་ས་ཁག་

ཏུའང་བཀའ་མོལ་མང་པོ་མེད་སྲིད། ལར་ནས་བློ་སྦྱོང་གི་ཉམས་ལེན་ཐོག་ལ་དངོས་སུ་

དོན་གཉེར་བྱས་ནས་སྒོམ་མཁན་མེད་ན་ཐུགས་སྣང་ཡོང་དཀའ། 

མན་ངག་རྒྱུ་འབྲས་བདུན་གྱི་བློ་སྦྱོང་བའི་རིམ་པ་དང་། བདག་གཞན་མཉམ་བརྗེའི་

བློ་སྦྱོང་བའི་རིམ་པ་གཉིས་མཉམ་དུ་གང་ཟག་གཅིག་གིས་སྟན་ཐོག་གཅིག་ཏུ་ཉམས་སུ་

ལེན་ཚུལ་བྱ་གཏོང་སྙན་སྒྲོན་གྱི་ཚུལ་དུ་ཟུར་ཙམ་ཞུ་ན། རྒྱས་ཤོས་མན་ངག་རྒྱུ་འབྲས་



ཡོན་ཏན་གཞིར་གྱུར་མའི་བཀའ་ཁྲིད།

བཅུ་གསུམ་གྱི་ཐོག་ནས་སྒོམ་པའི་སྐབས་སུ་ཐོག་མར་བཏང་སྙོམས་དང་། དེ་ཡག་པོ་

བྱུང་ན་མར་ཤེས། དེ་ནས་དྲིན་དྲན། དེ་ནི་མ་བྱས་པའི་སྐབས་སུ་དྲིན་ཇི་འདྲ་བསྐྱངས་པ་

དེ་རེད། དེ་རྗེས་དྲིན་དྲན་ཁྱད་པར་བ་ནི་མ་མ་བྱས་པའི་སྐབས་སུ་དྲིན་ཆེ་ཚུལ་དེ་རེད། 

དེ་ཡང་སེམས་ཅན་དེ་མ་དང་གཉེན་བྱས་པའི་སྐབས་སུ་དྲིན་ཆེ་བ་མ་ཟད། དགྲ་དང་བར་

མ་བྱས་པའི་སྐབས་སུའང་དྲིན་ཆེ་བ་དང་། རྟག་ཏུ་དྲིན་ཆེ་བ་རེད། དཔེར་ན་དགྲ་བྱས་པ་

ལྟ་བུར་ཆ་བཞག་ན། བཟོད་པའི་ཡུལ་དུ་གྱུར་པར་བརྟེན་བཟོད་པའི་ཉམས་ལེན་ཐུབ་པ་

དང་༑ དེ་བཞིན་འཚེ་བ་མེད་པའི་ཉམས་ལེན་ནམ་གནོད་ལན་གནོད་པས་མི་འཇལ་བའི་

ཉམས་ལེན་ཞིག་བྱེད་དགོས་ནའང་དགྲ་ཞིག་མེད་ན་ཡོང་ཐབས་མེད། དེས་ན་དགྲ་དེ་

ནི་བཟོད་པ་དང་བྱམས་སྙིང་རྗེའི་ཉམས་ལེན་རྩལ་དུ་བཏོན་པ་ལ་མེད་དུ་མི་རུང་བ་རེད། 

དེ་བཞིན་གཉེན་དུ་གྱུར་པའི་སྐབས་སུ་དྲིན་ཆེ་བ་བཤད་མ་དགོས་པ་རེད། བར་མ་དོའ་ི

གནས་སྐབས་སུའང་ཚེ་འདིའི་བདེ་སྐྱིད་ནས་བཟུང་སྟེ་སྐྱེ་བ་གཏན་གྱི་བདེ་སྐྱིད་ཀྱི་བར་

དུ་ཇོ་བོ་སེམས་ཅན་ལ་མ་བརྟེན་པ་གང་ཡང་བྱེད་ཐབས་མེད། གཞན་ལྟ་ཞོག །འབྲས་

དཀར་ཡོལ་གང་ལ་མཚོན་ནའང་དེ་འདེབས་མཁན་གྱི་མི་ཇི་ཙམ་དང་། དེ་སྡུད་མཁན་ཇི་

ཙམ༑ བསྡུས་ནས་དབོར་མཁན་ཇི་ཙམ། དེ་ནས་རིམ་བཞིན་ཚོང་ཁང་དང་། མཐའ་མ་ང་

ཚོའི་ལག་ཏུ་འབྱོར་སྐབས་མི་དང་དུད་འགྲོ་ཧ་ཅང་མང་པོས་གྲོགས་བྱས་ཡོད། དེ་དག་

ལ་མ་བརྟེན་པར་འབྲས་བཙོ་ཆོག་ཅིག་ཡོང་ཐབས་མེད། དེ་བཞིན་གོས་སོགས་གང་ལ་

བསམས་ཀྱང་དེ་མཚུངས་རེད། དེ་བཞིན་བྱང་ཆུབ་སྒྲུབ་པ་ལའང་བྱམས་སྙིང་རྗེ་བྱང་ཆུབ་

སེམས་ཀྱང་སེམས་ཅན་ལ་དམིགས་ནས་བསྒོམ་དགོས་ཤིང། སེམས་ཅན་མེད་ན་དེ་ཚོ་

གཞི་རྩ་མེད་པ་ཆགས་རྒྱུ་རེད། དཔེར་ན་སོ་སོའ་ིམི་ཚེའི་ནང་བསམ་བློ་གཏོང་ན་ཕ་མ་

སྤུན་མཆེད་སོགས་ཀྱིས་དྲིན་ཆེན་པོས་བསྐྱངས་ཡོད་ཀྱང་། མིའི་འགྲོ་བ་སྤྱི་ཚོགས་ལ་

བརྟེན་པ་ཡིན་ཙང་། མི་ཚེའི་བརྒྱུད་རིམ་ནང་མི་གཞན་མང་པོ་ལ་མ་བརྟེན་པར་རང་ཉིད་

གཅིག་པུས་རང་རྐྱ་འཕེར་ཐབས་མེད། དེས་ན་མ་བྱས་པའི་སྐབས་ཀྱི་དྲིན་ལས་མ་མ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱས་པའི་སྐབས་ཀྱི་དྲིན་དེ་ཧ་ཅང་ཆེ་བ་ཡིན་ཙང་དྲིན་དྲན་ཁྱད་པར་བ་ཞེས་བརྗོད། དེ་

ནས་དྲིན་དྲན་ཁྱད་པར་བ་བསྒོམས་པའི་རྗེས་སུ་དྲིན་གཟོ་དེ་སླེབས་ཤིང་། དེ་ནི་དྲེིན་ཆེ་

བའི་ཕ་མ་དང་ཕ་མ་མ་བྱས་པའི་གནས་སྐབས་སུ་དྲིན་ཆེ་བ་གཉིས་ཀ་ལ་དྲིན་གཟོ་རྒྱུ་

དེ་རེད། དེ་ནས་བདག་གཞན་མཉམ་པ་བསྒོམ་རྒྱུ་རེད། དེ་རྗེས་རང་གཅེས་འཛིན་གྱི་

སྐྱོན་སྒོ་དུ་མ་ནས་བསམ་དགོས་ཤིང་། ད་བར་ཁམས་གསུམ་འཁོར་བ་འདིའི་ནང་སྡུག་

བསྔལ་གྱི་ཕུང་པོ་ཇི་ཙམ་མྱོང་བ་དེ་རང་གཅེས་འཛིན་ལ་བརྟེན་ནས་བྱུང་བ་རེད། དེ་

ནས་གཞན་གཅེས་འཛིན་གྱི་ཡོན་ཏན་སྒོ་དུ་མ་ནས་བསམ་དགོས་ཤིང་། ད་བར་ཁམས་

གསུམ་འཁོར་བའི་ནང་ཕུན་སུམ་ཚོགས་པའི་དངོས་པོ་ཇི་ཙམ་བྱུང་བ་གཞན་གཅེས་

འཛིན་ལ་བརྟེན་ནས་བྱུང་བ་རེད། དེ་ནས་རིམ་བཞིན་བདག་གཞན་བརྗེ་བ་དང་། ཡིད་

འོང་གི་བྱམས་པ། སྙིང་རྗེ། ལྷག་བསམ། བྱང་ཆུབ་ཀྱི་སེམས་བཅས་བསྒོམ་ན་སྟབས་

བདེ་བ་དང་ནུས་པ་ཆེ། དེ་ལྟ་བུ་ལ་བརྟེན་ནས་གཞན་དོན་དོན་གཉེར་དང་བྱང་ཆུབ་དོན་

གཉེར་བཅས་འདུན་པ་གཉིས་ཀྱིས་དྲངས་པའི་གཙོ་སེམས་ཁྱད་པར་བ་སྐྱེས་པའི་སྐབས་

སུ་བྱང་ཆུབ་ཀྱི་སེམས་རྒྱུད་ལ་སྐྱེ་བ་རེད། 

སྤྱིར་བྱང་ཆུབ་ཀྱི་སེམས་ལ་དབྱེ་བ་མང་པོ་ཡོད་ཀྱང་། གཙོ་ཆེ་བ་ནི་སྨོན་པའི་སེམས་

དང་འཇུག་པའི་སེམས་བཅས་གཉིས་རེད། སྨོན་སེམས་དང་འཇུག་སེམས་ཀྱི་ཁྱད་པར་

ནི་བྱང་ཆུབ་སེམས་ཀྱི་སྡོམ་པ་བླངས་མིན་ཐོག་ནས་རེད། སྤྱོད་འཇུག་ལས། འགྲོ་བར་

འདོད་དང་འགྲོ་བ་ཡི།། བྱེ་བྲག་ཇི་ལྟར་ཤེས་པ་ལྟར།། དེ་བཞིན་མཁས་པས་འདི་གཉིས་

ཀྱི༑༑ བྱེ་བྲག་རིམ་བཞིན་ཤེས་པར་བྱ།། ཞེས་གསུངས་པ་བཞིན་སྤྱོད་པ་ཉམས་ལེན་གྱིས་

དངོས་སུ་ཟིན་པ་དང་མ་ཟིན་པའི་དབང་གིས་རེད། ལེགས་བཤད་གསེར་ཕྲེང་དང་། ལམ་

རིམ་ཆེན་མོ་སོགས་སུ་སྒོམ་རིམ་ནས་གསུངས་པ་བཞིན་བྱང་སྡོམ་ཡོད་མེད་ཐོག་ནས་

ཕྱེ་ཞིང་། བྱང་ཆུབ་སེམས་དཔའི་སྡོམ་པ་ཆོ་གས་བླངས་ཕྱིན་ཆད་འཇུག་སེམས་དང་། 

བྱང་ཆུབ་སེམས་དཔའི་སྡོམ་པ་མ་བླང་བར་དུ་སྤྱོད་པ་ཉམས་ལེན་ལ་ཞུགས་ནའང་སྨོན་



ཡོན་ཏན་གཞིར་གྱུར་མའི་བཀའ་ཁྲིད།

སེམས་རེད། དེའི་རྒྱུ་མཚན་གཙོ་བོ་ནི་སྡོམ་པ་མ་བླངས་བར་དུ་བསྲུང་བྱ་སྲུང་བའི་དགེ་

བ་ཡོད་ནའང་། སྡོམ་པ་ཡོད་པ་བཞིན་ཚུལ་ཁྲིམས་སྐྱེ་རྒྱུ་མེད། དཔེར་ན། དགེ་སློང་གི་

སྡོམ་པ་མ་བླངས་པའི་གང་ཟག་ཅིག་གིས་སྲོད་གཅོད་སོགས་སྤངས་པའི་དགེ་བ་ཡོད་

ནའང་༑ དེ་ལ་སྡོམ་པ་མེད་པར་བརྟེན་སོ་སོ་ཐར་པའི་ཚུལ་ཁྲིམས་ཀྱི་ངོ་བོར་དགེ་བའི་

དངོས་པོ་རྒྱུན་མ་ཆད་པ་ཡོང་རྒྱུ་མེད། སྤྱོད་འཇུག་ལས། དེ་ནས་བཟུང་སྟེ་གཉིད་ལོག་

གམ༑༑ བག་མེད་གྱུར་ཀྱང་བསོད་ནམས་ཤ གས།། རྒྱུན་མི་འཆད་པ་དུ་མ་ཞིག །ནམ་

མཁའ་མཉམ་པར་རབ་ཏུ་འབྱུང་།། ཞེས་བྱང་ཆུབ་སེམས་དཔའི་སྡོམ་པ་བླངས་པ་ནས་

ཚུལ་ཁྲིམས་སམ་སྡོམ་པའི་ངོ་བོའ་ིརྒྱུན་ཞིག་བྱུང་། 

བྱང་ཆུབ་ཀྱི་སེམས་སྐྱེས་པའི་རྗེས་སུ་སྡོམ་པ་ལེན་ཚུལ་རྣམས་བྱང་ས་ནས་གསུངས་

པ་བཞིན་བླ་མའི་དྲུང་ནས་ལེན་པ་དང་། རྟེན་གྱི་དྲུང་ནས་ལེན་པ་གཉིས་པོ་ལམ་རིམ་ཆེན་

མོའ་ིནང་གསལ་པོ་གསུངས་ཡོད། ཁྱེད་ཚོས་༸གོང་ས་༸སྐྱབས་མགོན་ཆེན་པོའ་ིསྐུ་

མདུན་ནས་བྱང་སྡོམ་ཐེངས་མང་ཞུས་ཡོད་ངེས་རེད། དེ་ཚོ་མ་ཉམས་པར་བསྲུང་རྒྱུ་དང། 

ཉམས་ན་ཕྱིར་བཅོས་པའི་ཚུལ་རྣམས་ལམ་རིམ་ཆེ་ཆུང་ནང་གཟིགས་ནས་ཕྱག་བཞེས་

གནང་དགོས་པ་གལ་ཆེན་པོ་རེད། དེ་ལྟ་བུའི་བྱང་ཆུབ་ཀྱི་སེམས་རིན་པོ་ཆེ་དེ་སྐྱེ་བ་

ཐམས་ཅད་དུ་མི་འབྲལ་བ་དང་། ཚེ་འདི་ལའང་གོང་འཕེལ་དུ་འགྲོ་བའི་ཆེད་དུ་དཀར་པོའ་ི

ཆོས་བཞི་བསྟེན་པ་དང་ནག་པོའ་ིཆོས་བཞི་སྤང་བ་སོགས་ཉམས་ལེན་གནང་དགོས། 

དོན་དེ་དག་བསྟན་པའི་ཆེད་དུ་འདིའི་ནང་། རང་ཉིད་སྲིད་མཚོར་ལྷུང་བ་ཇི་བཞིན་དུ།། 

མར་གྱུར་འགྲོ་བ་ཀུན་ཀྱང་དེ་འདྲ་བར།། མཐོང་ནས་འགྲོ་བ་སྒྲོལ་བའི་ཁུར་འཁྱེར་བའི།། 

བྱང་ཆུབ་སེམས་མཆོག་འབྱོངས་པར་བྱིན་གྱིས་རློབས།། ཞེས་གསུངས་པ་རེད། གོང་

དུ་ཞུས་པ་བཞིན་རང་ཉིད་སྲིད་པའི་སྡུག་བསྔལ་གྱི་རྒྱ་མཚོར་ལྷུང་བའི་སྐབས་སུ་སྡུག་

བསྔལ་ཇི་ལྟར་མྱོང་བ་བཞིན་འཁོར་བ་ལས་མ་ཐར་བའི་སེམས་ཅན་གཞན་ཚོའང་སྡུག་

བསྔལ་དེ་ལྟ་བུ་མྱོང་བར་མཐོང་ནས་སྙིང་རྗེ་དང་སྡུག་བསྔལ་ལས་བྲལ་འདོད་ཀྱི་ལྷག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བསམ་གྱིས་དྲངས་པའི་བྱང་ཆུབ་ཀྱི་སེམས་མཆོག་འབྱོངས་པའམ་གོམས་པ་མཐར་ཕྱིན་

པར་བྱིན་གྱིས་རློབས་ཤིག་ཅེས་པའོ།། དེ་ཡན་གྱིས་མན་ངག་རྒྱུ་འབྲས་བདུན་དང་བདག་

གཞན་མཉམ་བརྗེའི་སྒོ་ནས་བྱང་ཆུབ་མཆོག་ཏུ་སེམས་བསྐྱེད་ཚུལ་གཉིས་ཟིན་པ་ཡིན།

སྤྱོད་པ་ལ་སློབ་ཚུལ།

སེམས་བསྐྱེད་པ་ཙམ་གྱིས་མི་ཆོག་པར་བྱང་ཆུབ་སེམས་དཔའི་སྤྱོད་པ་ལ་སློབ་དགོས། 

གལ་ཏེ་བྱང་ཆུབ་སེམས་དཔའི་སྤྱོད་པ་ལ་མ་བསླབ་ན་སེམས་བསྐྱེད་པ་དེས་ཕན་ཐོགས་

མེད་ཅིང་། དེ་ནི་བསམ་པ་བཟང་བ་ཙམ་དུ་ཟད་པ་རེད། གལ་ཏེ་སྤྱོད་པ་ལ་མ་བསླབ་ན་

སངས་རྒྱས་ཀྱི་གོ་འཕང་འཐོབ་ཏུ་མེད། དེས་ན་སྤྱོད་པ་ལ་སློབ་ཚུལ་ལ་ཚུལ་ཁྲིམས་རྣམ་

པ་གསུམ་ལ་སློབ་ཚུལ་ནི། སེམས་ཙམ་བསྐྱེད་ཀྱང་ཚུལ་ཁྲིམས་རྣམ་གསུམ་ལ།། གོམས་

པ་མེད་ན་བྱང་ཆུབ་མི་འགྲུབ་པར།། ལེགས་པར་མཐོང་ནས་རྒྱལ་སྲས་སྡོམ་པ་ལ།། 

བརྩོན་པ་དྲག་པོས་སློབ་པར་བྱིན་གྱིས་རློབས།། ཞེས་གསུངས་པ་བཞིན་སྨོན་སེམས་

ཙམ་བསྐྱེད་ནའང་བྱང་ཆུབ་སེམས་དཔའི་ཚུལ་ཁྲིམས་རྣམ་པ་གསུམ་ལ་གོམས་པའམ་མི་

སློབ་ན་བྱང་ཆུབ་ཀྱི་གོ་འཕང་མི་འགྲུབ་པ་དེ་ལེགས་པར་ཤེས་ནས་རྒྱལ་སྲས་བྱང་ཆུབ་

སེམས་དཔའི་སྡོམ་པ་ལ་བརྩོན་པ་ཤ གས་དྲག་པོས་སློབ་པར་བྱིན་གྱིས་རློབས་ཤིག་ཅེས་

པའོ༑༑ དེ་ཡང་ཚུལ་ཁྲིམས་རྣམ་པ་གསུམ་ནི་ཉེས་སྤྱོད་སྡོམ་པའི་ཚུལ་ཁྲིམས་དང། དགེ་བ་

ཆོས་སྡུད་ཀྱི་ཚུལ་ཁྲིམས། སེམས་ཅན་དོན་བྱེད་ཀྱི་ཚུལ་ཁྲིམས་བཅས་རེད། འདིའི་ནང་

ཕར་ཕྱིན་དྲུག་དང་བསྡུ་བའི་དངོས་པོ་བཞིའི་ཉམས་ལེན་རྣམས་མ་འདུས་པ་མེད། སྤྱིར་

ཕྱིན་དྲུག་གི་ཉམས་ལེན་ནང་སྤྱོད་པ་མཐའ་དག་བསྡུས་པའི་སྐབས་སུ་བསྡུ་བའི་དངོས་

པོ་བཞིའང་འདུས། དང་པོ་ཉེས་སྤྱོད་སྡོམ་པའི་ཚུལ་ཁྲིམས་ནི་སོ་ཐར་གྱི་ཚུལ་ཁྲིམས་ལ་

གཙོ་བོར་འཇོག་ཅིང་། དེ་ཡང་ཉེས་སྤྱོད་སྡོམ་པ་ནི་གཙོ་བོ་ལུས་ངག་གི་ཉེས་སྤྱོད་སྡོམ་

པ་རེད། དེ་ཡང་སྤོང་བདུན་འཁོར་བཅས་ཀྱི་ཚུལ་ཁྲིམས་རེད། སྤྱིར་བྱང་སེམས་ཀྱི་སྡོམ་



ཡོན་ཏན་གཞིར་གྱུར་མའི་བཀའ་ཁྲིད།

247

པ་ཁྱད་པར་བ་ཐོབ་པ་ལ་སོ་ཐར་གྱི་སྡོམ་པ་གང་རུང་དང་ལྡན་པ་དགོས། བྱང་ཆུབ་ལམ་

སྒྲོན་ལས། སོ་སོ་ཐར་པ་རིས་བདུན་གྱི།། རྟག་ཏུ་སྡོམ་གཞན་ལྡན་པ་ལ།། བྱང་ཆུབ་

སེམས་དཔའི་སྡོམ་པ་ཡི།། སྐལ་བ་ཡོད་ཀྱིས་གཞན་དུ་མིན།། ཞེས་གསུངས་ཀྱང། རྗེ་

བདག་ཉིད་ཆེན་པོས་དབུས་པའི་བོད་ཀྱི་མཁས་པ་མང་ཆེ་བས་སོ་ཐར་གྱི་སྡོམ་པ་དེ་

བྱང་ཆུབ་སེམས་དཔའི་སྡོམ་པའི་རྟེན་དུ་དགོས་པ་མི་བཞེད། སློབ་སྤྲིངས་ལས། སེམས་

ཀྱི་སྟོབས་ཆེན་མི་ཡིས་རྙེད་པ་གང་ཡིན་པ།། ལམ་དེ་ལྷ་དང་ཀླུ་ཡིས་རྙེད་མིན་ལྷ་མིན་

དང་༑༑ མཁའ་ལྡིང་རིག་འཛིན་མི་འམ་ཅི་དང་ལྟོ་འཕྱེས་མིན།། ཞེས་གསུངས་པ་བཞིན་

སྡོམ་པ་ཁྱད་པར་ཅན་ཐོབ་པ་ལ་སོ་ཐར་གྱི་སྡོམ་པ་ཡོད་ན་བཟང་ཞིང། དེ་མིན་བྱང་ཆུབ་

སེམས་དཔའི་སྡོམ་པའི་རྟེན་དུ་གྱུར་པའི་ལྷ་ཡི་རྟེན་ཅན་གྱི་གང་ཟག་དང་། ཀླུ་ཡི་རྟེན་ཅན་

གྱི་གང་ཟག་ཡོད་པ་རེད། སོ་ཐར་གྱི་སྡོམ་པ་མེད་པའི་བྱང་ཆུབ་སེམས་དཔའ་ལ་མཚོན་

ན༑ བྱང་ཆུབ་སེམས་དཔའི་ཚུལ་ཁྲིམས་ཀྱི་ནང་ནས་རང་བཞིན་གྱིས་ཁ་ན་མ་ཐོ་བ་དང་། 

བཅས་པའི་ཁ་ན་མ་ཐོ་བ་ལས་སྡོམ་པའི་བསླབ་བྱ་རྣམས་ཉེས་སྤྱོད་སྡོམ་པའི་ཚུལ་ཁྲིམས་

ཀྱི་གྲངས་སུ་བརྩི། གཉིས་པ་དགེ་བ་ཆོས་སྡུད་ཀྱི་ཚུལ་ཁྲིམས་ནི་ཕར་ཕྱིན་དྲུག་དང་བསྡུ་

བའི་དངོས་པོ་བཞི་སོགས་ཀྱི་ཉམས་ལེན་མཐའ་དག་རེད། དགེ་བ་ཞེས་པའི་ནང་བསོད་

ནམས་ཀྱི་ཚོགས་དང་ཡེ་ཤེས་ཀྱི་ཚོགས་གཉིས་ཀ་འདུས། སངས་རྒྱས་ཀྱི་གོ་འཕང་སྒྲུབ་

པ་ལ་ཚོགས་གཉིས་ཀ་གསོག་དགོས་ཤིང་། དེའི་ཆེད་ཕར་ཕྱིན་དྲུག་གི་ཉམས་ལེན་དེ་

ཧ་ཅང་གལ་ཆེ། དེ་ཡང་བསམ་པ་དེ་གཙོ་ཆེ་བ་ཡིན། དཔེར་ན། སྦྱིན་པའི་ཕར་ཕྱིན་ལ་

མཚོན་ན། གཏོང་བའི་བསམ་པ་དེ་ཚད་ཅིག་ནང་མ་བསྡད་པར་ཕ་རོལ་ཏུ་ཕྱིན་པ་ཆགས་

ན་དེ་ལ་ཕ་རོལ་ཏུ་ཕྱིན་པ་བརྗོད་པ་ལས། སྦྱིན་པ་བཏང་ནས་འགྲོ་བ་དབུལ་བ་བསལ་བ་

ལ་སྦྱིན་པའི་ཕར་ཕྱིན་གྱི་ཚད་མི་འཇོག་ཅིང་། སྤྱོད་འཇུག་ལས། གལ་ཏེ་འགྲོ་བ་དབུལ་

བོར་བས།། སྦྱིན་པའི་ཕ་རོལ་ཕྱིན་ཡིན་ན།། ད་དུང་འགྲོ་བཀྲེན་ཡོད་ན་སྔོན།། སྐྱོབ་

པ་ཇི་ལྟར་ཕ་རོལ་ཕྱིན།། བདོག་པ་ཐམས་ཅད་འབྲས་བཅས་ཏེ།། སྐྱེ་བོ་ཀུན་ལ་གཏང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སེམས་ཀྱིས།། སྦྱིན་པའི་ཕ་རོལ་ཕྱིན་གསུངས་ཏེ།། དེ་ལྟས་དེ་ནི་སེམས་ཉིད་དོ།། ཞེས་

གསུངས་པ་བཞིན་ནོ།། ཇོ་བོའ་ིབསྟོད་པ་ལས། མཁོ་བ་སྦྱིན་དང་སྙན་པར་སྨྲ་བ་དང་།། 

འཇིག་རྟེན་དོན་མཐུན་གདུལ་བྱའི་དོན་ལ་སྤྱོད།། ཅེས་གསུངས་པའི་བསྡུ་བའི་དངོས་པོ་

བཞིའི་ཉམས་ལེན་རྣམས་ཀྱང་དགེ་བ་ཆོས་སྡུད་ཀྱི་ཚུལ་ཁྲིམས་ནང་འདུས་ཤིང་། བསོད་

ནམས་ཀྱི་ཚོགས་དང་ཡེ་ཤེས་ཀྱི་ཚོགས་གཉིས་གང་ཐུབ་ཀྱིས་རྒྱ་གང་ཆེ་བསགས་ནས་

བསྡུས་པ་ལ་དགེ་བ་ཆོས་སྡུད་ཀྱི་ཚུལ་ཁྲིམས་ཞེས་བརྗོད། གསུམ་པ་སེམས་ཙན་དོན་

བྱེད་ཀྱི་ཚུལ་ཁྲིམས་ནི་དགེ་བ་ཆོས་སྡུད་ཀྱི་ཚུལ་ཁྲིམས་ལས་ཐ་དད་པ་གང་ཡང་མེད། 

ཉེས་སྤྱོད་སྡོམ་པའི་ཚུལ་ཁྲིམས་དང་ཚུལ་ཁྲིམས་གཞན་གཉིས་ལ་ཁྱད་པར་ཡོད། ཡིན་

ནའང་སེམས་ཅན་དོན་བྱེད་ཀྱི་ཚུལ་ཁྲིམས་ནི་དཔེར་ན་ཕྱིན་དྲུག་གི་ཉམས་ལེན་ལྟ་བུ་ལ་

མཚོན་ན། ཕྱིན་དྲུག་གི་ཉམས་ལེན་ནི་སེམས་ཅན་གྱི་ཡུལ་ལ་དངོས་སུ་ལག་བསྟར་ནས་

བྱེད་རྒྱུ་དང་། རང་གི་བསམ་བློའ་ིནང་སྦྱངས་ནས་བྱེད་རྒྱུ་བཅས་གཉིས་རེད། སྦྱིན་པ་

ཡིན་ན་རང་གི་ལུས་དང་ལོངས་སྤྱོད་དགེ་རྩ་གང་ལའང་མ་ཆགས་པར་ཐམས་ཅད་གཏོང་

ནུས་པའི་གཏོང་སེམས་སྤེལ་བ་དེ་ནང་གི་ཉམས་ལེན་རེད། དངོས་སུ་ལུས་དང་ལོངས་

སྤྱོད་དང་། བློ་ཡི་ནུས་པ་སྨིན་པའི་སྐབས་སུ་མགོ་དང་རྐང་ལག་སོགས་གཏོང་རྒྱུ་དེ་སྦྱིན་

པའི་ཕར་ཕྱིན་གྱི་ཉམས་ལེན་གྱི་ནང་ལག་ལེན་ལྟ་བུ་དེ་རེད། གང་ལྟར་གཏོང་བའི་བསམ་

པ་སྦྱང་བ་དང་། གཏོང་བའི་བྱ་བ་ལ་དངོས་སུ་ཞུགས་པ་བཅས་གཉིས་རེད། གཏོང་བའི་

བྱ་བ་ལ་དངོས་སུ་ཞུགས་པ་དེ་སེམས་ཅན་ཞིག་ཡུལ་དུ་བྱེད་དགོས་པ་ཡིན་ཙང་དེ་ལ་

སེམས་ཅན་དོན་བྱེད་ཀྱི་ཚུལ་ཁྲིམས་ཟེར། གཏོང་བའི་བྱ་བ་ལ་མ་ཞུགས་པར་བསམ་

བློའ་ིནུས་པ་སྦྱང་བ་ཙམ་ལ་དགེ་བ་ཆོས་སྡུད་ཀྱི་ཚུལ་ཁྲིམས་སུ་འཇོག་ན་མི་འགྲིགས་པ་

ཨེ་ཡོད། སེམས་ཅན་དོན་བྱེད་ཀྱི་ཚུལ་ཁྲིམས་ལག་ལེན་དུ་བསྟར་བའི་ཚུལ་ནི་རྗེ་བདག་

ཉིད་ཆེན་པོའ་ིབྱང་ཆུབ་སེམས་དཔའི་ཚུལ་ཁྲིམས་ཀྱི་རྣམ་བཤད་བྱང་ཆུབ་གཞུང་ལམ་

དུ་སེམས་ཅན་གྱི་དོན་བྱ་ཚུལ་བཅུ་གཅིག་གསུངས་ཡོད་པ་རྣམས་མཁྱེན་རྟོགས་ཙམ་གྱི་



ཡོན་ཏན་གཞིར་གྱུར་མའི་བཀའ་ཁྲིད།

249

ཆེད་དུ་གྲངས་འདྲེན་ཙམ་ཞུ་ན། བྱ་བ་བྱེད་པ་དང་སྡུག་བསྔལ་གྱི་གྲོགས་བྱེད་པ། ཐབས་

ལ་རྨོངས་པའི་དོན་བྱེད་པ། ཕན་འདོགས་པས་དོན་བྱེད་པ། འཇིགས་པས་ཉེན་པའི་དོན་

བྱེད་པ། མྱ་ངན་གྱིས་གཟིར་བའི་དོན་བྱེད་པ། ཕོངས་པའི་དོན་བྱེད་པ། གནས་འཆའ་

བར་འདོད་པའི་དོན་བྱེད་པ། བློ་མཐུན་པར་འདོད་པའི་དོན་བྱེད་པ། ཡང་དག་པར་ཞུགས་

པའི་དོན་བྱེད་པ། ལོག་པར་ཞུགས་པའི་དོན་བྱེད་པ། རྫུ་འཕྲུལ་གྱིས་དོན་བྱེད་པ་སྟེ་བཅུ་

གཅིག་ཡིན། འདིའི་ནང་ནས་བཅིུག་པ་རྫུ་འཕྲུལ་གྱིས་དོན་བྱེད་པ་ནི་རྫུ་འཕྲུལ་ཐོབ་པས་

མ་གཏོགས་ལས་དང་པོ་བས་བྱེད་མི་ཐུབ། གཞན་བཅུ་པོ་རྣམས་འགྲོ་བའི་ཁམས་དང་

མོས་པ་སྣ་ཚོགས་པ་མཚོན་དཔེར་གསུངས་པ་ཞིག་རེད། དེ་དག་ནི་བྱང་སེམས་སོ་སྐྱེས་

ཀྱང་བྱེད་ཐུབ། དེ་དག་གི་དོན་རྒྱས་པར་མཁྱེན་འདོད་ན་བྱང་ཆུབ་གཞུང་ལམ་གཟིགས་

དགོས༑ གང་ལྟར་སེམས་ཅན་གྱི་སྣོད་ཀྱི་ཁྱད་པར་མི་འདྲ་བ་རྣམས་བསྟན་པ་རེད། དེ་

ཡན་གྱིས་ཚུལ་ཁྲིམས་གསུམ་ལ་སློབ་ཚུལ་དེ་ཕྱིན་དྲུག་ལ་སློབ་ཚུལ་དང་མི་འདྲ་བ་མེད་

ནའང་གསུང་ཕྱོགས་ཐ་དད་པ་ཞིག་བསྟན། 

ཕར་ཕྱིན་མཐའ་མ་གཉིས་ལ་སློབ་ཚུལ།

དེ་ནས་ཕར་ཕྱིན་མཐའ་མ་གཉིས་ལ་སློབ་ཚུལ་ཟུར་དུ་བསྟན་པ་ནི། ལོག་པའི་ཡུལ་ལ་

གཡེང་བ་ཞི་བྱེད་ཅིང་།། ཡང་དག་དོན་ལ་ཚུལ་བཞིན་དཔྱོད་པ་ཡི།། ཞི་གནས་ལྷག་

མཐོང་ཟུང་དུ་འབྲེལ་བའི་ལམ།། མྱུར་དུ་རྒྱུད་ལ་སྐྱེ་བར་བྱིན་གྱིས་རློབས།། ཞེས་

གསུངས་པ་བཞིན་སངས་རྒྱས་ཀྱི་གོ་འཕང་ཐོབ་པ་ལ་འཁོར་བའི་རྩ་བ་བརྩད་ནས་གཅོད་

པའི་སྟོང་ཉིད་རྟོགས་པའི་ཤེས་རབ་དེ་དགོས་ཤིང་། ལྷག་མཐོང་གི་ངོ་བོ་སྟོང་ཉིད་རྟོགས་

པའི་ཤེས་རབ་དེས་མ་རིག་པའི་དངོས་གཉེན་བྱས་ནས་མཐོང་སྤང་གི་ངོ་བོར་གྱུར་པའི་

སྤང་བྱའམ་སྒོམ་སྤང་གི་ངོ་བོར་གྱུར་པའི་སྤང་བྱ་མཐའ་དག་སྤང་དགོས། དེ་ལྟ་བུ་སྤང་

བྱ་སྤོང་ནུས་པའི་ཡེ་ཤེས་ཐོབ་པ་ལ་ཞི་ལྷག་ཟུང་དུ་འབྲེལ་བའི་རྣལ་འབྱོར་མ་བྱུང་ན་ཁ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སང་ཞུས་པ་བཞིན་སྟ་རེ་ཡག་པོ་ཡོད་ནའང་དེ་འཛིན་མཁན་གྱི་དཔུང་པ་བརྟན་པོ་མེད་

ན་མི་འགྲིགས་པ་བཞིན་ཐོག་མར་ཁམས་གོང་མའི་སེམས་ཀྱི་ངོ་བོར་གྱུར་པའི་ཞི་གནས་

མཚན་ཉིད་པའམ་ཤིན་སྦྱངས་ཀྱི་བདེ་བས་ཟིན་པའི་བློ་རྩེ་གཅིག་པ་དགོས། དེ་ནས་ལྷག་

མཐོང་ཚད་ལྡན་ཞིག་ཡོང་ཐུབ། དེ་ལ་བརྟེན་ནས་ཉོན་མོངས་པའི་གཉེན་པོ་བྱེད་ཐུབ། ས་

དང་པོ་དང་མཐོང་ལམ་ཐོབ་ནས་ཐམས་ཅད་མཁྱེན་པའི་གོ་འཕང་ལ་འགྲོ་བའི་ངེས་པ་

རྙེད་པ་རེད། འཕགས་ལམ་མ་ཐོབ་བར་དུ་བྱང་ཆུབ་ཀྱི་སྤྱོད་པ་ཚུལ་བཞིན་དུ་སློབ་མ་ཐུབ་

པ་དང་། ལམ་བུལ་དུ་འགྲོ་བ། ཉམས་རྟོགས་ཞན་དུ་འགྲོ་བའི་གོ་སྐབས་ཡོད་མུས་རེད། 

དེར་བརྟེན་ཞི་ལྷག་ཟུང་འབྲེལ་གྱི་ཏིང་ངེ་འཛིན་དེ་ཧ་ཅང་གལ་ཆེ། 

ཚིགས་བཅད་དེ་འགྲེལ་ན། ང་ཚོའི་སེམས་དེ་བྱིང་བའི་དབང་དུ་སོང་བ་དང་། རྒོད་

པའི་དབང་དུ་སོང་བ། འཕྲོས་པའི་དབང་དུ་སོང་ནས་ལོག་པའི་ཡུལ་དུ་གཡེང་བ་དང། 

ལོག་པའི་ཡུལ་ཞེ་ན་ཞི་གནས་ཀྱི་དམིགས་པའི་གྲངས་སུ་མི་ཚུད་པའི་ཡུལ་གཞན་དུ་

འགྲོ་བ་དེ་རེད། དེ་ལྟ་བུའི་ལོག་པའི་ཡུལ་ལ་གཡེང་བ་ཞི་བ་དེ་སེམས་རྩེ་གཅིག་པའི་

ཏིང་ངེ་འཛིན་གྱིས་བྱེད་ཐུབ་ཅིང་། སེམས་རྩེ་གཅིག་པའི་ཏིང་ངེ་འཛིན་གྱི་ཞི་གནས་སྒྲུབ་

ཚུལ་དེ་ཧ་ཅང་རྒྱ་ཆེན་པོ་རེད། མདོར་བསྡུས་ན། དབུས་མཐའ་རྣམ་འབྱེད་ལས། ཉེས་

པ་ལྔ་སྤོང་འདུ་བྱེད་བརྒྱད།། བསྟེན་པའི་རྒྱུ་ལས་བྱུང་བ་འོ།། ཞེས་གསུངས་པ་བཞིན་

རེད༑ རྗེ་བདག་ཉིད་ཆེན་པོས་རྒྱུད་རྒྱ་གཞུང་ནས་གསུངས་པའི་ཞི་གནས་སྒྲུབ་ཚུལ་

རྣམས་ཕྱོགས་བསྡོམས་གནང་སྟེ་ལམ་རིམ་ཆེན་མོའ་ིནང་ཉེས་པ་ལྔ་སྤོང་ཚུལ་དང་འདུ་

བྱེད་བརྒྱད་བསྟེན་ཚུལ་ཐོག་ནས་ཞི་གནས་སྒྲུབ་ཚུལ་དང་། སེམས་དགུའི་རིམ་པ་རྣམས་

གསལ་པོ་གསུངས་ཡོད། དེང་སང་ཞི་གནས་སྒྲུབ་མཁན་ཡོད་ན། དེའི་ཐབས་རྗེ་བདག་

ཉིད་ཆེན་པོ་ཡབ་སྲས་ཀྱིས་གསུངས་པ་ལས་ལྷག་པ་ཞིག་མེད། གལ་ཏེ་ཞི་གནས་ཐོབ་

ན་སེམས་རྩེ་གཅིག་པ་དེ་སེམས་རྟེན་དུ་བྱས་ནས་ཡོན་ཏན་གཞན་མང་པོ་སྒྲུབ་ཐུབ་པ་

དང་༑ ལྷག་པར་སྔགས་ཀྱི་ཉམས་ལེན་པ་ཡིན་ན་ཞི་གནས་མེད་ནའང་ཉུང་མཐར་སེམས་



ཡོན་ཏན་གཞིར་གྱུར་མའི་བཀའ་ཁྲིད།

གནས་དགུ་པ་ཙམ་མ་ཐོབ་ན་སེམས་རྩེ་གཅིག་པའི་ཏིང་ངེ་འཛིན་མེད་པས་བསྐྱེད་རིམ་

དང་རྫོགས་རིམ་བསྒོམ་རྒྱུ་དེ་ཧ་ལམ་སྤྲོས་བྲལ་རེད། ད་ལྟ་ང་ཚོས་དམིགས་པ་གཏད་

སྐབས་རྩེ་གཅིག་ཏུ་གནས་མི་ཐུབ་པ་དེ་ཞི་ལྷག་གི་ལམ་དུ་འགྲོ་མ་ཐུབ་པ་དེས་རེད། ལྷག་

མཐོང་དེས་ལྷག་པ་གང་མཐོང་གི་ཡོད་ཅེ་ན། དངོས་པོ་མཐོང་བ་ཙམ་ལ་ཆ་བཞག་ནས་

འགྲོ་བ་མིན་པར་རབ་ཏུ་རྣམ་འབྱེད་ཀྱི་ཤེས་རབ་ཀྱིས་དཔྱད་པ་བྱེད་པའི་སྒོ་ནས་མཐོང་བ་

ཡིན་ཙང་རེད། དེ་ནས་ཞི་གནས་དང་ལྷག་མཐོང་གཉིས་ཟུང་དུ་འབྲེལ་བ་ཐོབ་པ་ན་ལྟ་ཐོག་

ནས་སྒོམ་པ་འཚོལ་ཐུབ་པ་དང་། སྒོམ་ཐོག་ནས་ལྟ་བ་འཚོལ་ཐུབ་པ། ཞི་གནས་ཀྱི་ནང་

ནས་ལྷག་མཐོང་དུ་འགྲོ་ཐུབ་པ། ལྷག་མཐོང་གི་ངོས་ནས་ཞི་གནས་འདྲེན་ཐུབ་པ་ཡོང། དེ་

ལྟ་བུའི་ཞི་གནས་ལྷག་མཐོང་ཟུང་དུ་འབྲེལ་བའི་ལམ་དེ་མྱུར་དུ་རྒྱུད་ལ་སྐྱེ་བར་བྱིན་གྱིས་

རློབས་ཤིག་ཅེས་པའོ།། དེ་ཡན་གྱིས་སྤྱོད་པ་སྤྱི་བསླབ་སོགས་ཟིན་པ་ཡིན།

གསང་སྔགས་རྡོ་རྗེ་ཐེག་པ་ལ་སློབ་ཚུལ།

དེ་ནས་སྔགས་ཀྱི་ལམ་ལ་ཞུགས་ཚུལ་ནི། ཐུན་མོང་ལམ་སྦྱངས་སྣོད་དུ་གྱུར་པ་ན།། ཐེག་

པ་ཀུན་གྱི་མཆོག་གྱུར་རྡོ་རྗེའི་ཐེག །སྐལ་བཟང་སྐྱེ་བོའ་ིའཇུག་ངོགས་དམ་པ་དེར།། བདེ་

བླག་ཉིད་དུ་འཇུག་པར་བྱིན་གྱིས་རློབས།། ཞེས་གསུངས་པ་བཞིན་ཐོག་མར་ཕ་རོལ་ཏུ་

ཕྱིན་པའི་ལམ་ལ་བྱང་ཆུབ་མཆོག་ཏུ་སེམས་བསྐྱེད། སྦྱིན་སོགས་ཕྱིན་དྲུག་དང་བསྡུ་

བའི་དངོས་པོ་བཞི་སོགས་རྒྱལ་སྲས་ཀྱི་སྤྱོད་པ་ཉམས་སུ་བླངས་ནས་རྒྱུད་ཡོངས་སུ་

སྨིན་པའམ་ཐུན་མོང་གི་ལམ་སྦྱངས་རྣམས་སྣོད་དུ་གྱུར་པ་ན་ཐེག་པ་ཀུན་གྱི་མཆོག་ཏུ་

གྱུར་པ་རྡོ་རྗེའི་ཐེག་པ་ནི་ཐེག་པ་ཆེན་པོའ་ིནང་ནས་མཆོག་ཏུ་གྱུར་པ་ཡིན་ཞིང་། རྟོགས་

བརྗོད་འདུན་ལེགས་མ་ལས། འདི་ན་རྫོགས་སངས་རྒྱས་སུ་བགྲོད་པ་ལ།། ཟབ་མོ་རྡོ་

རྗེའི་ཐེག་དང་ཕར་ཕྱིན་ཐེག །རྣམ་པ་གཉིས་ཡོད་གསང་སྔགས་ཕར་ཕྱིན་ལས།། ཤིན་ཏུ་

ཁྱད་པར་འཕགས་པ་ཡིན་ནོ་ཞེས།། ཉི་མ་ཟླ་བ་ལྟ་བུར་ཀུན་ཏུ་གྲགས།། ཚིག་དེ་བདེན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་ཚིག་ཏུ་འདོད་བཞིན་དུ།། ཟབ་མོའ་ིཐེག་དེ་ཇི་ལྟ་བུ་ཞིག་ཅེས།། འཚོལ་བར་མི་བྱེད་

མཁས་པའི་ཁུར་འཛིན་པ།། དེ་འདྲ་དེ་ཡང་ཤེས་རབ་ཅན་ཡིན་ན།། དེ་ལས་གཞན་པའི་

དབང་པོ་རྟུལ་པོ་གང་།། ཞེས་རྗེ་བདག་ཉིད་ཆེན་པོས་བཀའ་བཀྱོན་གནང་ཡོད། གལ་

ཏེ་གསང་སྔགས་དེ་མྱུར་ལམ་ཡིན་ན་ང་ཚོས་ངེས་པར་དུ་བཙལ་དགོས། ཧ་ཅང་དབང་

པོ་རྣོན་པོའ་ིགདུལ་བྱ་ལ་བསྟན་པར་བྱ་བ་ཡིན་ཙང་ཐེག་པ་ཀུན་གྱི་མཆོག་ཏུ་གྱུར་པ་

རེད༑ དེ་ཡང་གཞན་ཞིག་ནས་བསམ་ན་བསྐལ་པ་གྲངས་མེད་གསུམ་གྱི་ཚོགས་བསྐལ་

པ་གྲངས་མེད་གསུམ་དུ་གསོག་མི་དགོས་པར་སྙིགས་དུས་ཀྱི་ཚེ་ཐུང་གཅིག་ལ་རྡོ་རྗེ་

འཆང་གི་གོ་འཕང་སྒྲུབ་ཐུབ་པའི་ཐབས་ལམ་ཡོད་ཙང་ཐེག་པ་ཀུན་གྱི་མཆོག་ཏུ་གྱུར་པ་

རེད༑ དེ་འདྲའི་རྡོ་རྗེ་ཐེག་པ་དེ་སྐལ་བ་བཟང་པོའ་ིསྐྱེ་བོའ་ིའཇུག་ངོགས་སམ་ལམ་ཡིན་པ་

ལས་སྐལ་བ་དམན་པ་རྣམས་འཇུག་མི་ཐུབ། དེ་ལྟ་བུའི་འཇུག་ངོགས་དམ་པ་ལ་དཀའ་

བ་མེད་པར་བདེ་བླག་ཏུ་འཇུག་པར་བྱིན་གྱིས་རློབས་ཤིག་ཅེས་པའོ།། སྤྱིར་སངས་རྒྱས་

ཀྱི་གོ་འཕང་དེ་སྔགས་ལམ་དུ་མ་ཞུགས་པར་འཐོབ་རྒྱུ་མེད། སངས་རྒྱས་ཀྱི་ས་ལ་ཆོས་

གཟུགས་ཀྱི་སྐུ་གཉིས་བསྒྲུབ་དགོས། དེའི་ཆེད་དུ་ཆོས་སྐུའི་ཉེར་ལེན་གྱི་རྒྱུར་གྱུར་པའི་

སྟོང་ཉིད་རྟོགས་པའི་ཤེས་རབ་ཅིག་ཕར་ཕྱིན་ཐེག་པ་ལ་བརྟེན་ནས་བསྒྲུབ་རྒྱུ་ཡོད་

ཀྱང་༑ གཟུགས་སྐུའི་ཉེར་ལེན་གྱི་རྒྱུར་གྱུར་པའི་ལམ་བསྒོམ་རྒྱུ་ཕར་ཕྱིན་ཐེག་པ་ལ་མེད། 

གཟུགས་སྐུ་བསྒྲུབ་པའི་རྒྱུ་ལ་བསོད་ནམས་ཀྱི་ཚོགས་གསོག་རྒྱུ་མ་གཏོགས། སེམས་

ཅན་གྱི་ས་ནས་སངས་རྒྱས་ཀྱི་ས་ལ་གཟུགས་སྐུའི་ངོ་བོར་འཕོ་བའི་ཉེར་ལེན་གྱི་རྒྱུའི་

སྒྲུབ་སྟངས་སོགས་ཕར་ཕྱིན་ཐེག་པའི་ནང་བཤད་མེད། ཕ་རོལ་ཏུ་ཕྱིན་པའི་ལམ་རྐྱང་པའི་

ཐོག་ནས་ས་བཅུའི་རྒྱུན་མཐའ་ལ་སླེབས་ནའང་མཐར་སྔགས་ལམ་གྱིས་སྣོན་པ་མ་བཏབ་

ན་ཆོས་གཟུགས་ཀྱི་སྐུ་གཉིས་ཀྱི་ཉེར་ལེན་གྱི་རྒྱུ་ཚང་གི་མེད། དེར་བརྟེན་སྐལ་བཟང་སྐྱེ་

བོའ་ིའཇུག་ངོགས་སུ་གྱུར་པ་རེད། དེ་བཞིན་ཆོས་སྐུའི་ངོ་བོར་འགྲོ་བའི་ཉེར་ལེན་གྱི་རྒྱུ་

ངོ་མའང་ཞིབ་ཚགས་པོས་དཔྱད་ན། འཆི་དུས་ཤིན་ཏུ་ཕྲ་བའི་སེམས་དེ་བྱ་བ་ལ་ཞུགས་



ཡོན་ཏན་གཞིར་གྱུར་མའི་བཀའ་ཁྲིད།

ནས་དེས་རྟོགས་པའི་སྟོང་ཉིད་རྟོགས་པའི་ཤེས་རབ་དེ་ཆོས་སྐུའི་ཉེར་ལེན་མ་གཏོགས། 

རགས་པའི་སེམས་ཀྱིས་སྟོང་ཉིད་རྟོགས་པ་དེ་ཆོས་སྐུའི་ཉེར་ལེན་དུ་འགྲོ་ཁག་པོ་རེད། 

དེ་ཚེ་དངོས་གྲུབ་རྣམ་གཉིས་འགྲུབ་པའི་གཞི།། རྣམ་དག་སྡོམ་ཚིག་སྡོམ་པར་བསྲུང་

བ་ལ།། བཅོས་མ་མིན་པའི་ངེས་པ་རྙེད་གྱུར་ནས།། སྲོག་དང་བསྡོས་ཏེ་བསྲུང་བར་བྱིན་

གྱིས་རློབས།། ཞེས་གསུངས་པ་བཞིན་དེ་ལྟ་བུའི་སྔགས་ལམ་དུ་ཞུགས་པའི་སྐབས་སུ་

མཆོག་དང་ཐུན་མོང་གི་དངོས་གྲུབ་རྣམ་པ་གཉིས་འགྲུབ་པའི་གཞི་གཙོ་བོ་ནི་དབང་དུས་

སུ་ཁས་བླངས་པའི་སྔགས་ཀྱི་དམ་ཚིག་དང་སྡོམ་པ་རྣམས་རེད། འདིར་མཆོག་གི་དངོས་

གྲུབ་ནི་རྡོ་རྗེ་འཆང་གི་གོ་འཕང་དང་། ཐུན་མོང་གི་དངོས་གྲུབ་ནི་ཞི་རྒྱས་དབང་དྲག་གི་

ལས་རབ་འབྱམས་པས་འགྲུབ་པའི་ཐུན་མོང་གི་དངོས་གྲུབ་བརྒྱད་དང་བཅུ་དྲུག་སོགས་

ཡོད༑ སྔགས་ཀྱི་ལམ་སྒྲུབ་པའི་མཐུན་རྐྱེན་བླ་ན་མེད་པ་ནི་དབང་དུས་སུ་ཁས་བླངས་

པའི་དམ་ཚིག་དང་སྡོམ་པ་རྣམས་རེད། དེའི་ནང་སྡོམ་པ་གསུམ་གའི་བཅས་པ་ཡོད། དེ་

དག་ལ་ངེས་པ་རྙེད་པའི་ཐོག་ནས་དམ་ཚིག་དང་སྡོམ་པ་རྣམས་རང་གི་སྲོག་དང་བསྡོས་

ཏེ་བསྲུང་ནུས་པ་བྱིན་གྱི་རློབས་ཤིག་ཅེས་པའོ།། 

དེ་ནས་རྒྱུད་སྡེའི་སྙིང་པོ་རིམ་གཉིས་ཀྱི།། གནད་རྣམས་ཇི་བཞིན་རྟོགས་ནས་བརྩོན་

པ་ཡིས།། ཐུན་བཞིའི་རྣལ་འབྱོར་སྤྱོད་ལས་མི་གཡེལ་བར།། དམ་པའི་གསུང་བཞིན་

སྒྲུབ་པར་བྱིན་གྱིས་རློབས།། ཞེས་གསུངས་པ་བཞིན་རི་བོ་དགེ་ལྡན་པས་ཉམས་སུ་བླང་

བྱའི་རྒྱུད་སྡེའི་ནང་གསང་བདེ་འཇིགས་གསུམ་གལ་ཆེ་ཤོས་རེད། སྤྱིར་འོད་གསལ་གཙོ་

བོར་སྟོན་པའི་མ་རྒྱུད་དང་། སྒྱུ་ལུས་གཙོ་བོར་སྟོན་པའི་ཕ་རྒྱུད་ཅེས་སོགས་དབྱེ་སྟངས་

མི་འདྲ་བ་ཕྲན་བུ་ཡོད་ཀྱང་། རྗེ་བདག་ཉིད་ཆེན་པོའ་ིཡབ་སྲས་ཀྱི་བཞེད་དགོངས་ལ་རྒྱུད་

གཉིས་སུ་མ་འདུས་པ་མེད། དེས་ན་རྒྱུད་སྡེའི་ནང་གསུངས་པའི་སྙིང་པོ་དེ་གང་རེད་ཅེ་

ན༑ བསྐྱེད་རིམ་དང་རྫོགས་རིམ་བཅས་རིམ་པ་གཉིས་ཀྱི་རྣལ་འབྱོར་ཡིན་ཞིང་། བསྐྱེད་

རིམ་ནི་རང་ཉིད་ལྷར་བསྐྱེད་པ་དང་ལྷ་ཡི་དཀྱིལ་འཁོར་གྱི་རྣམ་པ་བསྒོམ་རྒྱུ་དང་། དེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡང་སྦྱང་གཞི་སྐྱེ་ཤི་བར་དོ་གསུམ་དང་རྣམ་པ་མཐུན་པའི་ལམ་བསྒོམ་རྒྱུ་དེ་རེད། ལྷ་ཡི་

གཟུགས་བསྒོམ་པ་ཙམ་ཕྱི་རོལ་པ་ལའང་ཡོད། འོན་ཀྱང་ནང་པའི་ཐུན་མོང་མ་ཡིན་པའི་

ཁྱད་ཆོས་ནི་བྱང་ཆུབ་ཀྱི་སེམས་ཀྱི་རྩིས་ཟིན་པ་དང་། དེའི་ཐོག་ནས་སྟོང་ཉིད་རྟོགས་པའི་

ཤེས་རབ་ཀྱི་གཟུང་རྣམ་ལྷ་ཡི་དཀྱིལ་འཁོར་དུ་བསྒོམ་རྒྱུ་དེ་རེད། དེ་ནི་ཉོན་མོངས་པའི་

གཉེན་པོར་འགྲོ་ཚབས་ཆེ་ཤོས་རེད། སྔགས་ཀྱི་ཁྱད་ཆོས་མི་འདྲ་བ་གཅིག་ནི་འབྲས་བུ་

ལམ་བྱེད་དང་། དེ་ནི་འབྲས་བུའི་གནས་སྐབས་སུ་གང་ཡོང་རྒྱུ་ཡོད་པ་དེ་ད་ལྟ་ནས་ལམ་

དུ་བྱས་ནས་འགྲོ་རྒྱུ་དེ་རེད། དེས་ན་སྐྱེ་ཤི་བར་དོ་གསུམ་དང་རྣམ་པ་མཐུན་པའི་བསྐྱེད་

རིམ་བསྒོམ་རྒྱུ་དེ་རིམ་པ་དང་པོ་དང་། རིམ་པ་གཉིས་པ་ནི་ལུས་ཀྱི་རྩ་ཁམས་ལ་གནད་

དུ་བསྣུན་རྒྱུ་དེ་རེད། དེ་ཡང་སྔགས་ལམ་མྱུར་བ་དེ་རྫོགས་རིམ་གྱི་སྐབས་སུ་ཀུན་རྟོག་

གཡོ་བྱེད་ཀྱི་ལས་རླུང་རྣམས་བཀག་པ་རེད། དཔེར་ན་རྟ་བཞོན་ནས་རྒྱུག་མཁན་གྱི་མི་

དེ་གཟུང་རྒྱུའི་ཚབ་ཏུ་རྟ་དེ་མེད་པ་བཟོ་རྒྱུ་རེད། རགས་པ་ཉེར་ལྔ་དང་ཀུན་རྟོག་བརྒྱད་

ཅུ་སོགས་ཚུལ་བཞིན་མ་ཡིན་པའི་ཡིད་ལ་བྱེད་པའི་རྣམ་རྟོག་དེ་དག་རེ་རེ་ལ་གཉེན་པོ་

བསྟེན་ནས་འགོག་མི་དགོས་པར། དེ་དག་ཀུན་ནས་སློང་བྱེད་དམ་བཞོན་པར་གྱུར་པའི་

རླུང་དེ་སྙིང་གའམ་ལྟེ་བའམ་གསང་གནས་ལྟ་བུའི་གནད་གཅིག་ལ་ཞུགས་གནས་ཐིམས་

གསུམ་བྱས་ནས་རླུང་དེ་མེད་པ་ཆགས་པ་ན་ཉོན་མོངས་པའི་ཀུན་རྟོག་རྣམས་རང་བཞིན་

གྱིས་འགགས་པ་རེད། དེ་དག་ནི་རིམ་པ་གཉིས་ཀྱི་སྐོར་རགས་ཙམ་ཞུས་པ་ཡིན། དེ་ལྟ་

བུའི་གནད་རྣམས་ཇི་ལྟ་བ་བཞིན་དུ་རྟོགས་ནས་བརྩོན་པའི་ཐོག་ནས་ཉིན་གཅིག་ལ་ཐུན་

བཞིའི་རྣལ་འབྱོར་སྤྱོད་པ་ལས་མི་གཡེལ་བ་དང་། སྔགས་ཀྱི་ཉམས་ལེན་སྐབས་སུ་དཔེ་

ཐོག་བྲོ་རྡུང་ངམ་དཔེ་ཆ་བཀླགས་ནས་ཉམས་ལེན་བྱེད་ཆོག་མེད། དེ་ལ་སྨིན་བྱེད་ཀྱི་

དབང་དང་། གྲོལ་བྱེད་ཀྱི་ཁྲིད། རྒྱབ་རྟེན་གྱི་ལུང་རྣམས་རྒྱལ་བ་རྡོ་རྗེ་འཆང་ནས་རང་གི་

དྲིན་ཅན་གྱི་རྩ་བའི་བླ་མའི་བར་དུ་བརྒྱུད་མ་བར་མ་ཆད་དུ་ཡོད་པ་དང། དེ་ཡང་རང་གི་

བླ་མའི་གསུང་བཞིན་སྒྲུབ་པར་བྱིན་གྱིས་རློབས་ཤིག་ཅེས་པའོ།། དེ་ནི་སྔགས་ཀྱི་ཉམས་



ཡོན་ཏན་གཞིར་གྱུར་མའི་བཀའ་ཁྲིད།

ལེན་བྱེད་ཐུབ་པའི་ཐུགས་སྨོན་གནང་རྒྱུ་དེ་རེད། 

དེ་ནས་མཐའ་མའི་བསྔོ་བ་ནི། དེ་ལྟར་ལམ་བཟང་སྟོན་པའི་བཤེས་གཉེན་དང་།། ཚུལ་

བཞིན་སྒྲུབ་པའི་གྲོགས་རྣམས་ཞབས་བརྟན་ཅིང་།། ཕྱི་དང་ནང་གི་བར་དུ་གཅོད་པའི་

ཚོགས༑༑ ཉེ་བར་ཞི་བར་བྱིན་གྱིས་བརླབ་ཏུ་གསོལ།། ཞེས་གསུངས་པ་བཞིན་ལམ་བཟང་

སྟོན་པའི་བཤེས་གཉེན་ཞབས་བརྟན་དགོས་པ་ནི་ཧ་ཅང་གལ་ཆེན་པོ་ཡིན་པ་དང་། དེ་

བཞིན་ལམ་ཚུལ་བཞིན་སྒྲུབ་པའི་གྲོགས་རྣམས་ཀྱང་ཞབས་བརྟན་དགོས་པ་གལ་ཆེན་པོ་

རེད༑ དེས་ན་སྟོན་པ་པོ་བླ་མ་ལ་མ་བརྟེན་པ་དང་གྲོགས་དགེ་འདུན་ལ་མ་བརྟེན་པར་ཆོས་

སྒྲུབ་ཐུབ་ཐབས་མེད། ལྷག་པར་དུ་ལམ་བཟང་སྟོན་པའི་བཤེས་གཉེན་ཞལ་བཞུགས་པ་

རྣམས་སྐུ་ཚེ་བརྟན་པའི་ཆེད་དུ་རྒྱུན་དུ་སྨོན་ལམ་བཏབ་དགོས་པ་དང་། བརྟན་པར་བཞུགས་

པའི་གསོལ་བ་འདེབས་དགོས་པ་རེད། དེ་ཡང་དུས་ལས་མི་ཡོལ་བར་དགོས་པ་དེ་གལ་

ཆེན་པོ་རེད། དེ་ནས་ཕྱིའི་བར་དུ་གཅོད་པ་ནི་ནད་དང་གོད་ཆགས་སོགས་དང་། ནང་གི་

བར་དུ་གཅོད་པ་ནི་བསམ་བློ་ཉོན་མོངས་དབང་དུ་བློ་ཆོས་སུ་མི་འགྲོ་བ་དང་ཆོས་ལམ་དུ་

མི་འགྲོ་བ། དེ་བཞིན་ལམ་རིམ་ཉམས་སུ་ལེན་པའི་སྐབས་སུ་ལམ་གྱི་རིམ་པ་གང་དུ་སླེབས་

པ་དེའི་མི་མཐུན་ཕྱོགས་ཀྱི་བློ་རྣམས་ཀྱང་ནང་གི་བར་དུ་གཅོད་པ་རེད། དེ་ལྟ་བུའི་ཕྱི་ནང་

གི་བར་དུ་གཅོད་པའི་ཚོགས་རྣམས་ཉེ་བར་ཞི་བར་བྱིན་གྱིས་བརླབ་ཏུ་གསོལ་ཅེས་པའོ།། 

བྱང་ཆུབ་ལམ་གྱི་རིམ་པའི་བརྒྱུད་པ་རྣམས་ལ་གསོལ་བ་འདེབས་པའི་རིམ་པ་ལམ་

མཆོག་སྒོ་འབྱེད་ཅེས་བྱ་བ་འདི་ནི་འདོད་འདུན་ཅན་དུ་མས་བསྐུལ་བའི་དོན་དུ་སེམས་

དཔའ་ཆེན་པོ་དུ་མས་བྱིན་གྱིས་བརླབས་པའི་སྒྲུབ་གནས་བྱང་རྭ་སྒྲེང་རྒྱལ་བའི་དབེན་

གནས་ཀྱི་དགོན་པ་གོང་དུ་དཔལ་ཨ་ཏཱི་ཤའི་སྐུ་དངོས་དང་ཁྱད་པར་མ་མཆིས་པའི་སྐུ་

འདྲ་དབུ་ཡོན་མ་ཆེ་བར་གྲགས་པའི་སྤྱན་སྔར་ཡུན་རིང་དུ་གསོལ་བ་བཏབ་ནས་ཤཱཀྱའི་

དགེ་སློང་བློ་བཟང་གྲགས་པའི་དཔལ་གྱིས་སྦྱར་བའི་ཡི་གེ་པ་ནི་ཤཱཀྱ་སེངྒེས་བྱས་པའོ།། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མཇུག་གི་གཏམ།

ད་རིང་འདིར་ཡོན་ཏན་གཞིར་གྱུར་མའི་འཆད་ཉན་ཞུ་དགོས་པའི་རྐྱེན་ནི་ཕུ་ཁང་ཁང་

ཚན་གྱི་འདུ་ཁང་རྟེན་དང་བརྟེན་པར་བཅས་པ་གསར་བཞེངས་གྲུབ་མཚམས་དེའི་སྒོ་

དབྱེ་དང་སྦྲགས་ནས་འཆད་ཉན་ཞིག་དགོས་ཞེས་བཀའ་གནང་བ་རེད། འདི་ལོ་བློ་

གསལ་གླིང་གྲྭ་ཚང་དུ་ལོ་སྔོན་མའི་རྩ་བ་ཤེས་རབ་ཀྱི་འཕྲོས་བསྐྱང་རྒྱུའི་འཆར་གཞི་ཡོད་

ཙང་༑ དེ་དང་འབྲེལ་ནས་ད་རིང་ཉིན་ཤས་རིང་ཁང་ཚན་གྱི་མངོན་འདོད་ལྟར་ཁས་བླངས་

པ་རེད། དེ་དུས་འཆད་ཉན་གང་གནང་མིན་ཁྱེད་རང་གིས་ཐག་བཅད་ན་འགྲིགས་ཀྱི་རེད་

གསུངས་པ་རེད། གདན་ས་ཆེན་པོ་འབྲས་སྤུངས་བློ་གསལ་གླིང་གི་རྣ་རྒྱན་ཁང་ཚན་

ཞིག་གི་ནང་དང་། དེ་ཡང་འདུ་ཁང་གི་སྒོ་འབྱེད་དང་འབྲེལ་ནས་འཆད་ཉན་བྱེད་དགོས་

དུས་མདོ་སྔགས་ཀྱི་ལམ་ཡོངས་སུ་རྫོགས་པའི་གཞུང་ཞིག་བྱུང་ན་ཡག་པོ་འདུག་སྙམ་

པ་དང་། དེ་ཡང་ཉིན་གསུམ་མ་གཏོགས་མེད་སྟབས་གཞུང་ཆེན་པོ་ཞིག་ནི་བཤད་ཐུབ་

ཐབས་མེད་པར་བརྟེན་ཡོན་ཏན་གཞིར་གྱུར་མ་ལ་གཏན་འཁེལ་བ་རེད། ལར་ནས་ཉིན་

གསུམ་ནང་བཤད་རྒྱུ་དེའང་ཕྲན་བུ་ཧམ་པ་ཚ་དྲགས་འདུག །སྤྱིར་ང་ལ་ཞུ་རྒྱུ་མང་པོ་མེད་

ཀྱང་༑ ཉིན་གསུམ་ནང་སྐྱེས་བུ་གསུམ་གྱི་ལམ་གྱི་རིམ་པ་རྣམས་ཆ་ཚང་འགྲོ་བའི་ཐབས་

ཤེས་བྱེད་སྐབས་ས་བཅད་མ་སྟོང་ཙམ་མ་གཏོགས། དོན་ལ་ཞིབ་ཚགས་པོས་དཔྱད་པ་

གསུམ་གྱིས་གཏན་ལ་ཕབ་རྒྱུ་དང་ཆོས་བཤད་བྱ་རྒྱུའི་གོ་སྐབས་མེད། འོན་ཀྱང་ཡོན་

ཏན་གཞིར་གྱུར་མ་དེ་རྗེ་བདག་ཉིད་ཆེན་པོའ་ིགསུང་བྱིན་ཅན་དང་། ལྷག་པར་དུ་གསོལ་

འདེབས་ལམ་མཆོག་སྒོ་འབྱེད་དང་འབྲེལ་བ། དེ་ཡང་རྗེ་བདག་ཉིད་ཆེན་པོ་ལ་ལམ་རིམ་

བླ་མ་བརྒྱུད་པའི་དག་སྣང་དང་ཞལ་གཟིགས་བྱུང་བའི་ཉེར་ལེན་ལ་བརྟེན་ནས་བརྩམས་

པ་ཞིག་ཡིན་པར་བརྟེན། དེ་འབུལ་ཐུབ་ན་སྐལ་བ་བཟང་པོ་རེད་དྲན་བྱུང་། 

བར་ལམ་ཟླ་ཤས་རིང་གཟུགས་པོ་མི་བདེ་བར་བརྟེན་མཇུག་བསྐྱལ་ཐུབ་མིན་གྱི་



ཡོན་ཏན་གཞིར་གྱུར་མའི་བཀའ་ཁྲིད།

དྭོགས་པ་བྱུང་། ཉེ་སྔོན་ཕྱི་ཟླ་བདུན་པའི་ནང་ཨ་རིར་ཨོལ་སྒོ་བཤགས་བཅོས་བྱེད་

དགོས་བྱུང་ཞིང། སྐབས་དེར་སྐད་དེ་འགགས་ནས་སྒྲ་མི་ཐོན་པ་དང་། སྨན་པ་ཚོས་དེ་

གསོ་བ་ལ་ལོ་གཅིག་འགོར་རྒྱུ་གསུངས་སོང་། ད་ལྟ་ཟླ་བ་བཞི་ཙམ་མ་གཏོགས་སོང་

མེད༑ ཡིན་ནའང་བར་ལམ་སྐད་ཕྲན་བུ་གསོས་པ་རེད། ཁ་སང་ཉིན་དང་པོར་སྐད་འགག་

གྲབས་བྱས་སོང་། དེས་ན་ཉིན་གསུམ་རིང་སྐད་མ་འགག་ཙམ་ཐོག་ནས་འཆད་ཉན་ས་

བཅད་མ་སྟོང་ཙམ་བྱུང་བ་དེ་ང་རང་སྐལ་བ་བཟང་པོ་ཡིན་བསམ་གྱི་འདུག །

དེ་རིང་འཆད་ཉན་ནང་མཁན་པོ་མཁན་ཟུར་སོགས་བགྲེས་སོང་མང་པོ་ཕེབས་འདུག ། 

ཡོན་ཏན་གཞིར་གྱུར་མའི་ཁྲིད་རྒྱུན་དཀོན་པོ་གང་ཡང་མེད། ལྷག་པར་དུ་ང་ལ་རྣམ་པ་

ཚོ་ལ་ཐུགས་ཕན་གསོ་བ་ཞུ་རྒྱུ་གང་ཡང་མེད། ཁྱེད་ཚོ་ཚང་མས་མཁྱེན་གསལ་བཞིན་

ང་སྔོན་མ་གྲྭ་སར་དཔེ་ཆ་ཡག་པོ་མི་ལྟ་མཁན་གྲས་རེད། དེ་ནས་དབུ་མ་རྙིང་པའི་ལོ་ལ་

སྐྱབས་བཅོལ་དུ་འབྱོར་ནས་དཔེ་ཆ་བལྟ་རྒྱུ་བྱུང་མེད། ངའི་རྒན་མཁན་ཟུར་རིན་པོ་ཆེས་

རྟག་ཏུ་ཁྱེད་རང་མི་ཁོམ་པ་དགུ་པའི་དབང་དུ་སོང་བ་རེད་ཅེས་ཐུ་ལུ་བཏབ་ནས་གསུང་

གི་རེད། དེས་ན་རང་གིས་ཐོས་བསམ་ཡང་མ་བྱས། སྒོམ་སྒྲུབ་ཀྱང་མ་བྱས། ད་དུང་གཞན་

ལ་བཤད་རྒྱུ་དེ་རྫ་དཔལ་དགེས། རང་ལ་ཉམས་ལེན་མེད་པའི་དཔེ་ཐོག་གི་བྲོ་རྡུང།། ཉན་

མཁན་མོས་མོས་འདྲ་ཡང་མི་བདེན་ངོ་མ།། ཞེས་རང་ལ་ཉམས་ལེན་མེད་པར་དཔེ་ཆའི་

ཐོག་ནས་བཤད་པ་དེ་ཉན་མཁན་ཚོས་མོས་མདོག་ཁ་པོ་བྱས་ནའང་མི་བདེན་ངོ་མ་རེད་

ཅེས་གསུངས་པ་ལྟ་བུ་རེད། ཡིན་ནའང་བླ་མའི་བཀའ་ཁྲོལ། ལྷ་དང་བླ་མ་ལ་གསོལ་བ་

བཏབ་པར་བརྟེན་གཅིག་བྱས་ན་ཕན་ཐོགས་འདྲ་ཡོད་འགྲོ་བསམས་ནས་ཞུས་པ་རེད། 

ད་རེས་ཉིན་གསུམ་གྱི་འཆད་ཉན་རིང་གསན་མཁན་ཚོས་ཐུགས་སྣང་ཆེན་པོའ་ིཐོག་

ནས་གསན་པ་དང་། གཙོ་བོ་ནི་ཁང་ཚན་འདིའི་ནང་མ་འོངས་པར་བསླབ་པ་སློབ་གཉེར་

གནང་མཁན་གྱི་དགེ་འདུན་མང་པོ་ཡོང་བ་དང་། དེ་དག་ཀྱང་ཆོས་བཞིན་འདུལ་བ་བཞིན་

དང་༑ དོན་ཉུང་བ་བྱ་བ་ཉུང་བ། འདོད་ཆུང་ཆོག་ཤེས། དམ་ཆོས་འདུལ་བའི་དགོངས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དོན་དང་མཐུན་པར་སངས་རྒྱས་ཀྱི་བསྟན་པ་འཛིན་མཁན་ཤ་སྟག་ཡོང་བའི་སྨོན་ལམ་

འདེབས་རྒྱུ་ཡིན་ལ། ལྷན་རྒྱས་ཚོས་ཀྱང་ཐུགས་སྨོན་གནང་རོགས་ཞེས་ཞུ་རྒྱུ་ཡིན། 

སྤྱིར་གཙུག་ལག་ཁང་རྟེན་དང་བརྟེན་པར་བཅས་པ་ཞེས་པ་དེ་དགོས་གལ་ཆེན་པོ་

རེད༑ ཡིན་ནའང་གཙུག་ལག་ཁང་གི་གོ་དོན་ནི། སྤྱོད་འཇུག་ལས། གཙུག་ལག་ཁང་

རྣམས་ཀློག་པ་དང་།། ཁ་ཏོན་གྱིས་རྒྱས་ལེགས་གནས་ཤོག །རྟག་ཏུ་དགེ་འདུན་མཐུན་

པ་དང་།། དགེ་འདུན་དོན་ཡང་འགྲུབ་པར་ཤོག །ཅེས་གསུངས་པ་བཞིན་སྡེ་སྣོད་གསུམ་

བཞུགས་ཡུལ་དང་དགེ་འདུན་གྱི་ལས་བྱ་ཡུལ་ལ་གཙུག་ལག་ཁང་དང་། སངས་རྒྱས་

བཞུགས་ཡུལ་ལ་དྲི་གཙང་ཁང་། དགེ་འདུན་བཞུགས་ཡུལ་ལ་ཀུན་དགའ་རྭ་བ་ཞེས་

བརྗོད་ཅིང་། ང་ཚོའི་གཙུག་ལག་ཁང་དེ་སྡེ་སྣོད་གསུམ་ལ་ཀློག་པ་ཐོས་བསམ་དང་སྤོང་

བ་བསམ་གཏན་བྱ་ཡུལ་གྱི་ཁང་པ་ལ་ངོས་འཛིན་གནང་དགོས། འདིར་ཀློག་པ་ནི་ཁ་

ལབ་བསླབ་པ་དང་ལུང་འབོགས་པ་ཡིན། དཔེར་ན་ཕུ་ཁང་ཁང་ཚན་དང་ལྭ་བ་ཁང་ཚན་

དུ་བསྡུས་གྲྭ་ཁ་ལབ་བསླབ་པའི་སྲོལ་ཡོད། དེ་ནི་བོད་པ་གཅིག་པུ་ལ་མིན་པར་མ་ཡན་

མར་ (Myanmar) གྱི་དགེ་སློང་གིས་དགོན་པའི་ནང་མར་མེ་སོགས་མེད་པར་མངོན་

པའི་ཚན་པ་རྣམས་ཁ་ལབ་སློབ་སྲོལ་འདུག །དེ་ནི་སངས་རྒྱས་འཇིག་རྟེན་དུ་བྱོན་ནས་

རིང་པོར་མ་ལོན་པར་སངས་རྒྱས་ཀྱི་གསུང་རྣམས་ཡིག་ཐོག་ཏུ་བཀོད་ནས་རས་སོགས་

སུ་འབྲི་རྒྱུ་དེ་ཉུང་ཉུང་རེད། སངས་རྒྱས་འཇིག་རྟེན་དུ་བྱོན་པའི་སྐབས་སུ་འབྲི་རྒྱུའི་སྲོལ་

དར་ཟིན་ཞིང་། དེ་ཡང་ཤིང་ཤ ན་དང་། གྲོ་ག །ཏཱ་ལའི་ལོ་མ། རས་སོགས་སུ་འབྲི་བ་རེད། 

དེས་ན་མདོ་སྔགས་སུ་གྲོ་གའམ། རས་སམ། ཤིང་ཤ ན་ལ་བྲིས་ཏེ་ཞེས་བྱུང་། འོན་ཀྱང་

འབྲི་རྒྱུ་དེ་འབེལ་པོ་མེད་ཙང་། གཙུག་ལག་ཁང་དུ་གནས་བརྟན་བགྲེས་པ་ཚོས་གཞོན་

པ་རྣམས་ལ་མདོ་རྣམས་ཁ་ལབ་ཀྱིས་བསླབ་པ་ལ་ཀློག་པ་ཞེས་ཟེར། ཁ་ཏོན་ནི་དགེ་རྒན་

གྱིས་ཁ་བསླབ་བྱས་པ་མིན་པར་སོ་སོས་འདོན་རྒྱུ་དེ་རེད། གང་ལྟར་ཀློག་པ་དང་ཁ་ཏོན་

བྱེད་མཁན་རྣམས་ཀྱི་བཞུགས་ས་ལ་གཙུག་ལག་ཁང་ཞེས་བརྗོད། གཙུག་ལག་ཁང་རྒྱས་



ཡོན་ཏན་གཞིར་གྱུར་མའི་བཀའ་ཁྲིད།

སྤྲོས་ཆེན་པོའ་ིནང་དུ་ཐོས་བསམ་སློབ་གཉེར་ཡག་པོ་གནང་མཁན་མ་བྱུང་ན་དགོས་པ་

གང་ཡང་མེད། གལ་ཏེ་ཐོས་བསམ་སློབ་གཉེར་གནང་མཁན་ཞིག་ཡིན་ནའང་། མངོན་པ་

མཛོད་ལས། ཚུལ་གནས་ཐོས་དང་བསམ་ལྡན་པས།། སྒོམ་པ་ལ་ནི་རབ་ཏུ་སྦྱོར།། ཞེས་

གསུངས་པ་བཞིན་ཚུལ་ཁྲིམས་རྣམ་པར་དག་པའི་གཞི་བཟུང་བའི་ཐོག་ནས་ཐོས་བསམ་

ཁ་ཕྱིར་བལྟས་སུ་མ་སོང་བར་རང་གི་རྒྱུད་ཐོག་ཏུ་སྨིན་པ་དང་། དེ་བཞིན་ཉམས་ལེན་

ཐོག་ནས་བསྟན་པ་འཛིན་སྐྱོང་སྤེལ་གསུམ་གནང་ཐུབ་དགོས། མགྱོགས་པོ་འདི་ནས་

གནས་ཚུལ་མང་པོ་མཁོ་སྒྲུབ་གནང་ནས་ལམ་སེང་ནུབ་ཕྱོགས་སུ་འཕུར་བའི་དགོངས་

པ་མ་བཞེས་པར། གཙོ་བོ་ཐར་པ་དང་ཐམས་ཅད་མཁྱེན་པའི་གོ་འཕང་གི་དོན་གཉེར་དེ་

མ་བརླགས་པར་ངེས་པར་འབྱུང་བའི་བསམ་པས་སྣེ་ཟིན་པ་མ་བྱུང་ན་གང་བྱས་ཚེ་འདི་

སྣང་ལ་འགྲོ་རྒྱུའི་ཉེན་ཁ་ཡོད། 

འདིར་ཁང་ཚན་གྱི་རྟེན་དང་བརྟེན་པར་བཅས་པ་གསར་བསྐྲུན་ཐོག་འབྲེལ་ཐོགས་

སྦྱིན་བདག་དང་། འགན་ཁུར་བ། ཁང་ཚན་གྱི་ལས་སྣེ་སོགས་ཀྱིས་སྐུ་ངལ་གནང་བའི་

ཆོས་དང་མཐུན་པའི་བྱ་བ་རྣམས་ལས་བྱུང་བའི་དགེ་བ་རྣམས་སེམས་ཅན་གྱི་དོན་དུ་

བྱང་ཆུབ་ཐོབ་པའི་བསྔོ་བ་སྨོན་ལམ་གནང་ཐུབ་པ་དང་། ལྷག་པར་དུ་དུས་ཚོད་གཉན་

འཕྲང་ཅན་འདིའི་སྐབས་སུ་སངས་རྒྱས་ཀྱི་བསྟན་པ་ཚང་ལ་མ་ནོར་བའི་བོད་བརྒྱུད་

ནང་བསྟན་གཅིག་པུ་ནི་འཇིག་རྟེན་ཐམས་ཅད་ཀྱི་ཕན་བདེ་འབྱུང་བའི་གཞི་རྩ་ཡིན་པར་

བརྟེན༑ དར་རྒྱས་ཡུན་གནས་ལ་ང་ཚོའི་ངོས་ནས་གང་ཐུབ་ཀྱིས་ཞབས་འདེགས་ཞུ་ཐུབ་

པའི་དགོངས་པ་བཞེས་དགོས།

ད་ལྟ་འཇིག་རྟེན་གྱི་ཁྱོན་ཡོངས་སུ་༸གོང་ས་༸སྐྱབས་མགོན་སྐུ་ཕྲེང་བཅུ་བཞི་པ་

ཆེན་པོ་འདི་སྔར་མ་གྲགས་པའི་འདྲེན་པོ་ཆེན་པོར་བཞུགས་ཤིང་། ཁོང་གི་མཛད་པ་

འཕྲིན་ལས་རྣམས་རྒྱུན་དུ་ང་ཚོའི་རྒྱུད་དུའང་སྦྱར་ཐུབ་པ་དང་། དེ་ལ་བརྟེན་ནས་འཇིག་

རྟེན་གྱི་ཁམས་ཀུན་ལ་འཕྲལ་ཕུགས་ཀྱི་ཕན་བདེ་སྒྲུབ་ཐུབ་པ། རིང་པོར་མ་ཐོགས་པར་

༸གོང་ས་མཆོག་རང་གི་གདུལ་ཞིང་གངས་ཅན་གྱི་ལྗོངས་སུ་༸ཞབས་སོར་འཁོད་ནས་

གཞིས་བྱེས་མཉམ་འཛོམས་ཡོང་བར་ཐུགས་སྨོན་བདེན་ཚིག་དང་བསྔོ་བ་སྨོན་ལམ་

གནང་རོགས་ཞེས་ཞུ་རྒྱུ་ཡིན། ད་རེས་ཉིན་གསུམ་གྱི་འཆད་ཉན་གྱི་མིང་ཙམ་ལེགས་

གྲུབ་བྱུང་བ་དེ་ཕྱོགས་གཅིག་ནས་དགེ་འདུན་འདུས་པ་རྒྱ་མཚོའི་སྐུ་བསོད་དང་བྱིན་

རླབས་ཡིན་ཙང་། དེ་ལའང་བཀའ་དྲིན་རྗེས་དྲན་ཞུ་རྒྱུ་ཡིན། 

ཡོན་ཏན་གཞིར་གྱུར་མའི་བཤད་ཁྲིད་ནི་༸སྐྱབས་རྗེ་རྣམ་པ་གཉིས་དང་རྒྱལ་བ་

རིན་པོ་ཆེའི་སྐུ་མདུན་ནས་ཡང་ཡང་ཐོབ་ཡོད། ཡིན་ནའང་ཆ་ཚང་ཉམས་ཁྲིད་ཀྱི་ཚུལ་དུ་

༸སྐྱབས་རྗེ་ཁྲི་བྱང་རྡོ་རྗེ་འཆང་སྐུ་མདུན་ནས་ལམ་རིམ་ཞུ་སྐབས་སྦྱོར་ཆོས་ནང་ཆ་ཚང་

ཡོད་པ་བཞིན་སྐབས་དེར་ཐོབ། དེ་ནི་སྦྱོར་ཆོས་ཀྱི་གསོལ་འདེབས་ཀྱི་མཇུག་ཏུ་ཡོད་པ་

ཡིན་ཙང་། སྦྱོར་ཆོས་ཀྱི་ཁྲིད་རྒྱས་པ་ཐོབ་སྐབས་ཡོན་ཏན་གཞིར་གྱུར་མའང་ཐོབ་ཡོད། 

གང་ལྟར་བརྒྱུད་རིམ་དེ་༸སྐྱབས་རྗེ་རྣམ་པ་གཉིས་དང་༸གོང་ས་མཆོག་བཅས་གསུམ་

ནས་བརྒྱུད་པར་བརྩི་ན་མ་འགྲིགས་པ་མེད། མདོར་ན་གང་ཞུས་པ་དེ་དག་ཐམས་ཅད་

ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་

དགེ་བ་འདི།། ཞེས་སོགས་གསུངས་ནས་གསུང་ཆོས་གྲོལ།། །།

(ཇི་ལྟར་འབྲས་སྤུངས་བློ་གླིང་གྲྭ་ཚང་གི་ཕུ་ཁང་ཁང་ཚན་གྱིས་གསོལ་བ་བཏབ་པ་བཞིན་༸སྐྱབས་

རྗེ་སློབ་དཔོན་ཟམ་གདོང་རིན་པོ་ཆེས་ ༢༠༡༥ ཕྱི་ཟླ་ ༡༠ ཚེས་ ༢༩ ཉིན་ཕུ་ཁང་ཁང་ཚན་གྱི་གཙུག་

ལག་ཁང་རྟེན་དང་བརྟེན་པ་བཅས་གསར་བཞེངས་དབུ་འབྱེད་དང་། ཕྱི་ཟླ་ ༡༠ ཚེས་ ༣༠ ནས་ཕྱི་

ཟླ་ ༡༡ ཚེས་ ༡ བར་ཉིན་གསུམ་རིང་གཙུག་ལག་ཁང་གསར་པའི་ནང་ཡོན་ཏན་གཞིར་གྱུར་མའི་

བཀའ་ཁྲིད་བསྩལ།)



༈ ལམ་གཙོ་རྣམ་གསུམ་གྱི་བཀའ་ཁྲིད།
ཉིན་དང་པོ།

༢༠༡༥ ཕྱི་ཟླ་ ༡༡ ཚེས་ ༢༢

༄༅།། འདིར་དཔལ་ལྡན་རྒྱུད་སྨད་གྲྭ་ཚང་གི་གངས་ཅན་རིག་གནས་སློབ་གྲྭའི་ངོས་

ནས་རྗེ་བདག་ཉིད་ཆེན་པོས་མཛད་པའི་ལམ་གྱི་གཙོ་བོ་རྣམ་པ་གསུམ་གྱི་བཤད་ཁྲིད་

ཅིག་ཆོས་འབྲེལ་ཚུལ་དུ་བྱེད་དགོས་ཞེས་ལོ་ཤས་སྔོན་ནས་གསུངས་པ་རེད། སྔོན་མ་

འདིར་དཔལ་མགོན་འཕགས་པ་ཀླུ་སྒྲུབ་ཀྱིས་མཛད་པའི་བཤེས་སྤྲིངས་ཤིག་འཁྲིད་

པ་རེད། སྐབས་དེར་ཆོས་འབྲེལ་གྱི་ངོ་བོ་མིན་པར་དེང་རབས་སློབ་གྲྭ་ཁག་གི་འཛིན་

གྲྭའི་ནང་ཤེས་ཡོན་སློབ་སྟོན་གྱི་ངོ་བོར་བཤད་པ་རེད། དེ་ནི་བླ་མ་ལ་འགན་མེད་པ་

དང་༑ ཉན་མཁན་ལའང་བླ་སློབ་ཀྱི་འདུ་ཤེས་བཞག་མི་དགོས་པར་བརྟེན་སྟབས་བདེ་

པོ་ཞིག་ཡོད་རེད། སྐབས་དེ་དུས་ནས་ལམ་གཙོ་རྣམ་གསུམ་དེ་ཆོས་འབྲེལ་གྱི་ངོ་བོར་

བྱེད་དགོས་ཞེས་བཀའ་གནང་སོང་། ལར་ནས་ཆོས་འབྲེལ་བྱེད་རྒྱུ་དེ་ཅུང་དཀའ་ལས་

ཁག་པོ་རེད། སློབ་མའི་ངོས་ནས་བླ་མ་ལ་བརྟག་དཔྱད་བྱས་ནས་བསྟེན་འོས་སམ་མི་

འོས༑ གལ་ཏེ་བསྟེན་ན་བསྟེན་ཚུལ་མ་ལོག་པ་ཡོང་ཐུབ་བམ་མི་ཐུབ། བླ་མའི་འོས་ཆོས་

ཚང་ངམ་མི་ཚང་སོགས་བལྟ་དགོས་པ་དང་། བླ་མའི་ངོས་ནས་ཀྱང་སློབ་མ་རྣམས་ཚད་

ལྡན་དང་སྣོད་ལྡན་ཡིན་མིན་སོགས་བལྟ་དགོས་པའི་འགན་ཞིག་ཡོད་རེད། བླ་སློབ་ཀྱི་

འབྲེལ་བ་བཞག་ཟིན་ནས་མུ་མཐུད་བསྟེན་ཚུལ་མ་ལོག་པ་བྱེད་མ་ཐུབ་ན་བླ་སློབ་གཉིས་

ཀ་ལ་ཉེན་ཁ་ཡོང་རྒྱུ་རེད། དེས་ན་སློབ་གྲྭའི་འཛིན་གྲྭའི་ནང་གི་ཤེས་ཡོན་སློབ་སྟོན་གྱི་

ངོ་བོ་དེ་ལ་ནུབ་ཕྱོགས་པས་ Academic teaching ཞེས་བརྗོད་ཀྱི་ཡོད། ནུབ་ཕྱོགས་ཀྱི་

གཙུག་ལག་སློབ་གཉེར་ཁང་གི་ཆོས་ཀྱི་སློབ་སྦྱོང་གི་སྡེ་ཚན་དུ་སློབ་དཔོན་བསྐོ་གཞག་

སྐབས་སུ་ནང་པའི་ཆོས་སློབ་མཁན་གྱི་སློབ་དཔོན་ཞིག་བཙལ་དགོས་ན་ནང་པ་མིན་པ་

ཞིག་རག་མིན་ལྟ་གི་རེད། སོ་སོ་ཆོས་ལུགས་དེ་ལ་དད་པ་ཡོད་ན་དྲང་པོ་དྲང་ཤག་གིས་

ཉམས་ཞིབ་བྱེད་ཐུབ་ཀྱི་མ་རེད་བསམ་གྱི་ཡོད། དེས་ན་དགེ་རྒན་གྱི་ལས་འགན་ཡང་

ལན་བསྐྱལ་རྒྱུ་ཙམ་རེད། དགེ་ཕྲུག་གིས་དགེ་རྒན་ཕོགས་བརྒྱབས་ནས་བཞག་ཡོད་

ཙང་ལས་བྱེད་དང་ལས་བྱེད་སྐོ་མཁན་གྱི་འབྲེལ་བ་ཙམ་ལས་མེད། སློབ་སྦྱོང་བྱེད་པའི་

སྐབས་སུའང་ཕྱིའི་དངོས་པོ་གྲངས་འདྲེན་དང་གཅིག་པ་རེད། དཔེར་ན་ས་ཁམས་ཀྱི་

གནས་བབ་དང་། ཡུལ་ལུང་གི་ཆགས་ཚུལ། སྤྱི་ཚོགས་ཚན་རིག་ལྟ་བུ་བསླབ་ན་དེ་འདྲ་

ཞིག་ཡིན་པ་རེད་བསམ་རྒྱུ་ལས། རང་གི་རྒྱུད་ཐོག་ཏུ་སྦྱར་ནས་བརྟག་དཔྱད་བྱེད་དགོས་

པ་གང་ཡང་མེད། དེ་ལས་ལོགས་སུ་ཆོས་འབྲེལ་ལམ་ཆོས་འཆད་ཉན་གྱི་ངོ་བོར་བྱེད་

དགོས་ན་བླ་མ་དང་སློབ་མ་གཉིས་ཀས་བཤད་སྟངས་དང་ཉན་སྟངས་མི་འདྲ་བ་ཞིག་

དགོས༑ བླ་མས་བཤད་པའི་སྐབས་སུའང་གདུལ་བྱའི་བློ་འདུལ་བའི་རིམ་པ་གཙོ་བོར་

བྱས་ནས་རྒྱུད་ལ་གང་ཕན་བྱ་རྒྱུ་དང་། གདུལ་བྱའི་ངོས་ནས་ཀྱང་བླ་མས་གང་བཤད་པ་

རྣམས་རང་གི་རྒྱུད་ཐོག་ཏུ་བརྟག་དཔྱད་བྱས་ནས་ཆོས་དང་འགལ་བ་འདུག་གམ། ཆོས་

དང་མཐུན་པ་འདུག །གལ་ཏེ་ཆོས་དང་འགལ་བ་ཡོད་ན་ཇི་ལྟར་སྤང་དགོས་པ་དང་། 

ཆོས་དང་མཐུན་པ་ཡོད་ན་ཇི་ལྟར་ཡར་རྒྱས་གཏོང་དགོས་པ་སོགས་རང་གི་རྒྱུད་ཐོག་

ཏུ་བརྟགས་ནས་འགྲོ་དགོས། ཕྱོགས་གཞན་ནས་བཤད་ན། ཇི་དྡཱུ་ཀྲྀཥྞམཱུརྟིས་ (Jiddu 

Krishnamurti) སངས་རྒྱས་ཀྱི་གསུང་དང་རིག་བྱེད་ཀྱི་གཞུང་སོགས་ལ་ཕར་བརྟག་

དཔྱད་བྱེད་རྒྱུ་དེ་དེང་རབས་ཤེས་ཡོན་གྱི་ཉམས་ཞིབ་བྱེད་སྟངས་རེད། སངས་རྒྱས་ཀྱི་

གསུང་དང་རིག་བྱེད་ཀྱི་གཞུང་སོགས་གཞི་ལ་བཞག་ནས་རང་རྒྱུད་ལ་ཚུར་བརྟག་དཔྱད་

བྱེད་རྒྱུ་དེ་ཆོས་པའི་སློབ་སྦྱོང་བྱེད་སྟངས་རེད་ཅེས་གསུངས་པ་བཞིན་ང་ཚོ་ཆོས་འཆད་

ཉན་གྱི་སྒོ་ནས་འགྲོ་དགོས་ན་བླ་མས་གང་གསུངས་པ་དེ་གཞན་གྱི་ཅ་ལག་གྲངས་འདྲེན་

དང་འཛམ་གླིང་རྒྱས་བཤད་སོགས་སློབ་པ་ལྟ་བུ་མིན་པར་རང་གི་རྒྱུད་ཐོག་ཏུ་སྦྱར་ནས་



ལམ་གཙོ་རྣམ་གསུམ་གྱི་བཀའ་ཁྲིད།

ཇི་ལྟར་ཉམས་སུ་ལེན་ཐུབ་མིན་བལྟ་རྒྱུ་རེད། 

དེ་རིང་འདིར་གངས་ལྗོངས་རིག་གནས་སློབ་གྲྭའི་མཛད་གཙོ་རྣམ་པ་ཚོས་ཨུ་

ཚུགས་གནང་བ་བཞིན་ཆོས་འབྲེལ་གྱི་ཚུལ་དུ་ཞུ་རྒྱུ་ཡིན། ལར་ནས་སློབ་གྲྭ་དང་སྒྲིག་

འཛུགས་སོགས་ཀྱིས་ཆོས་འབྲེལ་ཞུ་སྐབས་དེའི་ནང་ཡོད་པ་རྣམས་ཀྱི་འདོད་པ་ཡོད་

མིན་ལ་ལྟོས་པར་ཆོས་གྲལ་དུ་འགྲོ་དགོས་པ་ཆགས་ཀྱི་ཡོད། དེས་ན་ངས་དང་པོ་ཞུ་

དགོས་པ་ནི་ཁྱེད་ཚོའི་ངོས་ནས་བླ་སློབ་ཀྱི་འདུ་ཤེས་བཞག་ནས་ཆོས་རང་གི་ངོ་བོར་

ཉན་ན་འགྲིགས་ཀྱི་རེད། དེ་མིན་འཛིན་གྲྭའི་ནང་གི་ཤེས་ཡོན་སློབ་སྟོན་གྱི་ངོ་བོར་

ཉན་ནའང་འགྲིགས་ཀྱི་རེད། རང་གི་ངོས་ནས་བླ་སློབ་ཀྱི་འདུ་ཤེས་མ་བཞག་པ་དང་

ཆོས་འཆད་ཉན་གྱི་བསམ་བློ་མེད་ན་ཆོས་གྲལ་དུ་བསྡད་པ་ཙམ་གྱིས་བླ་མ་དང་སློབ་

མ་ཆགས་འགྲོ་རྒྱུ་མེད། དེས་ན་ཤེས་ཡོན་སློབ་སྟོན་གྱི་ངོ་བོར་གཟིགས་མཁན་ཡིན་

ན་ལམ་གཙོ་རྣམ་གསུམ་ཞེས་པ་དེ་སློབ་ཚན་གྱི་སློབ་དེབ་ཅིག་ཏུ་གཟིགས་རྒྱུ་རེད། 

གལ་ཏེ་ཆོས་འཆད་ཉན་གྱི་ངོ་བོར་ཉན་མཁན་ཡིན་ན་གོང་དུ་ཞུས་པ་བཞིན་རང་གི་

རྒྱུད་དང་སྦྱར་ནས་བརྟག་དཔྱད་བྱེད་དགོས་པ་དེ་གལ་ཆེན་པོ་རེད། དེ་ནི་ཕྱི་ལ་གནས་

ཚུལ་གཞན་ཞིག་བཤད་པ་ལྟ་བུ་མིན་པར་རང་རྒྱུད་ལ་ཚེ་འདིའི་སྣང་ཤས་དང་ཕྱི་མའི་

སྣང་ཤས་ལྡོག་པའི་ཐབས་ཤེས་ཇི་ལྟར་བྱེད་དགོས་པ་དང་། ངེས་འབྱུང་གི་བསམ་པ་

སྐྱེ་བའི་ཐབས་གང་དང་གང་བྱེད་རྒྱུ་འདུག །ད་ལྟ་བྱེད་ཐུབ་པ་དང་བྱེད་མི་ཐུབ་པ་གང་

འདུག༑ བྱང་ཆུབ་ཀྱི་སེམས་བསྐྱེད་པའི་ཐབས་ལམ་གང་འདུག་སོགས་རང་རྒྱུད་ལ་

བསྐོར་ནས་དགོངས་པ་བཞེས་དགོས། ཞེས་གསུངས། 

དེ་ནས་བླ་སློབ་ཡོངས་ཀྱིས། སངས་རྒྱས་ཆོས་དང་ཚོགས་ཀྱི་མཆོག་རྣམས་ལ།། བྱང་

ཆུབ་བར་དུ་བདག་ནི་སྐྱབས་སུ་མཆི།། བདག་གིས་འཆད་ཉན་བགྱིས་པའི་ཚོགས་རྣམས་

ཀྱིས༑༑ འགྲོ་ལ་ཕན་ཕྱིན་སངས་རྒྱས་འགྲུབ་པར་ཤོག །ཅེས་ལན་གསུམ་བཏོན།

དེ་ནས་རིན་པོ་ཆེ་མཆོག་གིས། ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་སོགས་ཆོས་ཀྱི་ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་

བདེ་བའི་རྒྱུར་གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་

ཤིག༑ ལྷ་ཡི་སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། 

འགྲོ་བ་ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ། ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་

པོའ་ིགསུང་ལས། དལ་བའི་རྟེན་འདི་ཡིད་བཞིན་ནོར་ལས་ལྷག  འདི་འདྲ་རྙེད་པ་ད་རེས་

ཙམ་ཞིག་ཡིན།། རྙེད་དཀའ་འཇིག་སླ་ནམ་མཁའི་གློག་དང་འདྲ།། ཚུལ་འདི་བསམས་

ནས་འཇིག་རྟེན་བྱ་བ་ཀུན།། སྦུན་པ་འཕྱར་བ་བཞིན་དུ་རྟོགས་གྱུར་ནས།། ཉིན་མཚན་

ཀུན་ཏུ་སྙིང་པོ་ལེན་པ་དགོས།། རྣལ་འབྱོར་ངས་ཀྱང་ཉམས་ལེན་དེ་ལྟར་བགྱིས།། ཐར་

འདོད་ཁྱེད་ཀྱང་དེ་བཞིན་བསྐྱང་འཚལ་ལོ།། ཞེས་གསུངས་པ་བཞིན་ང་ཚོ་ད་ལྟའི་གནས་

སྐབས་སུ་མི་ཁོམ་པ་བརྒྱད་ལས་ཐར་བའི་དལ་བ་བརྒྱད་དང་། རང་འབྱོར་ལྔ་དང་གཞན་

འབྱོར་ལྔ་བཅས་འབྱོར་པ་བཅུ་ཚང་བའི་མིའི་ལུས་རྟེན་ཁྱད་པར་འཕགས་པ་ཞིག་ཐོབ་

པ་དེ་རྩ་ཆེ་ཆུང་དང་རིན་ཐང་ཆེ་ཆུང་གི་ཐོག་ནས་གཟིགས་ན་ཡིད་བཞིན་གྱི་ནོར་བུ་བརྒྱ་

ཕྲག་འབུམ་ཕྲག་ལས་ཀྱང་ལྷག་པ་རེད། ཡིད་བཞིན་གྱི་ནོར་བུ་ཞེས་པ་ནི་གནའ་སྔ་མོའ་ི

རྒྱ་གར་གྱི་སྐད་ཆ་བཤད་སྟངས་ཤིག་རེད། རྒྱ་གར་གྱི་སྲོལ་རྒྱུན་གྱི་སྒྲུང་གཏམ་ནང་ཡིད་

བཞིན་གྱི་ནོར་བུ་ཞེས་པ་དེ་དགོས་འདོད་ཀུན་འབྱུང་དང་བསམ་འཕེལ་སོགས་བཀྲུས་

གསུམ་འཕྱི་གསུམ་གྱིས་རྒྱལ་མཚན་གྱི་རྩེ་མོར་བཀོད་དེ་གསོལ་བ་བཏབ་ན་ལྟོ་གོས་

གཏམ་གསུམ་སོགས་ཚེ་འདིའི་མངོན་འདོད་ཐམས་ཅད་འབད་མེད་དུ་འགྲུབ་ཐུབ་པ་ཞིག་

ཡོད་ཚུལ་བཤད་ཀྱི་ཡོད། གང་ལྟར་ཚེ་འདིའི་འདོད་པའི་དངོས་པོ་མཐའ་དག་འབད་མེད་

དུ་རྙེད་ཐུབ་པའི་ཚུལ་རེད། དེ་ལྟ་བུའི་ཡིད་བཞིན་ནོར་བུ་ནི་སྙན་ངག་དང་རྟོགས་བརྗོད། 

ཉེ་བར་བཀོད་པའི་སྒྲུང་སོགས་ནང་ཡོང་རྒྱུ་ལས། ད་ལྟ་མཐོང་མྱོང་མཁན་ནི་མེད། དེང་

སང་གི་དཔེ་ལ་སྦྱར་ན་ཨ་སྒོར་ལ་བརྩི་ཆོག །ད་ལྟའི་ང་ཚོའི་ལུས་རྟེན་འདི་ཨ་སྒོར་དུང་



ལམ་གཙོ་རྣམ་གསུམ་གྱི་བཀའ་ཁྲིད།

ཕྱུར་མང་པོ་ལས་ཀྱང་ལྷག་པའི་དོན་ཆེ་བ་ཡིན་གསུངས། དེ་ཡང་ཨ་སྒོར་དུང་ཕྱུར་ཁ་

ཤས་ཡོད་ན་དེའི་ཐོག་ནས་ཚེ་འདིའི་གནས་སྐབས་ཀྱི་བདེ་སྐྱིད་ཕྲན་བུ་ཞིག་ཉོ་ཐུབ་པ་

ལས༑ དེ་ལས་སྤྲོས་ཏེ་སྐྱེ་བ་ཕྱི་མའི་དོན་ཙམ་ཡང་བསྒྲུབ་མི་ཐུབ། འོན་ཀྱང་དལ་འབྱོར་

གྱི་ལུས་རྟེན་འདིའི་ཐོག་ནས་བདེ་བླག་ཏུ་སྒྲུབ་ཐུབ་པའི་སྐྱེ་བ་ཕྱི་མའི་དོན་དང་། འཕགས་

ལམ་ཐོབ་པའི་ཐབས། ཐམས་ཅད་མཁྱེན་པའི་གོ་འཕང་ཐོབ་པའི་ཐབས་སོགས་ཡོད་པའི་

ནང་ནས་ཆུང་ཤོས་ལ་སྐྱེ་བ་ཕྱི་མའི་མངོན་མཐོའ་ིགོ་འཕང་སྒྲུབ་པ་ཙམ་ཡང་ཨ་སྒོར་ས་

ཡ་ཡོད་ཀྱང་བྱེད་མི་ཐུབ་པ་དེ་དངོས་ཡོད་ཀྱི་གནས་སྟངས་རེད། ཚེ་འདིའི་དོན་དུ་མཚོན་

ན་བཟའ་བཏུང་ཁང་པ་འགྲིམས་འགྲུལ་གྱི་མཐུན་རྐྱེན་སོགས་ཨ་སྒོར་གྱིས་བསྒྲུབ་ཐུབ་

ཀྱང་༑ ཚེ་འདིའི་ནང་སེམས་ཀྱི་བདེ་སྐྱིད་ཉོ་མི་ཐུབ། དེར་བརྟེན་དལ་བའི་རྟེན་འདི་ཡིད་

བཞིན་ནོར་ལས་ལྷག་པ་རེད། ལྷག་པའི་རྒྱུ་མཚན་ནི་ད་ལྟ་ང་ཚོའི་ལག་ཏུ་ཡོད་པའི་དལ་

བརྒྱད་འབྱོར་བཅུ་ཚང་བའི་ལུས་རྟེན་འདིའི་ཐོག་ནས་ང་ཚོས་མ་བྱས་པའི་ལན་པ་རེད་

མ་གཏོགས། ང་ཚོས་འབད་རྩོལ་བྱེད་ན་དམིགས་ཡུལ་ཆེ་ཆུང་ཇི་ཙམ་ཞིག་བསྒྲུབ་ནའང་

སྒྲུབ་ནུས་པ་དང་སྒྲུབ་པའི་གོ་སྐབས་ཡོད་མུས་རེད། 

སྐྱེས་བུ་ཆུང་ངུའི་དམིགས་ཡུལ་སྐྱེ་བ་ཕྱི་མ་ངན་སོང་དུ་མི་འགྲོ་བ་དང་། བདེ་འགྲོ་ལྷ་

མིའི་གོ་འཕང་ཚད་ལྡན་ཞིག་ཐོབ་པའི་ཐབས་ཤེས་བྱེད་ནའང་ལུས་རྟེན་འདིའི་ཐོག་ནས་

ངལ་བ་ཆེན་པོ་མི་དགོས་པར་མི་དགེ་བཅུ་སྤོང་གི་ཚུལ་ཁྲིམས་ཙམ་བསྲུང་ན་བདེ་བླག་ཏུ་

བསྒྲུབ་ཐུབ། དེ་ཡང་ཚེ་འདིའང་བདེ་སྐྱིེད་ནང་བསྡད་ཐུབ་པ་དང་། སྐྱེ་བ་ཕྱི་མ་ངན་སོང་དུ་

མི་ལྷུང་བ་ཡོང་ཐུབ། དེ་ལས་ད་དུང་དམིགས་ཡུལ་མཐོ་བ་སྐྱེ་བ་ཕྱི་མ་ངན་སོང་དུ་མི་ལྷུང་

བ་ཙམ་དུ་མ་ཟད། ལས་ཉོན་དབང་གིས་སླར་འཁོར་བ་འདི་ལ་སྐྱེ་བ་བླང་མི་དགོས་པའི་

ཐར་པ་ཞིག་བསྒྲུབ་ནའང་ལམ་བསླབ་པ་གསུམ་གྱི་ཉམས་ལེན་བྱེད་པའི་སྒོ་ནས་ལུས་རྟེན་

འདིའི་ཐོག་ནས་བསྒྲུབ་ཐུབ། དེ་ལས་ཀྱང་ཧ་ཅང་གི་དམིགས་ཡུལ་ཚད་མཐོ་བ་སེམས་

ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་ཞིག་བསྒྲུབ་ནའང་ལུས་རྟེན་འདིའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐོག་ནས་བསྒྲུབ་ཐུབ་པ་དང་། ད་ལྟ་ང་ཚོ་དེ་ལས་ཀྱང་རྣམ་འདྲེན་བཞི་པ་སྟོན་པ་ཤཱཀྱ་ཐུབ་

པའི་བསྟན་པ་དར་ལ་མ་ཉམས་པའི་སྐབས་སུ་སྐྱེས་པར་བརྟེན། ཕ་རོལ་ཏུ་ཕྱིན་པའི་ཐེག་

པ་ཙམ་དུ་མ་ཟད། སྔགས་ཀྱི་ཐེག་པ་དང་ཡང་མཇལ་རྒྱུ་བྱུང་བ་རེད། ཕར་ཕྱིན་ཐེག་པའི་

ལམ་རྐྱང་པར་བརྟེན་ན་བསྐལ་པ་གྲངས་མེད་གསུམ་དུ་ཚོགས་གསོག་དགོས་པ་དང་། 

མགོ་དང་རྐང་ལག་སྦྱིན་པར་གཏོང་བ་སོགས་བྱ་དཀའ་བའི་རྒྱལ་སྲས་ཀྱི་སྤྱོད་པ་མང་པོ་

ལ་བསླབ་དགོས་པ་རྣམས་དཀའ་ཚེགས་མེད་པར་ཟབ་གསང་སྔགས་ཀྱི་ལམ་ལ་བརྟེན་

ནས་སྐྱེ་བ་བཅུ་དྲུག་གམ་སྙིགས་དུས་ཀྱི་ཚེ་གཅིག །ཡང་ན་ལོ་གསུམ་ཕྱོགས་གསུམ་

ཙམ་གྱི་དུས་ཚོད་ལ་སངས་རྒྱས་ཀྱི་གོ་འཕང་ཐོབ་ནུས་རེད། གང་གི་དྲིན་གྱིས་བདེ་ཆེན་

ཉིད༑༑ སྐད་ཅིག་ཉིད་ལ་འཆར་བ་གང་།། ཞེས་གསུངས་པ་བཞིན་བསྐལ་པ་གྲངས་མེད་

གསུམ་གྱི་ཚོགས་གསོག་པ་ལ་ལྟོས་ན་ཚེ་གཅིག་ལུས་གཅིག་ཅེས་པ་དེ་སྐད་ཅིག་ཙམ་

རེད༑ དེས་ན་དལ་འབྱོར་གྱི་མི་ལུས་རིན་པོ་ཆེ་ནི་ཧ་ཅང་དོན་ཆེན་པོ་ཡིན་པ་རེད། 

དེ་ལྟ་བུ་དོན་ཆེན་པོ་ཙམ་དུ་མ་ཟད། ཡང་ནས་ཡང་དུ་རྙེད་རྒྱུ་ཡོད་པ་ཡིན་ན་ད་རེས་

སྐྱེ་བ་འདི་ལ་སྙིང་པོ་ལེན་མ་ཐུབ་ནའང་འགྲིགས། འོན་ཀྱང་དེ་ལྟ་མིན་པར་ཧ་ཅང་རྙེད་

དཀའ་བ་རེད། དེའི་རྒྱུ་མཚན་ནི་དལ་བརྒྱད་འབྱོར་བཅུ་ཚང་བའི་ལུས་རྟེན་འདི་ལྟ་བུ་ཐོབ་

པ་ལ་རྒྱུ་མང་པོ་གསོག་དགོས། རྒྱུ་མེད་པ་དང་མི་མཐུན་པའི་རྒྱུ་ལས་འབྲས་བུ་ཡོང་རྒྱུ་

མེད༑ དེ་ལྟ་བུའི་རྒྱུ་དེ་ང་ཚོས་གསོག་ཐུབ་མིན་ད་ལྟའི་ང་ཚོའི་ལུས་ངག་ཡིད་གསུམ་གྱི་

སྤྱོད་པ་ལ་བལྟས་ན་གསལ་པོ་ཤེས་ཐུབ། བདེ་འགྲོའ་ིརྟེན་བཟང་ཙམ་འཐོབ་རྒྱུའི་ཚུལ་

ཁྲིམས་རྣམ་པར་དག་པ་ཞིག་ང་ཚོའི་རྒྱུད་ལ་ཡོད་མིན་ཞིབ་འཇུག་གནང་ན་དེ་ལས་སྐྱེ་བ་

ཕྱི་མ་གང་དུ་འགྲོ་མིན་ཐག་ཆོད་ཐུབ་པར་བརྟེན། དེ་ལ་མོ་རྩིས་བརྒྱབ་དགོས་པ་གང་ཡང་

མེད༑ རྗེ་བདག་ཉིད་ཆེན་པོས་ལམ་རིམ་ཆེན་མོའ་ིནང་དེང་སང་ཆོས་པ་འགའ་ཤས་ཀྱིས་

སངས་རྒྱས་ལས་ཀྱང་མོ་མ་ཐིག་པོ་ལ་རྩིས་ཆེ་བ་ཡོད་ཅེས་གསུངས་ཡོད། མོ་མ་ཞིག་

གིས་འཚུབ་ཆ་ཡོད་ཚུལ་གྱིས་ཞབས་རིམ་ཕབ་ན་དེ་ལ་ཚད་མར་བརྩིས་ཏེ་ལག་ལེན་དུ་



ལམ་གཙོ་རྣམ་གསུམ་གྱི་བཀའ་ཁྲིད།

འཁེལ་གང་ཐུབ་བྱེད་ཀྱི་ཡོད། འོན་ཀྱང་སངས་རྒྱས་ཀྱིས་དགེ་བ་ལས་བདེ་བ་དང་མི་

དགེ་བ་ལས་སྡུག་བསྔལ་ཡོང་རྒྱུ་གསུངས་པ་ལ་དེ་ཙམ་དོ་སྣང་བྱེད་ཀྱི་མེད། དེས་ན་སོ་

སོའ་ིསེམས་རྒྱུད་དུ་དགེ་མི་དགེ་གང་མང་བ་འདུག །སྔ་དྲོ་ལངས་པ་ནས་བཟུང་སྟེ་མཚན་

མོ་མ་ཉལ་བར་དུ་ཉིན་ཞག་ཁྲུགས་གཅིག་གི་སོ་སོའ་ིལུས་ངག་ཡིད་གསུམ་གྱི་སྤྱོད་ལམ་

རྣམས་ཆོས་དང་མཐུན་པ་དང་ཆོས་དང་མི་མཐུན་པ་ཇི་ཙམ་འགྲོ་མིན་ཐོག་ཞིབ་འཇུག་

ཡག་པོ་བྱེད་ན། དལ་འབྱོར་རྙེད་དཀའ་བ་ཡིན་པ་དེ་རིགས་པས་བསྒྲུབ་མི་དགོས་པར་

སོ་སོའ་ིངོས་ནས་ཚོད་དཔག་བྱེད་ཐུབ། དབུ་མ་འཇུག་པ་ལས། མངོན་མཐོའ་ིརྒྱུ་ནི་ཚུལ་

ཁྲིམས་ལས་གཞན་མེད།། ཅེས་གསུངས་པ་བཞིན་མངོན་མཐོ་ཕལ་པ་ཙམ་ཐོབ་པ་ལའང་

ཚུལ་ཁྲིམས་ཤིག་ངེས་པར་དུ་བསྲུང་དགོས། དེས་ན་ང་ཚོའི་སེམས་རྒྱུད་དུ་སྐྱོན་མེད་

པའི་ཚུལ་ཁྲིམས་རྣམ་པར་དག་པ་ཞིག་གང་འདུག་ཞུ་དག་བཏང་ན། གང་ཟག་ཁྱད་པར་

ཅན་སྦས་པའི་བརྟུལ་ཞུགས་འཛིན་མཁན་དེ་འདྲ་ཡོད་སྲིད་མ་གཏོགས། ལས་དང་པོ་བ་

ང་དང་ང་འདྲ་བ་མང་པོ་ཞིག་གིས་ལུས་ལ་ཆོས་གོས་རྣམ་གསུམ་གྱོན། སོ་ཐར་གྱི་སྡོམ་

པ་མཐོ་ཤོས་དགེ་སློང་གི་སྡོམ་པ་མནོས། ད་དུང་བྱང་སེམས་ཀྱི་སྡོམ་པ་དང་སྔགས་སྡོམ་

ཡང་བླངས་རུང་། དེ་དག་བག་ཡོད་ཚུལ་མཐུན་གྱི་ཐོག་ནས་ཇི་ཙམ་བསྲུང་ཐུབ་པ་དང་། 

སྡོམ་པ་གསུམ་གྱི་མི་མཐུན་ཕྱོགས་རྣམས་ཇི་ཙམ་སྤང་ཐུབ་མིན་ལ་རྩིས་ཞིབ་ཡག་པོ་

བྱེད་ན་ཁག་པོ་ཡིན་སྲིད། གཞུང་ཆེན་མོ་ལ་སློབ་གཉེར་གནང་མ་མྱོང་བའི་རབ་ཏུ་བྱུང་

བ་མང་པོ་དངོས་བཅས་ཀྱི་ལྟུང་བའི་གྲངས་དང་ངོ་བོ་ཙམ་ཡང་མ་མཁྱེན་པ་ང་ཚོའི་དགེ་

འདུན་གྱི་སྡེའི་ནང་ཡོང་སྲིད། དེ་བཞིན་གཞུང་ཆེན་མོ་ལ་སློབ་གཉེར་གནང་སྟེ་འདུལ་བ་

གཟིགས་པ་དེ་ཚོས་ཀྱང་དངོས་སུ་ཕྱག་ལེན་གྱི་ཐོག་ལ་ཇི་ཙམ་འཁེལ་མིན་དང་། དགེ་

འདུན་ཁྱོན་ཡོངས་ཀྱི་ཆ་ནས་འདུལ་བའི་ཕྱག་ལེན་ཇི་འདྲ་གནང་མིན། གང་ཟག་བྱེ་བྲག་

པའི་ཆ་ནས་ཉིན་རེའི་ལུས་ངག་གི་སྤྱོད་ཚུལ་ནང་སོ་སོ་ཐར་པའི་སྡོམ་པ་དང་མི་འགལ་

བ་དང་། ཉམས་ན་ཕྱིར་བཅོས་པ་སོགས་ཏག་ཏག་གནང་མིན་ཞིབ་འཇུག་བྱེད་ན་དགེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འདུན་གྱི་ཚོགས་པ་དང་གང་ཟག་བྱེ་བྲག་པ་གཉིས་ཀའི་ཐོག་ཁག་པོ་ཆགས་ཡོད། 

དེ་ལྟར་དལ་བའི་རྟེན་འདི་རྙེད་པར་དཀའ་བ་བསམ་པའི་སྐབས་སུ་རྒྱུ་བསྒྲུབ་དཀའ་

བའི་སྒོ་ནས་རྙེད་པར་དཀའ་བ་དང་། དཔེ་སྲིད་དཀའ་བའི་སྒོ་ནས་རྙེད་པར་དཀའ་བ། 

ངོ་བོ་འཛོམས་དཀའ་བའི་སྒོ་ནས་རྙེད་པར་དཀའ་བ་བཅས་ལམ་རིམ་ཆེན་མོའ་ིནང་

གསུངས་ཡོད། དེ་དག་ལས་རྒྱུ་བསྒྲུབ་དཀའ་བའི་སྒོ་ནས་རྙེད་པར་དཀའ་བ་དེ་བསམ་ན་

ཕན་ཐོགས་ཆེ་ཤོས་ཡོད། རྒྱུ་དེ་སོ་སོའ་ིརྒྱུད་ལ་ཡོད་མིན་བལྟ་དགོས། དེ་ཡང་ཉིན་ཞག་

ཁྲུགས་གཅིག་གི་རིང་སྦྱོར་བ་ནི་ཀུན་སློང་རྣམ་པར་དག་པ་དང་། དངོས་གཞི་ནི་དགེ་

བའི་ལས་ལ་རྣམ་གཡེང་སོགས་ཀྱིས་མ་བསླད་པར་སེམས་རྩེ་གཅིག་ཏུ་བྱེད་པ། མཇུག་

ནི་བསྔོ་བ་དང་སྨོན་ལམ་གྱི་མཚམས་སྦྱོར་ཡང་དག་པ་བཅས་ཚང་བའི་དགེ་བའི་ལས་ང་

ཚོས་ཇི་ཙམ་གསོག་ཐུབ་མིན་དང་། བོད་པའི་ཆོས་པ་དང་། ལྷག་པར་དུ་དགེ་འདུན་གྱི་

སྡེའི་ནང་བཞུགས་པའི་རབ་ཏུ་བྱུང་བ་ལ་བལྟས་ན། མི་ཚེའི་བྱ་བ་ཕལ་ཆེ་བ་ཆོས་ལྡན་གྱི་

བྱ་བ་ལྟ་བུར་སྣང་རུང་། དེ་དག་གི་ཀུན་སློང་དང་། དངོས་གཞི། མཇུག་བཅས་ཚང་མིན་

རང་གིས་རང་ལ་ཞུ་དག་ཡག་པོ་བཏང་ན། དགེ་བའི་བྱ་བ་ལྟ་བུར་སྣང་བའི་ལས་ཀ་མང་

པོ་ཞིག་སེམས་གཞན་དུ་གཡེངས་ནས་ཆོ་ག་ཕྱག་ལེན་ལྟ་བུ་བྱས་པ་ཡིན་ཙང་། དགེ་

བ་རྣམས་སྟོབས་ཆུང་བ་དང་། ཕུན་སུམ་མ་ཚོགས་པ་ཤ་སྟག་ཏུ་འགྲོ་ཉེན་ཡོད། དཔེར་

ན་ང་ཚོའི་ཉིན་ཞག་ཁྲུགས་ཅིག་གི་བྱ་བའི་ནང་ཁས་ལེན་ཡོད་པའི་ཁ་ཏོན་ཞིག་འདོན་རྒྱུ་

དེ་དགེ་བའི་བྱ་བ་ཡིན་པར་བསམས་རུང་། དབུ་འཛུགས་སུ་ཀུན་སློང་སྐྱེ་བ་ཕྱི་མ་དོན་

གཉེར་དང་། ཐར་པ་དོན་གཉེར། བྱང་ཆུབ་ཀྱི་སེམས་བཅས་གང་རུང་གིས་རྩིས་ཟིན་པ་

ཡིན་མིན་བལྟས་ན་ཧ་ལམ་གོམས་གཤིས་ཀྱི་དབང་གིས་རང་འགུལ་ལྟ་བུ་མ་གཏོགས། 

ཀུན་སློང་ཡང་དག་པ་ཞིག་སྔོན་དུ་བཏང་ནས་བྱས་པ་ཧ་ཅང་དཀོན་པོ་རེད། སྐབས་དེར་

ཁ་ནས་སྐྱབས་འགྲོ་དང་སེམས་བསྐྱེད་སོགས་འདོན་རུང་། ཁ་ལ་གོམས་པའི་ཚིག་དེ་

བསྐྱར་ལྡབ་མ་གཏོགས། བསམ་བློའ་ིནང་ངེས་འབྱུང་དང་། བྱང་ཆུབ་ཀྱི་སེམས་བཅོས་



ལམ་གཙོ་རྣམ་གསུམ་གྱི་བཀའ་ཁྲིད།

མ་ཚུན་ཆད་གསལ་བཏབ་ནས་དེའི་ངང་ནས་འཇུག་པ་ཧ་ཅང་དཀོན་པོ་རེད། དེ་ནས་

འདོན་པའི་སྐབས་སུའང་ཁ་གཡེང་མིག་གཡེང་དང་། བྱ་བ་ལྷག་འཕྲོ་རྣམས་ཀྱང་དེའི་

སྐབས་སུ་དྲན་ནས་ཐོ་བརྒྱབ་པ་སོགས་མཐོང་རྒྱུ་ཡོད། དེས་ན་སྦྱོར་དངོས་རྗེས་གསུམ་

མ་ཚང་བ་ནི་མང་ཆེ་བ་ཆོས་ཕྱོགས་ཀྱི་བྱ་བ་རྣམས་རེད། 

འོན་ཀྱང་མི་དགེ་བའི་ཕྱོགས་ཀྱི་བྱ་བ་ཡིན་ཕྱིན་གཞན་ལ་ཚིག་རྩུབ་ཅིག་བརྗོད་པ་

ཚུན་ཆད་ལ་རྒྱུའི་ཀུན་སློང་ཁོང་ཁྲོ་དྲག་པོ་དང་། དུས་ཀྱི་ཀུན་སློང་ཁོང་ཁྲོ་དང་སྡང་སེམས་

ཤགས་དྲག་པོ། སྦྱོར་བ་ཚིག་གང་རྩུབ་རྩུབ་དང་གང་བརྣག་བརྣག །སེམས་ལ་གང་ཕོག་

ཕོག༑ མཇུག་མི་དེ་སེམས་མི་སྐྱིད་པ་དང་ཁོང་ཁྲོ་བྱུང་ན་སོ་སོ་འདོད་པ་ཚིམས་པ་དང་

བྱ་བ་དེ་ལ་ཡང་ཡང་རྗེས་སུ་ཡི་རངས་པ་བཅས་སྦྱོར་དངོས་རྗེས་གསུམ་ཚང་ངེས་ཤེས་

པ་དང་། དེའི་ཕྱི་ཉིན་ལའང་ཕྱིར་དྲན་གྱིས་དགའ་བ་སྒོམ་གྱི་ཡོད། དེས་ན་དགེ་བ་དང་

མི་དགེ་བའི་ཕྱོགས་གཉིས་གསོག་སྟངས་བསྡུར་ན། དགེ་བའི་ཕྱོགས་ནི་ཧ་ཅང་ཉམས་

དམའ་པོ་དང་སྦྱོར་དངོས་རྗེས་གསུམ་མ་ཚང་བ། མི་དགེ་བའི་ཕྱོགས་ནི་སྟོབས་ཆེ་བ་དང་

སྦྱོར་དངོས་རྗེས་གསུམ་ཚང་བ་ཤ་སྟག་རེད། དེ་བཞིན་འཆི་ཁར་སོ་སོའ་ིསེམས་རྒྱུད་

ལ་དགེ་བ་དང་མི་དགེ་བའི་ལས་སྣ་ཚོགས་རྒྱལ་པོའ་ིབངས་མཛོད་བཞིན་ཡོད་པའི་ནང་

ནས་དགེ་བའི་ལས་ལ་གསོས་བཏབ་བམ། ཡང་ན་མི་དགེ་བའི་ལས་ལ་གསོས་བཏབ་

མིན་སྲེད་པ་དང་ལེན་པས་གསོས་འདེབས་སྟངས་ལ་ཧ་ཅང་རག་ལས་པ་རེད། ད་ལྟ་

ང་ཚོར་གློ་བུར་དུ་འཇིགས་སྐྲག་སོགས་ཡོང་བའི་སྐབས་སུ་བསམ་བློའ་ིནང་ངར་འཛིན་

ཤགས་ཆེར་སོང་ནས་ཚེ་འདི་ལ་སྲེད་པའི་སྲེད་པ་ཤ གས་ཆེ་རུ་འགྲོའམ། ཡང་ན་བླ་མ་

དཀོན་མཆོག་སོགས་དྲན་གྱི་འདུག །དེ་ལ་བརྟག་དཔྱད་བྱེད་ན་ང་ཚོའི་བློའ་ིགོམས་པ་

དེ་གསལ་པོ་མཐོང་ཐུབ། དེས་ན་འཆི་བའི་སྐབས་སུ་བསམ་བློའ་ིའཇིགས་སྐྲག་སོགས་

ཡོང་རྒྱུ་བཤད་མ་དགོས་ཤིང་། སྐབས་དེར་སྔགས་ལམ་གྱི་འཆི་བ་ཆོས་སྐུ་ལམ་འཁྱེར་

ཉམས་ལེན་གྱི་ཐོག་ནས་འཆི་བའི་རིམ་པ་རྣམས་ལ་སྦྱངས་པ་ཞིག་ཡིན་ན་ཕྲན་བུ་དྲག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་མ་གཏོགས། གློ་བུར་དུ་གང་ཟག་ཕལ་པ་ཞིག་ལ་འཆི་བ་བྱུང་སྐབས་ལུས་སེམས་

གཉིས་ཡུན་རིང་ལས་ཉོན་གྱིས་འཆིང་ཞགས་ཀྱིས་བཅིངས་པ་དེ་བཙན་ཐབས་སུ་བཅད་

དེ་ལུས་སེམས་གཉིས་བྲལ་བ་ན་ལུས་ལ་ཧ་ཅང་ན་ཟུག་དང་། སེམས་ལ་འཁྲུལ་སྣང་

དང་འཇིགས་སྐྲག་སོགས་ཚབས་ཆེ་ཡོད་སྐབས་ལས་བཟང་པོ་ཞིག་ལ་གསོས་བཏབ་

པ་ལས། ལས་ངན་པ་ཞིག་ལ་གསོས་བཏབ་པའི་གོ་སྐབས་ཧ་ཅང་མང་བ་མངོན་སུམ་

དུ་མཐོང་ཐུབ། དེའི་ཐོག་ནས་བལྟས་ནའང་དལ་བརྒྱད་འབྱོར་བཅུ་ཚང་བའི་ད་ལྟའི་ལུས་

རྟེན་འདི་བཞིན་སྐྱེ་བ་ཕྱི་མ་རྣམས་སུ་ཐོབ་ཁག་པོ་རེད། 

ས་ཡི་གོ་ལ་འདིའི་ཐོག་ད་ལྟ་མི་ཁྲག་ཁྲིག་བདུན་ཡོད་ཅེས་བཤད་ཀྱི་ཡོད། དེ་ལྟ་བུའི་

མི་ཁྲག་ཁྲག་བདུན་ནང་དལ་བརྒྱད་འབྱོར་བཅུ་ཚང་བ་ག་ཚོད་ཡོད་དམ། སངས་རྒྱས་ཀྱི་

བསྟན་པ་དང་མཇལ་མཁན་ག་ཚོད་ཡོད་དམ། ཐེག་པ་ཆེན་པོའ་ིདགེ་བའི་བཤེས་གཉེན་

གྱིས་རྗེས་སུ་བཟུང་བ་ག་ཚོད་ཡོད་དམ། དེ་དག་ནི་ཧ་ཅང་ཉུང་ཉུང་རེད། དེས་ན་མི་ལུས་

ཙམ་ཐོབ་ཁག་པོ་དང་། མི་ལུས་ཐོབ་ནའང་དལ་བརྒྱད་འབྱོར་བཅུ་ཚང་བ་དེ་བས་ཀྱང་

དཀོན་པོ་ཡིན་པ་ཟུར་བལྟས་ལེབ་མཐོང་རེད། 

མིའི་ལུས་རྟེན་འདི་རྙེད་དཀའ་བ་ཙམ་དུ་མ་ཟད། ད་ལྟ་ཡོད་བཞིན་པ་འདི་ལའང་སྙིང་

པོ་ཞིག་ལམ་སེང་བླང་མ་ཐུབ་ན་ཡུན་རིང་མི་གནས་པར་འཇིག་སླ་བ་རེད། མིའི་སྲོག་

ཅེས་པ་ནི་ཧ་ཅང་འགྲོ་ཆོག་དང་། འཆི་བའི་རྐྱེན་མང་ལ་གསོན་པའི་རྐྱེན་ཉུང་བ། གསོན་

པའི་རྐྱེན་སྨན་དང་ཟས་སོགས་ཀྱི་མཐུན་རྐྱེན་རྣམས་ཀྱང་བྱེད་སྟངས་མ་འགྲིགས་པས་

ཡང་ཡང་འཆི་བའི་རྐྱེན་དུ་འགྱུར་བ་མང་པོ་རེད། དཔེར་ན་ལུས་འཚོ་བའི་ཆེད་དུ་ཟས་

བཟས་པ་དེ་མ་འཇུ་བས་འཆི་བ་དང། འགྲིམས་འགྲུལ་གྱི་མཐུན་རྐྱེན་འཁོར་ལོ་སོགས་

བརྡབས་ནས་འཆི་བ། རང་ཉིད་ཀྱི་འཚོ་གནས་ཁང་པ་བརྡིབས་ནས་འཆི་བ་སོགས་ཉིན་

རེའི་མི་ཚེའི་ནང་མཐོང་མུས་རེད། དེ་ཚོ་ལ་བལྟས་ན་འཇིག་སླ་བ་དེ་ང་ཚོས་དོ་སྣང་མ་

བྱས་པ་མ་གཏོགས། དེ་ལ་རིགས་པས་བསྒྲུབ་དགོས་པ་དང་ལུང་དྲང་དགོས་པ་གང་



ལམ་གཙོ་རྣམ་གསུམ་གྱི་བཀའ་ཁྲིད།

ཡང་མེད། རྗེ་གུང་ཐང་བསྟན་པའི་སྒྲོན་མེས། ལྐོག་གྱུར་གནས་ལུགས་འཚོལ་བའི་ཁུལ་

བྱེད་ཀྱང།། མངོན་གྱུར་འཆི་བ་མི་མཐོང་ཡིད་རེ་མུག །ཅེས་ང་ཚོས་མུ་བཞི་སྐྱེ་འགོག་གི་

གཏན་ཚིགས་དང་། རྡོ་རྗེ་གཟེགས་མའི་གཏན་ཚིགས། རིགས་པའི་རྒྱལ་པོ་རྟེན་འབྲེལ་

གྱི་གཏན་ཚིགས་སོགས་ཀྱིས་ལྐོག་གྱུར་གྱི་དངོས་པོའ་ིགནས་ལུགས་དང་སྟོང་ཉིད་ཀྱི་

དོན་རྟོགས་པའི་ཐབས་ཤེས་བྱེད་ཀྱི་ཡོད་བསམས་ཀྱང་། རིགས་པས་བསྒྲུབ་མི་དགོས་

པར་མངོན་སུམ་མིག་མཐོང་གཟུགས་གྲུབ་ཏུ་ཡོད་པའི་འཆི་བ་མ་ཤེས་པ་དེ་ཡིད་མུག་

དགོས་པ་རེད་ཅེས་གསུངས། 

འཆི་བ་མི་རྟག་པ་ལ་དམིགས་བསལ་གྱིས་སྐྱོན་ནམ་རང་གཤིས་ལྟ་བུ་གཉིས་རེད། 

དང་པོ་ནི་ཡོང་རྒྱུ་ཡིན་པ་གཏན་འཁེལ་བ་དེ་རེད། སྲིད་པ་ཆགས་པ་ནས་ད་བར་ཚེ་ཐུང་

དང་ཚེ་རིང་གྱི་ཁྱད་པར་ཡོད་པ་མ་གཏོགས། མ་ཤི་བར་བསྡད་པ་སུའང་མེད། དེང་རབས་

ཀྱི་ཚན་རིག་པ་ཚོས་ཚན་རིག་དང་འཕྲུལ་ལས་ཀྱི་ཡར་རྒྱས་ལ་བརྟེན་ནས་ཟླ་བའི་ནང་

སླེབས་པ་དང་མིག་དམར་ནང་འགྲོ་རྒྱུ་ཡིན་ཞེས་བཤད་པ་དང་། དེ་བཞིན་བསམ་ཡུལ་

ལས་འདས་པའི་བྱ་བ་མང་པོ་ཞིག་བྱས་ཀྱང་། ན་ཚ་བཅོས་ཐབས་སོགས་ཀྱིས་ཚེ་

བསྲིངས་ནས་དུས་མ་ཡིན་པའི་འཆི་བ་ལྡོག་པའི་ཐབས་ཤེས་རེ་ཟུང་མ་གཏོགས། འཆི་

རྒྱུ་མེད་པ་བཟོས་པའི་ཐབས་ད་བར་རྙེད་མེད་ལ། མ་འོངས་པར་ཡང་རྙེད་ཐབས་མེད། 

དེས་ན་འཆི་བར་ངེས་པ་ནི་གཏན་འཁེལ་བ་ཞིག་རེད། ཇི་ལྟར་འཆི་བ་གཏན་འཁེལ་བ་

བཞིན་ནམ་འཆི་གཏན་མ་འཁེལ་བ་ཞིག་རེད། ཕྱོགས་གཅིག་ལ་ངེས་པ་ལ་ཕྱོགས་གཞན་

དུ་ངེས་པ་ཁྱོན་ནས་མེད་པ་ཞིག་རེད། སང་དང་འཇིག་རྟེན་ཕྱི་མ་གཉིས།། སྔོན་དུ་གང་

འོང་གཏོལ་མེད་པས།། ཞེས་གསུངས་པ་བཞིན་སང་ཉིན་སྔོན་དུ་སླེབས་གྲབས་ཡོད་དམ། 

འཇིག་རྟེན་ཕྱི་མ་སྔོན་དུ་སླེབས་གྲབས་ཡོད་སུས་ཀྱང་ཆ་མི་འཚལ་བ་རེད། ད་ལྟ་འདིར་

ཡོད་པ་ཚང་མའི་བསམ་བློའ་ིནང་སང་ཉིན་ཉིན་རྒྱབ་འདིར་འཛོམས་ནས་བཀའ་ཆོས་མུ་

མཐུད་ནས་ཉན་གྱི་ཡིན་ཤག་ཡོད་ཀྱང་། ད་ལྟའམ་དོ་དགོང་མི་འཆི་བའི་གདེང་སུ་ལའང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མེད༑ ལྷག་པར་དུ་དེང་སང་ཧ་ཅང་ཤི་བདེ་པོ་ཡོད་ཅིང་། སྙིང་གི་ན་ཚ་བྱུང་བའམ་ཀླད་རྩ་

འགགས་པ་སོགས་ཀྱིས་གློ་བུར་འགྲོ་གིན་འགྲོ་གིན་ལ་འཆི་བ་མཐོང་རྒྱུ་ཡོད། 

དེར་བརྟེན་ད་ལྟ་ཡོད་པའི་དལ་བའི་རྟེན་འདིའི་ཐོག་ནས་སྙིང་པོ་བླང་དགོས་ན་སང་

བྱ་གནངས་བྱར་མ་བཞག་པར་ད་ལྟ་ལམ་སེང་བྱེད་དགོས་པ་དེ་ཧ་ཅང་གལ་ཆེན་པོ་རེད། 

གུང་ཐང་བསྟན་པའི་སྒྲོན་མེས། ཆོས་བྱེད་ཀྱི་སང་ཉིན་འཆར་གྱི་བར།། འཆི་དུས་ཀྱི་དེ་

རིང་སླེབས་ཉེན་ཆེ།། ཞེས་གསུངས་པ་བཞིན་རེད། ད་ལྟ་ང་ལོ་ཆུང་ཆུང་ཡིན། ང་ལ་ལས་

ཀ་མང་པོ་ཡོད། མ་འོངས་པར་ཆོས་རྣམ་དག་ཅིག་བྱེད་ཀྱི་ཡིན་ཞེས་པ་དེ་ང་ཚོ་ཚང་མ་

ཆོས་བྱེད་མ་འཇུག་མཁན་གྱི་ཕུང་འདྲེ་དེ་རེད། གུང་ཐང་གིས། ལོ་ཟླ་བ་འདི་ལ་འདི་སྣང་

གི༑ ལས་བྱ་བྱེད་ཚགས་སུ་ཚུད་བྱས་ནས།། སླར་གཙང་མའི་ཆོས་ཤིག་བྱེད་སྙམ་པ།། 

འདི་ཐམས་ཅད་བསླུ་བའི་ཕུང་འདྲེ་ཡིན།། ཞེས་ལོ་དང་ཟླ་བ་འདི་ཙམ་ལ་ལས་ཀ་དེ་དག་

ཟིན་པར་བྱས་ནས་བྱ་བྲལ་གྱིས་ཆོས་གཙང་མ་ཞིག་བྱེད་ཀྱི་ཡིན་བསམ་པ་དེས་བསླུ་བ་

རེད་ཅེས་གསུངས། གུང་ཐང་གི་གསུང་རྣམས་ཧ་ཅང་གི་ནུས་པ་ཆེན་པོ་དང་དངོས་ཡོད་

ཀྱི་གནས་སྟངས་རྗེན་སྟོན་གནང་བ་ཤ་སྟག་ཡོད། དེས་ན་རྙེད་དཀའ་བ་དང་འཇིག་སླ་བ་

ནམ་མཁའི་གློག་དང་འདྲ་བ་རེད། ནམ་མཁའི་གློག་ནི་ཁྱུག་ཙམ་ལས་རྒྱུན་རིང་བསྡད་ཀྱི་

མེད༑ ཐོག་མར་་དལ་འབྱོར་དོན་ཆེན་ཡིན་པ་དང་། རྙེད་དཀའ་བ་ཡིན་པ། འཇིག་སླ་བ་

ཡིན་པ་བཅས་ངོ་ཤེས་ན་སྙིང་པོ་བླང་རྒྱུའི་བློ་ཞིག་ངེས་པར་དུ་སྐྱེ། དེར་བརྟེན་ད་ལྟ་ང་

ཚོ་ལ་ཡོད་བཞིན་པའི་དལ་བརྒྱད་འབྱོར་བཅུ་ཚང་བའི་ལུས་རྟེན་འདིའི་ཐོག་ནས་སྙིང་པོ་

ཞིག་ངེས་པར་བླང་དགོས་འདུག་སྙམ་པའི་བསམ་བློ་ཞིག་རང་གི་རྒྱུད་ལ་སྐྱེ་ཐབས་རྟག་

ཏུ་གནང་དགོས། དེ་ལྟ་བུའི་བསམ་བློ་ཞིག་ཡོད་ན་ངམ་ངམ་ཤ གས་ཀྱིས་བློ་ཆོས་ཕྱོགས་

སུ་འགྲོ་རྒྱུ་རེད། ད་ལྟ་ཆོས་གྲལ་དུ་བླ་མས་ངོ་སྤྲད་པའི་སྐབས་སུ་ཕྱིའི་དངོས་པོ་གྲངས་

འདྲེན་ལྟ་བུ་མིན་པར། དལ་འབྱོར་དོན་ཆེ་བ་དང་། རྙེད་དཀའ་བ། འཇིག་སླ་བ་རྣམས་

རང་གི་རྒྱུད་སྟེང་དུ་བསྐོར་ནས་ངས་སྙིང་པོ་གང་ཐུབ་ཅི་ཐུབ་ལེན་བསམ་པ་བྱུང་ན་ཆོས་



ལམ་གཙོ་རྣམ་གསུམ་གྱི་བཀའ་ཁྲིད།

གྲལ་དུ་བསྡད་གོ་ཆོད་པ་དང་། དེ་ནས་ཆོས་ཉན་བསམ་གནང་བ་རྣམས་དོན་ལྡན་ཡོང་

རྒྱུ་རེད། གལ་ཏེ་བསམ་བློར་འགུལ་བསྐྱོད་ཕྲན་བུ་ཐེབས་པ་བྱུང་ན་གཞི་ནས་ཆོས་ཞུས་

པའི་དགོས་པ་འགྲུབ་པ་རེད། 

དེར་བརྟེན་ཚེ་འདིའི་འཇིག་རྟེན་གྱི་བྱ་བ་རྣམས་སྦུན་པའམ་ཤ ན་པ་འཕྱར་བ་བཞིན་

དུ་སྙིང་པོ་མེད་པར་རྟོགས་པར་གྱུར་ནས་འཇིག་རྟེན་ཆོས་བརྒྱད་ཀྱི་བྱ་བའམ་ཚེ་འདིའི་

བདེ་ཐབས་རྐྱང་པར་མགོ་བོ་མ་རྨོངས་པར་ཉིན་མཚན་ཀུན་ཏུ་སྙིང་པོ་བླང་དགོས། ཉིན་

མཚན་ཀུན་ཞེས་པ་ནི་མཚན་ལའང་གཉིད་མ་ལོག་པར་ཆོས་བསྒྲུབ་པའི་དགོས་པའི་དོན་

མིན་ཞིང་། མི་ཚེའི་ནང་ཉིན་མོ་དང་མཚན་མོ་གཉིས་ཀའི་ཆ་ཤས་དགོས་ངེས་ཅན་རེད། 

ཉིན་མོར་ལས་ཀ་བྱེད་རྒྱུ་དང་། མཚན་མོར་གཉིད་ཉལ་རྒྱུ་རེད། ལུས་ཀྱི་གནས་བབ་ཀྱི་

ཐོག་ནས་གཉིད་ཁུག་དགོས་ཤིང་། གལ་ཏེ་གཉིད་མ་ཉལ་ན་ལུས་ཀྱི་བྱ་བ་བྱེད་པའི་ནུས་

པ་ཉམས་རྒྱུར་བརྟེན། ཉིན་མཚན་གཉིས་ཡོང་དགོས་པ་དེ་ལྟར་རེད། ཡིན་ནའང་བསམ་

བློ་དེ་ཉིན་མཚན་གཉིས་སུ་བློ་སྦྱང་དགོས་ཤིང། གལ་ཏེ་ཉིན་མོར་བློ་སྦྱངས་ནས་མཚན་

མོར་ལྷོད་གཡེང་སོང་ན་ཡར་རྒྱས་ཡོང་རྒྱུ་མེད། དེ་བཞིན་མཚན་མོར་བློ་སྦྱངས་ནས་

ཉིན་མོར་ལྷོད་གཡེང་ངམ་རྣམ་གཡེང་དུ་སོང་ན་བསམ་བློ་ཡར་རྒྱས་ཡོང་རྒྱུ་དཀའ། དེར་

བརྟེན་ལམ་རིམ་ལ་སྦྱོང་མཁན་ཞིག་ཡིན་ན་ཉིན་མཚན་གཉིས་ཀར་བློ་སྦྱོང་བའི་བརྩོན་

པ་མ་འདོར་བ་དགོས་པ་དེ་གལ་ཆེན་པོ་རེད། དེས་ན་ང་ཚོའི་ཁས་ལེན་མང་པོའ་ིནང། 

དཔེར་ན་སྐྱབས་སྡོམ་ཞིག་བཟུང་ནའང་ཉིན་ལན་གསུམ་དང་མཚན་ལན་གསུམ་དང་། 

བྱང་སེམས་ཀྱི་སྡོམ་པ་ཞིག་བཟུང་ནའང་སྨོན་སེམས་ཉིན་ལན་གསུམ་མཚན་ལན་གསུམ། 

སྔགས་སྡོམ་ཞིག་བཟུང་ནའང་སོ་སོའ་ིདམ་ཚིག་མང་པོ་ཉིན་རེ་བཞིན་དུས་དྲུག་ཏུ་བྱེད་

དགོས་པ་དེ་གང་རེད་ཅེ་ན། བློ་དེ་ཧ་ཅང་གི་གོམས་ཁག་པོ་དང་ཡར་རྒྱས་འགྲོ་ཁག་པོ་

ཡིན་ཙང་། རྒྱུན་དུ་མུ་མཐུད་ནས་བློ་སྦྱང་མ་ཐུབ་ན་ཕྲན་བུའི་སྦྱངས་པ་དེ་ཉམས་པ་རེད། 

དེས་ན་ནམ་གྱི་ཆ་སྟོད་སྨད་ལ་མི་ཉལ་བར་རྣལ་འབྱོར་ལ་བརྩོན་པ་རེད། ཉལ་བའི་ཚེའང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གཉིད་དོན་ལྡན་དུ་འགྲོ་ཐབས་བྱེད་དགོས། དེས་ན་ཐུན་དང་ཐུན་མཚམས་ཀྱི་བྱ་བ་རྣམས་

བང་ཡག་པོ་བསྒྲིག་དགོས། ལམ་གྱི་རིམ་པ་ལ་བློ་སྦྱོང་བའི་བྱ་བ་དེ་ཉིན་མོར་ཇི་ཙམ་བྱས་

པ་དེ་མཚན་མོར་ཆུད་ཟོས་སུ་མི་འགྲོ་བའི་དོན་དུ་གཉིད་མ་ཁུག་གོང་དུ་སྐྱབས་འགྲོ་དང་

སེམས་བསྐྱེད་སོགས་བྱེད་དགོས། གཉིད་ཅེས་པའི་སེམས་བྱུང་དེ་གཞན་འགྱུར་བཞིའི་

ནང་འཇོག་ཅིང་། དེ་བཞི་པོའ་ིངོ་བོ་ལུང་མ་བསྟན་ཡིན། དེ་དག་ནི་དགེ་བ་དང་མི་དགེ་

བ་གཉིས་ཀར་འགྲོ་བ་རེད། དེས་ན་གཉིད་ཉལ་བའི་ཚེ་དད་པ་དང་དགའ་བ་སོགས་དགེ་

བའི་བློ་ཁྱད་པར་ཅན་གྱིས་ཟིན་ན་ཚོུད་ཇི་ཙམ་གཉིད་ཁུག་ནའང་དེའི་རིང་དགེ་བའི་ངོ་

བོར་འགྲོ་བ་རེད། ལྷག་པར་སྔགས་ཀྱི་ནང་གཉིད་ཀྱི་སྐབས་སུ་ཉམས་ལེན་མང་པོ་བྱེད་རྒྱུ་

ཡོད༑ རྗེ་བཙུན་མི་ལས། ང་རེ་འགའ་ཉལ་ཞིང་ཉལ་ཞིང་སྒོམ། ཉལ་ཞིང་ཉལ་ཞིང་སྒོམ་ཙ་

ན༑ ཉལ་ཚད་འོད་གསལ་དུ་འགྲོ་བའི་གདམས་པ་ཡོད་ཅེས་གསུངས་པ་བཞིན་རེད། དེས་

ན་ཆོས་ཉམས་ལེན་པ་ཡིན་ན་ལུས་ངག་ཡིད་གསུམ་མཐུན་ནས་ཉམས་ལེན་བྱེད་དགོས་

པ་དང་། ཉིན་དང་མཚན་གཅིག་གྱུར་དུ་ཉམས་ལེན་བྱེད་དགོས། 

ཉིན་མཚན་ཀུན་ཏུ་སྙིང་པོ་ཇི་ལྟར་བླང་དགོས་ཤེ་ན། སྙིང་པོ་ལེན་པའི་ཐབས་ནི་

སངས་རྒྱས་ཀྱིས་ཡུམ་གྱི་མདོ་ནས་གསུངས་པ་བཞིན་སྐྱེས་བུ་གསུམ་གྱི་ལམ་གྱི་རིམ་

པའི་ནང་སྙིང་པོ་ལེན་པའི་ཚུལ་ཡོངས་སུ་རྫོགས་ཤིང་། དེ་ཡང་སྐྱེས་བུ་ཆུང་ངུ་དང་ཐུན་

མོང་བའི་ལམ་གྱི་རིམ་པ་དང་། སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ། སྐྱེས་

བུ་ཆེན་པོའ་ིལམ་གྱི་རིམ་པ་བཅས་ལ་ཉིན་ལྟར་ཤར་སྒོམ་ཚུན་ཆད་གནང་ནས་ལམ་

ཡོངས་རྫོགས་ལ་བག་ཆགས་འཇོག་ཐུབ་པ་བྱེད་རྒྱུ་ནི་སྙིང་པོ་ལེན་ཚུལ་ངོ་མ་དེ་རེད། 

རང་གི་བློའ་ིཚད་གང་དུ་སླེབས་ས་དེར་རྒྱས་པར་བྱ་དགོས། དཔེར་ན་བཤེས་གཉེན་

བསྟེན་ཚུལ་སྒོམ་པ་ལྟ་བུ་ཡིན་ན། བཤེས་གཉེན་བསྟེན་ཚུལ་གྱི་དམིགས་རྣམ་བསྐྱང་

རྒྱུ་རྣམས་རྒྱས་ཤིང་རྒྱས་པ་དང་། དེ་རྗེས་དལ་འབྱོར་དོན་ཆེན་རྙེད་དཀའ་ནས་སློབ་མི་

སློབ་ཟུང་འཇུག་བར་གྱི་ལམ་གྱི་ལུས་ཡོངས་སུ་རྫོགས་པ་ལ་སྔ་དགོང་ལ་ཤར་སྒོམ་རེ་



ལམ་གཙོ་རྣམ་གསུམ་གྱི་བཀའ་ཁྲིད།

གནང་ཐུབ་ན་དངོས་གནས་དལ་བའི་རྟེན་ལ་སྙིང་པོ་ལེན་པ་ཞེས་པ་དེ་ཆགས་རྒྱུ་རེད། 

དེ་བཞིན་ལུས་ངག་གིས་ཐ་སྙད་ཀྱི་དགེ་བ་བྱེད་རྒྱུ་དང་། བསམ་བློ་དགེ་བའི་ཕྱོགས་སུ་

འགྲོ་རྒྱུ་གཉིས་ཀ་འབད་རྩོལ་ཐུབ་ན་སྐད་ཅིག་རེ་རེའང་དོན་མེད་ཆུད་ཟོས་སུ་མི་འགྲོ་

བ་ཡིན། ལྕང་སྐྱ་རིན་པོ་ཆེས། ཕྱག་སྐོར་བ་ཅི་ལྕོགས་མཎྜལ་འབུལ།། སྔགས་ཟབ་མོ་

བཟླས་བརྗོད་རྒྱུན་མི་ཆད།། བྱམས་སྙིང་རྗེ་བྱང་སེམས་རྟག་པར་སྒོམ།། དེ་སྒོ་གསུམ་

ཕྱི་ཡི་ཉམས་ལེན་ཡིན།། ཞེས་གསུངས་པ་བཞིན་ཉིན་མཚན་ཀུན་ཏུ་སྙིང་པོ་ཇི་ལྟར་ལེན་

དགོས་ཤེ་ན། ཕྱག་འཚལ་བ་དང་། སྐོར་བ་བསྐོར་བ། མཆོད་པ་འབུལ་བ། མཎྜལ་འབུལ་

བ་ནི་ལུས་ཀྱི་དགེ་བ་དང་། སྔགས་ཟབ་མོ་ཡི་གེ་བརྒྱ་པ་ལ་སོགས་པ་དང་། ཡི་དམ་

ལྷའི་གཟུངས་སྔགས་སོགས་རྒྱུན་དུ་འདོན་པ་ནི་ངག་གི་དགེ་བ། བྱམས་པ་དང་། སྙིང་

རྗེ༑ བྱང་ཆུབ་ཀྱི་སེམས་རྟག་ཏུ་སྒོམ་པ་ནི་ཡིད་ཀྱི་དགེ་བ་བཅས་གསུམ་ནི་སྒོ་གསུམ་ཕྱི་

ཡི་ཉམས་ལེན་ཡིན་ཞེས་གསུངས། ལྕང་སྐྱ་རིན་པོ་ཆེས། ལུས་ཤ་ཁྲག་གི་མཆོད་སྦྱིན་

རྒྱ་རེ་ཆེ།། ངག་རྒྱུ་འབྲས་བདེན་པའི་ཆོས་འཆད་ཅིང་།། སེམས་དབྱིངས་རིག་དབྱེར་

མེད་སྤྲོས་དང་བྲལ།། དེ་སྒོ་གསུམ་ནང་གི་ཉམས་ལེན་ཡིན།། ཞེས་བྱང་སེམས་ཀྱི་སྤྱོད་

པ་ལ་སློབ་ན་གཅོད་སོགས་ཉམས་ལེན་གྱི་ཐོག་ནས་ལུས་ཤ་ཁྲག་གི་མཆོད་སྦྱིན་རྒྱ་ཆེན་

པོ་གཏོང་རྒྱུ་དང་། ངག་གིས་མི་མ་ཡིན་ལ་རྒྱུ་འབྲས་བདེན་པའི་ཆོས་བཤད་རྒྱུ། སེམས་

ཀྱིས་དབྱིངས་དང་རིག་པ་དབྱེར་མེད་དུ་ཕྱག་རྒྱ་ཆེན་པོའ་ིལམ་མམ་སྟོང་པ་ཉིད་ཀྱི་དོན་

ལ་རྩེ་གཅིག་ཏུ་མཉམ་པར་བཞག་པ་བཅས་ནི་སྒོ་གསུམ་གྱི་ནང་གི་ཉམས་ལེན་ཡིན་

གསུངས། ལྕང་སྐྱ་རིན་པོ་ཆེས། ལུས་ལྷར་སྒོམ་ཐ་མལ་སྣང་ཞེན་བཅད།། ངག་རྡོ་རྗེ་

བཟླས་པས་ལས་རླུང་འགག །སེམས་ལྷན་སྐྱེས་བདེ་སྟོང་རོལ་པས་མྱོས།། དེ་སྒོ་གསུམ་

གསང་བའི་ཉམས་ལེན་ཡིན།། ཞེས་གསུངས་པ་བཞིན་སྔགས་ཀྱི་ཉམས་ལེན་པ་ཡིན་

ན༑ སྐྱེད་རིམ་གྱི་ལམ་ནས་ལུས་ལྷར་བསྒོམས་ནས་ཐ་མལ་གྱི་སྣང་ཞེན་བཀག་པ་དང་། 

ངག་རྡོ་རྗེ་བཟླས་པའི་ལམ་ནས་ལས་ཀྱི་རླུང་སྙིང་གར་བསྡུ་བའི་ཆེད་རྩ་རླུང་ལ་གནད་དུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བསྣུན་པ་ལ་སོགས་པའི་རྫོགས་རིམ་ལ་སྦྱངས་པ། སེམས་ལྷན་ཅིག་སྐྱེས་པའི་བདེ་སྟོང་

དབྱེར་མེད་ཀྱི་ཡེ་ཤེས་ལ་རོལ་པ་བཅས་ནི་སྒོ་གསུམ་གསང་བའི་ཉམས་ལེན་ཡིན་ཞེས་

གསུངས། དེ་ལྟར་ལམ་གྱི་ལུས་ཡོངས་སུ་རྫོགས་པ་ལ་ཉམས་ལེན་བྱེད་ཐུབ་པ་ཡིན་

ན་ཉིན་གཅིག་མ་གཏོགས་ཚེའི་ལྷག་མ་མེད་ཀྱང་འགྱོད་པ་མེད་པ་ཡོང་རྒྱུ་རེད། བཀའ་

གདམས་པ་གོང་མ་ཚོས། ཟླ་གཅིག་ཟླ་གཉིས་མ་ཤི་ན། སྐྱེ་བ་ཕྱི་མའི་འདུན་མ་འགྲུབ་

པ་དང་། ལོ་གཅིག་ལོ་གཉིས་མ་ཤི་ན། སྐྱེ་བ་གཏན་གྱི་འདུན་མ་འགྲུབ་པ་དགོས་ཞེས་

གསུངས་པ་བཞིན་ང་ཚོས་ཀྱང་བློ་ཐག་ཆོད་པོའ་ིཐོག་ནས་ལུས་ངག་ཡིད་གསུམ་དགེ་བ་

ལ་བསྒྱུར་རྒྱུ་དང་། དེ་ལ་སྐྱེས་བུ་གསུམ་གྱི་ལམ་གྱི་རིམ་པའི་ངོ་བོ་དང་གོ་རིམ་སོགས་

ཆ་ཚང་བ་རྗེ་བདག་ཉིད་ཆེན་པོའ་ིལམ་རིམ་ཆེན་པོ་ནས་གསུངས་པ་བཞིན་བློ་ལ་ངེས་ན་

ས་ཆོད་ཆེ། གལ་ཏེ་ལམ་གྱི་ངོ་བོ་དང་རྐང་གྲངས་སོགས་ཆ་ཚང་བ་མ་ངེས་པ་དང་། དེ་

བཞིན་ལམ་ལ་རིམ་པར་བློ་སྦྱོང་བའི་ཚུལ་ཡང་མ་ངེས་པར་ཕྱོགས་གང་ས་ནས་ཁ་ཟིན་

སྣ་ཟིན་ཙམ་བྱེད་ན་ས་ཆོད་ཆེན་པོ་མི་ཡོང་། བཀའ་གདམས་པ་གོང་མ་ཚོས། བོད་པའི་

ཆོས་པ་ལ་བསྒོམ་རྒྱུ་ལྷ་རེ་དང་བགྲང་རྒྱུ་སྔགས་རེ་མེད་པ་སུའང་མེད་ཀྱང་། བསམ་རྒྱུ་

ཆོས་ཤིག་མེད་པས་ལན་པ་ཡིན་ཞེས་གསུངས་པ་བཞིན་ཚང་མས་ལྷ་ཞིག་སྒོམ་པ་དང་

སྔགས་ཤིག་བགྲང་རུང་། རང་གི་སེམས་རྒྱུད་བཟང་དུ་འགྲོ་རྒྱུ་དང་། བྱམས་སྙིང་རྗེ་བྱང་

ཆུབ་ཀྱི་སེམས་སྦྱོང་རྒྱུའི་བསམ་བློ་གཏོང་སྟངས་དེ་མ་ཤེས་པས་ལན་པ་རེད། རྒྱལ་བ་

འབྲོམ་སྟོན་པས་གཙུག་ལག་ཁང་དུ་མི་སྐོར་བ་བྱེད་མཁན་ཞིག་ལ་ཁྱེད་རང་སྐོར་བ་བྱེད་

པ་གློ་བ་དགའ་སྟེ། དེ་བས་ཆོས་ཤིག་བྱེད་ན་ཨང་ཞེས་གསུངས་པ་དང་། དེ་ནས་དེས་

སྐོར་བ་བྱེད་པ་ལས་མདོ་ཀློག་པ་བཟང་བ་མིན་ནམ་སྙམ་ནས་ཆོས་ཀློག་ནས་བསྡད་པའི་

སྐབས་སུ་རྒྱལ་བ་འབྲོམ་སྟོན་པས་ཇོ་བོ་མདོ་སྡེ་ཀློག་པ་གློ་བ་དགའ་སྟེ། དེ་བས་ཆོས་

ཤིག་བྱེད་ན་ཨང་ཞེས་གསུངས། དེ་ལྟ་བུ་ཁ་ཤས་གསུངས་པའི་རྗེས་སུ་མི་དེས་ཆོས་ཇི་

ལྟར་བྱེད་དགོས་ཞེས་དྲིས་པར། རྒྱལ་བ་འབྲོམ་སྟོན་པས་ཚེ་འདི་བློས་ཐོངས། བྱམས་



ལམ་གཙོ་རྣམ་གསུམ་གྱི་བཀའ་ཁྲིད།

སྙིང་རྗེ་བྱང་ཆུབ་ཀྱི་སེམས་སྦྱོངས་ཞེས་གསུངས། 

སྤྱིར་ཆོས་ཞེས་པ་ནི་བཟོ་བཅོས་གཏོང་བའི་དོན་རེད། རྣམ་བཤད་རིགས་པ་ལས། 

ཉོན་མོངས་སྐྱོན་རྣམས་མ་ལུས་འཆོས་པ་དང་།། ངན་འགྲོའ་ིའཇིགས་ལས་སྐྱོབ་བྱེད་

གང་ཡིན་པ།། འཆོས་སྐྱོབ་ཡོན་ཏན་ཕྱིར་ན་བསྟན་བཅོས་ཏེ།། གཉིས་པོ་འདི་དག་གཞན་

གྱི་ལུགས་ལ་མེད།། ཅེས་གསུངས་པ་དེ་བསྟན་བཅོས་ཀྱི་སྒྲ་བཤད་ཡིན་རུང་། ཆོས་

ཞེས་པ་ནི་བློ་མ་རུང་བའམ་ཉོན་མོངས་པའི་གཞན་དབང་དུ་སོང་བ་དེ་བཅོས་ནས་ཡང་

དག་པའི་ཕྱོགས་སུ་བསྒྱུར་རྒྱུ་དེ་རེད། དེ་ལྟ་བུ་ཡང་དག་པའི་ཕྱོགས་སུ་འགྲོ་བ་ལ་མགོ་

བཤེས་གཉེན་བསྟེན་ཚུལ་ནས་མཇུག་མི་སློབ་པའི་ཟུང་འཇུག་གི་བར་གྱི་ལམ་གྱི་རིམ་

པ་ཆ་ཚང་བ་ལ་གོ་བ་ཆགས་དགོས་པ་དང་། དེའི་ནང་ནས་ལམ་གྱི་གནད་དམ་སྲོག་ལྟ་

བུ་ནི་སྐྱེས་བུ་གསུམ་གྱི་ལམ་གྱི་རིམ་པའི་གནད་ཐམས་ཅད་ཡོངས་སུ་རྫོགས་པ་བསྡུས་

པའི་ལམ་གྱི་གཙོ་བོ་རྣམ་པ་གསུམ་པོ་དེ་རེད། དེ་ཡང་ངེས་འབྱུང་དང་། བྱང་སེམས། 

ཡང་དག་པའི་ལྟ་བུ་གསུམ་པོ་ནི་ཆོས་གཤའ་མ་བྱེད་མཁན་ལ་མེད་དུ་མི་རུང་བ་རེད། 

དེར་བརྟེན་དེ་ལ་ཉམས་ལེན་གྱི་མཐིལ་ལམ་སྙིང་པོ་བྱེད་ཐུབ་ན་དལ་འབྱོར་དོན་དང་ལྡན་

པ་དང་ཉིན་མཚན་ཀུན་ཏུ་སྙིང་པོ་ལེན་ཐུབ་པ་ཡོང་རྒྱུ་རེད། 

རྗེ་བདག་ཉིད་ཆེན་པོ་ལ་རྗེ་བཙུན་འཇམ་དཔལ་དབྱངས་ཀྱིས་ལམ་གྱི་རིམ་པ་མང་

པོ་སྟོན་པའི་ནང་ནས་སྲོག་ལྟ་བུ་དང་མཆོག་ཏུ་གྱུར་པ་ནི་ལམ་གྱི་གཙོ་བོ་རྣམ་གསུམ་དེ་

ཡིན་པ་རེད། རྗེ་བདག་ཉིད་ཆེན་པོར་འཇམ་དཔལ་དབྱངས་དངོས་སུ་ཞལ་མ་གཟིགས་

པའི་སྐབས་སུ་བླ་མ་དབུ་མ་པས་ཞུ་བརྒྱུད་ཀྱིས་དྭོགས་གཅོད་བཀའ་འདྲི་ཞུ་ཞིང་། རྗེས་

སུ་དགའ་གདོང་དུ་བཞུགས་པའི་སྐབས་སུ་རྗེ་བཙུན་འཇམ་དཔལ་དབྱངས་དངོས་སུ་

ཞལ་གཟིགས་པ་ནས་བཟུང་མི་དང་མི་ཐུག་པ་ལྟ་བུ་བྱུང་། སྤྱིར་ལྷའི་ཞལ་གཟིགས་ཞེས་

པ་ལ་གཟིགས་ཚུལ་མི་འདྲ་བ་སྣ་ཚོགས་རེད། དེ་ཡང་རྨི་ལམ་དུ་གཟིགས་པ་དང་། དག་

སྣང་གིས་གཟིགས་པ། མངོན་སུམ་དུ་གཟིགས་པ་བཅས་ཡོད། བློ་ཧ་ཅང་མ་སྦྱངས་པར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལམ་གྱི་རྟོགས་པ་མཐོ་པོར་མ་སླེབས་པ་རྣམས་ལ་ཡི་དམ་གྱི་ལྷས་རྨི་ལམ་དུ་ཞལ་བསྟན་

ནས་ལུང་བསྟན་པ་དང་། དེ་ལ་ནོར་འཁྲུལ་མེད་པ་དང་བར་ཆད་མེད་པའི་ངེས་པ་མེད། 

ད་དུང་དེ་ལས་བློ་སྦྱངས་པ་ན་ཉམས་སྣང་དང་དག་སྣང་ལ་ཞལ་གཟིགས་པ་རེད། དཔེར་

ན་རྟག་ཕུ་དག་སྣང་དང་གསང་བ་རྒྱ་ཅན་རྣམས་དག་སྣང་ལ་གཟིགས་ནས་ཆོས་ཞུས་པ་

ལྟ་བུ་རེད། མངོན་སུམ་དུ་གཟིགས་པ་ལ་དབང་མངོན་གྱིས་གཟིགས་པ་དང་ཡིད་མངོན་

གྱིས་གཟིགས་པ་བཅས་ནང་གསེས་གཉིས་རེད། ཡིད་མངོན་གྱིས་གཟིགས་པ་ལ་དབང་

པོའ་ིམངོན་སུམ་གྱིས་མཇལ་བ་མེད། དབང་མངོན་གྱིས་གཟིགས་པ་ནི་མི་དང་མི་ཐུག་

པ་ལྟ་བུ་རེད། རྗེ་བདག་ཉིད་ཆེན་པོས་རྗེ་བཙུན་འཇམ་དཔལ་དབྱངས་དབང་མངོན་གྱིས་

དངོས་སུ་གཟིགས་ནས་མི་དང་མི་ཐུག་པ་བཞིན་བགྲོ་གླེང་དང་དྭོགས་གཅོད་སོགས་

གནང་བ་རེད། རྗེ་རིན་པོ་ཆེའི་ལྗགས་རྩོམ་མང་ཆེ་བའི་དོན་གྱི་ངོ་བོ་དང་གོ་རིམ་རྣམས་

རྗེ་བཙུན་འཇམ་དཔལ་དབྱངས་ཀྱིས་གསུངས་པ་ལ་རྗེ་བདག་ཉིད་ཆེན་པོས་ཚིག་སྦྱོར་

གནང་བ་རེད། དེས་ན་ལམ་གྱི་གཙོ་བོ་རྣམ་གསུམ་ཡང་རྗེ་བཙུན་འཇམ་དཔལ་དབྱངས་

ཀྱི་མན་ངག་ཐུན་མོང་མ་ཡིན་པ་ཞིག་རེད། རྗེའི་གསང་བའི་རྣམ་ཐར་ནང་། བདེ་བ་ཅན་

དུ་སྐྱེ་བའི་སྨོན་ལམ་དང་།། མི་ཕམ་མགོན་གྱི་ཡང་དག་དོན་བསྟོད་པ།། དོན་གྱི་ངོ་བོ་

གོ་རིམ་འཇམ་དབྱངས་ཀྱིས།། གསལ་བར་གསུངས་ནས་ཚིག་སྦྱོར་ལེགས་སྦྱར་བ།། 

དཔལ་ལྡན་བླ་མའི་ཞབས་ལ་གསོལ་བ་འདེབས།། ཞེས་གསུངས་པ་བཞིན་བདེ་བ་ཅན་དུ་

སྐྱེ་བའི་སྨོན་ལམ་དང་བྱམས་པའི་བསྟོད་ཆེན་གཉིས་དཔེ་ཙམ་རེད། ལམ་རིམ་སྨོན་ལམ་

ལས༑ སྲས་བཅས་རྒྱལ་བའི་རྨད་བྱུང་འཕྲིན་ལས་ལས།། ལེགས་གྲུབ་བྱང་ཆུབ་ལམ་གྱི་

རིམ་པས་ཀྱང་།། ཞེས་གསུངས་པ་བཞིན་ལམ་རིམ་ཆེན་པོ་དེ་རྒྱལ་བ་སྲས་དང་བཅས་

པའི་འཕྲིན་ལས་ལས་གྲུབ་ཅིང་། གྲུབ་ཚུལ་ཡང་རྗེ་བཙུན་འཇམ་དཔལ་དབྱངས་སངས་

རྒྱས་ཐམས་ཅད་ཀྱི་འཕྲིན་ལས་ཀྱི་བྱེད་པ་པོར་བཞེངས་ནས་ལམ་སྟོན་དང་གདམས་

ངག་གི་འོག་ཏུ་བྲིས་པ་དང་། རྗེ་རིན་པོ་ཆེ་གང་ཟག་གཅིག་གིས་བརྩམས་པ་མིན་ཞེས་



ལམ་གཙོ་རྣམ་གསུམ་གྱི་བཀའ་ཁྲིད།

གསུངས། རྗེ་བཙུན་འཇམ་དཔལ་དབྱངས་ཀྱིས་ཐོག་མར་རྗེ་བདག་ཉིད་ཆེན་པོ་ལ་ལམ་

སྤྱིའི་ཁོག་འབུབས་ནས་གདམས་ངག་གནང་བའི་སྐབས་སུ་ལམ་གཙོ་རྣམ་གསུམ་གཙོ་

བོར་གསུངས་པ་དང་། རྗེས་སུ་བྱང་ཆུབ་ལམ་སྒྲོན་ལ་གཞི་བཞག་ནས་སྐྱེས་བུ་གསུམ་

གྱི་ལམ་གྱི་རིམ་པའི་ནང་བསྡུས་ནས་ལམ་རིམ་ཆེ་ཆུང་མཛད་པའི་སྐབས་སུ་རྗེ་བཙུན་

འཇམ་དཔལ་དབྱངས་ཀྱིས་སྐུ་རྩེད་ལྟ་བུར་ངས་བཤད་པའི་ལམ་གཙོ་རྣམ་གསུམ་གྱིས་

མ་ཚང་བ་མཐོང་ངམ་ཞེས་གསུངས་པར། རྗེ་བདག་ཉིད་ཆེན་པོས་དེའི་ནང་མ་ཚང་བ་

མེད་རུང་། གང་ཟག་ལས་དང་པོ་བས་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་

པ་ནས་ཉམས་སུ་ལེན་བདེ་བའི་ཆེད་དུ་ཆེ་བ་བཞི་དང་ཁྱད་ཆོས་གསུམ་གྱིས་བརྒྱན་

པའི་བྱང་ཆུབ་ལམ་གྱི་རིམ་པ་འདིས་ཡིད་འཕྲོགས་པ་དང་། གདུལ་བྱ་དཀྲི་བའི་རིམ་པ་

དེ་རང་བྱེད་ན་ལེགས་ཚུལ་ཞུས་པར། རྗེ་བཙུན་འཇམ་དཔལ་དབྱངས་ཀྱིས་དེ་རང་རེད་

ཅེས་ལེགས་སོ་བསྔགས་བརྗོད་གནང་བའི་བྱུང་བ་ཡོད། དེ་བཞིན་རྗེ་རིན་པོ་ཆེས་རྗེ་

བཙུན་རེད་མདའ་བ་དང་བླ་མ་དབུ་མ་པ་ལ་ཕུལ་བའི་ཕྱག་བྲིས་དེ་དག་ནང་འདི་རང་འདུ་

ཆེ་བ་འདུག་པས་གདུལ་བྱ་དཀྲི་བའི་རིམ་པ་བྱང་ཆུབ་ལམ་གྱི་རིམ་པ་ཤ་སྟག་གིས་བྱེད་

ཀྱི་ཡོད། ཁྲིད་མང་པོ་བཏབ་པ་མ་བྱས་ཞེས་གསུངས་ཡོད། བོད་སྔ་མ་ཚོས་ཉམས་ལེན་

རེ་ལ་ཁྲིད་ཀྱི་སྡེ་ཚན་ཐ་དད་མང་པོ་གནང་ཞིང་། དཔེར་ན་སྔོན་འགྲོ་ལྟ་བུར་མཚོན་ན། 

མཎྜལ་གྱི་ཁྲིད། ཕྱག་གི་ཁྲིད། ལྟུང་བཤགས་ཀྱི་ཁྲིད། རྡོར་སེམས་སྒོམ་བཟླས་ཀྱི་ཁྲིད་

སོགས་ཐ་དད་དང་། དེ་ནས་ལམ་གྱི་རིམ་པ་རེ་ལ་ཁྲིད་ཀྱི་རྣམ་གྲངས་མི་འདྲ་བ་རྣམས་

རྗེ་བདག་ཉིད་ཆེན་པོས་མི་དགོས་པ་གནང་ནས། བསྟན་པ་ཐམས་ཅད་འགལ་མེད་དུ་

རྟོགས་པ་དང་། གསུང་རབ་མ་ལུས་གདམས་ངག་ཏུ་འཆར་བའི་ཆེ་བ་ཡོད་པའི་བྱང་ཆུབ་

ལམ་གྱི་རིམ་པའི་སྒྲོམ་ཁོ་ནའི་ཐོག་ནས་ཁྲིད་པ་རེད། 

དེས་ན་གོང་དུ་ཞུས་པ་བཞིན་ཡིད་བཞིན་གྱི་ནོར་བུ་ལས་ཀྱང་ལྷག་པའི་དལ་འབྱོར་

གྱི་ལུས་རྟེན་འདི་ལྟ་བུ་ཞིག་ཐོབ་པའི་སྐབས་སུ་སྙིང་པོ་ངེས་པར་དུ་བླང་དགོས། སྙིང་པོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལེན་པའི་བསམ་པ་ཡོད་ནའང་རླབས་ཆེ་བ་མ་བྱུང་ན་ལམ་ཕྱོགས་རེ་བ་དང་རགས་པ་

རེ་ཙམ་ལ་མགོ་བོ་འཁོར་ནས་ས་ཆོད་མེད་པས་སྙིང་པོ་ཆེན་པོ་ཞིག་བླང་མི་ཐུབ། དེས་

ན་ལམ་གྱི་གནད་ཡོངས་སུ་རྫོགས་པ་ལ་ཉམས་ལེན་བྱེད་དགོས། དེའི་མཐར་ཐུག་གི་

དམིགས་ཡུལ་སྐྱེས་བུ་ཆེན་པོའ་ིལམ་གྱི་རིམ་པ་ལ་བློ་སྦྱངས་ནས་རྣམ་པ་ཐམས་ཅད་

མཁྱེན་པའི་ཡེ་ཤེས་ཚེ་གཅིག་ལུས་གཅིག་ལ་ཐོབ་ཐབས་བྱེད་དགོས་པ་དེ་རེད། དེ་ལྟ་

བུའི་བྱང་ཆུབ་ཀྱི་སེམས་སྦྱངས་ནས་རྒྱལ་སྲས་ཀྱི་སྤྱོད་པ་ལ་སློབ་པའི་སྔོན་འགྲོར་རང་

ཉིད་འཁོར་བའི་སྡུག་བསྔལ་གྱིས་མནར་བ་ལ་མི་བཟོད་པའི་ངེས་འབྱུང་གི་བསམ་པ་

བཅོས་མ་མ་ཡིན་པ་སྐྱེ་དགོས་པ་ནི་མེད་དུ་མི་རུང་བའི་ཆ་རྐྱེན་ཡིན་ཞིང་། ངེས་འབྱུང་

གི་བསམ་པ་བཅོས་མ་མིན་པ་མེད་པ་ལ་སྙིང་རྗེ་ཆེན་པོ་སྐྱེ་ཐབས་མེད། རྗེ་བདག་ཉིད་

ཆེན་པོས། རང་སྡུག་བསྔལ་གྱིས་མནར་བ་ལ་བ་སྤུ་གཡོ་འགུལ་ཙམ་མེད་པར་གཞན་

སྡུག་བསྔལ་གྱིས་མནར་བར་སྙིང་རྗེ་སྐྱེ་ཐབས་མེད་པས། རང་སྡུག་བསྔལ་གྱིས་མནར་

བའི་ངང་ཚུལ་ཤེས་ནས་རང་ཉིད་འཁོར་བ་ལས་གྲོལ་འདོད་ཀྱི་བློ་བཅོས་མ་མ་ཡིན་པ་མ་

སྐྱེས་པ་དེ་སྲིད་དུ་གཞན་སྡུག་བསྔལ་གྱིས་མནར་བ་ལས་བྲལ་འདོད་ཀྱི་སྙིང་རྗེ་བཅོས་

མ་མ་ཡིན་པ་མི་སྐྱེ་ཞེས་གསུངས། འདིར་སྡུག་བསྔལ་ལས་བྲལ་འདོད་ཅེས་པ་ནི་ལྟོགས་

པ་ལ་ཟས་སྦྱིན་པ་དང་འཁྱགས་པ་ལ་གོས་སྦྱིན་ནས་སྡུག་བསྔལ་ལས་བྲལ་འདོད་ཙམ་

ལ་མིན་ཞིང་། དེ་ནི་སྡུག་བསྔལ་གསུམ་གྱི་རྒྱུ་ལས་དང་ཉོན་མོངས་པ་ས་བོན་དང་བཅས་

པ་སྤངས་ནས་རྣམ་པ་ཐམས་ཅད་མཁྱེན་པའི་ཡེ་ཤེས་ལ་བཀོད་པ་ནི་སྡུག་བསྔལ་ལས་

བྲལ་བ་མཐར་ཐུག་པ་དེ་རེད། དེ་ལྟ་བུའི་སྡུག་བསྔལ་ལས་བྲལ་འདོད་ཀྱི་བསམ་པ་དེ་

སྙིང་རྗེ་ཆེན་པོ་མེད་པར་ཡོང་ཐབས་མེད། མན་ངག་རྒྱུ་འབྲས་བདུན་ཞེས་པའི་སྐབས་

སུའང་སྙིང་རྗེ་ཆེན་པོ་གཙོ་བོར་གསུངས། དེ་ལྟ་བུའི་སྙིང་རྗེ་ཆེན་པོ་ཚད་དང་ལྡན་པ་རྒྱུད་

ལ་སྐྱེ་བ་ལ་ཐོག་མ་རང་ཉིད་སྡུག་བསྔལ་གྱིས་མནར་བ་ལ་མི་བཟོད་པའི་ངེས་འབྱུང་གི་

བསམ་པ་རྣམ་པར་དག་པ་ཞིག་དགོས་པ་དང་། དེ་ལྟ་བུའི་ངེས་འབྱུང་གི་བསམ་པ་རྣམ་



ལམ་གཙོ་རྣམ་གསུམ་གྱི་བཀའ་ཁྲིད།

པར་དག་པ་དེ་རིམ་པས་བློ་སྦྱོང་བ་ལས་གློ་བུར་དུ་ཡོང་རྒྱུ་མེད་ཅིང་། ཐོག་མ་ཚེ་འདིའི་

སྣང་ཤས་ལྡོག་པའི་ངེས་འབྱུང་སྐྱེ་དགོས་པ་དང་། དེ་ནས་ཕྱི་མའི་སྣང་ཤས་ལྡོག་པའི་

ངེས་འབྱུང་སྐྱེ་དགོས། དེ་དག་ནི་གཞུང་གི་ནང་རིམ་པས་ཡོང་རྒྱུ་རེད། དེ་ལྟ་བུའི་ངེས་

འབྱུང་ལ་བརྟེན་ནས་སྙིང་རྗེ་ཆེན་པོ་དང་། དེ་ལ་བརྟེན་ནས་བྱང་ཆུབ་ཀྱི་སེམས། དེ་ནས་

སྤྱོད་པ་ལ་སློབ་པའི་སྐབས་སུ་རྣམ་པ་ཐམས་ཅད་མཁྱེན་པའི་གོ་འཕང་ཐོབ་པའི་ཆེད་དུ་

བསོད་ནམས་ཀྱི་ཚོགས་རྐྱང་པས་མི་འགྲིགས་ཤིང་། བསོད་ནམས་ཀྱི་ཚོགས་དང་ཡེ་

ཤེས་ཀྱི་ཚོགས་གཉིས་ཟུང་དུ་འབྲེལ་ནས་གསོག་དགོས། སངས་རྒྱས་ཀྱི་སྐུ་ནི་ཆོས་སྐུ་

དང་གཟུགས་སྐུ་བཅས་སྐུ་གཉིས་ཀྱི་ངོ་བོ་ལ་བཞུགས་ཤིང་། དེ་གཉིས་འགྲུབ་བྱེད་ཀྱི་

རྒྱུ་ལ་ཚོགས་གཉིས་གསོག་དགོས། ལྷག་པར་དུ་ཡེ་ཤེས་ཀྱི་ཚོགས་གསོག་དགོས་པའི་

རྒྱུ་མཚན་ནི། རྣམ་པ་ཐམས་ཅད་མཁྱེན་པའི་ཡེ་ཤེས་ཐོབ་པ་ལ་ཉོན་མོངས་པ་དང་ཤེས་

བྱའི་སྒྲིབ་པའི་དྲི་མ་བག་ཆགས་དང་བཅས་པ་སྤང་དགོས། སྒྲིབ་གཉིས་བག་ཆགས་དང་

བཅས་པ་སྤོང་བ་ལ་དེའི་དངོས་གཉེན་སྟོང་ཉིད་རྟོགས་པའི་ཤེས་རབ་འབའ་ཞིག་ལས། 

སྦྱིན་སོགས་ཀྱི་སྤྱོད་པ་གཞན་དང་། བྱང་སེམས་དང་སྙིང་རྗེ་སོགས་སྒོམ་པ་དང། བསོད་

ནམས་ཀྱི་ཚོགས་བསགས་པས་སྤང་བྱའི་སྒྲིབ་པ་རྣམས་སྤང་མི་ཐུབ། ཚད་མ་རྣམ་

འགྲེལ་ལས། བྱམས་སོགས་རྨོངས་དང་འགལ་མེད་ཕྱིར།། ཤིན་ཏུ་ཉེས་པ་ཚར་གཅོད་

མིན༑༑ ཞེས་གསུངས་པ་བཞིན་རེད། ཉོན་ཤེས་སྒྲིབ་པའི་རྩ་བ་དེ་འཇིག་ལྟའམ་མ་རིག་

པ་ལ་ཐུག་ཅིང་། མ་རིག་པ་དེའི་དངོས་གཉེན་ནི་དེ་དང་འཛིན་སྟངས་དངོས་སུ་འགལ་

བའི་སྟོང་ཉིད་རྟོགས་པའི་ཤེས་རབ་དེ་རེད། སྟོང་ཉིད་རྟོགས་པའི་ཤེས་རབ་རང་རྒྱུད་ལ་

སྐྱེ་ན་དེའི་འགལ་ཟླར་གྱུར་པའི་མ་རིག་པའི་ཞེན་ཡུལ་སུན་ཕྱུང་བ་ཙམ་དུ་མ་ཟད། དེའི་

སྒྲིབ་པའི་བག་ཆགས་དང་བཅས་པ་ཐམས་ཅད་རིམ་བཞིན་སྤོང་ཐུབ། དེར་བརྟེན་གནས་

ལུགས་རྟོགས་པའི་ཤེས་རབ་མེད་ན་ངེས་འབྱུང་དང་བྱང་ཆུབ་ཀྱི་སེམས་གཉིས་ལ་ཇི་

ཙམ་གོམས་པ་བྱས་ཀྱང་སྲིད་པའི་རྩ་བ་གཅོད་པར་མི་ནུས་པར་བརྟེན། སྟོང་ཉིད་རྟོགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་ཤེས་རབ་དེ་གལ་ཆེ་བ་རེད། སྟོང་ཉིད་རྟོགས་པའི་ཤེས་རབ་སྐྱེ་བ་ལ་ངེས་འབྱུང་གི་

བསམ་པ་སྔོན་དུ་འགྲོ་དགོས་པ་དང་། ངེས་འབྱུང་གི་བསམ་པ་སྐྱེ་བ་ལ་ཚེ་འདིའི་སྣང་

ཤས་ལྡོག་པའི་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་སྔོན་དུ་སློབ་དགོས། དེ་

འདྲའི་ལམ་མཐའ་དག་ལ་སློབ་པ་ལ་ལམ་གྱི་རྩ་བ་བཤེས་གཉེན་བསྟེན་པའི་ཚུལ་མ་ནོར་

བ་བྱེད་དགོས། དེ་ལྟ་བུའི་གདུལ་བྱ་དཀྲི་བའི་རིམ་པ་ནི་རྗེ་བདག་ཉིད་ཆེན་པོས་ཆོས་

བྱང་ཆུབ་ལམ་གྱི་རིམ་པའི་ནང་གསུངས། 

ད་རེས་འཆད་ཉན་ནི་རྗེ་བདག་ཉིད་ཆེན་པོས་མཛད་པའི་ལམ་གཙོ་རྣམ་གསུམ་གྱི་

ཐོག་ནས་རེད། དེ་ནི་གསུང་རབ་མང་པོའ་ིསྙིང་པོ་བསྡུས་པ་ཞིག་རེད། ལམ་རིམ་བསྡུས་

དོན་ལས། གསུང་རབ་ཀུན་གྱི་སྙིང་པོ་བསྡུ་བསྡུ་བ།། ཚུལ་འདི་ཐུན་རེ་སྟོན་དང་ཉན་

པས་ཀྱང་།། ཞེས་གསུངས་པ་བཞིན་རེད། གོང་དུ་ཞུས་པ་ལྟར་ད་རེས་ལན་ཅིག་ཐོབ་

པའི་དལ་བརྒྱད་འབྱོར་བཅུ་ཚང་བའི་རྡོ་རྗེའི་ལུས་རྟེན་འདིའི་ཐོག་ནས་སྙིང་པོ་རྣམ་པར་

དག་པ་ཞིག་ངེས་པར་དུ་བླང་དགོས་འདུག །སྙིང་པོ་བླང་རྒྱུ་དེའང་སེམས་ཅན་ཐམས་

ཅད་ཀྱི་དོན་དུ་སངས་རྒྱས་ཀྱི་གོ་འཕང་སྒྲུབ་པ་ལས་ལྷག་པའི་སྙིང་པོ་ལེན་རྒྱུ་གཞན་

མེད་པར་བརྟེན། གཞན་དོན་དོན་གཉེར་གྱི་བློ་བཅོས་མ་མིན་པ་ཞིག་སྐྱེ་དགོས། དེ་ལྟ་བུ་

ཡོང་བ་ལ་རང་ཉིད་སྡུག་བསྔལ་གྱིས་མནར་བ་ལ་མི་བཟོད་པའི་ངེས་འབྱུང་གི་བསམ་པ་

ཚད་ལྡན་ཞིག་ཡོང་དགོས། ངེས་འབྱུང་གི་བསམ་པ་ཚད་ལྡན་ཞིག་ཡོང་བ་ལ་ཚེ་འདིའི་

སྣང་ཤས་ལྡོག་པའི་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་བློ་སྦྱང་དགོས། 

དེར་བརྟེན་རྗེ་བཙུན་འཇམ་དཔལ་དབྱངས་ཀྱི་མན་ངག་རྗེ་བདག་ཉིད་ཆེན་པོ་ལ་བྱིན་

རླབས་ཉེ་བརྒྱུད་ཀྱི་ཚུལ་དུ་བྱུང་བ་དེ་རྗེ་རིན་པོ་ཆེས་རང་གི་སློབ་མའི་མཆོག་ཏུ་གྱུར་པ་

ཤར་ཕྱོགས་རྒྱལ་མོ་རོང་ནས་ཕེབས་པའི་ཚ་ཁོ་དབོན་པོ་ངག་དབང་གྲགས་པ་ལ་གནང་

བའི་ལམ་གྱི་གཙོ་བོ་རྣམ་གསུམ་གྱི་གཞུང་དེ་ལ་སློབ་གཉེར་བྱེད་རྒྱུ་ཡིན་སྙམ་པའི་ཀུན་

སློང་ཀུན་སྤྱོད་ཀྱི་རིམ་པ་ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར་བྱས་ཏེ་གསན་



ལམ་གཙོ་རྣམ་གསུམ་གྱི་བཀའ་ཁྲིད།

དགོས་པ་ཡིན། གང་ལྟར་ཀུན་སློང་བྱང་ཆུབ་ཀྱི་སེམས་ཀྱི་རྩིས་ཟིན་པ་མ་བྱུང་ན། བཀའ་

གདམས་པ་གོང་མ་ཚོས། ཆོས་ཐེག་པ་ཆེན་པོའ་ིཆོས་ཡིན་པས་མི་ཆོག །གང་ཟག་ཐེག་

པ་ཆེན་པོའ་ིགྲལ་དུ་ཚུད་པ་དགོས་ཞེས་གསུངས་པ་བཞིན་བཤད་རྒྱུ་ཐེག་པ་ཆེན་པོའ་ི

ཆོས་ཡིན་རུང་། ཉན་མཁན་ཐེག་པ་ཆེན་པོའ་ིགྲལ་དུ་མ་ཚུད་ན་ཡོང་རྒྱུ་གང་ཡང་མེད། 

དེས་ན་ཆོས་ཀྱི་ངོ་བོའ་ིཆ་ནས་ཐེག་པ་ཆེན་པའི་ཆོས་ཡིན་པ་ཙམ་གྱིས་ཉན་མཁན་ལ་

ཐེག་པ་ཆེན་པོའ་ིཆོས་ཀྱི་ངོ་བོར་འགྲོ་བའི་ངེས་པ་མེད། ཚེ་འདིའི་བདེ་ཐབས་ཙམ་དོན་དུ་

གཉེར་ནས་ཆོས་ཉན་ན་གོ་ལོག་རེད། བཤེས་སྤྲིངས་ལས། གང་ཞིག་གསེར་སྣོད་རིན་

ཆེན་སྤྲས་པ་ཡིས།། ངན་སྐྱུགས་འཕྱག་པར་བགྱིད་པ་དེ་བས་ཀྱང་།། གང་ཞིག་མི་རུ་

སྐྱེས་ནས་སྡིག་པའི་ལས།། བགྱིད་པ་དེ་ནི་ཆེས་རབ་བླུན་པ་ལགས།། ཞེས་གསུངས་པ་

བཞིན་རིན་པོ་ཆེ་སྣ་ཚོགས་ཀྱིས་བརྒྱན་པའི་གསེར་གྱི་སྣོད་དེ་གད་སྙིགས་འདོར་བ་ལ་

བེད་སྤྱོད་བྱེད་ན་དེ་ནི་བླུན་པ་ཡིན་པ་སྨོས་ཅི་དགོས། འོན་ཀྱང་མི་ལུས་ཐོབ་ནས་སྙིང་པོ་

མ་ལེན་པར་སྡིག་ལས་བགྱིད་པ་དེ་ནི་དེ་བས་ཀྱང་བླུན་ཚབས་ཆེ་བ་རེད། དེ་བཞིན་ལམ་

གྱི་གཅོ་བོ་རྣམ་གསུམ་ལྟ་བུའི་ཆོས་དེ་རང་གི་ཚེ་འདིའི་བདེ་ཐབས་དང་། ཡང་ན་རང་

ཉིད་ཐར་པ་ཙམ་ཐོབ་པའི་དོན་དུ་ཉན་པའམ་བཤད་ན་དེ་ཡང་བླུན་པོ་རེད། ཚེ་འདིའི་བདེ་

ཐབས་ཙམ་ལ་ཆོས་དགོས་པ་གང་ཡང་མེད་ལ། ཚེ་འདིའི་བདེ་ཐབས་ནི་ཆོས་ཀྱི་གྲངས་

སུ་ཚུད་ཀྱིའང་མེད། དེས་ན་རླབས་ཆེན་གྱི་ཐེག་པ་ཆེན་པོའ་ིཆོས་ཤིག་རང་གི་ཚེ་འདིའི་

བདེ་ཐབས་ཙམ་དུ་བེད་སྤྱོད་གཏོང་བ་དང་། སྐྱེས་བུ་ཆུང་ངུའི་ལམ་གྱི་རིམ་པ་ཙམ་དུ་ཕྱི་

མ་ངན་སོང་དུ་མི་འགྲོ་བ་ཙམ་ལ་བེད་སྤྱོད་བྱེད་པ། སྐྱེས་བུ་འབྲིང་དང་ཐུན་མོང་བ་ཙམ་

དུ་རང་ཉིད་གཅིག་པུ་ཐར་པའི་བདེ་བ་ཐོབ་པའི་ཆེད་དུ་་བེད་སྤྱོད་གཏོང་བ་ཡིན་ན་གསེར་

སྣོད་ཀྱིས་ངན་སྐྱུགས་འཕྱག་པ་དང་གཅིག་པ་རེད། 

ཆོས་འདི་ལྟ་བུ་གསན་པ་ལ་བྱང་ཆུབ་ཀྱི་སེམས་བཅོས་མ་ཚུན་ཆད་ངེས་པར་དུ་

གསལ་བཏབ་དགོས་པ་ནི་ཧ་ཅང་གལ་ཆེན་པོ་རེད། དྲི་བ་ལྷག་བསམ་རབ་དཀར་གྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དྲིས་ལན་བློ་བཟང་བཞད་པའི་སྒྲ་དབྱངས་ལས། སྒོམ་རྣམས་ཀུན་གྱི་དང་པོའ་ིམགོ། རྒྱ་

གར་སྐད་མཚུངས་རང་རྒྱུད་ལ།། ལེགས་པར་བརྟག་པ་ཡིན་ནོ་ཞེས།། ཟླ་མེད་བླ་མ་

མཆོག་དེ་བཞེད།། ཅེས་གསུངས་པ་བཞིན་ཆོས་ཉན་པ་ཐམས་ཅད་ཀྱི་དང་པོའ་ིམགོ་

དེའང་རང་རྒྱུད་ཀྱི་ཀུན་སློང་ལ་ལེགས་པར་བརྟག་དགོས་པ་དེ་གལ་ཆེན་པོ་རེད། དེང་

སང་ཆོས་ཉན་མཁན་མང་པོ་ཀུན་སློང་ལ་བརྟག་དཔྱད་མ་བྱས་པར་སྣང་མེད་དུ་ཡོང་བ་

དེ་འདྲ་ཡོད་སྲིད། ཁ་ཤས་ནི་དུས་ཚོད་ཡོད་ཙང་འདིའང་ཐོབ་ན་སྐལ་བ་བཟང་སྙམ་པ་

ཡོང་སྲིད། ཚོུད་མང་པོ་དུས་ཚོད་བཏང་ནས་དཀའ་ལས་བརྒྱབས་པ་དེས་ཆོས་སྒྲ་ཐོས་

པའི་བག་ཆགས་བཟང་པོ་ཞིག་བཞག་གི་ཡོད་སྲིད། མི་དགེ་སྡིག་པའི་ལས་མང་པོའ་ི

ནང་ཚུད་པ་ལས་ཚོུད་ཁ་ཤས་ཆོས་ཉན་པ་དེས་ལུས་ངག་གི་ངན་སྤྱོད་ལྡོག་པ་ལ་ཕྲན་

བུ་ཕན་ཐོགས་སྲིད། ཡིན་ནའང་ཀུན་སློང་ཡག་པོ་མེད་ན་དེ་ཚོའང་ཆོས་སུ་འགྲོ་བ་ཁག་

པོ་རེད། དེས་ན་ཆོས་ཉན་པའི་སྔོན་དུ་ཀུན་སློང་ལ་བརྟག་དགོས་པ་དེ་ཧ་ཅང་གལ་ཆེན་

པོ་རེད། མི་ཚང་མ་ཆོས་ཉན་དུ་འགྲོ་ཙང་ཕྱིན་པ་ཡིན་བསམ་པ་དང་། སློབ་ཚན་ནང་དུ་

ཡོད་པས་རྒྱུགས་སྤྲོད་གཏོང་དགོས་པར་བརྟེན་ཉན་དགོས་བསམ་པ། རྗེས་སུ་གཞན་

ལ་བཤད་རྒྱུར་ཁྲིད་རྒྱུན་ལ་ཕན་ཐོགས་ན་བསམ་པ། མི་གཞན་ལ་བཤད་རྒྱུ་ཞེས་པའང་

བསྟན་པ་རང་སེམས་ལ་བཞག་ནས་འགྲོ་བ་ལ་ཕན་པ་ཁོ་ནའི་ཆེད་དུ་འཆད་ན་ནི་ཧ་ཅང་

ཡག་པོ་རེད། ལམ་རིམ་སྨོན་ལམ་ལས། བསྟན་པ་རིན་ཆེན་མཆོག་གིས་མ་ཁྱབ་པའམ།། 

ཁྱབ་ཀྱང་ཉམས་པར་གྱུར་པའི་ཕྱོགས་དེར་ནི།། སྙིང་རྗེ་ཆེན་པོའ་ིཡིད་རབ་བསྐྱོད་པ་

ཡིས༑༑ ཕན་བདེའི་གཏེར་དེ་གསལ་བར་བྱེད་པར་ཤོག །ཅེས་གསུངས་པ་བཞིན་ཡིན་ན་

ཡག་པོ་རེད། དེ་མིན་དེང་སང་ཆོས་མ་རྩར་བཙུགས་ནས་ཨ་སྒོར་བླང་རྒྱུའི་ཐབས་ཤེས་

བྱེད་མཁན་མང་པོ་རེད། དེ་ལྟ་བུ་དམིགས་ཡུལ་དུ་བཞག་ན་ཀུན་སློང་སྐྱོན་ཅན་དུ་སོང་

བ་རེད། དེས་ན་རང་གི་ཀུན་སློང་ལ་བརྟགས་ནས་བྱང་ཆུབ་ཀྱི་སེམས་ཀྱི་རྩིས་ཟིན་པ་

འདུག་ན་དགའ་བ་བསྒོམ་རྒྱུ་དང་། དེ་སླར་ཡང་བརྟན་དུ་གཏོང་རྒྱུ། གལ་ཏེ་དེ་ལྟ་བུ་མེད་



ལམ་གཙོ་རྣམ་གསུམ་གྱི་བཀའ་ཁྲིད།

ན་ཆོས་གྲྭའི་ནང་སླེབས་ཟིན་ནའང་ཀུན་སློང་བཅོས་ཐབས་བྱེད་དགོས། དེ་ནི་རང་ལ་རང་

དབང་ཡོད་པ་ཞིག་རེད།

དེང་སང་རང་དབང་ཞེས་པ་དེ་ཕྱི་ནས་བསམ་རྒྱུ་ཙམ་རེད། འོན་ཀྱང་བཙན་བྱོལ་བོད་

མིའི་ཤེས་ཡོན་སྲིད་བྱུས་ནང་ཤེས་ཡོན་གྱི་དམིགས་ཡུལ་ཁོངས་རང་དབང་ཡོད་པ་ཞིག་

བཟོ་དགོས་པ་གསུངས་ཡོད། དེ་ནི་དགེ་རྒན་དང་། ཕ་མ། རྒྱལ་ཁབ་སོགས་ནས་རང་

དབང་ཐོབ་དགོས་པ་བཤད་ཀྱི་མེད། དེ་ནི་རང་གི་རྣམ་རྟོག་ནས་རང་དབང་ཐོབ་དགོས། སོ་

སོ་རྣམ་རྟོག་གི་འགྱུ་བས་གང་དུ་ཁྲིད་ཁྲིད་མིན་པར། རང་གི་བསམ་བློ་དེ་རང་གིས་དབང་

བསྒྱུར་ནས་རྣམ་རྟོག་གི་འཆར་སྒོའ་ིནང་བླང་བྱ་གང་ཡིན་དང་འདོར་བྱ་གང་ཡིན་ཤེས་ན་

བླང་དོར་འབྱེད་པའི་ཤེས་རབ་དེ་རེད། བླང་དོར་འབྱེད་པའི་ཤེས་རབ་ཅེ་ན་བྱ་འོས་དང་བྱ་

མི་འོས་པ། བྱ་དགོས་པ་དང་བྱ་མི་དགོས་པ་བཅས་ཀྱི་དབྱེ་བ་ཕྱེ་ཤེས་ནས། བྱ་འོས་པ་

རྣམས་སྒྲུབ་པ་དང་། བྱ་མི་འོས་པ་རྣམས་སྤང་རྒྱུ་བཅས་བྱེད་ཐུབ་ན་གཞི་ནས་རང་དབང་

ཡོད་པའི་གང་ཟག་ཅིག་ཏུ་གྱུར་པ་རེད། དེ་ལྟ་བུ་རང་དབང་དང་ལྡན་པའི་ཐོག་ནས་ཆོས་

ཉན་པའི་ཀུན་སློང་ལེགས་པར་བཅོས་དགོས་པ་དང་། དེའི་བཅོས་སྟངས་ཀྱང་བྱང་ཆུབ་ཀྱི་

སེམས་གཙོ་བོར་བཟུང་བའི་ཐོག་ནས་བཅོས་མ་ཚུན་ཆད་ཀྱི་རྩིས་ཟིན་ནས་གསན་དགོས།

གང་གསན་པར་བྱ་བའི་དམ་པའི་ཆོས་ནི་གོང་དུ་ཞུས་པ་བཞིན་དུས་གསུམ་རྒྱལ་བ་

ཐམས་ཅད་གང་ནས་གཤེགས་པའི་ལམ་པོ་ཆེ། ས་གསུམ་གྱི་སྒྲོན་མེ། རྒྱལ་བའི་གསུང་

རབ་ཐམས་ཅད་ཀྱི་གནད་བསྡུས་པ། ཤིང་རྟ་ཆེན་པོ་ཀླུ་སྒྲུབ་དང་ཐོགས་མེད་གཉིས་ཀྱི་

ལམ་སྲོལ། དཔལ་མཉམ་མེད་ཇོ་བོ་ཆེན་པོའ་ིཐུགས་ཀྱི་བཅུད་ཆུང་བ་ལྟ་བུའི་གདམས་པ་

ཟབ་མོ། སྐལ་བ་དང་ལྡན་པའི་གདུལ་བྱ་རྣམ་པ་ཐམས་ཅད་མཁྱེན་པའི་སར་བགྲོད་པར་

བྱེད་པའི་སྐྱེ་བོ་མཆོག་གི་ཆོས་ལུགས། སྐྱེས་བུ་གསུམ་གྱི་ལམ་གྱི་རིམ་པ་མ་ཚང་བ་མེད་

པ་སྟོན་པའི་ཆོས་བྱང་ཆུབ་ལམ་གྱི་རིམ་པའི་གནད་ཐམས་ཅད་ཡོངས་སུ་བསྡུས་པའི་མན་

ངག་འཇམ་མགོན་བླ་མ་ཙོང་ཁ་པ་ཆེན་པོས་མཛད་པའི་ལམ་གྱི་གཙོ་བོ་རྣམ་གསུམ་གྱི་རྩ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚིག་གི་སྟེང་ནས་ཉམས་ཁྲིད་མདོར་བསྡུས་ཙམ་འབུལ་རྒྱུ་ཡིན། དེ་ཡང་ལམ་གྱི་གཙོ་བོ་

རྣམ་གསུམ་ནང་སྐྱེས་བུ་གསུམ་གྱི་ལམ་གྱི་རིམ་པ་མ་འདུས་པ་མེད། དེ་ཡང་ངེས་འབྱུང་

ནང་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་དང་། སྐྱེས་བུ་འབྲིང་དང་ཐུན་མོང་

བའི་ལམ་གྱི་རིམ་པ་གཉིས་འདུས་ཤིང་། ཚེ་འདིའི་སྣང་ཤས་ལྡོག་པའི་ངེས་འབྱུང་དེ་

སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པའི་ཆ་ཤས་དང་། ཕྱི་མའི་སྣང་ཤས་ལྡོག་

པའི་ངེས་འབྱུང་དེ་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པའི་ཆ་ཤས་རེད། བྱང་

ཆུབ་ཀྱི་སེམས་ནི་སྐྱེས་བུ་ཆེན་པོའ་ིལམ་གྱི་རིམ་པའི་གཞུང་དང་། ཡང་དག་པའི་ལྟ་བ་ནི་

སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་དང་། སྐྱེས་བུ་ཆེན་པོའ་ིལམ་གྱི་རིམ་པ་

གཉིས་ཀའི་ཐུན་མོང་དུ་གྱུར་པ་རེད། དེ་ལྟར་སྐྱེས་བུ་གསུམ་གྱི་ལམ་གྱི་རིམ་པ་དེ་ལམ་

གྱི་གཙོ་བོ་རྣམ་གསུམ་ནང་འདུས་པ་རེད། འདི་ནི་བྱང་ཆུབ་ལམ་རིམ་གྱི་ཉམས་ལེན་གྱི་

རིམ་པའི་སྟོན་ཚུལ་ཁྱད་པར་བ་ཞིག་རེད། གཞུང་འདི་འཆད་པའི་སྐབས་སུའང་བླ་མ་ཁ་

ཤས་ཀྱི་ཕྱག་ལེན་ལ་ལམ་རིམ་བཤད་པ་བཞིན་དེའི་སྔོན་འགྲོར་ཆོས་ཁུངས་བཙུན་པར་

བསྟན་པའི་ཕྱིར་མཛད་པ་པོའ་ིཆེ་བ། གདམས་ངག་ལ་གུས་པ་བསྐྱེད་པའི་ཕྱིར་ཆོས་ཀྱི་ཆེ་

བ། ཆེ་བ་གཉིས་ལྡན་གྱི་ཆོས་ལ་ཉན་བཤད་ཇི་ལྟར་བྱ་བའི་ཚུལ། གདམས་པ་དངོས་ཀྱིས་

སློབ་མ་ཇི་ལྟར་དཀྲི་བའི་རིམ་པ་བཅས་གསུངས་སྲོལ་ཡོད། ད་ལྟ་ང་ཚོར་དུས་ཚོད་མང་

པོ་མེད་ཙང་ས་བཅད་མ་སྟོང་ཙམ་རྗེས་སུ་ཞུ་རྒྱུ་ཡིན། དེ་བཞིན་སྦྱོར་དངོས་རྗེས་གསུམ་

ནས་སྔོན་འགྲོ་སྦྱོར་བའི་ཆོས་དྲུག་སོགས་ཀྱང་སྔོན་དུ་གསུངས་པའི་སྲོལ་དང་། རྩ་ཚིག་

དང་སྦྱར་ནས་སྡེབ་གཅིག་ཏུ་གསུངས་པའི་སྲོལ་གཉིས་ཀ་ཡོད་རུང་། འདིར་དུས་ཚོད་ལ་

དཔགས་ཏེ་རྗེས་སུ་རྩ་ཚིག་དང་སྦྱར་ནས་སྡེབ་གཅིག་ཏུ་ཞུ་རྒྱུ་ཡིན། 

དེས་ན་གོང་དུ་ཞུས་པ་བཞིན་སེམས་ཅན་ཐམས་ཅད་ཀྱི་དོན་དུ་རྫོགས་པའི་སངས་

རྒྱས་ཀྱི་གོ་འཕང་རིན་པོ་ཆེ་ཅི་ནས་ཀྱང་འཐོབ་པར་བྱ། དེ་འཐོབ་པར་བྱ་བའི་ཕྱིར་དུ་

ཐེག་པ་ཆེན་པོའ་ིལམ་གྱི་ལུས་ཡོངས་སུ་རྫོགས་པའི་གདམས་ངག་ཅིག་ལ་ཉན་བསམ་



ལམ་གཙོ་རྣམ་གསུམ་གྱི་བཀའ་ཁྲིད།

བྱེད་ཀྱི་ཡིན། དེ་ལྟ་བུའི་གདམས་ངག་ཐམས་ཅད་ཀྱི་ནང་ནས་མཆོག་ཏུ་གྱུར་པ་ནི་བྱང་

ཆུབ་ལམ་གྱི་རིམ་པའི་གནད་ཐམས་ཅད་མ་ཚང་བ་མེད་པར་བསྡུས་པའི་རྗེ་བཙུན་འཇམ་

དཔལ་དབྱངས་ཀྱི་ཞལ་གདམས་དྲོན་མོ་ལམ་གྱི་གཙོ་བོ་རྣམ་པ་གསུམ་རྗེ་བདག་ཉིད་

ཆེན་པོས་ཚིག་ཉུང་ལ་དོན་རྒྱ་ཆེ་བར་མཛད་པའི་ལམ་གཙོ་རྣམ་གསུམ་གྱི་རྩ་ཚིག་ཐོག་

ནས་འཆད་ཉན་བྱེད་ཀྱི་ཡིན་སྙམ་པའི་ཀུན་སློང་ཀུན་སྤྱོད་ཀྱི་རིམ་པ་རྣམས་ལེགས་པར་

གསལ་བཏབ་ནས་གསན་དགོས་པ་ཡིན། དངོས་གནས་བྱས་ན་ཆེ་བ་གཉིས་ལྡན་གྱི་

ཆོས་ལ་ཉན་བཤད་བྱ་བའི་ཚུལ་ཞེས་པ་དེ་སྔོན་ལ་གསུངས་སྲོལ་ཡོད་ཀྱང་། རྩ་ཚིག་གི་

སྐབས་སོ་སོར་སྦྱར་ཏེ་མཉམ་དུ་ཞུ་རྒྱུ་ཡིན། 

དེ་ལྟར་རྗེ་བདག་ཉིད་ཆེན་པོས་མཛད་པའི་ལམ་གྱི་གཙོ་བོ་རྣམ་གསུམ་འདི་འཆད་

པ་ལ་ས་བཅད་ཀྱི་དབང་དུ་བྱས་ན། བསྟན་བཅོས་རྩོམ་པ་ལ་འཇུག་པའི་ཡན་ལག ། 

བསྟན་བཅོས་ལུས་དངོས། བཤད་པ་མཐར་ཕྱིན་པ་བཅས་ས་བཅད་གསུམ་དུ་དབྱེ་རྒྱུ་

ཡིན༑ སྤྱིར་ས་བཅད་བཀྲམ་སྟངས་མི་འདྲ་བ་ཁ་ཤས་ཡོད་ཀྱང་འདི་རང་འདུ་ཆེ་བ་ཡིན། 

དང་པོ་བསྟན་བཅོས་རྩོམ་པ་ལ་འཇུག་པའི་ཡན་ལག་ལ། མཆོད་པར་བརྗོད་པ། རྩོམ་

པར་དམ་བཅའ་བ། སྣོད་ལྡན་ཉན་པར་སྐུལ་བ་བཅས་གསུམ་མོ།།

མཆོད་པར་བརྗོད་པ།

དང་པོ་མཆོད་པར་བརྗོད་པ་ནི་རྒྱ་གར་གྱི་གཞུང་བརྩམས་པའི་སྤྱི་སྲོལ་རེད། བསྟན་

བཅོས་རྩོམ་པའི་མགོ་ལ་རང་གི་འདོད་པའི་ལྷ་ལ་ཕྱག་བྱ་བའམ་མཆོད་པར་བརྗོད་པ་

ནི་ཕྱི་རོལ་པ་དང་ནང་པ་ཡོངས་རྫོགས་ལ་མེད་དུ་མི་རུང་བ་རེད། སྙན་ངག་མེ་ལོང་

ནང་དུའང་། ཤིས་བརྗོད་ཕྱག་བྱ་དངོས་པ་ནི།། ངེས་པར་བསྟན་པའང་དེ་ཡི་སྒོ། ཞེས་

བསྟན་བཅོས་ཇི་འདྲ་ཞིག་བརྩམས་ཀྱང་ཤིས་པ་བརྗོད་པ་དང་། ཕྱག་བྱ་བ། དངོས་པོ་

ངེས་པར་བསྟན་པ་བཅས་གསུམ་ག་ཡོད་ནའང་འགྲིགས་ལ། གཅིག་ངེས་པར་དུ་ཡོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དགོས་པ་ནི་སྒྲིག་ལམ་ལྟ་བུ་རེད། མཆོད་པར་བརྗོད་པ་མང་ཆེ་བ་ནི་ཕྱག་བྱ་བ་དང་

གཅིག་པ་རེད། འདིར། རྗེ་བཙུན་བླ་མ་རྣམས་ལ་ཕྱག་འཚལ་ལོ།། ཞེས་པ་ནི་མཆོད་

པར་བརྗོད་པ་དེ་རེད། གཞུང་ཆེན་མོ་རྣམས་བཤད་པའི་སྐབས་སུ་མཆོད་པར་བརྗོད་

པའི་ཡུལ་དང་། མཆོད་པར་བརྗོད་པའི་དགོས་པ། མཆོད་པར་བརྗོད་པའི་དུས། མཆོད་

པར་བརྗོད་པ་པོ་རྟེན་གྱི་གང་ཟག །མཆོད་པར་བརྗོད་པའི་ཚུལ་སོགས་ས་བཅད་མང་

པོ་བཀྲམས་སྲོལ་ཡོད། འདིར་དེ་ལྟ་བུ་རྒྱས་པོ་མི་དགོས་པར། མཆོད་པར་བརྗོད་པའི་

ཡུལ་ནི་དངོས་དང་བརྒྱུད་པའི་བླ་མ་རྣམས་རེད། འདིར་བླ་མ་རྣམས་ཞེས་པའི་མང་ཚིག་

གིས་རྗེ་བཙུན་འཇམ་དཔལ་དབྱངས་ཀྱིས་གཙོས་པའི་ཆོས་འབྲེལ་དངོས་ཐོབ་ཀྱི་བླ་མ་

རྣམས་དང་། སྟོན་པ་ཤཱཀྱ་ཐུབ་པ་ནས་རང་གི་དྲིན་ཅན་རྩ་བའི་བླ་མའི་བར་གྱི་བརྒྱུད་

པའི་བླ་མ་རྣམས་རེད། མཆོད་པར་བརྗོད་པའི་དགོས་པ་ལ་གནས་སྐབས་ཀྱི་དགོས་པ་

དང་མཐར་ཐུག་གི་དགོས་པ་གཉིས་རེད། གནས་སྐབས་ཀྱི་དགོས་པ་ནི་རྩོམ་པའི་བར་

ཆད་ཞི་བ་དང་། མཐར་ཐུག་གི་དགོས་པ་ནི་སངས་རྒྱས་ཀྱི་གོ་འཕང་འཐོབ་པའི་ཆེད་དུ་

རེད༑ མཆོད་པར་བརྗོད་པའི་ཚུལ་ནི་ཕྱག་འཚལ་བའི་སྒོ་ནས་མཆོད་པར་བརྗོད་པ་རེད། 

གསུང་བཤད་གནང་ཚུལ་ཁ་ཤས་ནང་རྗེ་བཙུན་བླ་མ་བཅས་ཚིག་གསུམ་ལས་རྗེ་ཞེས་པ་

སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་བསྟན་པ་དང་། བཙུན་ཞེས་པ་སྐྱེས་བུ་

འབྲིང་དང་ཐུན་མོང་བའི་ལམ་གྱི་རིམ་པ་བསྟན་པ། བླ་མ་ཞེས་པ་སྐྱེས་བུ་ཆེན་པོའ་ིལམ་

གྱི་རིམ་པ་བསྟན་པ་ལ་སྦྱར་བའི་ཚུལ་ཡོད། དེ་ཡང་རྗེ་ཞེས་པ་ནི། བླ་མ་མཆོད་པའི་ཆོ་

ག་ལས། ཡོན་ཏན་འབྱུང་གནས་ཚུལ་ཁྲིམས་རྒྱ་མཚོ་ཆེ།། མང་ཐོས་ནོར་བུའི་ཚོགས་

ཀྱིས་ཡོངས་སུ་གཏམས།། ངུར་སྨྲིག་འཛིན་པ་ཐུབ་དབང་གཉིས་པའི་རྗེ།། གནས་བརྟན་

འདུལ་བ་འཛིན་ལ་གསོལ་བ་འདེབས།། ཞེས་འདུལ་བའི་བླ་མ་ལྟ་བུ་དང་། བཙུན་ཞེས་

པ་ནི། བླ་མ་མཆོད་པའི་ཆོ་ག་ལས། གང་དང་ལྡན་ན་བདེ་བར་གཤེགས་པའི་ལམ།། 

སྟོན་པར་འོས་པའི་ཡོན་ཏན་བཅུ་ལྡན་པ།། མ་ལུས་རྒྱལ་བའི་གདུང་འཚོབ་ཆོས་ཀྱི་རྗེ།། 



ལམ་གཙོ་རྣམ་གསུམ་གྱི་བཀའ་ཁྲིད།

ཐེག་མཆོག་དགེ་བའི་བཤེས་ལ་གསོལ་བ་འདེབས།། ཞེས་བླ་མ་ཡོན་ཏན་བཅུ་དང་ལྡན་

པའོ༑༑ དེ་ཡང་བསླབ་པ་གསུམ་གྱིས་རྒྱུད་དུལ་དང་མ་དུལ་གྱི་ཐོག་ནས་བཤད། བླ་མ་

ཞེས་པའི་ཚིག་ནི་སྔགས་དང་ཐེག་ཆེན་ནང་མང་བ་ཡོང་ཞིང་། ཐེག་པ་ཐུན་མོང་བའི་ནང་

མཁན་པོ་དང་། སློབ་དཔོན། གནས་ཀྱི་བླ་མ་ཞེས་བརྗོད། ཕར་ཕྱིན་ཐེག་པའི་ནང་དགེ་

བའི་བཤེས་གཉེན་དང་ཡོངས་འཛིན་ཞེས་ཀྱང་བྱུང་། བོད་དུ་བླ་མ་སྤྲུལ་སྐུའི་དགེ་རྒན་

ལ་ཡོངས་འཛིན་ཞེས་པ་ལས། གྲྭ་རྐྱང་གི་དགེ་རྒན་ལ་ཡོངས་འཛིན་ཞེས་འབོད་སྲོལ་

མེད༑ དངོས་གནས་བྱས་ན་གཉིས་ཀ་ལ་ཡོངས་སུ་འཛིན་པ་གཅིག་པ་རེད། སྔགས་ཀྱི་

སྐབས་སུ་བླ་མ་རྡོ་རྗེ་འཛིན་པ་ཞེས་བརྗོད། དེ་ལྟར་རྗེ་བཙུན་བླ་མ་ཞེས་པའི་ཚིག་གསུམ་

པོ་སྐྱེས་བུ་གསུམ་ལ་སྦྱར་བ་དང་། འདུལ་བ་མདོ་སྡེ་གསང་སྔགས་བཅས་ལ་སྦྱར་སྲོལ་

ཡོད༑ ཕྱག་འཚལ་ཞེས་པ་སྤྱིར་གུས་པས་འདུད་པའི་དོན་རེད། དེ་ཡང་ལུས་ཀྱི་སྒོ་ནས་

ཡན་ལག་ལྔའམ་ལུས་ཐམས་ཅད་ས་ལ་ཕཔ་པ་རེད། འདུལ་བའི་ནང་ཡན་ལག་ལྔ་ས་ལ་

ཕབ་པའི་ཕྱག །ལུས་ཐམས་ཅད་ས་ལ་ཕབ་པའི་ཕྱག །རྐང་པ་ལ་གཏུག་པའི་ཕྱག་བཅས་

གསུམ་བྱུང་། མདོ་སྡེ་དང་སྔགས་ཀྱི་ནང་ལུས་ཐམས་ཅད་ས་ལ་ཕབ་པ་ནས་ཐལ་མོ་སྦྱར་

བ་ཚུན་ཆད་ཕྱག་གི་ནང་འགྲོ་བ་རེད། བོད་སྐད་དུ་ཕྱག་འཚལ་ལོ་ཞེས་པའི་ཚིག་དོན་

བཤད་ན། འདིར་ཕྱག་ཞེས་པ་ནི་ཕྱག་འབུལ་སའི་བླ་མ་རྣམས་ཀྱི་གསང་བ་བསམ་གྱིས་

མི་ཁྱབ་པའི་ཡོན་ཏན་ལ་གོ་དགོས། འཚལ་ལོ་ཞེས་པ་ནི་འདོད་པའི་དོན་རེད། སྔགས་ཀྱི་

གསོལ་བ་འདེབས་པའི་སྐབས་སུ་མགོན་པོ་ཆེན་པོ་བདག་འཚལ་ལོ་ཞེས་པ་ནི་མགོན་

པོ་ཆེན་པོ་བདག་འདོད་དོ་ཞེས་པའི་དོན་རེད། དེས་ན་པྱག་འཚལ་བའི་གོ་དོན་ངོ་མ་ནི་

ཕྱག་ཡུལ་གྱི་ཐུགས་ལ་མངའ་བའི་ཡོན་ཏན་རྣམས་འཐོབ་པར་བྱ་རྒྱུ་ཡིན་སྙམ་པ་དེ་རེད། 

ཕྱོགས་གཞན་ནས་བཤད་ན། རྒྱུ་སྐྱབས་ལ་སྐྱབས་སུ་འགྲོ་བའི་བྱ་བ་ལས་འབྲས་སྐྱབས་

ལ་སྐྱབས་སུ་འགྲོ་བའི་བྱ་བ་དེ་གལ་ཆེ་བ་ཡིན་པ་དེ་ཕྱག་འཚལ་བའི་ཚིག་དེས་བསྟན། 

རང་གི་མ་འོངས་པར་འཐོབ་བྱར་འགྱུར་བའི་སྐུ་གསུམ་དང་སྤངས་རྟོགས་དེ་དག་ལ་ཕྱག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཇི་ལྟར་འཚལ་ཅེ་ན་དེ་དག་ངས་འཐོབ་པར་བྱེད་རྒྱུ་ཡིན་ཞེས་པའི་དོན་རེད། 

མཆོད་བརྗོད་འདིའི་སྐབས་སུ་གང་བསྟན་གྱི་ཡོད་ཅེ་ན། རྗེ་བདག་ཉིེད་ཆེན་པོས་

སྐྱེས་བུ་གསུམ་གྱི་ལམ་གྱི་རིམ་པ་ལ་ཁྲིད་པའི་སྔོན་དུ་ལམ་གྱི་རྩ་བ་བཤེས་གཉེན་བསྟེན་

པའི་ཚུལ་དང་། བསྟེན་ནས་བློ་ཇི་ལྟར་སྦྱང་བའི་རིམ་པ་ཞེས་ལམ་རིམ་ཆེ་ཆུང་གི་ས་

བཅད་དེ་ལྟར་བཀྲམ་ཡོད། འདི་ནི་རྗེ་བདག་ཉིད་ཆེན་པོའ་ིཐུན་མོང་མ་ཡིན་པའི་བཞེད་

ཚུལ་རྗེ་བཙུན་འཇམ་དཔལ་དབྱངས་ཀྱི་མན་ངག་ཅིག་རེད། རྗེ་རིན་པོ་ཆེའི་གོང་གི་

བཀའ་གདམས་གོང་མ་ཚོའི་བསྟན་རིམ་དང་ལམ་རིམ་སོགས་སུ་བཤེས་གཉེན་བསྟེན་

ཚུལ་མེད་པ་མིན་ཡང་། མང་ཆེ་བ་རིགས་དང་དལ་འབྱོར་དོན་ཆེན་རྙེད་དཀའ་ནས་མགོ་

ཚུགས་པ་དང་། དེ་ནས་སྙིང་པོ་ལེན་པའི་སྐབས་སུ་བཤེས་གཉེན་བསྟེན་ཚུལ་དེ་ཡོང་བ་

རེད༑ རྗེ་བདག་ཉིད་ཆེན་པོས་ས་བཅད་དེའི་གོ་རིམ་དཀྲུགས་ནས་བློ་སྦྱོང་བའི་རིམ་པའི་

ཐོག་མར་ལམ་གྱི་རྩ་བ་བཤེས་གཉེན་བསྟེན་པའི་ཚུལ་གསུངས་པའི་རྒྱུ་མཚན་ནི། གལ་

ཏེ་བཤེས་གཉེན་བསྟེན་པ་ཚུལ་བཞིན་དུ་མ་བྱུང་ན་ལམ་ལ་བློ་སྦྱང་རྒྱུ་དང་བསླབ་རྒྱུའི་རེ་

བ་མེད་ཅིང་། ཡོན་ཏན་དང་ལམ་གང་དུ་ཞུགས་ཀྱང་ཐོག་མར་བཤེས་གཉེན་བསྟེན་ཚུལ་

ཚུལ་བཞིན་དུ་དགོས་པ་གསལ་བར་མཚོན་པའི་ཆེད་དུ་རེད། དེ་རྗེས་བསྟེན་ནས་བློ་ཇི་

ལྟར་སྦྱང་བའི་རིམ་པ་དེ་གཞི་ནས་ཡོང་བ་རེད། 

སྤྱིར་གཞུང་གཞན་རྣམས་སུ་འཇམ་དཔལ་དབྱངས་ལ་ཕྱག་འཚལ་བ་སོགས་ཕྱག་

འཚལ་ཡུལ་མི་འདྲ་བ་སྣ་ཚོགས་ཡོད་ཀྱང་། འདིར་མཆོད་བརྗོད་དུ་རྗེ་བཙུན་བླ་མ་

རྣམས་ལ་ཕྱག་འཚལ་ལོ་ཞེས་པས་སྦས་དོན་མངོན་རྟོགས་ཀྱི་རིམ་པ་ལྟ་བུར་བཤེས་

གཉེན་བསྟེན་ཚུལ་གྱི་ས་བཅད་དེ་ཤ གས་ལ་བསྟན་པ་རེད། དེ་ལྟ་བུའི་བླ་མ་རྣམས་ཞེས་

གསུངས་པའི་ནང་གསོལ་འདེབས་ལམ་མཆོག་སྒོ་འབྱེད་དུ་གསུངས་པ་ལྟར་བརྒྱུད་པའི་

རིམ་པ་གཉིས་ཏེ། སྟོན་པ་ཐུབ་པའི་དབང་པོ་ནས་རྗེ་བཙུན་བྱམས་པ་དང་འཕགས་པ་

ཐོགས་མེད་སོགས་ནས་རང་གི་རྩ་བའི་བླ་མའི་བར་བརྒྱུད་པའི་རྒྱ་ཆེན་སྤྱོད་བརྒྱུད་ཀྱི་



ལམ་གཙོ་རྣམ་གསུམ་གྱི་བཀའ་ཁྲིད།

བླ་མ་དང་། སྟོན་པ་ཐུབ་པའི་དབང་པོ་ནས་རྗེ་བཙུན་འཇམ་དབྱངས་དང་འཕགས་པ་ཀླུ་

སྒྲུབ་སོགས་ནས་རང་གི་རྩ་བའི་བླའི་བར་བརྒྱུད་པའི་ཟབ་མོ་ལྟ་བརྒྱུད་ཀྱི་བླ་མ་རྣམས་

རེད༑ ཟབ་མོ་ལྟ་བརྒྱུད་ཅེས་པ་ནི་ཡུམ་གྱི་མདོའ་ིདངོས་བསྟན་སྟོང་ཉིད་ཀྱི་རིམ་པ་གསལ་

བར་ཕྱེ་བའི་བརྒྱུད་པ་དང་། ཟབ་མོ་ལྟ་བའི་བརྒྱུད་དེ་ཐོག་མ་སངས་རྒྱས་མཆོག་གི་སྤྲུལ་

སྐུའི་མཛད་པ་ཅན་གྱི་སྐུ་མདུན་ནས་གཞུང་འཛིན་མཁན་བྱང་ཆུབ་སེམས་དཔའ་སེམས་

དཔའ་ཆེན་པོ་འཇམ་དཔལ་རེད། རྗེ་བཙུན་འཇམ་དབྱངས་ནས་མིའི་འཇིག་རྟེན་དུ་ཐོག་

མར་ཤིང་རྟའི་སྲོལ་འབྱེད་མཁན་མགོན་པོ་ཀླུ་སྒྲུབ་རེད། རྒྱ་ཆེན་སྤྱོད་བརྒྱུད་ཅེས་

པ་ནི་ཡུམ་གྱི་མདོའ་ིསྦས་དོན་མངོན་རྟོགས་ཀྱི་རིམ་པ་གསལ་བར་ཕྱེ་བའི་བརྒྱུད་པ་

དང་༑ དེ་འཛིན་ཅིང་སྤེལ་བར་གནང་མཁན་ནི་བྱང་ཆུབ་སེམས་དཔའ་སེམས་དཔའ་ཆེན་

པོ་བྱམས་པ་རེད། རྗེ་བཙུན་བྱམས་པ་མགོན་པོ་ནས་མིའི་འཇིག་རྟེན་དུ་ཐོག་མར་ཤིང་

རྟའི་སྲོལ་འབྱེད་མཁན་འཕགས་པ་ཐོགས་མེད་རེད། ལྟ་བའི་བརྒྱུད་ལ་ཟབ་མོ་དང་སྤྱོད་

པའི་བརྒྱུད་ལ་རྒྱ་ཆེན་པོ་བརྗོད་དགོས་པ་ནི། ལྟ་བ་ནི་དོན་གཅིག་རང་རེད། དེ་ནི་ཆོས་

ཐམས་ཅད་ཀྱི་གནས་ལུགས་རང་གི་ངོ་བོས་མ་གྲུབ་པ་དེ་རེད། དེ་རྟོགས་པར་དཀའ་བ་

ཡིན་ཙང་ཟབ་པ་རེད། རྣམ་འདྲེན་བཞི་པ་སངས་རྒྱས་པའི་རྗེས་སུ། ཟབ་ཞི་སྤྲོས་བྲལ་

འོད་གསལ་འདུས་མ་བྱས།། བདུད་རྩི་ལྟ་བུའི་ཆོས་ཤིག་ཁོ་བོས་རྙེད།། ཞེས་གསུངས་

པའི་ཟབ་པ་ནི་བལྟས་པ་ཙམ་གྱིས་རྟོགས་མི་ནུས་པའམ་མཐོང་སྣང་དུ་གསལ་པོ་མེད་པ་

དང་༑ རིགས་པས་བརྟག་དཔྱད་ཀྱིས་བཙལ་ནས་རྙེད་དགོས་པ་ཡིན། རྒྱ་ཆེ་བ་ནི་རྣམ་

གྲངས་མང་བ་རེད། དེ་ལྟ་བུའི་སྦས་དོན་མངོན་རྟོགས་ཀྱི་རིམ་པ་ལ་དངོས་པོ་བརྒྱད་

དང་༑ དེ་མཚོན་བྱེད་དོན་བདུན་ཅུ། དེ་ལའང་ནང་གསེས་ཀྱི་དབྱེ་བ་ཧ་ཅང་མང་པོ་རེད། 

དེ་ནི་སྟོང་པ་ཉིད་ལྟ་བུ་རྟོགས་དཀའ་བའམ་རིགས་པས་བཙལ་དགོས་པའི་ཟབ་པ་མེད་

ཀྱང་༑ རྣམ་གྲངས་ཧ་ཅང་མང་བས་རྒྱ་ཆེ་བ་རེད། གང་ལྟར་ཟབ་མོའ་ིལམ་གྱི་རིམ་པ་དང་

རྒྱ་ཆེ་བའི་ལམ་གྱི་རིམ་པ་གཉིས་མཉམ་དུ་མ་ཚོགས་ན་སངས་རྒྱས་ཀྱི་གོ་འཕང་འགྲུབ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མི་ཐུབ་ཅིང་། རིགས་པ་དྲུག་ཅུ་པ་ལས། བསོད་ནམས་ཡེ་ཤེས་ལས་བྱུང་བའི།། དམ་པ་

སྐུ་གཉིས་ཐོབ་པར་ཤོག །ཅེས་གསུངས་པ་བཞིན་བསོད་ནམས་དང་ཡེ་ཤེས་ཀྱི་ཚོགས་

གཉིས་མཉམ་དུ་འགྲོ་དགོས། སངས་རྒྱས་ཀྱི་བསྟན་པ་ལ་མ་རྟོགས་པ་དང་ལོག་པར་

རྟོག་པའི་དྲི་མ་ཡོང་བའི་སྐབས་སུ་ཡེ་ཤེས་ཀྱི་ཚོགས་རྐྱང་པས་སངས་རྒྱས་པ་ཡིན་ཞེས་

པའི་གྲུབ་མཐའ་འཛིན་མཁན་རྒྱ་གར་གྱི་ཕྱི་ལ་མང་པོ་བྱུང་། དེས་ན་སྒོམ་རིམ་སོགས་སུ་

ཚོགས་གཉིས་ཀ་གསོག་དགོས་པ་ལུང་དང་རིགས་པས་བསྒྲུབ་དགོས་པ་བྱུང་། དེར་

བརྟེན་ཚོགས་གཉིས་ཐུན་མོང་དུ་འགྲོ་དགོས་པར་བརྟེན། ཟབ་པ་དང་རྒྱ་ཆེ་བའི་ལམ་གྱི་

རིམ་པ་བསྡུས་ནས་ཆ་ཚང་བ་ཆགས་པ་མ་གཏོགས། ཟབ་ལམ་རྐྱང་པའམ་རྒྱ་ཆེ་བ་རྐྱང་

པས་ཚང་ལ་མ་ནོར་བའི་ལམ་གྱི་རིམ་པར་མི་འགྱུར། 

ཇོ་བོ་རྗེའི་གསུང་ཚུལ་བཞིན་ཉམས་ལེན་བྱིན་རླབས་བརྒྱུད་ཅེས་གསུམ་པ་ཞིག་

བརྩི་སྲོལ་ཡང་ཡོད། དེ་ནི་རྒྱ་ཆེན་སྤྱོད་བརྒྱུད་དང་ཟབ་མོ་ལྟ་བརྒྱུད་ནང་མ་འདུས་པའི་

བརྒྱུད་པ་གསུམ་པ་ཞིག་ཟུར་དུ་མེད་ཀྱང་། སྔགས་ཀྱི་ཡི་དམ་གྱི་ལྷ་ཁྱད་པར་བ་རྣམས་

ཀྱི་བརྒྱུད་པའི་ནང་ཉམས་ལེན་བྱིན་རླབས་བརྒྱུད་བརྩི་བ་རེད། དེས་ན་ལམ་རིམ་སྦྱོར་

ཆོས་ཁ་ཤས་ནང་ཚོགས་ཞིང་གསལ་བཏབ་པའི་སྐབས་སུ་ཟབ་མོ་ལྟ་བརྒྱུད་དང་རྒྱ་

ཆེན་སྤྱོད་བརྒྱུད་ཀྱི་བླ་མ་མ་གཏོགས། ཉམས་ལེན་བྱིན་རླབས་བརྒྱུད་ཀྱི་བླ་མ་གསལ་

མི་བཏབ་པ་ནི་ལམ་རིམ་ཆེན་མོ་དང་ལམ་རིམ་འབྲིང་པོའ་ིརྗེས་སུ་འབྲང་བ་རེད། རྗེ་

བདག་ཉིད་ཆེན་པོས་མཁས་གྲུབ་རྗེ་ལ་ཆིག་བརྒྱུད་དུ་གནང་བའི་བླ་མའི་རྣལ་འབྱོར་དུ་

བརྒྱུད་པ་གསུམ་གསུངས་ཡོད། དེས་ན་ང་ཚོས་ཚོགས་ཞིང་གསལ་བཏབ་པའི་སྐབས་

སུ་བརྒྱུད་པ་གཉིས་ཀྱི་བླ་མ་གསལ་བཏབ་ནའང་མི་འགྲིགས་པ་མེད། དེ་བཞིན་རང་

ཉིད་གང་ལ་མོས་པ་ཆེ་བའི་ཡི་དམ་གྱི་ལྷག་པའི་ལྷའམ་གཞུང་བྱེ་བྲག་པའི་བརྒྱུད་པའི་

བླ་མའང་ཟུར་དུ་གསལ་བཏབ་ཀྱང་ཆོག །དེས་ན་རྗེ་བཙུན་བླ་མ་རྣམས་ལ་ཕྱག་འཚལ་

ལོ་ཞེས་པའི་ནང་གཙོ་ཆེ་བ་ནི་ཟབ་མོ་ལྟ་བརྒྱུད་དང་རྒྱ་ཆེན་སྤྱོད་བརྒྱུད་ཀྱི་བླ་མ་རྣམས་



ལམ་གཙོ་རྣམ་གསུམ་གྱི་བཀའ་ཁྲིད།

རེད༑ འདིའི་སྐབས་སུ་བྱིན་རླབས་ཉེ་བརྒྱུད་ཀྱི་བླ་མའི་བརྒྱུད་པ་ཞིག་ཡོད། དེ་ནི་རི་བོ་

དགེ་ལྡན་པ་ལ་གལ་ཆེན་པོ་ཞིག་རེད། དེ་ནི་རྗེ་བདག་ཉིད་ཆེན་པོའ་ིགསུང་ཐོར་བུའི་ནང་

ཞིང་མཆོག་སྒོ་འབྱེད་ཀྱི་གསོལ་འདེབས་ཀྱི་མཇུག་ཏུ་བྱིན་རླབས་ཉེ་བརྒྱུད་ཀྱི་གསོལ་

འདེབས་དངོས་གྲུབ་སྙེ་མ་དེ་ཡོད། དེ་ཡང་། མཁྱེན་པས་སྲིད་པའི་འཆིང་བ་མཐར་མཛད་

ཅིང་༑༑ ཐུགས་རྗེས་ཞི་ལ་དགའ་བ་རིང་དུ་དོར།། སྲིད་ཞིའི་མཐའ་ལ་མི་གནས་སྲིད་ཞིའི་

མགོན༑༑ རྒྱལ་བ་རྡོ་རྗེ་འཆང་ལ་གསོལ་བ་འདེབས།། ཞེས་སོགས་གསུངས་པ་བཞིན་

བྱིན་རླབས་ཉེ་བརྒྱུད་ནི་རྒྱལ་བ་རྡོ་རྗེ་འཆང་དང་། རྗེ་བཙུན་འཇམ་དཔལ་དབྱངས། བླ་མ་

དབུ་མ་པ། རྗེ་བདག་ཉིད་ཆེན་པོ་བཅས་པ་ཞིག་དང། ཡང་རྒྱལ་བ་རྡོ་རྗེ་འཆང་དང་། རྗེ་

བཙུན་འཇམ་དཔལ་དབྱངས། རྗེ་བདག་ཉིད་ཆེན་པོ་བཅས་མི་འདྲ་བ་གཉིས་རེད། 

རྣམ་ཀུན་གསུང་རྒྱུན་ལྟར་ན་སྦྱོར་བའི་ཆོས་དྲུག་གི་རྣམ་གཞག་ཀྱང་མཆོད་བརྗོད་

སྐབས་སུ་གསུངས་པ་རེད། གང་ལྟར་ངེས་འབྱུང་བྱང་སེམས་ཡང་དག་པའི་ལྟ་བ་

གསུམ་ལ་བློ་སྦྱོང་བའམ་ཐོས་བསམ་སྒོམ་གསུམ་བྱེད་པའི་སྐབས་སུ་ལམ་གྱི་སྔོན་འགྲོ་

སྦྱོར་བའི་ཆོས་དྲུག་ཚང་དགོས་པ་དེ་ཧ་ཅང་གལ་ཆེན་པོ་རེད། གོང་དུ་ཞུས་པ་བཞིན་

ང་ཚོའི་དགེ་བ་མང་པོ་སྦྱོར་དངོས་རྗེས་གསུམ་མ་ཚང་བས་སྟོབས་ཆུང་བར་བརྟེན། དེ་

ལྡོག་པ་ལ་མ་འོངས་པར་ང་ཚོའི་མི་ཚེའི་ནང་ཉམས་ལེན་ཇི་འདྲ་ཞིག་བྱེད་ཀྱང་སྦྱོར་བའི་

ཆོས་དྲུག་ཐམས་ཅད་སྔོན་དུ་འགྲོ་བ་བྱེད་དགོས། དཔེར་ན། ཕྱག་དཔེ་གཟིགས་པ་དང། 

ཚོགས་ཆོས་རྭ་འགྲིམས་པ། ཕྱག་དཔེ་འཁྲིད་པ། རྩོད་པ་སོགས་ཉིན་ཞག་གཅིག་གི་བྱ་

བ་རྣམས་ཆོས་རྣམ་པར་དག་པར་འགྲོ་བའི་ཆེད་དུ་སྔ་དྲོ་གཉིད་སད་འཕྲལ་སྦྱོར་ཆོས་

ཀྱི་ཡན་ལག་ཐམས་ཅད་ཚང་བའི་སྔོན་འགྲོ་ཞིག་བྱུང་ན་ཡག་པོ་རེད། དེ་ཡང་སྔགས་

ཀྱི་དབང་མ་ཐོབ་པ་ཚོས་སྦྱོར་བའི་ཆོས་དྲུག་གི་སྒོ་ནས་གནང་བ་དང་། རྒྱུད་སྡེ་གོང་མ་

གཉིས་ཀྱི་དབང་ཐོབ་པ་ཚོས་བླ་མའི་རྣལ་འབྱོར་གྱི་བརྒྱུད་ནས་གནང་བ། སྔགས་ཀྱི་

ཉམས་ལེན་གནང་མཁན་ཡིན་ན་བླ་མའི་རྣལ་འབྱོར་གྱི་ཁོག་ནས་གནང་ཐུབ་ན་དགེ་ལྡན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྙན་བརྒྱུད་ཀྱི་ཐུན་མོང་མ་ཡིན་པའི་ཉམས་ལེན་གནང་སྟངས་ཡག་པོ་ཞིག་ཡོང་རྒྱུ་རེད། 

རྗེ་རིན་པོ་ཆེས་འཇམ་དབྱངས་ལ་དགེ་ལྡན་སྙན་བརྒྱུད་ཀྱི་ཉམས་ལེན་གནང་སྟངས་

བཀའ་འདྲི་ཞུས་ནས་རྗེ་བཙུན་རེད་མདའ་བ་ལ་ཕུལ་བའི་ཕྱག་བྲིས་ནང་བླ་མའི་རྣལ་

འབྱོར་ལམ་གྱི་སྲོག་ཏུ་བྱས་ནས་དགེ་སྦྱོར་ཐམས་ཅད་བླ་མའི་རྣལ་འབྱོར་གྱི་ཁོག་ནས་

བྱེད་དགོས་ཞེས་གསུངས་ཡོད། དེ་ནས་མཚན་མོ་གཟིམས་ཁར་ཚོགས་ཞིང་བསྡུས་

ནས་སྨོན་ལམ་བཏབ་པ་དང་། དེ་ནས་གཉིད་ཀྱི་རྣལ་འབྱོར་དགེ་བའི་ངང་འགྲོ་རྒྱུ་བྱུང་

ན་ཉིན་མཚན་ཀུན་ཏུ་སྙིང་པོ་ལེན་པ་ཞེས་པ་དེ་ཡོང་རྒྱུ་རེད། དེས་ན་ཉིན་གཅིག་གི་ནང་

དགེ་བའི་རྩ་བ་གང་བྱས་པ་རྣམས་ཁ་ཐོར་དགུ་ཐོར་དུ་མ་སོང་བ་དང་སྦྱོར་དངོས་རྗེས་

གསུམ་མ་ཚང་བ་མེད་པ་དགོས་ཤིང་། དེ་ཡང་སྔ་དྲོ་སྦྱོར་ཆོས་དྲུག་སྔོན་དུ་འགྲོ་བ་དང། 

དེའི་ནང་ནས་ཡན་ལག་ངེས་པར་དུ་ཚང་དགོས་པ་ནི་བསག་སྦྱང་གི་གནད་བསྡུས་པ་

ཡན་ལག་བདུན་པ་མཎྜལ་དང་བཅས་པ་དེ་རེད། དེའི་སྔོན་དུ་སྐྱབས་འགྲོ་སེམས་བསྐྱེད་

དགོས་པ་ནི་བཤད་མ་དགོས། ཡན་ལག་བདུན་པ་ལས་ཕྱག་འཚལ་བ་དང་། མཆོད་པ་

འབུལ་བ། དགེ་བ་ལ་རྗེས་སུ་ཡི་རངས་པ། ཆོས་ཀྱི་འཁོར་ལོ་བསྐོར་བར་གསོལ་བ་

བཏབ་པ། མྱ་ངན་ལས་མི་འདའ་བར་གསོལ་བ་བཏབ་པ་བཅས་ནི་བསོད་ནམས་གསོག་

པའི་ཡན་ལག་དང། སྡིག་པ་བཤགས་པ་ནི་བཤགས་པའི་ཡན་ལག །བསྔོ་བ་ནི་དགེ་

བ་མི་ཉམས་པར་བྱེད་པའི་ཡན་ལག་རེད། དེ་ནས་གསལ་བཏབ་པའི་ཚོགས་ཞིང་ངམ་

བླ་མའི་སྐུའི་མདུན་དུ་བློ་ཆོས་སུ་འགྲོ་བ། ཆོས་ལམ་དུ་འགྲོ་བ། ལམ་ལ་བར་ཆད་མེད་

པའམ༑ ཡང་ན་བཤེས་གཉེན་ལ་མ་གུས་པ་ནས་སྣང་མཆེད་ཐོབ་གསུམ་གྱི་གཉིས་སྣང་

ཕྲ་མོའ་ིབར་གྱི་ཕྱིན་ཅི་ལོག་གི་བློ་སྣ་མཐའ་དག་འགག་པ་དང་། བཤེས་གཉེན་ལ་གུས་

པ་ནས་མི་སློབ་པའི་ཟུང་འཇུག་གི་བར་གྱི་ཕྱིན་ཅི་མ་ལོག་པའི་བློ་སྣ་མཐའ་དག་བདེ་བླག་

ཏུ་སྐྱེ་བ། རྐྱེན་ཕྱི་ནང་གི་བར་ཆད་ཐམས་ཅད་ཉེ་བར་ཞི་བའི་གསོལ་བ་བཏབ་ནས་དགེ་

བའི་བྱ་བ་ལ་འཇུག་ན་ཉིན་གཅིག་གི་དགེ་བའི་བྱ་བ་ཐམས་ཅད་བླ་མའི་རྣལ་འབྱོར་གྱི་



ལམ་གཙོ་རྣམ་གསུམ་གྱི་བཀའ་ཁྲིད།

ཁོག་ནས་འགྲོ་བ་དང་། ཉིན་མོར་ཡང་དགེ་བའི་བྱ་བ་རེ་བྱེད་པའི་སྐབས་སུ་ཚོགས་ཞིང་

བསྐྱར་དུ་བློ་ལ་དྲན་ནས་སྒྲུབ་པའི་མཆོད་པའམ་བླ་མ་མཉེས་པའི་མཆོད་པ་ཡིན་བསམ་

པ་དང་། མཚན་མོ་ཉལ་ཁར་ཚོགས་ཞིང་བསྡུས་ནས་བླ་མ་སྙིང་བཞུགས་དང་། དེ་ནས་

བླ་མའི་མཚན་སྔགས་འདོན་བཞིན་དུ་གཉིད་དུ་སོང་ན་འབྱུང་འགྱུར་སྔགས་ཀྱི་ཉམས་

ལེན་པ་ཡིན་ན་རྫོགས་རིམ་གྱི་རྟོགས་པ་མཐོ་པོ་སྐྱེ་བ་དང་། དེ་མ་བྱུང་ནའང་ཟབ་ལམ་

འཕོ་བའི་གདམས་ངག་སོགས་འབྱོང་རྒྱུར་ཁྱད་ཆེ། 

རྗེ་བཙུན་བླ་མ་རྣམས་ལ་པྱག་འཚལ་ལོ་ཞེས་པའི་སྐབས་སུ་སྦྱོར་ཆོས་བསྟན་པ་དེ་

མཁྱེན་དགོས། དེ་ཡང་སྦྱོར་ཆོས་དྲུག་ནི་གནས་ཁང་བྱི་དོར་བྱས་ཤིང་སྐུ་གསུང་ཐུགས་

ཀྱི་རྟེན་དགྲམ་པ་དང་། མཆོད་པ་གཡོ་མེད་ཅིང་བཀོད་པ་མཛེས་པར་བཤམ་པ། སྟན་

བདེ་བ་ལ་ལུས་རྣམ་སྣང་གི་ཆོས་བདུན་ལྡན་དུ་འཁོད་དེ་དགེ་སེམས་ཁྱད་པར་ཅན་གྱི་

ངང་ནས་སྐྱབས་འགྲོ་སེམས་བསྐྱེད་སོགས་བྱ་བ། ཚོགས་ཞིང་གསལ་བཏབ་པ། བསག་

སྦྱང་གནད་བསྡུས་པ་ཡན་ལག་བདུན་པ་མཎྜལ་དང་བཅས་པ་འབུལ་བ། གསོལ་བ་བཏབ་

པ་མན་ངག་བཞིན་རྒྱུད་དང་འདྲེས་ངེས་སུ་བྱ་བ་བཅས་རེད། སྔ་དྲོ་བཞེངས་འཕྲལ་རང་

ཉིད་ཀྱི་གནས་ཁང་བྱི་དོར་བྱེད་དགོས་པ་དང་། དེ་ནས་སྐུ་གསུང་ཐུགས་ཀྱི་རྟེན་ལ་རང་

གི་སྔས་མགོར་བླ་མའི་སྐུ་པར་ཞིག་མ་གཏོགས་མེད་ནའང་དེ་ལ་མཇལ་དགོས། དེའི་

མདུན་དུ་དངོས་སུ་བཤམ་པའི་མཆོད་པ་ཡོད་ན་དེ་འབུལ་བ་དང་། མེད་ན་ཡིད་ཀྱིས་

སྤྲུལ་པའི་མཆོད་པ་བཤམ་དགོས། དེ་རྗེས་ལུས་ཀྱི་སྡོད་ལུགས་བཅོས་ནས་སྟན་བདེ་བ་

ལ་འཁོད་དེ་སྐྱབས་ཡུལ་གསལ་བཏབ་ནས་སྐྱབས་འགྲོ་དང་སེམས་བསྐྱེད་བྱེད་དགོས། 

དེ་ནས་དགའ་ལྡན་ལྷ་བརྒྱ་མའི་སྒོ་ནས་སྲད་བརྒྱུད་ལུགས་ཀྱི་ཚོགས་ཞིང་བསྡུས་པ་

དེའམ༑ ཡང་ན་བླ་མ་མཆོད་པའི་སྒོ་ནས་དབེན་སའི་ལུགས་ཀྱི་ཚོགས་ཞིང་རྒྱས་པ་ཞིག་

གསལ་བཏབ་ནས་དེའི་མདུན་དུ་བསག་སྦྱང་གི་གནད་བསྡུས་པ་ཡན་ལག་བདུན་པ་དང། 

མཎྜལ༑ གསོལ་འདེབས་བཅས་བྱ་དགོས། དེ་རྗེས་བྱུང་ན་ཡོན་ཏན་གཞིར་གྱུར་མ་ལྟ་བུའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྒོ་ནས་ལམ་ཡོངས་རྫོགས་ལ་ཤར་སྒོམ་དང་། ལམ་ཡོངས་རྫོགས་ཀྱི་ཉམས་རྟོགས་རྒྱུད་

ལ་སྐྱེ་བའི་ཆེད་བླ་མ་ལ་དོན་ཆེན་པོ་གསུམ་གྱི་སྒོ་ནས་གསོལ་བ་བཏབ་པ། དེ་ནས་ལམ་

གཙོ་སྒོམ་མཁན་ཡིན་ན་ལམ་གཙོ་ལ་འཇུག་པ་བཅས་གནང་ན་སྦྱོར་དངོས་རྗེས་གསུམ་

ཚང་རྒྱུ་རེད། དེ་རིང་འདིར་མཚམས་འཇོག་བྱ་རྒྱུ་ཡིན།

སྤྱིར་ཁྲིད་ལ་བཤད་ཁྲིད་དང་། ཉམས་ཁྲིད། མྱོང་ཁྲིད། དམར་ཁྲིད་བཅས་བཞི་རེད། 

བཤད་ཁྲིད་ནི་བཤད་པ་ཙམ་རེད། གལ་ཏེ་ལམ་གཙོ་ལ་ཉམས་ཁྲིད་སྐྱོང་མཁན་ཡོད་ན་

སང་ཉིན་ནས་དངོས་གཞི་ལ་འབྱོར་སྐབས་དམིགས་རྣམ་དགོང་དྲོ་དང་སྔ་དྲོ་བཅས་ཐུན་

གཉིས་རེ་བསྐྱང་ན་ཉམས་ཁྲིད་ཀྱིས་གོ་ཆོད་པ་རེད། མདོར་ན་གང་ཞུས་པ་དེ་དག་ཐམས་

ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་

པའི་དགེ་བ་འདི།། ཞེས་སོགས་གསུངས་ནས་ཆོས་ཐུན་གྲོལ།

ཉིན་གཉིས་པ།

༢༠༡༥ ཕྱི་ཟླ་ ༡༡ ཚེས་ ༢༣

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་རྒྱས་སྲས་ཆེན་པོ་ཞི་བ་ལྷའི་གསུང་ལས། མི་ཡི་གྲུ་

ལ་བརྟེན་ནས་སུ།། སྡུག་བསྔལ་ཆུ་བོ་ཆེ་ལས་སྒྲོལ།། གྲུ་འདི་ཕྱི་ནས་རྙེད་དཀའ་བས།། 

རྨོངས་པ་དུས་སུ་གཉིད་མ་ལོག །ཅེས་གསུངས་པ་བཞིན་དལ་བ་བརྒྱད་དང་འབྱོར་པ་



ལམ་གཙོ་རྣམ་གསུམ་གྱི་བཀའ་ཁྲིད།

བཅུ་ཚང་བའི་རྡོ་རྗེའི་ལུས་རྟེན་འདི་ཁམས་གསུམ་འཁོར་བའི་སྡུག་བསྔལ་གྱི་རྒྱ་མཚོ་

ལས་ཕ་རོལ་ཏུ་སྒྲོལ་བར་བྱེད་པའི་གྲུ་གཟིངས་དང་མཚུངས་ཤིང་། དེ་ཡང་ལམ་རྣམ་པར་

དག་པ་ཞིག་ཉམས་སུ་ལེན་དགོས། བསླབ་པ་གསུམ་གྱི་ཉམས་ལེན་ཡང་དག་པར་བྱེད་

པ་ལ་ལུས་རྟེན་ཁྱད་པར་ཅན་ཞིག་དགོས། དེས་ན་ད་རེས་ལན་གཅིག་ཐོབ་པའི་མིའི་

ལུས་རྟེན་འདིའི་ཐོག་ནས་འཁོར་བའི་སྡུག་བསྔལ་ལས་སྒྲོལ་བའི་འབད་རྩོལ་བྱེད་དགོས། 

ད་ལན་སྙིང་པོ་བླང་མ་ཐུབ་ན་རྗེས་སུ་འདི་ལྟ་བུའི་ལུས་རྟེན་ཡང་ནས་ཡང་དུ་ཐོབ་པའི་རེ་

བ་མེད། ཁ་སང་ཞུས་པ་བཞིན་རང་གིས་རང་ལ་ཞུ་དག་ཅིག་བཏང་ན་ཇི་ཙམ་རེ་བ་ཡོད་

མིན་གསལ་པོ་ཤེས་ཐུབ། དེར་བརྟེན་མྱུར་བ་ཉིད་དུ་སྙིང་པོ་ལེན་དགོས་མ་གཏོགས། ད་

ལྟ་དུས་ཚོད་ཡོད་པའི་སྐབས་སུ་རྣམ་གཡེང་གི་དབང་དུ་སོང་ནས་གཉིད་ལོག་བསྡད་ན་

མ་འོངས་པར་འགྱོད་པ་སྐྱེ་རྒྱུ་རེད་ཅེས་གསུངས། 

དེ་ལྟ་བུའི་ལུས་རྟེན་ལ་སྙིང་པོ་ཇི་ལྟར་ལེན་དགོས་ཤེ་ན། སྙིང་པོ་ཆེ་ཤོས་ནི་སངས་

རྒྱས་ཀྱི་གོ་འཕང་རེད། སངས་རྒྱས་ཀྱི་གོ་འཕང་སྒྲུབ་པ་ལ་ཐོག་མར་ཐེག་པ་ཆེན་པོའ་ི

ལམ་གྱི་འཇུག་སྒོ་སྙིང་རྗེ་རྩ་བར་གྱུར་པའི་བྱང་ཆུབ་ཀྱི་སེམས་བསྐྱེད་དགོས་པ་དང། དེ་

ལྟ་བུའི་བྱང་ཆུབ་ཀྱི་སེམས་དེའང་མར་ཤེས་དྲིན་དྲན་སོགས་མན་ངག་རྒྱུ་འབྲས་བདུན་

ལ་རིམ་གྱིས་བསླབས་ནས་བསྐྱེད་དགོས་པ་དང་། དེ་ཡང་ཐོག་མར་རང་ཉིད་འཁོར་བའི་

ནང་སྡུག་བསྔལ་མྱོང་བའི་ཚུལ་རྣམས་བསམས་ནས་ངེས་འབྱུང་གི་བསམ་པ་རྣམ་པར་

དག་པ་ཞིག་རྒྱུད་ལ་བསྐྱེད་དགོས། ངེས་འབྱུང་གི་བསམ་པ་བྱུང་བ་ལའང་ཚེ་འདིའི་སྣང་

ཤས་ལྡོག་པའི་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པ་ལ་བློ་སྦྱོང་བ་སོགས་

རིམ་གྱིས་འགྲོ་དགོས། དེས་ན་ཆོས་རྣམ་པར་དག་པ་བྱང་ཆུབ་ལམ་གྱི་རིམ་པའམ་

ལམ་གྱི་གཙོ་བོ་རྣམ་གསུམ་སོགས་ལམ་གྱི་ངོ་བོ་དང་གོ་རིམ་རྐང་གྲངས་ཚང་བའི་

གཞུང་ཞིག་ལ་སློབ་གཉེར་གནང་ནས་བློ་སྦྱང་དགོས། དེར་བརྟེན་དལ་བའི་རྟེན་བཟང་

ལན་གཅིག་རྙེད་པའི་སྐབས་འདིར་ངེས་པར་དུ་མ་གྱུར་ནམ་མཁའི་མཐའ་དང་མཉམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་ཅི་ནས་ཀྱང་འཐོབ་པར་

བྱ༑ དེའི་འཐོབ་པར་བྱ་བའི་ཕྱིར་དུ་དམ་པའི་ཆོས་ཟབ་མོ་གསན་སྙམ་པའི་ཀུན་སློང་ཀུན་

སྤྱོད་ཀྱི་རིམ་པ་རྣམས་ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར་གསལ་བཏབ་

ནས་གསན་དགོས་པ་ཡིན། 

གང་གསན་པར་བྱ་བའི་དམ་པའི་ཆོས་ནི་རྒྱལ་བའི་གསུང་རབ་ཐམས་ཅད་ཀྱི་གནད་

བསྡུས་པ། ཤིང་རྟ་ཆེན་པོ་ཀླུ་སྒྲུབ་དང་ཐོགས་མེད་གཉིས་ཀྱི་ལམ་སྲོལ། དཔལ་མཉམ་

མེད་ཇོ་བོ་ཆེན་པོའ་ིཐུགས་ཀྱི་བཅུད་ཕྱུང་བ་ལྟ་བུའི་གདམས་པ་ཟབ་མོ། སྐལ་བ་དང་

ལྡན་པའི་སྐྱེ་བོ་ཐམས་ཅད་མཁྱེན་པའི་སར་བགྲོད་པའི་སྐྱེ་བོ་མཆོག་གི་ཆོས་ལུགས། 

ཆེ་བ་བཞི་དང་ཁྱད་ཆོས་གསུམ་གྱིས་བརྒྱན་པའི་ཆོས་བྱང་ཆུབ་ལམ་གྱི་རིམ་པའི་གནད་

ཐམས་ཅད་གཅིག་ཏུ་བསྡུས་པའི་ལམ་གྱི་གཙོ་བོ་རྣམ་གསུམ་ཞེས་རྗེ་ཙོང་ཁ་པ་ཆེན་

པོས་ཚ་ཁོ་དབོན་པོ་ངག་དབང་གྲགས་པ་ལ་གདམས་པ་དེའི་རྩ་ཚིག་གི་ཐོག་ནས་བཤད་

ཁྲིད་མདོར་བསྡུས་ཤིག་འབུལ་བའི་སྐབས་སུ་བབས་པ་ཡིན། 

དེ་ལ་ས་བཅད་ཀྱི་དབང་དུ་བྱས་ན། བསྟན་བཅོས་རྩོམ་པ་ལ་འཇུག་པའི་ཡན་ལག་

དང་༑ བསྟན་བཅོས་ལུས་དངོས། བཤད་པ་མཐར་ཕྱིན་པར་བྱ་བ་བཅས་གསུམ་ལས། 

བསྟན་བཅོས་རྩོམ་པ་ལ་འཇུག་པའི་ཡན་ལག་ལ། མཆོད་པར་བརྗོད་པ། རྩོམ་པར་དམ་

བཅའ་བ། སྣོད་ལྡན་ཉན་པར་སྐུལ་བ་བཅས་གསུམ་ལས། དང་པོ་མཆོད་པར་བརྗོད་པ་

ནི་ཁ་སང་མདོར་བསྡུས་སུ་སོང་ཟིན་རུང་། གཞུང་གི་ཚིག་ནི། རྗེ་བཙུན་བླ་མ་རྣམས་ལ་

ཕྱག་འཚལ་ལོ།། ཞེས་པ་དེ་རེད། མཆོད་བརྗོད་ཀྱི་ཡུལ་ནི་ཟབ་མོ་ལྟ་བརྒྱུད་དང་རྒྱ་ཆེན་

སྤྱོད་བརྒྱུད་ཀྱི་བླ་མ་རྣམས་ཀྱིས་མཚོན་པའི་བླ་མ་ཡོངས་སུ་རྫོགས་པ་ལ་ཕྱག་འཚལ་བ་

རེད༑ མཆོད་བརྗོད་དེས་དངོས་བསྟན་གྱི་རིམ་པ་ལ་བླ་མ་རྣམས་ལ་ཕྱག་འཚལ་བ་དང་། 

སྦས་དོན་གྱི་རིམ་པ་ལ་ལམ་གྱི་རྩ་བ་བཤེས་གཉེན་བསྟེན་པའི་ཚུལ་གསུངས་པ་རེད། རྗེ་

བདག་ཉིད་ཆེན་པོས་བྱང་ཆུབ་ལམ་རིམ་ཆེན་མོའ་ིནང་ལམ་གྱི་རྩ་བ་བཤེས་གཉེན་བསྟེན་



ལམ་གཙོ་རྣམ་གསུམ་གྱི་བཀའ་ཁྲིད།

པའི་ཚུལ་ལ་ས་བཅད་ཟུར་དུ་ཕྱེ་བ་བཞིན་སྐབས་འདིར་ཡང་དེ་བཞིན་བསྟན། བླ་མ་གོང་

མ་ཚོས་འདིར་བཤེས་གཉེན་བསྟེན་ཚུལ་གྱི་ས་བཅད་རྒྱས་པ་ཞིག་གསུང་རྒྱུའི་ཕྱག་སྲོལ་

ཡོད་རུང་། ད་རེས་དུས་ཚོད་མང་པོ་མེད་ཙང་ས་བཅད་མ་སྟོང་ཙམ་ཞུ་རྒྱུ་ཡིན། 

ལམ་གྱི་རྩ་བ་བཤེས་གཉེན་བསྟེན་པའི་ཚུལ།

ཁ་སང་ཞུས་པ་བཞིན་ལམ་རིམ་ཇི་འདྲ་ཞིག་ལ་ཉམས་ལེན་བྱེད་ནའང་དེའི་སྔོན་འགྲོར་

བསག་སྦྱང་འགྲོ་དགོས་པ་གལ་ཆེན་པོ་རེད། བསག་སྦྱང་གི་གནད་བསྡུས་པ་སྦྱོར་བའི་

ཆོས་དྲུག་ཅེས་པ་དེ་བླ་མ་གསེར་གླིང་པའི་མན་ངག་དཔལ་མཉམ་མེད་ཇོ་བོ་ཆེན་པོས་

བོད་དུ་སྲོལ་གཏོད་དེ་རྒྱུན་ལྡན་གྱི་ཉམས་ལེན་གནང་རྒྱུ་དེ་རེད། སྦྱོར་བའི་ཆོས་དྲུག་

རོབ་ཙམ་ཁ་སང་ཞུས་ཟིན་པ་རེད། དེའི་ནང་ནས་དམིགས་ཀྱིས་བཀར་ནས་ཚོགས་

ཞིང་གི་མདུན་དུ་བསག་སྦྱང་གི་གནད་བསྡུས་པ་ཡན་ལན་བདུན་པ་མཎྜལ་དང་བཅས་

པ་འབུལ་བའི་རྗེས་སུ་དོན་ཆེན་པོ་གསུམ་གྱིས་གསོལ་བ་བཏབ་ནས་བདུད་རྩི་འབེབས་

སྦྱང་སོགས་བྱས་ཏེ་ལམ་གྱི་རིམ་པ་སྒོམ་པ་ལ་འཇུག་པ་རེད། 

བཤེས་གཉེན་བསྟེན་ཚུལ་གྱི་དམིགས་རྣམ་སྐྱོང་བའི་སྐབས་སུ་རྗེ་རིན་པོ་ཆེས་ལམ་

རིམ་ཆེ་ཆུང་ནང་ས་བཅད་བཀྲམས་པ་ལྟར་ན་བསྟེན་བྱ་བཤེས་གཉེན་གྱི་མཚན་ཉིད། 

སྟེན་བྱེད་སློབ་མའི་མཚན་ཉིད། ཇི་ལྟར་བསྟེན་པའི་ཚུལ་གསུམ་མོ།། བསྟེན་བྱའི་བཤེས་

གཉེན་གྱི་མཚན་ཉིད་ཅེས་པ་ནི་བླ་མ་མ་བསྟེན་གོང་དུ་རང་གིས་བསྟེན་པར་འདོད་པའི་

བླ་མ་དེ་ལ་དགེ་བའི་བཤེས་གཉེན་གྱི་མཚན་ཉིད་ཚང་མིན་ཞིབ་འཇུག་བྱེད་དགོས་པ་ནི་

སློབ་མའི་སྐབས་བབ་ཀྱི་ལས་འགན་ལྟ་བུ་རེད། ཐེངས་གཅིག་བླ་མར་བསྟེན་ཟིན་པའི་

རྗེས་སུ་བརྟག་དཔྱད་བྱ་རྒྱུ་གང་ཡང་བསྡད་མེད། དེ་ནས་དད་པ་མ་ལོག་པར་གནས་

ཚུལ་གང་བྱུང་ནའང་བླ་མ་སྐྱོན་འདོགས་ཀྱི་བློ་མ་ཤོར་བ་བྱེད་དགོས་པ་གལ་ཆེན་པོ་

རེད༑ འོན་ཀྱང་ཆོས་མ་ཡིན་པ་སྨྲ་ན་ལྡོག་པར་བྱའོ་ཞེས་གསུངས་པ་བཞིན་བླ་མས་གང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གསུངས་པ་ལ་ཆ་འཇོག་བྱེད་འོས་དང་མི་འོས་ཀྱི་བརྟག་དཔྱད་བྱེད་པའི་ནུས་པ་དེའང་

རང་ལ་ཡོད་དགོས། ལམ་རིམ་ཆེན་མོའ་ིནང་ཆོས་མ་ཡིན་པ་སྨྲ་ན་ལྡོག་པར་བྱའོ་ཞེས་

པའི་སྐབས་སུ་ཆོས་མ་ཡིན་པ་རྣམས་གསལ་པོ་གསུངས་ཡོད། སྔགས་གཞུང་བླ་མ་

ལྔ་བཅུ་པ་ལས། རིགས་པ་ཡིས་ནི་མི་ནུས་ན།། མི་ནུས་དེ་ལ་ཚིག་གིས་སྦྱང་།། ཞེས་

གསུངས་པ་བཞིན་ཚིག་གིས་སྦྱང་དགོས་པ་གསུངས་ཡོད། 

དེ་བཞིན་སྟེན་བྱེད་སློབ་མའི་མཚན་ཉིད་ཀྱང་ཚང་བ་བྱེད་དགོས་པ་གལ་ཆེན་པོ་

རེད༑ དེ་ལྟ་བུ་བསྟེན་བྱ་བླ་མ་དང་སྟེན་བྱེད་སློབ་མའི་མཚན་ཉིད་ཚང་བ་ཞིག་གིས་

བཤེས་གཉེན་བསྟེན་ཚུལ་ལ་བློ་སྦྱོང་བའི་སྐབས་སུ་བཤེས་གཉེན་བསྟེན་པའི་ཕན་ཡོན་

དང་༑ མ་བསྟེན་པ་དང་བསྟེན་ཚུལ་ལོག་པའི་ཉེས་དམིགས། ཇི་ལྟར་བསྟེན་པའི་ཚུལ་

བཅས་བསམ་དགོས། དེ་ལ་བཤེས་གཉེན་བསྟེན་པའི་ཕན་ཡོན་ལ་ལམ་རིམ་ཆེན་མོའ་ི

ཚིག་ཟིན་ལྟར་ན་ཕན་ཡོན་བརྒྱད་གསུངས། དེ་ནི་ལམ་རིམ་ཕལ་ཆེ་བའི་ནང་གཅིག་གྱུར་

ལྟ་བུ་རེད། བརྒྱད་པོ་དེ་ནི་གང་ཞེ་ན། སངས་རྒྱས་ཀྱི་གོ་འཕང་ལ་ཉེ་བ། རྒྱལ་བ་རྣམས་

དགྱེས་པར་འགྱུར་བ། བདུད་དང་སྡིག་གྲོགས་ཀྱིས་མི་ཚུགས་པ། ཉོན་མོངས་དང་ཉེས་

སྤྱོད་ཐམས་ཅད་རང་ཤ གས་ཀྱིས་འགག་པ། ས་ལམ་གྱི་ཉམས་རྟོགས་ཐམས་ཅད་གོང་

འཕེལ་དུ་འགྱུར་བ། ཚེ་རབས་ཐམས་ཅད་དུ་དགེ་བའི་བཤེས་གཉེན་གྱིས་མི་ཕོངས་པ། 

ངན་སོང་དུ་མི་ལྟུང་བ། གནས་སྐབས་དང་མཐར་ཐུག་གི་དོན་ཐམས་ཅད་འབད་མེད་

དུ་འགྲུབ་པ་བཅས་རེད། མ་བསྟེན་པའི་ཉེས་དམིགས་བརྒྱད་པོ་ནི་ཕན་ཡོན་བརྒྱད་པོ་

གོ་ལྡོག་ནའང་འགྲིགས། འོན་ཀྱང་ལམ་རིམ་ཆེན་མོའ་ིནང་མ་བསྟེན་པའམ་བསྟེན་ཚུལ་

ལོག་པའི་ཉེས་དམིགས་གསུམ་མ་གཏོགས་གསུངས་མེད། དེ་ཡང་ཚེ་འདིར་ནད་གདོན་

དུ་མས་གཙེས་པ། ཚེ་ཕྱི་མ་ངན་འགྲོ་མུ་མཐའ་མེད་པར་ལྷུང་བ། ཡོན་ཏན་སྔར་མ་སྐྱེས་

པ་མི་སྐྱེ་ཞིང་། སྐྱེས་ཟིན་ཉམས་པར་འགྱུར་བ་བཅས་རེད། དེའི་སྐོར་ལམ་རིམ་ཆེན་མོའ་ི

ནང་བསྡོམས་བརྒྱབས་པ་དེ་ཕྱག་ན་རྡོ་རྗེ་དབང་བསྐུར་བའི་རྒྱུད་ལས་ལྷ་དང་བཅས་པའི་



ལམ་གཙོ་རྣམ་གསུམ་གྱི་བཀའ་ཁྲིད།

འཇིག་རྟེན་སྐྲག་པར་འགྱུར་བས་དེའི་སྐོར་དྲི་བ་མང་པོ་མ་ཞུས་ཞེས་གསུངས། དེ་ལྟར་

བསྟེན་པའི་ཕན་ཡོན་དང་མ་བསྟེན་པ་དང་བསྟེན་ཚུལ་ལོག་པའི་ཉེས་དམིགས་བཅས་

བསམ་པའི་ཐོག་ནས་དགེ་བའི་བཤེས་གཉེན་བསྟེན་དགོས་པ་དང་། ཚུལ་བཞིན་དུ་

བསྟེན་དགོས་པ། བསྟེན་ཚུལ་ནམ་ཡང་མ་ལོག་པ་བྱེད་དགོས་པའི་བློ་ཐག་ཆོད་པོ་དང་

མྱོང་བ་ཐོན་ངེས་ཤེས་པ་ཞིག་གནང་དགོས། 

དེ་ནས་བསྟེན་པའི་ཚུལ་ལ་བསམ་པའི་བསྟེན་ཚུལ་དང་། སྦྱོར་བའི་བསྟེན་ཚུལ་ལོ།། 

བསམ་པའི་བསྟེན་ཚུལ་ནི་བླ་མའི་ཕྱོགས་ལ་བསམ་བློ་ཇི་ལྟར་འཁྱེར་དགོས་པ་དང་། སྦྱོར་

བའི་བསྟེན་ཚུལ་ནི་ལུས་ངག་གི་སྤྱོད་པ་ཇི་ལྟ་བུས་བླ་མ་བསྟེན་པ་དེ་རེད། དེ་ལ་བསམ་

པའི་བསྟེན་ཚུལ་ལ་རྩ་བ་དད་པ་སྦྱང་བ་དང་། བཀའ་དྲིན་རྗེས་སུ་དྲན་པས་གུས་པ་བསྐྱེད་

པ་གཉིས་རེད། དེ་ཡང་ཐོག་མ་བླ་མ་ལ་སངས་རྒྱས་དངོས་སུ་མཐོང་བའི་མི་ལྡོག་པའི་དད་

པ་བརྟན་པོ་ཡོད་དགོས་པ་དང་། དད་པ་དེས་དྲངས་པའི་བླ་མས་རང་ལ་ཇི་ལྟར་བཀའ་དྲིན་

ཆེ་བའི་ཚུལ་རྣམས་དྲན་ནས་བཀའ་དྲིན་རྗེས་སུ་དྲན་པས་གུས་པ་བསྐྱེད་དགོས། 

རྩ་བ་དད་པ་སྦྱང་བ་དེ་བློ་སྦྱོང་བའི་སྐབས་སུ་སྐྱེ་ཁག་ཤོས་དང་རྒྱུན་རིང་ཤོས་འགོར་

ཞིང་༑ གང་ལགས་ཤེ་ན། ཐ་མལ་པར་སྣང་བའི་བླ་མ་ལ་སྐྱོན་འདོགས་ཀྱི་བློ་རྣམས་བསལ་

ནས་རང་དང་ཁ་མཉམ་ལག་མཉམ་དུ་མཉམ་སྤྱོད་ཡོད་པའི་བླ་མ་ལ་སངས་རྒྱས་དངོས་

སུ་མཐོང་བའི་དད་པ་སྐྱེ་རྒྱུ་ནི་ཧ་ཅང་ཁག་པོ་རེད། དེར་བརྟེན་དེ་ལ་འབད་པ་དུ་མའི་སྒོ་

ནས་དཔྱད་སྒོམ་གྱིས་བློ་སྦྱང་དགོས་པ་ཡིན། དེ་ལ་དཔྱད་སྒོམ་བྱེད་པའི་སྐབས་སུ་བླ་མ་

སངས་རྒྱས་སུ་བལྟ་དགོས་པའི་རྒྱུ་མཚན་དང་། བལྟ་ནུས་པའི་རྒྱུ་མཚན། ཚུལ་ཇི་ལྟར་

བལྟ་བ་བཅས་ས་བཅད་གསུམ་དུ་ཕྱེ། བླ་མ་སངས་རྒྱས་སུ་བལྟ་དགོས་པའི་རྒྱུ་མཚན་ནི་

ཁེ་འདོད་ལ་གྱོང་མི་འདོད་ཅིང་། རང་ལ་སངས་རྒྱས་ཀྱི་གོ་འཕང་སྒྲུབ་པའི་འདུན་པ་ཡོད་

ན་དེའི་ཐབས་སྟོན་མཁན་ནི་བླ་མ་ལས་གཞན་དུ་མེད། དེར་བརྟེན་བླ་མ་དེ་སངས་རྒྱས་

ཡིན་པ་མ་ཤེས་ན་སངས་རྒྱས་མ་ཡིན་པ་ཞིག་གིས་སངས་རྒྱས་ཀྱི་གོ་འཕང་སྒྲུབ་པའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐབས་ཡོངས་སུ་རྫོགས་པ་བསྟན་མི་ནུས་པ་དངོས་ཡོད་ཀྱི་གནས་སྟངས་རེད། ཚད་མ་

རྣམ་འགྲེལ་ལས། ཐབས་བྱུང་དེ་རྒྱུ་ལྐོག་གྱུར་པ།། དེ་འཆད་པ་ནི་དཀའ་བ་ཡིན།། ཞེས་

གསུངས་པ་བཞིན་རང་ལ་ལྐོག་ཏུ་གྱུར་པའི་ལམ་གྱི་གནད་ཅིག་གཞན་ལ་བསྟན་མི་ནུས། 

གང་ལྟར་རང་ཉིད་སོ་སོ་སྐྱེ་བོའ་ིས་ནས་སངས་རྒྱས་ཀྱི་སའི་བར་བགྲོད་པའི་ལམ་སྟོན་

པའི་དགེ་བའི་བཤེས་གཉེན་དེ་རང་གིས་ད་ལྟ་དངོས་སུ་མཇལ་ཐུབ་པའི་བླ་མ་དེ་རང་

རེད༑ དེར་བརྟེན་དེ་ལ་བླ་མ་སངས་རྒྱས་དངོས་སུ་མཐོང་བའི་འདུ་ཤེས་ཤིག་མ་སྐྱེ་བར་དུ་

ཁོང་གིས་བསྟན་པའི་ལམ་རྣམས་ལམ་ཡང་དག་པ་ཡིན་པ་དང་། དེ་ཉམས་སུ་བླངས་ནས་

སངས་རྒྱས་ཀྱི་གོ་འཕང་འཐོབ་ཐུབ་པའི་གནས་སྟངས་མེད་པར་བརྟེན། བླ་མ་ལ་སངས་

རྒྱས་སུ་བལྟ་དགོས་པ་དེ་མེད་དུ་མི་རུང་བ་རེད། གལ་ཏེ་བལྟ་དགོས་ནའང་བལྟ་ནུས་

སམ་ཞེ་ན། གལ་ཏེ་བསམ་བློ་བཏང་ནས་དཔྱད་པ་བྱེད་ན་བལྟ་ནུས་པ་དེ་ཤེས་ཐུབ། རང་

གི་བློའ་ིལྟ་ཚུལ་རྣམས་གོམས་པ་དང་དཔྱད་པའི་དབང་གིས་འགྲོ་བ་མ་གཏོགས། ཐོག་

མའི་བློའ་ིལྟ་ཚུལ་དེ་ལ་འགྱུར་བ་གཏོང་རྒྱུ་མེད་པ་མིན་པ་ནི་ང་ཚོའི་བསམ་བློའ་ིལྟ་ཚུལ་

རྣམས་ལ་བལྟས་ན་དངོས་དོན་ཉམས་མྱོང་གི་ཐོག་ནས་བསྒྲུབ་ཐུབ། དེས་ན་བླ་མ་སངས་

རྒྱས་ཡིན་པ་ལུང་གིས་ཇི་ལྟར་བསྒྲུབ་དགོས་ཤེ་ན། རྒྱལ་བ་རྡོ་རྗེ་འཆང་གིས་བླ་མ་སངས་

རྒྱས་ཡིན་པ་ལུང་ནས་ལན་མང་གསུངས་པ་དང་། དེ་བཞིན་རིགས་པའི་ཐོག་ནས་བལྟས་

ནའང་བླ་མ་སངས་རྒྱས་ཐམས་ཅད་ཀྱི་འཕྲིན་ལས་ཀྱི་བྱེད་པ་པོ་ཡིན་པ་རེད། གལ་ཏེ་རང་

ལ་སངས་རྒྱས་ཀྱི་འཕྲིན་ལས་མི་འཇུག་ན་རང་ཉིད་ཧ་ཅང་སྐལ་ཆད་རེད། རང་གི་རྒྱུད་

ལ་རྣམ་དཀར་གྱི་ཡོན་ཏན་གང་ཡང་མེད་ན་སངས་རྒྱས་ཀྱི་འཕྲིན་ལས་མི་འཇུག་པ་རེད། 

གལ་ཏེ་རང་རྒྱུད་ལ་རྣམ་དཀར་གྱི་ཡོན་ཏན་ཕྲན་བུ་ཡོད་ན་དེ་ནི་སངས་རྒྱས་ཀྱི་འཕྲིན་

ལས་ཀྱི་ངོ་བོ་རེད་མ་གཏོགས། སངས་རྒྱས་ཀྱི་འཕྲིན་ལས་ལས་གཞན་པའི་རྣམ་དཀར་

གྱི་ཡོན་ཏན་ཡོང་ས་མེད། དེ་ལྟ་བུའི་སངས་རྒྱས་ཀྱི་འཕྲིན་ལས་རང་ལ་འཇུག་པའི་སྒོ་དེ་

རང་ལ་དངོས་སུ་ཆོས་གསུང་མཁན་གྱི་བླ་མ་ལས་གཞན་པ་ཞིག་མེད། དེ་བཞིན་དེང་སང་



ལམ་གཙོ་རྣམ་གསུམ་གྱི་བཀའ་ཁྲིད།

གི་དུས་སུའང་སངས་རྒྱས་དང་བྱང་སེམས་རྣམས་ཀྱིས་འགྲོ་བའི་དོན་མཛད་པའི་བརྒྱུད་

ལམ་དེ་བླ་མ་ལས་གཞན་མེད། བླ་མ་སངས་རྒྱས་སུ་བལྟ་མི་ནུས་པའི་འགག་རྩ་ཐུག་ས་

ནི་སོ་སོའ་ིབསམ་བློའ་ིནང་བླ་མ་ལ་སྐྱོན་མང་པོ་མཐོང་ཞིང་། དཔེར་ན་ངའི་བླ་མ་ཁོང་ཁྲོ་

ཆེན་པོ་ཡོད་པས་སངས་རྒྱས་ལ་ཁོང་ཁྲོ་ཡོང་ཐབས་མེད་པ་སོགས་སྐྱོན་འདོགས་ཀྱི་བློ་

མང་པོ་ཡོད་པ་དེའི་དབང་གིས་བླ་མ་སངས་རྒྱས་སུ་མཐོང་བ་ལ་གེགས་བྱེད་ཀྱི་ཡོད། 

དེའི་གཉེན་པོ་ལ་རང་གི་སྣང་བ་ལ་ངེས་པ་མེད་པ་ཞེས་པ་དེ་གསུངས་ཤིང། སོ་སོའ་ིསྣང་

བ་ལ་གང་སྣང་བ་དེ་གང་ཟག་ཕ་རོལ་པོའ་ིཐོག་ཏུ་ཡོད་པའི་ངེས་པ་རྩ་བ་ནས་མེད། སྤྱིར་

འཇིག་རྟེན་ཕལ་པའི་དབང་དུ་བཤད་ནའང་མི་གཞན་ལ་སྐྱོན་མཐོང་བ་ཕལ་ཆེ་བ་སོ་སོའ་ི

བློ་དྲང་པོ་མེད་པའི་དབང་གིས་རེད་མ་གཏོགས། སྐྱོན་དེ་དག་གཞན་ལ་ཡོད་པའི་ངེས་

པ་མེད། ༸གོང་ས་༸སྐྱབས་མགོན་ཆེན་པོས་ཨ་རིའི་སེམས་ཁམས་རིག་པའི་མཁས་

པ་བགྲེས་སོང་ཞིག་གིས་གནས་ཚུལ་ཞུས་པ་དེ་གསུང་ཆོས་སུ་ཡང་ཡང་གསུངས་པ་

དེ་ཁྱེད་ཚོས་གསན་ཡོད་ཀྱི་རེད། དེ་ནི་ཆོས་ཀྱི་སྐད་ཆ་མིན་པར་འཇིག་རྟེན་ཕལ་པའི་

སེམས་ཁམས་རིག་པའི་ཐོག་ནས་ལྟ་དུས་མི་གཞན་གྱི་སྐྱོན་མཐོང་བ་རྣམས་ཡོད་པའི་

ངེས་པ་མེད་པ་དེ་ངོ་འཕྲོད་ཀྱི་ཡོད་ཅིང་། རང་གི་མི་དགའ་ས་ཞིག་ལ་ཁྲོ་བ་སྐྱེ་ན་ཁྲོ་ཡུལ་

གྱི་གང་ཟག་ལ་མཐོང་བའི་སྐྱོན་གྱི་བརྒྱ་ཆ་བརྒྱད་ཅུ་ཐམ་པ་དེ་ལ་མེད་པར་ཁྲོ་མཁན་གང་

ཟག་གིས་རྣམ་རྟོག་གིས་སྒྲོ་བཏགས་པ་ཞིག་རེད་ཅེས་བཤད་ཀྱི་ཡོད། དེ་ནི་དད་པ་དང་

ཆོས་ཀྱི་སྐད་ཆ་མིན་པར་འཇིག་རྟེན་རང་དགའ་བའི་ཚན་རིག་གི་ཐོག་ནས་བསམ་བློའ་ི

འགྲོ་ཕྱོགས་བརྟག་པའི་སྐབས་སུ་མཐོང་བ་རེད། དེས་ན་དགེ་བའི་བཤེས་གཉེན་ལ་སྐྱོན་

མཐོང་བ་རྣམས་ཀྱང་སོ་སོའ་ིསྣང་བ་ལ་ངེས་པ་མེད་པའི་དབང་གིས་མཐོང་བ་ཞིག་རེད། 

མདོར་ན་སྤྱན་སྔ་བ་བློ་གྲོས་རྒྱལ་མཚན་གྱིས། རང་རེའི་ལས་ངན་སྒྲིབ་པའི་ཆེ་ཚོད་ལ།། 

བླ་མ་མི་རུ་མཐོང་བ་དགའ་ཚད་ཡིན།། ཁྱི་དང་བོང་བུར་མ་མཐོང་བསོད་ནམས་ཆེ།། 

མོས་གུས་སྙིང་ནས་བསྐྱེད་ཅིག་ཤཱཀྱའི་སྲས།། ཞེས་གསུངས་པ་ནི་དངོས་ཡོད་ཀྱི་གནས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྟངས་རེད། ཐོག་མར་མི་ལས་མར་པ་ཞིང་རྨོད་མཁན་ཁྱིམ་པ་ཕལ་པ་ཞིག་གི་ངོ་བོར་

མཇལ་བ་དང་། ན་རོ་པཱས་ཏི་ལོ་པ་ཉ་གསོད་མཁན་གྱི་ཉ་པ་ཞིག་གི་ངོ་བོར་མཇལ་བ་མ་

གཏོགས་རྡོ་རྗེ་འཆང་གི་ངོ་བོར་མཇལ་མེད། དེར་བརྟེན་རང་གི་སྣང་བ་ལ་ངེས་པ་མེད་

པ་དེ་ངེས་པར་དུ་བསྒྲུབ་དགོས། དེ་འགྲུབ་ན་རང་གིས་མཐོང་བའི་སྐྱོན་རྣམས་དངོས་སུ་

བླ་མ་ལ་མེད་པ་དེ་གསལ་པོ་མཐོང་ཐུབ། དེ་ལྟར་བློ་རིམ་པར་སྦྱངས་ནས་བླ་མ་སངས་

རྒྱས་དངོས་སུ་མཐོང་བའི་བློ་སྐྱེ་ན་གཞི་ནས་ལམ་གྱི་སྣེ་ཟིན་པ་རེད། དེ་ནས་དལ་འབྱོར་

རྙེད་དཀའ་ནས་མི་སློབ་པའི་ཟུང་འཇུག་གི་བར་གྱི་ལམ་རྣམས་ཤར་བསྐྱོད་བྱེད་ཐུབ་པ་མ་

ཟད༑ ཉམས་ལེན་གནད་དུ་སྨིན་པ་ཡོང་བའི་རེ་བ་ཡོད། དེས་ན་ཐོག་མར་རྩ་བ་དད་པ་སྦྱང་

བ་ལ་བློ་གང་ཐུབ་ཀྱིས་འབད་རྩོད་བྱེད་དགོས། དེ་ལ་ཡང་ནས་ཡང་དུ་བློ་སྦྱང་དགོས་པ་

དང་༑ གལ་ཏེ་བླ་མ་དང་མཉམ་འགྲོགས་ཡོད་ན་སྐྱོན་འདོགས་ཀྱི་བློ་ནམ་བྱུང་ལ་རང་གི་

སྣང་བ་ལ་ངེས་པ་མེད་པའི་ཚུལ་རྣམས་ཡང་ཡང་བསམ་ན་རིམ་པས་སྐྱོན་རྣམས་ཡོན་

ཏན་དུ་མཐོང་བའི་གྲོགས་སུ་འགྱུར་བའི་སྐབས་ཤིག་སླེབས་རྒྱུ་ཡོད། སངས་རྒྱས་བཅོམ་

ལྡན་འདས་མཚན་བཟང་སོ་གཉིས་དང་དཔེ་བྱད་བརྒྱད་ཅུས་སྤྲས་པ་མཆོག་གི་སྤྲུལ་སྐུའི་

མཛད་པ་ཅན་འཇིག་རྟེན་དུ་བྱོན་པ་ལའང་སྐྱོན་འདོགས་ཀྱི་བློ་ཡོད་པ་ཚོས་སྐྱོན་ཤ་སྟག་

མཐོང་བ་མ་གཏོགས། ཡོན་ཏན་གཅིག་ཀྱང་མཐོང་གི་མེད། དཔེར་ན་ལྷས་སྦྱིན་ལྟ་བུ་

སངས་རྒྱས་ཀྱི་སྐུ་ཉེ་དང་དགེ་སློང་གི་དགེ་འདུན་གྱི་གྲས་སུ་གཏོགས་པ་དེས་ཀྱང་སངས་

རྒྱས་ལ་སྐྱོན་ཤ་སྟག་མ་གཏོགས། ཡོན་ཏན་གཅིག་ཀྱང་མཐོང་མེད། 

བཀའ་དྲིན་རྗེས་སུ་དྲན་པས་གུས་པ་བསྐྱེད་པ་ལ། བླ་མ་སངས་རྒྱས་ལས་ལྷག་

པའི་བཀའ་དྲིན་དང་། ཆོས་གསུངས་པའི་བཀའ་དྲིན། ཤེས་རྒྱུད་བྱིན་གྱིས་བརླབས་པའི་

བཀའ་དྲིན། ཟང་ཟང་གིས་འཁོར་དུ་བསྡུས་པའི་བཀའ་དྲིན་བཅས་བཞི་རེད། བླ་མ་སངས་

རྒྱས་ལས་ལྷག་པའི་བཀའ་དྲིན་ལ། སྤྱིར་སངས་རྒྱས་ཐམས་ཅད་ལས་ལྷག་པའི་བཀའ་

དྲིན༑ སྒོས་ཤཱཀྱ་ཐུབ་པ་ལས་ལྷག་པའི་བཀའ་དྲིན་བཅས་གཉིས་རེད། བླ་མ་མཆོད་པའི་



ལམ་གཙོ་རྣམ་གསུམ་གྱི་བཀའ་ཁྲིད།

ཆོ་ག་ལས། སངས་རྒྱས་གྲངས་མེད་བྱོན་པས་མ་ཐུལ་བའི།། མ་རུངས་འདུལ་དཀའི་

སྙིགས་དུས་འགྲོ་བ་ལ།། བདེ་གཤེགས་ལམ་བཟང་ཇི་བཞིན་སྟོན་པ་ཡི།། སྐྱབས་མགོན་

ཐུགས་རྗེ་ཅན་ལ་གསོལ་བ་འདེབས།། ཞེས་གསུངས་པ་བཞིན་འཇིག་རྟེན་གྱི་ཁམས་

འདིར་སངས་རྒྱས་གྲངས་མེད་བྱོན་ཟིན་ནས་སྐལ་བ་དང་ལྡན་པའི་གདུལ་བྱ་གྲངས་མེད་

པ་ཐར་པ་དང་ཐམས་ཅད་མཁྱེན་པའི་གོ་འཕང་ལ་བཀོད་ཟིན་རུང་། ང་ཚོ་སངས་རྒྱས་

དེ་ཚོའི་གདུལ་ཞིང་དུ་སླེབས་མེད། དེ་ལྟ་བུའི་འདུལ་དཀའ་བའི་གདུལ་བྱ་ལ་ད་ལྟ་དོན་

མཛད་མཁན་ནི་རང་གི་བླ་མ་དེ་རང་ཡིན་ཙང་། སངས་རྒྱས་ཐམས་ཅད་ལས་ལྷག་པའི་

བཀའ་དྲིན་ཅན་རེད། སྒོས་ཤཱཀྱ་ཐུབ་པ་ལས་ལྷག་པའི་བཀའ་དྲིན་ནི། བླ་མ་མཆོད་པའི་

ཆོ་ག་ལས། ཐུབ་པའི་ཉི་མ་དུས་ཀྱིས་ནུབ་གྱུར་ཏེ།། མགོན་སྐྱབས་མེད་པའི་འགྲོ་བ་

མང་པོ་ལ།། རྒྱལ་བའི་མཛད་པ་ཉེ་བར་སྒྲུབ་མཛད་པའི།། སྐྱབས་མགོན་ཐུགས་རྗེ་ཅན་

ལ་གསོལ་བ་འདེབས།། ཞེས་གསུངས་པ་བཞིན་ད་ལྟ་སངས་རྒྱས་ཤཱཀྱ་ཐུབ་པའི་བསྟན་

པ་གནས་བཞིན་པའི་སྐབས་ཡིན་རུང་། སངས་རྒྱས་ཤཱཀྱ་ཐུབ་པ་འཇིག་རྟེན་དུ་བྱོན་

པའི་སྐབས་སུ་ང་ཚོས་རྗེས་ཟིན་མེད། སྟོན་པའི་གཏད་རབས་བདུན་ལ་སོགས་པ་དང། 

ཤིང་རྟ་ཆེན་པོ་ཀླུ་སྒྲུབ་དང་ཐོགས་མེད་སོགས་ཀྱི་ཞབས་རྗེས་ཀྱང་ཟིན་མེད། ད་ལྟ་ལྔ་

བརྒྱ་མཐའ་མའི་དུས་ལ་བསྟན་པ་ཉམས་པར་ཉེ་བའི་སྐབས་སུ་སངས་རྒྱས་ཀྱི་བསྟན་པ་

ཡོངས་སུ་རྫོགས་པ་སྟོན་མཁན་ནི་རང་གི་བླ་མ་ཡིན་ཙང་། སྒོས་ཤཱཀྱ་ཐུབ་པ་ལས་ལྷག་

པའི་བཀའ་དྲིན་ཅན་རེད། ཆོས་གསུངས་པའི་བཀའ་དྲིན་ནི་བཀའ་དྲིན་ཐམས་ཅད་ཀྱི་

ནང་ནས་མཆོག་ཏུ་གྱུར་པ་རེད། མདོ་སྡེའི་ནང་ཆོས་གསུངས་པའི་བཀའ་དྲིན་ནི་ཧ་ཅང་

གསབ་དཀའ་བ། དཔེར་ན་སྟོང་གསུམ་གྱི་རིན་པོ་ཆེ་སྣ་བདུན་གྱིས་བཀང་སྟེ་བསྐལ་པའི་

བར་དུ་ཕུལ་ནའང་བཀའ་དྲིན་གཞལ་དཀའ་བ་གསུངས། ཤེས་རྒྱུད་བྱིན་གྱིས་བརླབས་

པའི་བཀའ་དྲིན་ནི་རང་གི་ཤེས་རྒྱུད་ལ་རྣམ་དཀར་གྱི་ཡོན་ཏན་ཕྲན་བུ་སྐྱེས་པའང་བླ་

མའི་བྱིན་བརླབས་ལ་བརྟེན་ནས་ཡོང་བ་དང་། ཉམས་རྟོགས་སྐྱེ་ཁག་པོ་ཡོང་བའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐབས་སུ་བསག་སྦྱང་བྱས་ཏེ་ཡན་ལག་བདུན་པའི་སྒོ་ནས་གསོལ་བ་བཏབ་ན་བླ་མའི་

བྱིན་རླབས་ལ་བརྟེན་ནས་སྐྱེ་བ་རེད། ཟང་ཟིང་གིས་འཁོར་དུ་བསྡུས་པའི་བཀའ་དྲིན་ནི། 

དཔེར་ན་གདན་ས་ཁག་དང་རྒྱུད་གྲྭ་སོགས་སུ་རང་གི་ཤག་གི་དགེ་རྒན་དེ་ཚོས་རང་གི་

སློབ་མ་ཆོས་ཕྱོགས་ནས་བསྐྱངས་པ་ཙམ་དུ་མ་ཟད། ཟས་གོས་གནས་མལ་སོགས་ཟང་

ཟིང་གི་སྒོ་ནས་ཀྱང་བསྐྱངས་པ་རེད། དེ་བཞིན་བོད་མི་རིགས་ལྟ་བུ་ལ་མཚོན་ན། སྐྱབས་

བཅོལ་བོད་མི་ཡོངས་སུ་རྫོགས་པའི་མི་ཚེའི་འདུན་ལམ་གྱི་འཚོ་གོས་གནས་མལ་

སོགས་༸གོང་ས་༸སྐྱབས་མགོན་ཆེན་པོའ་ིསྐུ་དྲིན་ཉག་ཅིག་ལ་བརྟེན་ནས་བྱུང་བ་རེད། 

དེ་ལྟ་བུའི་བཀའ་དྲིན་རྣམས་དྲན་པའི་སྒོ་ནས་ཕྱོགས་གཅིག་ནས་སངས་རྒྱས་དངོས་ཡིན་

པའི་འདུ་ཤེས་བརྟན་པོ་དགོས་པ་དང་། ཕྱོགས་གཞན་ནས་བཀའ་དྲིན་རྗེས་སུ་དྲན་པའི་

ཐོག་ནས་དེ་དག་གསབ་པའི་ཆེད་དུ་ཅི་གསུང་བཀའ་སྒྲུབ་དགོས་པ་དེ་རེད། 

སྦྱོར་བའི་བསྟེན་ཚུལ་ལ་མང་པོ་ཡོད་ཀྱང་། བསྡོམས་ནས་ཞུ་ན། བླ་མ་ལྔ་བཅུ་པ་

ལས། འདིར་མང་སྨོས་པ་ཅི་ཞིག་དགོས།། བླ་མ་དགྱེས་བྱེད་གང་ཡིན་བྱ།། མི་མཉེས་

བྱེད་ཀུན་སྤང་བ་ནི།། དེ་དང་དེ་ལ་འབད་དེ་བརྟག །ཅེས་གསུངས་པ་བཞིན་བླ་མས་བྱོས་

གསུངས་པ་དེ་བྱེད་རྒྱུ་དང་། མ་བྱེད་གསུངས་པ་རྣམས་བྱ་རྒྱུ་མེད། སྐྱེས་རབས་ལས། 

ཕན་པའི་ལན་དུ་མཆོད་པ་བྱ་བ་ནི།། བསྒོ་བའི་ཚིག་བཞིན་ཉམས་སུ་ལེན་པ་ཡིན།། ཞེས་

གསུངས་པ་བཞིན་ཅི་གསུང་བཀའ་སྒྲུབ་བྱ་རྒྱུ་དེ་གལ་ཆེ་ཤོས་རེད། བསམ་པའི་བསྟེན་

ཚུལ་དང་སྦྱོར་བའི་བསྟེན་ཚུལ་གཉིས་པོ་བསྡོམས་ནས་སྡོང་པོ་བཀོད་པའི་མདོ་ལམ་

རིམ་ཆེན་མོར་དྲངས་པའི་ནང་སེམས་དགུའི་སྒོ་ནས་བསྟེན་ཚུལ་གསུངས་པ་དེ་ཧ་ཅང་

གལ་ཆེན་པོ་རེད། དེ་ལ་ལམ་རིམ་ཆེན་མོའ་ིནང་བསྟེན་པའི་བསམ་པ་སྤྱིར་བསྟན་པ་

ཞེས་ས་བཅད་ཟུར་དུ་མཛད་ཡོད། དེ་ནི་བཤེས་གཉེན་བསྟེན་ཚུལ་གྱི་བསམ་པའི་ཁྱེར་སོ་

ལ་ཧ་ཅང་ཕན་ཐོགས་ཆེན་པོ་ཞིག་རེད། ང་ཆུང་ཆུང་སྐབས་རྒན་ཡོངས་འཛིན་རིན་པོ་ཆེ་

དམ་པ་དེས་སེམས་དགུའི་བསྟེན་ཚུལ་ཤོག་བུ་ཆུང་ངུ་ཞིག་ཐོག་ཚིགས་བཅད་དུ་བྲིས་པ་



ལམ་གཙོ་རྣམ་གསུམ་གྱི་བཀའ་ཁྲིད།

ཞལ་འདོན་ཕྱག་དཔེའི་གསེང་ལ་ཡོད་པ་དེ་མཇལ་མྱོང་ཡོད། དེས་མི་ཚེ་ཧྲིལ་པོའ་ིརིང་

བཤེས་གཉེན་བསྟེན་ཚུལ་ལ་བློ་སྦྱང་བ་ལ་ཧ་ཅང་ཕན་ཐོགས་བྱུང་། དེ་ལྟ་བུའི་སེམས་

དགུ་ནི། བུ་མཛངས་རྡོ་རྗེ་ས་རི་བྲན་ཕྱག་བདར།། ཐེག་པ་ཁྱི་གྲུ་ལྟ་བུས་སེམས་དགུས་

བསྟེན༑༑ ཞེས་གསུངས་པ་བཞིན་བུ་མཛངས་པ་དང་། རྡོ་རྗེ། ས། རི། བྲན། ཕྱག་བདར་

བ༑ ཐེག་པ། ཁྱི། གྲུ་བཅས་རེད། དེ་ཡང་བླ་མའི་བྱ་བ་གང་བསྒྲུབ་ཀྱང་བླ་མའི་ཐུགས་དང་

བསྟུན་པ་མ་གཏོགས། རང་འདོད་ཀྱིས་མི་བྱེད་པ་བུ་མཛངས་པ་ལྟ་བུའི་སེམས། བདུད་

དང་སྡིག་གྲོགས་སོགས་ཀྱིས་མི་ཕྱེད་པའི་རྡོ་རྗེ་ལྟ་བུའི་སེམས། བླ་མའི་བྱ་བ་ཆེ་ཆུང་

གང་བསྒྲུབ་དགོས་བྱུང་ཡང་དད་དམ་ལ་འགྱུར་བ་མེད་པ་ས་ལྟ་བུའི་སེམས། གཞན་གྱིས་

བླ་མ་ལ་སྐྱོན་བརྗོད་པ་དང་ཕྲ་མ་བཅུག་མཁན་བྱུང་ན་དེ་ཚོའི་དབང་དུ་མི་འགྲོ་བ་ཁོར་

ཡུག་གི་རི་བོ་ལྟ་བུའི་སེམས། བླ་མའི་སྐུ་མདུན་ལ་དམན་ས་བཟུང་བ་བྲན་ལྟ་བུ་དང། 

ཕྱག་བདར་བ་སྟེ་གད་པ་ལྟ་བུའི་སེམས། བླ་མའི་བྱ་བ་ཤིན་ཏུ་བྱ་དཀའ་བའི་ཁུར་ལྕི་བ་

རྣམས་ཀྱང་སྤྲོ་བཞིན་དུ་འཛིན་པ་ཐེག་པ་ལྟ་བུའི་སེམས། བླ་མས་བརྙས་པའམ་བཀའ་

བཀྱོན་ནའང་སླར་མི་ཁྲོ་བ་ཁྱི་ལྟ་བུའི་སེམས། བླ་མའི་བྱ་བའི་དོན་དུ་ཇི་ཙམ་འགྲོ་དགོས་

ཀྱང་ངལ་བ་མེད་པ་གྲུ་ལྟ་བུའི་སེམས་བཅས་སེམས་དགུ་རེད། དེ་དག་ནི་རྗེ་བཙུན་བླ་

མ་རྣམས་ལ་ཕྱག་འཚལ་ལོ་ཞེས་པའི་མཆོད་བརྗོད་ཀྱིས་སྦས་པའི་ཚུལ་དུ་བསྟན་པའི་

བཤེས་གཉེན་བསྟེན་ཚུལ་གྱི་རིམ་པ་རྣམས་རེད། 

གལ་ཏེ་ལམ་གཙོ་རྣམ་གསུམ་གྱི་རྩ་ཚིག་ཐོག་ནས་ཤར་སྒོམ་བྱེད་མཁན་ཡིན་ན་

སྦྱོར་བའི་ཆོས་དྲུག་སྔོན་དུ་སོང་ནས་གསོལ་བ་འདེབས་པ་རྒྱུད་འདྲེས་ངེས་བྱས་པའི་

རྗེས་སུ་ཐོག་མར་བསྟེན་པའི་ཕན་ཡོན་དང་། མ་བསྟེན་པའི་ཉེས་དམིགས། སེམས་

དགུའི་བསྟེན་ཚུལ། བསམ་པའི་བསྟེན་ཚུལ། སྦྱོར་བའི་བསྟེན་ཚུལ་བཅས་ཟིན་ན། ངེས་

འབྱུང་གི་བསམ་པའི་ཐོག་སྤོ་བདེ་པོ་ཡོད། དེ་མིན་མགོ་མེད་པ་ལྟ་བུ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྩོམ་པར་དམ་བཅའ་བ།

གཉིས་པ་རྩོམ་པར་དམ་བཅའ་བ་ནི། རྒྱལ་བའི་གསུང་རབ་ཀུན་གྱི་སྙིང་པོའ་ིདོན།། 

རྒྱལ་སྲས་དམ་པ་རྣམས་ཀྱིས་བསྔགས་པའི་ལམ།། སྐལ་ལྡན་ཐར་འདོད་རྣམས་ཀྱི་

འཇུག་ངོགས་དེ།། ཇི་ལྟར་ནུས་བཞིན་བདག་གིས་བཤད་པར་བྱ།། ཞེས་པ་སྟེ། འདིར་

རྩོམ་པར་དམ་བཅའ་བ་དང་ལུས་རྣམ་གཞག་གཉིས་མཉམ་དུ་བསྟན། ཐོག་མར་བསྟན་

བཅོས་ཇི་འདྲ་ཞིག་བརྩམས་ཀྱང་རྩོམ་པར་དམ་བཅའ་བ་རེ་ཡོད་དགོས་པ་ནི་བསྟན་

བཅོས་ཀྱི་སྒྲོམ་གཞི་ལྟ་བུ་རེད། རྩོམ་པར་དམ་བཅའ་བ་ནི་རྩོམ་པ་མཐར་ཕྱིན་པའི་ཆེད་

དུ་རེད། གལ་ཏེ་རྩོམ་པར་དམ་བཅའ་བ་དང་ལྷན་དུ་དེའི་ནང་བརྗོད་བྱ་མདོར་བསྟན་བྱུང་

ན་ལུས་རྣམ་གཞག་ཀྱང་ཡིན་ཞིང་། རྒྱལ་བའི་གསུང་རབ་ཀུན་གྱི་སྙིང་པོའ་ིདོན།། ཞེས་

པས་ངེས་འབྱུང་གི་བསམ་པའི་སྐོར་དང་། རྒྱལ་སྲས་དམ་པ་རྣམས་ཀྱིས་བསྔགས་པའི་

ལམ༑༑ ཞེས་པས་བྱང་སེམས་ཀྱི་སྐོར། སྐལ་ལྡན་ཐར་འདོད་རྣམས་ཀྱི་འཇུག་ངོགས་དེ།། 

ཞེས་པས་ཡང་དག་པའི་ལྟ་བ་བཅས་ལུས་རྣམ་གཞག་དང་། ཇི་ལྟར་ནུས་བཞིན་བདག་

གིས་བཤད་པར་བྱ།། ཞེས་པས་དངོས་སུ་རྩོམ་པར་དམ་བཅའ་བ་དེ་བསྟན། རྒྱལ་བའི་

གསུང་རབ་ནི་སངས་རྒྱས་ཀྱི་བཀའ་རེད། སྤྱིར་རྒྱལ་བ་ཞེས་པ་སངས་རྒྱས་ཀྱི་མཚན་གྱི་

རྣམ་གྲངས་ཡིན་ཞིང་། ཉོན་མོངས་པ་དང་ཤེས་བྱའི་དགྲ་ལས་རྒྱལ་བས་ན་རྒྱལ་བའོ།། 

སངས་རྒྱས་དང་རྒྱལ་བ་གཉིས་ཚིག་གི་གོ་དོན་གཅིག་པ་རེད། གསུང་རབ་ཀྱི་གསུང་ནི་

སངས་རྒྱས་ཀྱི་བརྗོད་པ་ལྕེ་རྐན་ལས་བྱུང་བའི་སྒྲ་དེ་རེད། དེ་ལ་རབ་ཅེས་སྦྱར་དགོས་

པ་ནི་ཚད་མར་གྱུར་པའི་གསུང་གི་དོན་རེད། སངས་རྒྱས་ཀྱི་གསུང་ནི་དཔྱད་པ་གསུམ་

གྱིས་དག་པ་རེད། སངས་རྒྱས་ཀྱིས་དོན་བཞིན་གཟིགས་ནས་གསུངས་པ་ལས། ཚོད་

དཔག་གནང་ནས་གསུངས་པ་ཞིག་མེད། ཐམས་ཅད་མངོན་སུམ་དུ་གཟིགས་པ་ཡིན་ཙང་

དོན་དེ་ལ་མི་བསླུ་བ་རེད། གསུང་རབ་ཅེས་པ་ལ་བཤད་ཚུལ་གཞན་ཞིག་བྱས་ན། གདུལ་



ལམ་གཙོ་རྣམ་གསུམ་གྱི་བཀའ་ཁྲིད།

བྱའི་དོན་དུ་འགྱུར་ཚུལ་གྱི་ཆ་ནས་མི་བསླུ་བ་རེད། སངས་རྒྱས་ཀྱིས་གསུངས་པ་རྣམས་

གདུལ་བྱ་སོ་སོའ་ིབློ་དང་བསམ་པ་དང་བག་ལ་ཉལ་ཆ་ཚང་མཁྱེན་ནས་དེ་དང་འཚམས་

པར་གསུངས་པར་བརྟེན། གདུལ་བྱའི་དོན་དུ་མི་འགྱུར་བ་གཅིག་ཀྱང་མེད། ཆོས་ཀྱི་

ཕུང་པོ་བརྒྱད་ཁྲི་བཞི་སྟོང་ངམ་སྡེ་སྣོད་གསུམ་ལ་གཟིགས་ན་སྒྲས་ཟིན་ལ་འགལ་བ་མང་

དུ་སྣང་ཞིང་། སྐབས་རེ་བདག་ཡོད་པ་དང་། སྐབས་རེ་བདག་མེད་པ། སྐབས་རེ་རང་

བཞིན་གྱིས་གྲུབ་པ་ཡོད་པ། སྐབས་རེ་རང་བཞིན་གྱིས་གྲུབ་པ་མེད་པ་སོགས་གསུངས་

པ་རྣམས་གདུལ་བྱ་སོ་སོའ་ིཁམས་མོས་བསམ་པ་བག་ལ་ཉལ་ལ་བསྟུན་པ་མ་གཏོགས། 

གདུལ་བྱའི་བློ་དང་མ་བསྟུན་པར་སངས་རྒྱས་རང་ལ་གསུང་རྒྱུ་ཡོད་པ་མཐའ་དག་

གསུངས་པ་ཞིག་མིན། མདོ་སྡེ་རྒྱན་ལས། ཕལ་ཆེར་དོན་མེད་དོན་ཡོད་དང།། རྣམ་ཀུན་

དོན་ཡོད་ཤེས་པར་བྱ།། ཞེས་གསུངས་པ་བཞིན་སོ་སོ་སྐྱེ་བོས་ཆོས་བཤད་པ་རྣམས་

ཕལ་ཆེ་བ་དོན་མེད་དུ་འགྲོ་ཞིང་། དེས་ཉན་པ་པོའ་ིརྒྱུད་ཚོད་མི་ཤེས་པས་སོ།། བྱང་

སེམས་འཕགས་པས་ཆོས་བསྟན་པ་རྣམས་ཕལ་ཆེ་བ་དོན་ལྡན་དུ་འགྱུར་རུང་། དོན་

དང་མི་ལྡན་པའི་སྐབས་ཀྱང་ཡོད་ཅིང་། དེས་གདུལ་བྱའི་རྒྱུད་ཚོད་ཇི་ལྟ་བ་བཞིན་མི་

མཁྱེན་པས་སོ།། སངས་རྒྱས་ཀྱིས་ཆོས་བསྟན་པ་རྣམས་རྣམ་པ་ཀུན་ཏུ་དོན་དང་ལྡན་

པ་རེད། དེས་ན་གསུང་རབ་ཅེས་པའི་རབ་ཀྱིས་གདུལ་བྱའི་དོན་དུ་མི་འགྱུར་བ་མེད་

པའི་ཆ་ནས་བརྗོད། དེ་ནས་སྤོབས་པ་བཞི་དང་ལྡན་པ་སོགས་གསུང་ཚུལ་མང་། རྣམ་

འདྲེན་བཞི་པ་ཤཱཀྱ་ཐུབ་པར་མཚོན་ན། གསུང་ཡོངས་རྫོགས་བསྡུས་ན་ཆོས་ཀྱི་ཕུང་པོ་

བརྒྱད་ཁྲི་བཞི་སྟོང་དང་། དེ་ཡང་བསྡུས་ན་གསུང་རབ་ཡན་ལག་བཅུ་གཉིས། དེ་ཡང་

བསྡུས་ན་སྡེ་སྣོད་གསུམ་རེད། འཇིག་རྟེན་འདིའི་ནང་གི་ཆོས་ལུགས་སོ་སོའ་ིསྟོན་པའི་

གསུང་གི་རྣམ་གྲངས་བསྡུས་ན། སངས་རྒྱས་ཀྱི་གསུང་རབ་བཞིན་རྒྱ་ཆེ་བ་གང་ལའང་

མེད༑ སངས་རྒྱས་ཀྱིས་བྱང་ཆུབ་མཆོག་ཏུ་ཐུགས་བསྐྱེད། བསྐལ་པ་གྲངས་མེད་གསུམ་

དུ་ཚོགས་བསགས། མངོན་པར་རྫོགས་པར་སངས་རྒྱས་པའི་ཆེད་དུ་བྱ་བའི་དགོས་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེ་གང་རེད་ཅེ་ན། འགྲོ་བ་རྣམས་འཁོར་བའི་སྡུག་བསྔལ་ལས་བསྒྲལ་བ་དང་ཞི་བ་མྱང་

འདས་ལ་འགོད་པའི་དོན་དུ་རེད། དེས་ན་སངས་རྒྱས་ཀྱི་གསུང་ཚིག་གཅིག་ཡན་ཆད་

ཐར་པའི་གོ་འཕང་ལ་འགོད་པའི་ཆེད་དུ་འབབ་པ་དང་གཞོལ་བ་ཤ་སྟག་ཡིན་ཞེས་མདོའ་ི

ནང་བྱུང་། སངས་རྒྱས་ཀྱི་གསུང་ཁ་ཤས་ཧོབ་སྟེ་བལྟས་ན་ཚེ་འདིའི་བར་ཆད་བསལ་རྒྱུ་

སོགས་དོན་ཆུང་ལྟ་བུར་མངོན་ཞིང་། དཔེར་ན་སངས་རྒྱས་ཀྱིས་ལྷའི་གནས་སུམ་ཅུ་རྩ་

གསུམ་ན་གསུངས་པའི་རྒྱལ་མཚན་རྩེ་མོའ་ིདཔུང་རྒྱན་གྱི་ཚིག་ཟིན་ལ་བལྟས་ན་འཇིག་

རྟེན་གྱི་བྱ་བ་ཕལ་པ་དམག་རྒྱལ་བ་ཙམ་གྱི་ཆེད་དུ་གསུངས་པ་ལྟ་བུ་ཡིན་རུང་། བརྒྱུད་

ནས་དེས་ཉན་པ་པོ་རྣམས་ཀྱི་རྒྱུད་སྨིན་པར་བྱས་ནས་འཁོར་བ་ལ་ཞེན་ལོག་གིས་ཐར་

པའི་གོ་འཕང་ལ་འགོད་ཐབས་རེད། རྟེན་འབྲེལ་བསྟོད་པ་ལས། ཁྱོད་ཀྱིས་ཇི་སྙེད་བཀའ་

སྩལ་པ།། རྟེན་འབྲེལ་ཉིད་ལས་བརྩམས་ཏེ་འཇུག །དེ་ཡང་མྱ་ངན་འདའ་ཕྱིར་ཏེ།། ཞི་

གྱུར་མིན་མཛད་ཁྱོད་ལ་མེད།། ཅེས་གསུངས་པ་བཞིན་སངས་རྒྱས་ཀྱིས་གང་གསུངས་

པ་རྣམས་གདུལ་བྱ་མྱ་ངན་ལས་འདས་པ་ལ་འགོད་པ་ཁོ་ན་ལས་གཞན་མེད། མྱ་ངན་

ལས་འདས་པའི་གོ་འཕང་ཐོབ་པའི་ཐོག་མའི་འཇུག་སྒོ་ནི་ངེས་པར་འབྱུང་བའི་སེམས་དེ་

རེད༑ དེར་བརྟེན་ངེས་འབྱུང་གི་བློ་དེ་སངས་རྒྱས་ཀྱི་གསུང་ཐམས་ཅད་ཀྱི་སྙིང་པོ་དོན་

རེད༑ དེ་ཡང་སངས་རྒྱས་ཀྱི་ཐུགས་ཀྱི་བཞེད་པ་གཙོ་བོ་ནི་གདུལ་བྱ་རྣམས་ཐར་པའི་གོ་

འཕང་ལ་འགོད་རྒྱུ་དེ་རེད། དེ་ལྟ་བུ་གདུལ་བྱ་རྣམས་ཐར་པ་ལ་འགོད་པའི་ཐབས་ལམ་ནི་

ངེས་འབྱུང་གི་བསམ་པ་རྒྱུད་ལ་བསྐྱེད་རྒྱུ་དེ་རེད། 

རྒྱལ་བའི་སྲས་དམ་པ་ཚོས་བསྔགས་པའི་ལམ་ནི་བྱང་ཆུབ་ཀྱི་སེམས་རིན་པོ་ཆེ་རེད། 

རྒྱལ་བའི་སྲས་ནི་བྱང་ཆུབ་ཀྱི་སེམས་རྒྱུད་ལ་ལྡན་པའི་གང་ཟག་རྣམས་རེད། དེ་དག་གིས་

རྒྱུན་དུ་བསྔགས་པའི་ལམ་ནི་བྱང་ཆུབ་ཀྱི་སེམས་རེད། སྤྱོད་འཇུག་ལས། དེང་དུས་བདག་

ཚེ་འབྲས་བུ་ཡོད།། མི་ཡི་སྲིད་པ་ལེགས་པར་ཐོབ།། དེ་རིང་སངས་རྒྱས་རིགས་སུ་སྐྱེས།། 

སངས་རྒྱས་སྲས་སུ་ད་གྱུར་ཏོ།། ཞེས་གསུངས་པ་བཞིན་བྱང་ཆུབ་ཀྱི་སེམས་རྒྱུད་ལ་སྐྱེ་



ལམ་གཙོ་རྣམ་གསུམ་གྱི་བཀའ་ཁྲིད།

བ་ན་རྒྱལ་བའི་སྲས་སུ་གྱུར་ཏེ་དོན་ལྡན་དུ་གྱུར། སྤྱོད་འཇུག་ལས། གང་ལ་སེམས་ཀྱི་དམ་

པ་རིན་ཆེན་དེ།། སྐྱེས་པ་དེ་ཡི་སྐུ་ལ་ཕྱག་འཚལ་ཞིང་།། གང་ལ་གནོད་པ་བྱས་ཀྱང་བདེར་

འབྲེལ་བ།། བདེ་བའི་འབྱུང་གནས་དེ་ལ་སྐྱབས་སུ་མཆི།། ཞེས་གསུངས་པ་བཞིན་བྱང་

ཆུབ་སེམས་དཔས་རྒྱུན་དུ་བསྔགས་པའི་ལམ་ནི་བྱང་ཆུབ་ཀྱི་སེམས་ཉིད་རེད། དེ་ཡང་

གང་ལ་སེམས་ཀྱི་དམ་པ་རིན་ཆེན་སྐྱེས་པ་དེ་ཅིའི་ཕྱིར་ཕྱག་འཚལ་བའི་ཡུལ་ཡིན་ཞེ་ན། 

ཕར་གནོད་པ་བྱས་ཀྱང་ཚུར་བདེ་བ་སྒྲུབ་པ་དང་འབྲེལ་བ་ཡིན་པས་སོ།། 

སྐལ་ལྡན་ཐར་པ་འདོད་པ་རྣམས་ཀྱི་འཇུག་ངོགས་ནི་ཡང་དག་པའི་ལྟ་བ་རེད། སྐལ་

ལྡན་ཞེས་པ་ནི་སྐལ་བ་བཟང་པོ་རེད། དེ་ནི་ཐར་པ་ཐོབ་པའི་ནུས་པ་ཡོད་པ་ལ་ཟེར། 

འཇུག་ངོགས་ཞེས་པ་ནི་འགྲོ་ལམ་ལྟ་བུ་ལ་ཟེར། རྒྱ་གར་སྐད་དུ་འཇུག་ངོགས་ནི་ཆུ་བོ་

ཆེན་པོ་གང་ས་ནས་བརྒལ་བདེ་མེད་པས་བརྒལ་ས་དམའ་ས་ཟུར་དུ་བཟོས་པ་དེ་ལ་

བརྗོད༑ དེས་ན་ཐར་འདོད་རྣམས་ཀྱི་འཇུག་ངོགས་ནི་ཡང་དག་པའི་ལྟ་བ་དེ་རེད། 

དེ་ལྟ་བུའི་ངེས་འབྱུང་དང་། བྱང་ཆུབ་ཀྱི་སེམས། ཡང་དག་པའི་ལྟ་བ་བཅས་གསུམ་

པོ་ངས་གང་ཐུབ་ཀྱིས་བཤད་རྒྱུ་ཡིན་ཞེས་རྩོམ་པར་དམ་བཅས་པ་རེད། ཇི་ལྟར་ནུས་

བཞིན་ཞེས་པ་ནི་ཕྱོགས་གཅིག་ནས་ཁེངས་སྐྱུང་བའི་ཚིག་རེད། དེ་ཡང་ཁེངས་པ་

བསྐྱུངས་ནས་བདག་གིས་རྒྱ་ཆེན་པོ་མང་པོ་བཤད་མི་ཐུབ་ཀྱང་ག་ཚོད་ཐུབ་ཐུབ་ཀྱིས་

བཤད་ཀྱི་ཡིན་ཞེས་གསུངས། བསྟན་བཅོས་མང་ཆེ་བའི་དབུར་ཁེངས་སྐྱུང་བའི་ཚིག་

ཡོང་གི་ཡོད། ཇི་ལྟར་ནུས་བཞིན་བདག་གིས་བཤད་པར་བྱ།། ཞེས་པ་དེ་སྤྱིར་ཁེངས་

སྐྱུང་བའི་ཚིག་ཡིན་རུང་། དེ་ལ་༸སྐྱབས་རྗེ་ཁྲི་བྱང་རྡོ་རྗེ་འཆང་གིས་ལམ་གཙོ་རྣམ་

གསུམ་ལ་ཤློཀ་བཅུ་བཞི་ལས་མེད་ཅིང། དེ་ལྟ་བུའི་ཚིག་ཉུང་ངུའི་ནང་གང་ཐུབ་ཀྱིས་

བསྡུས་ཏེ་བཤད་ཀྱི་ཡིན་ཞེས་པའི་གོ་སྟངས་ཀྱང་ཡོད་ཅེས་གསུངས། སྤྱིར་རྩོམ་པར་

དམ་བཅའི་ཚིགས་རྐང་དང་པོ་གསུམ་གྱིས་ལམ་གྱི་གཙོ་བོ་རྣམ་པ་གསུམ་པོ་རེ་རེ་ལ་

ཐ་དད་དུ་སྦྱར་རུང་། རེ་རེ་ལ་གསུམ་གའང་སྦྱར་ཆོག །ཤློཀ་འདི་ལ་རྒྱས་པར་འཆད་ན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆེ་བ་བཞི་དང་ཁྱད་ཆོས་གསུམ་སོགས་གསུང་སྲོལ་ཡོད་ཀྱང་། ད་རེས་དུས་ཚོད་ཐུང་ངུ་

ལས་མེད་ཙང་མི་དགོས་པ་བྱ་རྒྱུ་ཡིན། 

གསུམ་པ་སྣོད་ལྡན་ཉན་པར་སྐུལ་བ་ནི། གང་དག་སྲིད་པའི་བདེ་ལ་མ་ཆགས་ཤིང།། 

དལ་འབྱོར་དོན་ཡོད་བྱ་ཕྱིར་བརྩོན་པ་ཡིས།། རྒྱལ་བ་དགྱེས་པའི་ལམ་ལ་ཡིད་རྟོན་པའི།། 

སྐལ་ལྡན་དེ་དག་དང་བའི་ཡིད་ཀྱིས་ཉོན།། ཞེས་གསུངས་པ་བཞིན་ཚ་ཁོ་དབོན་པོ་ངག་

དབང་གྲགས་པ་གཙོ་བོར་གྱུར་པའི་སྐལ་ལྡན་གྱི་གདུལ་བྱ་རྣམས་ཡིད་དྭང་བ་འདྲེན་

པོའ་ིཐོག་ནས་ཉན་དགོས་ཞེས་གསུངས། དེ་ཡང་། གང་དག་སྲིད་པའི་བདེ་ལ་མ་ཆགས་

ཤིང་༑༑ ཞེས་པས་ངེས་འབྱུང་བསྟན། དེ་ཡང་སྲིད་པའི་བདེ་བ་ལ་མ་ཆགས་པ་ནི་སྲིད་པ་

ལས་ངེས་པར་འབྱུང་བའི་བསམ་པའོ།། དལ་འབྱོར་དོན་ཡོད་བྱ་ཕྱིར་བརྩོན་པ་ཡིས།། 

ཞེས་པས་བྱང་ཆུབ་ཀྱི་སེམས་བསྟན། དེ་ཡང་དལ་འབྱོར་དོན་ཡོད་པ་བྱ་བའི་ཕྱིར་དུ་བྱ་བ་

ཆེ་ཤོས་ནི་བྱང་ཆུབ་ཀྱི་སེམས་བསྐྱེད་པ་ལས་ལྷག་པ་མེད། རྒྱལ་བ་དགྱེས་པའི་ལམ་ལ་

ཡིད་རྟོན་པའི།། ཞེས་པས་ཡང་དག་པའི་ལྟ་བ་བསྟན། དེ་ནི་རྒྱལ་བ་དགྱེས་པའི་ལམ་ཡིན་

ཞིང་༑ ལྟ་བ་རྣམ་པར་དག་པ་རྒྱུད་ལ་སྐྱེས་ན་རྒྱལ་བའི་ཐུགས་ཀྱི་བཞེད་དགོངས་འཁོར་བ་

ལས་སྒྲོལ་བའི་ལམ་དེ་འགྲུབ་པས་སོ།། འདིར་རྟོན་ཞེས་པ་ནི་བརྟེན་པའམ་ལྟོས་པ། ཡང་

ན་ཡིད་ཆེས་པའི་དོན་རེད། གང་ལྟར་ལམ་གྱི་གཙོ་བོ་རྣམ་གསུམ་སྟོན་པའི་གཞུང་འདིའི་

ཆེད་དུ་བྱ་བའི་གདུལ་བྱ་སྣོད་དུ་རུང་བ་ནི་སྲིད་པའི་བདེ་བ་ལ་མ་ཆགས་པར་ངེས་འབྱུང་

གི་བསམ་པ་སྐྱེ་འདོད་ཡོད་པ་དང་། དལ་འབྱོར་དོན་ཡོད་བྱ་བའི་ཕྱིར་དུ་བྱང་ཆུབཀྱི་

སེམས་སྦྱོང་འདོད་ཡོད་པ། རྒྱལ་བ་དགྱེས་པའི་ལམ་ཡང་དག་པའི་མཐའ་རྟོགས་འདོད་

ཡོད་པ་ཞིག་དགོས། དེ་ལྟ་བུ་ལ་ཡིད་རྟོན་པའི་སྐལ་བ་དང་ལྡན་པ་རྣམས་ཀྱིས་དྭང་བའི་

ཡིད་ཀྱིས་ཉོན་དགོས་ཞེས་སྐུལ། འདིར་དྭང་བ་ནི་དད་པ་གསུམ་གྱི་ནང་ནས་དྭང་བའི་དད་

པ་དང་། དེ་བཞིན་སེམས་རྙོག་པ་མེད་པ་ལའང་སྦྱར་ཆོག །དྭང་བའི་ཡིད་ཀྱིས་ཉོན་ཞེས་

པས་ཤ གས་ལ་འགལ་རྐྱེན་སྣོད་ཀྱི་སྐྱོན་གསུམ་སྤང་བ་དང་མཐུན་རྐྱེན་འདུ་ཤེས་དྲུག་



ལམ་གཙོ་རྣམ་གསུམ་གྱི་བཀའ་ཁྲིད།

བསྟན་ཞིང་། དེ་ཡང་ཆོས་ཉན་པའི་མཐུན་རྐྱེན་འདུ་ཤེས་དྲུག་གི་ནང་ནས་རང་ལ་ནད་པ་

ལྟ་བུའི་འདུ་ཤེས་དང་། ཆོས་ལ་སྨན་ལྟ་བུའི་འདུ་ཤེས་གཉིས་གལ་ཆེ་ཤོས་བརྩི་བ་རེད། 

ཆོས་འདི་ཉན་པ་ལ་བརྟེན་ནས་རང་གི་སེམས་རྒྱུད་བཟང་དུ་འགྲོ་བ་དང་། རང་གི་རྒྱུད་ཀྱི་

ཉོན་མོངས་མངོན་གྱུར་པ་ཆུང་དུ་འགྲོ་བའི་འདུན་པ་མེད་ན་ཆོས་ཉན་པའི་འོས་ཆོས་མི་

ཚང་བ་རེད། བླ་མ་གོང་མ་ཚོའི་ཕྱག་བཞེས་ལྟར་ན། འདིའི་སྐབས་སུ་ཆེ་བ་གཉིས་ལྡན་

གྱི་ཆོས་ལ་ཉན་བཤད་ཇི་ལྟར་བྱ་བའི་ཚུལ་རྣམས་གསུངས་སྲོལ་ཡོད།

གཉིས་པ་བསྟན་བཅོས་ལུས་དངོས་ལ། ངེས་འབྱུང་བཤད་པ། བྱང་ཆུབ་ཀྱི་སེམས་

བཤད་པ། ཡང་དག་པའི་ལྟ་བ་བཤད་པ། སྒྲུབ་པ་ལ་རྩེ་གཅིག་ཏུ་གཞོལ་བར་གདམས་པ་

བཅས་བཞིའོ།། དང་པོ་ངེས་འབྱུང་བཤད་པ་ལ། ངེས་འབྱུང་བསྐྱེད་དགོས་པའི་རྒྱུ་མཚན། 

ངེས་འབྱུང་བསྐྱེད་པའི་ཚུལ། ངེས་འབྱུང་བསྐྱེད་པའི་ཚད་བཅས་གསུམ་མོ།། 

ངེས་འབྱུང་བཤད་པ།

དང་པོ་ངེས་འབྱུང་བསྐྱེད་དགོས་པའི་རྒྱུ་མཚན་ནི། རྣམ་དག་ངེས་འབྱུང་མེད་པར་སྲིད་

མཚོ་ཡི།། བདེ་འབྲས་དོན་གཉེར་ཞི་བའི་ཐབས་མེད་ལ།། སྲིད་ལ་བརྐམ་པ་ཡིས་ཀྱང་ལུས་

ཅན་རྣམས།། ཀུན་ནས་འཆིང་ཕྱིར་ཐོག་མར་ངེས་འབྱུང་བཙལ།། ཅེས་གསུངས་པ་བཞིན་

ངེས་འབྱུང་ལ་རྣམ་པར་དག་པ་དང་རྣམ་པར་མ་དག་པ་གཉིས་ཡོད། འདིར་ངེས་འབྱུང་ལ་

རྣམ་པར་དག་པའི་ཁྱད་ཆོས་སྦྱར་བ་ནི་ངེས་པར་འབྱུང་བའི་གཞི་སྡུག་ཀུན་གཉིས་ཀའི་

གནས་སྟངས་ཤེས་པའི་ཐོག་ནས་ངེས་པར་འབྱུང་བ་དགོས་པ་ལས། སྡུག་བསྔལ་གྱི་སྡུག་

བསྔལ་ཙམ་ལ་ཡིད་བསུན་ནས་དེ་ལས་ཐར་འདོད་སྐྱེས་པ་ཙམ་ལ་ངེས་འབྱུང་གི་མཚན་

ཉིད་མི་ཚང་ཞིང་། སྡུག་བསྔལ་གྱི་སྡུག་བསྔལ་ལས་ཐར་འདོད་དུད་འགྲོ་ཡན་ལའང་ཡོད། 

དེས་སྡུག་བསྔལ་གྱི་སྡུག་བསྔལ་གྱི་ངོ་གདོང་དེ་ལས་དེའི་ཀུན་འབྱུང་གི་རིམ་པ་རྣམས་མི་

ཤེས་པས་ཐར་པ་དོན་གཉེར་ཚད་ལྡན་མི་ཡོང། ངེས་འབྱུང་སྤུ་སུད་ནི་ངེས་འབྱུང་གཏིང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཟབ་མེད་པར་སྐབས་རེ་གྲ་མ་འགྲིག་དང་རྐྱེན་ཆག་སྒོ་སོགས་བྱུང་བ་ན་སྡུག་བསྔལ་གྱི་

སྡུག་བསྔལ་ལ་ཡིད་བསུན་ནས་སྲིད་པའི་ཕུན་ཚོགས་ལ་སྙིང་པོ་གང་ཡང་མེད་པར་ཚང་

མ་བློས་བཏང་གིས་ཆོས་ཤིག་བྱ་སྙམ་པའི་བསམ་པ་གློ་བུར་བ་བྱུང་བ་དེ་རེད། ཡང་འཁོར་

བའི་ཕུན་ཚོགས་གཞན་ཞིག་མཐོང་བ་ན་སྔར་གྱི་བསམ་བློ་དེ་འགྱུར་རྒྱུ་རེད། 

ཟག་བཅས་ཀྱི་ཚོར་བ་རགས་པའམ་ཟག་བཅས་ཀྱི་བདེ་བ་མངོན་འགྱུར་བ་ཙམ་ལ་

ཡིད་འབྱུང་བ་དེ་ཕྱི་རོལ་པ་བསམ་གཏན་གྱི་དངོས་གཞི་གྲུབ་པ་ལའང་ཡོད། ཚོར་བ་

བཏང་སྙོམས་ལའང་ཡིད་འབྱུང་ནས་གཟུགས་མེད་ཀྱི་དངོས་གཞི་གྲུབ་པ་ཚོས་སོ་སོའ་ི

སྐབས་བབ་ཀྱིས་ས་འོག་མ་ལ་རགས་པར་བལྟས་ནས་དེ་འདོར་འདོད་ཀྱི་བློ་དང་དེ་ལས་

གྲོལ་བའི་ཐར་པ་ཐོབ་འདོད་ཀྱི་བློ་ཡོད་པ་ཚོ་ལ་ངེས་འབྱུང་ཞེས་མི་བརྗོད། གང་ལགས་

ཤེ་ན། དེ་ནི་སྲིད་པའི་མཚོ་འདིའི་ནང་འཁོར་བ་མ་གཏོགས། འཁོར་བའི་རྩ་བ་མ་རིག་

པ་དང་། དེས་གསོག་པའི་འདུ་བྱེད་ཀྱི་ལས་མེད་པ་བཟོས་ནས་འཁོར་བ་ལ་སླར་མི་སྐྱེ་

བའི་ཆོས་ཅན་དུ་འགྲོ་བའི་བསམ་ཚུལ་མེད། དེས་ན་རྗེ་བདག་ཉིད་ཆེན་པོའ་ིལམ་རིམ་

ཆེན་མོའ་ིནང་སྡུག་བདེན་འཁོར་བའི་ཉེས་དམིགས་བསམ་པ་དང་། ཀུན་འབྱུང་འཁོར་

བའི་འཇུག་རིམ་བསམ་པ་ཞེས་ས་བཅད་གཉིས་འཇོག་པ་དེ་ནི་སྡུག་བདེན་འཁོར་བའི་

ཉེས་དམིགས་མ་བསམ་ན་འཁོར་བ་ལས་ཡིད་སྐྱོ་བའི་ངེས་འབྱུང་མི་ཡོང་ཞིང་། སྡུག་

བདེན་འཁོར་བའི་ཉེས་དམིགས་བསམས་ནས་འཁོར་བ་ལས་ཡིད་སྐྱོ་བའི་བསམ་པ་སྐྱེ་

ན་འཁོར་བ་ལས་ཐར་འདོད་བྱུང་། དེ་ལྟ་བུའི་འཁོར་བ་ལས་ཐར་འདོད་ཚད་ལྡན་ཇི་ལྟར་

སྐྱེ་ཐུབ་ཅེ་ན། ཀུན་འབྱུང་འཁོར་བའི་འཇུག་རིམ་ཤེས་དགོས་ཤིང་། དེ་ཡང་འཁོར་བའི་

རྩ་བ་གང་ཡིན་པ་དང་། དེའི་དབང་གིས་རྟེན་འབྲེལ་ཡན་ལག་བཅུ་གཉིས་སོགས་ཇི་

ལྟར་བྱུང་བ། གལ་ཏེ་དེ་ལས་ཐར་དགོས་ན་འཁོར་བའི་རྩ་བ་མ་རིག་པ་དང་འཛིན་སྟངས་

དངོས་སུ་འགལ་བའི་བློ་ཡོད་མིན། མ་རིག་པ་དེ་བློ་དོན་མཐུན་ཡིན་མིན། དེས་ཡུལ་ཇི་

འདྲ་ཞིག་ལ་ཞེན་པའམ་འཛིན་པ། དེའི་ཞེན་ཡུལ་སུན་ཕྱུང་ནས་བརྩད་ནས་དབྱུང་ཐུབ་



ལམ་གཙོ་རྣམ་གསུམ་གྱི་བཀའ་ཁྲིད།

མིན༑ གལ་ཏེ་བརྩད་ནས་དབྱུང་ཐུབ་ན་དེའི་ཐབས་ལམ་ཇི་ལྟར་ཡིན་པ་སོགས་ཤེས་པ་ན་

འཁོར་བ་ལས་ངེས་པར་དུ་ཕྱི་རོལ་ཏུ་འབྱུང་བའི་ཐབས་དེ་མཐོང་ནས་དེའི་ཐོག་བསྐྱོད་པ་

ལ་གཞི་ནས་ངེས་འབྱུང་གི་ཐ་སྙད་སྦྱར་བ་རེད། དེ་མིན་ཁྱབ་པ་འདུ་བྱེད་ཀྱི་སྡུག་བསྔལ་

ཙམ་མཐོང་ནས་དེ་ལས་གྲོལ་འདོད་ཀྱི་བློ་སྐྱེས་ནའང་གྲོལ་བའི་རིམ་པ་དང་ལམ་མ་ཤེས་

ན་ངེས་འབྱུང་བཅོས་མ་མིན་པ་ཡོང་མི་ཐུབ། 

བདེ་འབྲས་ཞེས་པ་ནི་བདེ་བ་དང་བདེ་བའི་འབྲས་བུ་རེད། དེ་རགས་པ་ཙམ་བཤད་ན། 

ཟག་བཅས་ཀྱི་ཚོར་བ་བདེ་བ་དང་། དེའི་འབྲས་བུ་ཡིད་བདེ་བའམ་ཡིད་དགའ་བ། ལུས་

ཚོར་བདེ་བ་ལ་བརྟེན་ནས་སེམས་ཚོར་ཡིད་དུ་འོང་བ་སྐྱེ་བ་ལྟ་བུ་ལ་བདེ་འབྲས་ཞེས་ཟེར། 

དེ་ལྟ་བུའི་བདེ་འབྲས་ནི་ང་ཚོས་དོན་དུ་གཉེར་བྱ་གཙོ་བོ་དེ་རེད། དཔེར་ན་ལུས་ཤེས་

འཁོར་གྱི་ཚོར་བ་བདེ་བ་རྐྱང་པ་ཙམ་ལ་དེ་ཙམ་གྱི་སྲེད་པ་ཡོང་ཉུང་བ་རེད། ལུས་ཤེས་

འཁོར་གྱི་ཚོར་བ་བདེ་བས་དྲངས་པའི་ཡིད་བློའ་ིཁོངས་སུ་གཏོགས་པའི་སེམས་ཚོར་བདེ་

བ་དེ་ནི་ཡིད་འཕྲོག་པར་བྱེད་པའམ་ཡིད་ཚིམས་པར་བྱེད་པ་དེ་རེད། དེ་ལ་དོན་གཉེར་ནི་

རྟག་ཏུ་ངམ་ངམ་ཤ གས་ཀྱིས་ཡོང་བ་རེད། དེ་ལྟ་བུའི་དོན་གཉེར་དེ་ཞི་བའི་ཐབས་ཇི་ལྟར་

བྱེད་ཐུབ་ཅེ་ན། སྡུག་བདེན་འཁོར་བའི་ཉེས་དམིགས་དང་ཀུན་འབྱུང་འཁོར་བའི་འཇུག་

རིམ་ཤེས་པའི་ཐོག་ནས་རྣམ་པར་དག་པའི་ངེས་འབྱུང་སྐྱེ་དགོས། གལ་ཏེ་བདེ་འབྲས་

དོན་གཉེར་ཞི་བའི་ཐབས་མ་བྱེད་ན་སྲིད་པ་ལ་བརྐམ་པའམ་སྲེད་ཞེན་གྱི་བློ་དེས་སེམས་

ཅན་རྣམས་རྣམ་པ་ཀུན་ཏུ་འཆིང་བ་རེད། འཁོར་བ་འགྲུབ་བྱེད་ཀྱི་ལས་དེས་དངོས་སུ་

སྐྱེ་བ་དང་རྒ་ཤི་སོགས་རྟེན་འབྲེལ་ལྷག་མ་རྣམས་ལ་ཉིང་མཚམས་སྦྱར་འཇུག་མཁན་དེ་

སྲེད་པ་དང་ལེན་པ་རེད། དེས་ན་ལས་སྟོབས་ཆེན་པོ་ཡོད་ཀྱང་གསོས་འདེབས་བྱེད་ཀྱི་

ཉོན་མོངས་མེད་ན་འཁོར་བར་འཆིང་མི་ཐུབ། སྤྱིར་འཁོར་བར་འཆིང་བའི་རྒྱུའི་གཙོ་བོ་

ལས་ཉོན་གཉིས་ཡིན་རུང་། དེ་གཉིས་ཀྱི་ནང་ནས་གཙོ་ཆེ་བ་ཉོན་མོངས་པ་དེ་རེད། ལས་

གསོག་འཇུག་མཁན་ཉོན་མོངས་པ་རེད་ལ། བསགས་པའི་ལས་དེ་དངོས་སུ་ཉིང་མཚམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྦྱར་ནས་འབྲས་བུ་འབྱིན་འཇུག་མཁན་ཡང་ཉོན་མོངས་པ་དེ་རེད། དེར་བརྟེན་སྲིད་ལ་

བརྐམ་པའི་ཡིད་འདོད་སྲེད་དེ་ལུས་ཅན་རྣམས་འཆིང་བར་བྱེད་པའི་རྒྱུ་རུ་འགྱུར། སྲིད་ལ་

བརྐམ་པའི་ཡིད་དེའི་ཁ་གཏད་དམ་ལྡོག་ཕྱོགས་ནི་ངེས་འབྱུང་གི་བསམ་པ་ཡིན་པས་ལམ་

གཙོ་རྣམ་གསུམ་ལས་ཐོག་མར་ངེས་འབྱུང་བཙལ་དགོས་པར་གསུངས། 

སྤྱིར་བློ་སྐྱེ་བའི་རིམ་པའི་དབང་དུ་བྱས་ན། དབང་པོ་རྣོན་པོ་མང་པོས་ལྟ་བ་སྔོན་དུ་

རྟོགས་ནས་ངེས་འབྱུང་དང་བྱང་ཆུབ་ཀྱི་སེམས་རྗེས་སུ་བསྐྱེད་པ་ཡོད་ཅིང་། འོན་ཀྱང་

ལམ་སྒོམ་པའི་རིམ་པའི་དབང་དུ་བྱས་ན་ཐོག་མར་ངེས་འབྱུང་གི་བསམ་པ་ནས་མགོ་

འཛུགས་ན་སྟབས་བདེ་བ་དང་ནུས་པ་ཆེ་བ་རེད། གང་ལགས་ཤེ་ན། ངེས་འབྱུང་གིས་

སྙིང་རྗེ་ཆེན་པོ་བསྐྱེད་པ་ལ་གྲོགས་བྱེད་པར་བརྟེན། བྱང་ཆུབ་ཀྱི་སེམས་བསྐྱེད་པ་ལ་

གྲོགས་བྱེད། དེའི་དབང་གིས་ལྟ་བ་རྟོགས་ནའང་དེ་ཞི་བ་མྱང་འདས་ཀྱི་ལམ་ལས་མི་

འགོལ་བ་རེད། གཞན་ལྟ་བ་རྟོགས་ནས་ཉོན་མོངས་སྤོང་བའི་ནུས་པ་ཐོན་པ་ན་བྱང་ཆུབ་

སེམས་རྣམ་པར་དག་པ་མེད་ན་སྒྲིབ་པ་གཉིས་ཀའི་གཉེན་པོར་འགྲོ་བའི་ནུས་པ་བཏོན་

པའི་འདུན་པ་མེད་པར་འགྱུར་སྲིད་པར་བརྟེན། ཐོག་མར་ངེས་འབྱུང་དང་བྱང་སེམས་ལ་

བློ་སྦྱང་དགོས་པ་དེ་གལ་ཆེན་པོ་རེད། 

འདིར་བརྐམ་པ་ཞེས་པའི་དོན་ནི་དཔེར་ན་སྦྱར་རྩི་ཤིང་གི་ཐོག་བྱུགས་པ་དེ་བརྐམ་

ན་བཀོག་ཁག་པོ་ཡོད་པ་ལྟ་བུ་རེད། གང་ལྟར་སྲིད་པའི་ཟག་བཅས་ཀྱི་བདེ་བ་ལ་ཧ་

ཅང་བརྐམ་པའམ་སྲེད་པ་རེད། དེང་སང་གནས་བརྟན་སྡེ་པས་འཁོར་བའི་རྩ་བ་སྲེད་པ་

ལ་འདོད་པ་རེད། ཐེག་པ་ཐུན་མོང་བའི་མདོའ་ིནང་སྡུག་བསྔལ་ཐམས་ཅད་སྲེད་པ་ལས་

བྱུང་བ་གསུངས་པའང་ཡོད་འདུག །

གཉིས་པ་ངེས་འབྱུང་བསྐྱེད་པའི་ཚུལ་ལ། ཚེ་འདིའི་སྣང་ཤས་ལྡོག་པའི་ངེས་འབྱུང་

བསྐྱེད་ཚུལ་དང་། ཕྱི་མའི་སྣང་ཤས་ལྡོག་པའི་ངེས་འབྱུང་བསྐྱེད་ཚུལ་གཉིས་ལས། དང་

པོ་ཚེ་འདིའི་སྣང་ཤས་ལྡོག་པའི་ངེས་འབྱུང་བསྐྱེད་ཚུལ་ནི། དལ་འབྱོར་རྙེད་དཀའ་ཚེ་ལ་



ལམ་གཙོ་རྣམ་གསུམ་གྱི་བཀའ་ཁྲིད།

ལོང་མེད་པ།། ཡིད་ལ་གོམས་པས་ཚེ་འདིའི་སྣང་ཤས་ལྡོག  ཅེས་པའི་བཤད་པ་བྱེད་

པའི་སྐབས་སུ་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་རིམ་པའི་བློ་སྦྱོང་ཚུལ་བཤད་

དགོས་ཀྱང་། དུས་ཚོད་མེད་པས་འཇོག་རྒྱུ་ཡིན། དལ་འབྱོར་རྙེད་དཀའ་ཞེས་པའི་ནང་

དལ་འབྱོར་དོན་ཆེ་བ་བསམ་པ་དང་། དལ་འབྱོར་རྙེད་དཀའ་བ་བསམ་པ་སོགས་དལ་

འབྱོར་སྐོར་ཡོངས་སུ་རྫོགས་པ་འགྲོ་དགོས། ཚེ་ལ་ལོངས་མེད་པ་ཞེས་པའི་ནང་ངེས་

པར་འཆི་བ་དང་། ནམ་འཆི་ངེས་མེད། འཆི་བའི་ཚེ་ཆོས་མ་གཏོགས་གཞན་གང་གིས་

ཀྱང་ཕན་མི་ཐོགས་སོགས་འཆི་བ་མི་རྟག་པའི་སྐོར་ཆ་ཚང་འགྲོ་དགོས། དེ་ཚོ་དཔྱད་

སྒོམ་བྱས་ནས་ཡིད་ལ་གོམས་ན་ཚེ་འདིའི་སྣང་ཤས་ལྡོག་ཐུབ་པར་གསུངས། འདིར་སྣང་

ཤས་ཞེས་པ་ནི་སྲེད་པ་རེད། དེ་ནི་ཚེ་འདི་ལ་བརྐམ་པའི་དོན་རེད། 

ཚེ་འདི་སྣང་གི་བརྐམ་ཆགས་ལྡོག་པའི་དོན་དུ་བློ་སྦྱོང་བའི་རིམ་པ་གང་ཡོད་ཅེ་ན། 

ཐོག་མར་དལ་འབྱོར་དོན་ཆེ་རྙེད་དཀའ་བསམ་དགོས་པ་དང་། དེ་ནས་འཆི་བ་མི་རྟག་པ་

བསམ་དགོས་པ་ཡིན། དེ་དག་བློ་ལ་ལེགས་པར་གོམས་ན་དེའི་དབང་གིས་ཚེ་འདིའི་སྣང་

ཤས་ལྡོག་ནས་ཕྱི་མ་མངོན་མཐོ་དོན་གཉེར་གྱི་འདུན་པ་སྐྱེ་བ་རེད། ཕྱི་མ་མངོན་མཐོ་དོན་

གཉེར་གྱི་འདུན་པ་དེ་ངེས་འབྱུང་གི་ཆ་ཤས་སུ་མི་གཏོགས་ཀྱང་། ངེས་འབྱུང་སྐྱེ་བའི་རྐྱེན་

གྱི་རིམ་པའི་ནང་ངེས་པར་དུ་ཚེ་འདིའི་སྣང་ཤས་ལྡོག་པའི་ངེས་འབྱུང་དེ་དགོས། 

གཉིས་པ་ཕྱི་མའི་སྣང་ཤས་ལྡོག་པའི་ངེས་འབྱུང་བསྐྱེད་ཚུལ་ནི། ལས་འབྲས་མི་

བསླུ་འཁོར་བའི་སྡུག་བསྔལ་རྣམས།། ཡང་ཡང་བསམ་པས་ཕྱི་མའི་སྣང་ཤས་ལྡོག  ཅེས་

གསུངས་པ་བཞིན་ལས་འབྲས་མི་བསླུ་ཞེས་པ་དེ་སྐྱེས་བུ་ཆུང་ངུ་དང་ཐུན་མོང་བའི་ལམ་གྱི་

རིམ་པ་དང་། སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་གཉིས་ཀ་དང་། འཁོར་བའི་

སྡུག་བསྔལ་ཞེས་པ་དེ་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་བསྟན་པ་རེད།

དེ་ཡང་ལས་འབྲས་ཀྱི་རྣམ་གཞག་ཚུལ་བཞིན་དུ་བསམ་པ་ལ་བརྟེན་ནས་ལས་དགེ་

སྡིག་ལས་འབྲས་བུ་བདེ་སྡུག་འབྱུང་བའི་རིམ་པ་དེ་ཤེས་དགོས། འཁོར་བའི་སྡུག་བསྔལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཇི་བཞིན་རྭ་འཕྲོད་པ་ལ་ལས་འབྲས་མི་བསླུ་བའི་རྣམ་གཞག་ཤེས་དགོས་པ་གལ་ཆེན་

པོ་རེད། དེ་བཞིན་ལས་དཀར་ནག་གི་འབྲས་བུར་བདེ་འགྲོ་དང་ངན་འགྲོར་སྐྱེ་བ་ལེན་

ཚུལ་གྱི་ཤིན་ཏུ་ལྐོག་གྱུར་རྣམས་ཀྱང་ཤེས་དགོས། འཁོར་བའི་སྡུག་བསྔལ་ཞེས་པའི་ནང་

འཁོར་བ་སྤྱིའི་སྡུག་བསྔལ་བསམ་པ་དང་། འཁོར་བ་བྱེ་བྲག་གི་སྡུག་བསྔལ་བསམ་པ་

གཉིས་རེད། འཁོར་བ་སྤྱིའི་སྡུག་བསྔལ་བསམ་པ་ལ། སྡུག་བསྔལ་བརྒྱད་བསམ་པ། སྡུག་

བསྔལ་དྲུག་བསམ་པ། སྡུག་བསྔལ་གསུམ་བསམ་པ་སོགས་བསམ་ན་ཕྱི་མ་མངོན་མཐོའ་ི

གོ་འཕང་ཙམ་ལ་ཆགས་པའི་སྲེད་པ་དེ་ལྡོག་ཐུབ་པར་གསུངས། ཚིགས་བཅད་འདིའི་ནང་

སྐྱེས་བུ་ཆུང་འབྲིང་དང་ཐུན་མོང་བའི་ལམ་གྱི་རིམ་པའི་བློ་སྦྱོང་རྣམས་འདུ་དགོས། 

དེ་ནས་དམིགས་རྣམ་སྐྱོང་མཁན་ཡིན་ན། མཆོད་བརྗོད་ཀྱི་སྐབས་སུ་བཤེས་གཉེན་

བསྟེན་ཚུལ་གྱི་དམིགས་རྣམ་དང་། ངེས་འབྱུང་བསྐྱེད་པའི་ཚུལ་གྱི་སྐབས་སུ་དལ་འབྱོར་

དོན་ཆེན་རྙེད་དཀའ་དང་། འཆི་བ་མི་རྟག་པ། ལས་རྒྱུ་འབྲས། འཁོར་བ་སྤྱི་དང་བྱེ་བྲག་

གི་ཉེས་དམིགས་རྣམས་ལ་དམིགས་རྣམ་སྐྱོང་དགོས།

མདོར་ན་གང་ཞུས་པ་དེ་དག་ཐམས་ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་

དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་དགེ་བ་འདི།། ཞེས་སོགས་གསུངས་ནས་

ཆོས་ཐུན་གྲོལ།

ཉིན་གསུམ་པ།

༢༠༡༥ ཕྱི་ཟླ་ ༡༡ ཚེས་ ༢༤

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་



ལམ་གཙོ་རྣམ་གསུམ་གྱི་བཀའ་ཁྲིད།

319

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ། སློབ་དཔོན་ཆེན་པོ་འཕགས་པ་ལྷའི་གསུང་ལས། 

སྡུག་བསྔལ་རྒྱ་མཚོ་འདི་ལ་མཐའ།། རྣམ་པ་ཀུན་ཏུ་ཡོད་མིན་ན།། བྱིས་ཁྱོད་འདིར་ནི་

བྱིང་བ་ལ།། འཇིགས་པ་ཅིས་ན་སྐྱེ་མི་འགྱུར།། ཞེས་གསུངས་པ་བཞིན་སྡུག་བསྔལ་

གྱི་སྡུག་བསྔལ་དང་། འགྱུར་བའི་སྡུག་བསྔལ། ཁྱབ་པ་འདུ་བྱེད་ཀྱི་སྡུག་བསྔལ་སོགས་

སྡུག་བསྔལ་རྣམ་པ་སྣ་ཚོགས་པས་རྦ་ཀློང་དྲག་པོ་འཁྲུགས་པའི་འཁོར་བའི་རྒྱ་མཚོ་འདི་

ལ་མཐའ་རྣམ་པ་ཀུན་ཏུ་ཡོད་པ་མིན། དེ་ལྟ་བུའི་མཐའ་མེད་པའི་འཁོར་བ་སྡུག་བསྔལ་

གྱི་རྒྱ་མཚོ་འདིའི་ནང་བྱིས་པ་སོ་སོ་སྐྱེ་བོ་རྣམས་བྱིང་བ་ལ་ཅིའི་ཕྱིར་འཇིགས་པའམ་

ཡིད་འབྱུང་མི་སྐྱེ་ཞེས་ཡ་མཚན་པའི་ངང་ནས་གསུངས་པ་ལྟ་བུ་རེད། སྤྱིར་འཁོར་བ་

ལ་ཐོག་མའི་མཐའ་མེད་རུང་། མཐའ་མའི་མཐའ་ཡོད་པ་ཡོངས་གྲགས་སུ་འདོད་པ་རེད། 

འོན་ཀྱང་གང་ཟག་སོ་སོའ་ིའཁོར་བ་ལ་མཐའ་ཡོད་མེད་གང་ཟག་སོ་སོའ་ིལམ་གྱི་རིམ་

པ་ཉམས་སུ་ལེན་ཚུལ་ལ་མཐའ་གཅིག་ཏུ་རག་ལས་པ་ཡིན་ཙང་། འཁོར་བ་ལ་ངེས་པར་

འབྱུང་ནས་ཐར་པ་དོན་གཉེར་གྱི་བློས་ཀུན་ནས་བསླངས་ཏེ་ཐར་པ་སྒྲུབ་བྱེད་ཀྱི་ལམ་

བསླབ་པ་གསུམ་ལ་བསླབ་ན་འཁོར་བ་མཐའ་ཅན་དུ་ངེས་པར་དུ་བྱེད་ཐུབ། གལ་ཏེ་ལམ་

ལ་མ་བསླབ་ན་འཁོར་བ་རང་བཞིན་གྱིས་མཐའ་ཅན་དུ་མི་འགྱུར་བ་དེ་མངོན་སུམ་ཚད་

གྲུབ་རེད། ང་ཚོས་རྟེན་འབྲེལ་ཡན་ལག་བཅུ་གཉིས་ཀྱི་སྒོ་ནས་འཁོར་བ་འཁོར་ཚུལ་ལ་

བསམ་ན་ཉིན་རེ་བཞིན་ཚེ་འདིའི་འབྲས་དུས་ཀྱི་རྟེན་འབྲེལ་ཚར་གཅིག་གི་ནང་རྒྱུ་དུས་

ཀྱི་རྟེན་འབྲེལ་མ་རིག་པས་ཀུན་ནས་བསླངས་ཏེ་འདུ་བྱེད་ཀྱི་ལས་ཤ གས་ཆེན་པོས་ཇི་

ཙམ་བསགས་པའི་གྲངས་ཙམ་ལ་བལྟས་ནའང་འཁོར་བ་མཐའ་མེད་པ་དེ་རང་བཞིན་

གྱིས་མཐོང་ཐུབ། དེ་ལྟ་བུའི་རྟེན་འབྲེལ་ཡན་ལག་བཅུ་གཉིས་ཀྱི་སྒོ་ནས་འཁོར་བ་འཁོར་

ཚུལ་ལ་བསམས་ནས་ངེས་འབྱུང་ཤ གས་དྲག་སྐྱེ་བའི་རྒྱུ་རྐྱེན་གཙོ་བོ་ནི་འབྲས་དུས་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྟེན་འབྲེལ་གྱི་ཁུག་པ་རེ་རེའི་ནང་རྒྱུ་དུས་ཀྱི་རྟེན་འབྲེལ་སྟོང་ཕྲག་མང་པོ་བསགས་དང་

གསོག་བཞིན་པ་དེ་ལ་གཉེན་པོས་བཅོམ་པའི་གོ་སྐབས་མ་མཐོང་བ་ན་རང་བཞིན་གྱིས་

འཁོར་བ་དེའང་མཐའ་མེད་པར་གྱུར། དེ་ལྟ་བུ་རྣམ་པ་ཀུན་ཏུ་མཐའ་མེད་པའི་འཁོར་བ་

སྡུག་བསྔལ་གྱི་རྒྱ་མཚོ་འདིའི་ནང་བྱིས་པ་ཁྱོད་བྱིང་བ་ལ་མཐའ་མེད་པ་དང་སྡུག་བསྔལ་

གསུམ་གྱིས་མནར་བའི་གནས་ཚུལ་རྣམས་མཐོང་ན་ངེས་པར་དུ་འཇིགས་པ་སྐྱེ་རྒྱུ་རེད། 

གལ་ཏེ་མ་མཐོང་ན་སྡུག་བསྔལ་ལ་བདེ་བར་ཞེན་ནས་བདེ་བ་འདོད་ཀྱང་སྡུག་བསྔལ་གྱི་

རྒྱུ་ལ་མངོན་དུ་རྒྱུག་པ་རྒྱལ་སྲས་ཆེན་པོ་ཞི་བ་ལྷས་གསུངས་པ་བཞིན་རེད། 

དེས་ན་སྟོན་པ་བཅོམ་ལྡན་འདས་ཀྱིས་ཆོས་ཀྱི་འཁོར་ལོ་ཐོག་མར་བསྐོར་བ་ན་

བདེན་པ་བཞི་ལ་དམིགས་བསལ་གྱི་ཁྱད་ཆོས་རེ་སྦྱར་ནས་གསུངས་ཡོད། དེ་ཡང་སྡུག་

བསྔལ་ཤེས་པར་བྱ་ཞེས་གསུངས་དགོས་པ་ནི་སྡུག་བསྔལ་ལ་སྡུག་བསྔལ་དུ་མ་ཤེས་

པ་དེ་སྡུག་བསྔལ་གྱི་རྒྱུའི་གཙོ་བོ་ལྟ་བུ་རེད། སྤྱིར་སྡུག་བསྔལ་མི་འདོད་པ་དེ་སེམས་

ཅན་ཞིག་ཡིན་ཕྱིན་རང་གཤིས་རེད། སེམས་ཅན་སོ་སོའ་ིརང་གཤིས་ཀྱི་ཐོག་ནས་སྡུག་

བསྔལ་འདོད་པ་དང་བདེ་བ་མི་འདོད་པ་སུའང་མེད། དེ་ནི་ཆོས་ཉིད་ཀྱི་རིགས་པས་འགྲུབ་

ཐུབ༑ ཡིན་ནའང་སྡུག་བསྔལ་མི་འདོད་ཀྱང་སྡུག་བསྔལ་གྱི་རྒྱུ་ལ་མངོན་པར་རྒྱུག་པ་དང་། 

བདེ་བ་འདོད་ཀྱང་བདེ་བའི་རྒྱུ་མི་སྒྲུབ་པ་ནི་སྡུག་བསྔལ་ཡོངས་སུ་རྫོགས་པ་སྡུག་བསྔལ་

གྱི་ངོ་བོ་ལ་མ་མཐོང་བ་དེའི་དབང་གིས་རེད། སྡུག་བསྔལ་གྱི་སྡུག་བསྔལ་ཙམ་ལས། 

འགྱུར་བའི་སྡུག་བསྔལ་ལ་བདེ་བའི་ངོ་བོར་སྲོག་ཆགས་ཕལ་མོ་ཆེས་ཞེན་པ་རེད། གྲུབ་

མཐའ་ལ་བློ་ཁ་ཕྲན་བུ་ཕྱོགས་པ་རྣམས་མ་གཏོགས། སྐྱེ་བོ་ཕལ་པ་མཁས་བླུན་ཐམས་

ཅད་ཀྱིས་འགྱུར་བའི་སྡུག་བསྔལ་ལམ་ཟག་བཅས་ཀྱི་བདེ་བ་ཡོངས་རྫོགས་བདེ་བའི་ངོ་

བོར་མཐོང་བ་རེད། འགྱུར་བའི་སྡུག་བསྔལ་དེ་སྡུག་བསྔལ་གྱི་ངོ་བོར་མ་མཐོང་ན་ཁྱབ་པ་

འདུ་བྱེད་ཀྱི་སྡུག་བསྔལ་ནི་དེ་བས་ཀྱང་མཐོང་དུ་མེད། ཇི་སྐད་དུ། བྱིས་པ་ལག་མཐིལ་

འདྲ་བ་ཡིས།། འདུ་བྱེད་སྡུག་བསྔལ་སྤུ་མི་རྟོགས།། ཞེས་གསུངས་པ་བཞིན་བྱིས་པ་སོ་



ལམ་གཙོ་རྣམ་གསུམ་གྱི་བཀའ་ཁྲིད།

སོ་སྐྱེ་བོའ་ིབློའ་ིནུས་པ་ཧ་ཅང་དམན་པ་ལག་མཐིལ་ལྟ་བུ་ཚོར་བ་ཆུང་བ་ཡིན་པའི་དབང་

གིས་འདུ་བྱེད་ཀྱི་སྡུག་བསྔལ་མཐོང་མི་ཐུབ། སྡུག་བསྔལ་གྱི་སྡུག་བསྔལ་བྲལ་འདོད་

ཙམ་ནི་དུད་འགྲོ་ལའང་ཡོད་ཀྱང་། སྡུག་བསྔལ་གྱི་སྡུག་བསྔལ་གྱི་རྒྱུའམ་གང་གི་སྟེང་དུ་

མྱོང་བའི་གཞི་ཁྱབ་པ་འདུ་བྱེད་ཀྱི་སྡུག་བསྔལ་དང་འགྱུར་བའི་སྡུག་བསྔལ་གཉིས་སྡུག་

བསྔལ་གྱི་རང་བཞིན་དུ་མ་མཐོང་ན་སྡུག་བསྔལ་གཅིག་བཞག་ནས་སྡུག་བསྔལ་གཞན་

ཞིག་ལེན་པ་ལྟ་བུ་རེད། གང་ལྟར་སྡུག་བསྔལ་གཅིག་གི་ཚབ་ཏུ་སྡུག་བསྔལ་གཞན་

ཞིག་སྤོས་པ་ལྟ་བུ་མ་གཏོགས། སྡུག་བསྔལ་ལས་ཐར་བའི་ཐར་པའི་གོ་འཕང་ཐོབ་པའི་

འདུན་པ་དང་རྣམ་འབྱེད་ཀྱི་ཤེས་རབ་གཉིས་མེད། དེར་བརྟེན་སྡུག་བསྔལ་གྱི་རྒྱ་མཚོ་

མཐའ་མེད་པ་འདི་ཤེས་པར་བྱས་ནས་དེ་ལྟ་བུའི་ནང་བྱིང་བ་ལ་འཇིགས་པ་ངེས་པར་དུ་

སྐྱེ་དགོས། དེ་ལ་འཇིགས་པ་མི་སྐྱེ་བ་ནི་ང་ཚོས་སྡུག་བསྔལ་གྱི་རང་བཞིན་མ་བསམ་པ་

དང་༑ དེ་ལ་བློ་ཁ་མ་ཕྱོགས་པའི་དབང་གིས་མ་གཏོགས། རང་བཞིན་སེམས་ཀྱི་གཏིང་

ནས་སྡུག་བསྔལ་འདོད་པ་སུའང་མེད། དེས་ན་སྡུག་བསྔལ་ལ་སྡུག་བསྔལ་དུ་ངོ་ཤེས་

དགོས་པ་ནི་ཐར་པ་དང་ཐམས་ཅད་མཁྱེན་པ་གཉིས་ཀའི་ལམ་གྱི་ཐོག་མ་ལྟ་བུ་རེད། 

ངེས་འབྱུང་གི་བསམ་པ་སྐྱེ་བའི་རྒྱུ་བླ་ན་མེད་པ་དེ་སྡུག་བསྔལ་ལ་སྡུག་བསྔལ་ཡིན་པ་

ཤེས་པ་དེ་རེད། དེས་ན་དེ་ལྟ་བུའི་འཁོར་བ་སྡུག་བསྔལ་གྱི་རང་བཞིན་གྱི་རྒྱ་མཚོ་ཆེན་

པོ་མཐའ་མེད་པ་འདི་ལས་ཐར་བའི་བློ་ཡོད་ན་དེ་ལས་ཐར་བའི་ཐབས་བཙལ་དགོས། དེ་

ལྟ་བུའི་ཐབས་ཀྱང་ཆོས་བྱང་ཆུབ་ལམ་གྱི་རིམ་པ་ལྟ་བུ་ལམ་གྱི་ངོ་བོ་དང་གོ་རིམ་རྐང་

གྲངས་ཚང་ལ་མ་ནོར་བ་ཞིག་མ་བྱུང་བར་ཕྱོགས་རེ་བས་ཐར་པ་དང་ཐམས་ཅད་མཁྱེན་

པའི་གོ་འཕང་ཐོབ་ཏུ་མེད། དེ་ཡང་མངོན་མཐོ་ལྷ་མིའི་རྟེན་ཞིག་ཐོབ་པ་ལའང་རྟེན་དེ་སྒྲུབ་

པའི་ཐབས་ཀྱི་ངོ་བོ་དང་གོ་རིམ་རྐང་གྲངས་མ་ནོར་བར་ཉམས་སུ་མ་ལེན་ན་འགྲུབ་མི་

ཐུབ་པར་བརྟེན། ལམ་གྱི་ལུས་ཡོངས་སུ་རྫོགས་པ་ལ་ཐོས་བསམ་གནང་དགོས་པ་ནི་ཧ་

ཅང་གལ་ཆེན་པོ་རེད། དེ་ལྟ་བུའི་ལམ་གྱི་ལུས་ཡོངས་སུ་རྫོགས་པ་ལ་ཐོས་བསམ་གནང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

322

བའི་གཞི་ནི་བོད་གངས་ཅན་གྱི་ལྗོངས་སུ་གདུལ་བྱ་བློ་གྲོས་དམན་པའི་ཆེད་དུ་དཔལ་

མཉམ་མེད་ཇོ་བོ་ཆེན་པོས་སྐྱེས་བུ་གསུམ་གྱི་ལམ་གྱི་རིམ་པ་ལ་བསྡུས་པ་དེ་རྗེ་ཙོང་ཁ་

པ་ཡབ་སྲས་རྣམས་ཀྱིས་རྒྱས་པར་བཀྲལ་བའི་ནང་གི་དོན་སྙིང་པོ་བསྡུས་པ་ནི་ལམ་གྱི་

གཙོ་བོ་རྣམ་པ་གསུམ་རེད། ལམ་གྱི་གཙོ་བོ་རྣམ་པ་གསུམ་དུ་བསྡུས་ཚུལ་ནི་ལམ་རིམ་

ནས་གསུངས་པའི་ལམ་གྱི་ཡན་ལག་ཁ་ཤས་མི་དགོས་པ་བྱས་ནས་བསྡུས་སུ་བཏང་བ་

མིན༑ ཆོས་བྱང་ཆུབ་ལམ་གྱི་རིམ་པ་ནས་གསུངས་པའི་མགོ་བཤེས་གཉེན་བསྟེན་ཚུལ་

ནས་མཇུག་སངས་རྒྱས་ཀྱི་གོ་འཕང་བར་གྱི་སྐྱེས་བུ་གསུམ་གྱི་ལམ་གྱི་རིམ་པ་ཡོངས་

སུ་རྫོགས་པ་དེ་ལམ་གྱི་གཙོ་བོ་རྣམ་གསུམ་དུ་འདུས་པ་ཁ་སང་ཞུས་ཟིན་པ་བཞིན་རེད། 

དེ་ལྟ་བུའི་གཞུང་ལ་ཐོས་བསམ་བྱེད་པ་ལ་ཐོག་མར་མ་གྱུར་ནམ་མཁའི་མཐའ་དང་

མཉམ་པའི་སེམས་ཅན་ཐམས་ཅད་ཀྱི་དོན་དུ་འཐོབ་བྱ་བླ་ན་མ་མཆིས་པ་རྫོགས་པའི་

སངས་རྒྱས་ཀྱི་གོ་འཕང་རིན་པོ་ཆེ་ཅི་ནས་ཀྱང་འཐོབ་པར་བྱ། དེ་འཐོབ་པར་བྱ་བའི་ཕྱིར་

དུ་དམ་པའི་ཆོས་ཟབ་མོ་གསན་སྙམ་པའི་ཀུན་སློང་ཀུན་སྤྱོད་ཀྱི་རིམ་པ་རྣམས་ཆོས་བྱང་

ཆུབ་ལམ་གྱི་རིམ་པ་ནས་བྱུང་བ་ལྟར་ལེགས་པར་གསལ་བཏབ་ནས་གསན་དགོས། 

དེ་ལ་ངེས་འབྱུང་བཤད་པ་ལ། ངེས་འབྱུང་བསྐྱེད་དགོས་པའི་རྒྱུ་མཚན། ངེས་འབྱུང་

བསྐྱེད་པའི་ཚུལ། ངེས་འབྱུང་སྐྱེ་བའི་ཚད་བཅས་གསུམ་ལས། གཉིས་པ་ངེས་འབྱུང་

བསྐྱེད་པའི་ཚུལ་གྱི་ཐོག་འགྲོ་བཞིན་པ་རེད། 

དལ་འབྱོར་རྙེད་དཀའ་ཞེས་པའི་ནང་དལ་འབྱོར་ངོས་བཟུང་བ་དང་། དལ་འབྱོར་

དོན་ཆེ་བ། དལ་འབྱོར་རྙེད་དཀའ་བ་རྣམས་བསྟན་ཞིང་། དེ་ཡང་ད་ལྟ་ང་ཚོ་ལ་དལ་བ་

བརྒྱད་དང་འབྱོར་པ་བཅུ་ཚང་བ་དེ་མི་སྲིད་པ་སྲིད་པར་གྱུར་པ་ལྟ་བུ་ཡིན་པར་བརྟེན། 

དེ་ལ་དཀོན་པའི་འདུ་ཤེས་བསྐྱེད་དགོས་པ་གལ་ཆེན་པོ་རེད། ལུས་རྟེན་འདི་ནི་ཕལ་

པ་མིན་པར་ཧ་ཅང་དོན་ཆེན་པོ་ཡིན། དལ་འབྱོར་གྱི་ལུས་རྟེན་འདི་དངོས་གནས་ཆོས་

བྱེད་མཁན་ཡིན་ན་ཡིད་བཞིན་གྱི་ནོར་ལས་ལྷག་པ་རེད། བདེ་བ་ཅན་དང་མངོན་དགའ་



ལམ་གཙོ་རྣམ་གསུམ་གྱི་བཀའ་ཁྲིད།

323

སོགས་དག་པའི་ཞིང་དུ་འཁྲུངས་པའི་བྱང་ཆུབ་སེམས་དཔའ་ཚོས་ཀྱང་མྱུར་ལམ་རྡོ་རྗེ་

ཐེག་པ་ཉམས་སུ་བླང་དགོས་ན་མངལ་སྐྱེས་ཁམས་དྲུག་ལྡན་གྱི་མིའི་ལུས་རྟེན་ཞིག་མ་

ལེན་ཐབས་མེད་རེད། ལྷའི་ལུས་རྟེན་སོགས་ཀྱིས་གསང་སྔགས་ཀྱི་ཉམས་ལེན་ཆ་ཚང་

བ་བྱེད་མི་ཐུབ་པར་བརྟེན། འཛམ་བུ་གླིང་པའི་མི་ལ་སྐྱེ་བའི་སྨོན་ལམ་འདེབས་ཀྱི་ཡོད། 

ཆོས་སྒྲུབ་པའི་གོ་སྐབས་ཕལ་པ་ཙམ་མིན་པར་བྱང་ཆུབ་མཆོག་ཏུ་སེམས་བསྐྱེད་པ་ལྟ་

བུ་ཡིན་ནའང་མིའི་རྟེན་ལ་སེམས་ཀྱི་སྟོབས་ཇི་ཙམ་སྐྱེ་ཐུབ་པ་བཞིན་འགྲོ་བ་གཞན་གྱི་

ལུས་རྟེན་ལ་མི་ཡོང་བ་རེད། སློབ་སྤྲིངས་ལས། བདེ་གཤེགས་ལམ་རྟེན་འགྲོ་བ་འདྲེན་

པར་ཆས་གྱུར་ཅིང།། སེམས་ཀྱི་སྟོབས་ཆེན་མི་ཡིས་རྙེད་པ་གང་ཡིན་པ།། ལམ་དེ་ལྷ་

དང་ཀླུ་ཡིས་རྙེད་མིན་ལྷ་མིན་དང་། མཁའ་ལྡིང་རིག་འཛིན་མི་འམ་ཅི་དང་ལྟོ་འཕྱེས་

མིན༑༑ ཞེས་གསུངས་པ་བཞིན་རེད། གསང་སྔགས་རྡོ་རྗེ་ཐེག་པའི་དབང་དུ་བྱས་ན། རྡོ་

རྗེ་ཐེག་པའི་ལམ་རིམ་པ་གཉིས་ཀྱི་ཉམས་ལེན་ལ་རྡོ་རྗེའི་ལུས་ལ་གནད་དུ་བསྣུན་པའི་

གཞི་རྡོ་རྗེའི་ལུས་ཤིག་དགོས་པར་བརྟེན། ལྷའི་རྟེན་སོགས་ཀྱིས་ཕན་མི་ཐོགས་པ་རེད། 

དེར་བརྟེན་དལ་འབྱོར་གྱི་མིའི་ལུས་རྟེན་འདི་དོན་ཆེ་བ་རེད། དལ་འབྱོར་ཚང་བའི་ལུས་

རྟེན་ལ་ཡོན་ཏན་མང་པོ་ཡོད་རུང་ཡང་ཡང་རྙེད་དཀའ་བ་རེད། རྙེད་དཀའ་བའི་ཚུལ་ཡང་

ངོ་བོ་འཛོམས་དཀའ་བ་དང་། རྒྱུ་བསྒྲུབ་དཀའ་བ། དཔེ་སྲིད་དཀའ་བ་བཅས་ཀྱི་སྒོ་ནས་

རྙེད་དཀའ་བ་རེད། དེ་ཡང་ངོ་བོ་འཛོམས་དཀའ་བ་ནི་དལ་བ་བརྒྱད་དང་འབྱོར་པ་བཅུ་

ཡོངས་རྫོགས་ཚང་བ་དཀོན་པས་སོ།། དེ་བཞིན་རྒྱུ་སྒྲུབ་པའི་སྐབས་སུའང་ཚུལ་ཁྲིམས་

རྣམ་པར་དག་པས་གཞི་བཟུང་། སྨོན་ལམ་དྲི་མ་མེད་པས་མཚམས་སྦྱར། སྦྱིན་སོགས་

ཕར་ཕྱིན་གྱིས་གྲོགས་བྱས་པ་ཞིག་དགོས། ད་ལྟ་ང་ཚོས་རྒྱུན་དུ་བསགས་དང་གསོག་

བཞིན་པའི་མངོན་མཐོ་སྒྲུབ་པའི་ལས་ཀྱི་ནང་དེ་ལྟ་བུ་ཕུན་སུམ་ཚོགས་པ་ཞིག་འདུག་

གམ་མི་འདུག་བལྟས་ན། ང་དང་ང་འདྲ་བའི་གང་ཟག་ཚོའི་རྒྱུད་ལ་རྙེད་ཁག་པོ་རེད། དགེ་

བའི་བྱ་བ་ཇི་འདྲ་ཞིག་ཡིན་ནའང་སྦྱོར་དངོས་རྗེས་གསུམ་མ་ཚང་བས་ཁོང་ཁྲོས་འཇོམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ངེས་པ་ཤ་སྟག་རེད། མི་དགེ་བཅུ་སྤོང་གི་ཚུལ་ཁྲིམས་ཆ་ཚང་བ་ཞིག་ང་ཚོས་ཉིན་གཅིག་

ལ་སྲུང་ཐུབ་མིན་བལྟས་ན་ཧ་ཅང་དཀོན་པོ་རེད། དེས་ན་རྒྱུའི་སྒོ་ནས་རྙེད་དཀའ་བ་རེད། 

དེ་ལྟ་བུའི་དལ་འབྱོར་དོན་ཆེ་བ་དང་རྙེད་དཀའ་བ་དེ་ཡུན་རིང་པོ་དང་དུས་ཚོད་ངེས་

ཅན་བར་གནས་ན་བང་དང་འཆར་གཞི་བསྒྲིག་ཆོག་ཀྱང་། ཚེ་ལ་ལོངས་མེད། དེས་མི་

རྟག་པའི་སྐོར་བསྟན་པ་རེད། བཀའ་གདམས་གོང་མ་ཚོས་ལམ་རིམ་དང་བསྟན་རིམ་

སོགས་སུ་མ་གསལ་བའི་འཆི་བ་དགུ་ཕྲུགས་སུ་བསམ་པ་ཞེས་པ་དེ་རྗེ་རིན་པོ་ཆེའི་

དམིགས་བསལ་གྱི་གདམས་ངག་ཁྱད་དུ་འཕགས་པ་དང་བློ་ཁུལ་བ་ལ་ཧ་ཅང་ནུས་པ་

ཡོད་པ་ཞིག་རེད། དེ་ཡང་ངེས་པར་འཆི་བ་དང་། ནམ་འཆི་ལ་ངེས་པ་མེད་པ། འཆི་

བའི་ཚེ་ཆོས་མ་གཏོགས་གང་གིས་ཀྱང་མི་ཕན་པ་སྒོམ་པའི་ཚུལ་རྣམས་རྒྱུད་འདུལ་བའི་

རིམ་པ་གཙོ་བོར་བྱས་ནས་གསུངས། དེས་ན་ངེས་པར་འཆི་བ་ཞེས་པ་ནི་ཚང་མས་ཤེས་

གསལ་རེད། སུ་ཡིན་ནའང་ང་ནམ་ཡང་མི་ཤི་སྙམ་པའི་རྟག་འཛིན་གྱི་བློ་དེ་མེད། འོན་

ཀྱང་རྟག་འཛིན་གྱིས་བསླུ་སྟངས་ནི་ད་ལྟ་མི་ཤི་སྙམ་པའི་བློའ་ིགནས་སྟངས་དེ་རེད། ལམ་

རིམ་ཆེན་མོའ་ིནང་ད་ལྟ་མི་འཆི་སྙམ་པ་ཞིག་ནད་པ་འཆི་ཁ་མ་ཚུན་ཆད་ཀྱི་རྒྱུད་ལའང་

ཡོད་ཅེས་གསུངས། ནད་པ་ད་ལྟ་འཆི་མཁན་ཞིག་ལའང་སང་གནངས་མ་གཏོགས་ད་

ལྟ་མི་འཆི་སྙམ་པའི་ཕྱིར་འགྱངས་ཀྱི་བསམ་པའི་རྟག་འཛིན་གྱི་བློ་ཞིག་འོང་། དེས་ང་

ཚོ་ཚང་མ་བསླུ་བ་རེད། དེས་ན་ངེས་པར་འཆི་བ་རྐྱང་པས་ཕན་མི་ཐོགས་པར་ནམ་འཆི་

ངེས་མེད་ཀྱང་བསམ་དགོས། ངེས་པར་འཆི་བ་སྒོམ་པའི་སྐབས་སུ་ཚེ་ལ་སྣོན་པ་མེད་

ཅིང་འབྲི་བྱེད་བར་མ་ཆད་དུ་ཡོད་པ། འཆི་བདག་ངེས་པར་འོང་ཞིང་རྐྱེན་གང་གིས་ཀྱང་

བཟློག་ཏུ་མེད་པ། གསོན་པའི་ཚེ་ཡང་ཆོས་བྱ་ལོངས་མེད་པ་བཅས་ས་བཅད་གསུམ་གྱི་

ཐོག་ནས་དཔྱད་སྒོམ་བྱེད་ཚུལ་གསུངས། སྐྱེ་འགྲོ་རྣམས་ཐོག་མར་ལས་ཉོན་དབང་གིས་

སྐྱེ་བ་ལེན་པའི་སྐབས་སུ་ཚེའི་འཕེན་པས་ལོ་ཇི་ཙམ་འཕེན་པ་དེ་ཙམ་མ་གཏོགས་དེ་

ལས་རིང་བ་བསྡད་རྒྱུ་མེད། འཕེན་པའི་ཚེ་དེ་མ་རྫོགས་པའི་གོང་དུ་འཆི་བའང་ཡོད། དེ་



ལམ་གཙོ་རྣམ་གསུམ་གྱི་བཀའ་ཁྲིད།

ལ་དུས་མ་ཡིན་པའི་འཆི་བ་ཟེར། དེ་ལས་ཟློག་པའི་ཐབས་ཀྱང་ཡོད། འོན་ཀྱང་ཚེའི་འཕེན་

པ་རྫོགས་པ་ན་བྱེད་ཐབས་གང་ཡང་མེད། ཚེ་དང་བསོད་ནམས་ལས་གསུམ་ཟད་མི་ཟད་

སྔ་རྟིང་འགྲོ་རྒྱུ་ཞིག་ལམ་རིམ་ནང་གསུངས། དེ་ཡང་སྐྱེས་པ་ནས་མ་འཆི་བར་དུ་སྐད་

ཅིག་རེ་བཞིན་ཚེའི་འཕེན་པ་རྫོགས་པ་ལས། སྣོན་མ་བཏབ་རྒྱུ་གང་ཡང་མེད། ཆོས་ཐུན་

འདི་ཚོགས་ནས་ད་ལྟ་ཚོུད་ཕྱེད་ཀ་སོང་བ་རེད། ང་ཚོ་ཚང་མའི་ཚེའི་ནང་ནས་ཚོུད་ཕྱེད་ཀ་

རྫོགས་ཟིན་པ་རེད། རྫོགས་པ་དེ་ལ་གསབ་ཐབས་མེད། རྒྱལ་དབང་སྐལ་བཟང་རྒྱ་མཚོས། 

སྐྱེས་ནས་སྐད་ཅིག་ཙམ་ཞིག་སྡོད་དབང་ཡང་མེད་པར།། འཆི་བདག་གཤིན་རྗེའི་དྲུང་དུ་

བང་རྩལ་གྱིས་བརྒྱུག་པས།། གསོན་པོ་ཟེར་ཡང་འཆི་བའི་ལམ་ཆེན་ལ་ཆས་འདུག །ཉེས་

ཅན་གསོད་སར་ཁྲིད་པའི་སྣང་ཚུལ་འདི་སྐྱོ་བ།། ཞེས་གསུངས་པ་བཞིན་རེད། 

གསོན་པའི་ཚེ་ཡང་ཆོས་བྱ་ལོངས་མེད་པ་ཞེས་པ་དེ་ལ་ང་ཚོས་ངེས་པར་དུ་བསམ་

བློ་གཏོང་དགོས། དེ་ནི་མི་རྟག་པ་སྒོམ་པའི་སྐབས་སུ་མི་རྟག་པའི་འདུ་ཤེས་བསྐྱེད་པ་

ལ་ངེས་པར་དུ་དགོས་པ་མིན་ཡང་། ལམ་རིམ་ཆེན་མོའ་ིནང་གསོན་པའི་ཚེ་ཡང་ཆོས་

བྱ་ལོངས་མེད་པར་འཆི་བ་ཞེས་པའི་ས་བཅད་འདི་དང་། ལམ་གཙོ་རྣམ་གསུམ་ནང་ཚེ་

ལ་ལོངས་མེད་པ་ཞེས་པ་དེ་ཚེ་རིང་ཐུང་གི་སྐད་ཆ་མ་རེད། ཚེའི་ནང་ཆོས་བྱེད་ལོངས་

ཇི་ཙམ་ཡོད་མིན་དེ་གལ་ཆེ་ཤོས་རེད། དལ་འབྱོར་རྙེད་པ་དེ་ལ་ལོངས་ཡོད་པའམ་བྱ་

ལོངས་བྱེད་ལོངས་ཡོད་པའི་དུས་ཚོད་འབེལ་ལྷུག་ཅིག་ཡོད་ན་འགྲིགས་ཀྱང་དེ་ནི་མེད། 

མི་ཚེ་གཅིག་ལ་ཆ་ཤས་བསལ་ནས་བརྟག་ན། གུང་ཐང་བསྟན་པའི་སྒྲོན་མེས། དམ་ཆོས་

བྱེད་རྒྱུ་མ་དྲན་ཉི་ཤ ་ཐལ།། བྱེད་དོ་བྱེད་དོ་ཟེར་ཞིང་ཉི་ཤ ་ཐལ།། མ་བྱུང་མ་བྱུང་ཟེར་ཞིང་

བཅུ་ལྷག་ཐལ།། མི་ཚེ་སྟོང་པར་ཟད་པའི་རྣམ་ཐར་ཡིན།། ཞེས་བསྡོམས་གནང་བ་ལྟ་

བུ་རེད། སྐྱེས་ནས་ལོ་བཅོ་ལྔ་ཉི་ཤ འི་བར་དུ་ཆོས་བྱེད་རྒྱུའི་བསམ་ཚུལ་གང་ཡང་མེད་

པ་དང་། ཆུང་ངུ་ནས་བླ་མ་དགེ་བའི་བཤེས་གཉེན་གྱིས་རྗེས་སུ་བཟུང་ནས་ཆོས་སྒོར་

ཞུགས་ཏེ་ཆོས་ཀྱི་བསམ་པ་ཞིག་བྱུང་ཡང་ངེས་འབྱུང་སྤུ་སུད་ལྟ་བུ་མ་གཏོགས། གཏིང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཟབ་ཡོང་ཁག་པོ་རེད། ན་ཚོད་ལོངས་ནས་ཆོས་བྱེད་རྒྱུའི་བསམ་བློ་འཁོར་ཏེ་ད་བར་

གྱི་ཉིན་གཅིག་ལ་ཞུ་དག་གཏོང་ན། ཚོུད་ཉེར་བཞིའི་རིང་ཉུང་མཐར་ཚོུད་བདུན་བརྒྱད་

ཙམ་གཉིད་དུ་སོང་བ་དང་། བཟའ་བཏུང་དང་ཁྲུས་སོགས་ཙག་ཙིག་ལ་ཚོུད་འགའ་ཤས། 

འཇིག་རྟེན་མཐུན་འཇུག་གི་བྱ་བ་ལ་གཡེང་བ་སོགས་ཕུད་ན་ཆོས་གཤའ་མ་བྱེད་པའི་

དུས་ཚོད་ཧ་ཅང་ཉུང་ངུ་ལས་འཐོན་མི་ཐུབ། གལ་ཏེ་ཉིན་གཅིག་ནང་ཆོས་ཚད་ལྡན་བྱེད་

པའི་དུས་ཚོད་ཚོུད་ལྔ་ཙམ་ཐོན་ཐུབ་ན་ཆོས་པ་དྲག་གྲས་ཤིག་ཏུ་བརྩི་ཆོག །

ནམ་འཆི་ངེས་མེད་ལ། སྤྱིར་འཛམ་བུ་གླིང་པའི་ཚེ་ལ་ངེས་པ་མེད་པ་དང་སྒོས་

སྙིགས་དུས་ཀྱི་ཚེ་ལ་ངེས་པ་མེད་པ། འཆི་བའི་རྐྱེན་མང་ལ་གསོན་པའི་རྐྱེན་ཉུང་བ། 

ལུས་ཤིན་ཏུ་ཉམ་ཆུང་བ་བཅས་གསུམ་རེད། འཆི་བའི་ཚེ་ཆོས་མ་གཏོགས་གང་གིས་

ཀྱང་མི་ཕན་པ་ལ། ལུས་ཀྱིས་མི་ཕན་པ། ལོངས་སྤྱོད་ཀྱིས་མི་ཕན་པ། གཉེན་བཤེས་

ཀྱིས་མི་ཕན་པ་བཅས་གསུམ་རེད། དེ་ལྟར་རྩ་བ་གསུམ་རྒྱུ་མཚན་དགུའི་ཐོག་ནས་འཆི་

བ་མི་རྟག་པ་དགུ་ཕྲུགས་བསམ་པ་རེད། དེ་དག་དགོངས་པ་བཞེས་ན་ཚེ་འདིའི་བདེ་བ་

ལ་ཆགས་ནས་དོན་མེད་ཀྱི་བྱ་བའི་ཐོག་དུས་ཚོད་གཏོང་བ་དེ་བྱབ་མི་འདུག་སྙམ་ནས་

ཚེ་བློས་གཏོང་གི་བསམ་པ་དེ་སླེབས་ཐུབ། ཚེ་བློས་གཏོང་གི་བསམ་པ་བྱུང་བའི་རྟགས་

མཚན་ནམ་ཚད་དེ་གང་རེད་ཅེ་ན། འཇིག་རྟེན་ཆོས་བརྒྱད་ཆ་སྙོམས་པ་བྱུང་བ་དེ་རེད། 

ལར་ནས་འཇིག་རྟེན་ཆོས་བརྒྱད་ཆ་སྙོམས་པ་ཞེས་པ་དེ་ཧ་ཅང་ཁག་པོ་རེད། བཤེས་

སྤྲིངས་ལས། འཇིག་རྟེན་མཁྱེན་པ་རྙེད་དང་མ་རྙེད་དང་།། བདེ་དང་མི་བདེ་སྙན་དང་མི་

སྙན་དང་།། བསྟོད་སྨད་ཅེས་བགྱི་འཇིག་རྟེན་ཆོས་བརྒྱད་པོ།། བདག་གི་ཡིད་ཡུལ་མིན་

པས་མགོ་སྙོམས་མཛོད།། ཅེས་གསུངས་པ་བཞིན་ཐོབ་པ་དང་མ་ཐོབ་པ། བདེ་བ་དང་མི་

བདེ་བ། སྙན་པ་དང་མི་སྙན་པ། བསྟོད་པ་དང་སྨད་པ་བཅས་བརྒྱད་རེད། དེ་ཡང་དངོས་

པོ་སོགས་རྙེད་པ་བྱུང་ན་དགའ་བ་མེད་པ་དང་། རྙེད་པ་མ་བྱུང་ན་མི་དགའ་བ་མེད་པ། 

བདེ་བ་བྱུང་ན་དེ་ལ་ཁེངས་པ་སྐྱེས་ནས་བདེ་བ་དེ་དང་མི་འབྲལ་བའི་འདུན་པ་མེད་པ། 



ལམ་གཙོ་རྣམ་གསུམ་གྱི་བཀའ་ཁྲིད།

མི་བདེ་བ་བྱུང་ན་བསུན་པ་སྐྱེས་ནས་དེ་དང་འབྲལ་བའི་ཐབས་ཤེས་མི་བྱེད་པ། བསྟོད་ན་

དགའ་བ་མེད་པ་དང་། སྨད་ན་མི་དགའ་བ་མེད་པ། རང་ལ་སྙན་པ་བྱུང་ན་དགའ་བ་མེད་

པ་དང་། མི་སྙན་པ་བྱུང་ན་མི་དགའ་བ་མེད་པ་བཅས་ཁྱད་པར་མེད་པ་བྱུང་ན་ཚེ་འདི་

བློས་ཐོངས་པའི་རྟགས་རེད། 

ད་དུང་ལོངས་ཡོད་ན་ཚེ་འདིའི་སྣང་ཤས་ལྡོག་པའི་ངེས་འབྱུང་བསྐྱེད་ཚུལ་གྱི་སྐབས་

སུ་བཀའ་གདམས་པའི་ཐུན་མོང་མ་ཡིན་པའི་གདམས་ངག་ཕུགས་ནོར་བཅུ་ཉམས་སུ་

ལེན་ཚུལ་ངོ་སྤྲོད་གནང་བའི་ཕྱག་སྲོལ་ཡོད། དེ་ཚོ་ཡོད་ཅེས་བྱ་གཏོང་སྙན་སྒྲོན་ཙམ་

ལས་རེ་རེ་བཞིན་ཞུ་སྐབས་མི་འདུག་པས་ཕུགས་ནོར་བཅུའི་གྲངས་འདྲེན་མདོར་བསྡུས་

ཤིག་ཞུ་ན། བློ་ཕུགས་ཆོས་ལ་གཏད། ཆོས་ཕུགས་སྤྲང་ལ་གཏད། སྤྲང་ཕུགས་ཤི་ལ་

གཏད༑ ཤི་ཕུགས་གྲོག་སྐམ་ལ་གཏད་པ་བཅས་གཏད་པ་བཞི་དང་། ཐེབས་མེད་རྡོ་རྗེ། 

ཁྲེལ་མེད་རྡོ་རྗེ། ཡེ་ཤེས་རྡོ་རྗེ་བཅས་རྡོ་རྗེ་གསུམ། མི་གྲལ་ནས་བུད། ཁྱི་གྲལ་སྙེགས། 

ལྷ་གྲལ་ཐོབ་པ་བཅས་བུད་སྙེགས་ཐོབ་གསུམ་ཡིན། 

དང་པོ་གཏད་པ་ཞེ་ན་ཆ་བཞག་པའམ་རྟོན་པའི་དོན་རེད། བློ་ཕུགས་ཆོས་ལ་གཏད་

ཅེ་ན། སྒོ་གསུམ་གྱི་བྱ་བ་ཐམས་ཅད་ཆོས་དང་མཐུན་པ་མ་གཏོགས། ཆོས་དང་མི་མཐུན་

པའི་བྱ་བ་གཏན་ནས་མི་བྱེད་པའི་བློ་ཕུགས་དེ་ཆོས་ལ་གཏད་པ་རེད། ཆོས་ཕུགས་སྤྲང་

ལ་གཏད་ཅེ་ན། གུང་ཐང་བསྟན་པའི་སྒྲོན་མེས། མིང་ལ་མཐུན་རྐྱེན་ཟེར་ཡང་ཆོས་ཕྱོགས་

ལས༑༑ ཉམས་བྱེད་འདོད་ཡོན་བདུད་ཀྱི་གཡབ་མོ་སྟེ།། ཞེས་གསུངས་པ་བཞིན་མཐུན་

རྐྱེན་ལ་བསྙད་པའི་འདོད་ཡོན་ལོངས་སྤྱོད་དེ་ཆོས་སྒྲུབ་པ་ལ་འགལ་རྐྱེན་ཆེ་ཤོས་སུ་གྱུར། 

དེར་བརྟེན་ཆོས་བྱེད་པ་ན་བཟའ་བཏུང་མེད་པར་ལྟོ་སློང་བའི་སྤྲང་པོ་བྱེད་དགོས་ནའང་

རུང་སྙམ་པའི་བློ་བྱུང་ན་ཆོས་ཕུགས་སྤྲང་ལ་གཏད་པ་རེད། སྤྲང་ཕུགས་ཤི་ལ་གཏད་ཅེ་

ན༑ སྐྱེ་བ་ཐོག་མ་མེད་པ་ནས་ད་ལྟ་ཕན་ལ་ཤི་བ་གྲངས་མེད་ཀྱང། ཆོས་སྒྲུབ་པའི་ཆེད་དུ་

འཆི་བ་གཅིག་ཀྱང་བྱུང་མེད། ད་རེས་ཆོས་ཀྱི་ཆེད་དུ་འཇིག་རྟེན་གྱི་བྱ་བ་བློས་བཏང་བའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དབང་གིས་ལྟོགས་ཤི་ཐེབས་ནའང་འགྲིགས་སྙམ་པའི་བསམ་པ་བྱུང་ན་སྤྲང་ཕུགས་ཤི་ལ་

གཏད་པ་རེད། ཤི་ཕུགས་གྲོག་སྐམ་ལ་གཏད་ཅེ་ན། གང་དུ་འཆི་ནའང་འགྲིགས་པ་དང་། 

གྲོག་ཕུག་སྐམ་པོ་ཞིག་ཏུ་ཤི་ནའང་འགྲིགས་སྙམ་པའི་བློ་དེ་རེད། རྗེ་བཙུན་མི་ལས། རོ་

ལ་འཁོར་མི་མེད་པ་དང་།། ཤི་ན་ངུ་མི་མེད་པ་རུ།། རི་ཁྲོད་འདི་རུ་འཆི་ནུས་ན།། རྣལ་

འབྱོར་བསམ་པ་རྫོགས་པ་ཡིན།། གར་སོང་འདྲི་མི་མེད་པ་དང་།། འདིར་སོང་གཏད་སོ་

མེད་པ་རུ། རི་ཁྲོད་འདི་རུ་འཆི་ནུས་ན།། རྣལ་འབྱོར་བསམ་པ་རྫོགས་པ་ཡིན།། ཞེས་

གསུངས་པ་བཞིན་བློ་ཐག་ཆོད་པོ་བྱུང་ན་ཚེ་འདིའི་སྣང་ཤས་ལྡོག་པ་རེད། 

རྡོ་རྗེ་གསུམ་ལས་ཐེབས་མེད་རྡོ་རྗེ་སྔོན་དུ་གཏོང་། ཁྲེལ་མེད་རྡོ་རྗེ་ས་ལ་བཞག ། ཡེ་

ཤེས་རྡོ་རྗེ་རང་དང་འགྲོགས་ཞེས་པ་ནི། དང་པོ་ཐེབས་མེད་ཅེས་པ་ནི་འགུལ་མི་ཐུབ་པའི་

དོན་རེད། བྱ་བྲལ་དུ་སྒྲུབ་པ་སྙིང་པོར་ཞུགས་པ་ལ་གཉེན་བཤེས་སོགས་ཀྱིས་བཤོལ་

བཏབ་པ་སོགས་ཅི་བྱས་ལ་འགྱུར་བ་མེད་པར་བརྟན་པོ་གནས་པ་ལ་ཐེབས་མེད་རྡོ་རྗེ་སྔོན་

དུ་བཏང་བ་ཞེས་ཟེར། ཁྲེལ་མེད་རྡོ་རྗེ་ས་ལ་བཞག་པ་ནི་བྱ་བྲལ་དུ་སྒྲུབ་པ་རྩེ་གཅིག་ཏུ་

གཞོལ་བ་ན་ཁོ་སྤྲང་པོ་རེད། སེམས་བདེ་པོ་མེད་པ་འདྲ། རང་མགོ་མ་ཐོན་པ་རེད་སོགས་

ཅི་བཤད་ཀྱང་ངོ་ཚ་ཁྲེལ་མེད་ལྟ་བུ་དོ་སྣང་མེད་པར་གནས་པ་ལ་ཟེར། དཔེར་ན་རྗེ་བཙུན་

མི་ལ་ལྟ་བུ་ན་བཟའ་མེད་པར་སྐུ་སྒྲེན་མོར་བཞུགས་ནའང་བློ་ནི་འགྱུར་བ་མེད་པའི་རྡོ་རྗེ་ལྟ་

བུ་རེད། དེ་ལྟ་བུའི་ཁྲེལ་མེད་རྡོ་རྗེ་ས་ལ་འཇོག་ཐུབ་ན་ཡེ་ཤེས་རྡོ་རྗེ་རང་འགྲོགས་སུ་གྱུར། 

དེ་ཡང་ལམ་གྱི་ཉམས་རྟོག་གི་ཡོན་ཏན་རང་ཆས་སུ་འགྲོགས་པ་ཡོང་རྒྱུ་རེད། 

བུད་སྙེགས་ཐོབ་གསུམ་ལས། མི་གྲལ་བུད་ཅེ་ན། མིའི་སྤྱི་ཚོགས་ཀྱི་སྤྱི་ཡོངས་ཀྱི་

འགྲོ་སྟངས་དང་མཐུན་པར་མི་གྲལ་དུ་བསྡད་ན་འཇིག་རྟེན་གྱི་བྱ་བ་རྣམས་ལ་མགོ་བོ་མ་

འཁོར་ཐབས་མེད་ཀྱི་ཉེན་ཁ་ཡོད་པར་བརྟེན། འཇིག་རྟེན་པའི་ཀུན་སྤྱོད་དང་རྩ་བ་ནས་

མ་མཐུན་པ་མ་ཟད། འཇིག་རྟེན་མཐུན་འཇུག་གི་བྱ་བ་བློས་བཏང་གིས་གཞན་གྱིས་གང་

བཤད་ཀྱང་སྤྱི་ཚོགས་ཀྱི་ལས་འགན་སོགས་ལ་དོ་སྣང་མེད་པར་ཆོས་ལ་སྒྲུབ་པ་གཙོ་བོ་



ལམ་གཙོ་རྣམ་གསུམ་གྱི་བཀའ་ཁྲིད།

བྱས་པ་དེ་རེད། ཁྱི་གྲལ་སྙེགས་ཤེ་ན། དེ་ལྟ་བུའི་མི་གྲལ་ནས་བུད་དེ་ཁྱི་གྲལ་དུ་སྙེགས་

པ་རེད། དཔེར་ན་ཁྱི་ལྟ་བུ་ཡིན་ན་ཟས་སྦྱིན་ན་བཟས་པ་དང་། ཟས་སྦྱིན་མཁན་མེད་ན་

ལྟོགས་པར་བསྡད་པ་སོགས་དགྲ་འདུལ་གཉེན་སྐྱོང་གི་སོ་ཚིས་མང་པོ་བྱས་མི་ཤེས་པ་

རེད༑ ལྷ་གྲལ་ཐོབ་ཅེ་ན། དེ་ལྟ་བུ་ཁྱི་གྲལ་སྙེགས་ན་ལྷ་གྲལ་ཐོབ་ཅིང་། སྐྱེ་བ་ཕྱི་མ་ལ་ལྷ་

ལྟ་བུ་གྲལ་གོང་མ་ངེས་པར་དུ་ཐོབ་པའི་དོན་རེད། དེ་ལྟ་བུའི་བཀའ་གདམས་ཕུགས་ནོར་

བཅུ་ཞེས་པ་དེ་བསླབ་བྱ་གལ་ཆེན་པོ་ཞིག་རེད། དེང་སང་ཕྱི་ལོ་བརྒྱ་ཕྲག་ཉེར་གཅིག་

པའི་ནང་མི་ཚོའི་བསམ་བློ་གཏོང་སྟངས་མི་འདྲ་བ་རེད། དེའི་ཤ གས་རྐྱེན་གྱིས་རབ་ཏུ་

བྱུང་བ་དང་ཆོས་པ་ཚོའང་ཕྲན་བུ་མི་འདྲ་བ་ཆགས་ཡོད། དེ་ལྟ་བུའི་གནས་སྐབས་སུ་

བཀའ་གདམས་ཕུགས་ནོར་བཅུའི་བསླབ་བྱ་དེ་ཉམས་སུ་བླང་ཐུབ་ན་ཏན་ཏན་ཐུགས་

ཕན་གསོས་པ་དང། ལྷག་པར་དུ་ཁ་ཤས་ཆོས་བྱེད་འདོད་ཡོད་པ་ལ་བྱེད་སྟངས་མ་ཤེས་

པ་ཚོའི་སེམས་ཐག་ཆོད་པ་ལ་ཕན་ཐོགས་ཆེན་པོ་ཡོང་རྒྱུ་རེད། སྤྱིར་བཀའ་གདམས་པ་

གོང་མ་ཚོས་ཚེ་བློས་གཏོང་གི་ཐོག་ནས་སྒྲུབ་པ་ཉམས་ལེན་གནང་སྟངས་ཐོག་དམིགས་

ཀྱིས་བཀར་བའི་མན་ངག་མང་པོ་གསུངས་ཡོད། དེ་དག་ང་ཚོས་ལག་ཏུ་བླང་མི་ཐུབ་

པ་མེད། གལ་ཏེ་ལག་ཏུ་བླང་ཐུབ་ན་ཕན་ཐོགས་ཆེན་པོ་ཡོད། དེ་ལྟར་དལ་འབྱོར་དོན་

ཆེན་རྙེད་དཀའ་དང་། འཆི་བ་མི་རྟག་པ་སོགས་བསམ་པའི་ཐོག་ནས་ཚེ་འདིའི་སྣང་ཤས་

ལྡོག་པའི་ངེས་འབྱུང་བསྐྱེད་དགོས། དེ་ཡང་ཚེ་འདིའི་སྣང་ཤས་ལྡོག་པ་དེ་ཕྱི་མའི་སྣང་

ཤས་ལྡོག་པའི་མཐུན་རྐྱེན་དུ་འགྲོ་བ་དང་། གང་ལྟར་ཐར་པ་དོན་གཉེར་གྱི་བློ་བསྐྱེད་པའི་

མཐུན་རྐྱེན་དུ་འགྲོ་དགོས། 

དེ་ནས་ཕྱི་མའི་སྣང་ཤས་ལྡོག་ཚུལ་ནི། ངེས་འབྱུང་བསྐྱེད་པའི་ལམ་གྱི་རིམ་པའི་ནང་

མངོན་མཐོ་དོན་གཉེར་གྱི་བློས་ཕན་ཐོགས་ཆེན་པོ་མེད། ངེས་པར་དུ་ཐར་པ་དོན་གཉེར་

གྱི་བློའ་ིཕྱོགས་སུ་འགྲོ་དགོས། ཕྱི་མའི་སྣང་ཤས་ལྡོག་པའི་ཆེད་དུ་ལས་འབྲས་སྐོར་ལ་

བསམ་དགོས་པ་དང་། སྤྱིར་འཁོར་བ་སྤྱི་དང་བྲེ་བྲག་གི་སྡུག་བསྔལ་བསམ་པ་དེ་འཁོར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་ལ་ངེས་འབྱུང་བསྐྱེད་པའི་རྒྱུ་རྐྱེན་ལ་འགྲོ་བ་བཤད་མི་དགོས། ལས་འབྲས་མི་བསླུ་

བའི་རྣམ་གཞག་བསམ་པ་དེ་འཁོར་བ་ལ་ངེས་འབྱུང་བསྐྱེད་པའི་རྒྱུར་ཇི་ལྟར་འགྲོ་ཞེ་ན། 

ལས་འབྲས་མི་བསླུ་བ་ལ་ངེས་པ་རྙེད་པ་དང་། ལྷག་པར་དུ་ལས་ངེས་པ་ལ་ངེས་པ་རྙེད་

ན༑ འཁོར་བ་འཕེན་བྱེད་ཀྱི་ལས་སྟོབས་ལྡན་ཞིག་བསགས་ཕྱིན་ཆད་ལ་དེའི་རྣམ་སྨིན་གྱི་

འབྲས་བུར་འཁོར་བ་ལ་མ་སྐྱེ་བར་ལྷག་རྒྱུ་མེད། དེར་བརྟེན་དེ་རིང་སྔ་དྲོ་ཞུས་པ་བཞིན་

སྡུག་བསྔལ་གྱི་རྒྱ་མཚོ་འདི་ལ་མཐའ་མེད་ཅིང་། ཀུན་འབྱུང་གི་རིམ་པ་ལ་སྐོར་བ་མང་པོ་

ཐེབས་པའི་སྐབས་སུ་ལས་འབྲས་མི་བསླུ་བའི་ཚུལ་གྱིས་ཀུན་འབྱུང་གི་འཁོར་ལོ་ལ་ངེས་

པ་རྙེད་པ་དང་། དེ་ལ་བརྟེན་ནས་འཁོར་བ་མཐའ་མེད་དུ་མཐོང་ན་དེ་ནི་འཁོར་བ་ལ་ཞེན་པ་

ལོག་པའམ་ཐང་ཆད་པའི་རྒྱུ་གཙོ་བོ་ཞིག་ལ་འགྲོ་བ་རེད། ༸སྐྱབས་རྗེ་ཁྲི་བྱང་རྡོ་རྗེ་འཆང་

གིས་གྲོགས་མེད་པའི་ཉེས་པ་དང་། མཐའ་མེད་པའི་ཉེས་པ་དེ་ངེས་འབྱུང་བསྐྱེད་པ་ལ་

ནུས་པ་ཆེ་ཤོས་ཡོད་ཅེས་གསུངས་ཀྱི་ཡོད། སྐབས་འདིར་ལས་འབྲས་བསམ་ཚུལ་སྐྱེས་

བུ་ཆུང་ངུ་ནས་བཤད་པ་བཞིན་ཆ་ཚང་བ་ཞིག་དགོངས་པ་བཞེས་ཐུབ་ན་ཡག་པོ་ཡོད། 

ལམ་རིམ་ནང་ལས་འབྲས་བཤད་པ་ན། ལས་ངེས་པའི་ཚུལ། ལས་འཕེལ་ཆེ་བའི་

ཚུལ༑ ལས་མ་བྱས་པ་དང་མི་འཕྲད་པ། བྱས་པ་ཆུད་མི་ཟ་བ་བཅས་ས་བཅད་བཞི་རེད། 

ལས་ངེས་པ་ནི། དགེ་བ་ལས་བདེ་བ་དང་བདེ་འགྲོ མི་དགེ་བ་ལས་མི་བདེ་བ་དང་ངན་

འགྲོ་འབྱུང་བའི་ངེས་ཚུལ་གཅིག་རེད། ལས་དགེ་བའམ་རྣམ་དཀར་གྱི་ལས་ཤིག་ཡིན་

ཕྱིན་དེའི་འབྲས་བུ་ངེས་པར་དུ་བདེ་བ་ཡིན་དགོས་པ་དང་། དེ་མཚུངས་མི་དགེ་བའི་རྩ་བ་

ལས་བྱུང་བའི་ལས་ནག་པོ་ཡིན་ན་དེའི་འབྲས་བུ་སྡུག་བསྔལ་ཡིན་པ་ངེས་པ་དང་། ལས་

དགེ་སྡིག་འདྲེས་མ་ཡིན་ན་འབྲས་བུའང་བདེ་སྡུག་འདྲེས་མ་ཞིག་ཡོང་རྒྱུ་རེད། སྤྱིར་ལས་

ངེས་པའི་ཚུལ་མང་ཆེ་བ་ཤིན་ཏུ་ལྐོག་གྱུར་ཡིན་པར་བརྟེན། དངོས་སྟོབས་རིགས་པའི་

ཐོག་ནས་བསྒྲུབ་རྒྱུ་ཉུང་ཉུང་རེད། མཁས་པ་ཁ་ཤས་ཀྱིས་སྦྱིན་པ་ལས་ལོངས་སྤྱོད་བྱུང་

བ་དང་། ཚུལ་ཁྲིམས་ལས་བདེ་འགྲོ་སྐྱེ་བ་ཙམ་ཤིན་ཏུ་ལྐོག་གྱུར་མིན། སྐྱེ་བ་སྔ་ཕྱི་དངོས་



ལམ་གཙོ་རྣམ་གསུམ་གྱི་བཀའ་ཁྲིད།

སྟོབས་རིགས་པས་སྒྲུབ་ཐུབ་པ་བཞིན་ལས་བཟང་པོ་ལས་འབྲས་བུ་བདེ་བ་དང། ལས་

ངན་པ་ལས་འབྲས་བུ་མི་བདེ་བ་ཡོང་བ་ཕྱོགས་ཙམ་དངོས་སྟོབས་རིགས་པས་སྒྲུབ་

ཐུབ༑ སྦྱིན་པའི་རྣམ་གྲངས་ཇི་ལྟ་བུས་ལོངས་སྤྱོད་ཀྱི་རྣམ་གྲངས་ཇི་ལྟ་བུ་ཡོང་བ་དང་། 

ལྷག་པར་དུ་གང་ཟག་བྱེ་བྲག་པ་ལ་སྦྱར་བའི་སྐབས་སུ་སྐྱེས་བུ་ཆོས་སྦྱིན་ལྟ་བུས་སྦྱིན་

པ་གང་ཞིག་བཏང་བ་ལ་བརྟེན་ནས་ལོངས་སྤྱོད་གང་ཐོབ་མིན་དེ་ཤིན་ཏུ་ལྐོག་གྱུར་རེད་

ཅེས་གསུངས། གང་ལྟར་ལས་དང་ལས་ཀྱི་འབྲས་བུ་དེ་ཡོངས་གྲགས་སུ་ཤིན་ལྐོག་རེད། 

དེར་བརྟེན་མདོ་སྡེ་མཛངས་བླུན་དང་། མདོ་སྡེ་ལས་བརྒྱ་པ། སངས་རྒྱས་ཀྱི་སྐྱེས་རབས། 

རྟོགས་བརྗོད་སོགས་སུ་གཟིགས་ན་སྟོན་པས་ལས་ཀྱི་རྒྱུ་བ་མང་པོ་ལུང་བསྟན་པའི་ནང་

ལས་ངེས་པའི་རྣམ་གཞག་སྐོར་མང་པོ་རེད། ལས་འཕེལ་ཆེ་བ་ནི། ལས་ཀྱི་རྒྱུའམ་ས་

བོན་ཆུང་ངུ་ཡིན་ནའང་འབྲས་བུ་ཧ་ཅང་ཆེན་པོ་སྨིན་པ་རེད། དཔེར་ན། གཞན་ལ་ཁོང་

ཁྲོ་དྲག་པོས་ཚིག་ངན་ཙམ་སྨྲས་པ་ལ་སྐྱེ་བ་ལྔ་བརྒྱར་དུད་འགྲོར་སྐྱེ་བ་སོགས་རེད། ཕྱིའི་

རྒྱུ་འབྲས་ལ་འཕེལ་སྟོབས་ཆེ་ཆུང་དཔེ་ལ་བཞག་ནས་ནང་གི་རྒྱུ་འབྲས་ཀྱི་འཕེལ་ཚད་ཆེ་

ཆུང་བསྟན་པ་རེད། དཔེར་ན། ཤིང་ནིགྲོདྷ་ས་བོན་ཡུངས་འབྲུ་ལྟ་བུ་ལས་མེད་རུང་། ལྗོན་

ཤིང་དེ་ཧ་ཅང་ཆེ་བ་ལྟ་བུ་རེད། ལས་མ་བྱས་པ་དང་མི་འཕྲད་པ་ནི། གལ་ཏེ་ལས་དེ་བྱས་

མེད་ན་གནས་སྐབས་གང་དུའང་དེའི་འབྲས་བུ་མྱོང་རྒྱུ་མེད། དཔེར་ན། འདུལ་བའི་ནང་

བཙུན་མོ་སྔོ་སངས་མ་སོགས་བུད་མེད་ལྔ་བརྒྱ་རྫུ་འཕྲུལ་ཐོབ་ཀྱང་ཁང་པ་མེས་འཚིག་

པ་ན་ལས་ཀྱི་དབང་གིས་ནམ་མཁར་འཕུར་མ་ནུས་པར་མེའི་ནང་ལྷུང་བ་དང་། གཡོག་

མོ་སྒུར་མོ་ལ་རྫུ་འཕྲུལ་མེད་ཀྱང་ཆུ་ཁུང་ནས་ཐར་བ་ལྟ་བུ་རེད། དེང་སང་མེ་འཁོར་དང་

གནམ་གྲུ་སོགས་བརྡབས་པའི་སྐབས་སུའང་ཐར་མི་ཤེས་པའི་མི་རེ་གཉིས་ཐར་བ་རྣམས་

ཀྱང་དེ་མཚུངས་རེད། བྱས་པ་ཆུད་མི་ཟ་བ་ནི། ལས་ཤིག་བྱས་ཕྱིན་ཆད་དེའི་འབྲས་བུ་

མྱོང་བའམ། གཉེན་པོ་སྟོབས་བཞིའི་སྒོ་ནས་འདག་པར་བྱེད་པ། ཡང་ན་ཉོན་མོངས་སྤོང་

བ་བཅས་གསུམ་པོ་གང་རུང་བྱེད་དགོས། དེ་མིན་ལས་ཤིག་བསགས་ཕྱིན་འབྲས་བུ་མྱོང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་ངེས་པ་རེད། ལས་འབྲས་སྐོར་ལ་དེ་ཙམ་གྱིས་འཐུས་པ་ཞུ་རྒྱུ་ཡིན། 

དེ་ནས་འཁོར་བའི་སྡུག་བསྔལ་བསམ་པ་ལ། ལམ་རིམ་ཆེན་མོའ་ིནང་གསུངས་པ་

ལྟར་ན་འཁོར་བའི་སྡུག་བསྔལ་བརྒྱད་བསམ་པ། འཁོར་བའི་སྡུག་བསྔལ་དྲུག་བསམ་པ། 

འཁོར་བའི་སྡུག་བསྔལ་གསུམ་བསམ་པ་བཅས་རེད། དང་པོ་འཁོར་བའི་སྡུག་བསྔལ་

བརྒྱད་བསམ་པ་ནི། སྐྱེ་རྒ་ན་འཆིའི་སྡུག་བསྔལ་བཞི་དང་། མི་སྡུག་པ་དང་འཕྲད་པ། 

སྡུག་པ་དང་བྲལ་བ། འདོད་པའི་དངོས་པོ་བཙལ་ཀྱང་མི་རྙེད་པ། མདོར་ན་ཟག་བཅས་

ཉེ་བར་ལེན་པའི་ཕུང་པོ་ལྔ་པོ་ནི་སྡུག་བསྔལ་བའོ།། སྐྱེ་བའི་སྡུག་བསྔལ་ནི། སྐྱེ་བ་ལེན་

པའི་སྐབས་སུ་མངལ་སྐྱེས་དང་སྒོང་སྐྱེས་ལྟ་བུ་ཡིན་ན། མངལ་དུ་ཆགས་པ་ནས་བཟུང་

སྡུག་བསྔལ་ཇི་ཙམ་མྱོང་དགོས་པ་མཐོང་མུས་རེད། རྫུས་སྐྱེས་དང་དྲོད་སྐྱེས་ཡིན་ནའང་

སྐྱེ་བའི་སྐབས་སུ་སྡུག་བསྔལ་མེད་པ་མིན། དེ་ནི་ཕུང་པོ་གཅིག་དོར་ནས་ཕུང་པོ་གཞན་

ཞིག་ནང་འགྲོ་བ་ན་ཕུང་པོ་སྔ་མ་འདོར་བའི་སྐབས་སུ་སྡུག་བསྔལ་ཡོད་པ་དང་། ཕུང་པོ་

ཕྱི་མ་ལ་ཉིང་མཚམས་སྦྱར་བའི་སྐབས་སུའང་སྡུག་བསྔལ་ཡོད། ཉིང་མཚམས་སྦྱར་ཟིན་

པའི་ཕུང་པོ་གྲུབ་པའི་རིམ་པ་དེའི་ནང་དུའང་སྡུག་བསྔལ་གྱི་རང་བཞིན་ཤ་སྟག་རེད། རྒ་

བའི་སྡུག་བསྔལ་ནི། བཀའ་གདམས་པའི་དགེ་བཤེས་ཀ་མ་པས། རྒས་པ་ཁད་ཀྱིས་

ཁད་ཀྱིས་འོང་བས་དྲག །དུས་གཅིག་ལ་འོང་ན་བསྲན་ཐབས་མེད། ཅེས་གསུངས་པ་

བཞིན་རྒ་བའི་སྡུག་བསྔལ་ནི་རྒས་འཁོགས་རྣམས་ཀྱིས་མངོན་སུམ་དུ་མྱོང་བཞིན་པ་

རེད༑ རྒས་འཁོགས་མིན་པ་ཚོས་ཀྱང་རྒས་འཁོགས་ལ་བལྟས་ན་གོམ་པ་སྤོ་སྟངས་དང། 

འདུག་སྟངས་སོགས་ལས་ཤེས་ཐུབ། ན་བའི་སྡུག་བསྔལ་ནི། དེང་སང་དེང་རབས་ཀྱི་

ན་ཚ་གསར་པ་མང་པོ་ཐོས་པ་ཙམ་གྱིས་ལུས་ཀྱི་སྡུག་བསྔལ་ཙམ་མིན་པར་སེམས་ཀྱི་

སྡུག་བསྔལ་བཟོས་པའང་ཡོད། ན་བའི་སྡུག་བསྔལ་བསལ་བ་ལ་སྨན་བཅོས་བྱེད་པའི་

སྐབས་སུའང་སྡུག་བསྔལ་མང་པོ་མྱོང་དགོས། འཆི་བའི་སྡུག་བསྔལ་ནི། མི་ཚེ་གཅིག་གི་

ནང་ཐབས་སྡུག་ཤོས་དང་སྡུག་བསྔལ་ཆེ་ཤོས་སུ་བརྩི། དེ་དག་བཞི་ནི་ལས་ཉོན་དབང་



ལམ་གཙོ་རྣམ་གསུམ་གྱི་བཀའ་ཁྲིད།

གིས་འཁོར་བར་སྐྱེ་བ་ལེན་པ་སྤྱི་ཡོངས་ལ་ཁྱབ་པ་རེད། མི་སྡུག་པ་དང་འཕྲད་པའི་སྡུག་

བསྔལ་ནི། སོ་སོའ་ིམི་འདོད་པ་རྣམས་དང་འཕྲད་པ་དང་། དེ་དང་མཉམ་དུ་འབྲེལ་བ་བྱེད་

དགོས་པ་དེ་རེད། དངོས་པོ་ཞིག་ཡིན་ནའང་རང་ལ་མི་དགོས་པ་དེ་རྟག་ཏུ་མཉམ་དུ་ཡོང་

བ་ལྟ་བུ་རེད། སྡུག་པ་དང་བྲལ་བའི་སྡུག་བསྔལ་ནི། སོ་སོའ་ིའདོད་པ་རྣམས་དང་བྲལ་བ་

དེ་རེད། འདོད་པའི་དངོས་པོ་བཙལ་ཀྱང་མི་རྙེད་པའི་སྡུག་བསྔལ་ནི། རང་ལ་འདོད་པའི་

དངོས་པོ་ཇི་ཙམ་བཙལ་ཀྱང་མི་རྙེད་པ་དེ་རེད། མདོར་ན་ཟག་བཅས་ཉེ་བར་ལེན་པའི་

ཕུང་པོ་ལྔ་པོ་ནི་སྡུག་བསྔལ་བ་ནི། གོང་གི་སྡུག་བསྔལ་བདུན་པོ་རེ་རེ་ནས་གསུངས་ཏེ། 

མདོར་ན་ཟག་བཅས་ཉེ་བར་ལེན་པའི་ཕུང་པོ་ལྔ་པོ་ནི་སྡུག་བསྔལ་བའོ་ཞེས་སྡུག་བསྔལ་

གྱི་རྣམ་གྲངས་བརྗོད་ཀྱིས་མི་ལངས་པས་མདོར་ན་ཉེ་བར་ལེན་པའི་ཕུང་པོ་ལྔ་ནི་སྡུག་

བསྔལ་ཡིན་ཞེས་བསྡོམས་པའོ།། སྡུག་བསྔལ་བདུན་པོ་མྱོང་བའི་གཞིའམ་སྣོད་ལྟ་བུ་ནི་

ཉེ་བར་ལེན་པའི་ཕུང་པོ་ལྔ་པོ་རེད། 

གཉིས་པ་འཁོར་བའི་སྡུག་བསྔལ་དྲུག་བསམ་པ་ནི། ངེས་པ་མེད་པའི་ཉེས་པ། 

ངོམས་པ་མེད་པའི་ཉེས་པ། ལུས་ཡང་ཡང་འདོར་བའི་ཉེས་པ། ཡང་ཡང་ཉིང་མཚམས་

སྦྱོར་བའི་ཉེས་པ། ཡང་ཡང་མཐོ་དམན་དུ་གྱུར་པའི་ཉེས་པ། གྲོགས་མེད་པའི་ཉེས་པ་

བཅས་རེད། ངེས་པ་མེད་པའི་ཉེས་པ་ནི། འཁོར་བའི་གནས་འདི་ལ་ད་ལྟ་བདེ་འགྲོ་ལྷ་

མིའི་གོ་འཕང་ཐོབ་ཀྱང་། དེའི་མཇུག་ཐོག་ཏུ་ངན་སོང་དུ་འགྲོ་བ་དང་། ད་ལྟ་མིང་དང་གོ་

གནས་སོགས་ཡོད་ཀྱང་། ཉིན་ཤས་རྗེས་བཙོན་ཁང་དུ་སླེབས་པ། དེ་ཙམ་དུ་མ་ཟད། ཚེ་

འདིའི་དགྲ་རྣམས་སྐྱེ་བ་གཞན་དུ་ཕ་མ་དང་གཉེན་དུ་གྱུར་པ། ད་ལྟའི་གྲོགས་རྣམས་ཀྱང་

རྗེས་སུ་དགྲ་བོར་གྱུར་པ། ཚེ་སྟོད་ལ་དགྲའི་དྭང་མ་རྣམས་ཚེ་སྨད་ལ་གྲོགས་མཆོག་ཏུ་

གྱུར་པ། ཕྱུག་པོ་དབུལ་པོར་གྱུར་པ། དབུལ་པོ་ཕྱུག་པོར་གྱུར་པ་ལྟ་བུ་རེད། ངོམས་པ་

མེད་པའི་ཉེས་པ་ནི། ཟག་བཅས་ཀྱི་བདེ་བ་ཕུན་སུམ་ཚོགས་པ་ལ་ཇི་ཙམ་ལོངས་སྤྱད་

ཀྱང་ངོམས་པ་མེད། གལ་ཏེ་ལོངས་སྤྱད་ནས་ངོམས་རྒྱུ་ཡོད་ན་དེ་ནི་བདེ་བ་མཚན་ཉིད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་མཚོན་རྟགས་ལྟ་བུ་རེད། ལུས་ཡང་ཡང་འདོར་བའི་ཉེས་པ་ནི། སྤྱིར་ལུས་ནི་སྡུག་

བསྔལ་ཐམས་ཅད་ཀྱི་རྟེན་བྱེད་པའི་འདུ་བྱེད་ཀྱི་ཕུང་པོ་ཡིན་རུང་། དེ་ལ་ཆགས་ཞེན་

ཆེན་པོ་ཡོད་ཅིང་། རང་གི་ལུས་ལས་རྩ་ཆེ་བ་ཧ་ལམ་མེད་པ་ལྟ་བུ་རེད། དེ་ལྟ་བུའི་ལུས་

དེ་ཡང་ཡང་འདོར་དགོས་པ་ནི་འཆི་བའི་སྡུག་བསྔལ་དང་གཅིག་པ་རེད། ཡང་ཡང་

ཉིང་མཚམས་སྦྱོར་བའི་ཉེས་པ་ནི། ལུས་ཡང་ཡང་འདོར་བ་ཙམ་ལ་རྫོགས་ན་འགྲིགས་

རུང་༑ དེ་ནི་དེ་ལྟ་མིན་པར་ཡང་ཡང་ཉིང་མཚམས་སྦྱར་བ་རེད། ལུས་གཅིག་འདོར་བའི་

རྗེས་སུ་ལས་ཉོན་གྱིས་འཕངས་པའི་ཟག་བཅས་ཀྱི་ཕུང་པོ་གཞན་ཞིག་ལ་ཉིང་མཚམས་

སྦྱར་དགོས་ཤིང་། ཉིང་མཚམས་མ་སྦྱར་བར་བསྡད་ཐབས་མེད། ཡང་ཡང་མཐོ་དམན་

དུ་གྱུར་པའི་ཉེས་པ་ནི། འདི་དང་ངེས་པ་མེད་པའི་ཉེས་པ་གཉིས་ལྟ་ཕྱོགས་ཐ་དད་མ་

གཏོགས་དོན་དུ་གཅིག་པ་ལྟ་བུ་རེད། བཤེས་སྤྲིངས་ལས། བརྒྱ་བྱིན་འཇིག་རྟེན་མཆོད་

འོས་གྱུར་ནས་ནི།། ལས་ཀྱི་དབང་གིས་ཕྱིར་ཡང་ས་སྟེང་ལྷུང་།། འཁོར་ལོའ་ིསྒྱུར་བ་ཉིད་

དུ་གྱུར་ནས་ཀྱང་།། འཁོར་བ་དག་ཏུ་ཡང་བྲན་ཉིད་དུ་འགྱུར།། ཞེས་གསུངས་པ་བཞིན་

རེད༑ གྲོགས་མེད་པའི་ཉེས་པ་ནི། སྤྱོད་འཇུག་ལས། སྐྱེ་ན་གཅིག་པུ་སྐྱེ་འགྱུར་ཞིང་།། 

འཆི་ནའང་དེ་ཉིད་གཅིག་འཆི་སྟེ།། སྡུག་བསྔལ་སྐལ་གཞན་མི་ལེན་ན།། གེགས་བྱེད་

མཛའ་བས་ཅི་ཞིག་བྱ།། ཞེས་གསུངས་པ་བཞིན་གོང་དུ་བཤད་པའི་སྡུག་བསྔལ་བརྒྱད་

དང་དྲུག་སོགས་གང་ལ་བསམ་ནའང་དོན་དུ་སྡུག་བསྔལ་དེའི་རྒྱུ་རང་ཉིད་གཅིག་པུས་

བསགས་པ་དང། དེའི་འབྲས་བུ་སྡུག་བསྔལ་ཡང་རང་ཉིད་གཅིག་པུས་མྱོང་བ། དེ་བཞིན་

གཅིག་པུ་སྐྱེ་བ་དང་གཅིག་པུ་འཆི་བ་སོགས་ཐམས་ཅད་རང་ཉིད་གཅིག་པུ་ཡིན་དགོས་

ན༑ སྡུག་བསྔལ་སྐལ་གཞན་མི་ལེན་པའི་གེགས་བྱེད་གྲོགས་དང་མཛའ་བོས་དགོས་པ་

མེད༑ སྤྱིར་སྲོག་ཆགས་ཡོངས་རྫོགས་དང་། ལྷག་པར་དུ་མིའི་འགྲོ་བ་ནི་སྤྱི་ཚོགས་ལ་

བརྟེན་པ་ཞིག་ཡིན། མི་སུ་འདྲ་ཞིག་ཡིན་རུང་སྤྱི་ཚོགས་ལ་མ་བརྟེན་པར་འཚོ་ཐུབ་པ་ཧ་

ཅང་ཁག་པོ་རེད། སྤྱི་ཚོགས་ནང་གནས་པའི་སྐབས་སུ་ལྟར་སྣང་ལ་གྲོགས་ཡོད་པ་ལྟ་



ལམ་གཙོ་རྣམ་གསུམ་གྱི་བཀའ་ཁྲིད།

335

བུ་ཡོད་ཀྱང་། དོན་དུ་གྲོགས་དེས་ཕན་ཐོགས་གང་ཡང་མེད། རང་ཉིད་གཅིག་པུ་ཡིན་ན་

སྐྱིད་སྡུག་ཅི་བྱུང་སྟབས་བདེ་པོ་རེད། སྤྱི་ཚོགས་ནང་གྲོགས་མང་པོ་དང་འགྲོགས་དགོས་

དུས་ཕན་ཐོགས་མེད་པའི་ཁར། སྡུག་བསྔལ་གྱི་སྣོན་པ་ལྟ་བུ་རེད། སྤྱིར་སྤྱི་ཚོགས་ལ་

བརྟེན་དགོས་པ་ནི་གཤིས་ལུགས་དང་། བརྟེན་སའི་སྤྱི་ཚོགས་དེ་རྟག་ཏུ་བློས་མི་འཁེལ་

བ་དང་། གལ་ཆེ་བའི་སྐབས་སུ་གློད་གཏོང་མཁན་ཞིག་རེད། དེར་བརྟེན་གྲོགས་མེད་པ་

ནི་འཁོར་བའི་ནང་སྡུག་བསྔལ་ཆེ་ཤོས་ཤིག་རེད། 

གསུམ་པ་འཁོར་བའི་སྡུག་བསྔལ་གསུམ་བསམ་པ་ནི། སྡུག་བསྔལ་གྱི་སྡུག་བསྔལ་

དང་༑ འགྱུར་བའི་སྡུག་བསྔལ། ཁྱབ་པ་འདུ་བྱེད་ཀྱི་སྡུག་བསྔལ་བཅས་གསུམ་རེད། དེ་

ནི་སྡུག་བསྔལ་གྱི་ངོ་བོའ་ིཆ་ནས་བསྡུས་པ་རེད། དང་པོ་སྡུག་བསྔལ་གྱི་སྡུག་བསྔལ་ནི། 

ཡོངས་གྲགས་ཀྱི་ན་བ་དང་འཆི་བའི་སྡུག་བསྔལ་སོགས་དངོས་སུ་ཟག་བཅས་ཀྱི་ཚོར་

བ་སྡུག་བསྔལ་བ་རྣམས་རེད། འགྱུར་བའི་སྡུག་བསྔལ་ནི། བོད་སྐད་དུ་འགྱུར་བའི་སྡུག་

བསྔལ་ཞེས་བསྒྱུར་ཡོད་ཀྱང་། ལེགས་སྦྱར་གྱི་སྐད་དོད་པརི་ཎཱམ་དུཿཁ་ཞེས་པ་འབྲས་བུའི་

སྡུག་བསྔལ་དུའང་བསྒྱུར་རུང་ཞིང་། ཟག་བཅས་ཀྱི་ཚོར་བ་བདེ་བ་རྣམས་གནས་སྐབས་

སུ་བདེ་བ་ལྟ་བུར་སྣང་ཡང་། དེ་ལ་རྒྱུན་རིང་བརྟེན་ན་མཐར་སྡུག་བསྔལ་མ་གཏོགས་ཡོང་

རྒྱུ་མེད། སྤྱིར་འགྱུར་བ་ཞེས་པ་འབྲས་བུ་ལ་གོ་བའི་སྐབས་མང་ཞིང་། བོད་སྐད་ནང་འགྱུར་

བ་ཞེས་པའི་ཚིག་དེ་ཁྱབ་ཆེན་པོ་རེད། གང་ལྟར་ཟག་བཅས་ཀྱི་ཚོར་བ་བདེ་བ་རྣམས་ཟག་

བཅས་ཀྱི་ཚོར་བ་སྡུག་བསྔལ་གྱི་ངོ་བོར་འཕོ་བ་མ་གཏོགས། བདེ་བའི་ངོ་བོར་གཏན་དུ་

མི་བསྡད་པ་རེད། ཟག་བཅས་ཀྱི་ཚོར་བ་བདེ་བ་གཅིག་འགགས་ནས་ཚོར་བ་སྡུག་བསྔལ་

གསར་པ་ཞིག་སྐྱེ་བའི་མགོ་སྟོད་དུ་སྡུག་བསྔལ་ཡིན་པ་མ་གོ་བར་བདེ་བར་སྣང་བའང་

དོན་དུ་སྡུག་བསྔལ་གཞན་ཞིག་མགོ་ཚུགས་པ་རེད། དཔེར་ན། རྒྱུགས་རྒྱུགས་ནས་ཐང་

ཆད་པའི་མི་ཞིག་གདན་ཞིག་ཏུ་བསྡད་རྒྱུ་བྱུང་ན་བདེ་བའི་རྣམ་པ་ཞིག་ཚོར་ཡང་། དོན་དུ་

འགྲོ་བའི་སྡུག་བསྔལ་དེ་འགགས་ནས་བསྡད་པའི་སྡུག་བསྔལ་གསར་པ་ཞིག་མགོ་ཚུགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་ཡིན་ཙང་བདེ་བ་ལྟ་བུར་ཚོར། གལ་ཏེ་བསྡད་པ་དེ་རང་བཞིན་གྱིས་བདེ་བའི་ངོ་བོ་ཡིན་

ན་ཇི་ཙམ་བསྡད་ཀྱང་བདེ་བ་གོང་འཕེལ་དུ་འགྲོ་བ་མ་གཏོགས། སྡུག་བསྔལ་དུ་མི་འགྱུར་

བ་དགོས། འོན་ཀྱང་བསྡད་ཡུན་རིང་དྲགས་ན་སྡུག་བསྔལ་གསར་པ་ཞིག་མགོ་ཚུགས་པ་

མཐོང་གསལ་རེད། ཁྱབ་པ་འདུ་བྱེད་ཀྱི་སྡུག་བསྔལ་ནི། སྡུག་བསྔལ་གྱི་སྡུག་བསྔལ་དང་

འགྱུར་བའི་སྡུག་བསྔལ་ཡོངས་སུ་རྫོགས་པ་སྨིན་པའི་གཞི་དང་མྱོང་བའི་རྐྱེན་དུ་གྱུར་པ་ནི་

ལས་ཉོན་གྱི་གཞན་དབང་དུ་གྱུར་པའི་ཟག་བཅས་ཉེ་བར་ལེན་པའི་ཕུང་པོ་དེ་ཡིན་ཙང་། དེ་

ལ་ཁྱབ་པ་འདུ་བྱེད་ཀྱི་སྡུག་བསྔལ་ཟེར། དེ་ནི་སྡུག་བསྔལ་ཐམས་ཅད་ཀྱི་ནང་ནས་མཐོང་

དཀའ་བ་རེད། དེ་ལྟ་བུ་སྡུག་བསྔལ་གསུམ་གྱི་གནས་ཚུལ་སོགས་ལ་ཡང་ཡང་བསམ་ན་

འཁོར་བའི་བདེ་བ་ལ་ཆགས་པའི་ཆགས་པ་དེ་ལྡོག་ཐུབ། 

གསུམ་པ་ངེས་འབྱུང་བསྐྱེད་པའི་ཚད་ནི། དེ་ལྟར་གོམས་པས་འཁོར་བའི་ཕུན་ཚོགས་

ལ༑༑ ཡིད་སྨོན་སྐད་ཅིག་ཙམ་ཡང་མི་སྐྱེ་ཞིང་།། ཉིན་མཚན་ཀུན་ཏུ་ཐར་པ་དོན་གཉེར་

བློ༑༑ བྱུང་ན་དེ་ཚེ་ངེས་འབྱུང་སྐྱེས་པ་ལགས།། ཞེས་པའོ།། འདིར་ངེས་འབྱུང་སྐྱེས་པའི་

ཚད་ཧ་ཅང་མཐོ་པོ་བཞག་ཡོད། འདི་ལ་བལྟས་ན་ང་ཚོའི་རྒྱུད་ལ་ངེས་འབྱུང་གི་བསམ་

པ་ཇི་ཙམ་ཡོད་མེད་བརྗོད་དཀའ་བ་རེད། འཁོར་བའི་ཕུན་ཚོགས་ནི་འཁོར་བས་བསྡུས་

པའི་ཟག་བཅས་ཀྱི་བདེ་བ་ཡོངས་སུ་རྫོགས་པ་ལ་བརྗོད། དེ་ཡང་ཚངས་པ་དང་བརྒྱ་བྱིན་

སོགས་ལྷའི་དབང་པོ་དང་། འཁོར་ལོས་བསྒྱུར་བའི་རྒྱལ་པོ་སོགས་འཁོར་བའི་བདེ་སྐྱིད་

ཕུན་སུམ་ཚོགས་པ་མང་པོ་ང་ཚོས་ཡོན་ཏན་དུ་མཐོང་བ་རྣམས་ཀྱི་སྐྱོན་མཚང་རིག་ན་དེ་

དག་ཐམས་ཅད་འགྱུར་བའི་སྡུག་བསྔལ་ལམ་ཁྱབ་པ་འདུ་བྱེད་ཀྱི་སྡུག་བསྔལ་གཉིས་སུ་མ་

ཚུད་པ་མེད། དེས་ན་རྒྱུ་ཅ་ལག་དང་། སྟོབས་གོ་ས། ལུས་ཀྱི་དཔའ་རྩལ། གཟུགས་ལང་

ཚོ་སོགས་ཡིད་སྨོན་བྱེད་ཡུལ་གྱི་འཁོར་བའི་ཕུན་ཚོགས་མཐོང་བ་ཙམ་ཉིད་ནས་སྐྱུགས་

ནད་ཅན་ལ་ཟས་བསྟན་པ་བཞིན་ཡོང་རྒྱུ་རེད། ངེས་འབྱུང་གི་བསམ་པ་མེད་པའི་གང་

ཟག་གིས་འཁོར་བའི་ཕུན་ཚོགས་རྣམས་མཐོང་ན་ཡིད་སྨོན་འཆོར་ནས་དེ་ལ་བརྐམས་པ་



ལམ་གཙོ་རྣམ་གསུམ་གྱི་བཀའ་ཁྲིད།

རེད༑ སྐབས་འདིར་༸སྐྱབས་རྗེ་ཁྲི་བྱང་རྡོ་རྗེ་འཆང་གིས་འབྲོག་པའི་ཕྲུ་གུ་ཉུང་མ་ལ་ཞེན་

པ་ལོག་པ་ཞིག་ལ་དཔེ་སྦྱར་ནས་གསུངས་ཤིང་། དེ་ཡང་ཕྲུ་གུ་ལྟོགས་པས་ཨ་མ་ལ་ཟས་

ཤིག་བསླངས་པར། ཨ་མས་ཉུང་མ་སྐམ་པོ་དང་། ཉུང་མ་རློན་པ། ཉུང་མ་བཙོས་པ། ཉུང་

མ་བརྔོས་པ་སོགས་རིམ་བཞིན་སྦྱིན་པ་ན། ཕྲུ་གུས་དེ་དག་བཟོ་སྟངས་སམ་རྣམ་པ་མི་འདྲ་

བ་ལས་ཐམས་ཅད་ཉུང་མ་ཡིན་པར་བརྟེན་ཟ་འདོད་མེད་ཅེས་བཤད། དེ་བཞིན་དུ་འཁོར་

བའི་ཕུན་ཚོགས་རྣམས་ཀྱང་ཡིན། དེ་ལ་ངེས་པ་མེད་པའི་ཉེས་པ་དང་ངོམས་པ་མེད་པའི་

ཉེས་པ་ཡང་ཡང་བསམ་ན་མི་རྟག་པ་དང་འགྱུར་བའི་རང་བཞིན་ཅན་དུ་མཐོང་བ་དང་། མི་

རྟག་པ་ཡིན་ཙང་འགྱུར་བ་དང་འདོར་བའི་སྐབས་སུ་དེ་ལ་བརྟེན་པའི་སྡུག་བསྔལ་རྣམས་

རང་ཤ གས་ཀྱིས་མཐོང་ན་སྐྱུགས་ནད་ཅན་ལ་ཟས་བསྟན་པ་བཞིན་ཡོང་ཐུབ། 

སྡུག་བསྔལ་བདེན་པའི་རྣམ་པའི་ནང་མི་རྟག་པ་ཐོག་མ་གསུངས་པ་ནི་སྡུག་བསྔལ་

གྱི་དངོས་པོ་མང་ཆེ་བ་སྡུག་བསྔལ་གྱི་ངོ་བོར་ཆགས་པའི་རྒྱུ་མཚན་དེ་མི་རྟག་པ་དང། 

མི་བརྟན་པ། འགྱུར་བའི་རང་བཞིན་དང་། ལྷག་པར་དུ་ཟག་བཅས་ཀྱི་ཚོར་བ་བདེ་བ་

འགྱུར་བའི་སྡུག་བསྔལ་ཡིན་ཞེས་པ་ནི་བདེ་བའི་རང་བཞིན་ལ་རྟག་པ་བརྟན་པར་མི་

གནས་པ་དང་། བདེ་བ་ལྟ་བུར་ཚོར་བའི་དངོས་པོ་རྣམས་མི་རྟག་པའི་རང་བཞིན་དུ་

འགྱུར་བ་ན་དེ་ལ་བརྟེན་པའི་སྡུག་བསྔལ་ལྷག་མ་ཡོང་ཞིང་། དཔེར་ན། སྤྲང་པོ་ཞིག་ལ་

ཉིན་གཅིག་དངུལ་ཕོན་ཆེན་པོ་གློ་བུར་དུ་བྱུང་བ་དེ་འབོར་བརླག་སོང་ན་སྔ་མོ་མེད་པའི་

སྡུག་བསྔལ་ལས་ད་སྐབས་སྡུག་བསྔལ་ཆེ་བ་འོང། དེས་ན་བྱུང་བའི་བདེ་བ་དེ་བྲལ་བའི་

སྐབས་སུ་དེ་ལས་རླབས་ཆེ་བའི་སྡུག་བསྔལ་འདྲེན་པ་ནི་མི་རྟག་པའི་རང་བཞིན་ཐོག་

ནས་བྱུང་། དེས་ན་སྡུག་བསྔལ་བདེན་པའི་རྣམ་པ་བཞིའི་ནང་མི་རྟག་པའི་འདུ་ཤེས་ནི་

འདུ་ཤེས་ཐམས་ཅད་ཀྱི་ནང་ནས་མཆོག་གོ་ཞེས་གསུངས། 

དེ་ལྟ་བུའི་འཁོར་བའི་ཕུན་ཚོགས་ལ་ཡིད་སྨོན་མི་སྐྱེ་བ་ཙམ་ངེས་འབྱུང་གི་ཆ་ཤས་

ཡིན་རུང་། དེ་ཙམ་གྱིས་ངེས་འབྱུང་གི་བསམ་པ་མཚན་ཉིད་ཚང་གི་མེད། འཁོར་བའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཕུན་ཚོགས་ལ་ཡིད་སྨིན་མི་སྐྱེ་བ་དང་། དེ་སྡུག་བསྔལ་གྱི་རང་བཞིན་དུ་མཐོང་ནས་ཉིན་

མཚན་ཀུན་ཏུ་དེ་ལས་འབྲལ་འདོད་ཀྱི་ཐར་པ་དོན་གཉེར་གྱི་བློ་བསྐྱེད་དགོས། བློ་གོམས་

པ་ན་རྨི་ལམ་ཚུན་ཆད་ལའང་སྲིད་པའི་ཕུན་ཚོགས་ལ་ཡིད་སྨོན་མི་སྐྱེ་བ་དང་། ཐར་པ་

དོན་གཉེར་གྱི་བློ་ཡོང་རྒྱུ་རེད། དེང་རབས་ཀྱི་མི་ཚོས་བློ་ལ་མངོན་འགྱུར་གྱི་བློ་དང་། 

བག་ལ་ཉལ་གྱི་བློ། མི་གསལ་བའི་བློ་བཅས་གསུམ་དུ་ཕྱེ་ཞིང་། མངོན་འགྱུར་བའི་བློའ་ི

ནང་ཐར་པ་དོན་གཉེར་ཡོད་པ་མ་ཟད། བག་ལ་ཉལ་གྱི་བློའ་ིནང་དུའང་ཡོད་ན། གཉིད་

ཁུག་པའི་སྐབས་སུའང་བློ་དེ་གནས་པ་རེད། 

གཞུང་ནང་ཉིན་མཚན་ཀུན་ཏུ་ཞེས་པ་ཡང་ཡང་ཡོང་བ་ནི་འགྲོ་འཆག་ཉལ་འདུག་

སོགས་གནས་སྐབས་ཀྱི་ཀུན་སྤྱོད་གང་ཡིན་རུང་བློའ་ིའགྱེར་བག་གམ་བསམ་བློ་འཁྱེར་

སྟངས་དེ་འགྱུར་བ་མེད་ན་བློ་འབྱོངས་པའི་རྟགས་རེད། གུང་ཐང་བསྟན་པའི་སྒྲོན་མེས། 

ལྟོ་འགྲང་ཉི་མས་དྲོས་ཚེ་ཆོས་པའི་གཟུགས།། རྐྱེན་ངན་ཐོག་ཏུ་བབས་ཚེ་ཐ་མལ་པ།། 

ཞེས་གསུངས་པ་བཞིན་ལྷོད་ལྷོད་བཞག་ན་ངེས་འབྱུང་ཆེ་མདོག་ཁ་པོ་དང་བསམ་པོ་

བཟང་མདོག་ཁ་པོ། གལ་ཏེ་རྐྱེན་ངན་ཞིག་འཕྲད་ན་མི་ཕལ་པ་བཞིན་ཡ་ལན་བྱེད་མཁན་

བྱུང་ན་བློ་མ་འབྱོངས་པའི་རྟགས་རེད། དེས་ན་ངེས་འབྱུང་གི་བློ་འབྱོངས་པའི་སྐབས་སུ་

ཉིན་མཚན་ཀུན་ཏུ་ཐར་པ་དོན་གཉེར་གྱི་བློ་དེ་ཡོང་རྒྱུ་རེད། སྡུག་བདེན་འཁོར་བའི་ཉེས་

དམིགས་བསམས་ནས་འཁོར་བའི་ཕུན་ཚོགས་ལ་ཡིད་སྨོན་མི་སྐྱེ་བ་དེའགྲུབ་ཐུབ་ཀྱང། 

ཀུན་འབྱུང་འཁོར་བའི་འཇུག་རིམ་དང་ཐར་པ་སྒྲུབ་པའི་ལམ་གྱི་རང་བཞིན་མ་ཤེས་ན་

ཐར་པ་དོན་གཉེར་གྱི་བློ་ཚད་ལྡན་ཞིག་ཡོང་དཀའ། དེར་བརྟེན་བདག་འཛིན་ལྷན་སྐྱེས་

སམ་འཇིག་ལྟ་ལྷན་སྐྱེས་དེ་འཁོར་བའི་རྩ་བ་ཡིན་པ་དང་། དེ་བདག་མེད་རྟོགས་པའི་

ཤེས་རབ་ཀྱིས་སུན་དབྱུང་ཚུལ་ལ་གོ་བ་ཆ་ཚང་མ་ཆགས་ན་ཐར་པ་ལ་ཤེས་ནས་དད་

པ་ཐོབ་དཀའ་བ་རེད། ཐར་པ་ལ་ཤེས་ནས་དད་པ་མ་ཐོབ་ན་ཐར་པ་དོན་གཉེར་དེ་དད་

པའི་རྗེས་འབྲངས་ཙམ་དུ་འགྲོ་རྒྱུ་རེད། དེས་ན་ངེས་འབྱུང་རྣམ་དག་བསྐྱེད་པ་ལ་ཐར་པ་



ལམ་གཙོ་རྣམ་གསུམ་གྱི་བཀའ་ཁྲིད།

སྒྲུབ་པའི་ལམ་གྱི་རང་བཞིན་ལ་བཅོས་མིན་གྱི་གོ་བ་ཆགས་དགོས། དེས་ན་ལམ་རིམ་

ཆེན་མོའ་ིནང་། སྡུག་བདེན་འཁོར་བའི་ཉེས་དམིགས་བསམ་པ། ཀུན་འབྱུང་འཁོར་བའི་

འཇུག་རིམ་བསམ་པ། ཐར་པ་སྒྲུབ་པའི་ལམ་གྱི་རང་བཞིན་གཏན་ལ་ཕབ་པ་ཞེས་ས་

བཅད་བསྒྲིགས་པ་ནི་ལག་ལེན་ནམ་ཉམས་སུ་ལེན་བདེ་བའི་ཆེད་དུ་རེད། 

བྱང་ཆུབ་ཀྱི་སེམས་བཤད་པ།

གཉིས་པ་བྱང་ཆུབ་ཀྱི་སེམས་བཤད་པ་ལ། བྱང་ཆུབ་ཀྱི་སེམས་བསྐྱེད་དགོས་པའི་རྒྱུ་

མཚན༑ བྱང་ཆུབ་ཀྱི་སེམས་བསྐྱེད་པའི་ཚུལ། བྱང་ཆུབ་ཀྱི་སེམས་སྐྱེས་པའི་ཚད་བཅས་

གསུམ་མོ།། དང་པོ་བྱང་ཆུབ་ཀྱི་སེམས་བསྐྱེད་དགོས་པའི་རྒྱུ་མཚན་ནི། ངེས་འབྱུང་དེ་

ཡང་རྣམ་དག་སེམས་བསྐྱེད་ཀྱིས།། ཟིན་པ་མེད་ན་བླ་མེད་བྱང་ཆུབ་ཀྱི།། ཕུན་ཚོགས་

བདེ་བའི་རྒྱུ་རུ་མི་འགྱུར་བས།། བློ་ལྡན་རྣམས་ཀྱིས་བྱང་ཆུབ་སེམས་མཆོག་བསྐྱེད།། 

ཅེས་པའོ།། གོང་དུ་བཤད་ཟིན་པའི་ངེས་འབྱུང་གི་བསམ་པ་དེ་ཡང་རྣམ་པར་དག་པའི་

བྱང་ཆུབ་མཆོག་ཏུ་སེམས་བསྐྱེད་པའི་སེམས་བསྐྱེད་ཀྱིས་མ་ཟིན་ན། ངེས་འབྱུང་དེ་བླ་

ན་མེད་པའི་བྱང་ཆུབ་བམ་སངས་རྒྱས་ཀྱི་གོ་འཕང་གི་ཕུན་ཚོགས་བདེ་བའི་རྒྱུ་རུ་མི་

འགྱུར༑ སྤྱིར་ཉན་རང་གི་དགྲ་བཅོམ་པའི་གོ་འཕང་ལའང་བྱང་ཆུབ་ཅེས་བརྗོད་ཀྱང་། དེ་

ནི་བླ་ན་མེད་པའི་བྱང་ཆུབ་མིན། ཕུན་ཚོགས་བདེ་བ་ཞེ་ན། སྐྱོན་ཀུན་ཟད་དང་ཡོན་ཏན་

ཀུན་ལྡན་གྱི་ངོ་བོ་དེ་རེད། སངས་རྒྱས་ལ་ཆེ་བ་བརྗོད་པའི་སྐབས་སུ་ཕུན་སུམ་ཚོགས་

པ་མངའ་བ་ཞེས་བརྗོད་སྲོལ་ཡོད། ཕུན་སུམ་ཚོགས་པ་ཞེས་པའི་ཕུན་ནི་ཕུན་པོའམ་སྡེ་

ཚན་ལྟ་བུ་དང་། སུམ་ནི་གྲངས་ཀ་གསུམ། ཚོགས་ནི་འདུས་པའི་དོན་རེད། ཚིག་མང་པོ་

རྗེས་སྒྲུབ་ཀྱི་མིང་ལྟ་བུ་སྣང་ཡང་། དངོས་སུ་རྗེས་སྒྲུབ་མིན་པའང་ཡོད། ཕུན་སུམ་ཚོགས་

པ་ལ་ལེགས་སྦྱར་སྐད་དུ་སམྤནྣ་ཞེས་ཡོངས་སུ་རྫོགས་པ་ལྟ་བུ་རེད། སྐབས་འདིའི་བདེ་

བ་ཞེས་པ་ནི་ཟག་བཅས་ཀྱི་བདེ་བ་དང། ཚོར་བ་བདེ་སྡུག་བཏང་སྙོམས་ཀྱི་བདེ་བ་མིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པར༑ སྡུག་བསྔལ་ས་བོན་བཅས་པ་སྤངས་པའི་དོན་རེད། དེས་ན་ཕུན་ཚོགས་བདེ་བ་

ཞེས་པ་ནི་སྡུག་བསྔལ་དང་དེའི་རྒྱུ་ས་བོན་དང་བཅས་པ་དྲུང་ནས་ཕྱུང་ཟིན་པ་དེ་རེད། 

གང་ལྟར་སེམས་བསྐྱེད་ཀྱིས་མ་ཟིན་ན་སངས་རྒྱས་ཀྱི་གོ་འཕང་ལ་ཡོན་ཏན་རྣམ་གྲངས་

མང་པོ་ཕུན་སུམ་ཚོགས་པ་ཡོད་པ་དེ་དག་གི་རྒྱུ་ལ་མི་འགྲོ་བ་རེད། དེར་བརྟེན་ལེགས་

ཉེས་ཀྱི་བླར་དོར་འབྱེད་ཤེས་པའི་བློ་གྲོས་དང་ལྡན་པའམ་ཤེས་རབ་ཅན་རྣམས་ཀྱིས་

བྱང་ཆུབ་མཆོག་ཏུ་སེམས་བསྐྱེད་དགོས། འདིར་བློ་ལྡན་ཞེས་པ་ནི་རང་བདེ་དོན་གཉེར་

གྱི་ཐར་པའི་བདེ་བ་ཙམ་ལ་མ་ཆགས་པར། སེམས་ཅན་ཐམས་ཅད་ཀྱི་དོན་དུ་གཞན་དོན་

སྒྲུབ་པའི་དམིགས་ཡུལ་བཟུང་མཁན་དེ་ལ་བརྗོད། བྱང་ཆུབ་ཀྱི་སེམས་ཞེས་པ་གཙོ་ཆེ་

ཤོས་ནི་སྙིང་རྗེའི་རྩ་བ་དང་གཞན་དོན་དམིགས་ཡུལ་བཟུང་བ་དེ་རེད། དེའི་མཐར་ཐུག་

གི་དམིགས་ཡུལ་ནི་གཞན་དོན་ལས་བྱང་ཆུབ་མིན། གལ་ཏེ་རང་དོན་དུ་སངས་རྒྱས་ཀྱི་

གོ་འཕང་དོན་དུ་གཉེར་ན་རང་སངས་རྒྱས་སུ་འགྱུར་ཉེན་ཡོད། རང་སངས་རྒྱས་རྣམས་

ཀྱིས་སངས་རྒྱས་ཀྱི་ཡོན་ཏན་མཐོང་བའི་སྒོ་ནས་མཚན་བཟང་སོ་གཉིས་དང་དཔེ་བྱད་

བརྒྱད་ཅུ་སོགས་ཐོབ་པའི་སྨོན་པའམ་འདུན་པ་ཡོང་ཞིང་། དེར་བརྟེན་བསྐལ་པ་བརྒྱའི་

ཚོགས་སོགས་གསོག་པ་རེད། འོན་ཀྱང་གཞན་དོན་དོན་གཉེར་གྱི་བློ་མེད་པར་བརྟེན་

བྱང་ཆུབ་ཀྱི་སེམས་སུ་མི་འགྱུར། མངོན་རྟོགས་རྒྱན་ལས། སེམས་བསྐྱེད་པ་ནི་གཞན་

དོན་ཕྱིར།། ཡང་དག་རྫོགས་པའི་བྱང་ཆུབ་འདོད།། ཅེས་གསུངས་པ་བཞིན་མཐར་ཐུག་

གི་དམིགས་ཡུལ་གཞན་དོན་འབད་མེད་ལྷུན་གྲུབ་བསྒྲུབ་རྒྱུ་དེ་རེད། དེ་ལྟ་བུའི་གཞན་

དོན་དོན་གཉེར་གྱི་བློས་བྱང་ཆུབ་ཅིའི་ཕྱིར་དོན་དུ་གཉེར་ཞེ་ན། རྣམ་པ་ཐམས་ཅད་

མཁྱེན་པའི་ཡེ་ཤེས་མ་ཐོབ་ན་ཆུ་ཟླ་ཤར་བ་བཞིན་གཞན་དོན་འབད་མེད་ལྷུན་གྲུབ་སྒྲུབ་

ཆོག་མེད། གདུལ་བྱའི་ཁམས་དང་བསམ་པ་དང་བག་ལ་ཉལ་ཐམས་ཅད་ཤེས་དགོས་

པར་བརྟེན། གཞན་དོན་ཆ་ཚང་བ་ཞིག་སྒྲུབ་པ་ལ་སངས་རྒྱས་ཀྱི་གོ་འཕང་མེད་དུ་མི་

རུང་བ་རེད། ཁྱེད་བཞེད་འགྲོ་དོན་མཛད་དུས་འདི་ལགས་ན།། ཞེས་གསུངས་པ་བཞིན་



ལམ་གཙོ་རྣམ་གསུམ་གྱི་བཀའ་ཁྲིད།

དང་པོ་བྱང་ཆུབ་མཆོག་ཏུ་ཐུགས་བསྐྱེད་པའི་དགོས་པ་ནི་གཞན་དོན་མཛད་རྒྱུ་དེ་ཡིན་

ཙང་༑ བྱང་ཆུབ་ཀྱི་སེམས་མཆོག་ཏུ་གྱུར་པ་དེ་བསྐྱེད་དགོས། གལ་ཏེ་བྱང་ཆུབ་མཆོག་

ཏུ་སེམས་མ་བསྐྱེད་ན། ངེས་འབྱུང་གི་བསམ་པ་ཙམ་གྱིས་བྱང་ཆུབ་ཀྱི་རྒྱུ་རུ་མི་འགྲོ་བ་

མ་ཟད། ཞི་བའི་མཐའ་ལ་གོལ་ཉེན་ཡོད། 

གཉིས་པ་བྱང་ཆུབ་ཀྱི་སེམས་བསྐྱེད་པའི་ཚུལ་ནི། ཤགས་དྲག་ཆུ་བོ་བཞི་ཡི་རྒྱུན་

གྱིས་ཁྱེར།། བཟློག་དཀའ་ལས་ཀྱི་འཆིང་བ་དམ་པོས་བསྡམས།། བདག་འཛིན་ལྕགས་

ཀྱི་དྲ་བའི་སྦུབས་སུ་ཚུད།། མ་རིག་མུན་པའི་སྨག་ཆེན་ཀུན་ནས་འཐིབས།། མུ་མེད་སྲིད་

པར་སྐྱེ་ཞིང་སྐྱེ་བ་རུ།། སྡུག་བསྔལ་གསུམ་གྱིས་རྒྱུན་ཆད་མེད་པར་མནར།། གནས་

སྐབས་འདི་འདྲར་གྱུར་པའི་མ་རྣམས་ཀྱི།། ངང་ཚུལ་བསམས་ནས་སེམས་མཆོག་

བསྐྱེད་པར་མཛོད།། ཅེས་པའོ།། སེམས་ཅན་རྣམས་སྡུག་བསྔལ་གྱིས་མནར་བའི་ངང་

ཚུལ་མཐོང་བ་ན་སྡུག་བསྔལ་འབྲལ་འདོད་ཀྱི་སྙིང་རྗེ་བསྐྱེད་ཅིང་། དེ་ནི་བྱང་ཆུབ་ཀྱི་

སེམས་ཐོག་མཐའ་བར་གསུམ་དུ་གལ་ཆེ་བ་རེད། དེས་ན་སྙིང་རྗེ་ཆེན་པོ་བསྐྱེད་པའི་སྒོ་

ནས་བྱང་ཆུབ་ཀྱི་སེམས་བསྐྱེད་དགོས། གནས་སྐབས་འདི་འདྲར་གྱུར་པའི་མ་རྣམས་ཀྱི་

ཞེས་པའི་ཤ གས་ལ་མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་ཚུལ་གཙོ་བོར་བསྟན། 

དེ་དང་ཆབས་ཅིག་ཏུ་སེམས་ཅན་གྱི་སྡུག་བསྔལ་ཞིབ་ཚགས་པོས་གསུངས་པའི་ཞོར་

ལ་བདག་གཞན་མཉམ་བརྗེའི་བློ་སྦྱོང་ཚུལ་ཡང་བསྟན། ཐེག་པ་ཆེན་པོའ་ིལུགས་སུ་བྱང་

ཆུབ་ཀྱི་སེམས་སྦྱོང་བའི་མན་ངག་ཐམས་ཅད་བསྡུས་ན་མན་ངག་རྒྱུ་འབྲས་བདུན་དང་

བདག་གཞན་མཉམ་བརྗེ་གཉིས་རེད། བླ་མ་གསེར་གླིང་པ་ནས་ཇོ་བོ་ལ་བརྒྱུད་པ་ནི་

གཙོ་ཆེ་བ་མན་ངག་རྒྱུ་འབྲས་བདུན་རེད། བདག་གཞན་མཉམ་བརྗེའི་སྒོ་ནས་བློ་སྦྱོང་

ཚུལ་དེ་ཇོ་བོས་འབྲོམ་ལ་ལྐོག་ཆོས་སུ་གནང་བ་རེད། དེ་ནི་བརྒྱུད་རིམ་ཁ་ཤས་བར་དུ་

གསང་ཆོས་ལྟ་བུ་མ་གཏོགས་ཡོངས་གྲགས་སུ་མ་གྱུར། རྗེ་བདག་ཉིད་ཆེན་པོའ་ིལམ་

རིམ་ཆེ་ཆུང་སོགས་སུ་མན་ངག་རྒྱུ་འབྲས་བདུན་དང་བདག་གཞན་མཉམ་བརྗེ་གཉིས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀ་རྒྱས་པར་གསུངས་པ་མ་ཟད། བློ་སྦྱོང་ཚུལ་གཉིས་པོ་གཅིག་ཏུ་དྲིལ་ནས་མན་ངག་རྒྱུ་

འབྲས་བཅིུག་གམ་བཅུ་གསུམ་སོགས་གསུངས་སྲོལ་ཡོད། དེ་ལ་བརྟེན་ནས་བློ་འབྱོང་

ཚབས་མྱུར་བ་དང་སྟོབས་ཆེ་བར་གྱུར། 

མན་ངག་རྒྱུ་འབྲས་བདུན་ཞེས་པ་མར་ཤེས་ནས་ལྷག་བསམ་བར་རྒྱུ་དྲུག་དང་། 

སེམས་བསྐྱེད་དེ་འབྲས་བུ་གཅིག་བཅས་གསུངས་སྲོལ་ཡོད་རུང་། རྗེ་བདག་ཉིད་ཆེན་

པོས་མར་ཤེས་ནས་ཡིད་འོང་གི་བྱམས་པའི་བར་རྒྱུ་བཞི་དང་། སྙིང་རྗེ་ཆེན་པོ་དེ་འབྲས་

བུ༑ སྙིང་རྗེའི་འབྲས་བུ་ལ་ལྷག་བསམ་དང་སེམས་བསྐྱེད་གསུངས་པར་བརྟེན། དང་

པོ་བཞི་རྒྱུ་དང་། མཐའ་མ་གསུམ་འབྲས་བུར་འཇོག །དེས་ན་རྩ་བར་གྱུར་པའི་སྙིང་རྗེ་

བསྐྱེད་པའི་རྒྱུ་ལ་མར་ཤེས་དང་། དྲིན་དྲན། དྲིན་གཟོ། ཡིད་འོང་གི་བྱམས་པ་བཅས་

ལ་བློ་སྦྱངས་ནས་སྙིང་རྗེ་ཆེན་པོ་ཤ གས་དྲག་ངང་གིས་སྐྱེས་ན་ལྷག་བསམ་དང་སེམས་

བསྐྱེད་གཉིས་པོར་ཟུར་དུ་འབད་བརྩོན་མི་དགོས། སྙིང་རྗེ་ནི་སྡུག་བསྔལ་དང་བྲལ་ན་

སྙམ་པ་དང་། ལྷག་བསམ་ནི་སྡུག་བསྔལ་དང་བྲལ་བ་དེ་བདག་གིས་བྱའོ་ཞེས་ཁུར་དུ་

བླངས་པ་དེ་རེད། ཁུར་དེ་བླངས་པའི་རྗེས་སུ་བྱང་ཆུབ་མ་སྒྲུབ་ཐབས་མེད་རེད། དེར་

བརྟེན་བྱང་ཆུབ་དོན་གཉེར་གྱི་འདུན་པ་དེ་ཤ གས་ཀྱིས་ཡོང་རྒྱུ་རེད། དེས་ན་སྙིང་རྗེ་ཆེན་

པོ་བསྐྱེད་པ་ལ་དཀའ་ལས་ཡོད་པ་མ་གཏོགས། སྙིང་རྗེ་ཆེན་པོ་བཅོས་མིན་རྒྱུད་ལ་སྐྱེས་

ན་ལྷག་བསམ་དང་སེམས་བསྐྱེད་གཉིས་ཤ གས་མ་ཐུབ་ཀྱིས་ཡོང་རྒྱུ་རེད། དེས་ན་ཚང་

མའི་དམིགས་ཕུག་ས་དང་རྩལ་དུ་བཏོན་ས་ནི་སྙིང་རྗེ་ཆེན་པོ་བསྐྱེད་རྒྱུ་དེ་རེད། 

དེ་ནས་སེམས་ཅན་སྡུག་བསྔལ་གྱིས་མནར་ཚུལ་བསྟན་པ་ནི། ལས་ཉོན་གྱི་གཞན་

དབང་དུ་སོང་བའི་སེམས་ཅན་གྱི་གནས་སྐབས་ཅི་འདྲ་ཡོད་དམ་ཞེ་ན། འདོད་པའི་ཆུ་

བོ་དང་། ལྟ་བའི་ཆུ་བོ། སྲིད་པའི་ཆུ་བོ། མ་རིག་པའི་ཆུ་བོ་བཅས་རྒྱུ་དུས་ཀྱི་ཆུ་བོ་བཞི་

ལས༑ འབྲས་དུས་ཀྱི་ཆུ་བོ་བཞི་སྐྱེ་རྒ་ན་འཆི་བཅས་བྱུང་བ་རེད། དེ་ལྟ་བུའི་རྒྱུ་དུས་ཀྱི་

ཆུ་བོ་བཞི་དང་འབྲས་དུས་ཀྱི་ཆུ་བོ་བཞིའི་རྒྱུན་གྱིས་རང་དབང་མེད་པར་ཁྱེར་བ་དང། 



ལམ་གཙོ་རྣམ་གསུམ་གྱི་བཀའ་ཁྲིད།

དེ་ལྟ་བུ་ཆུ་བོའ་ིཤ གས་ཀྱིས་འཁྱེར་བ་ན་རྐང་པ་དང་ལག་པ་སོགས་མ་བསྡམས་པར་

རང་དབང་ཡོད་ན་ཆུ་རྐྱལ་གྱི་གོ་སྐབས་ཀྱང་ཡོང་སྲིད། འོན་ཀྱང་ཆུ་བོའ་ིརྒྱུན་གྱིས་ཁྱེར་

བ་མ་ཟད། དེ་དག་བཟློག་པར་དཀའ་བའི་ལས་ཉོན་གྱི་འཆིང་བས་བསྡམས་པས་འགུལ་

བསྐྱོད་གཏོང་མི་ཐུབ་པར་བརྟེན། ཆུ་བོའ་ིརྒྱུན་གྱིས་འཁྱེར་རྒྱུ་ལས་དེ་ལས་ཕ་རོལ་ཏུ་

འགྲོ་བའི་རེ་བ་མེད། དེ་ལྟ་བུའི་འཆིང་བའང་ཐག་པ་ལྟ་བུ་ཡིན་ན་ཆད་པའི་རེ་བ་ཡོད་

ཀྱང་༑ དེ་ནི་བདག་འཛིན་ལྕགས་ཀྱི་དྲྭ་བའི་སྦུབས་སུ་ཚུད་པ་རེད། དེ་ལྟ་བུའི་ལྕགས་ཀྱི་དྲྭ་

བའི་སྦུབས་སུ་ཚུད་ནའང་ཆོ་ངེ་བཏབ་པ་སོགས་བྱེད་ཆོག་ཀྱང་། དེ་ནི་མ་རིག་པའི་མུན་

པའི་སྨག་ཆེན་ཀུན་ནས་ཐིབས་པར་བརྟེན་བྱེད་ཐབས་གང་ཡང་མེད། དེ་ལྟ་བུའི་མུ་མེད་

པའི་སྲིད་པའི་ནང་སྐྱེ་བ་ནས་སྐྱེ་བར་སྡུག་བསྔལ་གྱི་སྡུག་བསྔལ་དང་། འགྱུར་བའི་སྡུག་

བསྔལ༑ ཁྱབ་པ་འདུ་བྱེད་ཀྱི་སྡུག་བསྔལ་གྱིས་རྒྱུན་ཆད་མེད་པར་མནར་བ་རེད། གནས་

སྐབས་དེ་ལྟ་བུར་གྱུར་པའི་མ་གྱུར་སེམས་ཅན་རྣམས་ཀྱི་ངང་ཚུལ་བསམས་ནས་སེམས་

མཆོག་བསྐྱེད་པར་མཛོད་ཅེས་གསུངས། 

འདིར་སྙན་ངག་གི་གཟུགས་སུ་བཀོད་སྟངས་དེ་དུམ་བུར་བཅད་པ་མིན་པར་

ཚིགས་རྐང་བཞི་པོ་མུ་མཐུད་དེ་གཅིག་ལ་གཅིག་ལྟོས་གནང་ཁར། གོ་དོན་ཡང་རྒྱ་

ཆེན་པོ་བླང་རྒྱུ་ཡོད། རྗེ་བདག་ཉིད་ཆེན་པོ་སྙན་ངག་ལ་མཐར་སོན་ཞིང་། གཞུང་

ཆེན་མོ་ཁག་གི་མཆོད་བརྗོད་སོགས་དང་། གསུང་ཐོར་བུའི་ནང་དབྱངས་ངེས་པ་དང་

དབྱངས་མེད་པ་སོགས་བྱ་དཀའ་བ། དེ་བཞིན་གྲགས་པ་བྱང་ཆུབ་ཀྱི་རྟོགས་བརྗོད་

དང་རྟག་ཏུ་ངུའི་རྟོགས་བརྗོད་བཅས་སྙན་ངག་ཆེན་པོའ་ིབསྟན་བཅོས། རྗེ་བཙུན་འཇམ་

དཔལ་དབྱངས་ཀྱི་བསྟོད་སྤྲིན་རྒྱ་མཚོ་ལྟ་བུ་ཚིགས་བཅད་ཀྱི་སྙན་ངག་ཆེན་པོའ་ིབསྟན་

བཅོས་སོགས་ཚར་དུ་དངར་བ་ཡོད། 

མདོར་ན་དེ་རིང་ངེས་འབྱུང་སྐྱེས་པའི་ཚད་བསྟན་པ་དེའི་ནང་སྲིད་པའི་ཕུན་ཚོགས་

ཇི་འདྲ་ཡིན་རུང་ཡིད་སྨོན་མི་སྐྱེ་བར་ཉིན་དང་མཚན་ཐམས་ཅད་དང་། ཐ་ན་རྨི་ལམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚུན་ཆད་དུ་ཐར་པ་དོན་གཉེར་གྱི་བློ་བསྐྱེད་ན་ངེས་འབྱུང་སྐྱེ་བར་གསུངས། བྱང་ཆུབ་

མཆོག་ཏུ་སེམས་བསྐྱེད་དགོས་པའི་རྒྱུ་མཚན་བསྟན་པ་དེའི་ནང་དེ་ལྟ་བུའི་ངེས་འབྱུང་

དེའང་རྣམ་པར་དག་པའི་བྱང་ཆུབ་མཆོག་ཏུ་སེམས་བསྐྱེད་པའི་གཞན་དོན་དོན་གཉེར་

གྱི་བློས་དྲངས་པའི་སྙིང་རྗེ་ཆེན་པོས་དྲངས་པའི་སེམས་བསྐྱེད་མེད་ན་བླ་ན་མེད་པའི་

བྱང་ཆུབ་ཀྱི་ཕུན་སུམ་ཚོགས་པའི་བདེ་བ་རྨད་དུ་བྱུང་བ་དེའི་རྒྱུ་རུ་འགྲོ་མི་ཐུབ་པ་ཡིན་

ཙང་༑ བློ་གྲོས་དང་ལྡན་པའམ་ཤེས་རབ་ཅན་ཚོས་བྱང་ཆུབ་ཀྱི་སེམས་བསྐྱེད་དགོས་

པར་གསུངས། བྱང་ཆུབ་ཀྱི་སེམས་བསྐྱེད་ཚུལ་བསྟན་པ་དེའི་ནང་རང་ཉིད་སྡུག་བསྔལ་

གྱིས་མནར་བ་ལ་བསམས་ནས་འཁོར་བ་ལ་ངེས་འབྱུང་སྐྱེས་པ་བཞིན་གཞན་སྡུག་

བསྔལ་གྱིས་མནར་བ་ལ་བསམས་ནས་སྙིང་རྗེ་ཆེན་པོ་བསྐྱེད་དགོས་ཤིང་། རྒྱུ་དུས་ཀྱི་

ཆུ་བོ་བཞི་དང་འབྲས་དུས་ཀྱི་ཤ གས་དྲག་ཆུ་བོ་བཞིའི་རྒྱུན་གྱིས་འཁྱེར་བ་དང་། བཟློག་

དཀའ་བའི་ལས་ཉོན་གྱི་འཆིང་བ་དམ་པོས་བསྡམས་པ། བདག་འཛིན་ལྕགས་ཀྱི་དྲྭ་བའི་

སྦུབས་སུ་ཚུད་པ། མ་རིག་པའི་མུན་པའི་སྨག་ཆེན་པོ་ཀུན་ནས་འཐིབས་པ། མུ་མཐའ་

མེད་པའི་སྲིད་པའི་ནང་སྐྱེ་བ་ནས་སྐྱེ་བར་སྡུག་བསྔལ་གསུམ་གྱིས་རྒྱུན་ཆད་མེད་པར་

མནར་བ་བཅས་མ་གྱུར་སེམས་ཅན་རྣམས་ཀྱི་སྡུག་བསྔལ་དེ་དག་ལ་བསམས་ནས་བྱང་

ཆུབ་མཆོག་ཏུ་སེམས་བསྐྱེད་དགོས་པར་གསུངས། ཡང་ངེས་འབྱུང་བསྐྱེད་པའི་སྐབས་

སུ་གོང་གི་སྡུག་བསྔལ་རྣམས་རང་སྟེང་དུ་བསམས་ནས་ངེས་འབྱུང་ལ་བློ་སྦྱང་ཆོག

དེ་ནས་ཤར་སྒོམ་གནང་མཁན་ཡིན་ན། དལ་འབྱོར་དོན་ཆེན་རྙེད་དཀའ་དང་། འཆི་

བ་མི་རྟག་པ། ལས་རྒྱུ་འབྲས། འཁོར་བ་སྤྱི་དང་བྱེ་བྲག་གི་སྡུག་བསྔལ་བསམས་ནས་

ངེས་འབྱུང་གི་བསམ་པ་བསྐྱེད་ཐབས་དང་། དེ་ནས་བྱང་ཆུབ་ཀྱི་སེམས་ཀྱི་ཕན་ཡོན་

བསམས་ནས་བྱང་ཆུབ་ཀྱི་སེམས་བསྐྱེད་དགོས་ཤིང་། དེ་ཡང་ངེས་འབྱུང་དེ་སེམས་

བསྐྱེད་ཀྱིས་མ་ཟིན་ན་སངས་རྒྱས་ཀྱི་རྒྱུ་ལ་མི་འགྲོ་བ་དང་། སེམས་བསྐྱེད་ཚུལ་ཡང་

སེམས་ཅན་སྡུག་བསྔལ་གྱིས་མནར་བ་ལ་མི་བཟོད་པའི་སྙིང་རྗེས་ཀུན་ནས་བསླངས་ཏེ་



ལམ་གཙོ་རྣམ་གསུམ་གྱི་བཀའ་ཁྲིད།

སེམས་ཅན་སྡུག་བསྔལ་གྱི་མནར་ཚུལ་ལ་བསམས་ནས་བྱང་ཆུབ་སྒྲུབ་པའི་ཡན་ལག་ཏུ་

གཞན་དོན་ཕྱིར་བྱང་ཆུབ་མཆོག་ཏུ་སེམས་བསྐྱེད་དགོས་པ་སོགས་བསམ་དགོས།

མདོར་ན་གང་ཞུས་པ་དེ་དག་ཐམས་ཅད་ཕྱག་ལེན་ལ་ཐེབས་པ་ཅི་ནས་ཀྱང་

བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་དགེ་བ་འདི།། ཞེས་སོགས་གསུངས་

ནས་ཆོས་ཐུན་གྲོལ།

 

ཉིན་བཞི་པ།

༢༠༡༥ ཕྱི་ཟླ་ ༡༡ ཚེས་ ༢༥

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་

པོའ་ིགསུང་ལས། སེམས་བསྐྱེད་ཐེག་མཆོག་ལམ་གྱི་གཞུང་ཤིང་སྟེ།། རླབས་ཆེན་སྤྱོད་

པ་རྣམས་ཀྱི་གཞི་དང་རྟེན།། ཚོགས་གཉིས་ཀུན་ལ་གསེར་འགྱུར་རྩི་ལྟ་བུར།། རབ་

འབྱམས་དགེ་ཚོགས་སྡུད་པའི་བསོད་ནམས་གཏེར།། དེ་ལྟར་ཤེས་ནས་རྒྱལ་སྲས་

དཔའ་བོ་རྣམས།། རིན་ཆེན་སེམས་མཆོག་ཐུགས་དམ་མཐིལ་དུ་འཛིན།། རྣལ་འབྱོར་

ངས་ཀྱང་ཉམས་ལེན་དེ་ལྟར་བགྱིས།། ཐར་འདོད་ཁྱེད་ཀྱང་དེ་བཞིན་བསྐྱང་འཚལ་ལོ།། 

ཞེས་གསུངས་པ་བཞིན་བྱང་ཆུབ་མཆོག་ཏུ་སེམས་བསྐྱེད་པའི་ཐེག་པ་ཆེན་པོའ་ིསེམས་

བསྐྱེད་དེ་ཕ་རོལ་ཏུ་ཕྱིན་པའི་ཐེག་པ་དང་གསང་སྔགས་རྡོ་རྗེ་ཐེག་པ་གཉིས་ཀ་ལ་མེད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དུ་མི་རུང་བ་ལམ་གྱི་གཞུང་ཤིང་ལྟ་བུ་རེད། སྐྱབས་འགྲོ་དེ་ནང་པའི་བསྟན་པ་ལ་འཇུག་

པའི་སྒོ་དང་། སེམས་བསྐྱེད་དེ་ཐེག་པོ་ཆེན་པོ་ལ་འཇུག་པའི་སྒོ་ཡིན་པར་བརྟེན། ཐེག་

པ་ཆེན་པོ་ལ་ཞུགས་པ་ལ་ངེས་པར་དུ་བྱང་ཆུབ་མཆོག་ཏུ་སེམས་བསྐྱེད་དགོས། ཐེག་

པ་ཆེན་པོའ་ིལམ་དུ་ཞུགས་དང་མ་ཞུགས་ཀྱི་ས་མཚམས་ནི་རང་གི་རྒྱུད་ལ་བྱང་ཆུབ་

ཀྱི་སེམས་ཡོད་མེད་རེད། དེ་ལྟ་བུ་འཇུག་སྒོ་ཡིན་པ་ཙམ་དུ་མ་ཟད། ལམ་ལ་སློབ་པའི་

སྐབས་སུའང་ལམ་གྱི་གཞུང་ཤིང་ལྟ་བུ་རེད། དཔེར་ན། རྒྱ་གར་དང་ནུབ་ཕྱོགས་ཀྱི་

འགྲུལ་ལམ་ཆེན་པོ་འཁོར་ལོ་མང་པོ་བསྒྲིགས་ནས་འགྲོ་ཐུབ་པ་ལ་བལྟས་ན་དེའི་གཞུང་

ལ་དབྱེ་བ་ཕྱེ་བའི་མཚམས་ཤིག་ཡོད་པ་དེ་ལྟ་བུ་རེད། དེས་ལམ་དེ་མི་གོལ་བ་དང་ལོག་

པ་ལ་མི་འགྲོ་བའི་དཀྱིལ་གྱི་ཐིག་མཚམས་དེ་ཟིན་པ་རེད། དེར་བརྟེན་རྒྱལ་སྲས་ཀྱི་སྤྱོད་

པ་ལ་སློབ་པ་ན་བྱང་ཆུབ་ཀྱི་སེམས་ཀྱི་རྩིས་མི་ཟིན་པའི་དགེ་བ་རྣམས་རྒྱལ་སྲས་བྱང་

ཆུབ་སེམས་དཔའི་སྤྱོད་པ་ལ་འགྲོ་མི་ཐུབ་པ་དང་། དགེ་བ་བསགས་པའི་རྗེས་སུའང་

བྱང་ཆུབ་ཀྱི་སེམས་ཀྱི་རྩིས་ཟིན་པའི་སྒོ་ནས་བྱང་ཆུབ་ཏུ་མ་བསྔོས་ན། སྤྱོད་འཇུག་ལས། 

དགེ་བ་གཞན་ཀུན་ཆུ་ཤིང་བཞིན་དུ་ནི།། འབྲས་བུ་བསྐྱེད་ནས་ཟད་པར་འགྱུར་བ་ཉིད།། 

ཅེས་གསུངས་པ་བཞིན་འབྲས་བུ་གྲུབ་པའམ་ཁོང་ཁྲོ་སོགས་ཀྱིས་བཅོམ་ནས་དགེ་བ་

དེ་བྱང་ཆུབ་ཀྱི་བར་དུ་མི་ཟད་པར་འགྲོ་མི་ཐུབ། དེ་ཡང་བྱང་ཆུབ་སེམས་ཀྱི་རྩ་བར་གྱུར་

པ་ནི་སྙིང་རྗེ་ཆེན་པོ་དེ་རེད། སྙིང་རྗེ་ཆེན་པོ་ནི་སངས་རྒྱས་ས་ལའང་ཆོས་ཀྱི་འཁོར་ལོ་

བསྐོར་བའི་བདག་རྐྱེན་དེ་རེད། ཐེག་ཆེན་སེམས་བསྐྱེད་དེ་སངས་རྒྱས་ཀྱི་ས་ལ་ཡོད་

དང་མེད་གསུང་མཁན་བཞེད་པ་མི་འདྲ་བ་ཡོད་ཀྱང་། སྙིང་རྗེ་ཆེན་པོ་ནི་རྒྱུ་དང་ལམ་དང་

འབྲས་བུའི་གནས་སྐབས་ཐམས་ཅད་དུ་གལ་ཆེ་བ་རེད། དེས་ན་ཐེག་ཆེན་སེམས་བསྐྱེད་

དེ་ལམ་གྱི་གཞུང་ཤིང་ལྟ་བུར་གསུངས་པ་རེད།

སྦྱིན་པ་ལ་སོགས་པའི་ཕ་རོལ་ཏུ་ཕྱིན་པ་དྲུག་དང་། བསྡུ་བའི་དངོས་པོ་བཞི་སོགས་

བྱང་ཆུབ་ཀྱི་སེམས་དཔའི་སྤྱོད་པ་ལ་སློབ་པ་ན་བྱང་ཆུབ་སེམས་དཔའི་སྤྱོད་པར་འགྱུར་



ལམ་གཙོ་རྣམ་གསུམ་གྱི་བཀའ་ཁྲིད།

དང་མི་འགྱུར་གྱི་གཞི་དང་རྟེན་ལྟ་བུ་ནི་བྱང་ཆུབ་ཀྱི་སེམས་ལ་རག་ལུས་པ་རེད། བྱང་ཆུབ་

ཀྱི་སེམས་ཇི་ཙམ་སྟོབས་ཆེ་བ་དེ་ཙམ་གྱིས་སྦྱིན་སོགས་སྤྱོད་པའི་བསོད་ནམས་ཀྱི་ཚོགས་

དེའང་ཆེ་བ་ཡོང་རྒྱུ་རེད། སྤྱིར་བྱང་ཆུབ་ཀྱི་སེམས་ལ་སྟོབས་ཆེ་ཆུང་ཇི་ལྟར་བརྩི་དགོས་ཤེ་

ན༑ འདུན་པ་གཉིས་ལྡན་གྱི་སེམས་བསྐྱེད་ཡིན་ཕྱིན་སྟོབས་དང་ལྡན་པ་མ་གཏོགས། སྟོབས་

མེད་པའི་སེམས་བསྐྱེད་ཅིག་འཇོག་མི་བདེ། ཡིན་ནའང་ཕ་རོལ་ཏུ་ཕྱིན་པའི་ཐེག་པའི་ལམ་

དུ་བགྲོད་པའི་བྱང་ཆུབ་སེམས་དཔའ་དང་། སྔགས་ལམ་དུ་བགྲོད་པའི་བྱང་ཆུབ་སེམས་

དཔའ་གཉིས་ལ་ཁྱད་པར་སེམས་བསྐྱེད་ཡོད་མེད་ཀྱི་དབྱེ་བ་ཕྱེ་བ་རེད། ཁྱད་པར་སེམས་

བསྐྱེད་ནི། བླ་མ་མཆོད་པའི་ཆོ་ག་ལས། སེམས་ཅན་རེ་རེའི་ཕྱིར་ཡང་མནར་མེད་པའི།། 

མེ་ནང་བསྐལ་པ་རྒྱ་མཚོར་གནས་དགོས་ཀྱང་།། ཞེས་གསུངས་པ་བཞིན་གྲངས་མེད་པའི་

སེམས་ཅན་རེ་རེའི་ཕྱིར་དུ་བསྐལ་པ་མང་པོར་ཚོགས་གསོག་དགོས་པ་བྱུང་ནའང་རང་གི་

ངོས་ནས་བརྩོན་འགྲུས་ཀྱིས་ལྕོགས་ཀྱང་། སེམས་ཅན་སྡུག་བསྔལ་གྱིས་མནར་བ་ལ་མི་

བཟོད་པའི་སྙིང་རྗེ་ཧ་ཅང་ཤ གས་དྲག་པའི་དབང་གིས་དུས་ཡུན་རིང་པོ་སྒུག་ལོངས་མེད་

པར་མྱུར་ལམ་དུ་འཇུག་པ་དེ་རེད། རང་ལ་དཀའ་ལས་ཆུང་བ་དང་། མགྱོགས་པ། སྟབས་

བདེ་བའི་བློ་འཁྱེར་ནས་མྱུར་ལམ་ལ་འཇུག་ན་སྔགས་ཀྱི་བསྟན་པའི་སྣོད་དུ་མ་གྱུར་པ་རེད། 

དེར་བརྟེན་ཁྱད་པར་སེམས་བསྐྱེད་ནི་སེམས་བསྐྱེད་སྟོབས་ཆེ་ཤོས་རེད། 

བསོད་ནམས་ཀྱི་ཚོགས་དང་ཡེ་ཤེས་ཀྱི་ཚོགས་རྣམས་བྱང་ཆུབ་སེམས་ཀྱིས་ཟིན་

པའི་སྒོ་ནས་བསགས་ན་སངས་རྒྱས་ཀྱི་གོ་འཕང་སྒྲུབ་པའི་ཐབས་སུ་འགྱུར་བ་ལྕགས་

གསེར་དུ་བསྒྱུར་བའི་རྩི་ལྟ་བུ་རེད། སྤྱིར་ཐལ་འགྱུར་བའི་ལུགས་ལ་ཉན་རང་གི་ལམ་དུ་

ཞུགས་པ་གཉིས་ཀས་ཀྱང་ཆེ་ཆུང་ལ་མ་ལྟོས་པར་ཚོགས་གཉིས་པོ་བསགས་པ་རེད། 

ལྷག་པར་དུ་རང་རྒྱལ་གྱི་ལམ་དུ་ཞུགས་པ་རྣམས་ཀྱིས་བསྐལ་པ་བརྒྱའི་ཚོགས་གསོག་

ཚུལ་མངོན་པ་ནས་ཀྱང་གསུངས། འོན་ཀྱང་ཉན་རང་གིས་སྟོང་ཉིད་སྒོམ་པའི་ཤེས་རབ་

དང་༑ བསོད་ནམས་ཀྱི་ཚོགས་གསོག་པའི་ཉམས་ལེན་རྣམས་བྱང་ཆུབ་སེམས་དཔའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྤྱོད་པ་ལ་མི་འགྲོ་བ་ནི་བྱང་ཆུབ་སེམས་ཀྱི་རྩིས་མ་ཟིན་པའི་དབང་གིས་རེད། 

བྱང་ཆུབ་ཀྱི་སེམས་ཀྱིས་སེམས་ཅན་ཐམས་ཅད་ལ་དམིགས་པ་ཡིན་ཙང་། བཀྲེས་

པ་ལ་ཟས་ཕྲན་བུ་སྦྱིན་ནའང་དེའི་དགེ་བ་དེ་སེམས་ཅན་གྱི་གྲངས་དང་མཉམ་པའི་དགེ་

བ་སྒྲུབ་པ་རེད། དེས་ན་བྱང་ཆུབ་སེམས་ཀྱིས་ཟིན་པའི་དགེ་བ་རྣམས་ཧ་ཅང་རླབས་ཆེ་

བར་བརྟེན། བྱང་ཆུབ་སེམས་ཀྱི་ཕན་ཡོན་རྣམས་ཤེས་ནས་རྒྱལ་སྲས་དཔའ་བོ་དེ་ཚོས་

རིན་ཆེན་སེམས་མཆོག་གམ་བྱང་ཆུབ་ཀྱི་སེམས་དེ་ཐུགས་དམ་གྱི་མཐིལ་དུ་འཛིན་པ་

རེད༑ བྱང་ཆུབ་ཀྱི་སེམས་ཇི་ཙམ་སྟོབས་ཆེ་བ་དེ་ཙམ་གྱིས་སྦྱིན་སོགས་ཕ་རོལ་ཏུ་ཕྱིན་

པའི་སྤྱོད་པའང་སྟོབས་ཆེ་བར་འགྱུར། ཇི་ཙམ་གྱིས་སྦྱིན་སོགས་ཀྱི་སྤྱོད་པ་སྟོབས་ཆེ་བ་

དེ་ཙམ་གྱིས་ཤེས་རབ་ཀྱི་ཉམས་ལེན་སྟོབས་ཆེ་བར་འགྱུར། སྒྲིབ་པ་གཉིས་ཀྱི་གཉེན་པོ་

གཙོ་བོ་ནི་ཡེ་ཤེས་ཀྱི་ཚོགས་དེ་རེད། 

སྤྱིར་སངས་རྒྱས་ཀྱི་གོ་འཕང་ཐོབ་པ་ལ་ཚོགས་གཉིས་ཀ་ཡ་མ་བྲལ་བར་ཟུང་

འཇུག་ཏུ་གསོག་དགོས་ཀྱང་། ཡེ་ཤེས་ཀྱི་ཚོགས་དེ་ཤེས་སྒྲིབ་ཀྱི་གཉེན་པོར་འགྲོ་ཐུབ་

པའི་ནུས་པ་དེ་བསོད་ནམས་ཀྱི་ཚོགས་ཀྱིས་བཏོན་དགོས། སྤྱོད་འཇུག་ལས། ཡན་ལག་

འདི་དག་ཐམས་ཅད་ནི།། ཐུབ་པས་ཤེས་རབ་དོན་དུ་གསུངས།། ཞེས་གསུངས་པ་བཞིན་

རེད༑ དེ་ཚོ་ཚང་མའི་ཁ་ལོ་སྒྱུར་མཁན་ལྟ་བུ་ནི་གཞན་དོན་ལ་དམིགས་པའི་རྫོགས་བྱང་

དོན་དུ་གཉེར་བའི་བློ་བྱང་ཆུབ་ཀྱི་སེམས་དེ་རེད། དེས་ན་བྱང་ཆུབ་ཀྱི་སེམས་རིན་པོ་ཆེ་

བསྐྱེད་པའི་ཐབས་ལ་དུས་དང་རྣམ་པ་ཀུན་ཏུ་འབད་དགོས། དེ་ལས་ལྷག་པའི་དལ་བའི་

རྟེན་ལ་སྙིང་པོ་ལེན་པའི་ཚུལ་མེད། བྱང་སེམས་དཔའ་བོ་རྣམས་ཀྱིས་བྱང་སེམས་ཐུགས་

དམ་གྱི་མཐིལ་དུ་འཛིན་པ་བཞིན་ང་ཚོས་ཀྱང་བྱང་ཆུབ་ཀྱི་སེམས་མ་མཐའ་བཅོས་མ་

ཚུན་ཆད་ལས་མ་བྱུང་ཡང་བསྐྱེད་ཐབས་གནང་དགོས་པ་ནི་མེད་དུ་མི་རུང་བ་རེད། 

དེ་ལྟ་བུའི་བྱང་ཆུབ་ཀྱི་སེམས་བསྐྱེད་པའི་ཐབས་ཉམས་སུ་བླང་བ་ལ་ཐོག་མར་ཐོས་

དགོས་པ་དང་། དེ་ཡང་ཐོས་པའི་གཞུང་དེ་ཚད་དང་ལྡན་པ་དགོས། དེ་ལྟ་བུ་ཐོས་བསམ་



ལམ་གཙོ་རྣམ་གསུམ་གྱི་བཀའ་ཁྲིད།

བྱེད་པའི་སྔོན་དུའང་ཀུན་སློང་བྱང་ཆུབ་ཀྱི་སེམས་ཀྱི་རྩིས་ཟིན་པ་མ་བྱུང་ན། ཐེག་ཆེན་གྱི་

གཞུང་ཡིན་རུང་། ཐོས་བསམ་བྱེད་མཁན་གྱི་གང་ཟག་དེ་ཐེག་པ་ཆེན་པོའ་ིགྲལ་དུ་མ་ཚུད་

པར་གྱུར། དེས་ན་རྗེ་བཙུན་འཇམ་དཔལ་དབྱངས་ཀྱིས་རྗེ་བླ་མ་ཙོང་ཁ་པ་ཆེན་པོ་ལ་བྱིན་

རླབས་ཉེ་བརྒྱུད་དུ་བསྩལ་བའི་ལམ་གྱི་གཙོ་བོ་རྣམ་གསུམ་གྱི་རྩ་ཚིག་གི་སྟེང་ནས་བཤད་

ཁྲིད་མདོར་བསྡུས་འབུལ་རྒྱུ་སྐབས་སུ་བབས་པར་བརྟེན། ཀུན་སློང་ཀུན་སྤྱོད་ཀྱི་རིམ་པ་

རྣམས་ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར། སེམས་ཅན་ཐམས་ཅད་ཀྱི་དོན་

དུ་སངས་རྒྱས་ཀྱི་གོ་འཕང་རིན་པོ་ཆེ་ཅི་ནས་འཐོབ་པར་བྱ། དེ་འཐོབ་པར་བྱ་བའི་ཕྱིར་དུ་

དམ་པའི་ཆོས་ཟབ་མོ་གསན་སྙམ་པའི་ཀུན་སློང་གསལ་བཏབ་ནས་གསན་དགོས། 

ཁ་སང་བྱང་ཆུབ་ཀྱི་སེམས་བསྐྱེད་པའི་ཚུལ་གྱི་སྐོར་སོང་བ་རེད། བྱང་ཆུབ་ཀྱི་

སེམས་སྦྱོང་བའི་རིམ་པ་ནི་བླ་མ་གསེར་གླིང་པ་ནས་ཇོ་བོ་ཆེན་པོ་ལ་བརྒྱུད་པ་དེ་མན་

ངག་རྒྱུ་འབྲས་བདུན་རེད། མང་ཆེ་བའི་ཁ་ལ་རྒྱུ་འབྲས་མན་ངག་བདུན་ཞེས་འབྱར་ཡོད། 

འོན་ཀྱང་ལམ་རིམ་ཆེན་མོའ་ིནང་མན་ངག་རྒྱུ་འབྲས་བདུན་ཞེས་གསལ། དེ་ཡང་ཁ་སང་

ཞུས་པ་བཞིན་མར་ཤེས་དང་། དྲིན་དྲན། དྲིན་གཟོ་གསུམ་པོ་ཡིད་འོང་གི་བྱམས་པའི་རྒྱུ་

དང་༑ ཡིད་འོང་གི་བྱམས་པ་ནི་དེ་གསུམ་གྱི་འབྲས་བུ། ཡིད་འོང་གི་བྱམས་པ་ལ་བརྟེན་

ནས་སྙིང་རྗེ་ཆེན་པོ་སྐྱེ་ཞིང་། སྙིང་རྗེ་ཆེན་པོའ་ིའབྲས་བུར་ལྷག་བསམ་དང་སེམས་

བསྐྱེད་དོ།། འདིར་བྱང་སེམས་སྦྱོང་བའི་རིམ་པ་གཉིས་པོ་རྒྱས་པོ་མ་བྱུང་རུང་། མདོར་

བསྡུས་ས་བཅད་མ་སྟོང་ཙམ་ཞུ་རྒྱུ་ཡིན།

མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་བའི་རིམ་པ་ནི། དེའི་དང་པོ་མར་ཤེས་

ཐོག་དཔྱད་སྒོམ་གྱི་སྔོན་དུ་ཐོག་མ་སེམས་ཅན་ལ་སེམས་སྙོམས་པའི་བཏང་སྙོམས་

བསྒོམ་དགོས། བཏང་སྙོམས་མེད་ན་ཡིད་འོང་གི་བྱམས་པ་སྐྱེ་ཁག་པོ་ཡོད། ད་ལྟ་ང་

ཚོའི་བསམ་བློའ་ིནང་མར་གྱུར་སེམས་ཅན་ཐམས་ཅད་ལ་བལྟས་པའི་སྐབས་སུ་སྙོམས་

པོ་མེད་ཅིང་། རང་གི་གཉེན་ལ་ཉེ་བའི་འདུ་ཤེས་དང་ཆགས་པའི་སེམས། རང་གི་དགྲ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་རིང་བའི་འདུ་ཤེས་དང་སྡང་བའི་སེམས། དགྲ་གཉེན་མིན་པའི་བར་མ་ལ་ཡལ་བར་

དོར་བ་དང་ཇི་མི་སྙམ་པའི་སེམས་ངང་གིས་འབྱུང་། སེམས་སྙོམས་པ་མེད་པར་བརྟེན་

སེམས་ཅན་ཐམས་ཅད་ལ་དམིགས་པའི་ཉེ་བ་དང་བརྩེ་སེམས་ཀྱང་ཡོང་དཀའ། དཔེར་

ན༑ ཁང་པ་གསར་རྒྱག་ལ་ས་གཞི་ཁོད་སྙོམས་དགོས་པ་བཞིན་ཐོག་མར་སེམས་སྙོམས་

དགོས་པ་གལ་ཆེ། བློ་སྦྱོང་ཚུལ་གཉིས་ཀའི་སྔོན་འགྲོ་དང་གཞི་མ་ལྟ་བུ་བཏང་སྙོམས་ཀྱི་

སེམས་དེ་རེད། སྤྱིར་བཏང་སྙོམས་ལ་ཚོར་བ་བཏང་སྙོམས་དང་འདུ་བྱེད་བཏང་སྙོམས་

སོགས་ཡོད་ཀྱང་། སྐབས་འདིར་ཉེ་རིང་ཆགས་སྡང་དང་བྲལ་བའི་བཏང་སྙོམས་རེད། 

དཔེར་ན། ཚད་མེད་བཞི་བཤད་པའི་སྐབས་སུ་བཏང་སྙོམས་མཐའ་མ་ཡིན་རུང་། སྒོམ་

པའི་སྐབས་སུ་ཐོག་མར་ཡོང་བ་ནི་ཐེག་པ་ཆེན་པོའ་ིཐུན་མོང་མ་ཡིན་པའི་མན་ངག་ལྟ་

བུ་རེད། འཕགས་པ་གནས་བརྟན་སྡེ་པ་དང་ཉན་ཐོས་སྡེ་པ་གཞན་དག་གིས་ཚད་མེད་

བཞིའི་གོ་རིམ་ཡང་བཏང་སྙོམས་མཐའ་མར་བཤད་པ་མ་ཟད། སྒོམ་པའི་སྐབས་སུའང་

མཐའ་མར་འཇོག །ཐེག་པ་ཆེན་པོའ་ིབཏང་སྙོམས་སྒོམ་པའི་ཚུལ་ནི་ང་ཚོས་བློ་ཁ་ནང་

དུ་ཕྱོགས་ནས་བརྟག་ན་མི་ཞིག་མཐོང་བ་ན་བློའ་ིཚོར་བ་མི་འདྲ་བ་ཡོང་བ་ནི་གོམས་

གཤིས་ལ་འཇགས་ཡོད། དེ་ནི་ཆོས་ཉིད་མིན་ནའང་ཡུན་རིང་གོམས་པའི་དབང་གིས་

གོམས་གཤིས་སུ་གྱུར། དེ་ལ་འགྱུར་བ་གཏོང་རྒྱུ་ཡོད། བདག་ཏུ་འཛིན་པའི་བློ་ལ་སྐྱེ་

བ་ཐོག་མ་མེད་པ་ནས་གོམས་པ་ཡིན་རུང་། བདག་མེད་རྟོགས་པའི་ཤེས་རབ་སྐྱེས་ན་

བློ་དེ་བསྒྱུར་ནས་མེད་པའི་གོ་སྐབས་ཡོང་གི་ཡོད། ད་ལྟའི་ང་ཚོའི་གོམས་གཤིས་ནང་

ཇི་ལྟར་ཡོད་ཅེ་ན། སྐད་ཆ་ཞིག་གོ་བ་ཡིན་ནའང་རེད། གནས་ཚུལ་ཞིག་མཐོང་བ་ཡིན་

ནའང་རེད། སོ་སོའ་ིཉེ་རིང་དང་ཚེ་འདིའི་འབྲེལ་བའི་དབང་གིས་ཧ་ཅང་མི་འདྲ་བ་རེད། 

དཔེར་ན། ཆུ་ལོག་བྱུང་བ་རེད། མི་མང་པོ་ཤི་བ་རེད་ཅེས་ཐག་རིང་དུ་བྱུང་བའི་གནས་

ཚུལ་ཞིག་ཐོས་སྐབས་ང་ཚོའི་སེམས་ལ་ཚོར་བ་གང་ཡང་མེད། འོན་ཀྱང་དེ་ནི་སོ་སོའ་ིཉེ་

སར་བྱུང་ན་དེའི་ནང་ངའི་གཉེན་བཤེས་སོགས་མེད་དམ་སྙམ་ནས་འདྲོགས་ཏེ་བློའ་ིནང་



ལམ་གཙོ་རྣམ་གསུམ་གྱི་བཀའ་ཁྲིད།

མི་བདེ་བ་ཡོང་། དེ་ལྟ་བུའི་གནས་ཚུལ་དེ་སོ་སོའ་ིཕ་མ་སོགས་ཡོད་པའི་ས་གནས་སུ་

བྱུང་ན་ཧ་ཅང་འདྲོགས་ཏེ་གནས་ཚུལ་འདྲི་བརྩད་དང་ས་གནས་དེར་འགྲོ་བ་སོགས་བྱེད་

ཀྱི་རེད། དེ་ནི་གནས་ཚུལ་གཅིག་པ་ཡིན་རུང་། ང་ཚོའི་ལྟ་སྟངས་ལ་མི་འདྲ་བ་ཡོང་བ་ནི་

བཏང་སྙོམས་མེད་པའི་དབང་གིས་རེད། སྤྱིར་བཏང་སྙོམས་ཤེ་ན་དོ་སྣང་མ་བྱས་པའམ་

ཡལ་བར་དོར་བ་ལ་གོ་བ་ཡོད་ཀྱང་། འདིར་ནི་ཚང་མ་སྙོམས་པའི་དོན་རེད། དེས་ན་

བཏང་སྙོམས་ལ་དཔྱད་སྒོམ་དང་འཇོག་སྒོམ་གང་བྱས་ཀྱང་། སྦྱོར་བའི་ཆོས་དྲུག་སྔོན་

དུ་འགྲོ་དགོས་པ་ནི་སྨོས་མེད་རེད། དེ་དག་མ་སོང་ན་བློ་སྦྱོང་བའི་རིམ་པ་དེ་གནད་དུ་

སྨིན་པ་དང་ཚད་དང་ལྡན་པ་མི་ཡོང་། དེ་ནས་དངོས་སུ་སྒོམ་པ་ན་རང་གི་མདུན་དུ་རང་

གི་ཧ་ཅང་ཉེ་བའི་གཉེན་ཞིག་དང་། རྒྱུན་དུ་ཁོང་ཁྲོ་ཆེན་པོ་ལང་སའི་དགྲ་བོ་ཞིག །དགྲ་

གྲོགས་ཀྱི་འདུ་ཤེས་མེད་པའི་བར་མ་བཅས་མི་གསུམ་གསལ་བཏབ་ནས། དེ་དག་ལ་

རང་གི་བློ་བསྐྱེད་ཚུལ་ལ་བརྟག་ན། གཉེན་ལ་ཆགས་པ་དང་། དགྲ་ལ་ཁོང་ཁྲོ། བར་མ་

ལ་ཡལ་བར་བོར་བའི་བསམ་པ་བྱུང་ཞིང་། དེ་ཡང་གཉེན་གྱིས་ཕན་པ་དང་། དགྲ་ཡིས་

གནོད་པ། བར་མ་འབྲེལ་མེད་ཀྱི་རྒྱུ་མཚན་ཡིན་ན། གཉེན་དེས་ཚེ་རབས་སྔོན་མ་རྣམས་

སུ་དགྲར་གྱུར་ནས་གནོད་འཚེ་བྱས་པ་གྲངས་མེད་པ་དང་། དགྲ་དེའང་ཚེ་རབས་སྔོན་

མ་རྣམས་སུ་གཉེན་དུ་གྱུར་ནས་ཕན་བཏགས་པ་གྲངས་མེད་པ། བར་མ་དེའང་ཚེ་རབས་

མང་པོར་གཉེན་ཉེ་དུར་གྱུར་ནས་ཕན་བཏགས་པ་གྲངས་མེད་པ་སོགས་བསམ་ན་སྐྱེ་

འཆི་འཕོས་པས་ངོ་མི་ཤེས་པ་མ་གཏོགས། ཚང་མ་གཅིག་པ་ལས། ཉེ་རིང་བྱེད་དགོས་

དོན་མེད། དེ་བཞིན་དགྲ་གཉེན་བར་མའི་ཕྱོགས་ནས་བལྟས་རུང་། དེ་དག་ཀྱང་བདེ་བ་

འདོད་པ་དང་སྡུག་བསྔལ་མི་འདོད་པ་མཚུངས་པ་རེད། བླ་མ་མཆོད་པའི་ཆོ་ག་ལས། 

སྡུག་བསྔལ་ཕྲ་མོ་ཙམ་ཡང་མི་འདོད་ཅིང་།། བདེ་ལ་ནམ་ཡང་ཆོག་ཤེས་མེད་པར་ནི།། 

བདག་དང་གཞན་ལ་ཁྱད་པར་ཡོད་མིན་ཞེས།། ཞེས་གསུངས་པའང་བཏང་སྙོམས་ཀྱི་རྒྱུ་

མཚན་ཆེན་པོ་ཞིག་རེད། དེས་ན་སེམས་ཅན་ངོས་ནས་ཡག་ཉེས་དབྱེ་བ་ཕྱེ་སྟངས་མེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

352

དེ་དག་ཐམས་ཅད་ལས་ཉོན་གྱི་གཞན་དབང་དུ་སོང་བ་དང་། མ་རིག་པས་ནོན་པ། བླང་

དོར་གྱི་གནས་ལ་མི་མཁས་པ་མཚུངས་པ་རེད། དེར་བརྟེན་ཉེ་རིང་གི་རྒྱུ་མཚན་མེད། དེ་

ལྟར་དཔྱད་སྒོམ་གནད་སྨིན་གནང་ནས་སེམས་ཅན་ཐམས་ཅད་ལ་བློ་མི་སྙོམས་པ་མེད་

ན་མི་འགྲིགས་པའི་ངེས་པ་རྙེད་ན་བཏང་སྙོམས་ཀྱི་བློ་བརྟན་པོ་སྐྱེ་བ་རེད། དེ་བཞིན་

བཏང་སྙོམས་ཀྱི་བློ་བྱུང་བ་ན། དགྲ་ལྟ་བུས་རང་ལ་གནོད་པ་བྱས་ཀྱང་དེའི་རྒྱུ་རྐྱེན་གཙོ་

བོ་ནི་དེའི་རྒྱུད་ཀྱི་ཉོན་མོངས་ཡིན་པར་ཤེས་ནས་གང་ཟག་ལ་མི་ཁྲོ་བ་རེད། དེང་རབས་

ཀྱི་སྐྱེས་བུ་དམ་པོ་མང་པོས་བྱ་བ་དང་བྱེད་པ་པོ་ལ་དབྱེ་བ་ཕྱེ་དགོས་པར་གསུངས་ཡོད། 

བདག་ཉིད་ཆེན་པོ་གཱཾདྷཱིས་ཀྱང་བྱ་བ་ལ་ངོ་རྒོལ་བྱེད་དགོས་པ་དང་། བྱེད་པ་པོ་ལ་སྙིང་རྗེ་

བསྒོམ་དགོས་གསུངས། དེ་ནི་སྤྱོད་འཇུག་ནས་གསུངས་པ་དང་མཐུན་ཤས་ཆེ། དེ་ལྟར་

བསམས་ནས་གང་ཟག་དེས་གནས་སྐབས་རིང་ང་ལ་གནོད་པ་བྱས་པ་དེ་ནི་ཉོན་མོངས་

པའི་གཞན་དབང་དུ་སོང་བ་དང་། གང་ཟག་གཞན་གྱིས་ང་ལ་ཕན་བཏགས་པ་དེའང་སྙིང་

རྗེ་དང་ལྷག་བསམ་རྣམ་དག་གིས་མིན་པར་འདོད་ཆགས་དང་ཕྱོགས་ལྷུང་གི་དབང་གིས་

ཡིན་པར་མཐོང་ན་ཉེ་རིང་གི་རྒྱུ་མཚན་རྣམས་མེད་པར་གྱུར། དེ་ལྟར་བཏང་སྙོམས་ཀྱི་བློ་

འབྱོངས་ན་གཞི་ནས་མར་ཤེས་བསྒོམ་དགོས། 

མར་ཤེས་ཀྱི་བློ་འབྱོང་བ་ལ་ཐོག་མར་སྐྱེ་བ་ལ་ཐོག་མ་མེད་པ་དང་སྐྱེ་བ་སྔ་ཕྱི་གསལ་

པོ་ངེས་དགོས། དེས་ན་ཚད་མ་རྣམ་འགྲེལ་དང་རྟོག་གེ་འབར་བ་སོགས་ནས་གསུངས་

པའི་སྐྱེ་བ་སྔ་ཕྱི་སྒྲུབ་པའི་རིགས་པ་ལ་བརྟེན་ནས་སྐྱེ་བ་སྔ་ཕྱི་ལ་ངེས་པ་རྙེད་དགོས། དེ་

ནས་སྐྱེ་བ་ལ་ཐོག་མ་མེད་པ་དང། སྐྱེ་བ་བླངས་རིམ་བཞིན་མངལ་སྐྱེས་དང་སྒོང་སྐྱེས་

ཡིན་ཕྱིན་མ་ལ་བརྟེན་དགོས་པ་སོགས་རིམ་བཞིན་བསྒྲུབ་དགོས། གལ་ཏེ་སྐྱེ་བ་སྔ་ཕྱི་ལ་

ངེས་པ་མ་རྙེད་ན་མར་ཤེས་ཀྱི་བློ་འབྱོང་རྒྱུར་ཕྲན་བུ་ཁག་པོ་ཡོད། སྤྱིར་ལས་རྒྱུ་འབྲས་

ཀྱི་རྣམ་གཞག་སོགས་མང་པོ་ལ་སྐྱེ་བ་སྔ་ཕྱི་ལ་ངེས་པ་རྙེད་དགོས་པ་གལ་ཆེན་པོ་རེད། 

སྐྱེ་བ་སྔ་ཕྱི་ནི་དངོས་སྟོབས་ཀྱི་རིགས་པས་བསྒྲུབ་དགོས། སེམས་ཀྱི་རྒྱུ་སེམས་ལས་



ལམ་གཙོ་རྣམ་གསུམ་གྱི་བཀའ་ཁྲིད།

གཞན་པའི་དངོས་པོས་མི་བྱེད་པའི་གནས་ཚུལ་དེ་དངོས་སྟོབས་ཀྱི་རིགས་པའི་གནད་

གཙོ་བོ་དེ་རེད། གང་ལྟར་ཤེས་པ་མ་ཡིན་པ་ཞིག་གིས་ཤེས་པའི་ཉེར་ལེན་བྱེད་མི་ཐུབ་

པ་རེད། གལ་ཏེ་ཤེས་པ་མ་ཡིན་པ་ཞིག་གིས་ཤེས་པའི་ཉེར་ལེན་བྱེད་ཐུབ་ན་སྐྱེ་བ་སྔ་

མ་མེད་ནའང་ཚེ་འདིའི་ཤེས་པ་འགྲུབ་ཐུབ། དེང་སང་དེང་རབས་ཀྱི་ཚན་རིག་པ་བློ་གཟུ་

བོར་གནས་པ་མང་པོས་སྐྱེ་བ་སྔ་ཕྱི་མེད་ཅེས་ཐག་བཅད་ནས་བཤད་ནུས་ཀྱི་མེད། ཁོང་

ཚོས་ཤེས་ཀྱི་མེད་ཅེས་བཤད་ཀྱི་ཡོད། དེ་ནི་སྐད་ཆ་དྲང་པོ་རེད། དེ་མིན་ལོ་ཤས་སྔོན་

གྱི་བར་དུ་དེང་རབས་ཀྱི་ཚན་རིག་པ་ཚོས་སྐྱེ་བ་སྔ་ཕྱི་མེད་པར་ཐག་བཅད་པ་རེད། དེའི་

རྒྱུ་མཚན་ནི་མ་མཐོང་བའི་ཕྱིར་ཞེས་པ་དེ་རེད། དེ་ནས་མྱོང་བ་ལ་བརྟེན་ནས་སྐྱེ་བ་སྔ་

ཕྱི་སྒྲུབ་པ་ནི་བྱིས་པ་སྐྱེས་མ་ཐག་པ་དེ་ཚོས་རང་གི་མའི་ནུ་མ་གང་དུ་ཡོད་པ་བསླབ་མི་

དགོས་པར་ཤེས་པ་སོགས་རེད། དྲན་པ་ལ་བརྟེན་ནས་སྐྱེ་བ་སྔ་ཕྱི་སྒྲུབ་པ་ནི་དེང་སང་

སྐྱེ་བ་སྔ་མ་གསལ་པོ་དྲན་མཁན་མང་པོ་དངོས་སུ་ཡོད་མུས་རེད། འཇིག་རྟེན་འདིའི་ནང་

སྐྱེ་བ་སྔ་ཕྱི་ཁས་ལེན་པ་དང་མི་ལེན་པ་ཚང་མའི་ནང་སྐྱེ་བ་སྔ་ཕྱི་དྲན་པ་མ་ཟད། ཇི་མ་

ཇི་བཞིན་རྭ་འཕྲོད་པ་མང་པོ་རེད། སྐྱེ་བ་སྔ་མ་དྲན་མཁན་རྣམས་ཀྱི་གནས་ཚུལ་བསྡུས་

བཀོད་ཀྱི་དེབ་ཀྱང་ཡོད། དེ་ལྟར་སྐྱེ་བ་ཐོག་མ་མེད་པ་ལ་ངེས་པ་རྙེད་ན། གྲངས་མེད་པའི་

སྐྱེ་བ་དེ་དག་གི་སྐབས་སུ་མ་བྱས་མ་མྱོང་བའི་སེམས་ཅན་མེད་པ་དང་། སེམས་ཅན་

ཐམས་ཅད་རང་གི་མ་གྲངས་མེད་བྱས་མྱོང་བ་ཤ་སྟག་ཡིན་པའི་ངེས་ཤེས་རྙེད་ཐུབ།

མར་ཤེས་པའི་རྗེས་སུ་དྲིན་དྲན་པ་དེ་རེད། དེ་ནི་མ་བྱས་པའི་སྐབས་སུ་དྲིན་གང་

དང་གང་བསྐྱངས་པ་རྣམས་རེད། ཕ་མས་བུ་ཕྲུག་ལ་དྲིན་སྐྱོང་སྟངས་ནི་མི་དང་དུད་འགྲོ་

ལ་བལྟས་ན་ཤེས་ཐུབ། དེ་ལྟ་བུའི་དྲིན་དྲན་ནང་མན་ངག་ལུགས་ཀྱི་དྲིན་དྲན་ཁྱད་པར་

བ་སྒོམ་པའི་ཚུལ་ཡོད། དེ་ནི་མ་བྱས་པའི་གནས་སྐབས་ཙམ་དུ་མ་ཟད། མ་མ་བྱས་པའི་

གནས་སྐབས་སུའང་དྲིན་ཆེ་བ་དེ་རེད། མ་བྱས་པའི་གནས་སྐབས་སུ་མ་ཡིན་པའི་རྒྱུ་

མཚན་གྱིས་མི་ལྟ་བུ་ཡིན་ན་ཟླ་དགུ་ངོ་བཅུའི་རིང་སྦྲུམ་དུ་ཉར་བ་ནས་བཟུང་སྟེ་བྱམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བརྩེ་སྐྱོང་སྟངས་རྣམས་ཚད་ལས་བརྒལ་བ་རེད། མ་མ་བྱས་པའི་གནས་སྐབས་སུ་སོ་

སོའ་ིམ་མིན་ནའང་འགྲོ་བ་རྣམས་སྤྱི་ཚོགས་ལ་བརྟེན་དགོས། དཔེར་ན་འབྲས་ཤིག་ལ་

མཚོན་ནའང་ཞིང་རྨོས་ནས་བཟུང་སྟེ་སོ་སོའ་ིཁའི་ནང་མ་སླེབས་བར་དུ་སེམས་ཅན་མང་

པོའ་ིངལ་བ་ལ་བརྟེན་དགོས། གང་ལྟར་ང་ཚོའི་འགྲོ་འཆག་ཉལ་འདུག་སྤྱོད་ལམ་གང་

ཡིན་རུང་སེམས་ཅན་ལ་མ་ལྟོས་པ་མེད། ལྷག་པར་དུ་བྱང་སེམས་ཀྱི་སྤྱོད་པ་ལ་སློབ་

པ་ཡིན་ན། སྤྱོད་འཇུག་ལས། སེམས་ཅན་རྣམས་དང་རྒྱལ་བ་ལས།། སངས་རྒྱས་ཆོས་

འགྲུབ་འདྲ་བ་ལ།། རྒྱལ་ལ་གུས་བྱེད་དེ་བཞིན་དུ།། སེམས་ཅན་ལ་མིན་ཅི་ཡི་ཚུལ།། ཞེས་

སངས་རྒྱས་ཀྱིས་ཆོས་བསྟན་པ་ལ་བརྟེན་ནས་སངས་རྒྱས་འགྲུབ་པ་དང་། སེམས་ཅན་ལ་

བྱམས་སྙིང་རྗེ་སོགས་བསྒོམས་ནས་སངས་རྒྱས་འགྲུབ་པ་གཉིས་མཚུངས་ཀྱང་། སངས་

རྒྱས་ལ་གུས་པ་དང་སེམས་ཅན་ལ་མི་གུས་པ་དེ་གང་ཡིན་ནམ་ཞེས་གསུངས། སངས་

རྒྱས་ཀྱི་གོ་འཕང་སྒྲུབ་པའི་ཆེད་དུའང་ཚོགས་གསོག་པའི་ཞིང་སེམས་ཅན་མེད་ན་མི་རུང་

བར་བརྟེན། སེམས་ཅན་རྣམས་མ་མ་བྱས་པའི་གནས་སྐབས་སུའང་བཀའ་དྲིན་ཆེ། 

དྲིན་དྲན་ཡག་པོ་བྱུང་ན་དྲིན་གཟོ་ངང་གིས་ཡོང་རྒྱུ་རེད། དྲིན་དྲན་པར་བརྟེན་དྲིན་དེ་

གསབ་དགོས་པ་ནི་ཡ་རབས་ཀྱི་སྤྱོད་ཚུལ་རེད། དེ་ལྟར་དྲིན་གཟོའ་ིབསམ་པ་བྱུང་ན་ཡོད་

འོང་གི་བྱམས་པ་ལ་དམིགས་བསལ་གྱིས་བློ་སྦྱོང་དགོས་པ་མེད། དེ་ནས་སྙིང་རྗེ་ཆེན་

པོ་ངང་གིས་བྱུང་། སྙིང་རྗེ་ཆེན་པོ་ནི་སེམས་ཅན་སྡུག་བསྔལ་གྱིས་མནར་བ་ལ་དམིགས་

པའི་སྙིང་རྗེ་བསྒོམ་རྒྱུ་དེ་རེད། དེའི་སྔོན་དུ་ངེས་འབྱུང་གི་བསམ་པ་བཅོས་མ་མིན་པ་རང་

རྒྱུད་ལ་ཡོད་ན་རང་ཉིད་སྡུག་བསྔལ་གྱིས་མནར་བའི་ངང་ཚུལ་དེ་སེམས་ཅན་ཐོག་སྤོས་

ནས་བལྟས་པ་ན་སྙིང་རྗེ་ཤ གས་དྲག་ཏུ་སོང་བ་རེད། སྙིང་རྗེ་ཆེན་པོ་དེས་ལྷག་བསམ་

དྲངས་པ་རེད། སྙིང་རྗེ་དེའི་དབང་གིས་སེམས་ཅན་སྡུག་བསྔལ་ལས་བྲལ་འདོད་དང་བྲལ་

བར་གྱུར་ཅིག་སྙམ་པ་ཙམ་མིན་པར། བྲལ་བར་བདག་གིས་བྱའོ་སྙམ་པའི་བསམ་པ་ལ་

ལྷག་བསམ་ཟེར། ལྷག་བསམ་ནི་ཐེག་ཆེན་སེམས་བསྐྱེད་ཀྱི་དངོས་རྒྱུ་ནུས་པ་ཐོག་མ་



ལམ་གཙོ་རྣམ་གསུམ་གྱི་བཀའ་ཁྲིད།

ལྟ་བུ་དེ་རེད། ལྷག་བསམ་དེས་སེམས་ཅན་གྱི་དོན་སྒྲུབ་པའི་ཐབས་བསྟེན་པ་རེད། སྒྲུབ་

པའི་ཐབས་བསྟེན་པ་ལ་སངས་རྒྱས་ཀྱི་གོ་འཕང་མ་ཐོབ་ན་འབད་མེད་འཕྲིན་ལས་ཀྱི་ནུས་

པ་མི་ཡོང་བ་ཡིན་ཙང་། གཞན་དོན་སྒྲུབ་པའི་ཡན་ལག་ཏུ་སངས་རྒྱས་ཀྱི་གོ་འཕང་ཐོབ་

འདོད་ཀྱི་བསམ་པ་སྐྱེས་པ་རེད། དེ་དག་ནི་མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་

བའི་རིམ་པ་རྣམས་རེད། ཞིབ་རྒྱས་ཞུ་བའི་དུས་ཚོད་མེད་ཙང་མིང་ཙམ་སྨོས་པ་ཡིན།

བདག་གཞན་མཉམ་བརྗེའི་སྒོ་ནས་བློ་སྦྱོང་བའི་རིམ་པ་ནི། ཐོག་མར་བཏང་སྙོམས་

བསྒོམ་དགོས་པ་ནི་མན་ངག་རྒྱུ་འབྲས་བདུན་དང་མཚུངས་པ་རེད། དེ་ནས་བདག་གཞན་

མཉམ་པ་བསྒོམ་དགོས། བདེ་བ་འདོད་པ་དང་སྡུག་བསྔལ་མི་འདོད་པ་ལ་ཁྱད་པར་མེད་

ཙང་བདག་གཞན་མཉམ་པ་དང་། སྡུག་བསྔལ་གྱིས་མནར་བ་དང་ཉོན་མོངས་པའི་གཞན་

དབང་དུ་སོང་བ་མཉམ་པ་ཡིན་ཙང་བདག་གཞན་མཉམ་པ། སངས་རྒྱས་ཀྱི་གོ་འཕང་

ཐོབ་པའི་ནུས་པ་ཡོད་པ་མཉམ་པ་ཡིན་ཙང་བདག་གཞན་མཉམ་པ་རེད། བདག་གཞན་

མཉམ་པའི་རྗེས་སུ་རང་གཅེས་འཛིན་གྱི་སྐྱོན་སྒོ་དུ་མ་ནས་བསམ་དགོས་པ་དེ་རེད། སྐྱེ་

བ་ཐོག་མ་མེད་པ་ནས་ད་བར་འཁོར་བའི་གནས་འདི་ལ་སྡུག་བསྔལ་དང་མི་འདོད་པའི་

དངོས་པོ་ཐམས་ཅད་རང་ཉིད་གཅེས་པར་འཛིན་པ་ལས་བྱུང་བ་ཤ་སྟག་རེད། དེང་སང་

རང་གཅེས་འཛིན་གྱི་བློ་ལ་བརྟེན་ནས་ཁོར་ཡུག་གི་གནས་སྟངས་དང་། དཔལ་འབྱོར་

གྱི་གནས་སྟངས། འཚེ་བའི་གནས་སྟངས་སོགས་ཇི་ཆགས་ཞིབ་ཏུ་དཔྱད་ན་གསལ་པོ་

ཤེས་ཐུབ། དེ་བཞིན་ཁྱིམ་ཚང་གི་འཁོན་རྩོད་ནས་བཟུང་སྟེ་རྒྱལ་ཁབ་དབར་མི་མཐུན་

པའི་བར་ཆ་ཚང་རང་གཅེས་འཛིན་ལ་བརྟེན་ནས་བྱུང་། དེ་ལྟར་རང་གཅེས་འཛིན་གྱི་

སྐྱོན་སྒོ་དུ་མ་ནས་བསམ་ཐུབ་ན་རང་གཅེས་འཛིན་གྱི་བློ་དེ་ཤ གས་ཆུང་དུ་འགྲོ་ཐུབ། 

གཞན་གཅེས་འཛིན་གྱི་ཡོན་ཏན་སྒོ་དུ་མ་ནས་བསམ་པ་ནི། འཇིག་རྟེན་འདིའི་ནང་ཕན་

པ་དང་བདེ་བ་རྣམས་གཞན་གཅེས་པར་འཛིན་པ་ལས་བྱུང་བ་དང་། དེ་ཡང་སངས་རྒྱས་

ཀྱི་གོ་འཕང་བསྒྲུབ་རྒྱུ་ནས་བཟུང་སྟེ་གནས་སྐབས་ཞི་བདེ་ཚུན་ཆད་གཞན་གཅེས་པར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཛིན་པ་ལས་བྱུང་། བདག་གཞན་བརྗེ་བའི་བསམ་པ་ནི། བདག་དེ་གཞན་དུ་བསྒྱུར་བ་

དང་༑ གཞན་དེ་བདག་ཏུ་བསྒྱུར་བ་ལྟ་བུའི་བརྗེ་རྒྱུ་གང་ཡང་མེད། བདག་གཞན་ནི་ལྟོས་

ས་ལྟོས་འཇོག་གིས་བཞག་པ་རེད། རང་གི་བསམ་བློའ་ིནང་བདག་གཅེས་པར་འཛིན་

པའི་ཚབ་ཏུ་གཞན་གཅེས་པར་འཛིན་པ་དང་། གཞན་ཡལ་བར་དོར་བའི་ཚབ་ཏུ་རང་

ཉིད་ཡལ་བར་དོར་བ་ནི་བདག་གཞན་བརྗེ་བའི་བསམ་པ་དངོས་རེད། དེ་ལྟ་བུའི་བདག་

གཞན་བརྗེ་བའི་བསམ་པ་དངོས་བྱུང་ན་གཞན་གྱི་སྡུག་བསྔལ་ལ་མི་བཟོད་པའི་སྙིང་རྗེ་

ཆེན་པོ་བྱུང་། སྙིང་རྗེ་དེས་ལྷག་བསམ་དང་། དེས་སེམས་བསྐྱེད་བྱུང་བ་རེད། དེ་ནས་བློ་

སྦྱོང་བའི་རིམ་པ་གཉིས་པོ་མཉམ་དུ་སྦྱར་ནས་ཉམས་སུ་ལེན་པའི་མན་ངག་ཀྱང་ཡོད། དེ་

ལྟ་བུ་བློ་སྦྱོང་བ་ལ་བརྟེན་ནས་བྱང་ཆུབ་ཀྱི་སེམས་བསྐྱེད་ཐུབ། བྱང་ཆུབ་ཀྱི་སེམས་ཀྱི་

དབྱེ་བ་སོགས་རྒྱས་པར་གཞུང་ཆེན་པོ་གཞན་ནས་ཤེས་དགོས། འོན་ཀྱང་སྨོན་འཇུག་

གི་སེམས་གཉིས་ལ་མཁས་པའི་བཞེད་ཚུལ་མི་འདྲ་བ་ཡོད། དེ་ལྟར་སེམས་བསྐྱེད་ཚུལ་

སྐོར་འགྲིགས་པ་བྱ་རྒྱུ་ཡིན།

གསུམ་པ་བྱང་ཆུབ་ཀྱི་སེམས་བསྐྱེད་པའི་ཚད་ནི། འདིར་སེམས་མཆོག་བསྐྱེད་པར་

མཛོད་ཅེས་གསུངས་པ་ཙམ་ལས། སེམས་བསྐྱེད་པའི་ཚད་གསུངས་མེད། དཔེར་ན། 

ངེས་འབྱུང་གི་བསམ་པ་བསྐྱེད་པའི་ཚད་དང་། ལྟ་བའི་དཔྱད་པ་རྫོགས་པའི་ཚད་ཀྱང་

རྩ་ཚིག་གིས་ཟིན་ཡང་། བྱང་ཆུབ་ཀྱི་སེམས་བསྐྱེད་པའི་ཚད་རྩ་ཚིག་གིས་དངོས་སུ་

ཟིན་མེད། འོན་ཀྱང་ལམ་རིམ་ཆེ་ཆུང་ནང་རྗེ་རིན་པོ་ཆེས་སྒོམ་རིམ་གྱི་དགོངས་པ་གཞི་

བཟུང་སེམས་ཅན་སྡུག་བསྔལ་གྱིས་མནར་བ་མཐོང་བའི་ཚེ་བུ་གཅིག་པའི་མའི་བསམ་

བློའ་ིནང་ཇི་ཙམ་སྙིང་རྗེ་ཤ གས་ཆེ་ཡོད་པ་དང་དེ་ལས་གྲོལ་བའི་ཁུར་རང་གིས་ལེན་པའི་

བསམ་པ་ཚད་ལྡན་སྐྱེས་ན་བྱང་ཆུབ་ཀྱི་སེམས་བསྐྱེད་པའི་ཚད་དུ་གསུངས། གཙོ་བོ་

གཞན་དོན་དོན་གཉེར་དང་། དེ་དང་མཉམ་དུ་བྱང་ཆུབ་དོན་གཉེར་གྱིས་གྲོགས་བྱས་ནས་

སངས་རྒྱས་ཐོབ་འདོད་ཀྱི་གཙོ་བོ་ཡིད་ཀྱི་རྣམ་རིག་ཅིག་སྐྱེས་ན་བྱང་ཆུབ་སེམས་བསྐྱེད་



ལམ་གཙོ་རྣམ་གསུམ་གྱི་བཀའ་ཁྲིད།

པ་རེད། གང་ལྟར་གཞན་དོན་དོན་གཉེར་གྱི་འདུན་པས་ཀུན་ནས་བསླངས་པའི་བྱང་ཆུབ་

དོན་གཉེར་གྱི་བློས་དྲངས་པའི་གཙོ་སེམས་ཤིག་ལ་བྱང་ཆུབ་ཀྱི་སེམས་ཞེས་བརྗོད། དེ་

ལྟ་བུ་སྐྱེས་ན་བྱང་ཆུབ་ཀྱི་སེམས་བསྐྱེད་པའི་ཚད་རེད། 

ཡང་དག་པའི་ལྟ་བ་བཤད་པ།

གསུམ་པ་ཡང་དག་པའི་ལྟ་བ་བཤད་པ་ལ། ལྟ་བ་བསྒོམ་དགོས་པའི་རྒྱུ་མཚན། ལྟ་བ་

གཏན་ལ་འབེབས་པའི་ཚུལ། ལྟ་བ་ལ་དཔྱད་པ་མ་རྫོགས་པའི་རྟགས། ལྟ་བ་ལ་དཔྱད་

པ་རྫོགས་པའི་ཚད། ཐལ་འགྱུར་བའི་ཐུན་མོང་མ་ཡིན་པའི་ཁྱད་ཆོས་གཞན་བསྟན་པ་

བཅས་ལྔའོ།། དང་པོ་ལྟ་བ་བསྒོམ་དགོས་པའི་རྒྱུ་མཚན་ནི། གནས་ལུགས་རྟོགས་པའི་

ཤེས་རབ་མི་ལྡན་ན།། ངེས་འབྱུང་བྱང་ཆུབ་སེམས་ལ་གོམས་བྱས་ཀྱང་།། སྲིད་པའི་

རྩ་བ་གཅོད་པར་མི་ནུས་པས།། དེ་ཕྱིར་རྟེན་འབྲེལ་རྟོགས་པའི་ཐབས་ལ་འབད།། ཅེས་

པའོ༑༑ གནས་ལུགས་མ་རྟོགས་པའམ་ཆོས་ཐམས་ཅད་ཀྱི་རང་གི་མཐར་ཐུག་གི་གནས་

སྟངས་མ་ཤེས་པའི་དབང་གིས་འགྲོ་བ་རྣམས་འཁོར་བར་འཁྱམས་ཤིང་། འཕགས་པ་

ཡུལ་འཁོར་སྐྱོང་གིས་ཞུས་པའི་མདོ་ལས། སྟོང་པ་ཞི་བ་སྐྱེ་བ་མེད་པའི་ཚུལ།། མི་ཤེས་

པས་ན་འགྲོ་བ་འཁྱམས་གྱུར་པ།། དེ་དག་ཐུགས་རྗེ་མངའ་བས་ཐབས་ཚུལ་དང།། རིགས་

པ་བརྒྱ་དག་གིས་ནི་འཛུད་པར་མཛད།། ཅེས་གསུངས། གང་ལགས་ཤེ་ན། སྟོང་པ་ཉིད་

ཀྱི་དོན་མ་རྟོགས་ན་ངེས་འབྱུང་དང་བྱང་ཆུབ་ཀྱི་སེམས་སོགས་ཐབས་ཀྱི་ཆ་ལ་ཉམས་

ལེན་ནམ་བསོད་ནམས་ཀྱི་ཚོགས་ཇི་ཙམ་བསགས་ཀྱང་། སྲིད་པའི་རྩ་བ་གཅོད་པར་མི་

ནུས༑ ཐབས་ཀྱི་ཆ་དེ་དག་གིས་སྲིད་པའི་རྩ་བ་དང་འཛིན་སྟངས་དངོས་སུ་འགལ་བའི་བློ་

དེ་མི་བསྐྲུན་ཅིང་། ཚད་མ་རྣམ་འགྲེལ་ལས། བྱམས་སོགས་རྨོངས་དང་འགལ་མེད་ཕྱིར།། 

ཤིན་ཏུ་ཉེས་པ་ཚར་གཅོད་མིན།། ཞེས་གསུངས་པའི་དོན་ཡང་དེ་རེད། དཔེར་ན། ཁོང་

ཁྲོའ་ིགཉེན་པོར་བྱམས་པ་དང་བཟོད་པ་བསྒོམ་ན། ཁོང་ཁྲོ་མངོན་གྱུར་པ་མགོ་ནོན་པའམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཁོང་ཁྲོ་ཕྲན་བུ་ཤ གས་ཆུང་དུ་གཏོང་རྒྱུ་ལས། ཁོང་ཁྲོ་དང་དེའི་རྩ་བར་གྱུར་པའི་མ་རིག་པ་

བརྩད་ནས་ཕྱུང་བའི་ནུས་པ་མེད། འོན་ཀྱང་ཉོན་མོངས་པ་རེ་རེའི་གཉེན་པོ་ལ། དཔེར་ན། 

འདོད་ཆགས་ཀྱི་གཉེན་པོར་མི་སྡུག་པ་དང་། རྟག་འཛིན་གྱི་གཉེན་པོར་མི་རྟག་པ་སྒོམ་

པ་ལས་དེ་དག་གི་ཞེན་ཡུལ་སུན་ཕྱུང་ཡང་། འདོད་ཆགས་དང་རྟག་འཛིན་གྱི་ས་བོན་མ་

རིག་པ་དེ་དང་འཛིན་སྟངས་དངོས་སུ་མི་འགལ་བར་བརྟེན་སུན་ཕྱུང་མི་ཐུབ། དེས་ན་

གནས་ལུགས་རྟོགས་པའི་ཤེས་རབ་མེད་ན། ཇི་ཙམ་འབད་རྩོལ་བྱས་ཀྱང་ཐེག་པ་ཆུང་ངུ་

ཡིན་ན་སྦྱོར་ལམ་ཙམ་དང་། ཐེག་ཆེན་ཡིན་ན་ཚོགས་ལམ་ཙམ་མ་གཏོགས་འགྲོ་མི་ཐུབ། 

གལ་ཏེ་ལམ་གོང་མ་ལ་བགྲོད་དགོས་ན་ངེས་པར་དུ་ལྟ་བ་རྟོགས་པའི་བློ་མེད་ན་ཐབས་

མེད་རེད། དེར་བརྟེན་རྟེན་འབྲེལ་རྟོགས་པའི་ཐབས་ལ་འབད་དགོས་ཞེས་པའོ།། 

འདིེར་༸སྐྱབས་རྗེ་ཁྲི་བྱང་རྡོ་རྗེ་འཆང་གིས་རྟེན་འབྲེལ་རྟོགས་པའི་ཐབས་ལ་འབད་

ཅེས་པ་དེ་གསུང་ནུས་པ་ཆེན་པོ་ཡིན་པ་ཡང་ཡང་བཀའ་གནང་གི་ཡོད། དངོས་གནས་

བྱས་ན་ལྟ་བ་བཤད་པའི་སྐབས་ཡིན་ཙང་། ཚིག་འགྲོས་བདེ་བའི་དབང་དུ་བྱས་ན་སྟོང་

ཉིད་རྟོགས་པའི་ཐབས་ལ་འབད་ཅེས་གསུང་དགོས་པ་ལྟ་བུ་ཡོད། སྤྱིར་ཕྲ་བའི་རྟེན་

འབྲེལ་དེ་སྟོང་ཉིད་རྟོགས་པའི་ཐབས་སུ་མི་འགྲོ་ཞིང་། སྟོང་ཉིད་རྟོགས་པའི་རྗེས་སུ་གཞི་

ནས་ཕྲ་བའི་རྟེན་འབྲེལ་ངོས་ཟིན་དགོས། ཡིན་ནའང་རྟེན་འབྲེལ་རགས་པ་ཙམ་དང། རྟེན་

འབྲེལ་གྱི་རྣམ་གཞག་དེས་མཐའ་གཉིས་གཅིག་ཅར་དུ་སྤོང་ཐུབ། ང་ཚོར་གལ་ཆེ་ཤོས་ནི་

ཐ་སྙད་རྟེན་འབྱུང་གི་རྣམ་གཞག་དེ་རེད། དེ་ཡང་རྒྱུ་དགེ་བ་ལས་འབྲས་བུ་བདེ་བ་དང་། 

རྒྱུ་མི་དགེ་བ་ལས་འབྲས་བུ་མི་བདེ་བའི་ལས་འབྲས་ཀྱི་རྣམ་གཞག་མི་འཆོལ་བ་ནི་ཕྱི་

ནང་གི་ཆོས་ཐམས་ཅད་དམ་སྲིད་ཞིའི་དངོས་པོ་ཐམས་ཅད་མིང་དང་བརྡས་བཞག་པ་

ཙམ་གྱི་རྟེན་ཅིང་འབྲེལ་བར་འབྱུང་བའི་དབང་གིས་ཡོད་པ་མ་གཏོགས། རང་ངོས་ནས་

ཚུགས་ཐུབ་ཏུ་མ་གྲུབ་པའམ་རང་བཞིན་གྱིས་མ་གྲུབ་པ་དེས་རེད། འདི་ནི་ཧ་ཅང་རྟོགས་

དཀའ་བ་རེད། ཕྱི་རོལ་པས་དངོས་པོ་རྣམས་རང་གི་ངོ་བོས་གྲུབ་པའམ། འཇིག་རྟེན་གྱི་



ལམ་གཙོ་རྣམ་གསུམ་གྱི་བཀའ་ཁྲིད།

བྱེད་པ་པོས་བཀོད་པ་སོགས་མ་བཤད་ན་རྒྱུ་འབྲས་རྟེན་འབྱུང་གི་རྣམ་གཞག་འཇོག་མི་

ཤེས༑ རྒྱ་གར་གྱི་གྲུབ་མཐའ་སྨྲ་བའི་ནང་ལྟོས་གྲུབ་རྟེན་འབྲེལ་གྱི་རྣམ་གཞག་ཁས་ལེན་

མཁན་ནང་པ་སངས་རྒྱས་པ་གཅིག་པུ་རེད། རྒྱུ་རྐྱེན་གྱི་རྟེན་འབྲེལ་ཁས་ལེན་མཁན་ནི་

གཅེར་བུ་པ་དང་རིག་བྱེད་མཐའ་པ་སོགས་མང་པོ་ཡོད། གཅེར་བུ་པ་ལྟ་བུ་འཇིག་རྟེན་

གྱི་བྱེད་པ་པོ་མི་འདོད་པར་བརྟེན་རྒྱུ་རྐྱེན་གྱི་རྟེན་འབྲེལ་གྱི་རྣམ་གཞག་མ་འཇོག་ཐབས་

མེད་རེད། འོན་ཀྱང་གཅེར་བུ་པས་རྒྱུ་འབྲས་རྟེན་འབྲེལ་རྣམ་གཞག་ཀྱང་རྒྱུ་འབྲས་

གཉིས་ཀ་རང་གི་ངོ་བོས་གྲུབ་པར་བཤད། དེ་བཞིན་རང་སྡེ་དངོས་སྨྲ་བ་གཉིས་ཀས་

རང་གི་ངོ་བོས་མ་གྲུབ་ན་རྟེན་འབྱུང་གི་རྣམ་གཞག་མི་འཐད་པར་ཆད་མཐའ་ལ་ལྷུང་ཚུལ་

བཤད༑ སེམས་ཙམ་པས་གསལ་རིག་གི་ངོ་བོ་ལ་རྫས་སུ་གྲུབ་པ་མེད་ན་རྟེན་འབྱུང་

གི་རྣམ་གཞག་འཇོག་མི་ཐུབ། དབུ་མ་རང་རྒྱུད་པས་རང་ངོས་ནས་གྲུབ་པ་དང་རང་གི་

མཚན་ཉིད་ཀྱིས་གྲུབ་པ་བློས་མི་ཐོངས་ཤིང་། གདགས་གཞིའི་ངོས་ནས་བསྡུ་ཆ་ཕྲན་བུ་

མེད་ན་འདོགས་བྱེད་ཀྱི་མིང་དང་རྟོག་པས་གང་བཞག་འཐད་ན་ཐལ་ཆ་ཆེན་པོར་འགྲོ་

ཞིང་༑ དཔེར་ན་གདགས་གཞི་ཐག་ཁྲ་ལ་སྦྲུལ་དུ་འདོགས་པའི་བློས་སྦྲུལ་དུ་བཏགས་ཀྱང་

སྦྲུལ་གྱི་བྱ་བ་བྱེད་མི་ནུས་པ་དང་། སྦྲུལ་གྱི་ཕུང་པོ་ལ་སྦྲུལ་དུ་བཏགས་ན་སྦྲུལ་གྱི་བྱ་བ་

བྱེད་ནུས་པའི་ཁྱད་པར་དེ་ཕྲ་བའི་རྟེན་འབྱུང་གི་གནས་སྟངས་མ་ཤེས་པའི་དབང་གིས་

རེད༑ གང་ལྟར་སེམས་ཙམ་པས་གདགས་གཞིའི་ངོས་ནས་ཕྲན་བུ་འགུལ་བསྐྱོད་མེད་

ན་འདོགས་བྱེད་ཀྱི་བློ་རྐྱང་པར་བཞག་ན་མི་འགྲིགས་པར་དགོངས་པ་དེ་རིགས་པའི་

འགྲོས་བྱེད་ན་ཐུགས་ཁག་མེད། ལྟ་བ་ལ་བློ་མ་གོམས་པ་ང་ལྟ་བུ་ཡིན་ན་ཐལ་འགྱུར་

བས་མིང་རྐྱང་བཏགས་ཡོད་ཀྱི་རྣམ་གཞག་བྱེད་སྟངས་དང་། རང་རྒྱུད་པས་བློ་གནོད་

མེད་ལ་སྣང་བའི་དབང་གིས་བཞག་པ་མིན་པར་དོན་རང་གི་ངོ་བོའ་ིསྒོ་ནས་ཚུགས་ཐུབ་

ཏུ་གྲུབ་པ་མེད་པ་གཉིས་ལས་ཕྱི་མ་འཆར་བདེ་བ་འདུག །དེས་ན་ཐལ་འགྱུར་བའི་རྟེན་

འབྲེལ་གྱི་རྣམ་གཞག་དེ་ཧ་ཅང་རྟོགས་ཁག་པོ་རེད། གལ་ཏེ་རྟོགས་པ་ཡིན་ན་རྟག་ཆད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀྱི་མཐའ་ཐམས་ཅད་ལས་ཅིག་ཅར་དུ་གྲོལ་ཐུབ་པའི་ཐབས་ལམ་བླ་ན་མེད་པ་རེད། ང་

ཚོའི་སྲོལ་རྒྱུན་གྱིས་རྟེན་འབྲེལ་གྱི་རྣམ་གཞག་འགྲེལ་པ་རྒྱག་སྟངས་དེ་ལས། ༸གོང་

ས་༸སྐྱབས་མགོན་སྐུ་ཕྲེང་བཅུ་བཞི་པ་ཆེན་པོ་མཆོག་གིས་འགྲེལ་པ་གནང་སྟངས་དེ་

ལོགས་སུ་མེད་ཀྱང་། དེང་རབས་ཀྱི་ཚན་རིག་པ་དང་བགྲོ་གླེང་མང་པོ་གནང་བ་ལས་

ད་དུང་གསལ་བ་དང་མངོན་གསལ་དོད་དུ་ཕྱིན་པ་མང་པོ་རེད། དཔེར་ན། རྩ་བ་ཤེས་

རབ་ནང་སྟོང་པ་ཉིད་ཀྱི་དོན་རིགས་པའི་རྣམ་གྲངས་མཐའ་ཡས་པའི་སྒོ་ནས་སྒྲུབ་པ་ན་

མང་ཆེ་བ་གང་གི་ཐོག་ཏུ་བབས་ཀྱི་ཡོད་ཅེ་ན། བྱ་བྱེད་ལས་གསུམ་དང་དུས་གསུམ་གྱི་

ཐོག་སྐོར་བ་གནང་ནས་ཕེབས་ཀྱི་འདུག །འདིར་རྟེན་ཞེས་པ་དེས་རྟེན་པ་དང་། ལྟོས་

པ༑ འཕྲད་པ་བཅས་གསལ་བ་དང་། འབྲེལ་ཞེས་པ་དེས་རྟེན་པ་ཙམ་མ་ཟད། དེ་དང་

ཡང་དག་པའི་འབྲེལ་བ་ཡོད་པ། འབྱུང་ཞེས་པ་དེས་སྐྱེ་བའི་དོན་བསྟན། པྲཏཱིཏྱསམུཏྤཱད་

ཞེས་པའི་ལེགས་སྦྱར་གྱི་སྐད་ལས་བོད་སྐད་དུ་རྟེན་ཅིང་འབྲེལ་བར་འབྱུང་བ་ཞེས་པ་

དེ་ཁ་གསལ་བ་ཡོད། དེས་ན་རྩ་བ་ཤེས་རབ་ནང་རྐྱེན་བརྟག་པ་དང་འགྲོ་འོང་བརྟག་པ་

སོགས་སུ་བྱ་བྱེད་ལས་གསུམ་གྱི་རྣམ་གཞག་དང་། དེ་དུས་གསུམ་གྱི་རྣམ་གཞག་

དང་སྦྱར་ནས་བརྟག་པ་ན་དེ་ཚོའི་ལྡོག་ཕྱོགས་ཀྱི་དགག་བྱ་འཛིན་པའི་བློ་ཕྲ་མོ་

ངོས་ཟིན་དཀའ་བ་ཞིག་ཡོད་བཟོ་འདུག །དེར་བརྟེན་ཡུལ་ལ་ལྟོས་པ་དང་དུས་ལ་ལྟོས་

པ་སོགས་གཞི་མི་འདྲ་བ་སོ་སོར་ལྟོས་ནས་འགག་སོགས་བརྒྱད་ཀྱི་རྣམ་གཞག་བཤད་

པ་རེད། ལྷག་པར་དུ་འགྲོ་འོང་བརྟག་པ་གཅིག་པུ་ལ་མཚོན་ན། སོང་བ་དང་། འགྲོ་བ། 

གོམ་པ་གསུམ་གྱི་དབྱེ་བ་དེ་ཕྱོགས་སྔས་བསམ་བློ་ཇི་ལྟར་བཏང་ནས་ཕྱེ་བ་དེ་ལ་རང་

ལུགས་ཀྱིས་ཕྱོགས་སྔའི་འདོད་པ་ལ་རྩལ་དུ་བཏོན་ནས་སྐྱོན་བཙུག་ཐུབ་པའི་རིགས་

པའི་གནོད་བྱེད་རྣམས་ཇི་ལྟར་འགྲོ་མིན་དེ་ཚོ་ཧ་ཅང་གོ་ཁག་པོ་དང་། གལ་ཏེ་གོ་བ་ཡིན་

ན་དངོས་གནས་རྟེན་འབྱུང་གི་རིགས་པ་ལ་གོ་བ་ཆགས་སྟངས་དམིགས་བསལ་བ་ཞིག་

ཏན་ཏན་ཡོད་བཟོ་འདུག །ལུས་དང་སེམས་ཀྱི་འབྲེལ་བའི་རྟེན་འབྱུང་གི་རྣམ་གཞག་དང། 



ལམ་གཙོ་རྣམ་གསུམ་གྱི་བཀའ་ཁྲིད།

འབྱུང་བ་དང་འབྱུང་འགྱུར་གྱི་འབྲེལ་བའི་རྟེན་འབྱུང་གི་རྣམ་གཞག །ཡུལ་དང་ཡུལ་ཅན་

གྱི་འབྲེལ་བའི་རྟེན་འབྱུང་གི་རྣམ་གཞག །བེམ་པོ་དང་གསལ་རིག་གི་བར་གྱི་འབྲེལ་བའི་

རྟེན་འབྱུང་གི་རྣམ་གཞག་དེ་ཚོ་མི་འདྲ་བ་རེ་རེ་བཞིན་རྟེན་ཅིང་འབྲེལ་ཚུལ་དང་འབྱུང་

ཚུལ་སོགས་ཚིག་གིས་ཞིབ་ཚགས་པོས་བཤད་མི་ཐུབ་པའི་གནས་ཚུལ་མང་པོ་ཞིག་དེའི་

ནང་ཡོད་བཟོ་འདུག །དེའི་དབང་གིས། དེ་ཕྱིར་རྟེན་འབྲེལ་རྟོགས་པའི་ཐབས་ལ་འབད།། 

ཅེས་པའི་ཚིག་དེ་གལ་ཆེ་ཚུལ་དེ་ལྟར་ཡིན་པ་རེད། 

གཉིས་པ་ལྟ་བ་གཏན་ལ་འབེབས་པའི་ཚུལ་ནི། གང་ཞིག་འཁོར་འདས་ཆོས་རྣམས་

ཐམས་ཅད་ཀྱི།། རྒྱུ་འབྲས་ནམ་ཡང་བསླུ་བ་མེད་མཐོང་ཞིང་།། དམིགས་པའི་གཏད་སོ་གང་

ཡིན་ཀུན་ཞིག་པ།། དེ་ནི་སངས་རྒྱས་དགྱེས་པའི་ལམ་ལ་ཞུགས།། ཞེས་པའོ།། རྗེ་རིན་པོ་

ཆེས་རྟག་ཏུ་ཐ་སྙད་ཀྱི་རྣམ་གཞག་དེ་སྔོན་དང་། སྟོང་པའི་རྣམ་གཞག་དེ་རྗེས་སུ་གསུངས་

པ་ལ་དགོས་པ་ཆེན་པོ་ཡོད་བཟོ་འདུག །དངོས་གནས་བྱས་ན་དང་པོ་དགག་བྱ་བཀག་

པ་དང་། གཉིས་པ་ཐ་སྙད་ཀྱི་འཇོག་ཚུལ་གསུངས་དགོས་པ་ལྟ་བུ་ཡོད། རྗེ་བཙུན་འཇམ་

དཔལ་དབྱངས་ཀྱིས་རྗེ་བདག་ཉིད་ཆེན་པོ་ལ་གདམས་ངག་གནང་བའི་སྐབས་སུ་སྣང་

སྟོང་གཉིས་ཀྱི་ནང་ནས་སྣང་ཕྱོགས་ལ་གཙིགས་སུ་བྱེད་དགོས་ཞེས་ཡང་ཡང་གསུངས་

ཡོད༑ འདིར་རྩ་ཆིག་ཏུའང་སྔོན་ལ་ཐ་སྙད་འཇོག་ཚུལ་དང་། རྗེས་སུ་དགག་བྱ་བཀག་ཚུལ་

གསུངས་པ་ལ་གནད་འགག་ཆེན་པོ་ཡོད་པ་དེ་མཁས་པ་རྣམས་ཀྱིས་མཁྱེན་དགོས། 

ལྟ་བ་ཇི་ལྟར་བཙལ་དགོས་ཤེ་ན། ཁམས་གསུམ་འཁོར་བས་བསྡུས་པའི་ཟག་བཅས་

ཀྱི་དངོས་པོ་ཕྱིའི་སྣོད་ཀྱི་འཇིག་རྟེན་དང་ནང་བཅུད་ཀྱི་སེམས་ཅན་ཐམས་ཅད་དང་། ཞི་

བ་མྱང་འདས་ཀྱིས་བསྡུས་པའི་ཟག་མེད་ཀྱི་དངོས་པོ་ཐར་པ་དང་ཐམས་ཅད་མཁྱེན་པ་

ཐམས་ཅད་ཀྱི་རྒྱུ་དང་འབྲས་བུའི་རྟེན་འབྲེལ་དེ་ནམ་ཡང་བསླུ་བ་མེད་པ་དང་། རྒྱུ་དང་

འབྲས་བུའི་རྟེན་འབྲེལ་ལ་ཧོབ་སྟེ་གཟིགས་ན་རྒྱུ་འབྲས་ཀྱི་རྟེན་འབྲེལ་གཅིག་པུ་ལ་གོ་

སྲིད་ཀྱང་། དེའི་ནང་རྒྱུ་འབྲས་ཀྱི་རྟེན་འབྱུང་དང་ལྟོས་གྲུབ་ཀྱི་རྟེན་འབྱུང་གཉིས་ཀ་ཚུད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡོད༑ གང་ལགས་ཤེ་ན། འབྲས་བུ་ལ་ལྟོས་ཏེ་རྒྱུ་བཞག་པ་དེ་ལྟོས་གྲུབ་ཀྱི་རྟེན་འབྱུང་

རེད༑ རྒྱུ་ལ་བརྟེན་ནས་འབྲས་བུ་འབྱུང་བ་ནི་འདུས་བྱས་རྟེན་འབྱུང་གི་རྣམ་གཞག་རེད། 

རྒྱུ་ལ་རྒྱུ་ཞེས་པའི་ཐ་སྙད་ཐོགས་པ་དང་། རྒྱུའི་ངོ་བོ་ལ་སྒྲ་དང་རྟོག་པས་བཏགས་པ་ནི་

འབྲས་བུ་ལ་ལྟོས་པ་རེད། གལ་ཏེ་འབྲས་བུ་མེད་ན་རྒྱུའི་ཐ་སྙད་འདོགས་སུ་མི་རུང་། དེ་

ཙམ་དུ་མ་ཟད། ལྟོས་གྲུབ་ཀྱི་རྟེན་འབྱུང་ནང་རྒྱུ་འབྲས་མིན་པའི་དངོས་པོ་རིང་པོ་ལ་ལྟོས་

ཏེ་ཐུང་ངུ་ཞེས་པ་སོགས་དང་། འདུས་མ་བྱས་ཀྱི་ཆོས་རྣམས་ཀྱང་འདུས། 

རྟེན་འབྱུང་བསླུ་བ་མེད་པ་ཞེས་པ་ནི་རང་གི་ངོ་བོས་གྲུབ་པ་རྡུལ་ཙམ་མེད་པ་དང་། མིང་

རྐྱང་བཏགས་ཡོད་ཙམ་ཡིན་པ་ལ་གང་བཏགས་བཏགས་ཀྱང་མ་ཡིན་པ་ཞིག་ལ་གོ་དགོས། 

གལ་ཏེ་སེམས་ཅན་ལ་སངས་རྒྱས་ཞེས་བཏགས་ན་སངས་རྒྱས་སུ་མི་འགྱུར། ཡུལ་གྱི་

ངོས་ནས་གྲུབ་པ་རྡུལ་ཙམ་ཡང་མེད་ཅེས་ཤ གས་ཆེན་པོས་བཤད་བཞིན་དུ་བཏགས་ནས་

གྲུབ་སྟངས་དེ་མི་བསླུ་བ་ཞིག་དགོས། བསྐལ་པ་གྲངས་མེད་གསུམ་གྱི་ཚོགས་བསགས་

ནས་སངས་རྒྱས་ཀྱི་གོ་འཕང་ཐོབ་པ་ཞིག་ལ་སངས་རྒྱས་ཀྱི་མིང་བརྡས་བཏགས་ན་སངས་

རྒྱས་ཀྱི་ངོ་བོ་ལ་གྲུབ་པ་རེད་མ་གཏོགས། དེ་ལྟ་བུ་མེད་པ་ལ་བཏགས་མི་ཐུབ། དེས་ན་རྟེན་

ཅིང་འབྲེལ་བའི་གནས་ཚུལ་བསླུ་བ་མེད་པའམ་མི་འཆོལ་བ་དེ་སྔོན་ལ་མཐོང་དགོས། དེ་

མཐོང་བ་དང་ཆབས་ཅིག་ཏུ་བདེན་པར་འཛིན་པའི་བློའ་ིདམིགས་པའི་གཏད་སོའམ་འཛིན་

སྟངས་ཀྱི་ཡུལ་ཀུན་ཞིག་པ་ན་སངས་རྒྱས་དགྱེས་པའི་ལམ་དུ་ཞུགས་པ་རེད། སངས་རྒྱས་

དགྱེས་པའི་ལམ་ནི་སྟོང་པ་ཉིད་ཀྱི་ལྟ་བ་དེ་རེད། དེ་ནི་སངས་རྒྱས་དགྱེས་པའི་ལམ་ཡིན་

ཚུལ་ནི་སངས་རྒྱས་ཀྱི་ཐུགས་ཀྱི་བཞེད་དགོངས་ནི་འགྲོ་བ་རྣམས་འཁོར་བ་ལས་སྒྲོལ་བར་

བྱེད་རྒྱུ་དེ་རེད། འཁོར་བ་ལས་གྲོལ་བ་ལ་སྟོང་ཉིད་རྟོགས་དགོས། 

དེ་ལྟ་བུའི་དམིགས་པའི་གཏད་སོ་ཞིག་པ་ལ་ཐོག་མ་གལ་ཆེ་ཤོས་ནི་དགག་བྱ་ངོས་

འཛིན་རྒྱུ་དེ་རེད། རྗེ་བདག་ཉིད་ཆེན་པོས་ལམ་རིམ་ཆེན་མོའ་ིནང་དགག་བྱ་ཁྱབ་ཆེ་བ་

དང་ཁྱབ་ཆུང་བ་རྣམས་བཀག་ནས་དགག་བྱ་ངོས་འཛིན་ཧ་ཅང་རྒྱས་པོ་གསུངས་པ་དེ་



ལམ་གཙོ་རྣམ་གསུམ་གྱི་བཀའ་ཁྲིད།

བོད་གངས་ཅན་གྱི་དབུ་མའི་ལྟ་བ་དང་འབྲེལ་བའི་བསྟན་བཅོས་ཐམས་ཅད་ཀྱི་ནང་ནས་

རྒྱལ་མཚན་གྱི་ཏོག་ལྟ་བུ་མཆོག་ཏུ་གྱུར་པ་རེད། དགག་བྱ་ངོས་འཛིན་ཐོག་ཕྲན་བུ་ནོར་

འཕྲུལ་ཤོར་ན་བཀག་པའི་གྲུབ་དོན་དེའང་མཐའ་གཉིས་དང་བྲལ་བའི་དབུ་མའི་ལྟ་བ་ཚད་

དང་ལྡན་པ་ཞིག་མི་ཡོང་བའི་ཉེན་ཁ་ཏན་ཏན་ཡོད་ས་རེད། དགག་བྱ་ངོས་འཛིན་ཞེས་པ་

དེ་ཕྱི་ལ་དངོས་པོ་གཞན་ཞིག་བཙལ་བ་ལྟ་བུ་མེད་ཅིང་། རང་གི་བདེན་འཛིན་ལྷན་སྐྱེས་

ཀྱི་བློ་དེས་དངོས་པོ་རྣམས་བདེན་པར་གྲུབ་པ་ཇི་ལྟར་འཛིན་པའི་འཛིན་ཚུལ་དེ་བལྟ་

དགོས་ཤིང་། རང་གི་བློ་ལ་རང་གིས་བལྟ་རྒྱུ་དེ་ལས་སླ་པོ་མིན། ཕྱག་ཆེན་དང་རྫོགས་

ཆེན་སོགས་སུ་སེམས་ཀྱི་ངོ་སྤྲོད་ཅེས་སྟབས་བདེ་པོ་ཞིག་གསུང་གི་ཡོད། ང་ཚོས་

རང་གི་བློས་དགག་བྱའི་ཐོག་འཛིན་ཚུལ་དེ་བཙལ་བ་ན་སྣང་བ་དང་། འཛིན་པ། ཞེན་

པ་སོགས་ཚང་མ་མཉམ་དུ་ཡོད་པ་དེ་དག་མ་འདྲེས་པར་དབྱེ་བ་ཕྱེ་རྒྱུ་དེ་ཁག་པོ་རེད། 

དཔེར་ན། བློ་ལ་བདེན་གྲུབ་ཏུ་སྣང་བ་དེ་ལས་ལོགས་སུ་བདེན་པར་གྲུབ་པར་འཛིན་པའི་

འཛིན་སྟངས་ཀྱི་རྣམ་འགྱུར་དང་། འཛིན་སྟངས་དེའི་ཞེན་ཡུལ་དུ་གྱུར་པའི་དམིགས་པའི་

གཏད་སོ། བདེན་འཛིན་མ་རིག་པ་ནི་ལོག་པར་རྟོག་པའི་བློ་རེད། ལོག་པར་རྟོག་པའི་བློ་

དེས་གནས་ལུགས་ཀྱི་དོན་ལ་ལོག་པའི་ཆོས་ཤིག་སྒྲོ་བཏགས་ནས་འཛིན་པ་རེད། དེ་ལྟ་

བུ་འཛིན་མཁན་ནི་ཤེས་པ་རེད། སྐབས་དེར་སྣང་བའང་ཡོད་ལ། འཛིན་པའང་ཡོད། དེའི་

རིགས་པའི་དགག་བྱ་ནི་འཛིན་པ་དེའི་དམིགས་པའི་གཏད་སོ་དེ་རེད། དེ་ནི་འཛིན་པའི་

བློ་ལས་ཐ་དད་དུ་ཕྱེ། དེའི་སྣང་བ་ལས་ཐ་དད་དུ་ཕྱེ་བའི་སྒྲོ་བཏགས་སའི་གཞི་དེ་གང་དུ་

ཡོད་དམ། དེས་གདགས་གཞིའི་སྟེང་དུ་བཏགས་སམ། འདོགས་ཆོས་ཀྱི་སྟེང་དུ་བཏགས། 

ཡང་ན་གཉིས་ཀ་འདྲེས་པ་ཞིག་ལ་བཏགས་པ་དེའི་ངོས་འཛིན་བྱེད་རྒྱུ་དེ་ཧ་ཅང་ཁག་པོ་

ཡིན་ས་རེད། གལ་ཏེ་དགག་བྱ་དེ་ཡག་པོ་ངོས་ཟིན་ན། རིགས་པས་འགོག་རྒྱུ་ལ་དེ་ཙམ་

དཀའ་ངལ་ཡོད་བཟོ་མི་འདུག །དེས་ན་ལྟ་བ་ལ་བློ་སྦྱོང་བའི་སྐབས་སུ་དཀའ་བའི་གནད་

མཐར་ཐུག་པ་དེ་དགག་བྱ་ངོས་འཛིན་དེ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གསུམ་པ་ལྟ་བ་ལ་དཔྱད་པ་མ་རྫོགས་པའི་རྟགས་ནི། སྣང་བ་རྟེན་འབྲེལ་བསླུ་བ་

མེད་པ་དང་།། སྟོང་པ་ཁས་ལེན་བྲལ་བའི་གོ་བ་གཉིས།། ཇི་སྲིད་སོ་སོར་སྣང་བ་དེ་སྲིད་

དུ༑༑ ད་དུང་ཐུབ་པའི་དགོངས་པ་རྟོགས་པ་མེད།། ཅེས་པའོ།། སྣང་སྟོང་གཉིས་ཀྱི་ནང་

ནས་སྣང་ཕྱོགས་ཀྱི་ཆ་ནི་ཐ་སྙད་པའི་ཆོས་ཡོད་སྟངས་དེ་རེད། གལ་ཏེ་རྟོག་པས་གང་

བཏགས་ཡིན་ན་རྟེན་འབྲེལ་འཆོལ་བའི་ཉེན་ཁ་དེ་ཡོད་མུས་རེད། དེ་ལ་བརྟེན་ནས་རང་

རྒྱུད་པ་མན་ཆད་ཀྱིས་ཧ་ཅང་འཇིགས་སྣང་ཆེན་པོས་རང་གི་ངོ་བོས་མེད་ཅེས་བརྗོད་མི་

ནུས་པ་རེད། དེས་ན་སྣང་བ་རྟེན་འབྲེལ་བསླུ་བ་མེད་པ་གཙོ་བོ་ནི་དགེ་སྡིག་གི་བླང་དོར་

མི་འཆོལ་བ་དེ་རེད། དགེ་བ་ལས་བདེ་བ་དང་། མི་དགེ་བ་ལས་སྡུག་བསྔལ། བསོད་

ནམས་དང་ཡེ་ཤེས་ཀྱི་ཚོགས་བསགས་པ་ལས་ཆོས་གཟུགས་ཀྱི་སྐུ་གཉིས་ཐོབ་པ་དེ་

དག་གི་ལམ་གྱི་རིམ་པ་རྣམས་གཞུང་ནས་ཇི་ལྟར་བཤད་པ་བཞིན་མི་འཆོལ་བ་ཡོང་བ་

ནི་ཆོས་ཐམས་ཅད་རང་གི་ངོ་བོས་གྲུབ་པ་རྡུལ་ཙམ་མེད་པ་ལ་བརྟེན་ནས་ཡིན་པ་དང། 

གལ་ཏེ་རང་གི་ངོ་བོས་གྲུབ་པ་ཡོད་ན་རྒྱུ་འབྲས་རྟེན་འབྱུང་གི་རྣམ་གཞག་རྣམས་མི་

འཐད་ཅིང་། དེ་ཡང་རྩ་བ་ཤེས་རབ་ཀྱི་རིགས་པ་དཔེར་ན་རྐྱེན་བརྟག་པ་ལྟ་བུ་རྐྱེན་གང་

གིས་འབྲས་བུ་གང་གྲུབ་པ་དང་། དེ་ལ་བདེན་པར་གྲུབ་པ་ཡིན་ན་རྣམ་པ་ཐམས་ཅད་དུ་

སྐྱེ་བའམ་ནམ་ཡང་མི་སྐྱེ་བ་སོགས་ཀྱི་སྐྱོན་རྣམས་བྱུང་། 

སྤྱིར་ཁས་ལེན་བྲལ་བ་ཞེས་པ་ནི་བོད་སྔ་རབས་པའི་ལྟ་བ་ཁས་ལེན་མེད་པ་སྟེ། 

རྫོགས་པ་ཆེན་པོའ་ིགཞི་ལམ་འབྲས་བུའི་སྨོན་ལམ་ལས། ཡོད་པ་མ་ཡིན་རྒྱལ་བས་འདི་

མ་གཟིགས།། མེད་པ་མ་ཡིན་འཁོར་འདས་ཀུན་གྱི་གཞི།། འགལ་འདུ་མ་ཡིན་བརྗོད་བྱའི་

ཡུལ་ལས་འདས།། རྫོགས་ཆེན་གཞི་ཡི་གནས་ལུགས་རྟོགས་པར་ཤོག །ཅེས་གསུངས་

པ་ལྟ་བུ་རེད། རྗེ་བདག་ཉིད་ཆེན་པོས་གཞུང་ཆེན་མོ་རྩ་ཤེས་ཊིཀ་ཆེན་དང་། དགོངས་

པ་རབ་གསལ། ལམ་རིམ་ཆེན་མོ། ལེགས་བཤད་སྙིང་པོ་སོགས་སུ་ཁས་ལེན་བྲལ་བ་

ཞེས་པའི་ཚིག་དེ་བེད་སྤྱོད་གནང་མེད། འདིར་བེད་སྤྱོད་གནང་བ་ནི་རྗེ་རིན་པོ་ཆེ་སྐུ་ཚེ་



ལམ་གཙོ་རྣམ་གསུམ་གྱི་བཀའ་ཁྲིད།

སྟོད་ལ་བོད་སྔ་རབས་པའི་བརྡ་ཆད་ལ་བྱངས་པ་ལ་བརྟེན་ནས་མིན་འགྲོ་ཞེས་གསུང་

མཁན་གྱི་མཁས་པ་ཡོད། ཁོ་བོས་ནི་དེ་ལྟ་བུ་རེད་ཅེས་བསམ་གྱི་མེད། གང་ལགས་ཤེ་

ན༑ ལམ་གྱི་གཙོ་བོ་རྣམ་གསུམ་ནི་ལྟ་བའི་དཔྱད་པ་ཡོངས་སུ་རྫོགས་ཟིན་ནས་སྐུ་ཚེ་

སྨད་ལ་མཛད་པ་ཞིག་རེད། ཁས་ལེན་བྲལ་བ་ཞེས་པ་ནི་མགོན་པོ་ཀླུ་སྒྲུབ་ཀྱི་གཞུང་

དུའང་བྱུང་ཞིང་། རྩོད་པ་བཟློག་པ་ལས། ང་ལ་དམ་བཅའ་མེད་པས་ན།། ང་ནི་སྐྱོན་མེད་

ཁོ་ན་ཡིན།། ཞེས་གསུངས་པའི་དམ་བཅའ་མེད་པ་དང་ཁས་ལེན་བྲལ་བ་གཉིས་ཐ་སྙད་

མཚུངས་པ་རེད། སྐབས་འདིའི་ཁས་ལེན་བྲལ་བའི་ཚིག་གི་ནུས་པས་གང་བསྟན་ཞེ་ན། 

ཆོས་ཀྱི་གནས་ལུགས་ཀྱི་སྟོང་པ་ཉིད་དེ་མེད་དགག་གི་ངོ་བོ་ཡིན་པ་རྩལ་དུ་བཏོན་པའི་

ཆེད་དུ་མིན་ནམ་སྙམ་ཞིང་། དཔེ་ཆའི་ནང་དུ་མཇལ་རྒྱུ་མ་བྱུང་། བོད་སྔ་རབས་པའི་ནང་

སྟོང་ཉིད་མ་ཡིན་དགག་ཏུ་འདོད་མཁན་མང་པོ་རེད། སྟོང་ཉིད་མ་ཡིན་དགག་ཏུ་འདོད་པ་

ན་དགག་བྱ་བཀག་པའི་ཤ ལ་དུ་ཆོས་ཅན་སྒྲུབ་པ་གང་ཡང་འཐོན་རྒྱུ་ཡོད་ན་ཁས་ལེན་ལྟ་

བུ་རེད། དེ་ལྟར་རྟེན་འབྲེལ་བསླུ་བ་མེད་པའི་གོ་བ་དེ་དང་། མེད་དགག་གི་ངོ་བོར་གྱུར་

པའི་སྟོང་པའི་གོ་བ་གཉིས་པོ་ལྷན་ཅིག་གམ་ཅིག་ཅར་དུ་བློའ་ིནང་མ་སླེབས་པ་དང། སྣང་

བ་རྟེན་འབྲེལ་བསླུ་བ་མེད་པར་མཐོང་བའི་བློ་དེས་སྟོང་པ་ཁས་ལེན་བྲལ་བའི་གོ་བ་ངང་

གིས་མ་རྙེད་པ། དེ་བཞིན་དུ་སྟོང་པ་ཁས་ལེན་བྲལ་བའི་གོ་བ་རྙེད་པའི་བློ་དེས་སྣང་བ་

རྟེན་འབྲེལ་བསླུ་བ་མེད་པ་རང་ཤ གས་ཀྱིས་དྲངས་མི་ཐུབ་པ། མདོར་ན། མཉམ་བཞག་

ནམ་མཁའ་ལྟ་བུ་དང་། རྗེས་ཐོབ་སྒྱུ་མ་ལྟ་བུ་དེ་རེད། མཉམ་བཞག་ཏུ་ནམ་མཁའ་ལྟ་བུ་

མཐོང་བའི་བློ་དེས་བློ་གཞན་གྱི་རྩོལ་བ་ལ་མ་བརྟེན་པར་མཉམ་བཞག་ལས་ལངས་མ་

ཐག་ཏུ་རྗེས་ཐོབ་སྒྱུ་མ་ལྟ་བུའི་བློ་དེ་དྲངས་མི་ཐུབ་པ། དེ་བཞིན་སྒྱུ་མ་ལྟ་བུ་འཛིན་པའི་

བློ་དེས་གནས་ལུགས་ལ་དཔྱོད་པ་ན་སྟོང་པ་ཁས་ལེན་བྲལ་བ་རང་ཤ གས་ཀྱིས་འདྲེན་

མ་ནུས་པ་དེ་སྲིད་དུ་སངས་རྒྱས་ཀྱི་དགོངས་པ་རྟོགས་པ་མེད། 

སངས་རྒྱས་ཀྱིས་ཤེས་རབ་སྙིང་པོའ་ིམདོའ་ིནང་གཟུགས་སྟོང་པའོ།། སྟོང་པ་ཉིད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གཟུགས་སོ།། གཟུགས་ལས་སྟོང་པ་ཉིད་གཞན་མ་ཡིན།། སྟོང་པ་ཉིད་ལས་ཀྱང་གཟུགས་

གཞན་མ་ཡིན་ནོ།། ཞེས་གསུངས་པ་དེ་བསྡུས་ན། སྣང་བ་རྟེན་འབྲེལ་བསླུ་བ་མེད་པ་

དང་༑ སྟོང་པ་ཁས་ལེན་བྲལ་བ་གཉིས་སོ་སོར་མ་སྣང་བར་མཉམ་དུ་སྟོན་པའི་ཆེད་དུ་

རེད༑ གཟུགས་སྟོང་པའོ་ཞེ་ན། གཟུགས་རང་ངོས་ནས་མ་གྲུབ་པ་དེ་གཟུགས་ཀྱི་ཆོས་

ཉིད་ཅེས་པའི་དོན་རེད། སྟོང་པ་ཉིད་གཟུགས་སོ་ཞེ་ན། དེ་ལྟ་བུའི་རང་ངོས་ནས་མ་གྲུབ་

པའི་གནས་ལུགས་དེས་གཟུགས་ཡོད་ཆོག་པ་དེ་བཟོས་པའི་དོན་རེད། སྔགས་ཀྱི་སྐྱེད་

རིམ་སྒོམ་མཁན་ཡིན་ན། རྟག་ཏུ་སྟོང་པའི་ངང་ལས་ཞེས་སྟོང་པ་ཉིད་དུ་མ་གྱུར་བར་དུ་

རྟེན་དང་བརྟེན་པའི་དཀྱིལ་འཁོར་བསྐྱེད་པའི་གོ་སྐབས་དེ་ཡོང་གི་མེད། གལ་ཏེ་བསྐྱེད་

པ་ཡིན་ནའང་ཕྱི་རོལ་པས་ལྷ་སྒོམ་པ་དང་མཚུངས་པར་གྱུར། གང་ལྟར་སྟོང་པ་ཉིད་ཡིན་

པའི་རྒྱུ་མཚན་གྱིས་ཐ་སྙད་པའི་གཟུགས་ཡོད་ཐུབ་པ་ཆགས་ཤིང་། གཟུགས་སྟོང་པ་

ཉིད་མིན་པར་རང་ངོས་ནས་གྲུབ་པ་ཡིན་ན་གཟུགས་རང་གི་ངོ་བོ་ཡོད་པ་དེ་ཡོང་མི་ཐུབ། 

གཟུགས་ལས་སྟོང་པ་ཉིད་གཞན་མ་ཡིན་ཞེ་ན། ད་དུང་ནན་ཏན་དུ་བསྣན་ཏེ། ཐ་སྙད་དུ་

ཡོད་པའི་གཟུགས་དེ་ལས་གཞན་དུ་གཟུགས་ཀྱི་ཆོས་ཉིད་རང་ངོས་ནས་གྲུབ་པ་བཀག་

ཙམ་གྱི་མེད་དགག་དེ་ངོ་བོ་ཐ་དད་དུ་མེད་པའི་དོན་རེད། དེ་གཉིས་ངོ་བོ་ཐ་དད་ཡིན་ན་

གཟུགས་རང་ངོས་ནས་གྲུབ་སྲིད་དུ་གྱུར། དེས་ན་བདེན་པ་གཉིས་ངོ་བོ་གཅིག་གི་གནས་

སྟངས་འཇོག་དགོས་པར་རིགས་པ་མང་པོ་གཏོང་དགོས་པའི་རྒྱུ་མཚན་དེ་ལྟར་རེད། 

བཞི་པ་ལྟ་བ་ལ་དཔྱད་པ་རྫོགས་པའི་ཚད་ནི། ནམ་ཞིག་རེས་འཇོག་མེད་པར་ཅིག་ཅར་

དུ༑༑ རྟེན་འབྲེལ་མི་བསླུར་མཐོང་བ་ཙམ་ཉིད་ནས།། ངེས་ཤེས་ཡུལ་གྱི་འཛིན་སྟངས་ཀུན་

ཞིག་ན།། དེ་ཚེ་ལྟ་བའི་དཔྱད་པ་རྫོགས་པ་ལགས།། ཞེས་པའོ།། སློབ་པ་ལམ་གྱི་སྐབས་

སུ་བདེན་པ་གཉིས་དུས་གཅིག་ཏུ་མཐོང་བའི་བློ་མེད། གོང་དུ་ཞུས་པ་བཞིན་བློ་གཞན་གྱི་

རྩོལ་བའམ་བྱེད་པ་ལ་མ་བརྟེན་པར་བློ་ཡི་འཇུག་པ་གཅིག་གིས་ཐ་སྙད་དུ་རྟེན་ཅིང་འབྲེལ་

བར་འབྱུང་བའི་མི་བསླུ་བའི་དོན་མཐོང་བ་ཙམ་གྱིས་བདེན་པར་འཛིན་པའི་བློའ་ིངེས་ཤེས་



ལམ་གཙོ་རྣམ་གསུམ་གྱི་བཀའ་ཁྲིད།

ཀྱི་འཛིན་སྟངས་བརླགས་པར་བྱས་པ་དེའི་ཚེ་ལྟ་བའི་དཔྱད་པ་རྫོགས་པ་རེད། གང་ལྟར་

རྟེན་ཅིང་འབྲེལ་བར་འབྱུང་བ་མཐོང་བའི་མཇུག་ཐོགས་ཉིད་དུ་རང་ངོས་ནས་གྲུབ་པ་མིན་

པ་བྱུང་བ་དེ་རེད། རང་གི་ངོ་བོས་མ་གྲུབ་པའི་རྒྱུ་མཚན་གྱིས་རྟེན་ཅིང་འབྲེལ་བར་འབྱུང་

བའི་ངོ་བོར་ཡོད་པ་དང་། གདགས་གཞི་དང་འདོགས་བྱེད་ཕན་ཚུན་ལྟོས་པ་དང་འཕྲད་པ་

དང་བརྟེན་པ་ལ་བརྟེན་ནས་ཐ་སྙད་དུ་འདོགས་ཙམ་ཡོད། དེ་ལྟ་བུའི་འདོགས་པ་དེ་གང་དུ་

ཡོད་པ་རིགས་ཤེས་ཀྱིས་དཔྱད་ན་རྙེད་མི་དགོས། དེར་བརྟེན་ཐ་སྙད་དུ་ཡོད་པས་ཡོད་གོ་

ཆོད་པ་དང་། དོན་དམ་དུ་མེད་པའི་མེད་གོ་མི་ཆོད་པའི་གོ་དོན་དེ་ཡིན་ས་རེད། 

དེ་རིང་བཤད་ཁྲིད་སོང་བ་རྣམས་མདོར་བསྡུ་ན། སེམས་ཅན་སྡུག་བསྔལ་གྱིས་

མནར་བ་ལ་བལྟས་ནས་བྱང་ཆུབ་ཀྱི་སེམས་བསྐྱེད་དགོས་པ་དང་། དེ་ནས་གནས་

ལུགས་རྟོགས་པའི་ཤེས་རབ་མེད་ན་ངེས་འབྱུང་དང་བྱང་སེམས་ཀྱིས་སྲིད་པའི་རྩ་བ་

གཅོད་པར་མི་ནུས་པར་བརྟེན་རྟེན་འབྲེལ་རྟོགས་པའི་ཐབས་ལ་འབད་དགོས་པ། དེ་

ཡང་འཁོར་འདས་ཀྱི་ཆོས་ཐམས་ཅད་རྒྱུ་འབྲས་བསླུ་བ་མེད་པ་དང་། དེ་དང་ཆབས་

ཅིག་ཏུ་ངར་འཛིན་གྱི་དམིགས་པའི་གཏད་སོ་རྩ་མེད་དུ་རིགས་ལམ་ནས་འགོག་ཐུབ་ན་

སངས་རྒྱས་དགྱེས་པའི་ལམ་མམ་ལྟ་བ་རྙེད་པ། སྣང་བའི་ཆ་རྟེན་འབྲེལ་བསླུ་བ་མེད་པ་

དང་༑ སྟོང་པའི་ཆ་དགག་བྱ་བཀག་ཙམ་གྱིས་མེད་དགག་གི་གོ་བ་གཉིས་པོ་ཀ་བུམ་ལྟ་

བུ་ཐ་དད་དུ་སྣང་བ་དེ་སྲིད་དུ་སངས་རྒྱས་ཀྱི་དགོངས་པ་རྟོགས་མེད་པ། དེ་གཉིས་ནམ་

ཞིག་རྟེན་འབྲེལ་མི་བསླུ་མཐོང་བ་ཙམ་ཉིད་ནས་བདེན་འཛིན་གྱི་ཡུལ་འཇིག་ཐུབ་པ་དང་། 

བདེན་འཛིན་གྱི་ཡུལ་འཇིག་པ་ཙམ་གྱིས་རྟེན་འབྲེལ་མི་བསླུ་མཐོང་ཐུབ་པ་བྱུང་ན་ལྟ་བའི་

དཔྱད་པ་རྫོགས་པ་ཡིན།

མདོར་ན་གང་ཞུས་པ་དེ་དག་ཐམས་ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་

དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་དགེ་བ་འདི།། ཞེས་སོགས་གསུངས་ནས་ཆོས་

ཐུན་གྲོལ།



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཉིན་ལྔ་པ།

༢༠༡༥ ཕྱི་ཟླ་ ༡༡ ཚེས་ ༢༦

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ། འཇམ་མགོན་བླ་མ་ཙོང་ཁ་པ་ཆེན་པོའ་ིགསུང་

ལས༑ གང་ཞིག་འཁོར་འདས་ཆོས་རྣམས་ཐམས་ཅད་ཀྱི།། རྒྱུ་འབྲས་ནམ་ཡང་བསླུ་བ་

མེད་མཐོང་ཞིང་།། དམིགས་པའི་གཏད་སོ་གང་ཡིན་ཀུན་ཞིག་པ།། དེ་ནི་སངས་རྒྱས་

དགྱེས་པའི་ལམ་ལ་ཞུགས།། ཞེས་གསུངས་པ་བཞིན་འཁོར་བ་དང་མྱང་འདས་ཀྱིས་

བསྡུས་པའི་འདུས་བྱས་དང་འདུས་མ་བྱས་ཀྱི་ཆོས་ཡོངས་སུ་རྫོགས་པ་རང་གི་ངོ་བོས་

གྲུབ་པའམ་རང་བཞིན་གྱིས་གྲུབ་པ་རྡུལ་ཙམ་ཡང་མེད་པ་དང་ཆབས་ཅིག་རྒྱུ་དང་འབྲས་

བུའི་རྟེན་འབྱུང་བསླུ་བ་མེད་པ་མི་འཆོལ་བ་ཇི་ལྟ་བ་བཞིན་དུ་བྱུང་བ་གཉིས་འགལ་བ་

འགྲོ་བའི་ཚབ་ཏུ་གཅིག་གྲོགས་ཏུ་གཅིག་འགྲོ་བའི་དོན་དེ་དཔལ་མགོན་འཕགས་པ་ཀླུ་

སྒྲུབ་ཀྱི་ཡང་དག་པའི་དགོངས་པ་དེ་ཡིན་པ་རེད། དེ་ནི་སངས་རྒྱས་ཀྱིས་ཡུམ་གྱི་མདོའ་ི

ནང་དངོས་བསྟན་སྟོང་ཉིད་ཀྱི་རིམ་པ་ཇི་ལྟར་བསྟན་པ་བཞིན་དགོངས་པ་འགྲེལ་བར་ལུང་

བསྟན་པ་དེ་ཤིང་རྟ་ཆེན་པོ་ཀླུ་སྒྲུབ་རེད། དེས་ན་སངས་རྒྱས་ཀྱི་གོ་འཕང་ཐོབ་འདོད་ཡོད་

པ་རྣམས་ཀྱིས་ལྟ་བའི་གནད་དེ་མགོན་པོ་ཀླུ་སྒྲུབ་ཀྱི་དགོངས་པ་བཞིན་རྟོགས་དགོས་པ་

ནི་མེད་དུ་མི་རུང་བ་རེད། དབུ་མ་འཇུག་པ་ལས། སློབ་དཔོན་སྒྲུབ་ཞབས་ཀྱི་ལམ་ལས་



ལམ་གཙོ་རྣམ་གསུམ་གྱི་བཀའ་ཁྲིད།

ནི༑༑ ཕྱི་རོལ་གྱུར་ལ་ཞི་བའི་ཐབས་མེད་དོ།། དེ་དག་ཀུན་རྫོབ་དེ་ཉིད་བདེན་ལས་ཉམས།། 

དེ་ལས་ཉམས་པས་ཐར་པ་འགྲུབ་ཡོད་མིན།། ཞེས་གསུངས་པ་བཞིན་ཤིང་རྟ་ཆེན་པོ་

གཞན་གྱིས་བཀྲལ་བའི་ལམ་སྲོལ་དེ་ཚོས་ཞི་བའི་སྒོ་གཉིས་པ་མེད་པ་དེ་མི་བསྟན་ཞིང། 

དཔེར་ན། སྦས་དོན་མངོན་རྟོགས་ཀྱི་རིམ་པའི་ཤིང་རྟའི་སྲོལ་འབྱེད་མཁན་འཕགས་པ་

ཐོགས་མེད་རང་ཉིད་དབུ་མ་ཐལ་འགྱུར་བ་ཡིན་པ་ཁས་ལེན་ཞིང་། དེ་ཡང་རྒྱུད་བླ་མའི་

འགྲེལ་པ་ཐལ་འགྱུར་བཞིན་བཀྲལ་ཡོད་ཀྱང་། སེམས་ཙམ་པའི་ཤིང་རྟའི་སྲོལ་འབྱེད་ཡིན་

པར་བརྟེན། ཁོང་གི་གཞུང་མང་པོའ་ིནང་རྣམ་རིག་ཙམ་གྱི་གྲུབ་མཐའ་བསྟན་པ་དེ་ཐར་པ་

སྒྲུབ་པའི་ལམ་གྱི་རིམ་པ་ལ་འགྲོ་ཐུབ་བམ་ཞེ་ན། དེ་ནི་འཁོར་བའི་རྩ་བ་ལ་མི་གནོད་པར་

བརྟེན་འགྲོ་མི་ཐུབ། དེས་ན་ཐར་པ་སྒྲུབ་པའི་ལམ་གྱི་རིམ་པ་ལ་འཇུག་པ་ལ་འཕགས་པ་

ཀླུ་སྒྲུབ་ཀྱི་དགོངས་དོན་རྟོགས་དགོས། རྟོགས་པ་ལ་གཞུང་ལ་ཐོས་བསམ་བྱེད་དགོས།

བོད་གངས་ཅན་གྱི་ལྗོངས་སུ་སངས་རྒྱས་ཀྱི་བསྟན་པ་དར་བ་ནས་བཟུང་དབུ་མའི་

ལྟ་བ་འཛིན་མཁན་མ་གཏོགས། གྲུབ་མཐའ་གཞན་འཛིན་མཁན་བྱུང་མེད། དེས་ན་བོད་

ཀྱི་གྲུབ་མཐའ་སྨྲ་བ་ཡོངས་རྫོགས་སོ་སོས་དབུ་མ་པར་ཁས་འཆེས་པ་རེད། གུང་ཐང་

བསྟན་པའི་སྒྲོན་མེས། འཕགས་ཡུལ་མཁས་རྣམས་གཟུར་གནས་པས།། རང་བློའ་ི

སྟོབས་བཞིན་གྲུབ་མཐའ་འཛིན།། འདི་ན་ཐམས་ཅད་དབུ་མའི་གྲལ།། བསྙེགས་ཀྱང་བློ་

ཡིས་མ་ལྕོགས་པས།། ཞེས་ཟུར་ཟ་མཛད་ཅིང་། རྒྱ་གར་གྱི་མཁས་པ་རྣམས་ཐུགས་

དྲང་པོ་ཡིན་ཙང་སོ་སོའ་ིབློ་ལ་འཐད་པའི་གྲུབ་མཐའ་འཛིན་པ་དང་། བོད་པའི་མཁས་

པ་རྣམས་དབུ་མའི་ལམ་ལ་བསྙེགས་ཀྱང་བློ་ཡིས་མ་ལྕོགས་པར་བརྟེན་དབུ་མའི་ལམ་

ཇི་ལྟ་བ་བཞིན་བཀྲལ་ཐུབ་མཁན་དཀོན་ཞེས་གསུངས། བོད་དུ་ཐོག་མ་སངས་རྒྱས་ཀྱི་

བསྟན་པ་འཛུགས་མཁན་སློབ་དཔོན་བཀའ་དྲིན་ཅན་མཁན་ཆེན་ཞི་བ་འཚོ་དབུ་མ་རང་

རྒྱུད་པའི་ལྟ་བ་འཛིན་མཁན་ཞིག་ཡིན་རུང་། བོད་དུ་རང་རྒྱུད་པའི་ལྟ་བ་དར་སོ་ཆེ་བ་མ་

བྱུང་བར་དབུ་མ་ཐལ་འགྱུར་བ་ལ་བསྙེགས་ཀྱང་། དེའི་ལྟ་བའི་གནད་གསང་ཇི་བཞིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཀྲལ་མཁན་མང་པོ་བྱུང་མེད། རྗེ་བཙུན་འཇམ་དཔལ་དབྱངས་ཀྱིས་རྗེ་བདག་ཉིད་ཆེན་

པོ་ལ་དབུ་མའི་སྐོར་དྭོགས་འདྲི་རྣམས་རྗེ་བཙུན་རེད་མདའ་བ་ལ་ཞུ་དགོས། འོན་ཀྱང་

རྗེ་བཙུན་རེད་མདའ་བས་དྭོགས་པ་ཐམས་ཅད་བསལ་མི་ཐུབ་པས། ཁྱེད་ཀྱིས་གཞུང་

ཆེན་མོ་ལ་ལྟ་རྟོག་དང་། ཚོགས་བསག་སྒྲིབ་སྦྱང་། བླ་མ་དང་ལྷག་པའི་ལྷ་ལ་གསོལ་བ་

བཏབ་ནས་སློབ་གཉེར་གནང་ན་རིམ་པས་དྭོགས་པ་ཆོད་ཡོང་ཞེས་གསུངས། དེས་ན་རྗེ་

ཡབ་སྲས་ཀྱི་གསུང་ནང་གཞི་གཅིག་གི་སྟེང་དུ་སྟོང་པ་རྟེན་འབྱུང་གཅིག་གྲོགས་གཅིག་

ཏུ་འགྲོ་བའི་ཚུལ་དེ་གསལ་པོ་དང་མཐའ་ཆོད་པ་ཞིག་བྱུང་། གལ་ཏེ་མགོན་པོ་ཀླུ་སྒྲུབ་

ཀྱི་དགོངས་དོན་རྟོགས་དགོས་ན་ང་ཚོ་ལ་ལས་སླ་ཤོས་ནི་འཇམ་མགོན་རྒྱལ་བ་གཉིས་

པ་ཡབ་སྲས་ཀྱི་གསུང་ལ་སློབ་གཉེར་བྱེད་དགོས་ཤིང་། ལྷག་པར་དུ་རྗེ་བདག་ཉིད་ཆེན་

པོའ་ིརྩ་ཤེས་ཊིཀ་ཆེན་དང་། འཇུག་པའི་རྣམ་བཤད་དགོངས་པ་རབ་གསལ། ལམ་རིམ་

ཆེ་ཆུང་། དྲང་ངེས་ལེགས་བཤད་སྙིང་པོ་བཅས་བླ་ན་མེད་པའི་ལེགས་བཤད་ཆེན་པོ་དེ་

དག་ལ་ཐོས་བསམ་གནང་དགོས། དྲང་ངེས་ལེགས་བཤད་སྙིང་པོ་ལས། གཞུང་ལུགས་

མང་ཐོས་རིགས་པའི་ལམ་དུ་ཡང་།། ངལ་བ་མང་བསྟེན་མངོན་པར་རྟོགས་པ་ཡི།། ཡོན་

ཏན་ཚོགས་ཀྱིས་མི་དམན་དུ་མས་ཀྱང་།། འབད་ཀྱང་རྟོགས་པར་མ་གྱུར་གནད་དེ་

ནི༑༑ འཇམ་མགོན་བླ་མའི་དྲིན་གྱིས་ལེགས་མཐོང་ནས།། ཤིན་ཏུ་བརྩེ་བའི་བསམ་པས་

བདག་གིས་བཤད།། ཅེས་རྗེ་བདག་ཉིད་ཆེན་པོ་མ་བྱོན་པའི་སྔོན་དུ་གཞུང་ལུགས་མང་

དུ་ཐོས་པ་དང། རིགས་པའི་ལམ་ལ་ངལ་བ་ཆེན་པོ་བསྟེན་མཁན། རྟོགས་པའི་ཡོན་ཏན་

མཐོ་པོར་གཤེགས་པ་དེ་ཚོས་འབད་པ་ཇི་ཙམ་གནང་ཡང་ཞིབ་ཚགས་པོ་མ་རྟོགས་པའི་

གནད་དེ་རྗེ་བཙུན་འཇམ་དཔལ་དབྱངས་ཀྱི་དྲིན་ལས་རྟོགས་པ་དེ་ཤིན་ཏུ་བརྩེ་བའི་སྒོ་

ནས་བཤད་ཀྱི་ཡིན་ཞེས་གསལ་པོ་གསུངས། ང་ཚོ་ཧ་ཅང་སྐལ་བ་བཟང་པོ་ཡིན་ཞིང་། 

འཕགས་པ་ཀླུ་སྒྲུབ་ཀྱི་དགོངས་དོན་རྟོགས་ཆོག་ཡོད། རང་གི་རྣམ་དཔྱོད་ཀྱིས་ལྕོགས་ན་

གཞུང་དང་འགྲེལ་པའི་ཐོག་ནས་རྔོ་མི་ཐོགས་པ་རེད། དེས་ན་གཏན་གྱི་འདུན་མ་ཐར་པ་



ལམ་གཙོ་རྣམ་གསུམ་གྱི་བཀའ་ཁྲིད།

དང་ཐམས་ཅད་མཁྱེན་པའི་གོ་འཕང་སྒྲུབ་པའི་འབད་བརྩོན་བྱེད་ན་མཐུན་རྐྱེན་འཛོམས་

ཡོད་ཅིང་། རྗེས་སུ་མི་འགྱོད་པ་གནང་དགོས་པ་གལ་ཆེ། དེར་བརྟེན་ཐོག་མ་ཀུན་སློང་

ཀུན་སྤྱོད་ཀྱི་རིམ་པ་རྣམས་ཆོས་བྱང་ཆུབ་ལམ་གྱི་རིམ་པ་ནས་བྱུང་བ་བཞིན་ཡང་དག་

པ་གསལ་བཏབ་ནས། ཉུང་མཐར་ཡང་མར་གྱུར་ནམ་མཁའི་མཐའ་དང་མཉམ་པའི་

སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་ཅི་ནས་ཀྱང་འཐོབ་པར་བྱ། དེ་

འཐོབ་པའི་ཆེད་དུ་འཕགས་པ་ཀླུ་སྒྲུབ་ཡབ་སྲས་ཀྱི་གཞུང་ལ་ཐོས་བསམ་བྱས་ནས་སྟོང་

དང་རྟེན་འབྱུང་གཅིག་གྲོགས་གཅིག་ཏུ་འགྲོ་བའི་ཚུལ་རྣམས་རྟོགས་པ་དང་། དེའི་ཆེད་

འཇམ་མགོན་རྒྱལ་བ་གཉིས་པའི་གསུང་གི་གསང་བ་ཟབ་མོ་ལམ་གྱི་གཙོ་བོ་རྣམ་གསུམ་

རྩ་ཚིག་གི་ཐོག་ནས་བཤད་ཁྲིད་གསན་གྱི་ཡིན་སྙམ་དགོས། 

ལྔ་པ་ཐལ་འགྱུར་བའི་ཐུན་མོང་མ་ཡིན་པའི་ཁྱད་ཆོས་གཞན་བསྟན་པ་ནི། གཞན་ཡང་

སྣང་བས་ཡོད་མཐའ་སེལ་བ་དང་།། སྟོང་པས་མེད་མཐའ་སེལ་ཞིང་སྟོང་པ་ཉིད།། རྒྱུ་དང་

འབྲས་བུར་འཆར་བའི་ཚུལ་ཤེས་ན།། མཐར་འཛིན་ལྟ་བས་འཕྲོག་པར་མི་འགྱུར་རོ།། ཞེས་

པའོ༑༑ ཐལ་འགྱུར་བའི་ཐུན་མོང་མ་ཡིན་པའི་ཁྱད་ཆོས་གཞན་གང་ཡོད་ཅེ་ན། ཐ་སྙད་ཀྱི་

ཡུལ་ཡོད་པའམ་སྣང་བ་དེས་ཡོད་པའི་མཐའ་འམ་རང་ངོས་ནས་གྲུབ་པའི་རྟག་པའི་མཐའ་དེ་

བསལ་ཐུབ་པ་དང་། རང་ངོས་ནས་གྲུབ་པ་བཀག་པའི་སྟོང་པའི་ཆ་དེས་མེད་པའི་མཐའ་འམ་

ཆད་པའི་མཐའ་དེ་བསལ་བ། དེ་བཞིན་སྟོང་པ་ཉིད་རྒྱུ་འབྲས་ཀྱི་ངོ་བོར་འཆར་བའི་ཚུལ་ལམ་

གནད་དེ་ཤེས་ན་མཐར་འཛིན་ལྟ་བས་ཡང་དག་པའི་ལྟ་བ་འཕྲོག་པ་མི་འགྱུར་ཞེས་གསུངས།

སྟོང་པས་ཡོད་མཐའ་སེལ་བ་དང་། སྣང་བས་མེད་མཐའ་སེལ་བ་ཞེས་པ་ནི་རང་རྒྱུད་

པ་མན་གྱི་གྲུབ་མཐའ་སྨྲ་བ་ཡོངས་རྫོགས་ཀྱི་སྤྱི་སྐད་རེད། ཡོད་པའི་མཐའ་དེ་གང་རེད་ཅེ་

ན༑ རང་གི་སྡོད་ལུགས་ཀྱི་ངོས་ནས་གྲུབ་པ་དེ་རེད། དཔེར་ན། རང་རྒྱུད་པ་ལྟ་བུ་ཡིན་

ན་ཡོད་པའི་མཐའ་ནི་བློ་གནོད་མེད་ལ་སྣང་བའི་དབང་གིས་བཞག་པ་མིན་པར་ཡུལ་རང་

གི་སྡོད་ལུགས་ཀྱི་ངོས་ནས་གྲུབ་པ་དེ་རེད། དེའི་ཐོག་ལ་རང་རྒྱུད་པའི་མཁས་པ་མང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོས་དཔྱད་པ་མང་པོ་གནང་ཡོད་ཀྱང་། འཛིན་པ་ལྷན་སྐྱེས་ཀྱི་འཛིན་སྟངས་བཤད་ཁག་

པོ་ཡོད། འཛིན་པ་ལྷན་སྐྱེས་ཀྱི་འཛིན་སྟངས་ནང་སླེབས་ཁག་པོ་ཡོད་ན། འཁོར་བའི་རྩ་

བར་གྱུར་པའི་མ་རིག་པའི་འཛིན་སྟངས་དང་མཉམ་དུ་འགྲོ་མི་ཐུབ། ངར་འཛིན་དེ་ཐམས་

ཅད་ལ་ལྷན་སྐྱེས་སུ་ཡོད་དགོས། རང་རྒྱུད་པས་བདེན་པར་གྲུབ་པ་མེད་པ་དེས་རྟག་པའི་

མཐའ་ཡུལ་རང་གི་སྡོད་ལུགས་ཀྱི་ངོས་ནས་གྲུབ་པ་ཡོད་པ་འཛིན་པ་དེ་སེལ་བ་དང་། ཐ་

སྙད་དུ་རྒྱུ་རྐྱེན་རྟེན་འབྲེལ་འཐད་པ་ཡོད་པའི་སྣང་བའི་ཆ་དེས་ཆོས་རྣམས་ཐ་སྙད་དུའང་

མེད་པར་འཛིན་པའི་མེད་མཐའ་དེ་སེལ་བར་འདོད། སེམས་ཙམ་པ་དང་དངོས་སྨྲ་བའང་

དེ་མཚུངས་རེད། ཕྱི་རོལ་པས་ཀྱང་ཡོད་མེད་ཀྱི་མཐའ་ཞིག་འདོད་ན་དགག་བྱ་བཀག་

པའི་སྟོང་ཆ་དེས་ཡོད་མཐའ་སེལ་བ་དང་། བཀག་ཤ ལ་དུ་ཐ་སྙད་འཇོག་པའི་ཡོད་ཚུལ་

དེས་མེད་མཐའ་སེལ་བ་རེད། དེས་ན་སྟོང་པས་མེད་མཐའ་སེལ་བ་དང་། སྣང་བས་ཡོད་

མཐའ་སེལ་བ་ནི་ཐལ་འགྱུར་བ་ལ་མ་གཏོགས་མེད། 

ཐལ་འགྱུར་བས་སྣང་བས་ཡོད་མཐའ་སེལ་བ་དང་སྟོང་པས་མེད་མཐའ་སེལ་ཞེས་

བརྗོད་དགོས་པ་ནི་སྣང་བའི་རྒྱུ་མཚན་གྱིས་རང་བཞིན་གྱིས་མ་གྲུབ་པ་རེད། གལ་ཏེ་

རང་བཞིན་གྱིས་གྲུབ་ན་ད་ལྟ་ང་ཚོར་སྣང་བ་བཞིན་རྟེན་འབྲེལ་འཐད་པ་དེ་འཇོག་མི་ཐུབ། 

བྱ་བྱེད་རྟེན་འབྲེལ་གྱི་རྣམ་གཞག་ཡོངས་སུ་རྫོགས་པ་རང་ངོས་ནས་མ་གྲུབ་པའི་རྒྱུ་མཚན་

གྱིས་ཡོད་པ་ཆགས་པ་རེད། སྟོང་པའི་རྒྱུ་མཚན་གྱིས་ཐ་སྙད་དུ་ཡོད་པ་འཇོག་ཐུབ་ཅིང། རྩ་

བ་ཤེས་རབ་ལས། གང་ལ་སྟོང་པ་ཉིད་རུང་བ།། དེ་ལ་ཐམས་ཅད་རུང་བར་འགྱུར།། ཞེས་

གསུངས། ཐ་སྙད་དུ་ཡོད་པའི་སྣང་ཚུལ་དེའང་མ་བརྟག་མ་དཔྱད་པའི་སྐབས་སུ་ཕན་ཚུན་

ལྟོས་པ་དང་འཕྲད་པ་བློས་བཏགས་པ་བཅས་འཛོམས་པ་ན་བྱུང་། དེ་འཛོམས་པའི་ཐ་སྙད་

ཀྱི་གནས་སྟངས་དེས་རང་གི་ངོ་བོས་གྲུབ་པ་མེད་པ་དེ་བསྟན་པ་རེད། སྟོང་ཉིད་རྒྱུ་དང་

འབྲས་བུར་འཆར་ཞེ་ན། སྟོང་ཉིད་འདུས་བྱས་སུ་འདོད་གསུངས་ཀྱི་མེད། སྟོང་པ་ཉིད་ཀྱི་རྒྱུ་

མཚན་ལ་བརྟེན་ནས་རྒྱུ་འབྲས་རྟེན་འབྱུང་མི་བསླུ་བ་རྟོགས་ཐུབ་པ་དང་ཤེས་ཐུབ་པ་བྱུང་། 



ལམ་གཙོ་རྣམ་གསུམ་གྱི་བཀའ་ཁྲིད།

གཞུང་རྣམས་ལ་ཐོས་བསམ་བྱས་པའི་དགོས་པ་ནི་རང་རྒྱུད་ལ་སྦྱར་ནས་སོ་སོའ་ི

བསམ་བློའ་ིགནས་ཚད་ཡར་རྒྱས་གཏོང་རྒྱུ་དང་། བློ་ཆོས་སུ་འགྲོ་བ་བྱེད་རྒྱུ་དེ་རེད། དེ་

མིན་དེང་རབས་འཛིན་གྲྭའི་ནང་ཤེས་ཡོན་སློབ་སྟངས་བྱས་ན་ཤེས་བྱའི་རྣམ་གྲངས་ལ་

མཐའ་རྒྱ་གཅོད་པ་དང་རྒྱུགས་སྤྲོད་གཏོང་རྒྱུ་ཙམ་མ་གཏོགས་མེད། ཁྲིད་འདི་དག་ཉམས་

ལེན་ལ་སྦྱར་དགོས་པར་བརྟེན། ཉམས་སུ་ལེན་ཚུལ་གྱི་རྣམ་གཞག་ཤེས་དགོས་པ་གལ་

ཆེན་པོ་རེད། གལ་ཏེ་དམིགས་རྣམ་སྐྱོང་མཁན་ཡིན་ན་སྦྱོར་ཆོས་ལ་སྣང་ཆུང་གནང་རྒྱུ་

མེད༑ དེ་ཡང་སྦྱོར་བའི་ཆོས་དྲུག་གི་ཡན་ལག་ཚང་བ་དང་། དེའི་ནང་ནས་ཚོགས་བསག་

སྒྲིབ་སྦྱང་དང་། བརྒྱུད་པའི་བླ་མ་དང་ཡི་དམ་གྱི་ལྷ་ལ་གསོལ་བ་འདེབས་པ་རྣམས་གལ་

ཆེ༑ སོ་སོ་སྐྱེ་བོ་ལས་དང་པོ་བས་ཚོགས་བསག་སྒྲིབ་སྦྱང་གང་ཡང་མ་བྱས་པར་ལམ་

སེང་ཉམས་རྟོགས་སྐྱེ་རྒྱུ་ཁག་པོ་རེད། གདན་ས་ཁག་གི་ནང་དུའང་དཔེ་ཆ་ཀློག་རྒྱུ་དང་

ཆོས་རྭ་འགྲིམ་རྒྱུ་གཅིག་པུ་མིན་པར། ཆོས་རྭའི་ནང་དུའང་ཞལ་འདོན་གནང་རྒྱུ་སོགས་

ཚོགས་བསག་སྒྲིབ་སྦྱང་གི་ཆ་ཤས་དེ་ངེས་པར་དུ་ཚང་དགོས་ཀྱི་ཡོད། བླ་མ་བརྒྱུད་པ་

ལྟ་བུ་ཡིན་ན་ཚོགས་བསག་སྒྲིབ་སྦྱང་གི་རིམ་པ་དེ་མང་ཆེ་བ་རེད། དེ་ཡང་ཞོགས་པ་

སྔ་པོ་ནས་དགོངས་དྲོ་ཕྱིས་པོ་བར་དུ་ཚོགས་དང་འདོན་པ་རྣམས་ཀྱི་དོན་ཡིད་ལ་དྲན་

ནས་གནང་ན་བསག་སྦྱང་གི་གནད་ཐམས་ཅད་ཚང་བ་རེད། དེས་ན་ཡན་ལག་བདུན་པ་

དང་གསོལ་བ་བཏབ་པ་དེ་ཧ་ཅང་གལ་ཆེན་པོ་རེད། རྗེ་རིན་པོ་ཆེས། འཛིན་ན་ཚིག་མི་

ཟིན༑ བསམ་ན་དོན་མི་གོ བསྒོམ་ན་རྒྱུད་ལ་མི་སྐྱེ་བའི་སྐབས་སུ་ཞིང་གི་མཐུ་ལ་བརྟེན་

པ་མན་ངག་ཡིན་ཞེས་ནན་པོས་གསུངས་ཡོད། དེ་ཡང་བློ་ལ་ཟིན་ནའང་ཟིན་མི་ཐུབ་པ་

དང་༑ བསམ་བློ་བཏང་ནའང་གོ་བ་མི་ལོན་པ། བསྒོམ་ནའང་རྒྱུད་ལ་མི་སྐྱེ་བ་ན་ཞིང་གི་

མཐུ་ལ་བརྟེན་ནས་ཚོགས་བསག་སྒྲིབ་སྦྱང་བྱེད་དགོས་ཤིང་། ཚོགས་ཞིང་གསལ་བཏབ་

ནས་དེའི་མདུན་དུ་ཡན་ལག་བདུན་པ་སོགས་ཕུལ་ནས་ཚོགས་བསག་སྒྲིབ་སྦྱང་བྱས་ན་

ལོ་བརྒྱར་མི་སྐྱེ་སྙམ་པའང་འདུས་བྱས་སོ་ན་མི་གནས་པས་ངེས་པར་དུ་སྐྱེ་བ་རེད། ང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚོས་སྦྱོར་ཆོས་ལ་གལ་ཆུང་དུ་བརྩི་བ་རེད། གལ་ཏེ་སྦྱོར་ཆོས་ཡག་པོ་མ་བྱུང་ན་དངོས་

གཞི་ཡག་པོ་ཡོང་རྒྱུ་མེད་པ་ནི་ཟུར་བལྟས་ལེབ་མཐོང་རེད། 

ངེས་འབྱུང་དང་བྱང་སེམས་སྒོམ་པའི་སྐབས་སུ་ཚོགས་ཞིང་ལ་དངོས་བརྒྱུད་ཀྱི་བླ་

མ་རྣམས་སྒོམ་པ་དང་། ལྷག་པར་དུ་བྱང་ཆུབ་ཀྱི་སེམས་དང་སྙིང་རྗེ་ཆེན་པོ་སྒོམ་པའི་

སྐབས་སུ་རང་གི་དྲིན་ཅན་བླ་མ་རྣམ་པ་འཕགས་པ་སྤྱན་རས་གཟིགས་ཕྱག་སྟོང་སྤྱན་

སྟོང་དམ་ཕྱག་བཞི་པ། ཡང་ན་ཞལ་གཅིག་ཕྱག་གཉིས་པ་ལ་མོས་ནས་བདུད་རྩི་འབེབས་

སྦྱང་སོགས་གནང་ན་བྱང་སེམས་དང་སྙིང་རྗེ་སྐྱེ་སླ་བ་དང་། དེ་བཞིན་ལྟ་བ་སྒོམ་པའི་

སྐབས་སུ་རང་གི་མདུན་དུ་གསལ་བཏབ་པའི་ཚོགས་ཞིང་གི་གཙོ་བོ་དེ་ངོ་བོ་རང་གི་

རྩ་བའི་བླ་མ་ཡིན་པ་ལ་རྣམ་པ་རྗེ་བཙུན་འཇམ་དཔལ་དབྱངས་ཞལ་གཅིག་ཕྱག་གཉིས་

སོགས་ནས་བདུད་རྩི་འབེབས་སྦྱང་གནང་ན་ལྟ་བ་རྒྱུད་ལ་སྐྱེ་བ་ལ་ཕན་ཐོགས་ཆེ། ལྟ་བ་

སྒོམ་པ་ལ་ཐོག་མར་དགག་བྱ་ངོས་འཛིན་དེ་རེད། དེ་ཡག་པོ་མ་བྱུང་ན་མཐར་འཛིན་གྱི་

ལྟ་བའི་ནང་འགྲོ་ཉེན་ཡོད་ཅིང་། དགག་བྱ་ཕྲན་བུ་ཁྱབ་ཆེས་ན་ཆད་མཐའ་དང་། དགག་

བྱ་ཕྲན་བུ་ཁྱབ་ཆུང་ན་རྟག་མཐའ་ལ་ལྷུང་བ་རེད། དེས་ན་དགག་བྱ་ངོས་འཛིན་ཞེས་པ་དེ་

གལ་ཆུང་དུ་མ་བརྩིས་ནས་དེ་གསལ་པ་མ་བྱུང་བར་ལོ་ཟླ་སྦྲེལ་ནས་བསྒོམ་དགོས་ནའང་

བསྒོམ་དགོས། དེ་ལ་དུས་ཚོད་བཏང་ནའང་བཏང་རིན་ཆོག་པ་རེད། དགག་བྱ་ངོས་མ་

ཟིན་ན་འབེན་མེད་པར་མདའ་འཕེན་པ་ལྟ་བུ་རེད། དེས་ན་ཐོག་མ་འབེན་དེ་གསལ་པོ་

མཐོང་དགོས་པ་ནི་མེད་དུ་མི་རུང་བ་རེད། སྤྱོད་འཇུག་ལས། བཏགས་པའི་དངོས་ལ་

མ་རེག་པར།། དེ་ཡི་དངོས་མེད་འཛིན་མ་ཡིན།། ཞེས་པ་ནི་འཆར་ཅན་ལུང་འདྲེན་བྱེད་

རྒྱུ་ཞིག་རེད། དགག་བྱ་ངོས་འཛིན་པ་ན་ཕྱིའི་མི་གཞན་ཞིག་གི་བློའ་ིསྣང་ངོ་ལ་དགག་

བྱ་ཇི་འདྲ་སྣང་བ་དེ་འཛིན་རྒྱུ་མ་རེད། རང་གི་བློའ་ིསྣང་ངོ་ལ་རང་རྒྱུད་ཀྱི་བདག་འཛིན་

གྱི་འཛིན་སྟངས་ཇི་ལྟར་ཡོད་མིན་བལྟ་རྒྱུར་བརྟེན། སོ་སོའ་ིབསམ་བློ་ལ་སོ་སོས་རྟོག་

དཔྱོད་བྱེད་རྒྱུ་དེ་ལས་སླ་པོ་ཞིག་མ་རེད། དེ་ནི་གཞན་མང་པོ་ཞིག་དང་འདྲེས་འགྲོ་བ་



ལམ་གཙོ་རྣམ་གསུམ་གྱི་བཀའ་ཁྲིད།

རེད༑ དགག་བྱ་ངོས་འཛིན་པའི་སྐབས་སུ་སོ་སོའ་ིབསམ་བློའ་ིནང་ཆ་ཤས་ཁ་ཤས་ཕྱེ་

ནས་བསམ་བློའ་ིགཞི་དེ་རྒྱུན་ལྡན་གྱི་འཛིན་པ་ལྷན་སྐྱེས་ཐོག་བཞག་ནས་དེ་ལ་དྲན་པ་

དང་ཤེས་བཞིན་གྱི་ངོ་བོར་གྱུར་པའི་བློའ་ིཟུར་ཆ་གཅིག་གིས་ངར་འཛིན་ལྷན་སྐྱེས་ཀྱི་

ཡུལ་འཛིན་སྟངས་ཇི་ལྟར་ཡིན་པ་དང་། ཇི་ལྟར་འཛིན་པ་སོགས་བལྟ་རྒྱུ་རེད། 

དེ་ཡང་གཞུང་ལུགས་རྣམས་སུ་ལྟ་བ་རྟོགས་པའི་གང་ཟག་དང་། ལྟ་བ་མ་རྟོགས་

པའི་གང་ཟག །ཆོས་ཉིད་མངོན་སུམ་མཐོང་བའི་གང་ཟག་དེ་དག་གིས་ཡུལ་ལ་ལྟ་ཚུལ་

དང་འཛིན་ཚུལ་མི་འདྲ་བ་གསུམ་སྒྱུ་མ་མཁན་གྱིས་རྡེའུ་ཤིང་རྟ་གླང་དུ་སྤྲུལ་པའི་སྐབས་

སུ་སྔགས་རྫས་ཀྱིས་མིག་བསླད་པ་དང་། སྔགས་རྫས་ཀྱིས་མིག་མ་བསླད་པ། སྒྱུ་མ་

མཁན་རང་ཉིད་བཅས་ཀྱིས་མཐོང་ཚུལ་དཔེ་ལ་བཞག་ནས་སྣང་བ་ཡོད་ལ་ཞེན་པ་མེད་

པ་དང་། སྣང་བ་དང་ཞེན་པ་གཉིས་ཀ་ཡོད་པ། སྣང་བ་དང་ཞེན་པ་གཉིས་ཀ་མེད་པ་

གསུམ་དུ་ཕྱེ་བ་རེད། ང་ཚོའི་བློ་ཡུལ་ལ་འཇུག་པའི་སྐབས་སུ་ལྟ་བ་ལ་གོ་བ་མ་ཆགས་

པའི་སོ་སྐྱེ་རང་དགའ་བ་ཞིག་ཡིན་པའི་དབང་དུ་བཏང་ན། བདེན་སྣང་དང་བདེན་ཞེན་

གཉིས་མཉམ་དུ་ཡོད་པ་དེ་བཤད་མི་དགོས། 

སྒོམ་པའི་རིམ་པའི་དབང་དུ་བྱས་ན། གང་ཟག་གི་བདག་མེད་དང་ཆོས་ཀྱི་བདག་

མེད་ལ་ངེས་ཅན་གྱི་རིམ་པ་མེད་ཀྱང་། མང་ཆེ་བ་གང་ཟག་གི་བདག་མེད་སྔོན་དུ་

བསྒོམས་ནས་གོ་བ་ཡག་པོ་ཆགས་ན་ཆོས་ཀྱི་བདག་མེད་བསྒོམ་རྒྱུ་རེད། ལྷག་པར་དུ་

དགག་བྱ་ངོས་འཛིན་སྐབས་སུ་གང་ཟག་ལ་དམིགས་པའི་ངར་འཛིན་གྱི་དམིགས་ཡུལ་

ངོས་བཟུང་བ་དང་། ཆོས་ལ་དམིགས་པའི་ངར་འཛིན་གྱི་དམིགས་ཡུལ་ངོས་བཟུང་བ་

གཉིས་ལས་གང་ཟག་ལས་དང་པོ་བ་ལ་སྔ་མ་ཕྲན་བུ་སྟབས་བདེ་བ་ཡིན་ས་རེད། དེར་

བརྟེན་ལམ་རིམ་ཕལ་ཆེ་བའི་ནང་གང་ཟག་གི་བདག་མེད་སྔོན་ལ་བསྒོམ་རྒྱུ་གསུངས་

ཡོད༑ གལ་ཏེ་བྱང་སེམས་དབང་རྣོན་ཡིན་ན་གནས་ཚུལ་ཐ་དད་རེད། 

རང་རྒྱུད་ཀྱི་ངར་འཛིན་ལྷན་སྐྱེས་ལ་ཐ་སྙད་པའི་ང་དང་དགག་བྱའི་ང་གཉིས་ཀ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འདྲེས་ནས་སྣང་ཞིང་། ཐ་སྙད་པའི་ངའི་སྣང་ཚུལ་འདི་རེད། དགག་བྱའི་ངའི་སྣང་ཚུལ་

འདི་རེད་ཅེས་ཐ་དད་དུ་ཕྱེ་མི་ཐུབ། ལར་ནས་སྣང་བ་དེ་རིགས་པའི་དགག་བྱ་མ་རེད། 

ངར་འཛིན་ལྷན་སྐྱེས་ཀྱིས་འཛིན་པའི་སྐབས་སུ་རྨི་ལམ་ཚུན་ཆད་དུ་རང་ངོས་ནས་གྲུབ་

པའམ་རང་རྐྱ་བ་ཡོད་པ་ཞིག་ཏུ་འཛིན། དེ་ཡང་བཞི་བརྒྱ་པའི་འགྲེལ་པའི་ལུང་ཞིག་རྗེ་

བདག་ཉིད་ཆེན་པོས་བསྟན་བཅོས་མང་ཆེ་བའི་ནང་དྲངས་པ་ནི། དེ་ལ་བདག་ཅེས་བྱ་

བ་ནི་གང་ཞིག་དངོས་པོ་རྣམས་ཀྱི་གཞན་ལ་རག་མ་ལས་པའི་ངོ་བོའ་ིརང་བཞིན་ཏེ། དེ་

མེད་པ་ནི་བདག་མེད་པའོ།། ཞེས་གསུངས་པ་ལྟར་བདེན་པར་འཛིན་ཚུལ་དེ་ལས་སླ་

པོས་བཤད་ན། གདགས་གཞི་དང་འདོགས་བྱེད་ཀྱི་མིང་དང་རྟོག་པ་རྒྱུ་དང་རྐྱེན་གང་

ལའང་རག་མ་ལས་པའི་ང་རྡོག་རྡོག་ཧྲང་ཧྲང་ཞིག་ཡོད་པ་སྣང་བ་མ་ཟད་ཞེན་གྱི་ཡོད། 

རག་ལས་པ་ནི་རྟེན་འབྱུང་གི་རྣམ་གཞག་རེད། དེར་བརྟེན་རག་མ་ལས་པའམ་མ་ལྟོས་

པ་དེ་རྟེན་འབྱུང་གི་ལྡོག་ཕྱོགས་ཀྱི་འཛིན་སྟངས་རེད། གལ་ཏེ་རྟེན་འབྲེལ་ལ་གོ་བ་ཕྲན་

བུ་ཡོད་ན་དགག་བྱ་ངོས་འཛིན་པའི་སྐབས་སུའང་ཕན་ཐོགས་ཡོད། སྤྱིར་མཚན་ཉིད་

པས་བདེན་པར་གྲུབ་པ་དང་། རང་བཞིན་གྱིས་གྲུབ་པ། རང་ངོས་ནས་གྲུབ་པ། སྡོད་

ལུགས་སུ་གྲུབ་པ། ཚུགས་ཐུབ་ཏུ་གྲུབ་པ། རང་གི་མཚན་ཉིད་ཀྱིས་གྲུབ་པ་སོགས་ཚིག་

བེད་སྤྱོད་མང་པོ་བཏང་ནའང་། དེའི་དོན་སྤྱིའམ་སྒྲ་སྤྱི་ང་ཚོའི་བསམ་པའི་ནང་ཡག་པོ་

ཤར་མིན་དང་། ཤར་བ་བཞིན་བློའ་ིའགྱེར་བག་དེ་ངོས་བཟུང་ཐུབ་མིན་གཟིགས་ན་ཧ་

ཅང་ཁག་པོ་རེད། མཚན་ཉིད་པ་དཔྱད་སྒོམ་མང་པོ་མི་གནང་མཁན་རིགས་ཡིན་ན། ཞལ་

ནས་ཆ་ཚང་གསུང་རྒྱུ་ཡོད་པ་ལ་ཐུགས་ལ་མི་འཆར་བ་ཡོང་སྲིད། རྟགས་བསལ་གཏོང་

མཁན་ལ་ལན་འདེབས་སྐབས་སུ་ཆ་ཚང་མ་འདྲེས་པར་གསུང་རྒྱུ་ཡོད་ནའང་བློ་ཁ་ནང་

དུ་ཕྱོགས་ནས་དཔྱད་པ་ན་དོན་གང་ཡང་མི་འཆར་བ་ཡོད་གི་ཡོད། 

༸སྐྱབས་རྗེ་ཡོངས་འཛིན་གླིང་རིན་པོ་ཆེས་གང་ཉིད་ཀྱི་ཡོངས་འཛིན་ཉག་རེའི་རྒན་

ལོ་ཡག་གིས་དགེ་བཤེས་གཏོང་རྒྱུའི་ལོ་ཤས་སྔོན་ཙམ་དུ་གཞི་ནས་འཇང་དགུན་ཆོས་



ལམ་གཙོ་རྣམ་གསུམ་གྱི་བཀའ་ཁྲིད།

སུ་བུམ་པའི་ལྡོག་པ་རྟག་པ་ཡིན་པའི་གོ་བ་རྙེད་སོང་ཞེས་གསུངས་ཚུལ་གསུང་གི་ཡོད། 

ནམ་རྒྱུན་ང་ཚོས་ཆོས་གྲྭའི་ནང་བུམ་པའི་ལྡོག་པ་རྟག་པ་ཡིན། བུམ་པ་དངོས་པོ་ཡིན། 

བུམ་པའི་ལྡོག་པ་ཞོག་ཟེར་ན་བུམ་པ་ཆོས་ཅན་ཞེས་པ་དེ་བསྡུས་གྲྭ་ལྟ་མཁན་ཞིག་གིས་

ཀྱང་བརྗོད་ཤེས་ཀྱང་། བུམ་པ་དངོས་པོ་ཡིན་པ་དང་། བུམ་པའི་ལྡོག་པ་རྟག་པ་ཡིན་པ་

དེ་བསམ་བློའ་ིནང་གོ་བ་ཆགས་རྒྱུ་དེ་ཁག་པོ་ཡོད། དེར་བརྟེན་ང་ཚོས་བདེན་པར་གྲུབ་

པ་དང་རང་ངོས་ནས་གྲུབ་པ་སོགས་ཚིག་མང་པོ་བེད་སྤྱོད་གཏོང་རུང་། ངར་འཛིན་ལྷན་

སྐྱེས་ཀྱི་དགག་བྱ་དེ་འཛིན་པའི་སྐབས་སུ་ཇི་ལྟར་འཛིན་པ་དེ་ཏག་ཏག་བསམ་བློའ་ིནང་

ངོ་འཕྲོད་ཀྱི་ཡོད་དམ། གལ་ཏེ་དེ་ངོ་འཕྲོད་ན་དགག་བྱ་ངོས་ཟིན་པ་རེད། ཁ་ནས་བརྗོད་

པའི་ཚིག་ལ་དགག་པ་གནང་བ་ཡིན་ནའང་། བསམ་བློའ་ིནང་གི་ངར་འཛིན་དེ་ལ་འགུལ་

བསྐྱོད་གང་ཡང་མི་ཐེབས། དེས་ན་ང་ཞེས་པ་སྣང་བའི་སྐབས་སུ་ཐ་སྙད་ཀྱི་ང་དང་དགག་

བྱའི་ང་གཉིས་དབྱེ་བ་མ་ཕྱེ་བར་གདགས་གཞི་དང་འདོགས་བྱེད་རྒྱུ་རྐྱེན་སོགས་གང་

ལའང་རག་མ་ལས་པར་རྡོག་རྡོག་ལྟ་བུ་ཡོད་པ་ཞིག་སྣང་ཞིང་ཞེན་པ་རེད། དེ་ནི་བློ་ལྷོད་

པའམ་རང་དགའ་བའི་སྐབས་སུ་གསལ་པོ་མེད། འོན་ཀྱང་ཁོང་ཁྲོ་དྲག་པོ་དང་འཇིགས་

སྣང་ཆེན་པོ་སོགས་བྱུང་བའི་སྐབས་སུ་ངའི་འཛིན་སྟངས་ཧ་ཅང་གསལ་པོ་ཡོང་། དཔེར་

ན༑ མི་ཞིག་གིས་ཚིག་རྩུབ་ཅིག་བརྗོད་ན་ང་ལ་དེ་འདྲ་ལབ་སོང་ཞེས་གང་ལའང་རག་མ་

ལས་པའི་ང་རྡོག་རྡོག་ཅིག་འཛིན་པ་རེད། དེ་ལྟར་འཛིན་པའི་བློ་དེ་ཡོད་པ་ཡིན་ཙང་

དགག་བྱ་མ་རེད། བློ་དེའི་འཛིན་སྟངས་ཀྱི་ཡུལ་མེད་པ་ལ་ཡོད་པར་སྒྲོ་བཏགས་ནས་

འཛིན་པའི་འཛིན་སྟངས་ཀྱི་ཡུལ་ལམ་ཞེན་ཡུལ་དེ་དགག་བྱ་རེད། དེས་ན་ཇི་ལྟར་འཛིན་

པ་དང་། འཛིན་སྟངས་དེའི་ཡུལ་ངོ་འཕྲོད་པ་བྱེད་དགོས། གལ་ཏེ་དེ་ངོ་འཕྲོད་ན་བཏགས་

དོན་བཙལ་རྒྱུ་དེ་ལས་སླ་པོ་རེད། དེ་ལྟ་བུའི་གང་ལའང་རག་མ་ལས་པའི་ང་ཧྲང་ངེ་བར་

འཛིན་པའི་འཛིན་སྟངས་ཀྱི་ཡུལ་དེ་མེད་ཀྱང་། ཡོད་པ་ལྟ་བུར་བློས་སྒྲོ་བཏགས་ནས་

བཞག་པ་དེ་གང་ལའང་རག་མ་ལས་པ་ཡིན་ཙང་བཏགས་དོན་བཙལ་ན་རྙེད་དགོས། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རག་ལས་པའི་ལྟོས་གྲུབ་ཀྱིས་བྱུང་ན་དེ་རང་གིས་འགྲིགས་རྒྱུ་ལས། བཙལ་ནའང་རྙེད་

དགོས་ཀྱི་མེད། དེ་ལྟ་བུ་དགག་བྱ་ངར་འཛིན་ལྷན་སྐྱེས་ཀྱི་ཞེན་ཡུལ་དེ་ངོས་ཟིན་པ་ན་

གཅིག་དུ་བྲལ་སོགས་གཏན་ཚིགས་གང་བཀོད་ཀྱང་གནོད་བྱེད་དེའི་ཐོག་ཏུ་འགྲོ་ཐུབ། 

དེར་བརྟེན་སྣང་བ་དང་ཞེན་པ་གཉིས་མཉམ་དུ་ཡོང་བ་ན་ཞེན་པའི་རྣམ་པའི་ཡུལ་ངོས་

བཟུང་བ་དེ་སྣང་བའི་ཡུལ་ལས་ཐ་དད་དུ་ཕྱེ་ནས་མཐོང་ཐུབ་པ་བྱུང་ན་དགག་བྱ་ཁྱབ་མ་

ཆེ་བ་དང་ཁྱབ་མ་ཆུང་བ་ཏག་ཏག་ངོས་བཟུང་ཐུབ་པ་ཡིན་ས་རེད། དེ་ལྟར་འབད་བརྩོན་

གནང་སྟེ་ངོས་ཟིན་ན་རྣམ་བདུན་གྱི་རིགས་པ་དང་རྟེན་འབྲེལ་གྱི་རིགས་པའི་སྒོ་ནས་

བཀག་ནས་དེ་ལྟ་བུ་མི་འདུག་བསམ་པའི་སྟོང་སང་ཞིག་བློ་ལ་འཆར་ན་ལྟ་བའི་གོ་བ་དང་

པོ་རྙེད་པ་རེད། དེ་བློ་ལ་འཆར་བ་དང་མཉམ་དུ་དགག་བྱའི་ང་དེ་མེད་པའི་རྒྱུ་མཚན་གྱིས་

གདགས་གཞི་དང་འདོགས་བྱེད་ལ་བརྟེན་པའི་ང་ཐ་སྙད་པ་ཞིག་ཇི་ལྟར་ཡོད་པའི་གོ་བ་

བློ་དེ་རང་གིས་དྲང་ཐུབ་པ་བྱུང་ན་ལྟ་བ་རྙེད་པ་རེད། དེ་མིན་དགག་པའི་སྟོང་སང་འཆར་

ཡང་སྟོང་སང་ཤར་བའི་བློའ་ིབྱེད་པས་རྟེན་འབྱུང་བཏགས་ཡོད་ཙམ་དུ་ཡོད་པའི་ཐ་སྙད་

པའི་ང་དེ་ཡག་པོ་ངོས་མ་ཟིན་ན་ལྟ་བའི་དཔྱད་པ་མ་རྫོགས་པ་རེད། 

ཐ་སྙད་ཚད་གྲུབ་མེད་པར་སྒྲུབ་མཁན་གྱི་རྒོལ་བ་ཕལ་ཆེ་བའི་ནོར་ས་ནི་ཐ་སྙད་ཚད་

གྲུབ་དེ་རིགས་པས་དཔྱད་བཟོད་ཡིན་ཤག་བྱེད་པ་དེ་རེད། དགེ་འདུན་ཆོས་འཕེལ་གྱིས་

ཐ་སྙད་ཚད་གྲུབ་འགོག་པའི་རིགས་པ་མང་པོ་བཏང་ཡོད། དེ་དག་ཐམས་ཅད་ལ་ཧོབ་སྟེ་

བལྟས་ན་ལན་བརྒྱབ་ཁག་པོ་ཡོད། འོན་ཀྱང་ཞིབ་ཚགས་པོས་བལྟས་ན་བཏགས་དོན་

བཙལ་ཚུལ་གྱི་རིགས་པའི་མཉམ་དུ་འགྲོ་བ་མ་གཏོགས། ཐ་སྙད་དུ་ཡོད་ཚུལ་ལ་གནོད་

པའི་རིགས་པ་གཅིག་ཀྱང་མེད། ཁོང་གིས། ཡོད་མེད་བློ་ཡིས་བཞག་པའི་ཤེས་བྱ་དང།། 

བདེན་རྫུན་ཡུལ་ལ་ལྟོས་པའི་ཚད་མ་གཉིས།། གཅིག་གི་རྫུན་ཕུག་གཅིག་ལ་གཏད་

མཐོང་ནས།། ཐ་སྙད་ཚད་གྲུབ་འཇོག་ལ་བློ་མ་བདེ།། ཞེས་སོགས་ཧ་ཅང་སྙན་པོ་ཡོད་

ཀྱང་༑ དཔྱད་སྟངས་དེ་ཐ་སྙད་ཚད་གྲུབ་ཡོད་ན་རིགས་པས་དཔྱད་བཟོད་ཡིན་དགོས་པ་



ལམ་གཙོ་རྣམ་གསུམ་གྱི་བཀའ་ཁྲིད།

ཁ་ནས་བརྗོད་ཀྱི་མེད་ཀྱང་། བསམ་བློའ་ིཕུགས་སུ་ཡོད་ན་ཇི་ལྟར་ཡོད་ཚུལ་དེ་རིགས་

པས་མི་གནོད་པ་ཞིག་དགོས་ཤག་བྱས་ནས་རིགས་པ་གཏོང་གི་ཡོད། གང་ལྟར་ཐ་སྙད་

དུ་ཡོད་ཚུལ་ནི་ཐ་སྙད་པའི་ཚད་མ་ལ་གྲགས་པ་དང། ཐ་སྙད་པའི་ཚད་མ་གཞན་གྱིས་མི་

གནོད་པ། དོན་དམ་དཔྱོད་བྱེད་ཀྱི་རིགས་པས་ཀྱང་མི་གནོད་པ་གསུམ་ཚང་དགོས་ཞེས་

རྗེ་རིན་པ་ཆེས་ཧ་ཅང་སྟབས་བདེ་པོ་གསུངས་པ་དེ་སྔ་ན་མེད་པའི་ལེགས་བཤད་རེད། 

གཞུང་གི་ནང་དུའང་སོབ་སོབ་པོར་གཞག་དགོས་པར་གསུངས། དཔེར་ན། ལོ་ཞེས་པ་

ལྟ་བུ་ལ་ཟླ་བ་བཅུ་གཉིས་ཀྱི་ཡུན་ཚད་ཅན་གྱི་དུས་ཚོད་ཅིག་ཡོད་པ་དེ་རང་ལ་འཇོག་རྒྱུ་

ལས༑ རེ་རེ་ནས་བཏགས་དོན་བཙལ་བའི་ཚེ་ན་རྙེད་རྒྱུ་མེད་ལ་རྙེད་དགོས་པའང་མེད། 

ཐ་སྙད་པའི་ཚད་མ་ལ་གྲགས་ཤིང་ཐ་སྙད་པའི་ཚད་མ་གཞན་གྱིས་མི་གནོད་པ་བྱུང་ན་དེ་

ཙམ་གྱིས་འགྲིགས་པ་རེད། དོན་དམ་པར་རང་གི་ངོ་བོས་གྲུབ་པ་རྡུལ་ཙམ་ཡང་མེད་པ་

དང་༑ ཐ་སྙད་དུ་རྟེན་འབྱུང་རྒྱུ་འབྲས་བསླུ་བ་མེད་པ་གཉིས་གཅིག་གྲོགས་སུ་གཅིག་ཕྱིན་

ན་ལྟ་བའི་གནད་ཡག་པོ་མཁྱེན་མགོ་ཚུགས་པ་རེད། 

བཞི་པ་སྒྲུབ་པ་ལ་རྩེ་གཅིག་ཏུ་གཞོལ་བར་གདམས་པ་ནི། དེ་ལྟར་ལམ་གྱི་གཙོ་བོ་

རྣམ་གསུམ་གྱི།། གནད་རྣམས་རང་གིས་ཇི་བཞིན་རྟོགས་པའི་ཚེ།། དབེན་པ་བསྟེན་ཏེ་

བརྩོན་འགྲུས་སྟོབས་བསྐྱེད་ནས།། གཏན་གྱི་འདུན་མ་མྱུར་དུ་སྒྲུབས་ཤིག་བུ།། ཞེས་

པའོ༑༑ གོང་དུ་ཞུས་པའི་ལམ་ཐམས་ཅད་ཀྱི་གཙོ་བོར་གྱུར་པ་ངེས་འབྱུང་དང་། བྱང་ཆུབ་

ཀྱི་སེམས། ཡང་དག་པའི་ལྟ་བ་གསུམ་པོའ་ིསྤྱི་ཡོངས་ཀྱི་གོ་བ་དང་དོན་གྱི་གནད་རྣམས་

རང་གིས་ཐོས་པ་དང་བསམ་པའི་སྒོ་ནས་ཇི་བཞིན་རྟོགས་པའི་ཚེ། རྣམ་གཡེང་གི་དབང་

དུ་མ་སོང་བར་ཕྱི་ནང་གི་དབེན་པ་བསྟེན་པ་དང་། དེ་བཞིན་ལམ་གྱི་གཙོ་བོ་རྣམ་གསུམ་

ལ་སྒྲུབ་པ་སྙིང་པོར་བྱེད་པའི་བརྩོན་འགྲུས་ཀྱི་སྟོབས་བསྐྱེད་ནས་གཏན་གྱི་འདུན་མའམ་

མཐར་ཐུག་གི་འཐོབ་བྱ་སངས་རྒྱས་ཀྱི་གོ་འཕང་མྱུར་དུ་སྒྲུབས་ཤིག་བུ་ཅེས་ཚ་ཁོ་དབོན་

པོ་ངག་དབང་གྲགས་པ་ལ་གདམས་པའོ།། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དབེན་པ་ལ་ཕྱི་ནང་གི་དབེན་པ་གཉིས་ལས། ཕྱིའི་དབེན་པ་ནི་སྐྱེ་བོ་མང་པོའ་ིའགྲུལ་

བཞུད་མེད་པ་དང་། སྒྲ་མང་པོ་མེད་པ་ཞིག་དགོས། དེ་ལྟར་བྱུང་ན་བསམ་གཏན་ལ་བར་

ཆད་མི་འབྱུང་། དེང་རབས་ཀྱི་མི་ཚོས་སྒྲ་སྐད་ཀྱིས་ཁོར་ཡུག་འབགས་བཙོག་བྱས་པའི་

སྐད་ཆ་བཤད་ཀྱི་ཡོད། ནང་གི་དབེན་པ་ནི་གཙོ་བོ་དེ་རེད། གལ་ཏེ་མི་མེད་ལུང་སྟོང་དུ་

བསྡད་ནའང་རྣམ་རྟོག་ནང་མི་དྲན་དགུ་དྲན་ཤ་སྟག་བྱུང་ན་ཕྱིའི་དབེན་པས་ཕན་ཐོགས་

མེད༑ དེས་ན་ལུས་མཚམས་སུ་ཡོད་པ་བཞིན་བསམ་བློའ་ིནང་དུའང་མཚམས་གཅོད་

དགོས༑ བརྩོན་འགྲུས་ལ་སྤྲོ་སེམས་ཤིག་དགོས། བརྩོན་འགྲུས་ཕར་ཕྱིན་ནི་བསོད་

ནམས་དང་ཡེ་ཤེས་ཀྱི་ཚོགས་གཉིས་ཀར་གཏོགས། བརྩོན་འགྲུས་ཡོད་པ་ལ་དཀའ་

ལས་ཁག་སྣང་མེད། དཀའ་ལས་བྱུང་ན་སྡུག་རུས་རེད། འདིར་བུ་ཞེས་པ་ནི་ཉེ་བའི་

ཚིག་ཡིན། སློབ་མ་ཚོས་རང་གི་བླ་མ་ལ་ཕ་བླ་མ་རྡོ་རྗེ་འཆང་དང་ཡབ་རྗེ་ཆོས་ཀྱི་རྒྱལ་

པོ་ཞེས་འབོད་པ་དང་། བླ་མས་སློབ་མ་ལ་བུ་ཞེས་བརྗོད་པ་རེད། 

གསུམ་པ་བཤད་པ་མཐར་ཕྱིན་པར་བྱ་བ་ནི། ཞེས་པ་འདི་ནི་མང་དུ་ཐོས་པའི་དགེ་

སློང་བློ་བཟང་གྲགས་པའི་དཔལ་གྱིས་ཚ་ཁོ་དབོན་པོ་ངག་དབང་གྲགས་པ་ལ་གདམས་

པའོ༑༑ ཞེས་པའོ།། འདི་ནི་མཛད་བྱང་རེད། རྗེ་བདག་ཉིད་ཆེན་པོའ་ིམཛད་བྱང་དེ་དག་

གི་ནང་མང་དུ་ཐོས་པ་དང་། སྒྲུབ་ལ་གཞོལ་བ་ཞེས་ཡང་ཡང་བྱུང་བ་ནི་རང་བཞིན་བརྗོད་

པའི་གནས་སྟངས་རེད། རྗེ་བདག་ཉིད་ཆེན་པོས་རྟོགས་བརྗོད་འདུན་ལེགས་མ་ལས། དང་

པོར་རྒྱ་ཆེན་ཐོས་པ་མང་དུ་བཙལ།། བར་དུ་གཞུང་ལུགས་ཐམས་ཅད་གདམས་པར་ཤར།། 

ཐ་མར་ཉིན་མཚན་ཀུན་ཏུ་ཉམས་སུ་བླངས།། ཞེས་གསུངས་པ་བཞིན་སངས་རྒྱས་ཞལ་

བཞུགས་པའི་སྐབས་ནས་དགེ་སློང་ཚོས་གཅིག་གིས་གཅིག་ལ་ཆེད་དུ་བརྗོད་པ་ན་མང་

དུ་ཐོས་པ་ཞེས་པ་ནི་རྒྱ་གར་གྱི་གནའ་སྔ་མོའ་ིབཤད་སྲོལ་ཞིག་རེད། དེ་ལ་མང་དུ་ཐོས་པ་

ནི་མཁས་པ་ལ་འཇུག་པ་རེད། ཚ་ཁོ་དབོན་པོ་ངག་དབང་གྲགས་པ་ནི་རྗེ་བདག་ཉིད་ཆེན་

པོའ་ིསློབ་མ་སྔ་ཚར་བཞིའི་ནང་ནས་གཅིག་རེད། སྔ་ཚར་ཞེས་པ་ནི་རྗེ་རིན་པོ་ཆེ་དབུས་



ལམ་གཙོ་རྣམ་གསུམ་གྱི་བཀའ་ཁྲིད།

སུ་གསན་བསམ་གནང་བཞིན་པ་དང་། དགུང་ལོ་མཐོ་པོ་མིན་པ། མཁས་པའི་གྲགས་པ་

ཆེན་པོ་མེད་པའི་སྐབས་ཀྱི་དང་པོའ་ིགྲས་ཀྱི་སློབ་མའི་ནང་ནས་ཚ་ཁོ་དབོན་པོ་ངག་དབང་

གྲགས་པ་དང་པོ་དེ་རེད། ཚ་ཁོ་དབོན་པོ་ནི་རྒྱལ་རོང་གི་ཚ་ཁོ་ཅོག་ཙེའི་ཡུལ་དུ་འཁྲུངས་

ཤིང་༑ རྗེ་རིན་པོ་ཆེ་བྱ་བྲལ་དུ་གཤེགས་པའི་སྐབས་ཁོང་ཕ་ཡུལ་དུ་ཕེབས་ཟིན། རྒྱལ་

རོང་ཁུལ་དུ་རྗེའི་བསྟན་པ་སྤེལ་བ་དང་། ལྷག་པར་དུ་དགེ་འདུན་གྱི་སྡེ་བཙུགས་པ་སོགས་

བསྟན་པའི་བྱ་བ་རླབས་ཆེན་མཛད་ཅིང་། ཁོང་ནི་རྗེ་རིན་པོ་ཆེས་ཧ་ཅང་ཐུགས་ཐག་ཉེ་པོ་

གནང་སའི་སློབ་མ་ཞིག་ཡིན། རྗེ་རིན་པོ་ཆེས་སློབ་མ་ཁ་ཤས་ལ་ཕྱག་བྲིས་གནང་བའི་

ནང་སུས་བདུད་རྩི་ཐོག་མ་རྙེད་ན་བགོ་བཤའ་བྱེད་རྒྱུའི་སྐོར་ཡོད་པ་ལས། སངས་རྒྱས་

པའི་སྐབས་སུ་ཆོས་ཀྱི་བདུད་རྩི་ཐོག་མ་སྦྱིན་རྒྱུ་ཡིན་ཞེས་ཚ་ཁོ་ལ་གསུངས་པ་བཞིན་

གཞན་ཡོད་ཚོད་མི་འདུག །ཚ་ཁོ་དབོན་པོས་བསྐུལ་བ་ལ་བརྟེན་ནས་རྗེ་བདག་ཉིད་ཆེན་

པོས་གཞུང་འགའ་ཤས་ལྗགས་རྩོམ་མཛད་ཅིང་། དེ་བཞིན་ཚ་ཁོ་དང་ཕྱག་བྲིས་གནང་

རེས་གནང་བ་རྣམས་རྗེའི་གསུང་ཐོར་བུའི་ནང་ཡོད། ཚ་ཁོ་དབོན་པོ་དེ་སྙན་ངག་མཁན་

ཞིག་ཀྱང་རེད་འདུག །རྗེ་བདག་ཉིད་ཆེན་པོས་རྟག་ཏུ་ངུའི་རྟོགས་བརྗོད་མཛད་པ་ན་ཡི་གེ་

པ་ནི་ཚ་ཁོ་དབོན་པོ་རེད། དེའི་ནང་རྗེས་ཁོང་ལ་སྙང་ངག་སྨྲ་བ་ངག་དབང་གྲགས་པ་ཞེས་

གསུངས་ཡོད། ལམ་རིམ་ཆེ་ཆུང་གཉིས་དང་ཉམས་མགུར། དེའི་ཐོག་ཏུ་རྗེ་བཙུན་འཇམ་

དཔལ་དབྱངས་ཀྱི་མན་ངག་ཐད་ཀར་རྩ་ཚིག་ཏུ་བཀོད་པའི་ལམ་གྱི་གཙོ་བོ་རྣམ་གསུམ་

འདི་ནི་འདི་བསྟན་བཅོས་ཧ་ཅང་གལ་ཆེན་པོ་དང་། འཆད་ཉན་ཡང་ཧ་ཅང་དར་པོ་བྱུང་། 

ང་ཆུང་ཆུང་སྐབས་སུ་ལོ་མང་པོ་བཤེས་གཉེན་བསྟེན་རྒྱུ་བྱུང་མེད། རྒན་ཡོངས་

འཛིན་རིན་པོ་ཆེའི་སྐུ་མདུན་དུ་ཀ་ཁ་སློབ་མགོ་ཚུགས་པའི་སྐབས་སུ་ལོ་དགུར་སོན། 

སྐབས་དེར་ཡི་གེ་ངོ་ཆོད་པ་དང་ཀློག་རྒྱུར་དུས་ཚོད་འགོར་བར་བརྟེན། ཐོག་མ་ནས་ཀ་

ཁ་སློབ་པ་དང་ཆབས་ཅིག་ཏུ་འཇམ་དཔལ་དབྱངས་ཀྱི་བསྟོད་པ་དང་དབྱངས་ཅན་མའི་

བསྟོད་པ་མདོར་བསྡུས་རེ་དང་། དེའི་མཇུག་ཐོགས་སུ་ལམ་གྱི་གཙོ་བོ་རྣམ་གསུམ་གྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྩ་ཚིག་དེ་ཁ་བསླབ་གནང་སོང་། བོད་དུ་དཔེ་ཆ་ཀློག་མི་ཤེས་པ་རྣམས་ལ་ཆོས་སྤྱོད་ཀྱི་

རིགས་རྣམས་རྒན་ལགས་ཀྱིས་གསུངས་པ་ལ་རྗེས་ཟློས་བྱས་ནས་བློར་འཇགས་པའི་

སྲོལ་ཡོད། དེས་ན་ལམ་གཙོ་རྣམ་གསུམ་ནི་ཆུང་དུས་ནས་མོས་པ་ཡོད་པ་དང་བཀླག་རྒྱུ་

ཞིག་རེད། གཏན་གྱི་འདུན་མ་མྱུར་དུ་སྒྲུབས་ཤིག་བུ།། ཞེས་པའི་མཇུག་ཏུ་ད་དུང་སྨོན་

ལམ་གྱི་ཤློཀ་གཅིག་རྒན་ཡོངས་འཛིན་རིན་པོ་ཆེས་བསླབས་གནང་སོང། དེ་ནི་སུས་

བརྩམས་མིན་ཤེས་མ་སོང་། ཚིགས་བཅད་དེ་ནི། རྒྱལ་བ་ཀུན་ལས་ལྷག་པའི་བཀའ་དྲིན་

ཅན༑༑ འཇམ་མགོན་བླ་མས་ཇི་ལྟར་གསུངས་པ་བཞིན།། སྐལ་ལྡན་བདག་ཀྱང་དེ་བཞིན་

སྒྲུབ་པར་སྨོན།། ཕ་རྗེས་བུ་ཡིས་ཟིན་པར་བྱིན་གྱིས་རློབས།། ཞེས་པའོ།། དེ་ཡན་གྱིས་

ལམ་གྱི་གཙོ་བོ་རྣམ་གསུམ་རྩ་ཚིག་གི་སྟེང་ནས་གྲུབ་པ་ཡིན།

དེ་ནས་དམིགས་རྣམ་སྐྱོན་མཁན་ཡིན་ན། ད་རིང་ཞུས་པའི་ནང་རྟེན་འབྲེལ་བསླུ་བ་

མེད་པ་དང་། སྟོང་པ་མེད་དགག་ཙམ་པོ་བ་གཉིས་ཀྱི་གོ་བ་ཀ་བུམ་བཞིན་ཐ་དད་དང་གཞི་

གཅིག་གི་སྟེང་དུ་མཉམ་དུ་མིན་པར་སྣང་བ་དེ་སྲིད་དུ་སངས་རྒྱས་ཀྱི་དགོངས་པ་རྟོགས་

པ་བྱུང་མེད། དེ་གཉིས་འཐག་མཁན་གྱི་རྐང་པ་ལྟ་བུ་རེས་འཇོག་མིན་པར་དུས་གཅིག་

ཏུ་རྩོལ་བ་མེད་པར་རང་ཤ གས་ཀྱིས་རྟེན་འབྲེལ་མི་བསླུ་མཐོང་བ་ཙམ་ཉིད་ནས་བདེན་

འཛིན་གྱི་ཡུལ་གྱི་འཛིན་སྟངས་སམ་གཏད་སོ་རང་བཞིན་གྱིས་འཇིག་ན་ལྟ་བའི་དཔྱད་པ་

རྫོགས༑ སྟོང་དང་རྟེན་འབྱུང་གཉིས་ཀ་བུམ་ལྟ་བུ་འབྲེལ་མེད་དོན་གཞན་མིན་པར། སྒོར་

མོ་གཅིག་གི་ཕྱོགས་གཉིས་ལྟ་བུ་རྟེན་འབྲེལ་མཐོང་བ་ཙམ་གྱིས་སྟོང་པ་ལ་ངེས་པ་འདྲེན་

པ་དང་། སྟོང་པ་ལ་ངེས་པར་དྲངས་པ་ཙམ་གྱིས་རྟེན་འབྲེལ་ལ་ངེས་པ་རྙེད་པ་བྱུང་ན་ལྟ་

བའི་དཔྱད་པ་རྫོགས་པ་རེད། དེ་ཡང་ཐལ་འགྱུར་བའི་ཐུན་མོང་མ་ཡིན་པའི་ཁྱད་ཆོས་ལ། 

སྣང་བས་མེད་མཐའ་སེལ་བ་ཙམ་དུ་མ་ཟད། སྣང་བས་ཡོད་མཐའ་སེལ་བ་དང་། སྟོང་པས་

མེད་མཐའ་སེལ་བ་ཙམ་དུ་མ་ཟད། སྟོང་པས་ཡོད་མཐའ་སེལ་བ། སྟོང་པའི་རྒྱུ་མཚན་གྱིས་

ཐ་སྙད་སྒྲུབ་ཐུབ་པ། སྣང་བའི་རྒྱུ་མཚན་གྱིས་རང་ངོས་ནས་མ་གྲུབ་པ་སྒྲུབ་ཐུབ། དེ་ཙམ་



ལམ་གཙོ་རྣམ་གསུམ་གྱི་བཀའ་ཁྲིད།

དུ་མ་ཟད། སྟོང་པ་ཉིད་རྟེན་འབྱུང་གི་ངོ་བོར་རྒྱུ་འབྲས་ཀྱི་རྣམ་གཞག་ཤེས་པའམ། སྟོང་

པའི་ངང་ལས་ཐ་སྙད་ཀྱི་ཆོས་ཐམས་ཅད་གྲུབ་པར་ཤེས་ན་མཐར་འཛིན་ལྟ་བས་མི་འཕྲོག་

པར་འགྱུར་རོ།། འདི་ལྟ་བུའི་གཞུང་ལ་སློབ་གཉེར་གནང་བའི་འབྲས་བུར་ཆེ་ཆུང་ལ་མ་

ལྟོས་པར་ཉམས་ལེན་ཐོག་སླེབས་ཐུབ་པ་དང་། རང་གི་སེམས་རྒྱུད་ལ་འབྱོར་བ་བྱུང་ན་

ཕན་ཐོགས་རྒྱུ་རེད། དེ་མིན་ཐོས་གྲངས་བསགས་ན་ནི་དེ་ཙམ་གྱིས་ཕན་རྒྱུ་མེད། 

དཔལ་ལྡན་རྒྱུད་སྨད་གངས་ལྗོངས་རིག་གནས་སློབ་གྲྭའི་ཐུགས་འདོད་ལྟར་ལམ་

གྱི་གཙོ་བོ་རྣམ་གསུམ་གྱི་བཤད་ཁྲིད་ས་བཅད་མ་སྟོང་ཙམ་ཕུལ་བའི་ཁུལ་ཡིན། བཤད་

པའི་ནང་ནོར་བ་དང་གཞུང་དང་མི་མཐུན་པ་བྱུང་ཡོད་ན་མཁས་པ་ཚོས་བཟོ་བཅོས་

གནང་དགོས། ནང་བསྟན་སློབ་གྲྭ་འདིས་ན་གཞོན་དང་ཁྱིམ་པ་ཕོ་མོ། ཡུལ་ལུང་རྒྱལ་

ཁབ་སྣ་ཚོགས་ནས་ཕེབས་པའི་ནང་ཆོས་དོན་གཉེར་ཅན་ལ་ཕན་ཐོགས་ཡོང་གི་ཡོད་

བཟོ་འདུག །དེ་ནི་བསྟན་པའི་བྱ་བ་ཞིག་ཡིན་པས་རྗེས་སུ་ཡི་རངས་ཡོད། འབྱུང་འགྱུར་

ཡང་ཆོས་ཀྱི་བགོ་བཤའ་གནང་ཐུབ་ན་ཕན་ཐོགས་ཡོང་རྒྱུ་ཡིན་པ་སྨོས་མ་དགོས། ཉིན་

ལྔའི་རིང་འཆད་ཉན་མདོར་བསྡུས་བྱས་པ་འདིའི་དགེ་བའི་རྩ་བ་རྣམས་བླ་མ་རྣམས་ཀྱི་སྐུ་

ཚེ་༸ཞབས་པད་བརྟན་པ་དང་། བླ་མ་མཉེས་པའི་མཆོད་པ། བླ་མའི་བཀའ་བཞིན་སྒྲུབ་

པའི་སྒོ་ནས་བཀའ་དྲིན་བསབ་པའི་ཆ་རྐྱེན་དུ་འགྱུར་བར་ཚང་མས་བསྔོ་བ་སྨོན་ལམ་

གནང་སྐྱོང་ཡོང་བ་ཞུ་རྒྱུ་ཡིན། མདོར་ན་གང་ཞུས་པ་དེ་དག་ཐམས་ཅད་ཕྱག་ལེན་ལ་

ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་དགེ་བ་འདི།། 

ཞེས་སོགས་གསུངས་ནས་གསུང་ཆོས་གྲོལ།

(ཇི་ལྟར་ཧུན་སུར་གཞིས་ཆགས་སུ་རྟེན་གཞི་བྱས་པའི་དཔལ་ལྡན་རྒྱུད་སྨད་གྲྭ་ཚང་གི་གངས་ལྗོངས་

རིག་གནས་སློབ་གྲྭས་གསོལ་བ་བཏབ་པ་བཞིན་༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེ་མཆོག་

གིས་ ༢༠༡༥ ཕྱི་ཟླ་ ༡༡ ཚེས་ ༢༢ ནས་ ༢༦ བར་ཉིན་ལྔའི་རིང་རྗེ་ཙོང་ཁ་པས་མཛད་པའི་ལམ་གཙོ་

རྣམ་གསུམ་གྱི་བཀའ་ཁྲིད་གནང་།)



༈ བཅོམ་ལྡན་འདས་མ་ཤེས་རབ་ཀྱི་ཕ་རོལ་ཏུ་ཕྱིན་པའི་

སྙིང་པོའ་ིབཀའ་ཁྲིད།

༄༅།། དེ་རིང་གློ་བུར་ཞིག་ལ་ཀོ་རི་ཡར་ཡང་བསྐྱར་སླེབས་པ་རེད། ནང་པའི་རབ་བྱུང་

དང་ཁྱིམ་པ་ཕོ་མོ་མང་པོ་མཇལ་བ་མ་ཟད། ཆོས་འཆད་ཉན་གྱི་གོ་སྐབས་ཀྱང་བྱུང་བས་

དགའ་པོ་བྱུང་། ཡིན་ནའང་གློ་བུར་དུ་ལྷགས་པའི་མིས་ཆོས་འཆད་ཉན་གནད་དུ་སྨིན་པ་

ཡོང་ཁག་པོ་རེད། གཅིག་བྱས་ན་བྱ་རྡོ་ལམ་འཕྲད་ལྟ་བུའི་ཕྲན་བུ་ཕན་ཐོགས་ཀྱང་ཡོང་

སྲིད༑ ངས་ཁྱེད་ཚོ་ཞལ་ཚོར་གྱི་ཡོད་མ་རེད། ཁྱེད་ཚོས་ཀྱང་ང་མཁྱེན་གྱི་ཡོད་ཀྱི་མ་རེད། 

དེས་ན་ཁྱེད་ཚོའི་མཁྱེན་འདོད་དང་། མཁྱེན་ཚད། ཆོས་གང་དོན་དུ་འགྱུར་བ་སོགས་

ངས་མ་ཤེས་པར་བརྟེན། ངས་གང་དྲན་པ་དེ་བཤད་རྒྱུ་རེད། ཁྱེད་ཚོས་གོ་བའང་སྲིད། 

མ་གོ་བའང་སྲིད། དེར་བརྟེན་རྗེ་བཙུན་བྱམས་པ་མགོན་པོས་སངས་རྒྱས་ཀྱིས་ཆོས་

གསུངས་པ་ཐམས་ཅད་དོན་དང་ལྡན་པ་དང་། བྱང་སེམས་འཕགས་པས་ཆོས་གསུངས་

པ་རྣམས་ཕལ་ཆེར་དོན་དང་ལྡན་པ། སོ་སོ་སྐྱེ་བོས་ཆོས་བཤད་པ་རྣམས་ཕལ་ཆེར་

དོན་དང་མི་ལྡན་པ་རེད་ཅེས་གསུངས་ཡོད། དེ་ནི་སངས་རྒྱས་ཉག་གཅིག་གིས་གདུལ་

བྱའི་ཁམས་དང་བསམ་པ་དང་བག་ལ་ཉལ་རྣམས་གསལ་བར་མཁྱེན་པ་དང་། བྱང་ཆུབ་

སེམས་དཔའ་ས་ལ་གནས་པ་རྣམས་ཀྱིས་དགའ་རབ་མཁྱེན་རུང་། ལས་ཀྱི་རྣམ་པར་

སྨིན་པ་ཤིན་ཏུ་ཕྲ་བ་དང་གདུལ་བྱའི་རྒྱུད་ཀྱི་གནས་ཚུལ་ཤིན་ཏུ་ཕྲ་བ་རྣམས་མཁྱེན་གྱི་

མེད༑ དེར་བརྟེན་ཕལ་ཆེ་བ་དོན་དུ་འགྱུར་ནའང་དོན་དུ་མི་འགྱུར་བའང་ཡོད། སོ་སོ་སྐྱེ་

བོས་ཉན་པ་པོའ་ིརྒྱུད་ཚོད་མ་ཤེས་པར་བརྟེན་ཆོས་བཤད་པ་ཕལ་ཆེ་བ་དོན་མེད་དུ་འགྲོ་



ཤེས་རབ་སྙིང་པོའ་ིབཀའ་ཁྲིད།

བ་ནི་བཤད་མཁན་དང་ཉན་མཁན་གཉིས་ཀྱི་བསམ་བློའ་ིགནས་བབས་ཕན་ཚུན་གསལ་

རྟོགས་མ་བྱུང་བ་དེའི་དབང་གིས་རེད། དེས་ན་ང་ཚོ་སོ་སོ་སྐྱེ་བོ་དང་། དེའི་ནང་ནས་

རྒྱུན་དུ་འགྲོགས་འདྲིས་མེད་པ། དེའི་ཐོག་སྐད་ཀྱི་གོ་བརྡ་མི་འཕྲོད་པ་སོགས་ཀྱིས་ཆོས་

ཤིག་བཤད་ཀྱང་། དེས་དགེ་བ་ཞིག་ཡོང་གྲབས་ཡོད་དམ། ཡང་ན་ངག་འཆལ་གྱི་མི་

དགེ་བ་ཞིག་ཡོང་གྲབས་ཡོད་གཏན་མ་འཁེལ་བ་རེད། ཡིན་ནའང་ཕན་འདོད་ཀྱི་བསམ་

པ་བཟང་པོས་བཤད་པར་བརྟེན། སྐྱོན་ཨེ་ཡོད་བསམ་གྱི་འདུག །

བོད་དུ་ནང་ཆོས་མ་དར་བའི་ལོ་བརྒྱ་ཕྲག་ཁ་ཤས་སྔོན་ནས་ཀོ་རི་ཡ་ལ་ནང་ཆོས་

དར་ཟིན་པ་རེད། དེར་བརྟེན་༸གོང་ས་༸སྐྱབས་མགོན་སྐུ་ཕྲེང་བཅུ་བཞི་པ་ཆེན་པོས་

རྒྱ་མིའི་ནང་པ་དང་ཀོ་རི་ཡ་ལ་སོགས་པའི་ནང་པ་རྣམས་སངས་རྒྱས་ཀྱི་སློབ་མ་རྒན་པ་

རེད༑ དེར་བརྟེན་གུས་ཞབས་ཡོད་ཅེས་ཡང་ཡང་གསུང་གི་ཡོད། དེ་བཞིན་ངས་ཀྱང་ཁྱེད་

ཚོ་ལ་སངས་རྒྱས་ཀྱི་རྗེས་འཇུག་གི་ནང་ནས་བསླབ་པ་རྒན་པར་བརྩིས་ནས་གུས་འདུད་

ཞུ་གི་ཡོད། ད་ལྟ་ང་ཚོས་ཆོས་འཆད་ཉན་གྱི་རྣམ་པ་ལྟ་བུ་བསྟན་གྱི་ཡོད་ཀྱང་། ཆོས་

གྲོགས་ཚོས་ཆོས་ཀྱི་བགྲོ་གླེང་བྱེད་ཀྱི་ཡོད་སྙམ་པའི་འདུ་ཤེས་བཞག་ནའང་འགྲིགས་ཀྱི་

རེད༑ ངེས་པར་དུ་བླ་མ་དང་སློབ་མའི་འདུ་ཤེས་བཞག་དགོས་ཀྱི་མ་རེད།

ད་རིང་གི་བརྗོད་གཞི་ནི་ཤེས་རབ་ཀྱི་ཕ་རོལ་ཏུ་ཕྱིན་པའི་མདོ་ཤེས་རབ་སྙིང་པོ་

བཞག་འདུག །སྤྱིར་ཤེས་རབ་སྙིང་པོ་ནི་ཤེར་ཕྱིན་གྱི་མདོའ་ིཁོངས་སུ་གཏོགས་པ་དང་། 

བརྗོད་བྱ་ཧ་ཅང་ཟབ་པོ་རེད། དེར་བརྟེན་ཆོས་ཐུན་གཅིག་གི་ནང་ལུང་ཀློག་པ་ལྟ་བུ་ཞིག་

མ་གཏོགས་ཞིབ་ཚགས་པོ་ཡོང་ཁག་པོ་རེད། དེ་ནི་ངས་ཐོག་མ་ནས་བསམ་བློ་ཡག་པོ་མ་

བཏང་བ་རེད། ཁྱེད་ཚོས་ཤེས་རབ་སྙིང་པོའ་ིཁྲིད་ཆོས་ཐུན་གཅིག་ནང་བྱོས་ཞེས་གསུང་

དུས་ཡོང་རྒྱུ་མེད་ཚུལ་བཤད་དགོས་ཀྱང་། སྐབས་དེར་འགྲིགས་ཀྱི་རེད་ཞུས་པ་དེ་ཧམ་

པ་ཚ་དྲགས་འདུག  དེས་ན་ཤེས་རབ་སྙིང་པོའ་ིདོན་ཡོངས་སུ་རྫོགས་པ་ཆོས་ཐུན་གཅིག་

ནང་བཤད་ཐུབ་ཐབས་མེད་ཀྱང་། མདོར་བསྡུས་ཤིག་ཞུ་རྒྱུའི་འབད་བརྩོན་བྱེད་རྒྱུ་ཡིན།



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྣམ་འདྲེན་བཞི་པ་སྟོན་པ་ཤཱཀྱ་ཐུབ་པས་མངོན་པར་རྫོགས་པར་སངས་རྒྱས་པའི་

མཛད་པ་བསྟན་ནས་མྱ་ངན་ལས་མ་འདས་ཀྱི་བར་དུ་ལོ་ཞེ་གཅིག་ཙམ་གྱི་རིང་རྒྱ་གར་

གྱི་ཡུལ་གྲུ་མཐའ་དབུས་དུ་མར་ཕེབས་ཏེ་ཆོས་ཧ་ཅང་མང་པོ་གསུངས་པ་རེད། སངས་

རྒྱས་ཀྱི་ཞལ་ནས་གསུངས་པ་ཐམས་ཅད་ཆོས་ཀྱི་ཕུང་པོ་ཤ་སྟག་རེད་མ་གཏོགས། དོན་

མེད་པའི་ཚིག་གཅིག་ཀྱང་གསུངས་པ་མེད། དེ་ལྟ་བུའི་ཆོས་ཀྱི་ཕུང་པོ་རྣམས་ཉོན་མོངས་

པའི་གཉེན་པོ་འགྲོ་སྟངས་ཀྱི་ཆ་ནས་བསྡུས་ན་ཆོས་ཀྱི་ཕུང་པོ་བརྒྱད་ཁྲི་བཞི་སྟོང་དང། 

བརྗོད་བྱ་སྟོན་ཚུལ་གྱི་ཆ་ནས་གསུང་རབ་ཡན་ལག་བཅུ་གཉིས། བརྗོད་བྱའི་ཆ་ནས་སྡེ་

སྣོད་གསུམ་བཅས་སུ་བསྡུས་པ་རེད། དེ་བཞིན་ཆོས་ཀྱི་འཁོར་ལོ་སྐོར་བའི་དུས་དང་

བསྟུན་ནས་འཁོར་ལོ་རིམ་པ་གསུམ་གྱི་བཤད་སྟངས་ཀྱང་ཡོད། དེ་ལྟ་བུའི་ཆོས་འཁོར་

རིམ་པ་གསུམ་གྱི་དབང་དུ་བྱས་ན། འཁོར་ལོ་དང་པོ་ནི་སྟོན་པ་སངས་རྒྱས་ནས་བདུན་

ཕྲག་བདུན་གྱི་རྗེས་སུ་གསུངས་པའི་བདེན་བཞི་ཆོས་འཁོར་དེ་རེད། དེའི་གཡས་གཡོན་

དུ་གསུངས་པ་རྣམས་འཁོར་ལོ་དང་པོའ་ིཁོངས་སུ་གཏོགས། དེ་ནས་སྟོན་པ་མངོན་པར་

རྫོགས་པར་སངས་རྒྱས་ནས་ལོ་བཅུ་གསུམ་མམ་བཅུ་བཞི་སོང་བའི་རྗེས་སུ་རྒྱལ་པོའ་ི

ཁབ་ཀྱི་བྱ་རྒོད་ཕུང་པོའ་ིརི་ལ་ཤེར་ཕྱིན་གྱི་མདོ་གསུངས་པ་རྣམས་ཆོས་ཀྱི་འཁོར་ལོ་

གཉིས་པ། དེ་རྗེས་སྟོན་པ་མྱ་ངན་ལས་མ་འདས་པའི་ལོ་བཞི་ལྔའི་གོང་ཙམ་ནས་ཡངས་

པ་ཅན་ལ་སོགས་པ་གནས་དང་དུས་ངེས་མེད་ལ་གསུངས་པ་རྣམས་ཆོས་ཀྱི་འཁོར་ལོ་

གསུམ་པ་རེད། དེ་ལྟར་སྟོན་པ་སངས་རྒྱས་ནས་ལོ་བཅུ་གསུམ་མམ་བཅུ་བཞི་རྗེས་སུ་

བྱ་རྒོད་ཕུང་པོའ་ིརི་ལ་གསུངས་པའི་ཤེས་རབ་ཀྱི་ཕ་རོལ་ཏུ་ཕྱིན་པའི་མདོ་སྡེ་རྣམས་

ཆོས་ཀྱི་ཕུང་པོ་བརྒྱད་ཁྲི་བཞི་སྟོང་གསུངས་པ་ཐམས་ཅད་ཀྱི་ནང་ནས་མཆོག་ཏུ་གྱུར་པ་

རེད༑ ཆོས་འཁོར་དང་པོ་གཙོ་བོ་ཐེག་པ་དམན་པའི་རིགས་ཅན་རྗེས་སུ་གཟུང་བའི་ཆེད་

དུ་ཡིན་པ་དང་། ཆོས་འཁོར་གཉིས་པ་ནི་བྱང་ཆུབ་སེམས་དཔའི་རིགས་ཅན་རྗེས་སུ་

གཟུང་བ་གཙོ་བོར་བྱས་ནས་གསུངས་པ་ཡིན་ཙང་། བྱང་ཆུབ་སེམས་དཔའི་གཞི་ལམ་

འབྲས་གསུམ་ཡོངས་སུ་རྫོགས་པ་བསྟན་པ་རེད། ཆོས་འཁོར་གསུམ་པ་ནི་སྤྱིར་ཆོས་

འཁོར་དང་པོ་གཉིས་ཀྱི་དྭོགས་སེལ་དང་། ཕལ་ཆེ་བ་སྔགས་དང་འབྲེལ་བ་བཅས་ཟབ་

མོ་ལ་ལྷག་པར་མོས་པའི་ཆེད་དུ་གསུངས་པ་རེད། དེས་ན་ཆོས་ཀྱི་འཁོར་ལོ་བར་པ་དེ་

ཆོས་འཁོར་ཐམས་ཅད་ཀྱི་ནང་ནས་གཙོ་ཆེ་བ་བརྩི་བའི་རྒྱུ་མཚན་དེ་ལྟར་རེད། 

དེ་ལྟ་བུའི་འཁོར་ལོ་བར་པའི་ཁོངས་སུ་གཏོགས་པའི་ཡུམ་གྱི་མདོའམ་ཤེར་ཕྱིན་གྱི་

མདོ་ལ་ངོས་འཛིན་བྱེད་སྟངས་ཡུམ་སྲས་བཅུ་བདུན་དང་། རྩ་བའི་མདོ་དང་ཡན་ལག་

གི་མདོ་སོགས་སྣ་ཚོགས་རེད། འོན་ཀྱང་གཙོ་ཆེ་བ་སློབ་དཔོན་སེངྒེ་བཟང་པོའ་ིརྗེས་

སུ་འབྲང་ན་ཡུམ་རྒྱས་འབྲིང་བསྡུས་གསུམ་རེད། རྒྱས་པ་ལ་ཤློཀ་འབུམ་ཡོད་པ་དང་། 

འབྲིང་བ་ལ་ཤློཀ་ཉིས་ཁྲི་ཡོད་པ། བསྡུས་པ་ལ་ཤློཀ་བརྒྱད་སྟོང་ཡོད་པ་རེད། དེ་ཚོའི་

ནང་དུའང་རྒྱས་པ་ལ་རྒྱས་འབྲིང་བསྡུས་གསུམ་དང་། འབྲིང་བ་ལ་རྒྱས་འབྲིང་བསྡུས་

གསུམ༑ བསྡུས་པ་ལ་རྒྱས་འབྲིང་བསྡུས་གསུམ་དུ་ཕྱེ་ཞིང་། གང་ལྟར་ཡུམ་རྒྱས་འབྲིང་

བསྡུས་གསུམ་དུ་མ་འདུས་པའི་ཡུམ་གྱི་མདོ་མེད།

ཤེས་རབ་སྙིང་པོ་ནི་བསྡུས་པའི་བསྡུས་པ་གྲས་སུ་འགྲོ་བའི་མདོ་ཞིག་རེད། སྤྱིར་

བསྡུས་པ་ལའང་མདོ་སྡུད་པ་སོགས་མང་པོ་རེད། བསྡུས་ཤོས་ལ་ཤེར་ཕྱིན་ཡི་གེ་གཅིག་

མ་ཞེས་ཡི་གེ་གཅིག་མ་གཏོགས་མེད་པའི་ཤེས་རབ་ཀྱི་ཕ་རོལ་ཏུ་ཕྱིན་པའི་མདོ་ཡོད་

པར་བཞེད། ཤེས་རབ་སྙིང་པོ་ནི་ཚིག་ལྷུག་ཡིན་ཙང་ཐད་ཀར་ཤློཀའི་སྐད་ཆ་མེད་ཀྱང། 

ལེགས་སྦྱར་སྐད་དུ་ཚིག་སོ་གཉིས་ལ་ཤློཀ་བརྩི་ན་འདི་ལ་ཤློཀ་ཉི་ཤ ་སྐོར་ཞིག་ཡོད། 

དེར་བརྟེན་འདི་ལ་ཤེར་ཕྱིན་ཉི་ཤ ་པ་ཞེས་བོད་ཀྱི་འགྲེལ་པ་ཁ་ཤས་ནང་བྱུང་ཡོད་པ་ལྟ་

བུ་འདུག །སྤྱིར་ཡུམ་གྱི་མདོའ་ིགྲངས་ལ་ཚུད་པ་ཡིན་ཙང་། ཤེས་རབ་སྙིང་པོའ་ིབརྗོད་བྱ་

ལ་དངོས་བསྟན་སྟོང་ཉིད་ཀྱི་རིམ་པ་ཡོངས་སུ་རྫོགས་པ་དང་། སྦས་དོན་མངོན་རྟོགས་

ཀྱི་རིམ་པའི་དངོས་པོ་བརྒྱད་དང་དོན་བདུན་ཅུའི་རྣམ་གཞག་ཡོངས་སུ་རྫོགས་པ་བསྟན་

པར་ཁས་བླང་དགོས། 

སྤྱིར་ཤེས་རབ་སྙིང་པོའ་ིམདོ་ནི་ཚིག་བསྡུས་པ་དང་དོན་ཟབ་པོ་ཡིན་ཙང་། བོད་དུ་

འགྱུར་བ་ཙམ་དུ་མ་ཟད། དེའི་སྔོན་དུ་རྒྱ་ནག་དང་དེའི་གཡས་གཡོན་གྱི་ཡུལ་གྲུའི་ནང་

རང་སྐད་དུ་བསྒྱུར་བ་དང་། རྩ་ཆེར་བརྩིས་ནས་རྒྱུན་ལྡན་འདོན་རྒྱུའི་ཟབ་མོའ་ིམདོ་ཞིག་

རེད༑ ཤེས་རབ་སྙིང་པོའ་ིའགྲེལ་པ་བོད་ཀྱི་སྐད་དུ་བསྒྱུར་བ་ད་ལྟ་བསྟན་འགྱུར་ཁྲོད་དུ་

བཞུགས་པ་བདུན་ཡོད། མཁྱེན་རྟོགས་ཀྱི་ཆེད་དུ་མིང་ཙམ་ཞུ་ན། སློབ་དཔོན་དྲི་མེད་

བཤེས་གཉེན་གྱིས་མཛད་པའི་འཕགས་པ་ཤེས་རབ་ཀྱི་ཕ་རོལ་ཏུ་ཕྱིན་པའི་སྙིང་པོའ་ི

རྒྱ་ཆེར་བཤད་པ་ཞེས་པའི་འགྲེལ་པ་རྒྱས་པ་ཞིག་ཡོད་པ་དེ་བོད་ཀྱི་འགྲེལ་པ་ཕལ་མོ་

ཆེས་ཁུངས་བཅོལ་ས་ལྟ་བུ་ཞིག་རེད། འགྲེལ་པ་དེ་ཁོང་གིས་བོད་དུ་བརྩམས་པ་ཞིག་

རེད༑ སློབ་དཔོན་དྲི་མེད་བཤེས་གཉེན་བོད་དུ་ཕེབས་ནས་བསམ་ཡས་ཀྱི་སྒྲ་སྒྱུར་གླིང་དུ་

ཡུན་རིང་བཞུགས་ནས་ཕྱག་དཔེ་མང་པོ་བསྒྱུར་བ་ལ་གྲོགས་དན་མཛད་ཡོད། དེ་ནས་

ཛྙཱན་མིཏྲས་མཛད་པའི་ཤེས་རབ་ཀྱི་ཕ་རོལ་ཏུ་ཕྱིན་པའི་སྙིང་པོའ་ིརྣམ་པར་བཤད་པ་

དང་༑ བལ་ཡུལ་གྱི་པཎྜིཏ་ཕྱག་ན་རྡོ་རྗེས་བརྩམས་པའི་བཅོམ་ལྡན་འདས་མ་ཤེས་རབ་ཀྱི་

ཕ་རོལ་ཏུ་ཕྱིན་པའི་སྙིང་པོའ་ིའགྲེལ་པ་དོན་གྱི་སྒྲོན་མ། སློབ་དཔོན་པྲཤཱསྟྲ་སེནས་མཛད་

པའི་འཕགས་པ་ཤེས་རབ་ཀྱི་ཕ་རོལ་ཏུ་ཕྱིན་པའི་སྙིང་པོ་རྒྱ་ཆེར་འགྲེལ་པ། སློབ་དཔོན་

ཀམལ་ཤཱིལས་བརྩམས་པའི་ཤེས་རབ་སྙིང་པོའ་ིའགྲེལ་པ། འདི་ཡང་བོད་དུ་བརྩམས་པ་

མིན་འགྲོ་བསམ་གྱི་འདུག །སློབ་དཔོན་ཤྲཱི་མཧཱཇནས་མཛད་པའི་ཤེས་རབ་ཀྱི་ཕ་རོལ་

ཏུ་ཕྱིན་པའི་སྙིན་པོའ་ིདོན་ཡོངས་སུ་ཤེས་པ། ཇོ་བོ་རྗེ་དཔལ་ལྡན་ཨ་ཏཱི་ཤའི་གསུང་རྔོག་

ལེགས་པའི་ཤེས་རབ་ཀྱིས་ཟིན་བྲིས་སུ་བཏབ་པ་རྗེས་སུ་ཚུལ་ཁྲིམས་རྒྱལ་བས་བསྒྱུར་

བའི་ཤེས་རབ་སྙིང་པོའ་ིའགྲེལ་པ། དེ་ཡང་བོད་དུ་བརྩམས་པ་ཞིག་ཡིན་འདུག །གང་

ལྟར་བོད་དུ་བསྒྱུར་བའི་རྒྱ་འགྲེལ་མི་འདྲ་བ་བདུན་ཡོད། བདུན་པོ་དེས་ཤེར་སྙིང་གི་

འགྲེལ་སྟངས་ཕྲན་བུ་མི་འདྲ་བ་རེད་འདུག །དེའི་ནང་ནས་བལ་ཡུལ་གྱི་པཎྜིཏ་ཕྱག་ན་རྡོ་

རྗེས་བརྩམས་པའི་འགྲེལ་པ་དེ་སྔགས་དང་འབྲེལ་བ་ལྟ་བུ་ཞིག་འདུག  དེ་ཡང་འདི་སྐད་

བདག་གིས་ཐོས་པ་དུས་གཅིག་ན་ཞེས་པ་དེ་ལ་རྒྱུད་བཞིན་ཨེཝཾ་གྱི་བཤད་པ་དང། གྲུབ་

མཐའི་དབང་དུ་བྱས་ན་ཀུན་གཞི་རྣམ་ཤེས་ཁས་བླངས་པ་སོགས་ཕལ་ཆེར་རྣལ་འབྱོར་

སྤྱོད་པའི་དབུ་མ་རང་རྒྱུད་པ་མིན་ནམ་སྙམ། དེ་བཞིན་རྔོག་ལེགས་པའི་ཤེས་རབ་ཀྱིས་

ཟིན་བྲིས་བཏབ་པ་དེའང་སྔགས་ཀྱི་གཞུང་དུ་འགྲེལ་པ་ལྟ་བུ་ཞིག་ཡོད། དེ་གཉིས་མ་

གཏོགས་གཞན་ལྔ་པོ་རྣམས་ཡོངས་གྲགས་ཤེར་ཕྱིན་གྱི་མདོའ་ིའགྲེལ་པ་རེད། འགྲེལ་

པ་དེ་ཚོའི་རྗེས་སུ་འབྲངས་ནས་བོད་ཀྱི་མཁས་པ་རྣམས་ཀྱིས་བརྩམས་པའི་འགྲེལ་པོ་

ཧ་ཅང་མང་པོ་ཡོད་བཟོ་འདུག །ཡིན་ནའང་སྟབས་ཉེས་པ་ཞིག་ལ་ངས་བོད་ཀྱི་འགྲེལ་པ་

གཅིག་ལའང་སློབ་སྦྱོང་བྱས་མྱོང་མེད། 

ད་ལྟ་ངས་ཞུ་རྒྱུའི་ཤེས་རབ་སྙིང་པོའ་ིམདོ་དེ་སྔགས་དང་མ་འབྲེལ་བར་ཕར་ཕྱིན་

གྱི་མདོ་རྐྱང་པ་ལ་ཆ་བཞག་ནས་ཞུ་གི་ཡོད། དེའི་ས་བཅད་འགྲེམས་སྟངས་ནི་གོང་དུ་

ཞུས་པའི་འགྲེལ་པ་བདུན་པོའ་ིནང་མི་འདྲ་བ་སྣ་ཚོགས་འདུག་པ་དེ་དག་སྟབས་བདེ་པོ་

མ་མཐོང་བར་བརྟེན། སོ་སོའ་ིགོ་ཚོད་ཐོག་ནས་ས་བཅད་བཀྲམས་ནས་ཞུ་རྒྱུ་ཡིན། དེའི་

ནང་ནས་ཕྲན་བུ་འདྲ་བ་ནི་སློབ་དཔོན་མཧཱ་ཇནས་བརྩམས་པའི་སྙིང་པོའ་ིདོན་ཡོངས་སུ་

ཤེས་པ་ཞེས་པ་དེ་རེད། 

ས་བཅད་ལ་སྔོན་འགྲོ་དང་། དངོས་གཞི། མཇུག་བཅས་གསུམ་ལས། དང་པོ་སྔོན་

འགྲོ་ལ་ཐུན་མོང་བ་དང་། ཐུན་མོང་མ་ཡིན་པའི་སྔོན་འགྲོ་གཉིས་ལས། དང་པོ་ཐུན་མོང་

བའི་སྔོན་འགྲོ་ནི་གླེང་གཞི་དེ་རེད། དེ་ཡང། འདི་སྐད་བདག་གིས་ཐོས་པ་དུས་གཅིག་

ན༑ བཅོམ་ལྡན་འདས་རྒྱལ་པོའ་ིཁབ་བྱ་རྒོད་ཕུང་པོའ་ིརི་ལ་དགེ་སློང་གི་དགེ་འདུན་

ཆེན་པོ་དང་། བྱང་ཆུབ་སེམས་དཔའི་དགེ་འདུན་ཆེན་པོ་དང་ཐབས་གཅིག་ཏུ་བཞུགས་

ཏེ༑ ཞེས་པའོ།། དེ་ནི་ཤེས་རབ་སྙིང་པོའ་ིམདོ་ཆ་ཤས་ཤིག་མིན། རྗེས་སུ་བཀའ་སྡུད་པ་

པོས་བསྡུས་པའི་སྐབས་སུ་སྦྱར་བ་རེད། དེ་ཡང་ཆོས་ཡང་དག་པར་སྡུད་པའི་མདོ་ནས་

གསུངས་པ་བཞིན་བཀའ་སྡུད་པའི་ཚུལ་ཞིག་ཡོད། ཤེས་རབ་སྙིང་པོ་ལྟ་བུ་ནི་འཇམ་

དཔལ་དབྱངས་ཀྱིས་བསྡུས་ཤིང་། དེ་ཡང་བསྡུས་པའི་སྐབས་སུ། འདི་སྐད་བདག་གིས་

ཐོས་པ་དུས་གཅིག་ན། སངས་རྒྱས་བཅོམ་ལྡན་འདས་གང་དུ་བཞུགས་ཡོད་ཅེ་ན། རྒྱལ་

པོའ་ིཁབ་ཀྱི་ནང་དུ་བྱ་རྒོད་ཕུང་པོའ་ིརི་ལའོ།། སུ་དང་མཉམ་དུ་བཞུགས་ཡོད་ཅེ་ན། དགེ་

སློང་གི་དགེ་འདུན་ཆེན་པོ་དང་། བྱང་ཆུབ་སེམས་དཔའི་དགེ་འདུན་ཆེན་པོ་དང་མཉམ་

དུའོ༑༑ དེས་གང་བསྟན་གྱི་ཡོད་ཅེ་ན། སྟོན་པ་ཕུན་སུམ་ཚོགས་པ་སངས་རྒྱས་བཅོམ་

ལྡན་འདས། གནས་ཕུན་སུམ་ཚོགས་པ་རྒྱལ་པོའ་ིཁབ་ཀྱི་བྱ་རྒོད་ཕུང་པོའ་ིརི། འཁོར་

ཕུན་སུམ་ཚོགས་པ་དགེ་སློང་གི་དགེ་འདུན་དང་བྱང་ཆུབ་སེམས་དཔའི་དགེ་འདུན། 

ཆོས་ཕུན་སུམ་ཚོགས་པ་ཤེས་རབ་སྙིང་པོ་བཅས་བསྟན། དེ་ལ་དགེ་སློང་གི་དགེ་འདུན་

ཆེན་པོ་དང་བྱང་ཆུབ་སེམས་དཔའི་དགེ་འདུན་ཆེན་པོ་ཞེས་དབྱེ་བ་གཉིས་སུ་ཕྱེ་བ་ལས་

དགེ་སློང་གི་དགེ་འདུན་ནི་མིའི་རྟེན་ཅན་གྱི་དགེ་སློང་དང་དགེ་སློང་མ། བྱང་ཆུབ་སེམས་

དཔའི་དགེ་འདུན་ནི་ཐེག་ཆེན་གྱི་ཆོས་གསུང་ཡུལ་ལྷ་དང་མིའི་རྟེན་ཅན་གྱི་བྱང་ཆུབ་

སེམས་དཔའ་ཉེ་བའི་སྲས་ཆེན་བརྒྱད་ལ་སོགས་པ་རེད། འདིའི་ནང་འཕགས་པ་སྤྱན་

རས་གཟིགས་དངོས་སུ་ཡོད། སྤྱིར་སངས་རྒྱས་ཀྱི་མདོ་མང་ཆེ་བའི་ནང་དགེ་སློང་གི་

དགེ་འདུན་མ་གཏོགས་བྱང་ཆུབ་སེམས་དཔའི་དགེ་འདུན་མེད། དེ་ནི་ཐེག་པ་ཐུན་མོང་

བའི་མདོ་རྣམས་རེད། འོན་ཀྱང་ཤེས་རབ་སྙིང་པོ་ཐེག་ཆེན་གྱི་མདོ་ཡིན་པར་བརྟེན། དགེ་

སློང་གི་དགེ་འདུན་ཙམ་དུ་མ་ཟད། བྱང་ཆུབ་སེམས་དཔའི་དགེ་འདུན་ཡང་ཐབས་གཅིག་

ཏུ་བཞུགས་པ་རེད། དེ་ནི་ཐུན་མོང་བའི་གླེང་གཞི་དེ་རེད། 

གཉིས་པ་ཐུན་མོང་མ་ཡིན་པའི་སྔོན་འགྲོ་ནི། དེའི་ཚེ་བཅོམ་ལྡན་འདས་ཟབ་མོའ་ིསྣང་

བ་ཞེས་བྱ་བའི་ཆོས་ཀྱི་རྣམ་གྲངས་ཀྱི་ཏིང་ངེ་འཛིན་ལ་སྙོམས་པར་ཞུགས་སོ།། ཡང་དེའི་

ཚེ་བྱང་ཆུབ་སེམས་དཔའ་སེམས་དཔའ་ཆེན་པོ་འཕགས་པ་སྤྱན་རས་གཟིགས་དབང་

ཕྱུག་ཀྱང་ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོའ་ིསྤྱོད་པ་ཉིད་ལ་རྣམ་པར་བལྟ་ཞིང་ཕུང་

པོ་ལྔ་པོ་དེ་དག་ལ་རང་བཞིན་གྱིས་སྟོང་པར་རྣམ་པར་བལྟའོ།། ཞེས་པའོ།། གོང་དུ་ཞུས་



ཤེས་རབ་སྙིང་པོའ་ིབཀའ་ཁྲིད།

པའི་ཕུན་སུམ་ཚོགས་པ་བཞིའི་གླེང་གཞི་ནི་མདོ་ཚང་མའི་ནང་ཡོང་རྒྱུ་དང། ཐུན་མོང་མ་

ཡིན་པའི་གླེང་གཞི་ནི་མདོ་བྱེ་བྲག་པ་སོ་སོ་ལ་ཡོང་རྒྱུ་ཞིག་རེད། སྐབས་དེར་དགེ་སློང་

གི་དགེ་འདུན་དང་བྱང་ཆུབ་སེམས་དཔའི་དགེ་འདུན་ཚོགས་པ་ན། སངས་རྒྱས་ཟབ་

མོ་སྣང་བ་ཞེས་བྱ་བའི་ཆོས་ཀྱི་རྣམ་གྲངས་ཀྱི་ཏིང་ངེ་འཛིན་ལ་སྙོམས་པར་ཞུགས་པ་

རེད༑ གང་ལྟར་སངས་རྒྱས་ནང་དུ་ཡང་དག་འཇོག་གམ་སྒོམ་སྒྲུབ་གནང་ནས་བཞུགས་

པ་རེད། ཐེག་པ་ཆེན་པོའ་ིབཤད་ཚུལ་ལྟར་ན། སངས་རྒྱས་ཀྱི་ས་ལ་གནས་པ་དེ་རྟག་

ཏུ་མཉམ་རྗེས་རེས་འཇོག་མེད་པར་མཉམ་གཞག་ལ་མ་བཞུགས་པའི་སྐབས་མེད་ཀྱང། 

མཆོག་གི་སྤྲུལ་སྐུའི་མཛད་པ་ཅན་གྱི་སངས་རྒྱས་རྣམས་གདུལ་བྱའི་སྣང་ངོར་མཉམ་

པར་གཞག་པ་དང་མ་གཞག་པའི་སྐབས་ཡོད། ནང་དུ་ཡང་དག་འཇོག་ལ་བཞུགས་པའི་

སྐབས་སུ་མཇལ་ཁ་སོགས་མི་གཏོང་བ་དང་། འཇིག་རྟེན་གྱི་སྤྱོད་ཡུལ་ལ་བཞུགས་

པའི་སྐབས་སུ་བཀའ་མོལ་གནང་རྒྱུ་སོགས་ཡོང་བ་རེད། སངས་རྒྱས་ཏིང་ངེ་འཛིན་ལ་

སྙོམས་པར་ཞུགས་མེད་ན་དྲི་བ་སོགས་སངས་རྒྱས་ལ་ཞུ་ཆོག་ཀྱང་། སངས་རྒྱས་དགེ་

འདུན་གྱི་དབུས་སུ་བཞུགས་རུང་ཏིང་ངེ་འཛིན་ལ་སྙོམས་པར་ཞུགས་ཡོད་ན་བཀའ་འདྲི་

སོགས་ཞུ་ས་མེད་པར་བརྟེན། འཁོར་རྣམས་ཕན་ཚུན་བགྲོ་གླེང་གནང་བ་རེད། སྐབས་

དེར་སྤྱན་རས་གཟིགས་དང་ཤཱ་རིའི་བུ་གཉིས་ཀྱི་དབར་སངས་རྒྱས་བཞུགས་སར་བགྲོ་

གླེང་གི་གོ་སྐབས་བྱུང་བ་རེད། སྤྱིར་ས་ལ་གནས་པའི་བྱང་ཆུབ་སེམས་དཔའ་རྣམས་ལ་

ཏིང་ངེ་འཛིན་གྱི་རྣམ་གྲངས་མང་པོ་ཐོབ་རྒྱུ་ཡོད། སངས་རྒྱས་རྣམས་ལ་ཏིང་ངེ་འཛིན་གྱི་

རྣམ་གྲངས་ཧ་ཅང་མང་པོ་ཐོབ་པ་བཤད་མི་དགོས། ཡིན་ནའང་ཏིང་ངེ་འཛིན་རེ་ལ་མཚན་

རེ་འདོགས་པ་ལའང་དགོས་པ་ཞིག་ཡོད། འདིར་སངས་རྒྱས་ཟབ་མོ་སྣང་བ་ཞེས་བྱ་

བའི་ཆོས་ཀྱི་རྣམ་གྲངས་ཀྱི་ཏིང་ངེ་འཛིན་ལ་སྙོམས་པར་ཞུགས་པ་གསུངས་ཤིང། ཟབ་

མོ་སྣང་བ་ཞེས་པ་ཟབ་མོ་ནི་སྟོང་པ་དང་། སྣང་བ་ནི་རྟེན་འབྱུང་རེད། དེ་ནི་སྟོང་པ་རྟེན་

འབྱུང་གི་དོན་དུ་གཟིགས་པའི་དོན་དུ་མཉམ་པར་བཞག་པ་རེད། གང་ལྟར་སྟོང་པ་ཡིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་རྒྱུ་མཚན་གྱིས་རྟེན་འབྱུང་བསྒྲུབ་རྒྱུ་དང་། རྟེན་འབྱུང་ཡིན་པའི་རྒྱུ་མཚན་གྱིས་སྟོང་

པ་བསྒྲུབ་རྒྱུ་ལྟ་བུའི་ལྟ་བའི་གནད་ལ་གཟིགས་པའི་ཏིང་ངེ་འཛིན་ལ་སྙོམས་པར་ཞུགས་

པ་རེད། དེ་ཡན་གྱིས་སྔོན་འགྲོའ་ིས་བཅད་ཟིན་པ་ཡིན། 

གཉིས་པ་དངོས་གཞི་ལ་ཤཱ་རིའི་བུས་དྲི་བ་བཀོད་པ་དང་། སྤྱན་རས་གཟིགས་ཀྱིས་

ལན་འདེབས་པ། སྟོན་པས་རྗེས་སུ་གནང་བ་བཅས་གསུམ་ལས། དང་པོ་ཤཱ་རིའི་བུས་

དྲི་བ་བཀོད་པ་ནི། དེ་ནས་སངས་རྒྱས་ཀྱི་མཐུས། ཚེ་དང་ལྡན་པ་ཤཱ་རིའི་བུས་བྱང་ཆུབ་

སེམས་དཔའ་སེམས་དཔའ་ཆེན་པོ་འཕགས་པ་སྤྱན་རས་གཟིགས་དབང་ཕྱུག་ལ་འདི་

སྐད་ཅེས་སྨྲས་སོ།། རིགས་ཀྱི་བུའམ་རིགས་ཀྱི་བུ་མོ་གང་ལ་ལ་ཤེས་རབ་ཀྱི་ཕ་རོལ་

ཏུ་ཕྱིན་པ་ཟབ་མོའ་ིསྤྱོད་པ་སྤྱད་པར་འདོད་པ་དེས་ཇི་ལྟར་བསླབ་པར་བྱ། དེ་སྐད་ཅེས་

སྨྲས་པ་དང་། ཞེས་པའོ།། འདིར་སངས་རྒྱས་ཀྱི་མཐུས་ཞེས་པ་ནི་ཤཱ་རིའི་བུས་བྱང་ཆུབ་

སེམས་དཔའི་སྤྱོད་པ་སྤྱད་པའི་ཚུལ་ལ་དྲི་བ་གཏོང་ཐུབ་པའི་སྤོབས་པ་སངས་རྒྱས་ཀྱིས་

བྱིན་གྱིས་བརླབས་པའི་མཐུ་ལ་བརྟེན་ནས་བྱུང་བ་རེད། ལར་ནས་ངེས་པའི་དོན་དུ་ཤཱ་

རིའི་བུ་སྤྲུལ་པའི་ཉན་ཐོས་ཡིན་རུང་། དྲང་དོན་གདུལ་བྱའི་སྣང་ངོར་ཤཱ་རིའི་བུ་ཉན་ཐོས་

ཐེག་དམན་གྱི་གང་ཟག་རེད། དེར་བརྟེན་ཉན་ཐོས་ཀྱི་དགྲ་བཅོམ་པ་ཞིག་གིས་ཐེག་པ་

ཆེན་པོའ་ིསྤྱོད་པ་ལ་སྤྱད་པའི་སྐོར་ལ་བགྲོ་གླེང་གནང་བའི་སྤོབས་པ་མེད་པ་ལྟ་བུ་རེད། 

འོན་ཀྱང་འདིར་སངས་རྒྱས་ཀྱི་མཐུ་ལ་བརྟེན་ནས་ཤཱ་རིའི་བུས་བྱང་ཆུབ་སེམས་དཔའ་

སེམས་དཔའ་ཆེན་པོ་འཕགས་པ་སྤྱན་རས་གཟིགས་དབང་ཕྱུག་ལ་གང་ལ་ལའམ་མི་

ཞིག་གིས་ཤེས་རབ་ཀྱི་ཕ་རོལ་ཏུ་ཕྱིན་པའི་ཟབ་མོའ་ིསྤྱོད་པ་སྤྱད་པར་འདོད་པའམ་ཤེས་

རབ་ཀྱི་ཕ་རོལ་ཏུ་ཕྱིན་པའི་ལམ་ལ་བསླབས་ནས་བྱང་ཆུབ་སེམས་དཔའི་སྤྱོད་པ་སྤྱད་

པར་འདོད་ན་ཇི་ལྟར་བསླབ་པའམ་ཉམས་སུ་བླང་བར་བྱ་ཞེས་དྲིས་པ་རེད། སྤྱིར་བྱང་

ཆུབ་ཀྱི་སེམས་ཡོད་མཁན་གྱི་གང་ཟག་གི་རིགས་ཐམས་ཅད་ལ་བྱང་ཆུབ་སེམས་དཔའ་

དང་༑ བྱང་ཆུབ་སེམས་དཔའ་སེམས་དཔའ་ཆེན་པོ་ཞེས་པ་ནི་འཕགས་ལམ་ཐོབ་པའམ། 



ཤེས་རབ་སྙིང་པོའ་ིབཀའ་ཁྲིད།

འགྲེལ་པ་ཁ་ཤས་ནང་དག་ས་ལ་གནས་པ་ལ་བརྗོད། དེར་བརྟེན་སྤྱན་རས་གཟིགས་ནི་

བྱང་ཆུབ་སེམས་དཔའ་སེམས་དཔའ་ཆེན་པོ་རེད།

གཉིས་པ་སྤྱན་རས་གཟིགས་ཀྱིས་ལན་འདེབས་པ་ལ། དབང་པོ་རྟུལ་པོ་ལ་ལམ་

རིམ་གྱིས་བགྲོད་ཚུལ་གྱི་ཐོག་ནས་ལན་བཏབ་པ་དང་། དབང་པོ་རྣོན་པོ་ལ་དོན་བསྡུས་

ནས་སྔགས་ཚིག་གིས་ལན་བཏབ་པ་གཉིས་ལས། དང་པོ་དབང་པོ་རྟུལ་པོ་ལ་ལམ་རིམ་

གྱིས་བགྲོད་ཚུལ་གྱི་ཐོག་ནས་ལན་བཏབ་པ་ལ། ཚོགས་ལམ་དང་སྦྱོར་ལམ་གྱི་གནས་

སྐབས་སུ་སློབ་ཚུལ། མཐོང་ལམ་གྱི་གནས་སྐབས་སུ་སློབ་ཚུལ། སྒོམ་ལམ་སྤྱི་དང་

ལྷག་པར་སྒོམ་ལམ་རྡོ་རྗེ་ལྟ་བུའི་ཏིང་འཛིན་གྱི་གནས་སྐབས་སུ་སློབ་ཚུལ། མི་སློབ་

པའི་ལམ་གྱི་སྐབས་སུ་ཤེས་རབ་ཀྱི་ཕ་རོལ་ཏུ་ཕྱིན་པ་ལ་སློབ་ཚུལ་བཅས་བཞི་ལས། 

དང་པོ་ཚོགས་ལམ་དང་སྦྱོར་ལམ་གྱི་གནས་སྐབས་སུ་སློབ་ཚུལ་ནི། བྱང་ཆུབ་སེམས་

དཔའ་སེམས་དཔའ་ཆེན་པོ་འཕགས་པ་སྤྱན་རས་གཟིགས་དབང་ཕྱུག་གིས་ཚེ་དང་ལྡན་

པ་ཤཱ་ར་དྭ་ཏིའི་བུ་ལ་འདི་སྐད་ཅེས་སྨྲས་སོ།། ཤཱ་རིའི་བུ། རིགས་ཀྱི་བུའམ་རིགས་ཀྱི་

བུ་མོ་གང་ལ་ལ་ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོའ་ིསྤྱོད་པ་སྤྱད་པར་འདོད་པ་དེས་

འདི་ལྟར་རྣམ་པར་བལྟ་བར་བྱ་སྟེ། ཕུང་པོ་ལྔ་པོ་དེ་དག་ཀྱང་རང་བཞིན་གྱིས་སྟོང་པར་

རྣམ་པར་ཡང་དག་པར་རྗེས་སུ་བལྟའོ།། གཟུགས་སྟོང་པའོ།། སྟོང་པ་ཉིད་གཟུགས་

སོ༑༑ གཟུགས་ལས་སྟོང་པ་ཉིད་གཞན་མ་ཡིན། སྟོང་པ་ཉིད་ལས་ཀྱང་གཟུགས་གཞན་

མ་ཡིན་ནོ།། དེ་བཞིན་དུ་ཚོར་བ་དང་། འདུཤེས་དང་། འདུ་བྱེད་དང་། རྣམ་པར་ཤེས་པ་

རྣམས་སྟོང་པའོ།། ཞེས་པའོ།། འདིར་རིགས་ཀྱི་བུའམ་རིགས་ཀྱི་བུ་མོ་གང་ལ་ལ་ཞེས་

གསུངས་པ་ནི་སྐབས་དེར་རྒྱ་གར་གྱི་གཞུང་ལུགས་ནང་བུ་དང་བུ་མོ་གཉིས་ཀར་འབོད་

སྒྲ་སྦྱར་བ་དེ་ཧ་ལམ་མེད། འོན་ཀྱང་སངས་རྒྱས་ཀྱི་གསུང་ནང་རྟག་ཏུ་རིགས་ཀྱི་བུའམ་

རིགས་ཀྱི་བུ་མོ་ཞེས་མཉམ་དུ་ཡོང་བ་ནི་ཕོ་མོའ་ིདབྱེ་བ་མེད་པར་སངས་རྒྱས་ཀྱི་ལམ་ལ་

སློབ་པའམ་སངས་རྒྱས་ཀྱི་གོ་འཕང་ཐོབ་པའི་ནུས་པ་གཅིག་གྱུར་ཡོད་པ་བསྟན། མདོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚན་འདི་གལ་ཆེན་པོ་ཞིག་རེད། འདི་ལ་འགྲེལ་བྱེད་པ་ཚོས་སྟོང་ཉིད་བཞི་འགྱུར་ཞེས་

པའམ༑ ཟབ་མོ་ཁྱད་པར་བཞི་ལྡན་ཞེས་ཀྱང་བརྗོད་ཅིང་། དེ་ནི་གཟུགས་སྟོང་པའོ།། སྟོང་

པ་ཉིད་གཟུགས་སོ།། གཟུགས་ལས་སྟོང་པ་ཉིད་གཞན་མ་ཡིན། སྟོང་པ་ཉིད་ལས་ཀྱང་

གཟུགས་གཞན་མ་ཡིན་ཞེས་པ་དེ་རེད། དེས་སྟོང་པ་རྟེན་འབྱུང་གི་དོན་དང་རྟེན་འབྱུང་

སྟོང་པའི་དོན་དུ་འཆར་ཚུལ་དང་། ལྷག་པར་དུ་བདེན་པ་གཉིས་ངོ་བོ་གཅིག་ལ་ལྡོག་པ་

ཐ་དད་ཡིན་པའི་རྣམ་གཞག་བསྟན། དེའི་ནང་ཚོགས་སྦྱོར་ལ་ཇི་ལྟར་སྦྱར་ཞེ་ན། འདི་

ལྟར་རྣམ་པར་བལྟ་བར་བྱ་སྟེ། ཕུང་པོ་ལྔ་པོ་དེ་དག་ཀྱང་རང་བཞིན་གྱིས་སྟོང་པར་རྣམ་

པར་ཡང་དག་པར་རྗེས་སུ་བལྟའོ་ཞེས་བལྟ་བར་བྱ་དང་བལྟའོ་ཞེས་པའི་ཚིག་གི་ནུས་

པས་ཚོགས་སྦྱོར་ལ་སྦྱར་བ་རེད། གང་ལགས་ཤེ་ན། བལྟ་བ་ཞེས་པ་ནི་བལྟ་བྱ་དང་ལྟ་

བྱེད་ཀྱི་གཉིས་སྣང་ཡོད་པའི་སྐབས་ཤིག་ཡིན་ཙང་། ཚོགས་ལམ་སྐབས་སུ་སྟོང་པ་ཉིད་

ལ་ཐོས་བྱུང་གི་ཤེས་རབ་དང་བསམས་བྱུང་གི་ཤེས་རབ་བསྐྱེད་པ་དང་། དེ་ལྟ་བུའི་ཐོས་

བྱུང་དང་བསམས་བྱུང་གི་ཤེས་རབ་ལ་ཡང་ཡང་གོམས་པ་ལས་སྟོང་ཉིད་རྟོགས་པའི་

ཤེས་རབ་དེ་བསྒོམས་བྱུང་གི་ངོ་བོར་གྱུར་པའི་སྐབས་སུ་སྦྱོར་ལམ་དུ་འཕོས་པ་རེད། དེ་

ལྟ་བུ་བསྒོམས་བྱུང་གི་ངོ་བོར་སོང་བའི་རྗེས་སུའང་གཉིས་སྣང་གི་དྲྭ་བ་མ་ཆོད་པ་ཡིན་

ཙང་སྦྱོར་ལམ་གྱི་བར་དུ་བལྟ་བྱ་དང་ལྟ་བྱེད་ཀྱི་ཁྱད་པར་བྱུང་། 

སྤྱན་རས་གཟིགས་ཀྱིས་ལན་བཏབ་པའི་སྐབས་སུ་བྱང་ཆུབ་སེམས་དཔས་གང་ཟག་

གི་བདག་མེད་རྟོགས་པ་སྔོན་དུ་སོང་བ་གཞིར་བཞག་གིས་ཕུང་པོ་ལྔ་པོ་དེ་དག་ཀྱང་

ཞེས་ཀྱང་སྒྲ་གསུངས་ཡོད། ཁ་ཤས་ཀྱིས་འདིར་ཀྱང་སྒྲ་འབྲེལ་མེད་ཡིན་ཞིང་། དེའི་གོང་

དུ་དོན་ཞིག་མ་གསུངས་པས་ཀྱང་སྒྲས་བསྡུ་རྒྱུ་གང་ཡང་མེད་ཅེས་གསུངས། འོན་ཀྱང་

གང་ཟག་གི་བདག་མེད་རྟོགས་པ་དེ་དོན་གྱིས་བསྟན་པའམ་ཤ གས་ལ་བསྟན་པ་ནི། འདི་

ལྟར་རྣམ་པར་བལྟ་བར་བྱ་སྟེ་ཞེས་པས་ང་རང་བཞིན་གྱིས་མ་གྲུབ་པ་དེ་ཡིན་ཤག་རེད། 

ང་རང་བཞིན་གྱིས་མ་གྲུབ་པ་ཙམ་དུ་མ་ཟད། ང་ཡི་གདགས་གཞིར་གྱུར་པའི་ཕུང་པོ་ལྔ་



ཤེས་རབ་སྙིང་པོའ་ིབཀའ་ཁྲིད།

པོ་དེ་དག་ཀྱང་རང་བཞིན་གྱིས་སྟོང་པར་རྣམ་པར་ཡང་དག་པར་རྗེས་སུ་བལྟའོ་ཞེས་

གསུངས། ༸གོང་ས་༸སྐྱབས་མགོན་ཆེན་པོའ་ིགསུང་ཆོས་སུའང་ཀྱང་སྒྲ་དེ་ཡང་ཡང་

རྩལ་བཏོན་གྱིས་ངེས་པར་དགོས་པར་གསུངས་ཀྱི་ཡོད། གང་ལགས་ཤེ་ན། རིན་ཆེན་

ཕྲེང་བ་ལས། ཇི་སྲིད་ཕུང་པོར་འཛིན་ཡོད་པ།། དེ་སྲིད་དེ་ལ་ངར་འཛིན་ཡོད།། ཅེས་

གསུངས་པ་བཞིན་ཕུང་པོའ་ིསྟེང་གི་ངར་འཛིན་མ་ལྡོག་ན་འཁོར་བའི་རྩ་བ་ལྡོག་མི་ནུས་

པར་བརྟེན། ང་རང་བཞིན་གྱིས་མ་གྲུབ་པ་དེ་བལྟ་བ་གཞིར་བཞག་གིས་འདི་ལྟར་རྣམ་

པར་བལྟ་བར་བྱ་སྟེ་ཞེས་གསུངས་པ་དང། དེ་ནས་ང་རང་བཞིན་གྱིས་མ་གྲུབ་པ་ཙམ་དུ་

མ་ཟད། ཕུང་པོ་ལྔ་པོ་དེ་དག་ཀྱང་རང་བཞིན་གྱིས་སྟོང་པར་རྣམ་པར་ཡང་དག་པར་རྗེས་

སུ་བལྟའོ་ཞེས་ཀྱང་སྒྲ་བསྣན་ཚུལ་དེ་ལྟར་ཡིན།

ཇི་ལྟར་བལྟ་དགོས་ཤེ་ན། གཟུགས་སྟོང་པའོ་ཞེས་པའོ།། གཟུགས་ཞེས་པ་ནི་མིང་དང་

བརྡས་བཞག་པ་ཙམ་མ་གཏོགས། གདགས་གཞི་རང་གི་ངོས་ནས་གང་ཡང་མེད་པའོ།། དེ་

ནི་དགག་བྱ་ངོས་འཛིན་མ་ཤེས་ན་ཁག་པོ་རེད། གང་ལྟར་གཟུགས་ནི་གདགས་གཞིའི་ངོས་

ནས་སམ་རང་ངོས་མ་གྲུབ་པ་དང་། གལ་ཏེ་རང་ངོས་ནས་གྲུབ་ན་བརྟགས་པའི་དོན་དེ་

བཙལ་བའི་སྐབས་སུ་རྙེད་དགོས་ཀྱང་རྙེད་རྒྱུ་མེད་ཙང་། དེ་ལྟ་བུའི་གཟུགས་དེ་རང་བཞིན་

གྱིས་གྲུབ་པའི་སྟོང་པ་རེད། གཟུགས་དེ་རང་བཞིན་གྱིས་གྲུབ་པའི་སྟོང་པ་ཡིན་པའི་རྒྱུ་

མཚན་གྱིས་ཐ་སྙད་པའི་གཟུགས་དེ་འགྲུབ་ཐུབ་པ་དང་། གལ་ཏེ་གཟུགས་རང་བཞིན་གྱིས་

གྲུབ་ན་ཐ་སྙད་དུ་བྱ་བ་བྱེད་པའི་གཟུགས་ཀྱི་རྣམ་གཞག་དེ་མི་འཐད་པར་འགྱུར། 

མདོར་ན་གཟུགས་སྟོང་པའོ་ཞེ་ན། གཟུགས་དེ་རང་གི་ངོ་བོས་གྲུབ་པ་ཡིན་ན་གཞན་

ལ་ལྟོས་མེད་དུ་འགྲུབ་དགོས། དེ་འདྲའི་གྲུབ་དོན་ཡོད་ན་བཙལ་ན་རྙེད་དགོས་ཀྱང་མི་

རྙེད༑ གལ་ཏེ་རྙེད་ན་སྐྱེ་འགག་བྱ་བྱེད་སོགས་མི་འཐད་པར་འགྱུར་བས། གཟུགས་རང་

གི་ངོ་བོས་གྲུབ་པའི་སྟོང་པ་ཡིན། སྟོང་པ་ཉིད་གཟུགས་སོ་ཞེ་ན། གཟུགས་རང་གི་ངོ་

བོས་གྲུབ་པའི་སྟོང་པ་ཡིན་པའི་རྒྱུ་མཚན་གྱིས་མིང་རྐྱང་བཏགས་ཡོད་ཙམ་གྱི་ཐ་སྙད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དུ་བྱ་བ་བྱེད་པའི་གཟུགས་དེ་འཇོག་ཐུབ། གཟུགས་ལས་སྟོང་པ་ཉིད་གཞན་མ་ཡིན་ཞེ་

ན༑ གདགས་གཞིའི་སྟེང་དུ་རང་ངོས་ནས་གྲུབ་པའི་གཟུགས་ཤིག་ཡོད་མེད་རིགས་ཤེས་

ཀྱིས་དཔྱོད་སྐབས་མ་རྙེད་པའི་སྟོང་པ་ཉིད་དེ་ཁོ་ན་གཟུགས་ཀྱི་མཐར་ཐུག་པའི་གནས་

ལུགས་རེད་མ་གཏོགས། དེ་ལས་གཟུགས་དེ་ལོགས་སུ་ཕྱེ་ནས་རྙེད་རྒྱུ་མེད། དེ་བཞིན་

དུ་གོ་ལྡོག་ནས་སྟོང་པ་ཉིད་ལས་ཀྱང་གཟུགས་གཞན་མ་ཡིན་ནོ་ཞེ་ན། རིགས་ཤེས་

ཀྱིས་བཙལ་ནས་མ་རྙེད་པའི་རང་ངོས་ནས་གྲུབ་པའི་སྟོང་པ་ཉིད་དེ་ཐ་སྙད་དུ་མིང་རྐྱང་

བཏགས་ཡོད་ཙམ་གྱི་གཟུགས་ཀྱི་ངོ་བོར་གྲུབ་པར་བརྟེན། དེ་ཡང་གཞན་མིན་ཞེས་པའོ།། 

གཟུགས་ཀྱི་སྟེང་གི་ཆོས་ཉིད་དང་གཟུགས་གཉིས་ལྡོག་ཆའི་ཁྱད་པར་ཙམ་མ་གཏོགས། 

དོན་དུ་གཅིག་པ་རེད། སྟོང་པས་ཡོད་མཐའ་སེལ་བ་དང་། སྣང་བས་མེད་མཐའ་སེལ་བའི་

རྣམ་གཞག་དེ་ཕྱི་རོལ་པ་དང་དབུ་མ་རང་རྒྱུད་པ་མན་ཆད་ཀྱི་སྤྱི་ལུགས་ལྟ་བུ་རེད། འོན་

ཀྱང་ཐལ་འགྱུར་བའི་ལུགས་ལ་སྣང་བས་ཡོད་མཐའ་སེལ་བ་དང་། སྟོང་པས་མེད་མཐའ་

སེལ་བའི་རྣམ་གཞག་ཅིག་ཡོད། དེ་ནི་མདོར་ན་དགག་ཕྱོགས་དང་སྒྲུབ་ཕྱོགས་གང་ནས་

བཤད་ཀྱང་དོན་གཅིག་གི་ཐོག་ཏུ་འབབ་རྒྱུ་ཞིག་རེད། དཔེ་རགས་པ་ཙམ་ཞུ་ན། དབྱུག་པ་

ཞིག་ས་སྟེང་ཐོག་སློང་བའི་ཐབས་ཤེས་བྱེད་ན། དབྱུག་པ་དེ་གཞན་ལ་མ་བརྟེན་པར་ལངས་

མི་ཐུབ་ཅེས་བརྗོད་ན། གཞན་ལ་མ་བརྟེན་པར་ལངས་ཐུབ་པ་བཀག་པའི་དགག་བྱའི་ངོས་

ནས་བརྗོད་ཀྱང་། དེ་དང་མཉམ་དུ་གཅིག་ལ་བརྟེན་དགོས་པའང་རང་བཞིན་གྱིས་འཕངས་

པ་རེད། ཡང་དབྱུག་པ་དེ་གཞན་ལ་བསྙལ་ན་ལངས་ཀྱི་རེད་ཅེས་སྒྲུབ་ཕྱོགས་ནས་བརྗོད་

ཀྱང་༑ དེ་དང་མཉམ་དུ་མ་བརྟེན་པར་ལངས་མི་ཐུབ་ཅེས་པ་དེ་རང་བཞིན་གྱིས་གོ་ཐུབ། དེ་

བཞིན་དུ་སྣང་བའི་རྒྱུ་མཚན་གྱིས་སྟོང་པ་ཡིན་པ་དང་། སྟོང་པའི་རྒྱུ་མཚན་གྱིས་སྣང་བ་

གྲུབ་པ་རེད། གཟུགས་ལས་སྟོང་པ་ཉིད་གཞན་མ་ཡིན་ཞེས་པ་དང། སྟོང་པ་ཉིད་ལས་ཀྱང་

གཟུགས་གཞན་མ་ཡིན་ཞེས་རྟེན་འབྱུང་དང་སྟོང་པའི་རྣམ་གཞག་གཉིས་པོ་བློ་ལ་འཆར་

བའི་སྐབས་སུ་ཡིན་ནའང་རེད། ངག་ནས་བརྗོད་པའི་སྐབས་སུ་ཡིན་ནའང་རེད། དོན་གྱི་

གནས་ལུགས་ཀྱི་སྟེང་དུ་ཡིན་ནའང་རེད། གང་ལྟར་ཕན་ཚུན་གཅིག་ལ་གཅིག་ལྟོས་པ་མ་

གཏོགས། མ་ལྟོས་པའི་རང་རྐྱ་བ་ཞིག་མེད་པ་དེ་གསལ་པོ་འཆར་ན་འགྲིགས་པ་རེད། དེ་

བཞིན་དུ་ཚོར་བ་དང་། འདུ་ཤེས་དང། འདུ་བྱེད་དང་། རྣམ་པར་ཤེས་པ་རྣམས་སྟོང་པའོ་

ཞེས་པ་ནི་གཟུགས་རང་བཞིན་གྱིས་མེད་པ་དང་མཚུངས་པར་ཕུང་པོ་གཞན་ལའང་སྦྱར་

བར་བྱའོ།། དེ་ཡན་གྱིས་ཚོགས་ལམ་དང་སྦྱོར་ལམ་གྱི་གནས་སྐབས་སུ་སྟོང་པ་ཉིད་ལ་

ཐོག་མར་ཐོས་བྱུང་གི་ཤེས་རབ་དང་། བསམས་བྱུང་གི་ཤེས་རབ། བསྒོམས་བྱུང་གི་ཤེས་

རབ་རྒྱུད་ལ་རིམ་བཞིན་བསྐྱེད་ཚུལ་རྣམས་ཡིན།

གཉིས་པ་མཐོང་ལམ་གྱི་གནས་སྐབས་ལ་སློབ་ཚུལ་ནི། ཤཱ་རིའི་བུ་དེ་ལྟ་བས་ན་

ཆོས་ཐམས་ཅད་སྟོང་པ་ཉིད་དེ། མཚན་ཉིད་མེད་པ། མ་སྐྱེས་པ། མ་འགག་པ། དྲི་མ་

མེད་པ། དྲི་མ་དང་བྲལ་བ་མེད་པ། བྲི་བ་མེད་པ། གང་བ་མེད་པའོ།། ཞེས་པའོ།། དེ་

ལྟ་བུའི་བསྒོམས་བྱུང་གི་ཤེས་རབ་ལ་བརྟེན་ནས་གཉིས་སྣང་མེད་པར་སྟོང་ཉིད་མངོན་

སུམ་དུ་རྟོགས་པ་ན་ཆོས་ཐམས་ཅད་སྟོང་པ་ཉིད་དམ་དེ་བཞིན་ཉིད་ཁོ་ན་མཐོང་བ་མ་

གཏོགས། ཆོས་ཅན་མཐོང་དགོས་ཀྱི་མེད། དེ་དག་རྣམ་ཐར་སྒོ་གསུམ་ལ་སྦྱར་ན། སྟོང་

པ་ཉིད་ཅེས་བྱ་བས་རྣམ་པར་ཐར་བའི་སྒོ་སྟོང་པ་ཉིད་དང་། མཚན་ཉིད་མེད་པ། མ་སྐྱེས་

པ༑ མ་འགག་པ། དྲི་མ་མེད་པ། དྲི་མ་དང་བྲལ་བ་མེད་པ་བཅས་ཀྱིས་རྣམ་པར་ཐར་པའི་

སྒོ་མཚན་མ་མེད་པ། བྲི་བ་མེད་པ། གང་བ་མེད་པ་བཅས་ཀྱིས་རྣམ་པར་ཐར་པའི་སྒོ་

སྨོན་པ་མེད་པ་བསྟན། དེས་ན་སྟོང་ཉིད་ལ་མངོན་སུམ་དུ་གཉིས་སྣང་ནུབ་པའི་ཚུལ་

གྱིས་མཉམ་པར་འཇོག་པའི་སྐབས་སུ་དགག་བྱ་འགོག་ཚུལ་དང་། རྣམ་པར་ཐར་པའི་སྒོ་

གསུམ་ལ་སློབ་ཚུལ་རྣམས་གསུངས།

གསུམ་པ་སྒོམ་ལམ་སྤྱི་ལ་སློབ་ཚུལ་ནི། ཤཱ་རིའི་བུ་དེ་ལྟ་བས་ན་སྟོང་པ་ཉིད་ལ་

གཟུགས་མེད། ཚོར་བ་མེད། འདུ་ཤེས་མེད། འདུ་བྱེད་རྣམས་མེད། རྣམ་པར་ཤེས་པ་

མེད༑ མིག་མེད། རྣ་བ་མེད། སྣ་མེད། ལྕེ་མེད། ལུས་མེད། ཡིད་མེད། གཟུགས་མེད། 

སྒྲ་མེད། དྲི་མེད། རོ་མེད། རེག་བྱ་མེད། ཆོས་མེད། མིག་གི་ཁམས་མེད་པ་ནས། ཡིད་

ཀྱི་ཁམས་མེད། ཡིད་ཀྱི་རྣམ་པར་ཤེས་པའི་ཁམས་ཀྱི་བར་དུ་ཡང་མེད་དོ།། མ་རིག་པ་

མེད༑ མ་རིག་པ་ཟད་པ་མེད་པ་ནས། རྒ་ཤི་མེད། རྒ་ཤི་ཟད་པའི་བར་དུ་ཡང་མེད་དོ།། དེ་

བཞིན་དུ་སྡུག་བསྔལ་བ་དང་། ཀུན་འབྱུང་བ་དང་། འགོག་པ་དང་། ལམ་མེད། ཡེ་ཤེས་

མེད༑ ཐོབ་པ་མེད། མ་ཐོབ་པ་ཡང་མེད་དོ།། ཞེས་པའོ།། སྐབས་འདིར་སྟོང་པ་ཉིད་ལ་

གཟུགས་མེད་ཅེས་པའི་སྟོང་པ་ཉིད་དེ་དགག་བྱ་ལ་དོན་དམ་གྱི་ཁྱད་པར་དངོས་སུ་སྦྱར་

བ་ཡིན་ཞེས་པའི་གསུང་རྒྱུན་ཡོད། འོན་ཀྱང་ངས་འདི་ལ་བཤད་སྟངས་ཕྲན་བུ་མི་འདྲ་བ་

སྟེ༑ སྟོང་ཉིད་ལ་གཉིས་སྣང་ནུབ་པའི་ཚུལ་གྱིས་སྒོམ་ལམ་སྐོར་དགུའི་གནས་སྐབས་སུ་

མཉམ་པར་འཇོག་པ་དེའི་ཚེ་ན་ཆོས་ཅན་གྱི་སྣང་བ་མེད་པ་དང་། དེ་ལྟ་བུའི་སྟོང་པ་ཉིད་

ལ་གཉིས་སྣང་ནུབ་པའི་བློ་དེ་ལ་གཟུགས་ནས་རྣམ་མཁྱེན་གྱི་བར་དུ་སྟོང་གཞི་ཆོས་ཅན་

གྱི་ཆོས་གང་ཡང་སྒོམ་ལམ་གྱི་གཉིས་སྣང་ནུབ་པའི་མཉམ་བཞག་གི་ཏིང་ངེ་འཛིན་ལ་

མི་སྣང་བར་བརྟེན། བསྒོམས་པ་རིམ་གྱིས་གོང་མཐོར་སོང་ན་སོ་སོའ་ིངོ་སྐལ་གྱི་སྤང་བྱ་

སྤངས་ནས་ལམ་གོང་མར་བགྲོད་ཐུབ་ཅེས་བཤད། 

ལྷག་པར་སྒོམ་ལམ་རྡོ་རྗེ་ལྟ་བུའི་ཏིང་འཛིན་གྱི་གནས་སྐབས་ལ་སློབ་ཚུལ་ནི། ཤཱ་

རིའི་བུ་དེ་ལྟ་བས་ན་བྱང་ཆུབ་སེམས་དཔའ་རྣམས་ཐོབ་པ་མེད་པའི་ཕྱིར། ཤེས་རབ་ཀྱི་

ཕ་རོལ་ཏུ་ཕྱིན་པ་ཟབ་མོ་འདི་ལ་བརྟེན་ཅིང་གནས་ཏེ། ཞེས་པའོ།། དེ་ལྟ་བུའི་ཆོས་ཅན་

གྱི་སྣང་བ་དང་བྲལ་བའི་ཆོས་ཉིད་ལ་རྩེ་གཅིག་ཏུ་མཉམ་པར་བཞག་པའི་ཡེ་ཤེས་གོང་

ནས་གོང་དུ་ས་ནས་སར་འཕོས་ཏེ་རྡོ་རྗེ་ལྟ་བུའི་ཏིང་ངེ་འཛིན་གྱི་གནས་སྐབས་ལ་སླེབས་

པ་ན་གཙོ་བོར་རྣམ་པར་ཐར་པའི་སྒོ་སྨོན་པ་མེད་པ་ལ་བསླབས་པ་ལ་བརྟེན་ནས་སྦྱིན་པ་

ནས་བསམ་གཏན་གྱི་བར་ཐབས་ཀྱི་ཆའམ་བསོད་ནམས་ཀྱི་ཚོགས་ཡོངས་སུ་རྫོགས་

པའི་དབང་གིས་སྒོམ་ལམ་རྡོ་རྗེ་ལྟ་བུའི་ཏིང་ངེ་འཛིན་ལ་གནས་པའི་བྱང་ཆུབ་སེམས་

དཔའ་དེའི་རྒྱུད་ཀྱི་སྟོང་ཉིད་རྟོགས་པའི་ཤེས་རབ་དེ་ཤིན་ཏུ་ཕྲ་བའི་ཤེས་སྒྲིབ་བམ་སྒོམ་

ལམ་སྐོར་དགུའི་སྤང་བྱ་ཡོངས་སུ་རྫོགས་པ་སྤངས་པ་རེད།

བཞི་པ་མི་སློབ་པའི་ལམ་གྱི་སྐབས་སུ་ཤེས་རབ་ཀྱི་ཕ་རོལ་ཏུ་ཕྱིན་པ་ལ་སློབ་ཚུལ་

ནི༑ སེམས་ལ་སྒྲིབ་པ་མེད་པས་སྐྲག་པ་མེད་དེ། ཕྱིན་ཅི་ལོག་ལས་ཤིན་ཏུ་འདས་ནས། 

མྱ་ངན་ལས་འདས་པའི་མཐར་ཕྱིན་ཏོ།། དུས་གསུམ་དུ་མངོན་པར་བཞུགས་པའི་སངས་

རྒྱས་ཐམས་ཅད་ཀྱང་ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོ་འདི་ལ་བརྟེན་ནས་བླ་ན་མེད་

པ་ཡང་དག་པར་རྫོགས་པའི་བྱང་ཆུབ་ཏུ་མངོན་པར་རྫོགས་པར་སངས་རྒྱས་སོ།། ཞེས་

པའོ༑༑ ཤེས་རབ་ཀྱི་ཕ་རོལ་ཏུ་ཕྱིན་པའི་བློ་དེས་བསོད་ནམས་ཀྱི་ཚོགས་ལ་བརྟེན་ནས་

ཤེས་སྒྲིབ་ཀྱི་གཉེན་པོའ་ིངོ་བོར་འགྱུར་བའི་དབང་གིས་སྒྲིབ་པ་ཐམས་ཅད་སྤངས་པས་

སེམས་ལ་སྒྲིབ་པ་མེད་པ་དང་། སེམས་ལ་སྒྲིབ་པ་མེད་པས་སྐྲག་པ་མེད་པར་གྱུར། 

སྐབས་འདིར་ཁྱད་པར་ནི་སྒོམ་ལམ་རྡོ་རྗེ་ལྟ་བུའི་ཏིང་ངེ་འཛིན་གྱི་བར་དུ་ཆོས་ཅན་གྱི་

སྣང་བ་མེད་པ་དང་། མི་སློབ་པའི་ལམ་གྱི་སྐབས་སུ་ཇི་ལྟ་བ་དང་ཇི་སྙེད་པ་གཉིས་ཀ་

མཉམ་དུ་གཟིགས་པ་དང་། དེ་བཞིན་མཉམ་བཞག་དང་རྗེས་ཐོབ་ཀྱི་དབྱེ་བ་མེད་པར་

མཉམ་དུ་འགྲོ་བ་ན་བྱང་ཆུབ་ཀྱི་ལམ་ཞེས་བརྗོད། ཕྱིན་ཅི་ལོག་ལས་ཤིན་ཏུ་འདས་ནས་

ཞེས་པ་ཕྱིན་ཅི་ལོག་གི་བློའ་ིས་བོན་བག་ཆགས་དང་བཅས་པ་ལས་འདས་ནས་མྱ་ངན་

ལས་འདས་པའི་མཐར་ཕྱིན་པ་རེད། ད་ལྟར་བཞུགས་པའི་སངས་རྒྱས་ཙམ་མ་ཟད། དུས་

གསུམ་དུ་བཞུགས་པའི་སངས་རྒྱས་ཐམས་ཅད་ཀྱང་སངས་རྒྱས་ཚུལ་ནི་ཡེ་ཤེས་ཀྱི་

ཚོགས་དེ་བསོད་ནམས་ཀྱི་ཚོགས་ཀྱི་རྒྱབ་རྟེན་ལ་བརྟེན་ནས་ཤེས་སྒྲིབ་ཀྱི་གཉེན་པོར་

འགྲོ་ཐུབ་པ་བཟོས་ནས་ཤེས་སྒྲིབ་སྤང་དགོས། དེ་ཡན་གྱིས་དབང་རྟུལ་ལ་ལམ་རིམ་

གྱིས་བགྲོད་ཚུལ་གྱི་ཐོག་ནས་ལན་བཏབ་པ་དེ་ཟིན་པ་རེད།

གཉིས་པ་དབང་པོ་རྣོན་པོ་ལ་དོན་བསྡུས་ནས་སྔགས་ཚིག་གིས་ལན་བཏབ་པ་ནི། དེ་

ལྟ་བས་ན་ཤེས་རབ་ཀྱི་ཕ་རོལ་ཏུ་ཕྱིན་པའི་སྔགས། རིག་པ་ཆེན་པོའ་ིསྔགས། བླ་ན་མེད་

པའི་སྔགས། མི་མཉམ་པ་དང་མཉམ་པར་བྱེད་པའི་སྔགས། སྡུག་བསྔལ་ཐམས་ཅད་རབ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཏུ་ཞི་བར་བྱེད་པའི་སྔགས། མི་རྫུན་པས་ན་བདེན་པར་ཤེས་པར་བྱ་སྟེ། ཤེས་རབ་ཀྱི་ཕ་

རོལ་ཏུ་ཕྱིན་པའི་སྔགས་སྨྲས་པ། ཏདྱཐཱ། ཨོཾ་ག་ཏེ་ག་ཏེ་པཱ་ར་ག་ཏེ་པཱ་ར་སཾ་ག་ཏེ་བོ་དྷཱི་

སྭཱ་ཧཱ། ཤཱ་རིའི་བུ། བྱང་ཆུབ་སེམས་དཔའ་སེམས་དཔའ་ཆེན་པོས། དེ་ལྟར་ཤེས་རབ་ཀྱི་

ཕ་རོལ་ཏུ་ཕྱིན་པ་ཟབ་མོ་ལ་བསླབ་པར་བྱའོ།། ཞེས་པའོ།། འབྲས་བུ་ལམ་དུ་བྱེད་པའི་

གསང་སྔགས་དང་། སྐབས་འདིའི་སྔགས་གཉིས་པོ་མི་འདྲ་བ་རེད། མདོར་བསྡུས་ན། 

སྔགས་ལ་གསང་སྔགས་དང་རིག་སྔགས་ཞེས་གཉིས་སུ་བཤད་ཅིང་། དཔེར་ན། དཔལ་

ཕྱག་ན་རྡོ་རྗེ་ལ་གསང་སྔགས་ཀྱི་བདག་པོ་ཞེས་མི་བརྗོད་པར། གསང་སྔགས་དང་རིག་

སྔགས་ཀྱི་བདག་པོ་དཔལ་ཕྱག་ན་རྡོ་རྗེ་ཞེས་བརྗོད། རིག་སྔགས་ནི་འབྲས་བུ་ལམ་བྱེད་

ཀྱི་གསང་བའི་སྔགས་དེ་མིན་རུང་། སྔགས་ཚིག་གི་ངོ་བོར་བརྒྱུད་ནས་འགྲོ་བར་བརྟེན་

དེ་ལ་སྔགས་ཀྱི་ཐ་སྙད་སྦྱར། དེའི་སྐོར་རྙོག་ཁྲ་ཆེན་པོ་ཡིན་ཙང་རྒྱས་བཤད་ཞུ་རྒྱུ་མིན། 

སངས་རྒྱས་ཀྱི་གསུང་ནང་གཟུངས་ཞེས་པ་དེ་དག་ལས་ཁ་ཤས་སྔགས་ཀྱི་ཁོངས་

སུ་གཏོགས་པ་དང་། ཁ་ཤས་མདོའ་ིཁོངས་སུ་གཏོགས་པ་སོགས་ཅི་རིགས་ཡོད། 

ལེགས་སྦྱར་སྐད་དུ་ཚིག་དྲངས་པའི་སྔགས་དེ་འདྲ་འདུལ་བའི་ནང་དུའང་ཡོད་ལ། འབུམ་

དང་ཉིས་ཁྲིའི་ནང་དུའང་ཡོད། དེ་ཚོ་གསང་སྔགས་མིན་པར་རིག་སྔགས་ཀྱི་གྲངས་སུ་

འགྲོ་བ་རེད། སྐབས་འདིའི་སྔགས་ཞེས་པའང་དེ་མཚུངས་རེད། དེས་ན་ཤེས་རབ་ཀྱི་ཕ་

རོལ་ཏུ་ཕྱིན་པའི་སྔགས། རིག་པ་ཆེན་པོའ་ིསྔགས་ཞེས་པའི་རིག་པ་ནི་བློའ་ིརིག་པ་རེད། 

བླ་ན་མེད་པའི་སྔགས། མི་མཉམ་པ་དང་མཉམ་པར་བྱེད་པའི་སྔགས་ནི་སྒྲིབ་པ་མ་སྤང་

བ་རྣམས་སྒྲིབ་པ་སྤངས་ནས་སངས་རྒྱས་དང་མི་མཉམ་པ་རྣམས་མཉམ་པར་བྱེད་པའི་

སྔགས༑ སྡུག་བསྔལ་ཐམས་ཅད་རབ་ཏུ་ཞི་བར་བྱེད་པའི་སྔགས། དེ་དག་ནི་མི་རྫུན་པས་

ན་བདེན་པར་ཤེས་པར་བྱ་སྟེ། ཤེས་རབ་ཀྱི་ཕ་རོལ་ཏུ་ཕྱིན་པའི་སྔགས་སྨྲས་པ་ནི་ཏདྱཐཱ། 

འདི་ལྟ་སྟེ། ཨོཾ་ག་ཏེ་ག་ཏེ། སོང་ཞིག །སོང་ཞིག །པཱ་ར་ག་ཏེ། ཕ་རོལ་ཏུ་སོང་ཞིག །པཱ་

ར་སཾ་ག་ཏེ། ཕ་རོལ་ཏུ་ཡང་དག་པར་སོང་ཞིག །བོ་དྷཱི་སྭཱ་ཧཱ། བྱང་ཆུབ་ཀྱི་གཞི་ཚུགས། 



ཤེས་རབ་སྙིང་པོའ་ིབཀའ་ཁྲིད།

ཅེས་པའོ།། འདིར་ག་ཏེ་ག་ཏེ་ཞེས་པ་ནི་ལམ་མ་ཞུགས་ནས་ཚོགས་ལམ་དུ་སོང་ཞིག ། 

ཚོགས་ལམ་ནས་སྦྱོར་ལམ་དུ་སོང་ཞིག །པཱ་ར་ག་ཏེ་ཞེས་པ་ནི་སྦྱོར་ལམ་ནས་མཐོང་

ལམ་དུ་སོང་ཞིག །པཱ་ར་སཾ་ག་ཏེ་ཞེས་པ་ནི་མཐོང་ལམ་ནས་སྒོམ་ལམ་དུ་སོང་ཞིག །བོ་

དྷཱི་སྭཱ་ཧཱ་ཞེས་པ་ནི་སྒོམ་ལམ་ནས་མི་སློབ་ལམ་མམ་བྱང་ཆུབ་ཏུ་སོང་ཞིག་ཅེས་པའི་དོན་

རེད། མདོར་ན་ཚོགས་ལམ་དང་། སྦྱོར་ལམ། མཐོང་ལམ། སྒོམ་ལམ་བཅས་ལ་རིམ་གྱིས་

བསླབས་ནས་མི་སློབ་པའི་ལམ་ལ་སོན་པར་བྱེད་དགོས་པའི་དོན་རེད། འདིའི་དཔར་མ་

མང་པོའ་ིནང་ག་ཏེ་ག་ཏེ་ཞེས་པའི་སྔོན་དུ་ཨོཾ་ཞེས་པ་མེད་པ་མང་པོ་འདུག །འོན་ཀྱང་

བཀའ་འགྱུར་དཔར་མ་རྙིང་པའི་ནང་དེའི་དབུར་ཨོཾ་ཞེས་པ་དེ་ཡོད། གཤམ་དུ་སྭཱ་ཧཱ་ཞེས་

པ་ཡོད་པར་བརྟེན་དབུར་ཨོཾ་ཞེས་པ་མེད་ན་སྔགས་ཚིག་གི་འགྲོ་སྟངས་ལྟར་ན་མ་ཚང་

བ་ལྟ་བུ་རེད། ཤེས་རབ་ཀྱི་ཕ་རོལ་ཏུ་ཕྱིན་པའི་སྔགས་དེ་སྟབས་བདེ་པོས་བཤད་ན། 

རྒྱུགས་ཤིག །རྒྱུགས་ཤིག །ཕར་རྒྱུགས་ཤིག །ཐག་རིང་པོར་རྒྱུགས་ཤིག །ཚུར་ལོག་མ་

ཡོང་ཞེས་པ་ལྟ་བུ་རེད། དེ་ཡན་གྱིས་དབང་པོ་རྣོན་པོ་ལ་དོན་བསྡུས་ནས་སྔགས་ཚིག་

གིས་ལན་བཏབ་པ་དེ་ཟིན་པ་ཡིན།

གསུམ་པ་སྟོན་པས་རྗེས་སུ་གནང་བ་སྩལ་བ་ནི། དེ་ནས་བཅོམ་ལྡན་འདས་ཏིང་ངེ་

འཛིན་དེ་ལས་བཞེངས་ཏེ་བྱང་ཆུབ་སེམས་དཔའ་སེམས་དཔའ་ཆེན་པོ་འཕགས་པ་སྤྱན་

རས་གཟིགས་དབང་ཕྱུག་ལ་ལེགས་སོ་ཞེས་བྱ་བ་བྱིན་ནས། ལེགས་སོ།། ལེགས་སོ།། 

རིགས་ཀྱི་བུ། དེ་དེ་བཞིན་ནོ།། དེ་དེ་བཞིན་ཏེ། ཇི་ལྟར་ཁྱོད་ཀྱིས་བསྟན་པ་དེ་བཞིན་དུ་

ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོ་ལ་སྤྱད་པར་བྱ་སྟེ། དེ་བཞིན་གཤེགས་པ་རྣམས་

ཀྱང་རྗེས་སུ་ཡི་རང་ངོ་།། ཞེས་པའོ།། སངས་རྒྱས་བཅོམ་ལྡན་འདས་ཟབ་མོ་སྣང་བ་

ཞེས་བྱ་བའི་ཆོས་ཀྱི་རྣམ་གྲངས་ཀྱི་ཏིང་ངེ་འཛིན་ལས་བཞེངས་ཏེ། བྱང་ཆུབ་སེམས་

དཔའ་སེམས་དཔའ་ཆེན་པོ་འཕགས་པ་སྤྱན་རས་གཟིགས་དབང་ཕྱུག་ལ་ལེགས་སོའམ་

འགྲིགས་ཀྱི་འདུག་ཅེས་གསུངས་ཤིང་། དེ་ཡང་གསུང་ཚུལ་ནི། ལེགས་སོ།། ལེགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སོ༑༑ རིགས་ཀྱི་བུ། དེ་དེ་བཞིན་ནོ།། དེ་དེ་བཞིན་ཏེ། ཇི་ལྟར་ཁྱོད་ཀྱིས་བསྟན་པ་བཞིན་དུ་

ཤེས་རབ་ཀྱི་ཕ་རོལ་ཏུ་ཕྱིན་པ་ཟབ་མོ་ལ་སྤྱད་པར་བྱ་སྟེ། དེ་བཞིན་གཤེགས་པ་རྣམས་

ཀྱང་རྗེས་སུ་ཡི་རང་ངོ་ཞེས་བཀའ་སྩལ། འདིར་ལེགས་སོ་ཞེས་བྱ་བ་བྱིན་ནས་ཞེས་པ་

དེ་སྡུད་པ་པོའ་ིཚིག་རེད། དེ་ནི་ལེགས་སོ་གནང་བ་རེད་ཅེས་པའི་དོན་རེད། ལེགས་སོ་

ཇི་ལྟར་གནང་ཚུལ་ནི། ལེགས་སོ།། ལེགས་སོ།། ཞེས་པ་མན་ཆད་ནི་སངས་རྒྱས་ཀྱི་

གསུང་ངོ་མ་དེ་རེད། སངས་རྒྱས་ཀྱིས་ཚིག་ཉིས་བརྩེགས་གསུངས་པ་ནི་ནན་ཏན་གནང་

བ་རེད། མདོར་ན་སངས་རྒྱས་ཀྱིས་སྤྱན་རས་གཟིགས་ལ་ཁྱེད་རང་གིས་གསུངས་པ་དེ་

རང་རེད། ཁྱེད་རང་གིས་གསུངས་པ་བཞིན་དུ་ཤེས་རབ་ཀྱི་ཕ་རོལ་ཏུ་ཕྱིན་པ་ལ་བསླབ་

དགོས༑ དེ་ནི་བྱང་ཆུབ་སེམས་དཔའ་ཙམ་དུ་མ་ཟད། སངས་རྒྱས་རྣམས་ཀྱིས་ཀྱང་དེ་ལ་

རྗེས་སུ་ཡི་རང་ཡོད་ཅེས་གསུངས་པ་རེད། 

བཞི་པ་གདུལ་བྱ་རྣམས་ཀྱིས་རྗེས་སུ་ཡི་རང་ནས་མངོན་པར་བསྟོད་པ་ནི། བཅོམ་

ལྡན་འདས་ཀྱིས་དེ་སྐད་ཅེས་བཀའ་བསྩལ་ནས། ཚེ་དང་ལྡན་པ་ཤཱ་ར་དྭ་ཏིའི་བུ་དང། 

བྱང་ཆུབ་སེམས་དཔའ་སེམས་དཔའ་ཆེན་པོ་འཕགས་པ་སྤྱན་རས་གཟིགས་དབང་ཕྱུག་

དང་༑ ཐམས་ཅད་དང་ལྡན་པའི་འཁོར་དེ་དག་དང་། ལྷ་དང་། མི་དང་། ལྷ་མ་ཡིན་དང་། 

དྲི་ཟར་བཅས་པའི་འཇིག་རྟེན་ཡི་རང་སྟེ། བཅོམ་ལྡན་འདས་ཀྱིས་གསུངས་པ་ལ་མངོན་

པར་བསྟོད་དོ།། ཞེས་པའོ།། སངས་རྒྱས་ཀྱིས་སྤྱན་རས་གཟིགས་ལ་ལེགས་སོ།། 

ལེགས་སོ།། ཞེས་བསྩལ་བའི་རྗེས་སུ་ཤཱ་རིའི་བུ་དང་སྤྱན་རས་གཟིགས་དབང་ཕྱུག་

སོགས་ཚང་མས་དགའ་དད་སྤྲོ་གསུམ་གྱི་སྒོ་ནས་སངས་རྒྱས་ལ་མངོན་པར་བསྟོད་

པ་རེད། འདིར་ཤཱ་རིའི་བུའི་མཚན་དང་པོ་བྱུང་བ་ནི་དགེ་སློང་གི་རྟེན་ཡིན་པའི་ཆ་ནས་

རེད༑ རབ་ཏུ་བྱུང་བ་དང་རབ་ཏུ་མ་བྱུང་བ་གཉིས་པོ་རྟེན་གྱི་ཆ་ནས་ཁྱད་པར་ཡོད་པའི་

རྒྱུ་མཚན་གྱིས་གླེང་གཞིའི་ནང་དུའང་དགེ་སློང་གི་དགེ་འདུན་ཆེན་པོ་ཞེས་སྔོན་ལ་བྱུང། 

ཐམས་ཅད་དང་ལྡན་པའི་འཁོར་ཞེས་པའི་ནང་དགེ་སློང་གི་དགེ་འདུན་དང་བྱང་ཆུབ་



ཤེས་རབ་སྙིང་པོའ་ིབཀའ་ཁྲིད།

སེམས་དཔའི་དགེ་འདུན་གཉིས་ཀ་འདུས། 

གསུམ་པ་མཇུག་གི་དོན་ནི། བཅོམ་ལྡན་འདས་མ་ཤེས་རབ་ཀྱི་ཕ་རོལ་ཏུ་ཕྱིན་པའི་

སྙིང་པོ་ཞེས་བྱ་བ་ཐེག་པ་ཆེན་པོའ་ིམདོ་རྫོགས་སོ།། ཞེས་པའོ།། ཤེས་རབ་ཀྱི་ཕ་རོལ་

ཏུ་ཕྱིན་པའི་སྙིང་པོ་ཞེས་པ་ནི་བོད་སྐད་ཀྱི་བརྗོད་སྟངས་ཤིག་རེད། ལེགས་སྦྱར་གྱི་སྐད་

དུ་ཧྲྀདྱ་ཞེས་པ་སྙིང་དང་སྙིང་པོ་གཉིས་ཀ་ལ་འཇུག །

རྒྱ་གར་གྱི་མཁན་པོ་བིམལ་མིཏྲ་དང་། ལོ་ཙཱ་བ་དགེ་སློང་རིན་ཆེན་སྡེས་བསྒྱུར་ཅིང། 

ཞུ་ཆེན་གྱི་ལོ་ཙཱ་བ་དགེ་བློ་དང་ནམ་མཁའ་ལ་སོགས་པས་ཞུས་ཏེ་གཏན་ལ་ཕབ་པ། 

དཔལ་བསམ་ཡས་ལྷུན་གྱིས་གྲུབ་པའི་གཙུག་ལག་གི་དགེ་རྒྱས་བྱེ་མ་གླིང་གི་རྩིག་ངོས་

ལ་བྲིས་པ་དང་ཞུ་དག་ལེགས་པར་བགྱིས་སོ།། །།

(ཇི་ལྟར་ལྷོ་ཀོ་རི་ཡའི་རྒྱལ་ས་སི་འོལ་དུ་རྟེན་གཞི་བྱས་པའི་བོད་དགོན་བསླབ་གསུམ་བཤད་སྒྲུབ་གླིང་

གིས་གསོལ་བ་བཏབ་པ་བཞིན་༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེས་ ༢༠༡༧ ཕྱི་ཟླ་ ༨ ཚེས་ 

༡༢ ཉིན་ཆོས་ཚོགས་དེའི་ཚོགས་ཁང་དུ་ཤེས་རབ་སྙིང་པོའ་ིགསུང་ཆོས་བསྩལ།)



༈ སྦྱོར་བའི་ཆོས་དྲུག་གི་བཀའ་ཁྲིད།

ཉིན་དང་པོ།

(༢༠༢༠ ཕྱི་ཟླ་ ༣ ཚེས་ ༨)

སྔོན་འགྲོ་ཆོས་བཤད།

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་པོའ་ི

གསུང་ལས། དལ་བའི་རྟེན་འདི་ཡིད་བཞིན་ནོར་ལས་ལྷག  འདི་འདྲ་རྙེད་པ་ད་རེས་ཙམ་

ཞིག་ཡིན།། རྙེད་དཀའ་འཇིག་སླ་ནམ་མཁའི་གློག་དང་འདྲ།། ཚུལ་འདི་བསམས་ནས་

འཇིག་རྟེན་བྱ་བ་ཀུན།། སྦུན་པ་འཕྱར་བ་བཞིན་དུ་རྟོགས་གྱུར་ནས།། ཉིན་མཚན་ཀུན་

ཏུ་སྙིང་པོ་ལེན་པ་དགོས།། རྣལ་འབྱོར་ངས་ཀྱང་ཉམས་ལེན་དེ་ལྟར་བགྱིས།། ཐར་འདོད་

ཁྱེད་ཀྱང་དེ་བཞིན་བསྐྱང་འཚལ་ལོ།། ཞེས་གསུངས་པ་བཞིན། ང་ཚོས་ད་ལྟའི་གནས་

སྐབས་སུ་འཐོབ་དཀའ་བ་དལ་བརྒྱད་འབྱོར་བཅུ་ཚང་བ་མི་ལུས་རིན་པོ་ཆེ་ཐོབ། མཇལ་

དཀའ་བ་སངས་རྒྱས་ཀྱི་བསྟན་པ་རིན་པོ་ཆེ་དང་མཇལ། འཕྲད་དཀའ་བ་ཐེག་པ་ཆེན་



སྦྱོར་བའི་ཆོས་དྲུག་གི་བཀའ་ཁྲིད། 

པོའ་ིདགེ་བའི་བཤེས་གཉེན་དང་ཕྲད་པའི་སྐབས་འདིར་ཡིད་བཞིན་གྱི་ནོར་བུ་ལས་ཀྱང་

ལྷག་པའི་གཏན་གྱི་འདུན་མ་སྒྲུབ་པའི་གོ་སྐབས་ཤིག་སླེབས་ཡོད། འདི་ལྟ་བུའི་དལ་བའི་

རྟེན་འདི་དོན་ཆེ་བ་ཙམ་དུ་མ་ཟད། རྒྱུ་དང་དཔེ་ངོ་བོ་བཅས་གང་གི་སྒོ་ནས་བསམས་ཀྱང་

ཡང་ཡང་རྙེད་པར་དཀའ་བ། དེ་བཞིན་རྙེད་པའི་ལུས་རྟེན་འདི་ཡང་རིང་དུ་མི་གནས་པར་

འཆི་བར་ངེས་པ་དང་ནམ་འཆི་ལ་ངེས་པ་མེད་པར་བརྟེན་ནམ་མཁའི་གློག་ལྟར་འཇིག་

སླ་བ་རེད། དེར་བརྟེན་ཚེ་འདི་སྣང་གི་འཇིག་རྟེན་གྱི་བྱ་བ་རྣམས་ཞིང་པས་སྦུན་པ་འཕྱར་

བ་ལྟ་བུའི་སྙིང་པོ་མེད་པར་རྟོགས་ནས་ཉིན་དང་མཚན་ཀུན་ཏུ་ཚེ་ལྷག་ཇི་ཙམ་ཡོད་པ་

དེའི་རིང་ལ་སྙིང་པོ་ཡང་དག་པ་ཞིག་བླངས་ནས་མ་མཐའ་ལའང་སྐྱེ་བ་ཕྱི་མའི་མདུན་མ་

སྒྲུབ་པ་ཞིག་དང་། དེ་ལས་ལྷག་པ་བྱུང་ན་ཐར་པའི་གོ་འཕང་སྒྲུབ་ཐུབ་པ། རབ་ཏུ་བྱུང་

ན་སེམས་ཅན་ཐམས་ཅད་ཀྱི་དོན་དུ་རྣམ་པ་ཐམས་ཅད་མཁྱེན་པའི་གོ་འཕང་སྒྲུབ་ཐུབ་པ་

ཞིག་ངེས་པར་དུ་དགོས་པ་ཡིན་པ་རེད། 

དལ་བའི་རྟེན་ལ་སྙིང་པོ་ལེན་པའི་ཚུལ་ཡང་ཆོས་རྣམ་པར་དག་པ་ཞིག་སྒྲུབ་པའི་

ཐོག་ནས་ལེན་དགོས་པ་ཡིན། ཆོས་རྣམ་པར་དག་པ་ཞིག་སྒྲུབ་པར་བྱེད་པ་ལ་ཆོས་ཤེས་

དགོས་པ་དང་། ཆོས་ཤེས་པ་ལ་ཆོས་ལ་ཐོས་པ་བྱེད་དགོས་ཤིང་། ཐོས་པ་མ་བྱས་པར་

ཆོས་ཤེས་པའི་ཐབས་ཤེས་མེད། དེར་བརྟེན་ངེས་པར་དུ་རང་གིས་ཉམས་སུ་བླང་བྱའི་

ཆོས་རྣམས་བླ་མའི་དྲུང་ནས་ཐོས་པ་གསག་རྒྱུ་དང་། སོ་སོས་དཔེ་ཆ་བཀླགས་ནས་

ཤེས་པར་བྱ་རྒྱུ་དེ་གལ་ཆེན་པོ་རེད། ཐོས་པ་མ་བྱས་པའམ་ཆོས་ཀྱི་གནས་ཚུལ་ཡག་པོ་

མ་ཤེས་པར་ཆོས་བྱེད་འདོད་ཀྱི་བསམ་པ་ཙམ་ཡོད་ནའང་སྔགས་བགྲངས་པ་ཙམ་དང་། 

ལུས་ངག་གིས་ཕྱག་འཚལ་སྐོར་སྦྱོང་བྱེད་པ་ལྟ་བུ་མ་གཏོགས། དོན་དུ་ཆོས་ཀྱི་སྙིང་པོ་

རང་གི་སེམས་དེ་བཅོས་ནས་སྐྱེས་བུ་གསུམ་གྱི་ལམ་གྱི་རིམ་པའི་ཐོག་ནས་སློབ་རྒྱུ་དེ་

ཁག་པོ་བྱེད་ཀྱི་རེད། དེར་བརྟེན་ཐོག་མར་དམ་པའི་ཆོས་ཐོས་དགོས་ཤིང་། ཐོས་བྱའི་

ཆོས་དེའང་ཡང་དག་པ་ཞིག་དགོས་པ་དང་། དེ་ཡང་སོ་སོའ་ིགཏན་གྱི་འདུན་མ་སྒྲུབ་པའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

406

ཐབས་ལ་འོས་འཚམས་དགོས་རྒྱུ་དེའང་གལ་ཆེན་པོ་རེད། དེས་ན་དམ་པའི་ཆོས་ཡང་

དག་པ་ཞིག་ཉམས་སུ་ལེན་པ་ལ་སྦྱོར་དངོས་རྗེས་གསུམ་ཚང་དགོས། སྦྱོར་དངོས་རྗེས་

གསུམ་ཚང་བའི་ཐོག་ནས་ཉམས་སུ་ལེན་པ་ལའང་ཐོག་མ་ཆོས་བྱེད་པའི་སྔོན་འགྲོ་ལ་ཇོ་

བོ་རྗེ་དཔལ་ལྡན་ཨ་ཏཱི་ཤའི་བླ་མ་གསེར་གླིང་པ་ཆེན་པོ་ཆོས་ཀྱི་གྲགས་པས་སངས་རྒྱས་

ཀྱིས་གསུངས་པ་རྣམས་ཕྱོགས་གཅིག་ཏུ་བསྡུས་ནས་སྦྱོར་བའི་ཆོས་དྲུག་ཅེས་པའི་ཐ་

སྙད་དམ་མན་ངག་གི་རྒྱུན་དེ་བྱུང་བ་རེད། 

སྤྱིར་ལམ་ཇི་འདྲ་ཞིག་ཉམས་སུ་ལེན་པའམ་དགེ་སྡིག་གི་བྱ་བ་གང་ཞིག་བྱས་ཀྱང་

སྦྱོར་དངོས་རྗེས་གསུམ་ཆ་ཚང་བ་བྱུང་ན་བྱ་བ་དེ་སྟོབས་ཆེ་བ་དང་། ལས་ཡིན་ནའང་

སྟོབས་ཆེ་བ་ཞིག་ཡོང་གི་ཡོད། སྦྱོར་དངོས་རྗེས་གསུམ་མ་ཚང་བ་ཡིན་ན་ལས་དེ་

སྟོབས་ཆེ་བ་མི་ཡོང་བ་རེད། ལྷག་པར་དུ་དགེ་བའི་བྱ་བ་སྤྱི་དང་། དམིགས་སུ་བཀར་

ནས་ལམ་ལ་བློ་སྦྱོང་བའི་སྐབས་སུ་རང་གི་རྒྱུད་ལ་བསྒོམ་བྱའི་ལམ་ཡང་དག་པ་ཉམས་

མྱོང་འཐོན་མིན་ནི་དེའི་སྔོན་གྱི་ཚོགས་བསགས་སྒྲིབ་སྦྱངས་དང་གསོལ་འདེབས་

སོགས་སྦྱོར་བའི་ཆོས་ཡང་དག་པ་ཞིག་བྱས་མིན་ལ་རག་ལུས་པ་རེད། དེར་བརྟེན་བོད་

གངས་ཅན་གྱི་ལྗོངས་སུ་ཇོ་བོ་ཆེན་པོའ་ིབརྒྱུད་པ་ནས་བྱུང་བའི་ལམ་ཉམས་སུ་ལེན་པའི་

རིམ་པའི་སྔོན་འགྲོ་ལ་སྦྱོར་བའི་ཆོས་དྲུག་གི་སྐོར་ལ་ད་རིང་ང་ཚོས་འཆད་ཉན་མདོར་

བསྡུས་ཤིག་བྱེད་རྒྱུ་ཡིན་པ་རེད། སྤྱིར་སྦྱོར་བའི་ཆོས་དྲུག་ལག་ལེན་དུ་བསྟར་ཚུལ་ལམ་

ཉམས་སུ་ལེན་ཚུལ་མི་འདྲ་བ་སྣ་ཚོགས་ཤིག་ཡོད་པ་དེའི་ནང་ནས་ད་ལྟ་ང་ཚོས་དྭགས་

པོ་བླ་མ་འཇམ་དཔལ་ལྷུན་འགྲུབ་རིན་པོ་ཆེས་ཕྱོགས་བསྒྲིགས་གནང་བ་སྦྱོར་ཆོས་སྐལ་

བཟང་མགྲིན་རྒྱན་གཞིར་བཟུང་ཐོག་ནས་འཆད་ཉན་ཞུ་རྒྱུ་ཡིན། སྦྱོར་ཆོས་སྐལ་བཟང་

མགྲིན་རྒྱན་གྱི་ཕྱག་དཔེ་འདིར་དཔར་སྐྲུན་དང་འགྲེམས་སྤེལ་གནང་ཡོད་ཙང་། ཁྱེད་རང་

ཚོས་གཟིགས་རྒྱུ་ལའང་སྟབས་བདེ་ཡོང་རྒྱུ་རེད། གང་ལྟར་བཤད་བྱའི་དམ་པའི་ཆོས་དེ་

སྦྱོར་ཆོས་སྐལ་བཟང་མགྲིན་རྒྱན་གྱི་ཐོག་ནས་སྦྱོར་བའི་ཆོས་དྲུག་མདོར་བསྡུས་བཤད་



སྦྱོར་བའི་ཆོས་དྲུག་གི་བཀའ་ཁྲིད། 

རྒྱུ་ཡིན། སྤྱིར་ཚིག་གི་ཐོག་ནས་སྦྱོར་བའི་ཆོས་དྲུག་ཅེས་གསུངས་པ་བཞིན་སྔོན་འགྲོ་

དང་༑ དངོས་གཞི། མཇུག་གསུམ་གྱི་ནང་ནས་སྔོན་འགྲོ་བྱ་བའི་སྐོར་དེ་ཡིན་པ་རེད། 

ཡིན་ནའང་ལས་དང་པོ་བ་ཆོས་ལ་ཞུགས་མ་ཐག་པ་དེ་ཚོས་ཆོས་དྲུག་པོ་འདི་ཉམས་སུ་

ལེན་ཐུབ་ན་དེ་རང་གིས་ཆོས་དངོས་གཞི་དང་མཚུངས་པ་ཞིག་ཡོང་རྒྱུ་རེད། སྐྱེས་བུ་

གསུམ་གྱི་ལམ་གྱི་རིམ་པ་དང་སྐྱེད་རིམ་དང་རྫོགས་རིམ་སོགས་ལམ་གཞི་རྒྱ་ཆེན་པོ་

སྒོམ་པའི་ནུས་པ་མེད་པ་རྣམས་ཀྱིས་སྦྱོར་བའི་ཆོས་དྲུག་གི་ཉམས་ལེན་ཆ་ཚང་བ་བྱེད་

ཐུབ་ན་དེ་རང་གི་ཐོག་ནས་མི་ཚེ་དོན་དང་ལྡན་པ་ཡོང་རྒྱུ་དང་། ས་ཆོད་ཡོད་པ། ཆོས་

ཞེས་པ་མིང་དོན་མཚུངས་པ་ཞིག་བྱེད་ཐུབ་པ་ཡོང་རྒྱུ་རེད། 

ལམ་རིམ་ལ་སོགས་པ་གཞུང་ཆེན་མོ་ལ་ཐོས་བསམ་བྱས་ནས་སྒོམ་སྒྲུབ་ཉམས་ལེན་

བྱེད་ཐུབ་མཁན་ཞིག་ཡིན་ན་འདི་ནི་སྔོན་འགྲོའ་ིཚུལ་དེ་རེད། གསུང་ཆོས་གོ་སྒྲིག་གནང་

མཁན་ཚོས་མོན་གྱི་ཁུལ་ལ་གྲྭ་བཙུན་དང་ཁྱིམ་པ་ཆོས་ལ་དད་པ་ཡོད་མཁན་མང་པོས་

སྦྱོར་ཆོས་རྒྱུན་དུ་ཁ་ཏོན་གྱི་ཚུལ་དུ་འདོན་མཁན་མང་པོ་ཡོད་ཚུལ་གསུང་གི་འདུག །དེར་

བརྟེན་གལ་ཏེ་སྒོམ་སྒྲུབ་ཉམས་ལེན་བྱེད་མི་ཐུབ་མཁན་ཞིག་ཡིན་ནའང་རྒྱུན་དུ་འདོན་པའི་

སྐབས་སུ་དོན་རྣམས་མཁྱེན་ནས་གསུང་ཐུབ་ན་བོད་པའི་ཁ་རྒྱུན་དུ་ཚིག་བཟང་པོ་ཞལ་ནས་

གསུངས། དོན་བཟང་པོ་ཡིད་ལ་དྲན་ཞེས་གསུངས་པ་བཞིན་ཚིག་དོན་མཚུངས་པ་ཞིག་ཡོང་

རྒྱུ་རེད། དེས་ན་ད་རིང་འདིར་སྦྱོར་ཆོས་ཀྱི་བཤད་ཁྲིད་མདོར་བསྡུས་ཤིག་ཞུ་རྒྱུ་ཡིན།

དེ་ལའང་ཐོག་མར་ཆོས་ཉན་པའི་ཀུན་སློང་དེ་ཡང་དག་པ་ཞིག་དགོས་པར་བརྟེན། ཚེ་

འདི་སྣང་གི་མངོན་འདོད་དང་སྐྱེ་བ་ཕྱི་མའི་མངོན་འདོད་ཙམ་མིན་པར། སེམས་ཅན་ཐམས་

ཅད་ཀྱི་དོན་དུ་སངས་རྒྱས་ཀྱི་གོ་འཕང་རིན་པོ་ཆེ་ངེས་པར་འཐོབ་དགོས་པ་དང། དེ་འཐོབ་

པའི་ཆེད་དུ་ངས་ཆོས་ཉན་རྒྱུ་ཡིན་བསམ་པའི་བྱང་ཆུབ་སེམས་བཅོས་མ་ཚུན་ཆད་ཀྱི་ཐོག་

ནས་ཆོས་ཉན་དགོས་པ་དང་། ཉན་པའི་ཚུལ་དེའང་འགལ་རྐྱེན་སྣོད་ཀྱི་སྐྱོན་གསུམ་སྤང་བ་

དང་༑ མཐུན་རྐྱེན་འདུ་ཤེས་དྲུག་བསྟེན་པ་སོགས་ཆོས་ཉན་པའི་ཀུན་སློང་ཀུན་སྤྱོད་རྣམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆོས་བྱང་ཆུབ་ལམ་གྱི་རིམ་པ་ནས་བྱུང་བ་ལྟར་གསལ་བཏབ་ནས་གསན་དགོས་པ་རེད། 

སྤྱིར་བཏང་སྦྱོར་བའི་ཆོས་དྲུག་སྐོར་ལ་ཕྲན་བུའི་ཞིབ་ཚགས་པོས་ངོ་སྤྲོད་བྱེད་

དགོས་བྱུང་ན་འདི་ལའང་རྒྱ་ཆེན་པོ་ཡོད་རེད། ད་རེས་འཆད་ཉན་གྱི་དུས་ཚོད་ཉིན་ཤས་

ལས་མེད་པ་དང་། ཆོས་ཐུན་ཡང་ཐུང་ཐུང་། དེ་བཞིན་མོན་སྐད་དུ་བསྒྱུར་དགོས་པ་

བཅས་ལ་བརྟེན་ཞིབ་ཚགས་པོས་འགྲོ་ཐུབ་པའི་རེ་བ་མེད། དེས་ན་ས་བཅད་མ་སྟོང་

ཙམ་དང་ཚིག་དོན་ཙམ་ཞུ་རྒྱུ་མ་གཏོགས། རྒྱས་བཤད་དང་དྭོགས་གཅོད་སོགས་ཀྱི་གོ་

སྐབས་ཁག་པོ་རེད་འདུག །དེ་བཞིན་དེ་རིང་ཉིན་དང་པོར་སྦྱོར་ཆོས་ཆ་ཚང་བ་ཞིག་བླ་

མའི་ཕྱག་བཞེས་ལྟར་བཏོན་པ་ཡིན་ཙང་དེ་ལའང་དུས་ཚོད་དགའ་རབ་འགོར་བ་རེད། 

དེས་ན་བར་དུ་ཆོས་མཚམས་གཞག་མི་དགོས་པ་བྱ་རྒྱུ་ཡིན།

ཐོག་མ་སྦྱོར་བའི་ཆོས་དྲུག་ནི་དང་པོ་གནས་ཁང་བྱི་དོར་བྱས་ལ་སྐུ་གསུང་ཐུགས་

ཀྱི་རྟེན་བཀྲམ་པའི་དོན་ཚན་གཉིས་འདུས་ཤིང་། སྦྱོར་བའི་ཆོས་རེའི་ནང་དོན་ཚན་གཉིས་

རེ་ཡོད། ཐོག་མར་གནས་དང་ཁང་པ་བྱི་དོར་བྱེད་རྒྱུ་དེ་རེད། དེ་ཡང་གད་བརྒྱབས་ནས་

གཙང་མ་བཟོ་རྒྱུ་དང་། དེ་ནས་མཆོད་པ་འབུལ་བའི་ཡུལ་ལམ་བྱིན་རླབས་ཞུ་བའི་ཡུལ་

སྐུ་གསུང་ཐུགས་ཀྱི་རྟེན་བཀྲམ་རྒྱུ་དེ་རེད། གཉིས་པ་མཆོད་པ་གཡོ་མེད་པར་བཙལ་ལ་

བཀོད་པ་མཛེས་པར་བཤམ་པ་ཞེས་པ་ནི་མཆོད་པའི་རྒྱུ་གཡོ་དང་མ་འདྲེས་པའམ་ཡང་

དག་པ་ཞིག་བཙལ་ནས་དེ་བཀོད་པ་མཛེས་པར་བཤམ་རྒྱུ་དེ་རེད། གསུམ་པ་སྟན་བདེ་

བ་ལ་ལུས་རྣམ་སྣང་གི་ཆོས་བདུན་ལྡན་ནམ་སྤྱོད་ལམ་ཅི་བདེར་འཁོད་ནས་སྐྱབས་འགྲོ་

སེམས་བསྐྱེད་ཚད་མེད་བཞི་རྒྱུད་དང་འདྲེས་ངེས་སུ་བྱ་རྒྱུ་དེ་རེད། དགེ་སྦྱོར་བྱེད་པའི་

སྐབས་རང་ཉིད་བསྡད་སའི་གདན་དང་ཁྲི་ཇི་ལྟར་དགོས་པ་དང་། དེའི་ཐོག་ཏུ་ལུས་ཀྱི་

གནད་ཇི་ལྟར་བཅོས་ནས་བསྡད་དགོས་པ། དེ་ནས་དགེ་སྦྱོར་གྱི་ཐོག་མ་ལྟ་བུ་དེ་སྐྱབས་

འགྲོ་དང་། སེམས་བསྐྱེད། ཚད་མེད་བཞི་རྣམས་ཚིག་ཙམ་འདོན་པ་མིན་པར། སེམས་

ལ་གཡོ་འགུལ་ཐེབས་པ་ཞིག་ཡོང་དགོས་པ་དེ་རེད། བཞི་པ་ཚོགས་ཞིང་གསལ་བཏབ་



སྦྱོར་བའི་ཆོས་དྲུག་གི་བཀའ་ཁྲིད། 

པ་ནི་སྦྱོར་ཆོས་ཀྱི་གཙོ་བོ་ཚོགས་བསག་པ་དང་སྒྲིབ་པ་སྦྱང་རྒྱུ་དེ་རེད། ལྔ་པ་བསག་

སྦྱང་གི་གནད་བསྡུས་པ་ཡན་ལན་བདུན་པ་མཎྜལ་དང་བཅས་པ་འབུལ་བ་དེ་རེད། སྡིག་

པ་བཤག་པ་དང་ཚོགས་བསག་པའི་ཐབས་རྣམ་གྲངས་མང་པོ་ཡོད་པ་དེ་དག་གནད་

བསྡུས་ན་སངས་རྒྱས་ཀྱིས་མདོ་ལས་གསུངས་པའི་ཡན་ལག་བདུན་པ་དེ་རེད། སྤྱིར་

བཏང་ཡན་ལག་བརྒྱད་དང་། ཡན་ལག་བདུན། ཡན་ལག་དྲུག་སོགས་ཀྱི་བཤད་ཚུལ་མི་

འདྲ་བ་དང་གོ་རིམ་མི་འདྲ་བ་སྣ་ཚོགས་ཡོད་ཀྱང་། སྦྱོར་ཆོས་ནང་གི་ཡན་ལག་བདུན་

གྱི་འགྲོ་སྟངས་དེ་འཕགས་པ་བཟང་པོ་སྤྱོད་པའི་སྨོན་ལམ་གྱི་རྒྱལ་པོ་ནས་གསུངས་པ་

བཞིན་རེད། དེ་ཡང་ཡན་ལག་བདུན་པོ་ནི་ཕྱག་འཚལ་བ་དང་། མཆོད་པ་འབུལ་བ། སྡིག་

པ་བཤགས་པ། རྗེས་སུ་ཡི་རངས། ཆོས་འཁོར་བསྐོར་བར་བསྐུལ་བ། མྱ་ངན་ལས་མི་

འདའ་བར་གསོལ་བ་བཏབ་པ། དགེ་བ་བསྔོ་བ་བཅས་རེད། དྲུག་པ་གསོལ་བ་འདེབས་པ་

མན་ངག་བཞིན་རྒྱུད་དང་འདྲེས་ངེས་སུ་བྱ་བ་ནི་བསག་སྦྱང་གནད་དུ་བསྣུན་པ་སོང་བའི་

རྗེས་སུ་རང་གི་རྒྱུད་ལ་ལམ་གང་དང་གམ་བསྒོམ་ནའང་དེའི་རྟོགས་པ་མྱུར་དུ་སྐྱེ་བའི་

ཆེད་དུ་བླ་མ་ཚོགས་ཞིང་གི་ལྷ་ཚོགས་ལ་གསོལ་འདེབས་མན་ངག་བཞིན་དུ་རྒྱུད་དང་

འདྲེས་ངེས་སུ་བྱ་རྒྱུ་དང། དེ་ཡང་ཚིག་ཙམ་བཏོན་པ་མིན་པར། གསོལ་བའི་འདེབས་

པའི་སྐབས་སུ་དོན་གྱི་གོ་རིམ་ཇི་ལྟར་བློ་ལ་འཆར་དགོས་པ་དེ་བླ་མའི་མན་ངག་བཞིན་

དུ་རང་གི་རྒྱུད་དང་འདྲེས་ངེས་སུ་བྱ་རྒྱུ་དེ་རེད། སྦྱོར་ཆོས་དེ་དག་སྔོན་དུ་འགྲོ་ན་ལམ་

བསྒོམ་པའི་སྣོད་དུ་རུང་བའམ་འོས་ཆོས་ཚང་བ་ཡིན། 

སྦྱོར་བའི་ཆོས་དང་པོ་གནས་ཁང་བྱི་དོར་བྱས་ལ་སྐུ་གསུང་ཐུགས་ཀྱི་རྟེན་དགྲམ་པ།

སྦྱོར་བའི་ཆོས་དང་པོ་གནས་ཁང་བྱི་དོར་བྱས་ལ་སྐུ་གསུང་ཐུགས་ཀྱི་རྟེན་དགྲམ་པ་དེ་

རེད༑ གནས་ཁང་ཞེས་པ་ཚིག་གཉིས་རེད། གནས་ཞེས་པ་ནི་རང་ཉིད་གང་དུ་སྒྲུབ་པ་

བྱ་བའི་ཡུལ་དང་། ཁང་པ་ཞེས་པ་ནི་དགེ་སྦྱོར་བྱ་སའི་ཁང་པ་རེད། བྱི་ཞེས་པ་ནི་གད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྙིགས་རྣམས་འཕྱག་རྒྱུ་དང་། དོར་ཞེས་པ་ནི་གད་སྙིགས་རུག་རུག་བཟོས་པ་རྣམས་

འདོར་ཚུལ་དེ་རེད། ཆོས་ཚད་ལྡན་སྒྲུབ་པ་ལ་གནས་བཟང་པོ་ཞིག་མ་བྱུང་ན་ཆོས་ལམ་

དུ་ལྷོང་དཀའ་ཞིང་། དེར་བརྟེན་མདོ་སྡེ་རྒྱན་ནང་། བློ་ལྡན་གང་དུ་སྒྲུབ་པའི་ཡུལ།། ལེགས་

པར་རྙེད་དང་གནས་བཟང་དང་།། ས་བཟང་བ་དང་གྲོགས་བཟང་དང་།། རྣལ་འབྱོར་བདེ་

བའི་ཡོ་བྱད་ལྡན།། ཞེས་ཆོས་སྒྲུབ་པའི་གནས་ཇི་ལྟར་དགོས་པ་དེ་བསྟན་པ་རེད། དེ་

ཡང་ལེགས་པར་རྙེད་དང་ཞེས་པ་བླ་མ་དང་དཔེ་ཆ་སོགས་ཆོས་ཀྱི་མཐུན་རྐྱེན་རྙེད་སླ་

བ་དང་། གནས་བཟང་བ་ཞེས་པ་ནི་འདུ་འཛི་དང་སྐད་ཅོར་སོགས་བར་ཆད་ཉུང་བ། ས་

བཟང་བ་ཞེས་པ་ནི་ས་ཆུ་མི་འཕྲོད་པ་དཔེར་ན་ཧ་ཅང་ཚ་བ་ཆེན་པོ་དང་ཧ་ཅང་གྲང་ངར་

ཆེན་པོ་ལ་སོགས་མེད་པ། གྲོགས་བཟང་བ་ཞེས་པ་ནི་གྲོགས་ཚངས་པ་མཚུངས་པར་

ཆོས་སྒྲུབ་པའི་གྲོགས་ཡོད་པ། རྣལ་འབྱོར་བདེ་བའི་ཡོ་བྱད་ལྡན་པ་ཞེས་པ་ནི་ཟས་གོས་

གནས་མལ་འཕྲོད་བསྟེན་གྱི་ཡོ་བྱད་ཀྱིས་མི་ཕོངས་པ་ཞིག་དགོས་པར་གསུངས། 

གནས་ཁང་བྱི་དོར་ནི་སྦྱོར་བའི་ཆོས་ཐམས་ཅད་ཀྱི་ནང་ནས་ཐོག་མར་ཡོང་དགོས་

པ་དེ་གང་རེད་ཅེ་ན། རང་ཉིད་གང་དུ་ཉམས་ལེན་བྱ་བའི་ཡུལ་དེ་དང་ཁང་པ་དེ་ཁོར་ཡུག་

གཙང་མ་ཞིག་དང་། ལུས་སེམས་ལ་འཕྲོད་པོ་སོགས་ལམ་ཉམས་སུ་ལེན་པའི་མཐུན་

རྐྱེན་ཡག་པོ་ཞིག་མ་བྱུང་ན། ཁོར་ཡུག་མི་མཐུན་པའི་ནང་རྒྱུན་རིང་པོ་ཉམས་ལེན་བྱས་

པ་ཡིན་ནའང་ཉམས་རྟོགས་སྐྱེ་དཀའ་བ་རེད། གད་སྙིགས་བྱི་དོར་མ་བྱས་པར་མང་པོ་

བསགས་པ་ཡིན་ན་གནས་ཀྱི་ཁོར་ཡུག་དེ་ཉམས་ཆག་འགྲོ་ཞིང་། ཁང་པའི་ནང་དུའང་

གད་སྙིགས་མང་པོ་ཡོད་ན་ཁང་པའི་ཁོར་ཡུག་ཉམས་ཆག་འགྲོ་བ་རེད། ཆོས་སྒྲུབ་པའི་

ཐོག་མར་གནས་ཁང་བྱི་དོར་བྱེད་དགོས་པ་ནི་ཆོས་སྒྲུབ་པའི་སྐབས་སུ་ཚོགས་ཞིང་

གསལ་བཏབ་པ། སྤྱན་འདྲེན་པ། དེ་ལ་མཆོད་པ་འབུལ་བ་སོགས་ཀྱི་བྱ་བ་བྱེད་དགོས་

པར་བརྟེན། བླ་མ་རྒྱལ་བ་སྲས་བཅས་སྤྱན་འདྲེན་ཞུ་ཡུལ་དེ་གཙང་མ་དགོས། དཔེར་

ན་དེང་སང་འཇིག་རྟེན་པ་ལ་ཆ་བཞག་ནའང་མི་ཆེན་དཔོན་ཆེན་ཕེབས་པའི་ཁང་པ་དང་



སྦྱོར་བའི་ཆོས་དྲུག་གི་བཀའ་ཁྲིད། 

སྲང་ལམ་སོགས་གཙང་བཟོ་བྱེད་པ་དང་། གལ་ཏེ་གཙང་མ་མེད་ན་མ་གུས་པ་ལྟ་བུར་

མཐོང་བ་རེད། དེར་བརྟེན་ཚོགས་ཞིང་སྤྱན་འདྲེན་པ་དང་སྐྱབས་ཡུལ་གསལ་བཏབ་པ་

སོགས་ཀྱི་ཆེད་དུ་གང་དུ་སྤྱན་དྲང་བའི་ཡུལ་དེ་གཙང་ཞིང་ཡིད་དུ་འོང་བ་དགོས་པ་དེ་

གལ་ཆེན་པོ་རེད། དེ་ལྟ་བུ་གཙང་ཞིང་ཡིད་དུ་འོང་བ་ཡོང་བའི་ཆེད་དུ་མི་གཙང་བའི་

རྡུལ་རྣམས་གད་བདར་དང་། གད་བདར་བྱས་པའི་རྡུལ་རྣམས་གནས་ཤིག་ལ་དོར་ནས་

གཞན་ལ་མི་གནོད་པ་བྱེད་པ་སོགས་ནི་གནས་ཁང་བྱི་དོར་བྱས་པ་རེད། 

སྤྱིར་ད་ལྟའི་གནས་སྐབས་སུ་འཇིག་རྟེན་ཁྱོན་ཡོངས་ལ་འགྲོ་བ་མི་ཙམ་མིན་པར་

སྲོག་ཆགས་ཚང་མར་ཉེན་ཁ་ཆེ་ཤོས་ཤིག་གང་རེད་ཅེ་ན། ཁོར་ཡུག་ཉམས་ཆག་སོང་

བའི་གནས་སྟངས་ཀྱི་ཐོག་ནས་དཀའ་ངལ་འཕྲད་པ་དེ་རེད། ཁོར་ཡུག་ཉམས་ཆག་འགྲོ་

བའི་རྒྱུ་མཚན་ནི་སྤྱིར་བཅུད་ཀྱི་སེམས་ཅན་དང་། ཁྱད་པར་འགྲོ་བ་མིའི་རིགས་ཀྱིས་

གང་བྱུང་མང་བྱུང་བྱས་ནས་གད་སྙིགས་དང་རྫས་ངན་པ། མི་གཙང་བ་དེ་དག་གང་

སར་ཁྱབ་སྤེལ་བྱས་པར་བརྟེན། དེའི་དབང་གིས་ཁོར་ཡུག་ཉམས་ཆག་དང་། དེ་ལ་

བརྟེན་ནས་ནད་རིམས་དང་། ཚེ་ཐུང་བ། ལུས་མི་བདེ་བ་མ་ཟད། སྲོག་ཆགས་གཞན་

ལའང་གནོད་སྐྱོན་ཡོང་གི་ཡོད། དེར་བརྟེན་གནས་ཁང་བྱི་དོར་བྱེད་ཅེས་པ་དེས་གད་

སྙིགས་རྣམས་ངོ་ཤེས་དགོས་པའང་གལ་ཆེན་པོ་རེད། གད་སྙིགས་ཀྱི་མཚན་ཉིད་

འཇོག་དཀའ་ཡང་། མཉམ་འབྲེལ་རྒྱལ་ཚོགས་ཀྱི་ཤེས་ཡོན་དང་ཚན་རིག་ལེགས་བྱང་

སྒྲིག་འཛུགས་ (United Nations Educational, Scientific and Cultural Organi-

zation) (UNESCO) ཀྱིས་དངོས་པོ་གང་ཞིག་རང་གི་གནས་དང་བྱ་བ་ལས་ལོགས་

སུའམ་མི་མཐུན་པར་ཕྱིན་ན་གད་སྙིགས་རེད་ཅེས་སྒྲ་དོན་ཞིག་བཞག་འདུག །དཔེར་

ཟས་ཞིམ་པོ་ཞིག་སྡེར་མའི་ནང་ཡོད་ན་དེ་ནི་བཟའ་རུང་བ་ཡིན་པས་གད་སྙིགས་

ཆགས་ཀྱི་མེད། དེ་ལྟ་བུའི་ཟས་ཞིམ་པོ་དེ་ལམ་གྱི་དཀྱིལ་དུ་བོར་ཡོད་ན་དེ་ཁྱི་སོགས་

ཀྱིས་བཟའ་ན་མ་གཏོགས་མིས་བཟའ་མི་རུང་བ་ཆགས་ཟིན་པས་གད་སྙིགས་སུ་གྱུར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

412

པ་རེད། དེ་བཞིན་དངོས་པོ་གང་ཞིག་བྱ་བ་གང་གི་ཆེད་དུ་ཡིན་པ་དེ་ལ་མིན་པར་བྱ་བ་

གཞན་ཞིག་ལ་བཀོལ་བ་ཡིན་ན་དེ་ཡང་གད་སྙིགས་སུ་འགྱུར་རྒྱུ་རེད། དཔེར་ན་མགོའ་ི

ཞྭ་མོ་ཞིག་བཙོག་པ་བླུག་སྣོད་དུ་བེད་སྤྱོད་བྱེད་ན་ཞྭ་མོ་དེ་གད་སྙིགས་ཆགས་པ་རེད། 

གང་ལྟར་དངོས་པོ་གང་ཞིག་རང་གི་བྱ་བ་གང་ཡིན་པ་དེ་བྱས་ཟིན་པའི་རྗེས་སུ་གད་

སྙིགས་ཆགས་པ་ནི་དཔེར་ན་རྫ་ཕོར་དང་ཤིང་ལོའ་ིསྡེར་མ་ཞིག་ཡིན་ན་ཇི་སྲིད་དུ་དེའེི་

བྱ་བ་བྱེད་པ་དེ་སྲིད་དུ་གད་སྙིགས་མིན་ཞིང་། ཇ་བཏུངས་ཟིན་པ་དང་ཟས་བཟས་ཟིན་

པའི་རྗེས་སུ་དེ་གད་སྙིགས་ཆགས་རྒྱུ་རེད། དེ་ལྟ་བུའི་གད་སྙིགས་རྣམས་དོར་བ་ནི་

གནས་ཁང་བྱི་བ་ཞེས་པ་དེ་རེད། སྤྱིེར་གནའ་རབས་སྲོལ་རྒྱུན་གྱི་དུས་སུ་གད་སྙིགས་

ཕྱི་ལ་འདོར་རྒྱུར་དཀའ་ངལ་གང་ཡང་མེད། གང་ལགས་ཤེ་ན། གད་སྙིགས་ཚང་མ་རང་

བཞིན་འབྱུང་བའི་གནས་བབས་དང་མཐུན་པ་ཤ་སྟག་རེད། སྲོག་ཆགས་ཀྱི་ལུས་དང་

མིའི་ལུས་རྟེན་ལྟ་བུར་ཆ་མཚོན་ནའང་ཤི་ཚར་བའི་རྗེས་སུ་རོ་དེ་གད་སྙིགས་ཆེ་ཤོས་

ཤིག་རེད། དེ་མེར་བསྲེགས་བཏང་བ་དང་། བྱར་སྦྱིན་པ། ཆུ་ལ་བསྐྱུར་བ་ཡིན་ནའང་

རང་བཞིན་གྱིས་ས་ཆུ་མེ་རླུང་གི་ཁམས་རྣམས་སོ་སོའ་ིའབྱུང་བའི་ནང་ཐིམས་ནས་

གང་ཡང་མ་ལྷག་པར་བརྟེན་དེས་ཁོར་ཡུག་ལ་གནོད་རྒྱུ་གང་ཡང་མེད། 

དེང་སང་བརྒྱ་ཕྲག་ཉེར་གཅིག་པའི་ནང་གད་སྙིགས་མང་པོ་ཞིག་ལོ་བརྒྱ་ཕྲག་མང་པོ་

སོང་ནའང་ཉམས་ནས་འབྱུང་བར་མ་ཐིམས་པར་ལྷག་པ་མང་པོ་རེད། གད་སྙིགས་དེ་ཚོ་

ཁོར་ཡུག་ལ་གནོད་པ་བྱེད་མཁན་ཆེ་ཤོས་ཤིག་རེད། དཔེར་ན་འགྱིག་ཤོག་གི་སྣོད་རྣམས་

བསྐྱར་དུ་འགྱིག་ཤོག་གི་དངོས་པོ་བཟོས་ན་མ་གཏོགས། དེ་ཉམས་རྒུད་ཕྱིན་ནས་མེད་

པར་འགྲོ་རྒྱུ་མེད། ད་ལྟ་ས་གནས་ཁ་ཤས་ནང་པོ་ལི་ཐིན་ (Polythene) ཞེས་པའི་འགྱིག་

ཤོག་སྲབ་པོ་དེ་ལམ་ནག་གི་འོག་ཏུ་བཏིང་རྒྱུར་བེད་སྤྱོད་གཏོང་བ་རེད། དངོས་པོ་གཞན་

རྣམས་སོ་སོའ་ིའབྱུང་བའི་ནང་ཐིམས་རུང་། འགྱིག་ཤོག་སྲབ་པོའ་ིབླུག་སྣོད་དེ་ལམ་ཟུར་

དུ་འདོར་བ་དེ་ཚོ་མ་ཉམས་པར་དེ་རང་ལྷག་པར་བརྟེན་བ་ཕྱུགས་སོགས་ཀྱིས་བཟས་ཏེ་



སྦྱོར་བའི་ཆོས་དྲུག་གི་བཀའ་ཁྲིད། 

གནོད་པའི་དཀའ་ངལ་ཡོང་མུས་རེད། དེ་ལས་དེང་སང་འཕྲུལ་ཆས་རིགས་ཀྱི་གད་སྙིགས་ 

(E-waste) དེ་ཉེན་ཚབས་ཆེ་ཤོས་ཤིག་རེད། དཔེར་ན་གཟུགས་མཐོང་རླུང་འཕྲིན་ (Televi-

sion) དང། ཀམ་པིའུ་ཀྲར། (Computer) རླུང་འཕྲིན་ (Radio) སོགས་ནང་བླུག་རྒྱུའི་མེ་ལ་

སོགས་པ་རྣམས་ཆུའི་ནང་འབོར་ན་ཆུ་བཙོག་པ་བཟོ་བ་དང་། ས་འོག་ཏུ་སྦས་ན་ས་བཙོག་

པ་བཟོ་བ། གང་དུ་ཡིན་ནའང་མི་འགྲིགས་པ་ཤ་སྟག་རེད། དེ་ལས་ཧ་ཅང་ཉེན་ཚབས་ཆེ་

བ་ནི་རྡུལ་ཕྲན་མཚོན་ཆའི་རིགས་ཀྱི་གད་སྙིགས་ (Nuclear waste) དེ་ཚོ་རེད། དེ་ནི་

ལོ་བརྒྱ་ཕྲག་དང་སྟོང་ཕྲག་མང་པོའ་ིརིང་ལ་གང་དུ་བཞག་སའི་ས་ཆ་ཚང་མ་འཕྲོ་བརླག་

གཏོང་བ་རེད། དེ་ལྟ་བུའི་གད་སྙིགས་རྣམས་བྱི་དོར་བྱེད་རྒྱུ་དེ་ཁག་ཤོས་རེད། དེས་ན་ང་

ཚོས་གད་སྙིགས་དེ་ཚོའི་རིགས་རྣམས་འབྲེལ་བ་བྱེད་མི་དགོས་པར། སོ་སོའ་ིངོས་ནས་

གད་སྙིགས་རིགས་དེ་ཚོ་བཟོ་མི་དགོས་པ་གཙོ་འདོན་བྱེད་དགོས། རྫས་སྦྱོར་ངན་པའི་

གད་སྙིགས་དང། འཕྲུལ་ཆས་ཀྱི་གད་སྙིགས། རྡུལ་ཕྲན་མཚོན་ཆའི་གད་སྙིགས་ཀྱིས་

སེམས་ཅན་ཡོངས་རྫོགས་ལ་གནོད་འཚེ་བྱེད་ཀྱི་ཡོད། གད་སྙིགས་དེ་དག་འདོར་ས་ཧ་

ཅང་རྙེད་ཁག་པོ་རེད། གང་དུ་འདོར་ནའང་ས་ཆུ་མེ་རླུང་སོགས་ཆ་ཚང་ལ་གནོད་རྒྱུ་ཞིག་

རེད༑ དེར་བརྟེན་བླ་མ་རྒྱལ་བ་སྲས་བཅས་སྤྱན་འདྲེན་འོས་པ་དང་། རང་གི་འཕྲོད་བསྟེན་

དང་འཚམས་པའི་གནས་ཁང་གཙང་ཞིང་ཡིད་དུ་འོང་བ་ཞིག་དགོས་ན་གད་སྙིགས་རིགས་

དེ་དག་གང་ཐུབ་ཀྱིས་ཉེ་བར་མི་ཡོང་བ་བྱེད་དགོས་རྒྱུ་དེ་གལ་ཆེན་པོ་རེད། 

དེས་ན་གནས་ཁང་ཞེས་པའི་གནས་ནི་རང་ཉིད་གནས་ཡུལ་གྱི་གྲོང་གསེབ་ལྟ་བུ་དང། 

ཁང་ནི་སོ་སོས་ཆོས་ཉམས་ལེན་བྱ་སའི་ཁང་པ་དེ་རེད། དེ་གཉིས་ཀྱི་གཙང་སྦྲའི་ཐོག་ལ་

དོ་སྣང་བྱེད་རྒྱུ་དེ་སྤྱིར་འགྲོ་བ་མིའི་ཡ་རབས་ཀྱི་སྤྱོད་ལམ་དང་། ཁྱད་པར་དུ་སྤྱི་ཚོགས་

ཀྱི་དཔལ་ཡོན་ཐོག་ནས་ཀྱང་གལ་ཆེན་པོ་རེད། ཆོས་ཉམས་ལེན་བྱེད་མཁན་ཚོ་ལ་དེ་

བས་ཀྱང་གལ་ཆེན་པོ་རེད། དེས་ན་ཁོར་ཡུག་སྲུང་སྐྱོབ་སྐོར་ལ་དོ་སྣང་བྱེད་རྒྱུ་དེ་འཇིག་

རྟེན་གྱི་བྱ་བ་རྐྱང་པ་ཞིག་ལ་ངོས་འཛིན་མ་བྱས་པར་ཆོས་དང་འབྲེལ་བ་ཞིག་ལའང་ངོས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཛིན་བྱེད་དགོས་པ་དེ་གལ་ཆེན་པོ་རེད། དེ་ཡང་སྦྱོར་བའི་ཆོས་དྲུག་གི་ནང་ནས་དང་

པོར་སླེབས་པ་དེའང་མཁྱེན་དགོས། དེང་སང་ཉམས་ཆག་གམ་རུལ་སུངས་འགྲོ་བའི་གད་

སྙིགས་བླུག་སྣོད་དང་། རུལ་སུངས་མི་འགྲོ་བའི་གད་སྙིགས་བླུག་སྣོད་སོགས་གད་སྙིགས་

བླུག་སྣོད་མི་འདྲ་བ་གཉིས་གསུམ་འཇོག་གི་ཡོད། ཡིན་ནའང་ང་ཚོས་གད་སྙིགས་རྣམས་

སོ་སོར་མ་བླུག་པར་བསྲེས་ནས་གཡུག་པ་དེ་ནི་འདོར་སྟངས་མ་འགྲིགས་པ་རེད། ད་ལྟའི་

སྤྱི་ཚོགས་ནང་དཀའ་ངལ་ཆེ་ཤོས་ཤིག་གད་སྙིགས་ཀྱི་འདུ་འགོད་ (Waste Management) 

དེ་རེད། དེ་ཡག་པོ་མ་བྱུང་བའི་དབང་གིས་ཁོར་ཡུག་ལ་གནོད་ཚབས་ཆེན་པོ་ཡོང་མུས་

རེད། དེས་ན་ཁོར་ཡུག་སྲུང་སྐྱོབ་ཡག་པོ་བྱེད་རྒྱུ་ནི་ཡ་རབས་སྤྱོད་བཟང་ཙམ་མ་ཟད། 

ཆོས་ཉམས་ལེན་དང་ཡང་འབྲེལ་བ་ཡོད་པ་ཞིག་རེད། སོ་སོ་བསྡད་ས་རྐྱང་པ་མ་གཏོགས། 

ཕྱི་ལ་འགྲོ་བའི་སྐབས་སུ་ལམ་དང་གྲོང་ཁྱེར་གཞན་གྱི་ས་གནས་ཀྱི་ཁོར་ཡུག་ལ་དོ་སྣང་

མ་བྱས་པ་དེའང་འགྲིགས་ཀྱི་མེད། གང་དུ་ཕྱིན་པ་ཡིན་ནའང་རེད། གང་དུ་བསྡད་པ་ཡིན་

ནའང་རེད། ཚང་མ་འགྲོ་བ་མིའི་གནས་ཡུལ་ཡིན་ཙང་དེ་ལ་དོ་སྣང་དང་སྲུང་སྐྱོབ་གཅིག་

གྱུར་བྱེད་དགོས་པ་དེ་སོ་སོའ་ིལས་འགན་ཡིན་པར་བསམ་དགོས་པ་དེ་གལ་ཆེན་པོ་རེད། 

འདུལ་བའི་ལུང་ལས་གཙང་སྦྲ་བྱེད་པ་ལ་ཕན་ཡོན་ལྔ་གསུངས་པ་རེད། དེ་ཡང་

རང་གི་སེམས་དྭང་བ་དང་། གཞན་གྱི་སེམས་དྭང་བ། དཀར་ཕྱོགས་སྐྱོང་བའི་ལྷ་རྣམས་

དགའ་བར་འགྱུར་བ། མཛེས་པའི་ལས་གསོག་པ། ཕྱི་མ་མཐོ་རིས་སུ་སྐྱེས་པ་བཅས་

རེད༑ ཆོས་ཉམས་ལེན་བྱེད་མཁན་ཞིག་ཁོར་ཡུག་གཙང་མ་ལ་བསྡད་ཐུབ་ན་རང་གི་

སེམས་དྭང་བ་དང་། མི་གཞན་ཞིག་ཡིན་ནའང་སེམས་མི་འཁྲུགས་པ། དཀར་ཕྱོགས་

སྐྱོང་བའི་ལྷ་རྣམས་ཀྱིས་སངས་རྒྱས་ཀྱི་དྲུང་ནས་ཆོས་སྒྲུབ་པའི་གང་ཟག་ལ་མཐུན་

རྐྱེན་སྒྲུབ་པའི་དམ་བཅས་ཡོད་ཀྱང་། རང་གི་གནས་ཡུལ་དེ་མི་གཙང་བ་ཡོད་ན་དཀར་

ཕྱོགས་སྐྱོང་བའི་ལྷ་རྣམས་འགྲོ་རྒྱུ་དང་གང་ཟག་དེ་དག་ལ་སྲུང་སྐྱོབ་བྱེད་དཀའ་བ་རེད། 

དེས་ན་གཙང་སྦྲ་ཡག་པོ་བྱེད་ན་ཡུལ་ལྷ་གཞི་བདག་དང་དཀར་ཕྱོགས་ཀྱི་ལྷ་རྣམས་



སྦྱོར་བའི་ཆོས་དྲུག་གི་བཀའ་ཁྲིད། 

ལའང་ཕན་པ་རེད། མཛེས་པའི་ལས་གསོག་པ་ལ་འགྲེལ་ཚུལ་མི་འདྲ་བ་གཉིས་རེད། 

སྐྱེ་བ་ཕྱི་མ་གང་དུ་སྐྱེས་ཀྱང་གཟུགས་བཟང་པོ་ཡོང་བའམ་ཚུལ་ཁྲིམས་གཙང་མ་ཡོང་བ་

རེད༑ དེ་ནས་དགའ་ལྡན་དང་དག་པ་མཁའ་སྤྱོད་སོགས་དག་པའི་ཞིང་དུ་སྐྱེ་འདོད་ཡོད་ན་

ཚེ་འདིར་གཙང་སྦྲ་བྱེད་དགོས། དེ་ལྟ་བུའི་གཙང་སྦྲའི་ཕན་ཡོན་ལྔ་བསམས་ནས་གནས་

ཁང་བྱི་དོར་ཚུལ་བཞིན་བྱེད་དགོས་པ་དེ་གལ་ཆེན་པོ་རེད། 

ཚོགས་བསག་པ་དང་སྒྲིབ་པ་སྦྱང་བ་གཉིས་ལའང་གནས་ཁང་བྱི་དོར་བྱེད་པ་དེ་ཧ་

ཅང་ཕན་ཐོགས་ཆེན་པོ་ཡིན་པའི་སྒྲུབ་བྱེད་ལ་གནས་བརྟན་ལམ་ཆུང་པའི་རྣམ་ཐར་དེ་

༸སྐྱབས་རྗེ་རྣམ་པ་ཚོས་ངེས་པར་དུ་གསུང་གི་ཡོད། སྤྱིེར་འཕགས་པ་ལམ་ཆུང་པའི་

རྣམ་ཐར་ཧ་ཅང་རིང་པོ་རེད། འདིར་བཤད་ན་དུས་ཚོད་འགོར་རྒྱུ་རེད། མདོར་བསྡུས་

ནས་ཞུ་ན། ལམ་ཆུང་པ་དེ་བྲམ་ཟེ་ཞིག་རེད། ཁོང་ཧ་ཅང་དབང་པོ་རྟུལ་བར་བརྟེན་སྒྲ་

སློབ་པའི་སྐབས་སུ་སྭཱསྟི་ཞེས་པ་དེ་ཟླ་བ་གཅིག་ལའང་བློ་འཛིན་གནང་མ་ཐུབ་པ་རེད། 

དེ་ནས་རིག་བྱེད་སློབ་པའི་སྐབས་སུའང་བྷཱུརྦྷུབཿཞེས་པའང་མ་བྱངས་པར་བརྟེན་རིག་

བྱེད་དང་སྒྲའི་སློབ་དཔོན་ཚང་མས་མ་ཉར་བར་མགོན་མེད་སྐྱབས་མེད་དུ་ལྷག་པ་རེད། 

སྐབས་དེར་ཁོང་གི་གཅེན་པོ་གནས་བརྟན་ལམ་ཆེན་པ་ནི་དགྲ་བཅོམ་པའི་གོ་འཕང་ཐོབ་

ནས་སངས་རྒྱས་ཀྱི་ཉན་ཐོས་གྲས་སུ་ཡོད་པ་རེད། འཕགས་པ་ལམ་ཆེན་པ་དང་ལམ་

ཆུང་པ་གཉིས་ཀ་འཕགས་པའི་གནས་བརྟན་བཅུ་དྲུག་པའི་ཁོངས་སུ་ཡོད། འཕགས་པ་

ལམ་ཆེན་པས་ལམ་ཆུང་པ་འདུལ་བར་གཟིགས་ནས་རྒྱལ་པོ་རྒྱལ་བྱེད་ཀྱི་ཚལ་དུ་རབ་

ཏུ་དབྱུང་ནས་ཆོས་ཀྱི་ཚིགས་སུ་བཅད་པའི་ཚིགས་བཅད་གཅིག་ཟླ་བ་གཅིག་གི་བར་

དུ་བསླབས་ཀྱང་མ་ལོབ་པ་རེད། དེ་ནས་འཕགས་པ་ལམ་ཆེན་པས་ཁོང་ཚར་གཅོད་

པའི་སྒོ་ནས་འདུལ་དགོས་སམ་ཡང་ན་བྱམས་པའི་སྒོ་ནས་འདུལ་དགོས་པ་གཟིགས་པ་

ན་ཚར་གཅོད་པའི་སྒོ་ནས་འདུལ་དགོས་པར་གཟིགས་ནས་བཀའ་བཀྱོན་དྲག་པོ་དང་

བཅས་རྒྱལ་བྱེད་ཀྱི་ཚལ་གྱི་ཕྱི་ལ་བསྐྲད་པ་རེད། ལམ་ཆུང་པ་ཕྱི་ལ་ངུས་ནས་བཞུགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་སྐབས་སུ་སངས་རྒྱས་དངོས་སུ་དེར་བྱོན་ནས་གནས་ཚུལ་རྣམས་མཁྱེན་པ་ན་རང་

གི་ཉེ་གནས་སུ་ཉར་ནས་རྒྱལ་བྱེད་ཀྱི་ཚལ་དུ་ཐོག་མར་དགེ་སློང་ཚོའི་ལྷམ་གཙང་བཟོ་

དང་༑ དེ་ནས་རྡུལ་སྤོངས་དྲི་མ་སྤོངས་ཞེས་པ་བསླབས་ཏེ་གད་བདར་བྱེད་དུ་བཅུག་པ་

རེད༑ རྡུལ་སྤོངས་ཞེས་པ་ནི་གད་སྙིགས་འཕྱག་རྒྱུ་ཡོད་པའི་སྐབས་སུ་འདོན་རྒྱུ་དང་། 

དྲི་མ་སྤོངས་ཞེས་པ་ནི་ཕྱི་བདར་གཏོང་རྒྱུ་ཡོད་པའི་སྐབས་སུ་འདོན་རྒྱུ་རེད། གང་ལྟར་

རྡུལ་ཞེས་པ་ཉོན་སྒྲིབ་དང་། དྲི་མ་ཞེས་པ་ཤེས་སྒྲིབ་ཀྱི་དོན་ཡིན་པ་རེད། གང་མཚམས་

ཤིག་ནས་ལམ་ཆུང་པ་དྲི་མ་ཕྲན་བུ་དག་པའི་སྐབས་སུ་རྡུལ་སྤོངས་དྲི་མ་སྤོངས་ཞེས་

པའི་ཚིག་གཉིས་པོ་བློར་ཆུད་པ་རེད། དེ་ནས་སངས་རྒྱས་ཀྱི་བྱིན་གྱིས་བརླབས་ནས་

ཉིན་གང་པོ་གད་བདར་བྱེད་ནའང་གད་སྙིགས་གཙང་སེལ་མ་ཐུབ་པ་རེད། དེ་ལ་བརྟེན་

ནས་ལས་ཀྱི་སྒྲིབ་པ་དག་ནས་རིམ་པས་ཤེས་རབ་ཀྱི་སྣང་བ་འབྱེད་པ་ན་གད་བདར་

བྱེད་བཞིན་པའི་སྐབས་སུ་རྡུལ་ཞེས་པ་ནི་ས་རྡུལ་མིན་པར་ཉོན་མོངས་པའི་རྡུལ་རེད་

འདུག༑ དེར་བརྟེན་ཉོན་མོངས་པའི་རྡུལ་དེ་སྤོང་དགོས་པ་དང་། དེ་བཞིན་དྲི་མ་ཞེས་པ་

ནི་ཤེས་བྱའི་དྲི་མ་ཡིན་པས་དེ་སྤོང་དགོས་སྙམ་པ་བྱུང་སྟེ་རིམ་པས་ཟག་པ་ཟད་པའི་ཡེ་

ཤེས་མངོན་དུ་བྱས་ནས་དགྲ་བཅོམ་པའི་གོ་འཕང་ཐོབ་པ་རེད། དེ་ནས་སངས་རྒྱས་ཀྱི་

བཀའ་བཞིན་ཁོང་གི་ཡོན་ཏན་བསྒྲགས་པའི་ཆེད་དུ་དགེ་སློང་མ་རྣམས་ལ་རྡུལ་སྤོངས་

དྲི་མ་སྤོངས་ཞེས་པའི་ཚིག་གཉིས་ལ་ཉིན་མཚན་བདུན་བར་དུ་འགྲེལ་བཤད་གནང་བའི་

བྱུང་བ་ཡོད་རེད། གལ་ཏེ་འཕགས་པ་ལམ་ཆེན་པ་དང་ལམ་ཆུང་པའི་རྣམ་ཐར་རྒྱས་

པར་གཟིགས་འདོད་ན་འདུལ་བ་ལུང་གཞིའི་ནང་ཡོད་པ་དང་། དེ་བཞིན་འདུལ་བའི་གླེང་

འབུམ་ནང་དུ་བཏུས་པའང་ཡོད། དེར་བརྟེན་གད་བདར་བྱེད་རྒྱུ་ནི་སྡིག་སྒྲིབ་སྦྱང་བའི་

ཐབས་མཆོག་ཏུ་གྱུར་པ་ཡིན་པ་དང་། ང་ཚོས་གད་བདར་བྱེད་པའི་སྐབས་སུའང་ཁ་

ནས་རྡུལ་སྤོངས་དྲི་མ་སྤོངས་ཞེས་པའི་ཚིག་དེ་འདོན་ན་ཡག་པོ་ཡོད་རེད། གལ་ཏེ་དེ་

རྒྱས་པར་འདོན་འདོད་ན། རྡུལ་ནི་ས་རྡུལ་མ་ཡིན་འདོད་ཆགས་རྡུལ།། རྡུལ་ནི་འདོད་



སྦྱོར་བའི་ཆོས་དྲུག་གི་བཀའ་ཁྲིད། 

ཆགས་མིང་སྟེ་རྡུལ་གྱི་མིན།། མཁས་པ་གང་གིས་རྡུལ་དེ་རྣམ་སྤངས་པ།། དེ་དག་བདེ་

གཤེགས་བསྟན་ལ་བག་ཡོད་འགྱུར།། དེ་བཞིན་དུ་ཞེ་སྡང་དང་གཏི་མུག་ལ་སྦྱར་ནས་

འདོན་སྲོལ་ཡང་ཡོད། དེང་སང་གད་བདར་དེ་སོ་སོའ་ིབྱ་བ་མིན་པར་གད་པ་ཞེས་གཞན་

ཞིག་ལ་བསྒུག་རྒྱུ་དེ་མ་འགྲིགས་པ་རེད། ཆོས་སྒྲུབ་པའི་གང་ཟག་ཅིག་ཡིན་ན་སྦྱོར་བའི་

ཆོས་དྲུག་ནང་གནས་ཁང་བྱི་དོར་དང་པོར་ཡོང་བ་ཡིན་ཙང་། རང་གིས་ལག་བདར་ནས་

གད་ཕྱིས་བྱེད་དགོས་པ་དེ་གལ་ཆེན་པོ་རེད། མདོར་ན་གང་ཞུས་པ་དེ་དག་ཐམས་ཅད་

ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་

དགེ་བ་འདི།། ཞེས་སོགས་གསུངས་ནས་ཆོས་ཐུན་གྲོལ། 

ཉིན་གཉིས་པ།

(༢༠༢༠ ཕྱི་ཟླ་ ༣ ཚེས་ ༩)

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་རྒྱལ་སྲས་ཆེན་པོ་ཞི་བ་ལྷས། མི་ཡི་གྲུ་ལ་བརྟེན་

ནས་ནི།། སྡུག་བསྔལ་ཆུ་བོ་ཆེ་ལས་སྒྲོལ།། གྲུ་འདི་ཕྱི་ནས་རྙེད་དཀའ་བས།། རྨོངས་

པ་དུས་སུ་གཉིད་མ་ལོག  ཅེས་གསུངས་པ་བཞིན་དལ་བརྒྱད་འབྱོར་བཅུ་ཚང་བའི་

མིའི་ལུས་རྟེན་རྣམ་པར་དག་པ་ཡོད་པ་འདིས་སྒྲུབ་ནུས་ན་འཁོར་བའི་སྡུག་བསྔལ་གྱི་

རྒྱ་མཚོའི་ཆུ་བོ་ལས་སྒྲོལ་བར་ནུས་པ་གྲུ་ལྟ་བུ་ཡིན་པ་དང་། དེ་ལྟ་བུའི་རྟེན་བཟང་པོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེ་ཡང་ཡང་རྙེད་དཀའ་བ་ཡིན་ཙང་། ད་རེས་ལན་ཅིག་རྙེད་པའི་སྐབས་འདིར་རྨོངས་

པ་ཞེས་འབོད་དེ་དུས་ཚོད་ཡོད་པའི་སྐབས་སུ་རྣམ་གཡེང་གི་གཉིད་མ་ལོག་པར་

ངེས་པར་དུ་དལ་བའི་རྟེན་ལ་སྙིང་པོ་ལེན་པའི་ཐབས་ལ་འབད་དགོས་ཞེས་གསུངས། 

དལ་བའི་རྟེན་ལ་སྙིང་པོ་ལེན་པའི་ཚུལ་ཡང་ཆོས་རྣམ་པར་དག་པ་ཞིག་སྒྲུབ་པའི་ཐོག་

ནས་གནང་རྒྱུ་མ་གཏོགས་མེད། ཆོས་རྣམ་པར་དག་པ་སྒྲུབ་པ་ལ་སྐྱེས་བུ་གསུམ་གྱི་

ལམ་གྱི་རིམ་པ་ལ་རིམ་གྱིས་བློ་སྦྱང་དགོས་པ་རེད། འབྲོམ་སྟོན་པའི་གསུང་ལས། ངོ་

མཚར་བཀའ་ནི་སྡེ་སྣོད་གསུམ་ཡིན་ཏེ།། གདམས་པ་སྐྱེས་བུ་གསུམ་གྱིས་མཛེས་པ་

ཡི༑༑ བཀའ་གདམས་རིན་ཆེན་གསེར་གྱི་ཕྲེང་བ་འདི།། འགྲོ་བ་གང་གིས་བགྲངས་ཀྱང་

དོན་ཡོད་འགྱུར།། ཞེས་གསུངས་པ་བཞིན་སངས་རྒྱས་ཀྱི་ཆོས་ཀྱི་ཕུང་པོ་བརྒྱད་ཁྲི་

བཞི་སྟོང་གསུངས་པ་ཐམས་ཅད་གང་ཟག་གཅིག་གི་ཉམས་ལེན་དུ་བསྡུས་ན་བསླབ་པ་

གསུམ་ཡིན་ཞིང་། དེ་ཡང་སྐྱེས་བུ་གསུམ་གྱི་ལམ་གྱི་རིམ་པ་ལ་བརྟེན་ནས་འགྲོ་དགོས་

པར་བརྟེན། སྐྱེས་བུ་གསུམ་གྱི་ལམ་གྱི་རིམ་པ་ལ་ཐོས་བསམ་རྣམ་པར་དག་པ་ཞིག་

བྱེད་དགོས། དེའི་སྔོན་འགྲོར་བླ་མ་གསེར་གླིང་པའི་གདམས་ངག་ལས་བྱུང་བའི་སྦྱོར་

བའི་ཆོས་དྲུག་གི་རྣམ་གཞག་དེ་ངེས་པར་དུ་ཉམས་སུ་ལེན་ཐུབ་ན་དགེ་སྦྱོར་རམ་ཐོས་

བསམ་བྱས་པ་ཐམས་ཅད་གནད་དུ་སྨིན་པ་དང་ལམ་དུ་ལྷོང་བ་ཞིག་ཡོང་རྒྱུར་བརྟེན། 

ཐོག་མར་སྦྱོར་ཆོས་དྲུག་ལ་ཐོས་བསམ་བྱས་ནས་ཉམས་སུ་བསྟར་ཐུབ་ན་སྐྱེ་བ་གཏན་

གྱི་འདུན་མ་ངེས་པར་སྒྲུབ་ཐུབ་པ་ཡོང་རྒྱུ་རེད། 

སྦྱོར་བའི་ཆོས་དྲུག་གི་དང་པོ་གནས་ཁང་བྱི་དོར་བྱས་པ་དང་སྐུ་གསུང་ཐུགས་ཀྱི་རྟེན་

བཀྲམ་པ་ཞེས་པ་ལས་གནས་ཁང་བྱི་དོར་བྱས་པའི་སྐོར་ཁ་སང་མདོར་བསྡུས་ཤིག་ཞུས་

ཟིན་པ་རེད། ད་རིང་ཞུ་རྒྱུ་ནི་སྐུ་གསུང་ཐུགས་ཀྱི་རྟེན་བཀྲམ་པའི་སྐོར་དེ་རེད། གནས་ཁང་

བྱི་དོར་བྱས་པའི་སྐོར་ཁ་སང་ཞུས་པ་བཞིན་རྒྱུན་དུ་སྦྱོར་བའི་ཆོས་དྲུག་གི་ཉམས་ལེན་ཆ་

ཚང་བ་ཡོང་བའི་ཆེད་དུ་ཉིན་ལྟར་རང་གི་གནས་ཁང་ལ་གད་བདར་བྱེད་དགོས་མེད་ནའང། 



སྦྱོར་བའི་ཆོས་དྲུག་གི་བཀའ་ཁྲིད། 

རྡུལ་སྤོངས་དྲི་བ་སྤོངས་ཞེས་པའི་ཚིག་དེ་ཁ་ཏོན་དུ་བྱས་ནས་མཆོད་གཤོམས་དང་རང་

གི་གདན་སོགས་ལ་རྨ་བྱའི་སྒྲོ་སོགས་ཀྱིས་དྲིལ་ཕྱིས་བྱེད་རྒྱུ་སོགས་གནས་ཁང་བྱི་དོར་

གྱི་ཡན་ལག་ཚང་བ་ཞིག་བྱེད་དགོས། རྒྱུན་དུ་གནས་ཁང་དང་རང་གི་གནས་ཡུལ་ལ་

གཙང་སྦྲ་འཕྲོད་བསྟེན་བྱེད་རྒྱུ་སོགས་ལ་ཉམས་ལེན་གྱི་གནད་ཤེས་པ་ཡིན་ན་སྦྱོར་ཆོས་

ནང་གི་དང་པོ་དེ་ཆགས་ཀྱི་ཡོད། གད་བདར་དང་གད་སྙིགས་ཕྱི་ལ་འདོར་བའི་སྐབས་སུ་

རྡུལ་སྤོངས་དྲི་མ་སྤོངས་ཞེས་པ་དང་། རྡུལ་ནི་ས་རྡུལ་མ་ཡིན་འདོད་ཆགས་རྡུལ།། ཞེས་

སོགས་ཀྱི་དོན་བློ་ལ་དྲན་བཞིན་པའི་ངང་ནས་གནང་བ་ཡིན་ན་བསོད་ནམས་རླབས་ཆེ་

གསོག་ཐུབ། གང་ལྟར་གད་བདར་བྱེད་རྒྱུ་བྱ་བ་ཞན་པ་ཞིག་ལ་མ་བརྩི་བར། དེ་ནི་དགེ་བའི་

ཉམས་ལེན་ཞིག་གི་ངོ་བོར་ཆ་བཞག་ནས་བྱེད་དགོས་པ་དང་། ལྷག་པར་དུ་ཡུལ་ལུང་གི་

ཁོར་ཡུག་སྲུང་སྐྱོབ་ཆེད་ལྗོན་ཤིང་འདེབས་འཛུགས་སོགས་དུས་ནས་དུས་སུ་བྱེད་ཐུབ་ན་

ཕན་ཡོན་ཆེན་པོ་ཡོང་བ་རེད། དཔེར་ན། སྐུ་གཟུགས་དང་མཆོད་རྟེན་བཞེངས་རྒྱུ་སོགས་

ལ་མཐུན་རྐྱེན་མང་པོ་འཛོམས་དགོས་ཤིང་། གལ་ཏེ་རྒྱུ་ནོར་གྱིས་འགྲོ་སོང་གཏོང་རྒྱུ་ཡོད་

ནའང་དངོས་པོ་གཞན་མང་པོ་ཞིག་བསྒྲུབ་དགོས་པ་རེད། ཡིན་ནའང་ཤིང་སྣ་འདེབས་

འཛུགས་དང་། ཤིང་ནགས་བདག་གཅེས། གཙང་སྦྲ་བྱེད་རྒྱུ་སོགས་ནི་སུས་ཀྱང་བྱེད་ཐུབ་

པ་ཞིག་རེད། དེ་ལ་མཐུན་རྐྱེན་གཞན་འཛོམས་དགོས་པ་མེད། དེས་ན་དེ་ཚོ་ལྷག་བསམ་

རྣམ་དག་གིས་བྱེད་ན་དགེ་བའི་བྱ་བ་རླབས་པོ་ཆེར་འགྲོ་ཐུབ། 

སྦྱོར་བའི་ཆོས་དང་པོའ་ིཆ་ཤས་གཉིས་པ་སྐུ་གསུང་ཐུགས་ཀྱི་རྟེན་བཀྲམ་པ་ཞེས་

པ་ནི་གང་དུ་སྒོམ་སྒྲུབ་ཉམས་ལེན་བྱ་སའི་ཁང་པ་དེའི་ནང་ཕྱག་དང་མཆོད་པ་འབུལ་

བའི་ཡུལ་ལ་དཀོན་མཆོག་གི་སྐུ་གསུང་ཐུགས་ཀྱི་རྟེན་ཚང་བ་ཞིག་ངེས་པར་དུ་བཀྲམ་

དགོས༑ ང་ཚོ་ནང་པའི་ཡུལ་ལུང་དེ་ཚོའི་ནང་ཡུལ་གྱི་གོམས་པའི་གཤིས་ལུགས་ཀྱིས་

ཁང་པ་ཚང་མའི་ནང་མཆོད་ཁང་ཞིག་ཡོད་མུས་རེད། གལ་ཏེ་མཆོད་ཁང་ཞིག་མེད་

ནའང་རང་གིས་སྒོམ་སྒྲུབ་ཉམས་ལེན་བྱ་སའི་ཁང་པ་དེའི་ནང་ཕྱག་དང་མཆོད་པ་འབུལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བའི་ཡུལ་དུ་སྐུ་གསུང་ཐུགས་ཀྱི་རྟེན་ཞིག་ངེས་པར་དུ་བཤམ་དགོས། སྤྱིར་བཏང་། གང་

ལ་མོས་པ་གཙོ་བྱེད་པ།། དེ་ཡི་མདུན་ན་ཐུབ་པ་བཞུགས།། ཞེས་གསུངས་པ་བཞིན་རང་

ལ་དད་པའི་མོས་པ་རྣམ་པར་དག་པ་ཞིག་ཡོད་ན་འགྲམ་དུ་སྐུ་གསུང་ཐུགས་ཀྱི་རྟེན་མེད་

ནའང་སངས་རྒྱས་སྲས་དང་བཅས་པ་དད་པ་ཡོད་པའི་ས་ཕྱོགས་སུ་བཞུགས་ཀྱི་ཡོད་

རེད༑ འོན་ཀྱང་གདུལ་བྱ་ལས་དང་པོ་བ་སོ་སོ་སྐྱེ་བོ་ཐ་མལ་པ་ལ་མིག་གིས་མཇལ་རྒྱུ་

ཡོད་པ་དང་། ལག་པས་རེག་རྒྱུ་ཡོད་པའི་རྟེན་ཞིག་ཡོད་ན་ཤེས་པ་གཏད་པའི་དམིགས་

རྟེན་ཞིག་ཆགས་ཀྱི་ཡོད་ཙང་སྐུ་གསུང་ཐུགས་ཀྱི་རྟེན་བཀྲམ་རྒྱུ་དེ་གལ་ཆེན་པོ་རེད།

སྐུ་ཡི་རྟེན་ནི་སྐུ་འདྲ་སོགས་རེད། གསུང་གི་རྟེན་ནི་གསུང་རབ་ཡིག་ཐོག་ཏུ་བྲིས་

པའི་པོ་ཏི་སོགས་རེད། ཐུགས་ཀྱི་རྟེན་ནི་མཆོད་རྟེན་དང་། དྲིལ་བུ་རྡོ་རྗེ། ཚ་ཚ་སོགས་

རེད༑ དེ་ལྟ་བུའི་སྐུ་གསུང་ཐུགས་ཀྱི་རྟེན་ཚང་བ་ཞིག་མཆོད་གཤོམས་ཐོག་བཤམ་ཐུབ་

ན་ཕུན་སུམ་ཚོགས་པའི་ཡན་ལག་རེད། མ་མཐའ་ལའང་སངས་རྒྱས་ཀྱི་སྐུ་གཟུགས་

ཤིག་དང་། འཇམ་དཔལ་མཚན་བརྗོད་ལྟ་བུའི་དཔེ་ཆ་ཞིག  མཆོད་རྟེན་ལྟ་བུ་ཞིག་

བཅས་གསུམ་འཛོམས་ན་ཚང་བ་རེད། 

སྐུ་གསུང་ཐུགས་ཀྱི་རྟེན་བཀྲམ་པའི་ཚུལ་ཡང་བསྟན་པའི་བདག་པོ་སྟོན་པའི་སྐུ་

དབུས་དང་། སོ་སོའ་ིབླ་མའི་སྐུ་དེའི་མདུན་དུ་འཇོག་རྒྱུ། གང་ལྟར་སྐུ་ཆེ་ཆུང་གིས་

བཀྲམ་བདེ་ལོད་ཡོད་ན་བླ་མའི་སྐུ་གཙོ་བོར་བཞག་ནའང་འགྲིགས་ལ། སངས་རྒྱས་ཀྱི་

སྐུ་གཙོ་བོར་བཞག་ནའང་འགྲིགས། དེ་རྗེས་ཡི་དམ་དང་སངས་རྒྱས་བྱང་སེམས་གཞན་

གྱི་སྐུ་རྣམས་རིམ་པས་བསྒྲིག་རྒྱུ་དང་། དཔེར་ན་ཡི་དམ་གྱི་སྐུ་ལྟ་བུ་ཡིན་ན་རྒྱུད་སྡེ་རིམ་

པའི་དབང་གིས་རྒྱུད་སྡེ་གོང་མའི་སྐུ་རྣམས་མདུན་དུ་གཞག་རྒྱུ་རེད། དེ་ནས་གསུང་

གི་རྟེན་བརྒྱད་སྟོང་སོགས་སངས་རྒྱས་ཀྱི་སྐུ་ཡི་རྟེན་གྱི་ཕྱག་གཡས་སུ་འཇོག་པ་དང་། 

གཡོན་དུ་ཐུགས་ཀྱི་རྟེན་མཆོད་རྟེན་སོགས་བཞག་པ་རེད། དེ་ལ་སྐུ་གསུང་ཐུགས་རྟེན་

གྱི་དཔར་དང་། ཐང་ག །འབུར་སྐུ་སོགས་གང་བྱུང་ནའང་ཁྱད་པར་མེད། དེ་ལྟ་བུའི་སྐུ་



སྦྱོར་བའི་ཆོས་དྲུག་གི་བཀའ་ཁྲིད། 

གསུང་ཐུགས་ཀྱི་རྟེན་གྱི་ནང་དུ་འཇིག་རྟེན་པའི་ལྷ་དེ་འདྲ་གཞག་མི་རུང་བ་རེད། གལ་ཏེ་

འཇིག་རྟེན་ལས་འདས་པའི་སྲུང་མ་ཡིན་ན་མཐའ་ལ་བཀྲམ་ན་འགྲིགས། བོད་གངས་ཅན་

གྱི་ལྗོངས་སུ་དགོན་པའི་ནང་མགོན་ཁང་རྣམས་དགོན་པའི་ཟུར་དུ་འཇོག་རྒྱུ་དེའང་སྐུ་

གསུང་ཐུགས་ཀྱི་རྟེན་ནང་མི་འདྲེས་པའི་ཆེད་དུ་རེད། དེར་བརྟེན་ལས་དང་པོ་བ་རྣམས་

ཀྱིས་མ་ཤེས་པར་སྐུ་ཡོད་ཚད་སྐུ་གསུང་ཐུགས་ཀྱི་རྟེན་ནང་བསྒྲིག་ན་མི་འགྲིགས་པ་

རེད༑ དེའི་ནང་འཇིག་རྟེན་དྲེགས་པའི་སྐུ་ཡང་ཡོད་སྲིད། དེས་ན་སྐུ་རྟེན་དབུས་དང་། 

གསུང་རྟེན་གཡས། ཐུགས་རྟེན་གཡོན་དུ་བསྒྲིག་དགོས། དེའི་གོ་རིམ་ཡང་བླ་མ་དང། 

ཡི་དམ། སངས་རྒྱས། བྱང་སེམས། མཁའ་འགྲོ ཆོས་སྐྱོང་བཅས་རིམ་པས་བཤམ་

དགོས༑ དེ་ནས་སྐུ་གསུང་ཐུགས་ཀྱི་རྟེན་ཐེངས་གཅིག་བཀྲམས་ཟིན་ན་ཡང་ཡང་བཀྲམ་

དགོས་མེད། ཡིན་ནའང་སྦྱོར་ཆོས་ཀྱི་ཡན་ལག་ཚང་བའི་ཆེད་དུ་གནས་ཁང་བྱི་དོར་བྱེད་

པའི་སྦྱོར་བའི་ཆོས་དེ་ཟིན་པ་དང་ཆབས་ཅིག་ཏུ་རང་གི་མཆོད་གཤོམས་ནང་བསྒྲིགས་

པའི་སྐུ་གསུང་ཐུགས་རྟེན་ལ་མཇལ་དགོས། གང་ལྟར་སྐུ་གསུང་ཐུགས་ཀྱི་རྟེན་བཀྲམ་

པའི་སྦྱོར་བའི་ཆོས་ཀྱི་ཡན་ལག་དེའི་དོད་དུ་ཉིན་ལྟར་ཡོན་ཆབ་བམ་སྤོས་སོགས་ཕུལ་

བའི་རྗེས་སུ་སྐུ་གསུང་ཐུགས་རྟེན་དེ་ཚོ་རྒྱུན་ལྡན་ནས་ཤེས་མུས་ཡིན་ཞེས་མ་བཞག་

པར་དེ་ལ་སངས་རྒྱས་དངོས་ཀྱི་འདུ་ཤེས་བཞག་ནས་མཇལ་བ་ཡིན་ན་ཕན་ཡོན་ཆེན་པོ་

ཐོབ་པ་རེད། དམ་ཆོས་པདྨ་དཀར་པོ་ལས། བདེ་གཤེགས་སྐུ་གཟུགས་རྩིག་ངོས་བྲིས་པ་

ལ༑༑ འཁྲུགས་བཞིན་པ་ཡི་སེམས་ཀྱིས་བལྟས་ན་ཡང་།། དེ་དག་རིམ་གྱིས་སངས་རྒྱས་

བྱེ་བ་མཐོང་།། ཞེས་བྱུང་བ་ལྟར་སེམས་འཁྲུགས་བཞིན་པའི་གནས་སྐབས་ལ་སངས་

རྒྱས་ཀྱི་སྐུ་གཟུགས་ལ་བལྟས་པ་ཡིན་ནའང་སངས་རྒྱས་མཇལ་བའི་བསོད་ནམས་ཀྱི་

ཚོགས་རླབས་པོ་ཆེ་གསོག་གི་ཡོད་ན། དད་པ་དང་གུས་པའི་ངོས་ནས་སངས་རྒྱས་ཀྱི་

སྐུ་གཟུགས་ལ་ཡང་ཡང་མཇལ་བ་ལ་བསོད་ནམས་ཀྱི་ཚོགས་རླབས་པོ་ཆེ་གསོག་པ་

སྨོས་ཅི། དེས་ན་གོང་དུ་ཞུས་པ་བཞིན་ཉིན་ལྟར་གད་བདར་བྱེད་དགོས་ཀྱི་མེད་རུང་། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གནས་ཁང་བྱི་དོར་གྱི་ཡན་ལག་ཚང་བའི་ཆེད་དུ་རྡུལ་སྤོངས་དྲི་མ་སྤོངས་ཀྱི་ཚིག་འདོན་

བཞིན་བྱེད་རྒྱུ་དང་། དེ་བཞིན་སྐུ་གསུང་ཐུགས་ཀྱི་རྟེན་བཀྲམ་པའི་སྦྱོར་ཆོས་ཀྱི་ཡན་

ལག་ཚང་བའི་ཆེད་དུ་བཀྲམས་ཟིན་པའི་སྐུ་གསུང་ཐུགས་རྟེན་ལ་མཇལ་རྒྱུ་སོགས་བྱེད་

ན་གནས་ཁང་བྱི་དོར་བྱས་པ་དང་སྐུ་གསུང་ཐུགས་ཀྱི་རྟེན་བཀྲམ་པའི་གོ་ཆོད་པ་རེད། 

སྦྱོར་བའི་ཆོས་གཉིས་པ་མཆོད་པ་གཡོ་མེད་པར་བཙལ་ལ་བཀོད་པ་མཛེས་

པར་བཤམ་པ།

སྦྱོར་བའི་ཆོས་གཉིས་པ་ནི་མཆོད་པ་གཡོ་མེད་པར་བཙལ་ལ་བཀོད་པ་མཛེས་པར་

བཤམ་པ་ཞེས་པ་དེ་རེད། སྐུ་གསུང་ཐུགས་ཀྱི་རྟེན་བཀྲམས་པའི་རྗེས་སུ་རྒྱུན་དུ་མཆོད་

པ་འབུལ་བཤམས་བྱེད་དགོས། དངོས་སུ་བཤམས་པའི་མཆོད་པ་རྩ་བ་ནས་མེད་པར་

ཐམས་ཅད་ཡིད་ཀྱིས་སྤྲུལ་པ་དང་བློས་བླངས་པ་ཤ་སྟག་བྱེད་ནའང་མ་འོས་པ་མེད། འོན་

ཀྱང་ལས་དང་པོ་བ་ཏིང་ངེ་འཛིན་གྱི་ནུས་པ་མ་ཐོབ་པ་རྣམས་ལ་དངོས་སུ་བཤམ་རྒྱུ་

དགོས་པ་དེ་གལ་ཆེན་པོ་རེད། མཆོད་པ་བཤམ་ཚུལ་ནི་ཐོག་མར་མཆོད་པའི་རྒྱུ་བཙལ་

བའི་སྐབས་སུ་གཡོ་མེད་པ་དགོས་རྒྱུ་གལ་ཆེན་པོ་རེད། མཆོད་པའི་རྒྱུ་སྒྲུབ་པའི་ཚུལ་དེ་

ཡན་ལག་དང་པོ་རེད། དེ་ནས་ཡན་ལག་གཉིས་པ་དེ་བཀོད་པ་མཛེས་པར་བཤམ་རྒྱུ་དེ་

རེད༑ མཆོད་པའི་རྒྱུ་གཡོ་མེད་པ་མ་བྱུང་བར་གཡོ་དང་བཅས་པ་ལས་བསྒྲུབས་པའི་རྫས་

ཀྱིས་མཆོད་པ་འབུལ་ན་ཕན་ཡོན་གྱི་ཚབ་ཏུ་ཉེས་པའམ་སྡིག་པ་ཡོང་རྒྱུ་རེད། དེས་ན་

མཆོད་པའི་རྒྱུ་གཡོ་མེད་པ་བཙལ་རྒྱུ་དེ་གལ་ཆེན་པོ་རེད། གཡོ་དེ་ལའང་རྒྱུ་ཡི་གཡོ་དང་

ཀུན་སློང་གི་གཡོ་གཉིས་རེད། དེ་ཡང་ཐོག་མར་མཆོད་པའི་རྒྱུ་སྒྲུབ་པའི་སྐབས་སུ་བསམ་

ཚུལ་དང་སྤྱོད་ལམ་མ་དག་པ་བྱུང་བ་ནི་རྒྱུ་ཡི་གཡོ་དང་། ཀུན་སློང་གི་གཡོ་ནི་མཆོད་པ་

འབུལ་བའི་སྐབས་སུ་རྒྱུ་ཡི་ཀུན་སློང་དང་དུས་ཀྱི་ཀུན་སློང་མ་དག་པས་ཕུལ་བ་ལ་ཟེར། 

མཆོད་པའི་རྒྱུ་སྒྲུབ་པའི་སྐབས་སུ་མ་རུང་བའི་གཡོ་ལ་ལོག་པའི་འཚོ་བ་ལྔ་ཞེས་རིན་



སྦྱོར་བའི་ཆོས་དྲུག་གི་བཀའ་ཁྲིད། 

423

ཆེན་ཕྲེང་བ་དང་བཤེས་སྤྲིངས་ལས་གསུངས་ཡོད། ལོག་པའི་འཚོ་བ་ལྔ་ནི་རབ་བྱུང་དང་

ཆོས་པ་ལ་འབྱུང་ཉེ་བ་དང་། ཁྱིམ་པ་ཕལ་པ་ལ་དེ་ཚོ་ཡོང་བའི་གོ་སྐབས་ཉུང་བ་རེད། 

རྒྱུ་ཡི་གཡོ་ལོག་འཚོ་ལྔ་ནི་ཁ་གསག་དང་། གཞོགས་སློང་། རྙེད་པས་རྙེད་པ་འཚོལ་

བ༑ ཐོབ་ཀྱིས་འཇལ་བ། ཚུལ་འཆོས་བཅས་རེད། དང་པོ་ཁ་གསག་ནི་སྦྱིན་པའམ་འབུལ་

བ་ཡག་པོ་ཞིག་སྟེར་ན་སྙམ་ནས་ཁ་མཁས་པོས་བསྟོད་བསྔགས་དང་བདེན་པ་མིན་པའི་

གནས་ཚུལ་བཤད་དེ་སྦྱིན་བདག་དགའ་པོ་བཟོ་རྒྱུ་དེ་རེད། གཉིས་པ་གཞོགས་སློང་ནི་

དངོས་སུ་མ་སློང་བར་སྐད་ཆའི་ཞོར་དུ་གོ་རྒྱུ་བཏང་བ་དེ་རེད། གསུམ་པ་རྙེད་པས་རྙེད་པ་

འཚོལ་བ་ནི་ཕར་ཆུང་ངུ་ཞིག་སྤྲད་ནས་ཚུར་དེ་ལས་ཆེ་ཙམ་འཐོབ་ཐབས་བྱེད་པ་དེ་རེད། 

ལྷ་ས་བའི་གཏམ་དཔེར། རྟ་རྔས་གཡག་རོ་འདྲུད་པ་ཞེས་ཕར་རྟ་རྔ་ཙམ་བཏང་ནས་ཚུར་

གཡག་རོ་ཙམ་འདྲུད་པའི་བསམ་བློ་བཏང་བ་རེད། དེ་ནི་དགོན་པ་ཁག་དང་བླ་མ་ཁག་ལ་

ཡོང་བའི་ཉེན་ཁ་ཡོད་རེད། སྦྱིན་བདག་ཁག་ལ་ཁ་བཏགས་དང་སྦྱིན་རྟེན་སྲུང་མདུད་ཕྲེང་

བ་སོགས་སྤྲད་ནས་ཚུར་ལ་འབུལ་བ་ཆེ་ཙམ་རྙེད་ཐབས་བྱེད་ཀྱི་ཡོད། དེ་དག་ནི་ཀུན་སློང་

རྣམ་དག་གིས་གནང་ན་སྐྱོན་མེད། ཡིན་ནའང་དེའི་ལན་དུ་རྙེད་པ་ཞིག་ཡོང་བའི་རེ་བ་བྱས་

ནས་སྤྲད་པ་དེ་ལ་རྙེད་པས་རྙེད་པ་འཚོལ་བ་ཟེར། བཞི་པ་ཐོབ་ཀྱིས་འཇལ་བ་ནི་སྤྲད་དགོས་

པ་ལ་ཆུང་ཆུང་དེ་ཚོ་ཆེན་པོ་བཟོ་བ་དང་། རྗེས་སུ་སྤྲད་རྒྱུ་དེ་ཚོ་མགྱོགས་པ་བླང་རྒྱུ་སོགས་

རེད༑ དཔེར་ན་ལས་ཀྱི་སྣེ་མོ་བས་ཉེས་པ་སོགས་ཚད་ལས་བརྒལ་བ་བཏང་བ་དང་། ཚོང་

པས་ཚོང་གི་ཁེ་སྤོགས་ཚད་ལས་བརྒལ་བ་བླངས་པ་སོགས་ནི་ཐོབ་ཀྱིས་འཇལ་བ་རེད། 

ལྔ་པ་ཚུལ་འཆོས་ནི་རྒྱུན་དུ་རང་གི་སྤྱོད་ལམ་ཐབས་ཆག་ཅིག་མ་གཏོགས་མེད་ཀྱང་། སྦྱིན་

བདག་གི་མདུན་ལ་ཧ་ཅང་བཙུན་པོ་ཡིན་མདོག་དང་། སྒོམ་ཉམས་ལེན་བྱེད་མཁན་མིན་པ་

ལ་ཡིན་པར་འཆོས་པ་ལ་ཚུལ་འཆོས་ཟེར། དེ་ལྟ་བུའི་ལོག་འཚོའི་ངང་ནས་བསྒྲུབས་པའི་

རྒྱུ་ཞིག་ཡིན་ན་མཆོད་པའི་རྒྱུ་ལ་མི་འོས་པ་རེད། གལ་ཏེ་དེ་ལྟ་བུ་ཞིག་ཡོད་ན་རང་གིས་

ལོངས་སྤྱད་པ་ལས་མཆོད་པ་འབུལ་ན་ལེགས། ལོག་པའི་འཚོ་བ་དང་མཉམ་དུ་མི་ཚེ་སྐྱེལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

424

དགོས་བྱུང་ན་མི་ཚེའི་འདུན་ལམ་དེ་ཧ་ཅང་གིས་ཐབས་སྐྱོ་པོ་རེད། འཕགས་ལམ་ཡན་ལག་

བརྒྱད་ཀྱི་ནང་ཡང་དག་པའི་འཚོ་བ་ནི་སྤྱིར་དེ་འཕགས་ལམ་གྱི་ཡན་ལག་ཡིན་རུང་། ལས་

དང་པོ་བའི་ཉམས་ལེན་ལ་སྦྱར་བའི་སྐབས་སུའང་ལོག་འཚོ་དང་མ་འདྲེས་པའི་འཚོ་བ་དེ་

ལ་ཡང་དག་པའི་འཚོ་བ་ཞེས་བརྗོད་ཀྱི་ཡོད། སྤྱོད་འཇུག་ལས། བདག་ནི་དེང་ཉིད་ཤི་ཡང་

བླའི༑༑ ལོག་འཚོས་ཡུན་རིང་གསོན་མི་རུང་།། ཞེས་ང་དེ་རིང་ཤི་བ་ཡིན་ནའང་ཁྱད་པར་

མེད་ཀྱང་། ལོག་འཚོའི་ཐོག་ནས་ཡུན་རིང་གསོན་པ་དེ་ཕན་ཐོགས་མེད་ཅེས་གསུངས། 

སྤྱིར་སོ་སོའ་ིའཚོ་བ་སྐྱེལ་སྟངས་དེ་ལོག་འཚོ་དང་མ་འདྲེས་པ་དགོས་པ་དང་། ལྷག་པར་

དུ་སྐབས་འདིའི་གཡོ་ནི་ལོག་འཚོ་ལྔ་པོ་གང་རུང་བརྒྱུད་ནས་ཡོང་བ་མིན་པ་ཞིག་དགོས། 

དཔེར་ན་ཁྱིམ་པ་ལ་གོང་དུ་བཤད་པའི་ལོག་འཚོ་ལྔ་པོ་མ་བྱུང་བ་ཡིན་ནའང་། གཡོ་སྒྱུའི་

ངང་ནས་ཚོང་གི་ཁེ་སྤོགས་དང་ཁྲལ་བརྐུས་སོགས་ཡང་དག་པའི་ལམ་ལས་མ་བྱུང་བའི་

འཚོ་བ་རྣམས་ལོག་འཚོ་ཡིན་པར་བརྟེན་མཆོད་པའི་རྫས་སུ་མི་རུང་བ་རེད། 

མཆོད་པའི་རྒྱུ་དེ་ལོག་འཚོ་དང་མ་འདྲེས་པ་ཡིན་ནའང་མཆོད་པ་འབུལ་བའི་གནས་

སྐབས་ཀྱི་ཀུན་སློང་ཡང་དག་པ་ཞིག་མེད་པར་འཇིག་རྟེན་ཆོས་བརྒྱད་དང་འདྲེས་ན་ཀུན་

སློང་གི་གཡོ་རེད། དེ་ཡང་མཆོད་པ་འབུལ་བའི་ཀུན་སློང་ལ་ཁེ་འདོད་དང་གྲགས་འདོད་

སོགས་ཚེ་འདིའི་བདེ་སྐྱིད་ཀྱི་ཆེད་དུ་མཆོད་པ་འབུལ་བའི་ཉེན་ཁ་ཆེན་པོ་ཡོད་རེད། སྤྱིེར་

ནང་པའི་རྗེས་འཇུག་ཡིན་ནའང་ཆོས་ཀྱི་གནད་དོན་མ་ཤེས་པ་མང་པོ་ཞིག་གིས་ཚེ་འདིའི་

ནད་དྲག་པ་དང་བྱ་བ་ལམ་འགྲོ་ཡོང་བ་སོགས་ཀྱི་ཆེད་དུ་ཕྱག་མཆོད་འབུལ་དང་ཞབས་

རིམ་བསྒྲུབ་རྒྱུ་སོགས་གོམས་གཤིས་བཟང་ངན་ལ་མ་ལྟོས་པར་མང་པོ་ཞིག་ང་ཚོའི་སྤྱི་

ཚོགས་ནང་ཡོད་མུས་རེད། ལྷག་པར་ནང་པའི་སྤྱི་ཚོགས་ཁ་ཤས་ནང་ཆོས་བྱེད་རྒྱུ་དེ་

ཧ་ལམ་ཚེ་འདིའི་བདེ་སྐྱིད་བསྒྲུབ་རྒྱུ་ཁོ་ན་ཡིན་པ་ལྟ་བུ་ཞིག་ལ་བསམ་བློ་གཏོང་མཁན་

མང་པོ་རེད། དེར་བརྟེན་ངེས་པར་དུ་ཆོས་ཞེས་པ་ཚེ་ཕྱི་མ་ཕན་ཆད་ལ་ཕན་པའི་བྱ་བ་ལ་

ཟེར་བ་མ་གཏོགས། ཚེ་འདིའི་ཆེད་དུ་གང་བསྒྲུབས་པ་དེ་ཆོས་ཀྱི་ནང་དུ་སླེབས་ཀྱི་མེད། 



སྦྱོར་བའི་ཆོས་དྲུག་གི་བཀའ་ཁྲིད། 

425

དེས་ན་ནད་ན་ཚ་དྲག་བསྐྱེད་ཆེད་དུ་ཞབས་རིམ་བྱེད་ནའང་ཀུན་སློང་དེ་རང་དོན་རྐྱང་

པ་མིན་པར་དལ་འབྱོར་ཚང་བའི་རྟེན་འདི་ལྟ་བུ་རྙེད་དཀའ་བ་དང་། ད་རིང་ང་མ་ཤི་བར་

དྲག་བསྐྱེད་བྱུང་ན་ཚེ་ལྷག་ལ་ཆོས་རྣམ་པར་དག་པ་ཞིག་བྱས་ནས་སེམས་ཅན་ལ་ཕན་

ཐོགས་ཡོང་བའི་རེ་བ་ཡོད་པར་བརྟེན། ངས་ན་ཚ་དྲག་པའི་ཆེད་དུ་ཞབས་རིམ་བསྒྲུབ་

རྒྱུ་ཡིན་བསམ་པ་བྱུང་ན་ཀུན་སློང་དེ་ཕྲན་བུ་བཟང་དུ་ཕྱིན་པ་རེད། དེ་མིན་ཚེ་འདི་སྣང་

གི་དམིགས་ཡུལ་རྐྱང་པ་བཟུང་ནས་མཆོད་པ་འབུལ་བ་ཡིན་ནའང་ཕན་ཐོགས་གང་ཡང་

མེད༑ དགེ་བར་འགྲོ་རྒྱུའི་ཚབ་ཏུ་འདི་སྣང་གི་བྱ་བ་ཞིག་ཏུ་འགྲོ་བ་རེད། དེར་བརྟེན་ཀུན་

སློང་འདི་སྣང་གི་བྱ་གཞག་དང་མ་འབྲེལ་བ་དང་། དེ་བཞིན་སྐྱེ་བ་ཕྱི་མ་ངན་སོང་གི་སྡུག་

བསྔལ་ལས་གྲོལ་བ་ཙམ་གྱི་ཆེད་དུ་དམིགས་ནས་མཆོད་པ་འབུལ་བ་ཡིན་ན་སྐྱེས་བུ་ཆུང་

ངུའི་མཆོད་པ་དང་། རང་ཉིད་ཐར་པའི་གོ་འཕང་ཙམ་འཐོབ་པའི་ཆེད་དུ་དམིགས་ནས་

མཆོད་པ་འབུལ་བ་ཡིན་ན་སྐྱེས་བུ་འབྲིང་གི་མཆོད་པ། སེམས་ཅན་ཐམས་ཅད་ཀྱི་དོན་དུ་

སངས་རྒྱས་ཀྱི་གོ་འཕང་འཐོབ་པའི་ཆེད་དུ་མཆོད་པ་འབུལ་བ་ཡིན་ན་སྐྱེས་བུ་ཆེན་པོའ་ི

མཆོད་པ་ཆགས་པ་ཡིན། དེར་བརྟེན་མཆོད་པ་མ་འབུལ་གོང་དུ་སྐྱབས་འགྲོ་དང་སེམས་

བསྐྱེད་སོགས་ཡིད་ལ་འཆར་དུ་བཅུག་ནས་མཆོད་པ་འབུལ་བའི་རྒྱུའི་ཀུན་སློང་དང་

མཆོད་པ་འབུལ་བའི་སྐབས་ཀྱི་དུས་ཀྱི་ཀུན་སློང་གཉིས་ཀ་འདི་སྣང་གི་རྣམ་རྟོག་གིས་

མ་ཟིན་པར་ངེས་པར་དུ་སངས་རྒྱས་ཀྱི་གོ་འཕང་བསྒྲུབ་པའི་ཆེད་དུ་ཡིན་བསམ་པའི་བློ་

ཞིག་བྱུང་ན་མཆོད་པ་དེ་ཚད་དང་ལྡན་པ་དང་རླབས་ཆེན་པོ་ཞིག་ཡོང་རྒྱུ་རེད། དེ་ལྟར་

མཆོད་པའི་རྒྱུ་ལ་གཡོ་དང་ལོག་འཚོས་མ་འདྲེས་པ་དང་། མཆོད་པ་འབུལ་བའི་ཀུན་སློང་

ཡང་གཡོ་དང་མ་འདྲེས་པ་ཞིག་དགོས། སྤྱིར་ནང་པའི་སྲོལ་རྒྱུན་དང་། ལྷག་པར་དུ་བོད་

གངས་ཅན་ལྗོངས་སུ་ཡོན་ཆབ་ཀྱི་མཆོད་པ་དེ་ཧ་ཅང་དར་ཁྱབ་བྱུང་བ་རེད། སྤྱིར་བོད་

ཀྱི་ཆུ་དེ་ཡན་ལག་བརྒྱད་ལྡན་ཡིན་ཞིང་། ཆུའི་མཆོད་པ་དེ་ཐོག་མར་སྒྲུབ་པའི་སྐབས་སུ་

གཡོ་མི་འབྱུང་བ་དང་། འབུལ་བའི་སྐབས་སུའང་སེར་སྣ་ལ་སོགས་པ་མི་འབྱུང་བ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེང་སང་ཆུ་ཡང་རིན་པ་སྤྲད་ནས་ཉོ་དགོས་པའི་དུས་ཚོད་ཡིན་པས་གཡོ་དང་མ་

འདྲེས་པར་གཙང་མ་ཆགས་གྲབས་ཡོད་མེད་ཐེ་ཚོམས་རེད། ཡིན་ནའང་ཡོན་ཆབ་འབུལ་

བའི་ལམ་སྲོལ་མི་ནུབ་པ་ཡོད་པ་དེ་ཡག་པོ་རེད། ལུང་པ་འདིར་ཡང་ཡོན་ཆབ་འབུལ་

མཁན་མང་པོ་འདུག །སྤྱིར་རི་རྒྱུད་ལ་གནས་པའི་མི་རྣམས་ཕལ་ཆེར་ད་ལྟའང་ཆུ་གཙང་

མ་མཆོད་པ་འབུལ་འོས་པ་རྒྱུགས་ཆུ་སོགས་ནས་རྙེད་ཀྱི་ཡོད་རེད་བསམ་གྱི་འདུག །ད་

ལྟ་ས་གནས་གཞན་གྱི་ཆུ་བཞིན་འབགས་བཙོག་ཆེན་པོ་དེ་འདྲ་མེད་པའི་སྐབས་རེད། དེ་

ནི་རྒྱུན་རིང་ཐུང་ཇི་ཙམ་གནས་ཐུབ་མིན་ཤེས་ཁག་པོ་རེད། དེས་ན་ཆུའི་མཆོད་པ་ཡོན་

ཆབ་འབུལ་ཚུལ་དེ་སྐྱེས་བུ་མཆོག་དམན་ཚང་མས་རྒྱུན་དུ་ལག་ལེན་བསྟར་རྒྱུ་ཞིག་ཡིན་

ཙང་༑ དེ་བཀོད་པ་མཛེས་པ་ཇི་ལྟར་བཤམ་དགོས་པའི་ཐོག་དགོངས་པ་བཞེས་དགོས། དེ་

ཡང་ཡོན་ཆབ་འབུལ་བའི་སྐབས་སུ་འབུལ་ཡུལ་གྱི་ཏིང་རྣམས་གཙང་མ་དང་། ཀྱག་ཀྱོག་

མེད་པ། བར་སྟོང་ཚད་ལྡན་ཡོད་པ། དེའི་ནང་ཆུ་ཧ་ཅང་ཁེངས་པ་དང་ཉུང་བ་མིན་པར་རན་

འཚམས་ཡོད་པ་སོགས་ཀྱི་ཐོག་ནས་འབུལ་ཐུབ་ན་རླབས་ཆེན་གྱི་བསོད་ནམས་གསོག་

པའི་རེ་བ་ཡོད། ཡོན་ཆབ་འབུལ་སྣོད་ཏིང་རྣམས་གཙང་མ་བཀྲུ་བ་དང་། རས་ཀྱིས་ཕྱིས་པ་

སོགས་བྱས་ཏེ་དྲི་མ་མེད་པ་དང་ཐལ་བ་མེད་པར་གཙང་མ་ཞིག་དགོས། དེ་བཞིན་སྒྲིག་པའི་

སྐབས་སུའང་སྟོང་པ་བསྒྲིག་ན་རྟེན་འབྲེལ་ལ་གནོད་པ་ཡིན་ཙང་། ཐོག་མར་ཏིང་ཞིག་ནང་

ཆུ་ཕྱེད་ཙམ་བླུགས་པ་དེ་ནས་ཏིང་རིམ་བཞིན་གཅིག་གིས་གཅིག་ལ་བླུགས་ཏེ་མཐར་ཏིང་

ཚང་མའི་ནང་ཆུ་ཐིགས་ཕྲན་བུ་ཡོད་པ་བྱེད་དགོས། དེའི་བང་རིམ་འདྲོང་པོ་ཀྱག་ཀྱོག་མེད་

པ༑ ཏིང་རེའི་བར་དུ་ནས་འབྲུ་ཤོང་ཙམ་གྱི་བར་ཁྱད་ཡོད་པ་བྱེད་དགོས། ཆ་ཚང་བཀྲམས་

ཟིན་པའི་རྗེས་སུ་དཔོན་པོ་ཆེན་པོ་ལ་གཡོག་པོ་གསར་པས་གསོལ་ཇ་ཞུས་པ་བཞིན་ལག་

གཉིས་ཀྱིས་ཆུ་སྣོད་བཟུང་སྟེ་གུས་ཞབས་ཆེན་པོས་ཆུ་རྒྱུན་ནས་འབྲུ་མ་ཞེས་ཐོག་མར་

ཆུའི་རྒྱུན་ཕྲ་མོ་དང་། དཀྱིལ་དུ་སྦོམ་པ། མཐའ་མ་ཁེངས་གྲབས་སྐབས་ཕྲ་མོ་བཅས་འབུལ་

དགོས་པ་དང་། དེ་བཞིན་ཧ་ཅང་ཁེངས་པ་མིན་པ་དང་ཧ་ཅང་སྟོང་པ་མིན་པར་ཁ་ལ་སྟོང་



སྦྱོར་བའི་ཆོས་དྲུག་གི་བཀའ་ཁྲིད། 

པ་ཕྲན་བུ་ཡོད་པ་དགོས། གང་ལྟར་གཡོ་འགུལ་ཕྲ་མོས་ཏིང་ནང་གི་ཆུ་མི་འབོ་བ་ཞིག་

དགོས༑ ད་དུང་མཐུན་རྐྱེན་འབྱོར་ན་ཡོན་ཆབ་ཀྱི་ཆུ་དེ་དྲི་བཟང་དང་ཁ་ཆེ་ཤ་ཁ་མ་སོགས་

པ་ཉུང་ཟད་བླུགས་ཏེ་ཆུ་མདོག་སེར་པོར་བསྒྱུར་བ་དང་། གལ་ཏེ་མཐུན་རྐྱེན་མ་འཛོམས་ན་

ཁྱད་པར་གང་ཡང་མེད། མཆོད་པ་འབུལ་བའི་སྐབས་སུའང་མཆོད་པའི་གཟུངས་ལ་སོགས་

པ་འདོན་པ་དང་། དེ་མིན་ཨཱོཾ་ཨཱ་ཧཱུྃ་ཞེས་པའི་ཚིག་འདོན་ན་བར་ཆད་ཀྱིས་མི་ཚུགས་པ་དང་

ཡི་དྭགས་སོགས་གདོན་གྱིས་མི་བརླམས་པའི་ཁྱད་པར་ཡོད། ཏིང་ཕྱིས་ནས་བཞག་པའི་

སྐབས་སུའང་ཁ་ཕྱེ་ནས་མི་བཞག་པར་དེའི་ཐོག་རས་སོགས་ཀྱིས་ཁ་བཀབ་ནས་གཞག་

དགོས༑ དེ་ལྟ་བུའི་མཐོང་བ་བརྒྱུད་པའི་ཕྱག་ལེན་བཞིན་འབུལ་ཐུབ་ན་ཡག་པོ་ཡོད་རེད། 

དེ་བཞིན་ཏིང་ཆེ་ཆུང་སྣ་ཚོགས་དང་། ཁ་དོག་སྣ་ཚོགས། རྒྱུ་སྣ་ཚོགས་ལས་གྲུབ་པ་ཡོད་

ན་དེ་དག་སྒྲིག་པའི་སྐབས་སུ་སྤེལ་མ་དང་། བསྟར་ཆགས་སོགས་གང་མཛེས་བྱེད་དགོས། 

དེ་བཞིན་མེ་ཏོག་དང་། བདུག་སྤོས། སྣང་གསལ་སོགས་ཀྱི་སྒྲིག་སྟངས་ཀྱང་གང་བྱུང་མིན་

པར་བཀོད་པ་མཛེས་པ་དང་། ཡིད་དུ་འོང་བ། ཆ་མཚུངས་པོ་བསྒྲིག་དགོས་པ་གལ་ཆེན་

པོ་རེད། གང་ལྟར་མིག་གིས་བལྟས་པའི་སྐབས་སུ་བཀོད་པ་གང་མཛེས་བསྒྲིག་པ་ཡིན་ན་

བཀོད་པ་མཛེས་པར་བཤམ་ཞེས་པ་དེ་ཡོང་རྒྱུ་རེད།

སྦྱོར་བའི་ཆོས་གསུམ་པ་སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་ནམ་

སྤྱོད་ལམ་ཅི་བདེར་འཁོད་ནས་སྐྱབས་འགྲོ་སེམས་བསྐྱེད་ཚད་མེད་བཞི་རྒྱུད་

དང་འདྲེས་ངེས་སུ་བྱ་བ།

སྦྱོར་བའི་ཆོས་གསུམ་པ་ནི་སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་ནམ་སྤྱོད་

ལམ་ཅི་བདེར་འཁོད་ནས་སྐྱབས་འགྲོ་སེམས་བསྐྱེད་ཚད་མེད་བཞི་རྒྱུད་དང་འདྲེས་ངེས་

སུ་བྱ་རྒྱུ་དེ་རེད། དེ་ཡང་ཁ་ཏོན་དང་སྒོམ་སྒྲུབ་སོགས་དགེ་བའི་བྱ་བ་བྱེད་པའི་སྐབས་

སུ་རྒྱུན་དུ་བསྡད་སའི་སྟན་བདེ་བ་ཞིག་དགོས། གལ་ཏེ་སྟན་དེ་བདེ་པོ་མེད་ན་ཐུན་རིང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོ་བསྡད་པའི་སྐབས་སུ་གཟུགས་པོ་མི་བདེ་བ་དང་བསྡད་མི་ཐུབ་པ་ཡོང་རྒྱུ་རེད། གལ་

ཏེ་སྟན་བདེ་བ་དེའི་ཐོག་ཡུན་རིང་སྒོམ་སྒྲུབ་ཉམས་ལེན་བྱེད་མཁན་ཡིན་ན་སྟན་དེའི་འོག་

ཏུ་ཤིང་གི་ཁྲི་དྲྭ་མིག་ཅན་ཞིག་ཡོད་ན་གདན་ལ་རླན་མི་འཁོར་བ་དང་མི་རུལ་བའི་ཁྱད་

པར་ཡོད། ཤིང་གི་ཁྲི་དྲྭ་མིག་ཅན་ཞེས་པ་ནི་བསྡད་ས་དེ་པང་ལེབ་ལྟ་བུ་མིན་པར་བར་

དུ་རླུང་འགྲོའ་ིསྟོང་པ་དྲྭ་མིག་ཡོད་པ་ལ་བརྗོད། ཁྲི་དྲྭ་མིག་ཅན་དེའི་སྟེང་དུ་སྟན་ཧ་ཅང་

མི་མཁྲེགས་པ་དང་ཧ་ཅང་འབོལ་པོ་མིན་པ་དགོས། གལ་ཏེ་འབོལ་ཆེས་ན་ལུས་ཕར་

ཚུར་ཡོ་བ་དང་། ཧ་ཅང་མཁྲེགས་དྲགས་ན་རྒྱུན་རིང་པོ་བསྡད་སྐབས་འཕོངས་ན་བ་ཡིན། 

དེར་བརྟེན་སོ་སོའ་ིལུས་ཀྱི་བབས་དང་བསྟུན་ནས་བྱེད་དགོས། ཁ་ཤས་མཁྲེགས་པ་ལ་

དགའ་བ་དང་། ཁ་ཤས་འབོལ་པོ་ལ་དགའ་བ་སོགས་ཅི་རིགས་རེད། སྟན་དེའང་རྒྱབ་

ཅུང་ཟད་མཐོ་བ་དང་མདུན་ཅུང་ཟད་དམའ་བ་ཞིག་དགོས། དེང་སང་དགོན་པ་ཁ་ཤས་

ནང་གདན་གྲུ་བཞི་མ་ཕྱོགས་གཅིག་ལ་སྲབ་པ་དང་ཕྱོགས་གཅིག་ལ་མཐུག་པ་དེ་འདྲ་

མཐོང་རྒྱུ་འདུག །གལ་ཏེ་གདན་དེ་རྒྱབ་ཅུང་ཟད་མཐོ་བ་དང་མདུན་ཅུང་ཟད་དམའ་བ་ཡོད་

ན་བསྡད་པའི་སྐབས་སུ་སྒལ་ཆིགས་འདྲོང་པོ་ཡོང་བ་ལ་སྟབས་བདེ་བ་རེད། མདུན་མཐོ་

བ་དང་རྒྱབ་དམའ་བ། དེ་བཞིན་རྒྱབ་མདུན་ལ་མཐོ་དམའི་ཁྱད་པར་མེད་ན་སྒལ་ཚིགས་

འདྲོང་པོ་ཡོང་རྒྱུ་ཁག་པོ་རེད། སྟན་དེའི་འོག་ཏུ་ས་དཀར་གྱིས་གཡུང་དྲུང་གཡས་སུ་

འཁྱིལ་བ་ཞིག་འབྲི་བའི་སྲོལ་ཡོད་རེད། གལ་ཏེ་རང་གིས་དགེ་སྦྱོར་ཉམས་ལེན་བྱེད་

པའི་སྟན་ལོགས་སུ་ཡོད་ན་དེའི་འོག་ཏུ་རྩྭ་དུར་བ་དང་ཀུ་ཤ་ཁ་ནང་དུ་བསྟན་ནས་བཞག་

ན་སྔོན་བྱོན་སྟོན་པའི་རྣམ་ཐར་རྗེས་འཇུག་ཉམས་ལེན་ལ་འཁྱེར་བ་ཞེས་པ་ཡོང་རྒྱུ་རེད། 

དེ་ནས་རབ་ཏུ་བྱུང་བ་ཡིན་ན་སྟན་དེའི་ཐོག་ཏུ་གདིང་བ་བཏིང་བ་དང་། ཁྱིེམ་པ་ཡིན་ན་

ཁ་གདན་བཏིང་བ་དེ་ཡང་ཡང་མི་འཁུམ་པ་ཏག་ཏག་སྲ་བ་བསྡད་ཐུབ་ན་ཡག་པོ་ཡོད་

རེད༑ དེ་མིན་བསྡད་རིམ་བཞིན་ཁ་གདན་དེ་ཁ་ཐུག་བཟོ་དགོས་བྱུང་ན་དོན་མེད་ཀྱི་ལས་

ཀ་ཞིག་རེད། རྒྱུན་དུ་གཏན་འཇགས་གཞག་རྒྱུའི་གདིང་བ་ཡིན་ནའང་ཕྲན་བུ་མཐུག་པ་



སྦྱོར་བའི་ཆོས་དྲུག་གི་བཀའ་ཁྲིད། 

ཞིག་བྱུང་ན་ཡག་གི་རེད། དེ་ལྟ་བུ་ལ་སྟན་བདེ་བ་ཞེས་བརྗོད། 

དེ་ལྟ་བུའི་ཁྲི་དང་སྟན་ཚུལ་དང་མཐུན་པ་ཞིག་བྱུང་ན་དངོས་སུ་དགེ་སྦྱོར་བྱེད་པའི་

སྐབས་སུ་སྡོད་སྟངས་དེ་རབ་ཏུ་བྱུང་ན་རྣམ་སྣང་གི་ཆོས་བདུན་ལྡན་དང་། དེ་མིན་སོ་

སོ་གང་བདེར་བསྡད་ནའང་འགྲིགས། ལུས་རྣམ་སྣང་གི་ཆོས་བདུན་ལྡན་ནི་རྐང་པ་རྡོ་

རྗེ་སྐྱིལ་ཀྲུང་དང་། ལག་པ་མཉམ་གཞག  སྒལ་ཚིགས་མདའ་ལྟར་བསྲང་བ། དཔུང་པ་

གཉིས་རང་བབས། མིག་སྣ་རྩེར་ཕབ་པ། མགོ་བོ་ཅུང་ཟད་གུག་པ། ལྕེ་རྩེ་རྐན་ལ་སྦྱར་

བ་བཅས་རེད། དེ་བདུན་པོ་ཆ་ཚང་ཡོང་ཐུབ་ན་ཡག་པོ་རེད། གལ་ཏེ་ཡོང་མ་ཐུབ་ནའང་

སྒལ་ཚིགས་འདྲོང་པོ་དགོས་པ་དེ་གལ་ཆེ་ཤོས་རེད། 

དང་པོ་རྐང་པ་རྡོ་རྗེ་སྐྱིལ་ཀྲུང་ཞེས་པ་ནི་སངས་རྒྱས་ཤཱཀྱ་ཐུབ་པའི་སྐུ་ལ་མཇལ་

ན་ཤེས་རྒྱུ་རེད། རྐང་པ་གཡོན་པའི་མཐིལ་གྱེན་དུ་བསྟན་ནས་རྐང་པ་གཡས་པའི་བརླ་

ཡི་སྟེང་དུ་བཞག་པ་དང། རྐང་པ་གཡས་པའི་མཐིལ་གྱེན་དུ་བསྟན་ནས་རྐང་པ་གཡོན་

པའི་བརླ་ཡི་སྟེང་དུ་བཞག་པ་ལ་རྡོ་རྗེ་སྐྱིལ་ཀྲུང་ཟེར། དེ་ནི་ནང་པ་སངས་རྒྱས་པའི་རྡོ་རྗེ་

སྐྱིལ་ཀྲུང་ཞེས་པ་དེ་རེད། རིག་བྱེད་པའི་རྡོ་རྗེ་སྐྱིལ་ཀྲུང་ནི་རྐང་པའི་མཐིལ་སྟོད་གཉིས་

འཕོངས་ཀྱི་འོག་ཏུ་བཞག་སྟེ་པུས་མོ་གཉིས་ས་ལ་བཙུགས་ནས་ལག་པ་གཉིས་པུས་

མོའ་ིསྟེང་དུ་བཞག་པ་ལ་ཟེར། གལ་ཏེ་ཆུང་དུས་ནས་རྡོ་རྗེ་སྐྱིལ་ཀྲུང་བསྡད་རྒྱུར་གོམས་

ན་དཀའ་ངལ་མེད། འོན་ཀྱང་ཆུང་དུས་ནས་གོམས་མེད་ན་རྡོ་རྗེ་སྐྱིལ་ཀྲུང་བསྡད་པ་ལ་

ལག་པས་རོགས་བྱེད་དགོས་ཀྱི་ཡོད། གལ་ཏེ་རྐང་པ་རང་བབས་ཀྱིས་བཞག་མི་ཐུབ་

པར་རྡོ་རྗེ་སྐྱིལ་ཀྲུང་བསྡད་ནའང་དུས་ཚོད་ཕྲན་བུ་སོང་བའི་རྗེས་སུ་རྐང་པ་ན་བ་སོགས་

ཀྱིས་ཐུན་རིང་པོ་མི་ཡོང་། དེས་ན་རྡོ་རྗེ་སྐྱིལ་ཀྲུང་བསྡད་མི་ཐུབ་མཁན་ཚོས་ཕྱེད་སྐྱིལ་

བསྡད་ནའང་འགྲིགས་ཤིང་། དེ་ནི་རྐང་པ་གཡོན་པ་ནང་དང་རྐང་པ་གཡས་པ་ཕྱི་ལ་

དཔེར་ན་རྗེ་བཙུན་སྒྲོལ་མའི་བཞུགས་སྟངས་ལྟ་བུ་རེད། རྐང་པ་གཅིག་གི་ཐོག་ཏུ་གཅིག་

བརྩེགས་ནས་རྒྱུན་རིང་བསྡད་ན་བདེ་པོ་མེད། དེས་ན་གཡོན་པ་ནང་དང་གཡས་པ་ཕྱི་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱས་ནས་བསྡད་ན་ཕྱེད་སྐྱིལ་རེད། 

གཉིས་པ་ལག་པ་མཉམ་བཞག་ལ་བྱེད་ཚུལ་མི་འདྲ་བ་གཉིས་རེད། ལག་པ་གཡོན་

པ་འོག་དང་གཡས་པ་སྟེང་དུ་བྱས་ཏེ་སོར་མོ་བསྣོལ་ནས་མཐེ་བོང་གཉིས་རྩེ་སྤྲད་པ་དེ་

སྔགས་ཀྱི་ཏིང་ངེ་འཛིན་སྒྲུབ་པའི་སྐབས་སུ་མཉམ་བཞག་འདི་ལྷག་པར་དུ་དགོས་པ་

ཞིག་རེད། གཞན་ནི་ལག་པ་གཡོན་པ་ཁ་གྱེན་དུ་བསྟན་ནས་གཡས་པས་དེའི་སྟེང་ཁ་

སྦུབས་ཏེ་ཕན་ཚུན་བཟུང་ནས་བསྡད་པ་དེའང་མཉམ་བཞག་གི་ཁོངས་སུ་འགྲོ་བ་རེད། 

ལག་པ་དེ་ནི་རྐང་པའི་སྟེང་དང་ལྟེ་བའི་འོག་ཏུ་འཇོག་དགོས། 

གསུམ་པ་སྒལ་ཚིགས་མདའ་ལྟར་བསྲང་བ་ཞེས་པ་ནི་ལུས་ཀྱི་སྒལ་ཚིགས་རྣམས་ཡོ་

ཁྱུག་དང་དགྱེ་སྒུར་མེད་པར་ཐད་ཀར་འདྲོང་པོ་མདའ་ལྟར་བསྲངས་ནས་བཞུགས་དགོས། 

བཞི་པ་དཔུང་པ་གཉིས་རང་བབས་ཞེས་པ་ནི་མང་ཆེ་བ་གཞུ་ལྟ་བུ་སྒོར་སྒོར་བསྡད་

པ་རེད། ཐོག་མ་ནས་སྒལ་ཆིགས་འདྲོང་བའི་གོམས་གཤིས་ཡོད་ན་ལག་པ་གཉིས་མི་

གུག་པར་རྩིབས་མའི་འགྲམ་དུ་ཁ་ཐུག་ལ་བསྡད་པ་རེད། དེ་ནི་སྒལ་ཚིགས་འདྲོངས་པོ་

ཡོད་པའི་རྟགས་རེད། གལ་ཏེ་ལག་པ་མཉམ་བཞག་བྱེད་སྐབས་ལུས་ལ་མ་བྱར་བར་

ཕྲན་བུ་གུག་ཙམ་བསྡད་ན་སྒལ་ཚིགས་འདྲོང་པོ་མེད་པའི་རྟགས་རེད། ཡིན་ནའང་དེ་ནི་

སྔགས་ཀྱི་རྩ་རླུང་ཉམས་ལེན་བྱེད་མཁན་ལ་དགོས་པ་མ་གཏོགས། སྦྱོར་ཆོས་ཉམས་

ལེན་བྱེད་མཁན་ལ་སྒལ་ཚིགས་འདྲོངས་ཙམ་ཡོད་ན་འགྲིགས་པ་རེད། དེས་ན་དཔུང་པ་

རང་བབས་སུ་གཞག་རྒྱུ་དེ་རྒྱུན་དུ་ཇི་ལྟར་ཡོད་པ་དེ་ཙམ་གཞག་རྒྱུ་རེད། 

ལྔ་པ་མིག་སྣ་རྩེར་ཕབ་པ་ཞེས་པ་ནི་མིག་སྣ་རྩེ་མཐོང་ཙམ་བྱེད་པ་མ་གཏོགས། 

མིག་སྣ་རྩེ་ལ་ཤ གས་ཆེན་པོས་མཐོང་ཐབས་བྱེད་ན་གང་མཚམས་ནས་མི་བདེ་བ་ཡོང་

རྒྱུ་རེད། གང་ལྟར་མིག་གིས་མདུན་དུ་བལྟས་ནས་སྣའི་གཤོག་པ་མཐོང་ཙམ་བྱུང་ན་

འགྲིགས་པ་རེད། 

དྲུག་པ་མགོ་བོ་ཅུང་ཟད་གུག་པ་ཞེས་པ་ནི་མགོ་བོའ་ིའདུག་སྟངས་དེ་ཕྲན་བུ་གུག་



སྦྱོར་བའི་ཆོས་དྲུག་གི་བཀའ་ཁྲིད། 

པ་ཞིག་ལ་ཟེར། གང་ལྟར་ཨོལ་མདུད་དེ་མ་མཐོང་ཙམ་དགོས། གལ་ཏེ་མགོ་བོ་གྱེན་དུ་

བྱས་ན་ཨོལ་མདུད་མཐོང་རྒྱུ་རེད། 

བདུན་པ་ལྕེ་རྩེ་རྐན་ལ་སྦྱར་བ་ཞེས་པ་ནི་ལྕེའི་རྩེ་མོ་དེ་རྐན་ལ་སྦྱར་བ་ལ་ཟེར། ནམ་

རྒྱུན་བཞིན་མཆུ་དང་སོ་རང་བབས་སུ་འཇོག་དགོས། དེ་ནི་ཁ་གདངས་པ་མ་ཡིན་པ་དང་

ཤགས་ཀྱིས་བཙུམ་པའང་མ་ཡིན་པར་ནམ་རྒྱུན་སྣང་མེད་བསྡད་པའི་སྐབས་སུ་ཁ་དང་

སོའ་ིགནས་སྟངས་གང་ཡོད་པ་དེ་རང་གཞག་རྒྱུ་རེད། དེ་ལྟ་བུའི་ཆོས་བདུན་ལ་ལུས་

རྣམ་སྣང་གི་ཆོས་བདུན་ཞེས་བརྗོད། གཞུང་འགའ་ཞིག་ནང་རྣམ་སྣང་གི་ཆོས་བརྒྱད་ཞེས་

ཀྱང་འབྱུང་ཞིང་། དེ་ནི་བདུན་པོ་དེའི་སྟེང་དུ་དབུགས་བགྲངས་པའམ་རླུང་རོ་དགུ་ཕྲུགས་

བསལ་བ་དེ་བསྣན་ན་བརྒྱད་རེད། ལུས་དང་འབྲེལ་བ་ཡོད་པ་ནི་ཆོས་བདུན་པོ་དེ་རང་

རེད༑ དེ་ལ་འོད་དཔག་མེད་ཀྱི་ཆོས་སམ་མི་བསྐྱོད་པའི་ཆོས་ཞེས་མ་བརྗོད་པར། རྣམ་

སྣང་གི་ཆོས་ཞེས་བརྗོད་དགོས་པ་ནི་སངས་རྒྱས་རྣམ་པར་སྣང་མཛད་ནི་ཕུང་པོ་ལྔའི་

ནང་ནས་གཟུགས་ཀྱི་ཕུང་པོ་རྣམ་པར་དག་པའི་དག་ཆ་དེ་ཡིན་ཙང་། ད་ལྟ་ནས་ང་ཚོས་

གཟུགས་ཕུང་གི་སྡོད་སྟངས་ཀྱང་རྣམ་སྣང་དང་མཚུངས་པའམ་རྣམ་སྣང་འབྲས་བུ་ལམ་

བྱེད་ཀྱི་ཚུལ་དུ་བྱེད་དགོས་པ་ཡིན། ཆོས་བདུན་པོ་དེའི་ནང་ནས་ངེས་པར་དུ་དགོས་པ་

ནི་སྒལ་ཚིགས་འདྲོང་པོ་དེ་རེད། དེ་ནས་རྐང་པ་སྐྱིལ་ཀྲུང་བྱེད་པའམ་བཟང་པོའ་ིའདུག་

སྟངས་དེ་རེད། དེ་བཞིན་སྤྱོད་ལམ་ཅི་བདེར་འཁོད་ཞེས་པ་ནི་འགྲོ་འཆག་ཉལ་འདུག་གི་

སྤྱོད་ལམ་བཞི་པོ་གང་རུང་ཐོག་ནས་སྒོམ་སྒྲུབ་ཉམས་ལེན་བྱེད་རྒྱུ་ཡོད་པ་ཞིག་རེད། ད་

ལྟ་ཝེཏ་ནམ་ (Vietnam) སོགས་ཀྱི་བརྒྱུད་པའི་ནང་འགྲོ་བའམ་འཆག་བཞིན་པའི་ངང་

སྒོམ་པ་དང་། ཉལ་བཞིན་པའི་ངང་སྒོམ་པ། ཞབས་སྟེགས་སྟེང་སྒོམ་པ་སོགས་ཚང་མ་

འགྲིགས་ཀྱི་ཡོད། གང་ལྟར་སྒལ་ཚིགས་འདྲོང་པོ་བྱུང་ན་སྤྱོད་ལམ་ཇི་ལྟར་འཁོད་ནའང་

འགྲིགས་པ་རེད། དེའི་ནང་ནས་འདུག་སྟངས་ཡག་ཤོས་ནི་རྡོ་རྗེ་སྐྱིལ་ཀྲུང་དེ་རེད། ཡིན་

ནའང་སྤྱོད་ལམ་གཞན་རྣམས་ཀྱང་མི་རུང་བ་མེད། དེ་ཡན་ཆད་སྦྱོར་ཆོས་གསུམ་པའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ནང་སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་ནམ་སྤྱོད་ལམ་ཅི་བདེར་འཁོད་

ཅེས་པའི་ཆ་ཤས་དེ་ཟིན་པ་རེད། དེ་ནས་སྐྱབས་འགྲོ་སེམས་བསྐྱེད་ཚད་མེད་བཞི་རྒྱུད་

དང་འདྲེས་ངེས་སུ་བྱ་བ་ཞེས་པ་དེ་རེད། 

སྐྱབས་འགྲོ་བྱེད་པའི་སྐབས་སུ་སྐྱབས་ཡུལ་གསལ་བཏབ་དགོས། འདིར་ཆོ་གའི་

གཞུང་གི་ཚིག་བཞིན་འགྲོ་རྒྱུ་ཡིན། སྤྱིེར་སྦྱོར་ཆོས་ཀྱི་སྐབས་སུ་སྐྱབས་ཡུལ་དང་

ཚོགས་ཞིང་ཐ་དད་དུ་གསལ་འདེབས་པའི་ཕྱག་བཞེས་ཤིག་དང་། སྐྱབས་ཡུལ་དང་

ཚོགས་ཞིང་གཉིས་གསལ་འདེབས་མི་དགོས་པར་གཅིག་པ་བྱས་ནས་གསལ་འདེབས་

པའི་ཕྱག་བཞེས་བཅས་གཉིས་རེད། དཔེར་ན་ལམ་རིམ་ཆེ་ཆུང་སོགས་སུ་སྐྱབས་ཡུལ་

དང་ཚོགས་ཞིང་གཅིག་ཏུ་གསལ་འདེབས་པ་རེད། སྐྱབས་ཡུལ་དང་ཚོགས་ཞིང་གསལ་

འདེབས་ཚུལ་ལམ་རིམ་སོ་སོར་མི་འདྲ་བ་མང་པོ་རེད། ད་ལྟ་འདིར་སྦྱོར་ཆོས་སྐལ་བཟང་

མགྲིན་རྒྱན་གྱི་ཐོག་ནས་ཞུ་བར་བརྟེན། སྐྱབས་ཡུལ་དང་ཚོགས་ཞིང་གསལ་འདེབས་

ཚུལ་ནི་ལམ་རིམ་མྱུར་ལམ་དམར་ཁྲིད་ནས་གསུངས་པ་ལྟར་རེད། མྱུར་ལམ་དམར་

ཁྲིད་ནང་དུའང་ཚོགས་ཞིང་གསལ་འདེབས་ཚུལ་ལ་བླ་མ་མཆོད་པ་དང་མཚུངས་པར་

ཚོགས་ཞིང་གསལ་འདེབས་ཚུལ་དང་། བླ་མ་མཆོད་པ་དང་མི་འདྲ་བར་ཐུབ་དབང་གཙོ་

བོར་བྱས་ནས་ཚོགས་ཞིང་གི་གསལ་འདེབས་ཚུལ་བཅས་གཉིས་གསུངས་པ་རེད། ཡིན་

ནའང་ཁྱེད་ཚོའི་ཕྱག་ཏུ་ཡོད་པའི་ངག་འདོན་དེའི་ནང་དབེན་ས་སྙན་བརྒྱུད་ཀྱི་བླ་མའི་

རྣལ་འབྱོར་བླ་མ་མཆོད་པའི་ཚོགས་ཞིང་གསལ་འདེབས་ཚུལ་དང་གཅིག་པ་བྱས་ནས་

ཚང་མ་སྔགས་དང་འབྲེལ་བ་ཞིག་རེད། སྦྱོར་ཆོས་འདི་སྤྱིར་བཏང་སྔགས་དང་འབྲེལ་

བ་ཡིན་རུང་། སྐབས་རེ་མཆོད་པ་བྱིན་རླབས་ལ་སོགས་པ་མདོ་ཕྱོགས་གཙོ་བོ་དང། 

ཚོགས་ཞིང་གསལ་འདེབས་ཚུལ་སྔགས་ཕྱོགས་གཙོ་བོ་རེད། དེར་བརྟེན་འདིའི་ནང་

སྐྱབས་ཡུལ་དང་ཚོགས་ཞིང་ཐ་དད་དུ་བྱས་ནས་ཐོག་མར་སྐྱབས་ཡུལ་གསལ་བཏབ་པ་

དང་༑ དེ་ནས་སྐྱབས་འགྲོ་དང་སེམས་བསྐྱེད་ཚད་མེད་བཞི་བསྒོམས་ནས་སྐྱབས་ཡུལ་



སྦྱོར་བའི་ཆོས་དྲུག་གི་བཀའ་ཁྲིད། 

བསྡུས་པ་རེད། དེ་ནས་ཚོགས་ཞིང་གསལ་བཏབ་པ་རེད། དེས་ན་ཡན་ལག་བདུན་པ་

འབུལ་ཡུལ་གྱི་ཚོགས་ཞིང་དང་། སྐྱབས་འགྲོ་སེམས་བསྐྱེད་བྱ་སའི་སྐྱབས་ཡུལ་གཉིས་

ཐ་དད་རེད། ཁྱེད་རང་ཚོ་ཚང་མས་ལམ་རིམ་ཁྲིད་ཆེན་བརྒྱད་པོའ་ིཁྲིད་༸གོང་ས་མཆོག་

གི་སྐུ་མདུན་ནས་གསན་མྱོང་བ་ཤ་སྟག་ཡིན་གྱི་རེད། དེར་བརྟེན་སོ་སོས་ག་རེ་སྟབས་

བདེ་བ་དེ་གནང་རྒྱུ་རེད། དེ་ནི་བླ་མ་སོ་སོའ་ིརང་གི་ཐུན་མོང་མ་ཡིན་པའི་མན་ངག་

གི་རྒྱུན་དང་ཉམས་བཞེས་གནང་སྲོལ་ཞིག་རེད། དེ་ནས་གང་ཉམས་སུ་བླངས་པ་ཡིན་

ནའང་རྒྱུན་དུ་གཅིག་གྱུར་བྱེད་ན་ཡག་པོ་ཡོད་རེད། སྐབས་རེ་མི་འདྲ་བ་སོགས་བྱེད་ན་

དམིགས་རྣམ་གསལ་པོ་དང་ཉམས་རྟོགས་སྐྱེ་བ་ལ་ཁག་པོ་ཡོད་རེད། ཐོག་མ་ནས་གང་

ལག་ལེན་དུ་བསྟར་བ་དེ་རྒྱུན་ལྡན་བྱེད་ཐུབ་ན་ཕན་ཐོགས་ཆེ་བ་ཡོད་རེད། 

ཐོག་མར་སྐྱབས་ཡུལ་གསལ་འདེབས་སྟངས་ནི་ཁྱེད་ཚོའི་ཕྱག་གི་ཕྱག་དཔེའི་ཚིག་

ལ་གཟིགས་ན་སྟབས་བདེ་བ་ཡོང་རྒྱུ་རེད། རང་གི་མདུན་གྱི་ཐད་དྲང་གི་ནམ་མཁའི་

གནས་སུ་སེང་གེ་ཆེན་པོ་བརྒྱད་ཀྱིས་བཏེགས་པའི་རིན་པོ་ཆེའི་ཁྲི་མཐོ་ཞིང་ཡངས་

པའི་སྟེང་ཁར། ཞེས་པའོ།། རང་གི་མདུན་གྱི་ཐད་ཅེས་པ་ནི་སོ་སོ་རྡོ་རྗེ་སྐྱིལ་ཀྲུང་ལ་

བསྡད་པའམ་སྤྱོད་ལམ་ཇི་ལྟར་བསྡད་ཡོད་ནའང་མཐོ་དམན་ནི་བླ་མ་ཐུབ་པའི་དབང་པོ་

ལ་མཇལ་བའི་སྐབས་སུ་ཕྲན་བུ་ཐོད་ལ་ཡོད་པ་ཞིག་དགོས། བཞུགས་ཁྲི་ནི་ས་ལ་མིན་

པར་སྨིན་མཚམས་ཀྱི་ཐད་དུ་ནམ་མཁར་ཡོད་པ། སེངྒེ་ཆེན་པོ་བརྒྱད་ཀྱིས་བཏེགས་པའི་

བཞུགས་ཁྲི་ཆེན་པོ་དེ་ནི་སྡིངས་ཆ་ལྟ་བུ་ཆེན་པོ་ཞིག་དགོས། ཁྲི་ཆེན་པོ་དེའི་ཕྱོགས་

རེར་སེངྒེ་གཉིས་རེ་དང། སེངྒེ་དེ་དག་རྐང་པ་གཉིས་པོ་ས་ལ་འཛུགས་པ་དང་། ལག་

པ་ཡ་གཅིག་ས་ལ་འཛུགས་པ། ལག་པ་ཡ་གཅིག་གིས་སེངྒེའི་ཁྲི་དེ་བཏེགས་པ་ཞིག་

དགོས༑ ཁྲི་ཆེན་པོ་དེ་དང་སོ་སོའ་ིབར་དུ་ཐག་རིང་ཐུང་ནི་ལངས་ནས་རྐྱང་ཕྱག་བཙལ་

ན་བཞུགས་ཁྲིའི་མདུན་དུ་སླེབས་ཙམ་དགོས། ཁྲི་ཆེན་པོ་དེའི་སྟེང་དུ་ཁྲི་ཆུང་བ་ལྔ་བརྒྱབ་

དགོས་ཤིང་། ཁྲི་དཀྱིལ་མ་དེ་ཅུང་ཟད་མཐོ་བ་དང་། དེའི་ཕྱོགས་བཞིའི་ཁྲི་རྣམས་ཅུང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཟད་དམའ་བ་དགོས་ཀྱང་། བཞུགས་ཁྲི་དཀྱིལ་མ་དེའི་རྒྱབ་ཀྱི་བཞུགས་ཁྲི་དེ་ནམ་མཁའ་

ལ་ཅུང་ཟད་མཐོ་བ་ཡོད་ན་མདུན་ནས་མཇལ་ཐུབ་པ་རེད། དེ་ལྟར་བཞུགས་ཁྲི་ལྔ་གསལ་

བཏབ་དགོས། སྦྱོར་ཆོས་སྐལ་བཟང་མགྲིན་རྒྱན་ནང་བཞུགས་ཁྲི་གཅིག་མ་གཏོགས་

ཚིག་ཟིན་དུ་མི་གསལ་ཡང་། དོན་དུ་བཞུགས་ཁྲི་ལྔ་དགོས། དེ་ནས་སྣ་ཚོགས་པད་མ་

ཞེས་པ་དེ་བཞུགས་ཁྲི་དཀྱིལ་མའི་སྟེང་དུ་སྣ་ཚོགས་པདྨའི་གདན་དང་། པདྨ་ལ་སྤྱིར་

པདྨ་དང་སྣ་ཚོགས་པདྨ་ཞེས་གཉིས་ཡོད་པ་ལས་སྣ་ཚོགས་པདྨ་ནི་ཕྱོགས་བཞིའི་འདབ་

མ་དེ་དཀར་པོ་དང་། མཚམས་བཞིའི་འདབ་མ་དེ་སེར་དམར་སྔོ་ལྗང་གི་མདོག་མི་འདྲ་

བ་བཞི་བཅས་པདྨ་འདབ་མ་བརྒྱད་པ་ཡོད་པ་ཞིག་ལ་ཟེར། དེ་ལྟ་བུའི་སྣ་ཚོགས་པདྨའི་

འདབ་མ་བརྒྱད་པའི་སྟེང་དུ་ཟླ་བའི་དཀྱིལ་འཁོར་དང་། ཟླ་བའི་དཀྱིལ་འཁོར་གྱི་སྟེང་དུ་

ཉི་མའི་དཀྱིལ་འཁོར། དེ་ལྟ་བུའི་ཉི་མའི་དཀྱིལ་འཁོར་གྱི་གདན་ལ་བླ་མ་ཤཱཀྱ་ཐུབ་པ་དེ་

བསྒོམ་རྒྱུ་རེད། དེ་ལྟར་བཞུགས་ཁྲི་དང་། དེའི་སྟེང་དུ་སྣ་ཚོགས་པདྨ་དང། ཟླ་བ། ཉི་མ་

བཅས་གདན་གསུམ་བརྩེགས་ཀྱི་ཐོག་ཏུ་རང་གི་རྩ་བའི་བླ་མ་ཞལ་མཇལ་དུས་ཀྱི་རྣམ་

པ་ཅན་ཡིན་པ་ལ་དེ་གློ་བུར་དུ་འགྱུར་ནས་ཤཱཀྱ་ཐུབ་པའི་རྣམ་པ་དང་། དེ་ཡང་ངོ་བོ་རང་

གི་དྲིན་ཅན་རྩ་བའི་བླ་མ་ཡིན་པ་ལ་རྣམ་པ་རྒྱལ་བ་ཤཱཀྱ་ཐུབ་པ། སྐུ་མདོག་གསེར་བཙོ་

མ་ལྟ་བུའི་སེར་པོ། དབུ་གཙུག་ཏོར་དང་ལྡན་པ། ཞལ་གཅིག་ཕྱག་གཉིས། ཕྱག་གཡས་

པས་ས་གནོན་ཞེས་པ་ནི་ཕྱག་མཐིལ་ཞབས་པུས་ཐོག་བཞག་ནས་ཕྱག་མཛུབ་ཀྱི་རྩེ་མོ་

ས་ལ་ཐུག་པའམ་པདྨའི་གདན་ལ་ཐུག་པ་ཞིག་དགོས། ཕྱག་གཡོན་མཉམ་བཞག་གི་སྟེང་

ན་བདུད་རྩིས་གང་བའི་ལྷུང་བཟེད་བསྣམས་པ། སྐུ་ལ་ཆོས་གོས་ངུར་སྨྲིག་གི་མདོག་

ཅན་གསོལ་བ་ཞེས་པའི་ཆོས་གོས་ལ་ཆོས་གོས་དང་རྣམ་སྦྱར་གཉིས་བྱས་ཀྱང་རུང་ལ། 

ཆོས་གོས་དང་རྣམ་སྦྱར་རྔུལ་གཟན་བཅས་གསུམ་བྱས་ཀྱང་རུང་། གང་ལྟར་སྐུ་སྨད་ལ་

མཐང་གོས་དང་། སྐུ་སྟོད་ལ་ཆོས་གོས་དང་རྣམ་སྦྱར་མཆོད་པ་ཞིག་དགོས། དེ་ནས་

མཚན་དཔེས་བརྒྱན་པའི་དྭངས་གསལ་འོད་ཀྱི་རང་བཞིན་ཅན་སྐུ་ལས་སྐྱེས་པའི་འོད་



སྦྱོར་བའི་ཆོས་དྲུག་གི་བཀའ་ཁྲིད། 

ཀྱི་ཕུང་པོའ་ིདབུས་ན་ཞབས་གཉིས་རྡོ་རྗེ་སྐྱིལ་ཀྲུང་གིས་བཞུགས་པ་ཞེས་སངས་རྒྱས་

ཤཱཀྱ་ཐུབ་པ་ཞབས་རྡོ་རྗེ་སྐྱིལ་ཀྲུང་གིས་བཞུགས་པ་དང་། འོད་འདོམས་གང་དང་ལྡན་

པ༑ ས་གནོན་མཉམ་བཞག་མཛད་པ། དབུ་གཙུག་ཏོར་ལྡན་པ་ཞིག་ཡོད་བསམ་དགོས། 

ཤཱཀྱ་ཐུབ་པའི་སྐུ་དེའི་ཆེ་ཆུང་ནི་ཕལ་ཆེར་མི་ཚད་ལས་མ་ཆུང་ན་ཡག་པོ་ཡོད། དེ་ཉིད་

ཀྱི་མཐའ་སྐོར་དུ་དངོས་དང་བརྒྱུད་པའི་བླ་མ་ཡི་དམ་སངས་རྒྱས་བྱང་སེམས་དཔའ་

བོ་མཁའ་འགྲོ་ཆོས་སྐྱོང་སྲུང་མའི་ཚོགས་རྣམས་ཀྱིས་བསྐོར་ནས་བཞུགས་པ། ཞེས་

བཞུགས་ཁྲི་ཆེན་པོ་དེའི་དཀྱིལ་དུ་ཤཱཀྱ་ཐུབ་པའི་སྐུ་བཞུགས་པའི་བཞུགས་ཁྲིའི་མཐའ་

སྐོར་དུ་བཞུགས་ཁྲི་བཞི་ཡོད་པ་ལས། སྟོན་པའི་ཕྱག་གཡས་པའི་བཞུགས་ཁྲིའི་སྟེང་དུ་

རྗེ་བཙུན་བྱམས་པ་མགོན་པོ་ལྷའི་བུའི་རྣམ་པ་ཅན་བཟང་པོའ་ིའདུག་སྟངས་དང་། སྟོན་

པའི་ཕྱག་གཡོན་པའི་བཞུགས་ཁྲིའི་སྟེང་དུ་རྗེ་བཙུན་འཇམ་དཔལ་དབྱངས། སྟོན་པའི་

རྒྱབ་ཀྱི་བཞུགས་ཁྲིའི་སྟེང་དུ་རྒྱལ་བ་རྡོ་རྗེ་འཆང་། སྟོན་པའི་མདུན་གྱི་བཞུགས་ཁྲིའི་

སྟེང་དུ་རང་གི་དྲིན་ཅན་རྩ་བའི་བླ་མ་ཡོད་པ་དང་། དེ་ལྟ་བུའི་གཡས་རྗེ་བཙུན་བྱམས་

པའི་མཐའ་སྐོར་དུ་འཕགས་པ་ཐོགས་མེད་ནས་བཟུང་སྟེ་རང་གི་རྩ་བའི་བླ་མའི་བར་

གྱི་རྒྱ་ཆེན་སྤྱོད་བརྒྱུད་ཀྱི་བླ་མ་རྣམས་ཀྱིས་ཁྲོམ་ཚོགས་སམ་སྒོར་སྒོར་བསྐོར་ནས་

བཞུགས་པ་དང་། གཡོན་རྗེ་བཙུན་འཇམ་དབྱངས་ཀྱི་མཐའ་སྐོར་དུ་མགོན་པོ་ཀླུ་སྒྲུབ་

ནས་བཟུང་སྟེ་རང་གི་རྩ་བའི་བླ་མའི་བར་གྱི་ཟབ་མོ་ལྟ་བརྒྱུད་ཀྱི་བླ་མ་རྣམས་ཀྱིས་ཁྲོམ་

ཚོགས་སམ་སྒོར་སྒོར་བསྐོར་ནས་བཞུགས་པ། རྒྱབ་རྒྱལ་བ་རྡོ་རྗེ་འཆང་གི་མཐའ་སྐོར་

དུ་ཉམས་ལེན་བྱིན་རླབས་བརྒྱུད་ཀྱི་བླ་མ་རྣམས་ཁྲོམ་ཚོགས་སམ་སྒོར་སྒོར་བསྐོར་ནས་

བཞུགས་པ། མདུན་རང་གི་རྩ་བའི་བླ་མའི་མཐའ་སྐོར་དུ་རང་གི་ཆོས་འབྲེལ་དངོས་ཐོབ་

ཀྱི་དྲིན་ཅན་རྩ་བའི་བླ་མ་ཐམས་ཅད་ཁྲོམ་ཚོགས་སམ་སྒོར་སྒོར་བསྐོར་ནས་བཞུགས་པ་

གསལ་བཏབ་དགོས། དེང་སང་སློབ་མ་ཁ་ཤས་ལ་ཆོས་འབྲེལ་དངོས་ཐོབ་ཀྱི་བླ་མ་ག་

ཚོད་ཡོད་མིན་འདྲི་ན། གྲངས་ཀ་གཞི་ནས་བརྒྱབ་དགོས་པ་ཡོང་གི་འདུག །དེས་ན་ཆོས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འབྲེལ་དངོས་ཐོབ་ཀྱི་བླ་མ་རྣམས་རྒྱུན་དུ་གཙོ་བོར་བསྒོམ་དགོས་པར་བརྟེན། དེ་དག་གི་

སྐུ་ཡི་རྣམ་པ་དང་། གསུང་གི་གདངས། ཐུགས་ཀྱི་འཁྱེར་སོ་མཐའ་དག་སེམས་ལ་ཤར་

མུས་ཡིན་ན་ཡག་པོ་ཡོད་རེད། དེ་ལྟ་བུའི་ཆོས་འབྲེལ་དངོས་ཐོབ་ཀྱི་བླ་མ་རྣམས་སྒོམ་

པའི་སྐབས་སུ་བཞུགས་གདན་མི་འདྲ་བ་རེད། གལ་ཏེ་བླ་མ་ཞལ་བཞུགས་པ་ཡིན་ན་

འབོལ་གདན་དང། དེའི་སྟེང་དུ་གདིང་བ། དེའི་སྟེང་དུ་བླ་མ་བཞུགས་པ་བསྒོམ་དགོས། 

ཅི་སྟེ་བླ་མ་མྱ་ངན་ལས་འདས་ཟིན་པ་ཡིན་ན་པདྨ་ཟླ་བ་ཉི་མ་བཅས་གདན་གསུམ་གྱི་

སྟེང་དུ་བཞུགས་པར་བསྒོམ་དགོས། དེ་མིན་འདས་པའི་བླ་མ་ཐམས་ཅད་པད་ཟླའི་གདན་

ལ་བཞུགས་པ་ཤ་སྟག་རེད། བླ་མའི་གྲངས་ནི་འོག་ཏུ་གསོལ་འདེབས་ནང་བྱུང་བ་བཞིན་

བསྒོམ་དགོས། དེ་ལྟ་བུའི་ཕྱོགས་བཞིའི་བཞུགས་ཁྲིའི་མཐའ་སྐོར་དུ་ཐོག་མར་ཡི་དམ་

གྱི་རིམ་པས་བསྐོར་ཞིང་། དེའི་སྒོམ་ཚུལ་ལ་མན་ངག་གི་ལུགས་མི་འདྲ་བ་གཉིས་རེད། 

དང་པོ་ནི་བྱ་རྒྱུད་དང་། སྤྱོད་རྒྱུད། རྣལ་འབྱོར་གྱི་རྒྱུད། རྣལ་འབྱོར་བླ་མེད་ཀྱི་རྒྱུད་བཅས་

རྒྱུད་སྡེ་བཞིའི་ལྷ་ཚོགས་རྣམས་ཕྱོགས་བཞིའི་བཞུགས་ཁྲི་བཞི་ལས་མདུན་གྱི་བཞུགས་

ཁྲིའི་མཐའ་སྐོར་དུ་བླ་མེད་དང་། གཡས་ཀྱི་བཞུགས་ཁྲིའི་མཐའ་སྐོར་དུ་སྤྱོད་རྒྱུད། གཡོན་

གྱི་བཞུགས་ཁྲིའི་མཐའ་སྐོར་དུ་རྣལ་འབྱོར་རྒྱུད། རྒྱབ་ཀྱི་བཞུགས་ཁྲིའི་མཐའ་སྐོར་དུ་བྱ་རྒྱུད་

བཅས་ཀྱི་ལྷ་ཚོགས་རྣམས་བཞུགས་པ་བཅས་བཞུགས་ཁྲིམ་སོ་སོའ་ིམཐའ་སྐོར་དུ་རྒྱུད་སྡེ་

བཞིའི་ལྷ་ཚོགས་རྣམས་སྐོར་ཆུང་དུ་ཡོད་པ་དང། གཉིས་པ་ནི་ཕྱོགས་བཞིའི་བཞུགས་ཁྲི་

བཞི་གའི་མཐའ་སྐོར་དུ་སྐོར་ཆེན་གྱི་རིམ་པ་དང་པོར་རྣལ་འབྱོར་བླ་མེད་ཀྱི་ཡི་དམ་དང། 

རིམ་པ་གཉིས་པར་རྣལ་འབྱོར་རྒྱུད། རིམ་པ་གསུམ་པར་སྤྱོད་རྒྱུད། རིམ་པ་བཞི་པར་བྱ་

རྒྱུད་བཅས་ཀྱི་ལྷ་ཚོགས་ཀྱིས་བསྐོར་ནས་བཞུགས་པ་དེ་སྟབས་བདེ་བ་ཡོད། དེ་ནས་རྒྱུད་

སྡེ་བཞིའི་ལྷ་ཚོགས་ཀྱི་མཐའ་སྐོར་དུ་སངས་རྒྱས་དང་། བྱང་སེམས། དཔའ་བོ་མཁའ་འགྲོ 

ཆོས་སྐྱོང་སྲུང་མ་རྣམས་རིམ་པས་བཞུགས་པ་བསྒོམ་དགོས། སྐྱབས་ཡུལ་གྱི་ཐང་ག་ནི་

ཕལ་ཆེར་ཡོད་མ་རེད། འོན་ཀྱང་ཚོགས་ཞིང་གི་ཐང་གའི་ནང་གཟིགས་ན་ཇི་ལྟར་བཞུགས་



སྦྱོར་བའི་ཆོས་དྲུག་གི་བཀའ་ཁྲིད། 

པ་རྣམས་རགས་པ་ཙམ་ངོ་འཕྲོད་རྒྱུ་རེད། གལ་ཏེ་ཞིབ་ཚགས་པོས་བསྒོམ་རྒྱུའི་འདུན་པ་

དང་ནུས་པ་ཡོད་ན་སྦྱོར་ཆོས་ཀྱི་ཁྲིད་ཡིག་དང་ལམ་རིམ་རྣམ་གྲོལ་ལག་བཅངས་སོགས་

ནང་གསལ། ད་ལྟ་ཞིབ་ཚགས་པོས་ཞུ་ན་ཐུགས་ལ་ངེས་པ་ཞིག་ཨེ་ཡོང་བསམ་གྱི་འདུག །

ཡང་ལས་དང་པོ་བ་གསལ་སྣང་བཏོན་མ་ཐུབ་མཁན་ཡིན་ན་སངས་རྒྱས་ཀྱི་སྐུའི་

རྣམ་པ་དེ་བློ་ལ་ཡག་པོ་འཆར་ནས་དེའི་མཐའ་སྐོར་དུ་བླ་མ་དང་། ཡི་དམ། སངས་

རྒྱས༑ བྱང་སེམས་སོགས་ཕྲ་ལམ་མེར་བཞུགས་ཡོད་སྙམ་པ་ཞིག་དགོས། གལ་ཏེ་

རེ་རེ་བཞིན་ནས་གསལ་སྣང་མ་ཐོན་པ་ཡིན་ནའང་ཁྱད་པར་མེད། གང་ལྟར་བཞུགས་

ཡོད་སྙམ་པའི་མོས་པ་བྱེད་ན་འགྲིགས་པ་རེད། དེ་ནས་བླ་མ་སངས་རྒྱས་ལ་སོགས་དེ་

དག་རང་རང་གི་མདུན་ན་གདན་ཁྲི་ཕུན་སུམ་ཚོགས་པ་ལ་རང་རང་གིས་གསུངས་པའི་

ལུང་གི་ཆོས་རྣམས་འོད་ཀྱི་རང་བཞིན་ཅན་གྱི་པུ་ཏིའི་རྣམ་པར་བཞུགས་ཡོད་པ་བསམ་

དགོས། ཚོགས་ཞིང་རྣམས་ཀྱང་རང་ཉིད་ལ་དགྱེས་པའི་ཚུལ་དང་། རང་ཉིད་ཀྱང་ཚོགས་

ཞིང་རྣམས་ཀྱི་ཡོན་ཏན་དང་ཐུགས་རྗེ་དྲན་པའི་དད་པ་ཆེན་པོའ་ིངང་ནས། ཞེས་སྐྱབས་

འགྲོ་དང་སེམས་བསྐྱེད་ཀྱི་བློ་སྦྱོང་ཚུལ་ལ་ཐོག་མར་སྐྱབས་འགྲོའ་ིརྒྱུ་ལ་འཇིགས་པ་དང་

ཡིད་ཆེས་དགོས། སེམས་བསྐྱེད་ཀྱི་རྒྱུ་ལ་སྙིང་རྗེ་ཆེན་པོ་དགོས། དེར་བརྟེན་ཐོག་མར་

སྐྱབས་འགྲོའ་ིརྒྱུ་འཇིགས་པ་དང་ཡིད་ཆེས་ཀྱི་བློ་སྐྱེ་བའི་ཆེད་དུ་བསམ་བློ་ཇི་ལྟར་གཏོང་

དགོས་ཤེ་ན། དེས་ན་བདག་དང་མ་སེམས་ཅན་ཐམས་ཅད་ཅེས་རང་ཉིད་གཙོ་བོར་གྱུར་

པའི་སེམས་ཅན་ཐམས་ཅད་ལ་མ་ཞེས་པའི་སྒྲས་བསྙད་དེ་སྐྱེ་བ་ཐོག་མ་མེད་པ་ནས་ད་

ལྟའི་ཚེ་འདིའི་བར་དུ་སྤྱིར་འཁོར་བ་དང་ཞེས་འཁོར་བའི་སྡུག་བསྔལ་དྲུག་དང་བརྒྱད་

ལ་སོགས་པ་བཤད་པ་དེ་ཚོ་དང་། ཁྱད་པར་དུ་དམྱལ་བ་ཡི་དྭགས་དུད་འགྲོ་བཅས་ངན་

སོང་གསུམ་གྱི་སྡུག་བསྔལ་སྣ་ཚོགས་པ་ཞིག་མྱོང་འདུག་ཏུ་ཟིན་ཀྱང་། ད་དུང་སྡུག་

བསྔལ་གྱི་གཏིང་དང་མཐའ་རྟོགས་དཀའ་བར་འདུག །ཅེས་སྡུག་བསྔལ་ཧ་ཅང་མང་པོ་

མྱངས་ཟིན་རུང་། ད་དུང་མ་འོངས་པ་ལ་སྡུག་བསྔལ་དུས་ཚོད་དེ་ལྟ་བུ་ཞིག་ལ་མཚམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆོད་ཀྱི་རེད་ཅེས་གཏིང་དང་མཐའ་རང་གི་ཁ་ཐབས་ལ་བལྟས་ན་རྟོགས་དཀའ་བ་རེད་

འདུག༑ དེས་ན་ད་རེས་རྙེད་པར་དཀའ་ཞིང་རྙེད་ན་དོན་ཆེ་བའི་དལ་འབྱོར་གྱི་མི་ལུས་

ཁྱད་པར་ཅན་ཐོབ། མཇལ་དཀའ་བའི་སངས་རྒྱས་ཀྱི་བསྟན་པ་རིན་པོ་ཆེ་དང་མཇལ་བའི་

དུས་ཚོད་ཕུན་སུམ་ཚོགས་པ་འདིར་འཁོར་བའི་སྡུག་བསྔལ་མཐའ་དག་སྤངས་པའི་ཐར་

པ་མཆོག་ཡང་དག་པར་རྫོགས་པའི་སངས་རྒྱས་ཀྱི་གོ་འཕང་ཞིག་ད་ལྟ་ཉིད་ནས་ཐོབ་

པར་མ་བྱས་ན། ལུས་རྟེན་འདི་འཇིག་ན་སླར་ཡང་སྤྱིར་འཁོར་བ་དང་ཁྱད་པར་ངན་སོང་

གསུམ་གྱི་སྡུག་བསྔལ་ཅི་རིགས་པ་ཞིག་མྱོང་དགོས་པར་འདུག་ཅེས་པ་དེས་སྐྱབས་

འགྲོའ་ིརྒྱུ་འཇིག་པ་ལ་བློ་སྦྱོང་ཚུལ་དང་། དེས་ན་སྡུག་བསྔལ་དེ་དག་ལས་སྐྱོབ་པའི་ནུས་

པ་མདུན་ན་གསལ་བཏབ་ནས་བཞུགས་པའི་བླ་མ་དཀོན་མཆོག་གསུམ་ལ་ཡོད་པས། 

བདག་གིས་མ་སེམས་ཅན་ཐམས་ཅད་ཀྱི་དོན་དུ་རྫོགས་པའི་སངས་རྒྱས་ཀྱི་གོ་འཕང་

ཐོབ་པར་བྱ། དེའི་ཕྱིར་དུ་བླ་མ་དཀོན་མཆོག་གསུམ་ལ་སྐྱབས་སུ་འགྲོ་བར་བྱའོ་སྙམ་དུ་

བསམ་དགོས། སྐྱབས་སུ་འགྲོ་བའི་རྒྱུ་སྣ་ཚོགས་ཡོད་པའི་ནང་ནས་སྐབས་འདིར་ཐེག་

ཆེན་ཐུན་མོང་མ་ཡིན་པའི་སྐྱབས་འགྲོ་བྱ་རྒྱུ་དེ་རེད། དེའི་ཆེད་དུ་ཐེག་ཆེན་ཐུན་མོང་མ་

ཡིན་པའི་སྐྱབས་འགྲོའ་ིརྒྱུ་ལ་སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕོང་

ཐོབ་པའི་སེམས་བསྐྱེད་སྔོན་དུ་བཏང་བའི་འདུན་པ་དེའི་ངང་ནས་སྐྱབས་འགྲོ་བྱ་རྒྱུ་རེད། 

འདིའི་ནང་ཚིག་གསལ་པོ་ཡོད་ཙང་ཚིག་རིས་བཞིན་བསམ་བློ་བཏང་ན། ཐོག་མར་

འཁོར་བ་དང་ངན་སོང་གི་སྡུག་བསྔལ་ལ་འཇིགས་པའི་འཇིགས་པ་དེ་རང་གི་རྒྱུད་ལ་

ཡོད་པ་དང་། དེ་ལྟ་བུའི་འཇིགས་པ་ལས་སྐྱོབ་པའི་ནུས་པ་དེ་མདུན་ན་བཞུགས་པའི་བླ་

མ་དཀོན་མཆོག་ལ་ཡོད་པ། དེ་ལྟ་བུའི་བླ་མ་དཀོན་མཆོག་ལས་སངས་རྒྱས་ནི་སྐྱབས་

སྟོན་པ་པོ་དང་། ཆོས་ནི་སངས་རྒྱས་ཀྱི་ཐུགས་རྒྱུད་ལ་ཡོད་པའི་འགོག་བདེན་དང་ལམ་

བདེན་གཉིས་ཡིན་ཞིང་། ལམ་བདེན་ནི་འཁོར་བ་དང་ངན་སོང་གི་སྡུག་བསྔལ་གྱི་རྒྱུའི་རྩ་

བ་མ་རིག་པའི་འཛིན་སྟངས་དང་དངོས་སུ་འགལ་བའི་བློ་ཞིག་རེད། དེ་ལྟ་བུའི་བློ་དེ་ལ་



སྦྱོར་བའི་ཆོས་དྲུག་གི་བཀའ་ཁྲིད། 

མ་རིག་པ་ས་བོན་དང་བཅས་པ་དྲུང་ནས་འཇོམས་པའི་ནུས་པ་ཡོད་རེད། དེས་ན་སྐྱོབ་

པའི་ནུས་པ་བླ་མ་དཀོན་མཆོག་ལ་ཡོད་ཚུལ་ནི་དད་པ་ཙམ་མིན་པར་རིགས་པའི་ལམ་

ནས་སྒྲུབ་ཐུབ་པ་ཞིག་རེད། དེ་ལྟ་བུའི་ཡིད་ཆེས་ཡོད་ཙང་། སེམས་ཅན་ཐམས་ཅད་ཀྱི་

དོན་དུ་སངས་རྒྱས་ཀྱི་གོ་འཕང་འཐོབ་པའི་ཆེད་དུ་བླ་མ་དཀོན་མཆོག་གསུམ་ལ་སྐྱབས་

སུ་འགྲོ་སྙམ་པའི་བློ་དེ་ཚིག་འདིའི་ནང་ཡོད་པ་བཞིན་བསམ་བློ་བཏང་ནས་བློ་ཁུལ་ངེས་

ཤེས་པ་ཞིག་བྱེད་དགོས་པ་གལ་ཆེན་པོ་རེད། 

དེ་ནས་སྐྱབས་འགྲོ་དངོས་ནི་བླ་མ་ལ་སྐྱབས་སུ་མཆིའོ།། སངས་རྒྱས་ལ་སྐྱབས་སུ་

མཆིའོ༑༑ ཆོས་ལ་སྐྱབས་སུ་མཆིའོ།། དགེ་འདུན་ལ་སྐྱབས་སུ་མཆིའོ།། ཞེས་པ་དེ་རེད། 

སྤྱིར་བླ་མ་ལ་སྐྱབས་སུ་མཆི་ཞེས་པ་དེ་སྐྱབས་གནས་དཀོན་མཆོག་བཞི་རུ་མཐོང་བ་ལྟ་

བུ་ཡོད། ནུབ་ཕྱོགས་པའི་མི་ནང་པའི་ཆོས་ལ་འདྲིས་མེད་པ་མང་པོ་ཞིག་གིས་གནས་

བརྟན་སྡེ་པས་སྐྱབས་འགྲོ་བྱེད་ཚུལ་དང་། བོད་པས་བླ་མ་ལ་སྐྱབས་སུ་མཆི་ཞེས་པའི་

སྐྱབས་འགྲོ་བྱེད་ཚུལ་གཉིས་མི་འདྲ་བར་མཐོང་ནས་བོད་པའི་ཆོས་ལ་བླ་མའི་ཆོས་ (La-

maism) ཞེས་བརྗོད་པའི་གོ་སྐབས་བྱུང་བ་རེད། འོན་ཀྱང་སྐྱབས་གནས་དཀོན་མཆོག་

གསུམ་ལས་བཞི་པ་གང་ཡང་མེད་ཅིང་། སངས་རྒྱས་དཀོན་མཆོག་གི་ནང་དུ་བླ་མ་དང་

སངས་རྒྱས་གཉིས་པོ་འདུས་པ་རེད། ཡིན་ནའང་རང་ཅག་ལས་དང་པོ་བ་སངས་རྒྱས་

དངོས་སུ་མཇལ་བའི་སྐལ་བ་མེད་པ་རྣམས་ལ་སངས་རྒྱས་ཀྱི་གདུང་འཚོབ་བམ་སྐུ་ཚབ་

དེ་བླ་མས་གནང་གི་ཡོད་པ་དང། སངས་རྒྱས་ཀྱི་འཕྲིན་ལས་རང་ལ་འཇུག་པའི་འཇུག་

སྒོ་དེའང་བླ་མ་ཡིན་ཙང་། སངས་རྒྱས་དཀོན་མཆོག་གི་ནང་ནས་བླ་མ་ལ་དམིགས་ཀྱིས་

བཀར་ནས་སྐྱབས་སུ་འགྲོ་བ་རེད། དེར་བརྟེན་སྐྱབས་འགྲོ་འགའ་ཞིག་གི་སྐབས་སུ་སོ་

སོས་ཡི་དམ་གྱི་ལྷ་གང་ཉམས་ལེན་བྱེད་པ་དེ་ལའང་ཟུར་དུ་སྐྱབས་སུ་འགྲོ་བྱེད་པའི་

སྲོལ་ཡོད་རེད། དེས་ན་དེ་ནི་སྐྱབས་བཞི་ཡོད་པའི་དོན་མ་རེད། 

བླ་མ་ལ་སྐྱབས་སུ་མཆིའོ་ཞེས་པའི་སྐབས་སུ་རང་གི་ཆོས་འབྲེལ་དངོས་ཐོབ་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བླ་མ་གཙོ་བོར་གྱུར་པའི་སྐྱབས་ཡུལ་གྱི་ཞིང་དུ་བཞུགས་པའི་རྒྱ་ཆེན་སྤྱོད་བརྒྱུད་དང་། 

ཟབ་མོ་ལྟ་བརྒྱུད། ཉམས་ལེན་བྱིན་རླབས་བརྒྱུད་ཀྱི་བླ་མ་ཡོངས་སུ་རྫོགས་པ་ལ་སྐྱབས་

སུ་འགྲོ་བའི་མོས་པ་བྱེད་རྒྱུ་དང་། སངས་རྒྱས་ལ་སྐྱབས་སུ་མཆི་ཞེས་པས་སངས་རྒྱས་

ཤཱཀྱ་ཐུབ་པ་གཙོ་བོར་གྱུར་པའི་སྐྱབས་ཡུལ་དུ་བཞུགས་པའི་སངས་རྒྱས་ཐམས་ཅད་ལ་

སྐྱབས་སུ་འགྲོ་བའི་མོས་པ་བྱེད་རྒྱུ། ཆོས་ལ་སྐྱབས་སུ་མཆི་ཞེས་པས་དེ་དག་གི་ཐུགས་

རྒྱུད་ལ་ཡོད་པའི་ཆོས་དཀོན་མཆོག་དང་། དེ་དག་གིས་གསུངས་པའི་ལུང་གི་ཆོས་ལ་

སྐྱབས་སུ་འགྲོ་བའི་མོས་པ་བྱེད་རྒྱུ། དགེ་འདུན་ལ་སྐྱབས་སུ་མཆི་ཞེས་པས་བྱང་ཆུབ་

སེམས་དཔའ་དང་ཉན་རང་དགྲ་བཅོམ་ལ་སོགས་པའི་དགེ་འདུན་གྱི་ཚོགས་ལ་སྐྱབས་

སུ་འགྲོ་བའི་མོས་པ་བྱེད་རྒྱུ་བཅས་རེད། དེ་ཡང་དོན་ཡིད་ལ་དྲན་བཞིན་པའི་ངང་ནས་

སྐྱོར་རྒྱུ་རེད། དེ་རིང་གི་དུས་ཚོད་རྫོགས་པར་བརྟེན་འདིར་གཞག་རྒྱུ་ཡིན། མདོར་ན་

གང་ཞུས་པ་དེ་དག་ཐམས་ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་

ཞུ༑ བདག་གིས་ཇི་སྙེད་བསགས་པའི་དགེ་བ་འདི།། ཞེས་སོགས་གསུངས་ནས་ཆོས་ཐུན་གྲོལ། 

ཉིན་གསུམ་པ།

(༢༠༢༠ ཕྱི་ཟླ་ ༣ ཚེས་ ༡༠)

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་དཔལ་ལྡན་ཟླ་བ་གྲགས་པས། གང་ཚེ་རང་དབང་



སྦྱོར་བའི་ཆོས་དྲུག་གི་བཀའ་ཁྲིད། 

འཇུག་ཅིང་མཐུན་གནས་པ།། གལ་ཏེ་འདི་དག་འཛིན་པར་མི་བྱེད་ན།། གཡང་སར་ལྷུང་

བས་གཞན་དབང་འཇུག་འགྱུར་བ།། དེ་ལས་ཕྱི་ནས་གང་གིས་སློང་བར་འགྱུར།། ཞེས་

གསུངས་པ་བཞིན་ད་ལྟའི་གནས་སྐབས་སུ་ང་ཚོ་ངན་སོང་ལོག་པར་ལྟུང་བའི་མི་ཁོམ་

པའི་གནས་སུ་མི་སྐྱེ་བར་ཆོས་སྒྲུབ་པའི་རང་དབང་ཡོད་པ་དང་། དེ་བཞིན་རང་འབྱོར་

ལྔ་དང་གཞན་འབྱོར་ལྔ་ལ་སོགས་པ་ཆོས་སྒྲུབ་པའི་མཐུན་རྐྱེན་འཛོམས་པའི་སྐབས་

འདིར་རང་གིས་རང་ལ་དྲིན་ཆུང་དུ་མ་སོང་བའི་ཐོག་ནས་སྐྱེ་བ་ཕྱི་མ་ངན་སོང་གི་སྡུག་

བསྔལ་ལས་གྲོལ་བ་དང་། ཐར་པ་དང་ཐམས་ཅད་མཁྱེན་པའི་གོ་འཕང་ཐོབ་པ་སོགས་སྐྱེ་

བ་གཏན་གྱི་མདུན་མ་སྒྲུབ་པའི་བྱ་བ་ཞིག་ད་ལྟ་ནས་བྱེད་མ་ཐུབ་པ་ཡིན་ན། སྐྱེ་བ་རྗེས་

མ་སླར་ཡང་འདི་ལྟ་བུའི་ལུས་རྟེན་རྙེད་དང་མི་རྙེད་ནི་རང་གི་ད་ལྟའི་སྒོ་གསུམ་གྱི་སྤྱོད་

པ་ལ་བལྟས་ན་ཚོད་དཔག་ཐུབ་པ་ཡིན་ཙང་། ངན་སོང་གི་གཡང་སར་ལྷུང་བའི་རྗེས་ལ་

ཡར་སློང་མཁན་དེ་དཀོན་པོ་རེད། སྤྱོད་འཇུག་ལས། གནས་དེར་སྐྱབས་ཡོད་མ་ཡིན་ན།། 

དེ་ཚེ་བདག་གིས་ཅི་བྱར་ཡོད།། ཅེས་གསུངས་པ་བཞིན་རེད། ད་ལྟ་རང་དབང་ཡོད་པའི་

དུས་འདི་ལ་ཆོས་བྱས་ནས་འདུན་མ་བསྒྲུབས་པ་ཞིག་མ་བྱུང་ན། ཕྱི་མ་ཕྱི་མ་ལ་ཡོང་བའི་

རེ་བ་དང་སྨོན་ལམ་བྱས་པ་དེ་ལ་ངེས་པ་གང་ཡང་མེད། དེས་ན་དལ་བའི་རྟེན་བཟང་ལན་

གཅིག་རྙེད་པའི་སྐབས་འདིར་བཀའ་གདམས་གོང་མ་ཚོས་ཟླ་གཅིག་ཟླ་གཉིས་མ་ཤི་ན་

སྐྱེ་མ་ཕྱི་མའི་མདུན་མ་འགྲུབ་པ་ཞིག་དང་། ལོ་གཅིག་ལོ་གཉིས་མ་ཤི་ན་སྐྱེ་བ་གཏན་གྱི་

མདུན་མ་འགྲུབ་པ་ཞིག་བྱེད་དགོས་ཞེས་གསུངས་པ་བཞིན་རེད། དེར་བརྟེན་དལ་བའི་

རྟེན་ལ་སྙིང་པོ་ངེས་པར་དུ་ལེན་དགོས་པ་དང་། སྙིང་པོ་ལེན་པའི་ཚུལ་ཡང་གང་བྱུང་དང་

རྨོངས་དད་ཙམ་གྱིས་མི་ཆོག་པར་གང་ཉམས་སུ་བླང་རྒྱུའི་ཆོས་ཀྱི་དོན་དེ་ལེགས་པར་

ཤེས་དགོས་པ་གལ་ཆེན་པོ་ཡིན་པ་རེད། དེ་ལྟ་བུ་ཤེས་པ་ལའང་ཐོས་བསམ་གྱི་སྒོ་ནས་

སློབ་སྦྱོང་བྱེད་དགོས། དེ་བཞིན་ཐོས་བསམ་བྱ་བའི་གཞུང་དེའང་། ངང་པས་ཆུ་ལས་འོ་

མ་ལེན་པ་ལྟར།། རང་གི་འདོད་པ་དང་པོར་བླང་བར་བྱ།། ཞེས་གསུངས་པ་བཞིན་རང་གི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཉམས་ལེན་ལ་ཉེ་བར་མཁོ་བའི་གཞུང་དེ་དག་སྔོན་ལ་སློབ་སྦྱོང་བྱེད་དགོས་པ་རེད། དེར་

བརྟེན་ལམ་གང་ཉམས་སུ་བླང་ནའང་ལམ་གྱི་ཉམས་ལེན་དེ་གནད་དུ་སྨིན་པ་ཡོང་བའི་

ཆེད་དུ་སྔོན་འགྲོ་སྦྱོར་བའི་ཆོས་རྣམས་གལ་ཆེན་པོ་རེད། དེ་ལྟ་བུའི་སྔོན་འགྲོ་སྦྱོར་བའི་

ཆོས་དྲུག་ཅེས་བླ་མ་གསེར་གླིང་པས་སངས་རྒྱས་ཀྱི་གསུང་རབ་ཐམས་ཅད་ནས་བཏུས་

ནས་ཐ་སྙད་མཛད་པ་བཞིན་སྦྱོར་བའི་ཆོས་དྲུག་གི་རིམ་པ་ཉམས་སུ་ལེན་པའི་ཚུལ་མདོ་

ཙམ་བཤད་པའི་སྐབས་སུ་བབས་པ་རེད། གང་ལྟར་ཆོས་ཐེག་པ་ཆེན་པོའ་ིཆོས་ཡིན་

པས་མི་ཆོག །གང་ཟག་ཐེག་པ་ཆེན་པོའ་ིགྲལ་དུ་ཚུད་པ་དགོས་ཞེས་གསུངས་པ་བཞིན་

བྱང་ཆུབ་ཀྱི་སེམས་བཅོས་མ་ཚུན་ཆད་ཀྱིས་ཟིན་པའི་སྒོ་ནས་ཆོས་ཉན་པའི་ཀུན་སློང་

ཀུན་སྤྱོད་ཀྱི་རིམ་པ་རྣམས་རང་དོན་ཡིད་བྱེད་ཀྱི་བློས་མ་ཟིན་པར་ཆོས་བྱང་ཆུབ་ལམ་

གྱི་རིམ་པ་ནས་བྱུང་བ་བཞིན་ལེགས་པར་གསལ་བཏབ་སྟེ་གསན་དགོས་པ་རེད། 

གང་གསན་པར་བྱ་བའི་ཆོས་སྦྱོར་བའི་ཆོས་དྲུག་གི་རིམ་པ་ལ་གནས་ཁང་བྱི་དོར་

བྱས་པ་དང་སྐུ་གསུང་ཐུགས་ཀྱི་རྟེན་བཀྲམ་པ་དང་། མཆོད་པ་གཡོ་མེད་ཅིང་བཀོད་པ་

མཛེས་པར་བཤམ་པ་ཞེས་པའི་ས་བཅད་དང་པོ་གཉིས་སོང་ཟིན་པ་དང་། སྦྱོར་ཆོས་

གསུམ་པ་སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་ནམ་སྤྱོད་ལམ་ཅི་བདེར་

འཁོད་དེ་སྐྱབས་འགྲོ་སེམས་བསྐྱེད་ཚད་མེད་བཞི་རྒྱུད་དང་འདྲེས་ངེས་སུ་བྱ་བ་ཞེས་

པ་དེའི་ཡན་ལག་དང་པོ་སྟན་བདེ་བ་ལ་ལུས་རྣམ་སྣང་གི་ཆོས་བདུན་ལྡན་ཞེས་པ་སོང་

བ་དང་། ཡན་ལག་གཉིས་པ་སྐྱབས་འགྲོ་སེམས་བསྐྱེད་ཚད་མེད་བཞི་ཚད་དང་ལྡན་པ་

ཞིག་ཡོང་བའི་སྐོར་ལ་ཁ་སང་མདོར་བསྡུས་ཤིག་ཞུས་ཟིན་པ་རེད། 

དངོས་གནས་བྱས་ན་སྐབས་འདིར་སྐྱབས་འགྲོའ་ིསྔོན་འགྲོའ་ིཁྲིད་ཆེན་དྲུག་སོགས་

སྐྱབས་འགྲོའ་ིཁྲིད་ཆ་ཚང་བ་ཞིག་འདིའི་སྐབས་སུ་འགྲོ་དགོས་ཀྱང་། དུས་ཚོད་མེད་

པར་བརྟེན་མདོར་བསྡུས་ཤིག་ཞུ་རྒྱུ་ཡིན། སྐྱབས་འགྲོའ་ིདོན་ཚང་བ་ཞིག་ངེས་པ་ལ་གང་

གིས་སྐྱབས་སུ་འགྲོ་བའི་རྒྱུ་དང་། གང་ལ་སྐྱབས་སུ་འགྲོ་བའི་ཡུལ། ཚུལ་ཇི་ལྟར་སྐྱབས་



སྦྱོར་བའི་ཆོས་དྲུག་གི་བཀའ་ཁྲིད། 

སུ་འགྲོ་བ། སྐྱབས་སུ་སོང་བའི་ཚད། སྐྱབས་སུ་འགྲོ་བའི་བསླབ་བྱ་སོགས་ས་བཅད་སྣ་

མང་གི་ཐོག་ནས་ལམ་རིམ་ཁག་ནང་ཡོང་བ་རེད། འདིར་ཕེབས་པ་མང་ཆེ་བ་ལམ་རིམ་

གསན་མྱོང་མཁན་ཡིན་ཙང་ཕལ་ཆེར་མ་མཁྱེན་པ་མེད་ཚོད་རེད། 

གང་གིས་སྐྱབས་སུ་འགྲོ་བའི་རྒྱུ་ལ་འཇིགས་པ་དང་ཡིད་ཆེས་གཉིས་མེད་དུ་མི་

རུང་བ་རེད། འཇིགས་པ་དེའང་སྐྱེས་བུ་ཆུང་ངུའི་སྐྱབས་འགྲོ་ལྟ་བུར་མཚོན་ན་ངན་སོང་

གི་སྡུག་བསྔལ་ལས་འཇིགས་པའི་འཇིགས་པ་དང་། སྐྱེས་བུ་འབྲིང་གི་སྐྱབས་འགྲོ་ལྟ་

བུར་མཚོན་ན་འཁོར་བ་སྤྱི་དང་བྱེ་བྲག་གི་སྡུག་བསྔལ་ལ་འཇིགས་པའི་འཇིགས་པ་

དང་༑ ལྷག་པར་དུ་ཁྱབ་པ་འདུ་བྱེད་ཀྱི་སྡུག་བསྔལ་ལ་འཇིགས་པའི་འཇིགས་པ། སྐྱེས་

བུ་ཆེན་པོའ་ིསྐྱབས་འགྲོ་ལྟ་བུར་མཚོན་ན་ཉོན་མོངས་པ་དང་ཤེས་བྱའི་སྒྲིབ་པ་ཐམས་

ཅད་ལ་འཇིགས་པའི་འཇིགས་པ་དང་། སེམས་ཅན་ཐམས་ཅད་འཁོར་བའི་སྡུག་བསྔལ་

གྱིས་མནར་བ་ལ་འཇིགས་པའི་འཇིགས་པའམ་སེམས་ཅན་ལ་དམིགས་པའི་སྙིང་རྗེས་

དྲངས་པའི་འཇིགས་པ་ཞིག་དགོས། དེ་ལྟ་བུའི་འཇིགས་པ་དང་ཆབས་ཅིག་ཏུ་དེ་ལས་

སྐྱོབ་པའི་ནུས་པ་དཀོན་མཆོག་ལ་ཡོད་པ་ཡིད་ཆེས་པ་ཞེས་པ་དེ་རྨོངས་དད་ཙམ་མིན་

པར༑ ལམ་གྱི་བདེན་པས་ཉོན་མོངས་པའི་ས་བོན་བག་ཆགས་དང་བཅས་པ་དྲུང་ནས་

འབྱིན་རུང་ཡིན་པ་དེ་རིགས་པའི་ལམ་ནས་རྟོགས་ཐུབ་པ་ཞིག་བྱུང་ན་ལམ་གྱི་བདེན་

པ་ལ་སྐྱོབ་པའི་ནུས་པ་ཡོད་པ་དེ་ཤེས་ཐུབ་པ་ཡིན། དེར་བརྟེན་རིགས་པས་དྲངས་པའི་

ཡིད་ཆེས་རྙེད་པ་ཞིག་དགོས། དེས་ན་སྐྱབས་སུ་འགྲོ་བའི་རྒྱུ་འཇིགས་པ་དང་ཡིད་ཆེས་

གཉིས་རང་གི་རྒྱུད་ལ་མྱོང་བ་ཐོན་ངེས་ཤེས་པ་ཞིག་ཡོང་བའི་ཆེད་དུ་ཡང་ནས་ཡང་དུ་

དཔྱད་སྒོམ་དང་འཇོག་སྒོམ་སྤེལ་མའི་ཐོག་ནས་བློ་སྦྱང་དགོས། 

གང་ལ་སྐྱབས་སུ་འགྲོ་བའི་ཡུལ་ནི་སྐྱབས་གནས་དཀོན་མཆོག་གསུམ་རེད། སྐྱབས་

འགྲོ་བདུན་ཅུ་པ་ལས། སངས་རྒྱས་ཆོས་དང་དགེ་འདུན་ནི།། ཐར་པ་འདོད་པ་རྣམས་ཀྱི་

སྐྱབས༑༑ ཞེས་གསུངས་པ་བཞིན་སྐྱབས་ལ་གསུམ་ལས་མང་བ་མི་དགོས་པ་དང་ཉུང་བ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མི་འདུ་བ་བྱས་ནས་གྲངས་ངེས་སུ་མཛད་པ་རེད། སངས་རྒྱས་ནི་སྐྱབས་སྟོན་པ་པོ་དང། 

ཆོས་ནི་སྐྱབས་དངོས། དགེ་འདུན་ནི་སྐྱབས་སྒྲུབ་པའི་ཟླ་གྲོགས་བཅས་ཡིན། དེ་ཡང་

སྐྱབས་དངོས་ཆོས་དཀོན་མཆོག་ཡིན་རུང་། ཆོས་དཀོན་མཆོག་ཇི་བཞིན་སྟོན་པའི་སྟོན་

པ་ཡང་དག་པ་ཞིག་མེད་ན། གང་ཟག་ཐ་མལ་པས་ཆོས་དཀོན་མཆོག་གི་གནས་ལུགས་

རྟོགས་མི་ཐུབ། ཆོས་ཉམས་སུ་ལེན་པའི་སྐབས་སུ་གྲོགས་ཚངས་པ་མཚུངས་པར་སྤྱོད་

པའི་དགེ་འདུན་གྱི་སྡེ་མེད་ནའང་མི་འགྲིགས་པ་རེད། དཔེར་ན་ནད་པ་ཚབས་ཆེན་ཞིག་

ནད་ལས་གྲོལ་བའི་ཆེད་དུ་སྨན་པ་ཡག་པོ་ཞིག་དང་། སྨན་ཚད་དང་ལྡན་པ། ནད་གཡོག་

ཡག་པོ་ཞིག་དགོས་པ་བཞིན་ང་ཚོ་འཁོར་བའི་སྡུག་བསྔལ་གྱི་རྒྱ་མཚོ་ཆེན་པོ་འདི་ལས་

གྲོལ་བ་ལའང་སྐྱབས་སྟོན་པ་པོ་དང་། སྐྱབས་དངོས། སྐྱབས་སྒྲུབ་པའི་ཟླ་གྲོགས་གསུམ་

མ་ཚང་ན་གྲོལ་མི་ཐུབ་པ་རེད། དེར་བརྟེན་སངས་རྒྱས་ལ་སྐྱབས་སྟོན་པ་པོའ་ིའདུ་ཤེས་

དང་༑ ཆོས་ལ་སྐྱབས་དངོས་ཀྱི་འདུ་ཤེས། དགེ་འདུན་ལ་སྐྱབས་སྒྲུབ་པའི་ཟླ་གྲོགས་ཀྱི་

འདུ་ཤེས་ཀྱི་ཐོག་ནས་སྐྱབས་སུ་འགྲོ་བ་ཡིན་ཙང་སྐྱབས་སུ་འགྲོ་བའི་ཡུལ་དུ་དཀོན་

མཆོག་གསུམ་དུ་གྲངས་ངེས་པ་རེད།

ཚུལ་ཇི་ལྟར་སྐྱབས་སུ་འགྲོ་བ་ནི་འཇིགས་སྐྲག་གིས་དྲངས་པའི་བློ་དེས་སྐྱབས་

འཚོལ་བའི་སྐབས་སུ་སྐྱབས་གནས་དེ་ལ་འཇིགས་པ་ལས་སྐྱོབ་པའི་ནུས་པ་ཡོད་པ་ཡིད་

ཆེས་པའམ་བློ་ལིང་གིས་འགེལ་བ་ཞིག་དགོས། བློ་ལིང་གིས་འགེལ་བ་ཞེ་ན་གསོལ་བ་

སྨོན་ལམ་འདེབས་པ་ཙམ་མིན་པར། སྐྱབས་དངོས་ལམ་གྱི་བདེན་པ་དེ་རང་གི་རྒྱུད་ལ་སྐྱེ་

བར་བྱེད་པའི་ཐབས་ཤེས་བྱ་རྒྱུ་དེ་རེད། དེ་ནི་སྐྱབས་སུ་འགྲོ་བའི་ཚུལ་ངོ་མ་དེ་རེད། 

སྐྱབས་སུ་སོང་བའི་ཚད་ནི་དེ་ལྟ་བུའི་འཇིགས་པ་དང་ཡིད་ཆེས་གཉིས་ལྡན་གྱི་ཐོག་

ནས་ངས་ངེས་པར་དུ་ལམ་ཉམས་སུ་བླངས་ནས་འཇིགས་པ་དེ་ལས་སྐྱོབ་ནུས་པ་ཞིག་

བྱེད་ཀྱི་ཡིན་སྙམ་པའི་བློ་ཐག་ཆོད་པོ་བྱུང་བའི་སྐབས་སུ་སྐྱབས་འགྲོ་རྒྱུད་ལ་སྐྱེ་བའི་

ཚད་རེད། དེ་ནས་སྐྱབས་འགྲོ་བསྒོམ་དགོས། དེའི་སྔོན་དུ་སྐྱབས་ཡུལ་གསལ་བཏབ་



སྦྱོར་བའི་ཆོས་དྲུག་གི་བཀའ་ཁྲིད། 

དགོས༑ དེ་ནི་ཁ་སང་མདོ་ཙམ་ཞུས་པ་བཞིན་རང་གི་མདུན་གྱི་ཐད་དྲང་ལ་སེང་གེ་ཆེན་

པོ་བརྒྱད་ཀྱིས་བཏེགས་པའི་སྡིངས་ཆའི་ཁྲི་ཆེན་པོ་ཞིག་དང་། དེའི་སྟེང་གི་ཁྲི་ཆུང་བ་

ལྔའི་ཐོག་ཏུ་བརྒྱུད་པ་གསུམ་གྱི་བླ་མ་དང་། ཆོས་འབྲེལ་དངོས་ཐོབ་ཀྱི་བླ་མ། དཀྱིལ་དུ་

སྐྱབས་ཡུལ་གྱི་གཙོ་བོ་སྟོན་པ་ཐུབ་པའི་དབང་པོ། དེ་དག་གི་མཐའ་སྐོར་དུ་ཡི་དམ་དང། 

སངས་རྒྱས། བྱང་སེམས། མཁའ་འགྲོ ཆོས་སྐྱོང་རྣམས་བཞུགས་ཡོད་སྙམ་པ་དང་། རང་

གིས་དེའི་མདུན་དུ་སྐྱབས་སུ་འགྲོ་བའི་སྐབས་སུ་གཙོ་བོ་རང་གི་རྒྱུད་ལ་འཇིགས་པ་དང་

ཡིད་ཆེས་གཉིས་གསལ་བཏབ་དགོས། དེ་དང་ཆབས་ཅིག་ཏུ་དམིགས་པས་ལྕོགས་པ་

ཡིན་ན་རང་གི་མཐའ་སྐོར་དུ་རིགས་དྲུག་གི་སེམས་ཅན་ཡོངས་སུ་རྫོགས་པ་དེ་ངོ་བོ་

རིགས་དྲུག་གི་སེམས་ཅན་ཡིན་པ་ལ་རྣམ་པ་སྨྲ་ཤེས་དོན་གོ་བ་མིའི་གཟུགས་སུ་ཡོད་

པ༑ དེ་ཡང་ས་ཡི་དྲེག་པ་བཞིན་དུ་ནག་ཐིང་ཐིང་ཡོད་པ། དེ་ནས་རང་གིས་སྐྱབས་འགྲོ་

བཏོན་པའི་སྐབས་སུ་སེམས་ཅན་ཐམས་ཅད་ཀྱང་རང་གི་མཉམ་དུ་སྐྱབས་འགྲོ་འདོན་

གྱི་ཡོད་པ། དེ་ཡང་རང་གི་གཡས་གཡོན་ལ་ཚེ་འདིའི་ཕ་མ་དང་། རང་གི་མདུན་ལ་ཚེ་

འདིའི་ཁོང་ཁྲོ་དང་ཞེ་སྡང་སྐྱེ་བའི་ཡུལ་དང་། འདོད་ཆགས་དང་ཕྲག་དོག་སྐྱེ་བའི་ཡུལ་

རྣམས་ཡོད་པ། བླ་མ་སྐྱབས་ཡུལ་གྱི་ཚོགས་དེ་དག་གིས་ཀྱང་སེམས་ཅན་ཐམས་ཅད་

ལ་ཐུགས་རྗེས་གཟིགས་ཀྱི་ཡོད་པའི་དམིགས་པ་བྱ་དགོས། དེའི་མཇུག་ཐོགས་སུ། 

བླ་མ་ལ་སྐྱབས་སུ་མཆིའོ།། སངས་རྒྱས་ལ་སྐྱབས་སུ་མཆིའོ།། ཆོས་ལ་སྐྱབས་སུ་

མཆིའོ༑༑ དགེ་འདུན་ལ་སྐྱབས་སུ་མཆིའོ།། ཞེས་པ་དེ་ངག་ནས་སྐྱོར་དགོས། བླ་མ་ལ་

སྐྱབས་སུ་མཆིའོ་ཞེས་པའི་ཚིག་འདོན་པའི་སྐབས་སུ་སྐྱབས་ཡུལ་དུ་གསལ་བཏབ་པའི་

དངོས་དང་བརྒྱུད་པའི་བླ་མའི་སྐུ་ལས་བདུད་རྩིའི་རྒྱུན་བབས་ནས་རང་གཞན་སེམས་

ཅན་ཐམས་ཅད་ཀྱི་སྤྱི་བོ་ནས་ཞུགས་ཏེ་སྡིག་སྒྲིབ་དག་པ་དང་བྱིན་རླབས་ཐོབ་སོང་སྙམ་

པའི་བདུད་རྩི་འབེབས་སྦྱང་དང་། མདོ་ལུགས་རྐྱང་པ་བྱེད་ན་འོད་ཟེར་འབེབས་སྦྱང་དང། 

སྔགས་ལུགས་ལ་བདུད་རྩི་འབེབས་སྦྱང་བྱས་པ་རེད། དེ་བཞིན་སངས་རྒྱས་ལ་སྐྱབས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སུ་མཆིའོ་ཞེས་པའི་ཚིག་འདོན་པའི་སྐབས་སུ་སྟོན་པ་ཐུབ་པའི་དབང་པོ་དང་། ཡི་དམ། 

སངས་རྒྱས་ཀྱི་སྐུ་ལས་བདུད་རྩིའི་རྒྱུན་བབས་ནས་རང་གཞན་སེམས་ཅན་ཐམས་ཅད་

ལ་ཐིམས་པ་དང་། ཆོས་ལ་སྐྱབས་སུ་མཆིའོ་ཞེས་པའི་ཚིག་འདོན་པའི་སྐབས་སུ་སྐྱབས་

ཡུལ་གྱི་མདུན་དུ་རང་རང་གིས་གསུངས་པའི་ལུང་གི་ཆོས་པོ་ཏིའི་རྣམ་པར་ཡོད་པ་དེ་

དག་ལས་བདུད་རྩིའི་རྒྱུན་བབས་ནས་རང་གཞན་སེམས་ཅན་ཐམས་ཅད་ལ་ཐིམས་པ། 

དགེ་འདུན་ལ་སྐྱབས་སུ་མཆིའོ་ཞེས་པའི་ཚིག་འདོན་པའི་སྐབས་སུ་བྱང་སེམས་དང་། 

མཁའ་འགྲོ། ཆོས་སྐྱོང་རྣམས་ལས་བདུད་རྩིའི་རྒྱུན་བབས་ནས་རང་གཞན་སེམས་ཅན་

ཐམས་ཅད་ཀྱི་སྤྱི་བོ་ནས་ཞུགས་ཏེ་སྡིག་སྒྲིབ་དག་པ་དང་རྟོགས་པ་ཁྱད་པར་ཅན་རྒྱུད་

ལ་སྐྱེ་སོང་སྙམ་པའི་མོས་པ་བྱེད་པའི་ཕྱག་སྲོལ་ཡོད་རེད། དེ་དག་གསལ་པོ་བྱས་ནས་

སྐྱབས་འགྲོ་རེ་རེའི་ཐད་དུ་བྱིན་རླབས་ཞུ་རྒྱུ་སོགས་དམིགས་རྣམ་གསལ་བཏབ་ཐུབ་ན་

ཧ་ཅང་ཡག་པོ་ཡོད་རེད། དེ་ལྟར་མ་ཐུབ་ནའང་སྐྱབས་སུ་འགྲོ་བའི་སྐབས་སུ་རང་གི་

མཐའ་སྐོར་དུ་སེམས་ཅན་ཐམས་ཅད་ཡོད་པ་དང་། སྐྱབས་ཡུལ་གྱི་སྐུ་ལས་བདུད་རྩི་

བབས་པ་རྣམས་སེམས་ཅན་ཐམས་ཅད་ཀྱི་རྒྱུད་ལ་ཞུགས་སོང་སྙམ་པའི་མོས་པ་ཡིད་

བྱེད་ཅིག་ངེས་པར་དུ་གནང་ཐུབ་ན་ཁྱད་པར་ཡོད་རེད། 

སྐྱབས་འགྲོ་འབུམ་ཐེར་གསོག་མཁན་ཡིན་ན་སྐབས་འདིར་གསོག་པ་རེད། སྤྱིར་

སྦྱོར་ཆོས་ཆ་ཚང་སྔོན་ལ་བཏང་ནས། གཤམ་དུ་སྐྱེས་བུ་གསུམ་གྱི་ལམ་གྱི་རིམ་པ་ལ་

ཤར་སྒོམ་ཆ་ཚང་བྱས་རྗེས། སྐབས་དེར་སྐྱབས་ཡུལ་བསྡུས་ཟིན་ནའང་། ཚོགས་ཞིང་

གི་མདུན་དུ་སྐྱབས་འགྲོ་གསོག་ནའང་མི་འགྲིགས་པ་མེད། དེ་ཡང་ཕྱག་སྲོལ་ཞིག་རེད། 

འོན་ཀྱང་མང་ཆེ་བས་སྐྱབས་འགྲོའ་ིགྲངས་གསོག་དེ་སྐབས་འདིར་བྱེད་བདེ་བརྩི་མཁན་

ཡོད་འདུག །དེས་ན་སྐྱབས་འགྲོ་གྲངས་གསོག་གི་སྐབས་སུ་ཐོག་མ་བླ་མ་ལ་སྐྱབས་སུ་

མཆིའོ༑༑ སངས་རྒྱས་ལ་སྐྱབས་སུ་མཆིའོ།། ཆོས་ལ་སྐྱབས་སུ་མཆིའོ།། དགེ་འདུན་ལ་

སྐྱབས་སུ་མཆིའོ།། ཞེས་པའི་སྐྱབས་འགྲོ་བཞི་སྐོར་ཆ་ཚང་ཉེར་གཅིག་གམ་ཕྲེང་སྐོར་



སྦྱོར་བའི་ཆོས་དྲུག་གི་བཀའ་ཁྲིད། 

གཅིག་ཙམ་བཏོན་པ་དང་། དེ་ནས་གྲངས་གསོག་བྱེད་རྒྱུ་དེ་དཔེར་ན་བླ་མ་ལ་སྐྱབས་

སུ་མཆིའོ་ཞེས་པ་དེ་གཅིག་པུ་ཐུན་གཅིག་ལ་བསགས་པའི་རྗེས་སུ་སྐྱབས་འགྲོ་བཞི་

སྐོར་ཆ་ཚང་ཞིག་འདོན་པ་རེད། དེ་ལྟར་བླ་མ་ལ་སྐྱབས་སུ་མཆིའོ་ཞེས་པ་འབུམ་ཟིན་

པ་དང། སངས་རྒྱས་དང་། ཆོས། དགེ་འདུན་རྣམས་ཀྱང་དེ་བཞིན་གསོག་པ་ཡིན་ན། 

བདུད་རྩི་འབེབས་སྦྱང་གི་དམིགས་པ་བྱེད་མཁན་ལ་བདུད་རྩི་འབེབས་ཡུལ་ཡང་ཡང་

བརྗེ་མི་དགོས་པའི་ཁྱད་ཡོད་ལ་སྟབས་བདེ་བའང་ཡོད། སྤྱིར་སྐྱབས་འགྲོ་བཞི་སྐོར་ཆ་

ཚང་བཏོན་ནས་འབུམ་གསོག་མི་ཆོག་པ་མེད། འོན་ཀྱང་མན་ངག་གི་ལུགས་ལ་བདུད་

རྩི་འབེབས་སྦྱང་གི་དམིགས་རྣམ་ལ་སོགས་པ་སྟབས་བདེ་ཡོང་ཆེད་སྐྱབས་འགྲོ་སོ་

སོར་འབུམ་གསོག་པའི་ཕྱག་བཞེས་དེ་མང་ཆེ་བས་གནང་གི་ཡོད། གང་ལྟར་སྐྱབས་

འགྲོ་གྲངས་གསོག་བྱེད་པའི་སྐབས་སུ་བསམ་བློའ་ིནང་སྐྱབས་གནས་ཀྱི་སྐུ་གསུང་

ཐུགས་ཀྱི་ཡོན་ཏན་དང་། རང་གི་རྒྱུད་ཀྱི་འཇིགས་པ། དཀོན་མཆོག་ལ་བློ་ལིང་གིས་

འགེལ་བའི་ཡིད་ཆེས་བཅས་གང་ཐུབ་ཀྱིས་དམིགས་རྣམ་བསྐྱངས་ནས་རྒྱུད་ལ་སྐྱེ་

ཐུབ་པ་བྱ་དགོས། དེ་མིན་ཚིག་རྐྱང་པ་འབུམ་གཅིག་གསོག་ནའང་རང་གི་བློ་ལ་ཡར་

རྒྱས་དང་ཁྱད་པར་མ་བྱུང་ན་ཞིང་གི་མཐུ་ལ་བརྟེན་པའི་བསོད་ནམས་ཤིག་ཡོང་བ་མ་

གཏོགས། དེ་ལས་གཞན་པའི་ལམ་གྱི་ས་ཆོད་ཡོང་ཁག་པོ་རེད། དེས་ན་དམིགས་རྣམ་

བསྐྱངས་ནས་གསོག་ཐུབ་ན་ཕན་ཐོགས་ཆེ། 

སྐྱབས་སུ་འགྲོ་བའི་བསླབ་བྱ་ནི་སྐྱབས་འགྲོ་རྒྱུད་ལྡན་གྱི་གང་ཟག་ཅིག་གིས་ཉམས་

སུ་བླང་བའི་རིམ་པ་དེ་རེད། སྤྱིེར་སྐྱབས་འགྲོ་རྒྱུད་ལ་མེད་པ་ཞིག་གིས་སྐྱབས་འགྲོའ་ི

བསླབ་བྱ་དང་འགལ་བའི་ཉེས་པ་བྱས་ནའང་རང་བཞིན་གྱི་ཁ་ན་མ་ཐོ་བའི་སྡིག་པ་

ཡོང་བ་མ་གཏོགས། སྐྱབས་འགྲོའ་ིབསླབ་བྱ་དང་འགལ་བའི་ཉེས་པ་མེད། སྐྱབས་འགྲོ་

རྒྱུད་ལྡན་གྱི་གང་ཟག་ཡིན་ན་སྐྱབས་འགྲོའ་ིབསླབ་བྱ་དང་འགལ་བའི་ཉེས་པ་བྱུང་བ་

ན་ཕྱོགས་གཅིག་ནས་རང་བཞིན་གྱི་ཁ་ན་མ་ཐོ་བའི་སྡིག་པ་དང་། ཕྱོགས་གཞན་ནས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐྱབས་འགྲོའ་ིབསླབ་བྱ་དང་འགལ་བའི་ཉེས་པ་ཡོང་རྒྱུ་རེད། དེས་ན་སྐྱབས་འགྲོའ་ིབསླབ་

བྱ་རྣམས་ངེས་དགོས་པ་གལ་ཆེན་པོ་རེད། དེ་ལ་སྐྱབས་གསུམ་སོ་སོའ་ིབསླབ་བྱ་དང་། 

སྐྱབས་གསུམ་སྤྱིའི་བསླབ་བྱ་གཉིས་ལས་སྐྱབས་གསུམ་སོ་སོའ་ིབསླབ་བྱ་ཞུ་ན། དགག་

པའི་བསླབ་བྱ་ནི་སངས་རྒྱས་ལ་སྐྱབས་སུ་སོང་བའི་དབང་གིས་སངས་རྒྱས་ལས་གཞན་

པའི་ཚངས་པ་དང་དབང་ཕྱུག་སོགས་འཇིག་རྟེན་པའི་དྲེགས་པ་ལ་ཐར་པར་ཁྲིད་པའི་

སྐྱབས་སུ་མི་འཛིན་པ་དང་། ཆོས་ལ་སྐྱབས་སུ་སོང་བའི་དབང་གིས་སེམས་ཅན་ལ་འཚེ་

བ་མི་བྱེད་པ། གལ་ཏེ་སེམས་ཅན་ལ་འཚེ་བ་བྱེད་ན་ཆོས་དང་འགལ་བ་རེད། དེས་ན་

སངས་རྒྱས་ཀྱི་ཆོས་ཀྱི་སྙིང་པོ་ནི་འཚེ་བ་མེད་པ་དེ་རེད། དགེ་འདུན་ལ་སྐྱབས་སུ་སོང་

བའི་དབང་གིས་ལྟ་བ་ལོག་པ་འཛིན་པ་དང་སྡིག་པ་ལ་སྐུལ་བའི་གྲོགས་དང་མི་འགྲོགས་

པ་བཅས་རེད། དེ་བཞིན་སྒྲུབ་པའི་བསླབ་བྱ་ནི་སངས་རྒྱས་ལ་སྐྱབས་སུ་སོང་བའི་དབང་

གིས་སངས་རྒྱས་ཀྱི་སྐུ་གཟུགས་ལ་བརྙས་སྨོད་དང་། རིན་ཐང་འཇལ་བ། ལེགས་ཉེས་

ཀྱི་དབྱེ་བ་ཕྱེ་བ་སོགས་མི་བྱེད་པ་དང་། ཆོས་ལ་སྐྱབས་སུ་སོང་བའི་དབང་གིས་དཔེ་

ཆ་དང་དེའི་ཡིག་འབྲུ་སོགས་འགོམ་ཡུག་མི་བྱེད་པ། དགེ་འདུན་ལ་སྐྱབས་སུ་སོང་བའི་

དབང་གིས་རྟགས་ཙམ་འཛིན་པའི་རབ་བྱུང་ཚུན་ཆད་ལའང་མ་གུས་པ་དང་སྐྱོན་བརྗོད་

མི་བྱེད་པ་བཅས་རེད། དེ་ནས་སྐྱབས་གསུམ་སྤྱིའི་བསླབ་བྱ་ལ་དཀོན་མཆོག་གསུམ་གྱི་

ཡོན་ཏན་དྲན་པའི་སྒོ་ནས་ཡང་ནས་ཡང་དུ་སྐྱབས་སུ་འགྲོ་བ་དང་། བཀའ་དྲིན་དྲན་པའི་

སྒོ་ནས་ཅི་ཟ་ཅི་འཐུང་གི་ཕུད་ཀྱིས་མཆོད་པ། དེ་ནི་ཞལ་ལག་གི་སྔོན་དུ་མཆོད་པ་འབུལ་

རྒྱུ་དེ་རེད། གཞན་སྐྱབས་འགྲོ་ལ་འགོད་པའི་ཐབས་བྱེད་རྒྱུ། ཕན་ཡོན་དྲན་པའི་སྒོ་ནས་

ཉིན་ལན་གསུམ་མཚན་ལན་གསུམ་དུ་སྐྱབས་སུ་འགྲོ་བ། བྱ་བ་རྣམས་དཀོན་མཆོག་ལ་

བློས་བཀལ་ནས་བྱེད་པ། དཀོན་མཆོག་གསུམ་པོ་སྲོག་དང་བཞད་གད་ཀྱི་ཆེད་དུའང་

མི་གཏོང་བ་བཅས་རེད། དེ་ལྟ་བུའི་བསླབ་བྱ་རྣམས་རགས་པ་ཙམ་སེམས་ལ་ངེས་པར་

བྱས་ནས་རྒྱུན་དུ་གང་ཐུབ་ཀྱིས་བླང་དོར་བྱ་རྒྱུའི་འབད་རྩོལ་བྱེད་ན་སྐྱབས་འགྲོ་བྱེད་



སྦྱོར་བའི་ཆོས་དྲུག་གི་བཀའ་ཁྲིད། 

པའི་དགོས་པ་ཚང་བ་རེད། 

དེ་ནས་སེམས་བསྐྱེད་ཚུལ་ལ་སྨོན་སེམས་དང་འཇུག་སེམས་ཀྱི་སེམས་བསྐྱེད་དང། 

དེ་གོང་འཕེལ་དུ་གཏོང་བའི་ཆེད་དུ་ཚད་མེད་བཞི་ལྡན་དུ་སྒོམ་པ། དེ་རྗེས་སེམས་བསྐྱེད་

ཁྱད་པར་བ་བཅས་རིམ་པ་གསུམ་རེད། ཐོག་མར་བྱང་ཆུབ་ཀྱི་སེམས་ལ་བློ་སྦྱོང་བའི་

རིམ་པ་ལ་རྗེ་བཙུན་བྱམས་པ་མགོན་པོ་དང་འཕགས་པ་ཐོགས་མེད་ནས་བརྒྱུད་པའི་བྱང་

སེམས་དབང་རྟུལ་གྱི་དབང་དུ་བྱས་པའི་མན་ངག་རྒྱུ་འབྲས་བདུན་དང་། རྗེ་བཙུན་འཇམ་

དཔལ་དབྱངས་དང་འཕགས་པ་ཀླུ་སྒྲུབ་ནས་བརྒྱུད་པའི་བྱང་སེམས་དབང་རྣོན་གྱི་དབང་

དུ་བྱས་པའི་བདག་གཞན་མཉམ་བརྗེ་བཅས་གཉིས་རེད། བློ་སྦྱོང་ཚུལ་གྱི་རིམ་པ་དེ་གཉིས་

ཇོ་བོ་རྗེ་དཔལ་ལྡན་ཨ་ཏཱི་ཤའམ་རྗེ་བདག་ཉིད་ཆེན་པོ་མན་ཆད་ནས་གདམས་པ་གཅིག་ཏུ་

འདྲེས་པ་རེད། དེས་ན་ཐོག་མར་བྱང་ཆུབ་ཀྱི་སེམས་བསྐྱེད་པའི་ཆེད་དུ་ལམ་རིམ་སོགས་

ལ་སློབ་སྦྱོང་བྱས་ནས་མན་ངག་རྒྱུ་འབྲས་བདུན་གྱི་སྒོ་ནས་བློ་སྦྱོང་ཚུལ་དང་། བདག་

གཞན་མཉམ་བརྗེའི་སྒོ་ནས་བློ་སྦྱོང་ཚུལ་གྱི་རིམ་པ་རྣམས་རགས་པ་ཙམ་ཤེས་ན་སེམས་

བསྐྱེད་དེའང་ཚད་ལྡན་ཞིག་ཡོང་རྒྱུ་རེད། དེ་ལྟ་བུའི་གོ་རིམ་མ་ཤེས་པར་ཐད་ཀར་སངས་

རྒྱས་ཆོས་ཚོགས་མ་འདོན་ནའང་སེམས་བསྐྱེད་ཚད་ལྡན་ཞིག་ཡོང་ཁག་པོ་རེད། 

སེམས་བསྐྱེད་ནི། སངས་རྒྱས་ཆོས་དང་ཚོགས་ཀྱི་མཆོག་རྣམས་ལ།། བྱང་ཆུབ་

བར་དུ་བདག་ནི་སྐྱབས་སུ་མཆི།། ཞེས་པ་དེ་སྤྱིར་སྐྱབས་འགྲོ་སྔོན་དུ་སོང་ཟིན་རུང་། 

སླར་ཡང་འདི་ནི་ཐེག་ཆེན་ཐུན་མོང་མ་ཡིན་པའི་སྐྱབས་འགྲོ་བསྐྱར་ལྡབ་ཅིག་རེད། བྱང་

ཆུབ་བར་དུ་ཞེས་པས་བྱང་ཆུབ་ཆེན་པོའ་ིགོ་འཕང་མ་ཐོབ་བར་དུ་སྐྱབས་སུ་མཆི་བ་

ཡིན་ཙང། ཐེག་ཆེན་ཐུན་མོང་མ་ཡིན་པའི་སྐྱབས་འགྲོ་རེད། དེ་ནས། བདག་གིས་སྦྱིན་

སོགས་བགྱིས་པ་འདི་དག་གིས།། འགྲོ་ལ་ཕན་ཕྱིར་སངས་རྒྱས་འགྲུབ་པར་ཤོག །ཅེས་

རང་ཉིད་ཀྱིས་སྦྱིན་པ་སོགས་ཕར་ཕྱིན་དྲུག་དང་བསྡུ་བའི་དངོས་པ་བཞི་སོགས་བྱང་

ཆུབ་སེམས་པའི་སྤྱོད་པ་ཉམས་ལེན་བགྱིས་པ་འདི་དག་གིས་འགྲོ་བ་སེམས་ཅན་ལ་ཕན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་དམིགས་ཡུལ་བཟུང་སྟེ་སངས་རྒྱས་ཀྱི་གོ་འཕང་འགྲུབ་པར་ཤོག་ཅེས་གསུངས་པ་

རེད༑ སངས་རྒྱས་ཀྱི་གོ་འཕང་འཐོབ་འདོད་ཙམ་གྱིས་བྱང་ཆུབ་ཀྱི་སེམས་སུ་མི་འགྱུར། 

བྱང་ཆུབ་ཀྱི་སེམས་ནི་མངོན་རྟོགས་རྒྱན་ལས། སེམས་བསྐྱེད་པ་ནི་གཞན་དོན་ཕྱིར།། 

ཡང་དག་རྫོགས་པའི་བྱང་ཆུབ་འདོད།། ཅེས་གསུངས་པ་བཞིན་བྱང་ཆུབ་སེམས་དཔའི་

དམིགས་ཡུལ་གཙོ་བོ་ནི་གཞན་དོན་འབད་མེད་ལྷུན་གྲུབ་ཏུ་བསྒྲུབ་རྒྱུ་དེ་རེད། དེ་ལྟ་བུའི་

གཞན་དོན་འབད་མེད་ལྷུན་གྲུབ་ཏུ་བསྒྲུབ་པ་ལ་སངས་རྒྱས་ཀྱི་གོ་འཕང་དེ་ཐབས་ལམ་

མམ་ལག་ཆ་དེ་རེད། དེས་ན་འགྲོ་བ་ལ་ཕན་པའི་ཕྱིར་དུ་སངས་རྒྱས་ཀྱི་གོ་འཕང་འགྲུབ་

པར་ཤོག་ཅེས་གསུངས་པ་རེད། ཚིག་འདི་ནི་སྨོན་སེམས་བསྐྱེད་པའི་ཚུལ་ལ་འགྲེལ་བའི་

ལུགས་ཤིག་དང་། སྨོན་འཇུག་གི་སེམས་ཅིག་ཅར་དུ་འགྲེལ་ཚུལ་བཅས་གཉིས་རེད། 

བྱང་ཆུབ་ཀྱི་སེམས་ཉམས་སུ་ལེན་མཁན་ལས་དང་པོ་བ་ལ་སྨོན་སེམས་དང་འཇུག་

སེམས་ཀྱི་དབྱེ་བ་དེ་ཙམ་ཞིབ་ཚགས་པོ་མ་བྱུང་ནའང་ཁྱད་པར་མེད། གང་ལྟར་ཚིག་གི་

དོན་ནི་རང་གིས་སྦྱིན་པ་ལ་སོགས་པའི་བྱང་ཆུབ་སེམས་དཔའི་སྤྱོད་པའི་ངོ་བོར་གྱུར་

པའི་བསོད་ནམས་དང་ཡེ་ཤེས་ཀྱི་ཚོགས་བསགས་པ་དེ་དག་ལ་བརྟེན་ནས་སངས་རྒྱས་

ཀྱི་གོ་འཕང་འགྲུབ་པར་ཤོག་ཅེས་སྨོན་པ་དང་། སྤྱོད་པ་ཉམས་ལེན་གྱིས་ཟིན་པ་ཡིན་ཙང་

འཇུག་པའང་རེད། བྱང་ཆུབ་ཀྱི་སེམས་བསྐྱེད་པའི་ཚུལ་མདོར་བསྡུས་ན་དེ་ལྟར་རེད། 

ཚད་མེད་བཞི་ནི་བྱམས་པ་དང་། སྙིང་རྗེ། དགའ་བ། བཏང་སྙོམས་བཅས་རེད། མདོ་

ནས་གསུངས་པའི་རིམ་པའི་དབང་དུ་བྱས་ན། བཏང་སྙོམས་ཚད་མེད་མཐའ་མ་ལ་ཡོང་བ་

དང་༑ ཡིན་ནའང་ཉམས་སུ་ལེན་པའམ་སྒོམ་པའི་སྐབས་སུ་བཏང་སྙོམས་ཚད་མེད་ཐོག་

མར་ཡོང་བ་རེད། གང་ལགས་ཤེ་ན། བཏང་སྙོམས་ཚད་མེད་དེ་བློ་འབྱོངས་ངེས་ཤེས་པ་

ཞིག་མ་བྱུང་ན་བྱམས་པ་ཚད་མེད་དང་སྙིང་རྗེ་ཚད་མེད་སྐྱེ་དཀའ་བ་རེད། སེམས་ཅན་

ཐམས་ཅད་ལ་མཉམ་པའི་འདུ་ཤེས་སྐྱེས་པའི་རྗེས་སུ་བྱམས་པ་དང་སྙིང་རྗེ་ཕྱོགས་རིས་

མེད་པར་ཐམས་ཅད་ལ་ཁྱབ་པ་ཞིག་ཡོང་ཐུབ། དེས་ན་མན་ངག་གི་ལུགས་ཀྱི་ཚད་མེད་



སྦྱོར་བའི་ཆོས་དྲུག་གི་བཀའ་ཁྲིད། 

བཞི་སྒོམ་པའི་སྐབས་སུ་བཏང་སྙོམས་ཚད་མེད་དང་པོ་བསྒོམ་རྒྱུ་རེད། དེ་ནས་དམིགས་

རྣམ་སྐྱོང་བའི་ཚུལ་རྣམས་འདིར་ཞུ་མ་དགོས་པར་ལམ་རིམ་ཆེན་མོ་སོགས་སུ་གཟིགས་

དགོས༑ གང་ལྟར་སྨོན་སེམས་དང་འཇུག་སེམས་བཅས་བྱང་ཆུབ་ཀྱི་སེམས་ཡར་རྒྱས་

དང་བརྟན་པོ་ཡོང་བའི་ཆེད་དུ་ཚད་མེད་བཞིའི་དམིགས་རྣམ་ཟུར་དུ་སྐྱོང་བ་རེད། 

སྐབས་འདིར་ཚད་མེད་བཞི་པོའང་འདུན་པ་ཚད་མེད་དང་། སྨོན་པ་ཚད་མེད། ལྷག་

བསམ་ཚད་མེད། གསོལ་འདེབས་ཚད་མེད་བཅས་བཞི་ལྡན་དུ་བསྒོམ་རྒྱུ་རེད། སེམས་

ཅན་ཐམས་ཅད་ཉེ་རིང་ཆགས་སྡང་གཉིས་དང་བྲལ་བའི་བཏང་སྙོམས་ལ་གནས་ན་ཅི་

མ་རུང་། གནས་པར་གྱུར་ཅིག །གནས་པར་བདག་གིས་བྱའོ།། དེ་ལྟར་བྱེད་ནུས་པར་

བླ་མ་ལྷས་བྱིན་གྱིས་བརླབ་ཏུ་གསོལ། ཞེས་སེམས་ཅན་ཐམས་ཅད་ཀྱི་སྡུག་བསྔལ་གྱི་

རྒྱུ་དེ་ཆགས་སྡང་ལས་བྱུང་བ་དང་། ཆགས་སྡང་མེད་པར་ཐམས་ཅད་ལ་སེམས་མཉམ་

པའི་བཏང་སྙོམས་ལ་གནས་ན་ཅི་མ་རུང་སྙམ་པ་ནི་འདུན་པ་ཚད་མེད་རེད། གནས་པར་

གྱུར་ཅིག་ཅེས་པ་ནི་སྨོན་ལམ་ཚད་མེད་རེད། གནས་པར་བདག་གིས་བྱའོ་ཞེས་པ་ནི་

རང་གིས་ཁུར་དུ་འཁྱེར་བའི་ལྷག་བསམ་ཚད་མེད་རེད། ད་ལྟ་རང་ཉིད་ལ་དེ་ལྟ་བུ་བྱེད་

པའི་ནུས་པ་མེད་པ་ཡིན་ཙང་། བྱེད་ནུས་པ་དེ་བླ་མ་ལྷས་བྱིན་གྱིས་བརླབ་ཏུ་གསོལ་

ཅེས་པ་ནི་གསོལ་འདེབས་ཚད་མེད་རེད། དེ་ནི་དམིགས་རྣམ་སྐྱོང་ཚུལ་གྱི་ཁྱད་པར་མི་

འདྲ་བ་བླ་མའི་མན་ངག་ལ་བརྟེན་ནས་བྱུང་བ་ཞིག་རེད། དེ་བཞིན་དུ། སེམས་ཅན་ཐམས་

ཅད་བདེ་བ་དང་བདེ་བའི་རྒྱུ་དང་ལྡན་ན་ཅི་མ་རུང་། ལྡན་པར་གྱུར་ཅིག །ལྡན་པར་བདག་

གིས་བྱའོ།། དེ་ལྟར་བྱེད་ནུས་པར་བླ་མ་ལྷས་བྱིན་གྱིས་བརླབ་ཏུ་གསོལ། སེམས་ཅན་

ཐམས་ཅད་སྡུག་བསྔལ་དང་སྡུག་བསྔལ་གྱི་རྒྱུ་དང་བྲལ་ན་ཅི་མ་རུང་། བྲལ་བར་གྱུར་

ཅིག༑ བྲལ་བར་བདག་གིས་བྱའོ།། དེ་ལྟར་བྱེད་ནུས་པར་བླ་མ་ལྷས་བྱིན་གྱིས་བརླབ་

ཏུ་གསོལ།སེམས་ཅན་ཐམས་ཅད་མཐོ་རིས་དང་ཐར་པའི་བདེ་བ་དམ་པ་དང་མ་བྲལ་

ན་ཅི་མ་རུང་། མི་འབྲལ་བར་གྱུར་ཅིག །མི་འབྲལ་བར་བདག་གིས་བྱའོ།། དེ་ལྟར་བྱེད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ནུས་པར་བླ་མ་ལྷས་བྱིན་གྱིས་བརླབ་ཏུ་གསོལ། ཞེས་བྱམས་པ་ཚད་མེད་དང་། སྙིང་རྗེ་

ཚད་མེད། དགའ་བ་ཚད་མེད་བཅས་ལ་ཚད་མེད་བཞི་ལྡན་དུ་སྒོམ་ཚུལ་ཚིག་གསལ་པོ་

ཡོད་ཙང་བསྐྱར་ཞུ་མི་དགོས་བྱ་རྒྱུ་ཡིན། དེ་ལྟར་ཚིག་གིས་བསྟན་པ་བཞིན་དགོངས་པ་

བཞེས་ཐུབ་ན་དེ་གས་འགྲིགས་པ་རེད། 

དབེན་ས་སྙན་བརྒྱུད་ཀྱི་མན་ངག་ནང་ཚད་མེད་བཞི་ལས་བྱམས་པ་ཚད་མེད་ཀྱི་

སྐབས་སུ་རང་གི་བདེ་བ་དང་དགེ་བ་རྣམས་གཞན་ལ་བཏང་བ་དང་། སྙིང་རྗེ་ཚད་མེད་

སྐབས་སུ་གཞན་གྱི་སྡུག་བསྔལ་དང་མི་དགེ་བ་རྣམས་རང་གིས་ལེན་པ་དང་། གཏོང་

ལེན་གྱི་ཉམས་ལེན་ཡང་སྐབས་འདིར་སྒོམ་པའི་ཕྱག་སྲོལ་ཡོད། སྤྱིར་བདག་གཞན་

མཉམ་བརྗེའི་བློ་སྦྱོང་ཚུལ་ནང་གཏོང་ལེན་སྒོམ་ཚུལ་དེ་མན་ངག་གི་གནད་ཁྱད་པར་

ཅན་ཞིག་རེད། གལ་ཏེ་གཏོང་ལེན་ཉམས་ལེན་བྱེད་མཁན་ཡིན་ན་བྱམས་པ་ཚད་མེད་

ཀྱི་སྐབས་སུ་གཏོང་བ་དང་། སྙིང་རྗེ་ཚད་མེད་ཀྱི་སྐབས་སུ་ལེན་པའི་དམིགས་རྣམ་

སྐྱོང་བའི་ཕྱག་སྲོལ་ཡོད་རེད། 

དེ་ནས་སེམས་བསྐྱེད་ཁྱད་པར་བའི་སྐོར་རེད། སེམས་བསྐྱེད་ཁྱད་པར་བ་ཡོང་

དགོས་པའི་རྒྱུ་མཚན་གང་རེད་ཅེ་ན། སྤྱིར་སྦྱོར་ཆོས་ལ་མདོ་ལུགས་རྐྱང་པའང་ཡོད་

རེད༑ ཡིན་ནའང་སྦྱོར་ཆོས་སྐལ་བཟང་མགྲིན་རྒྱན་འདི་ནི་སྔགས་བླ་མེད་དང་འབྲེལ་བ་

རེད༑ འདི་ནི་སྤྱིར་མདོ་ལུགས་གཞིར་བཞག་ཡིན་པ་ལ་གནད་མང་པོ་ཞིག་སྔགས་བླ་

མེད་དང་འབྲེལ་ཞིང་། ལྷག་པར་དུ་ཚོགས་ཞིང་བསྐྱེད་པའི་ཚུལ་དེ་བླ་མ་མཆོད་པ་བཞིན་

གསུངས་ཡོད། དེར་བརྟེན་སྔགས་ལ་འཇུག་པ་ལ་སེམས་བསྐྱེད་ཙམ་པོ་བས་ཕན་མི་

ཐོགས་པ་རེད། སེམས་བསྐྱེད་ཙམ་པོ་བ་ཞེ་ན་གཞན་དོན་དུ་རྫོགས་བྱང་ལ་དམིགས་ནས་

སངས་རྒྱས་ཀྱི་གོ་འཕང་བསྒྲུབ་དགོས་སྙམ་པ་དང་། དེ་ལྟ་བུའི་སངས་རྒྱས་ཀྱི་གོ་འཕང་

སྒྲུབ་པ་ལ་བསྐལ་པ་གྲངས་མེད་གསུམ་གྱི་ཚོགས་གསོག་དགོས་པ་དང་། དེ་ཡང་བསྐལ་

པ་གྲངས་མེད་གསུམ་དུ་གསོག་དགོས་ན་ཧ་ཅང་ཐག་རིང་པོ་རེད། དེས་ན་སྔགས་ལམ་



སྦྱོར་བའི་ཆོས་དྲུག་གི་བཀའ་ཁྲིད། 

དུ་འཇུག་པའི་རིན་པོ་ཆེ་ལྟ་བུའི་གང་ཟག་ཅེས་པ་དེ་ཇི་ལྟར་དགོས་ཤེ་ན། རང་གི་ངོས་

ནས་བསྐལ་པ་གྲངས་མེད་གསུམ་ཕར་བཞག །བསྐལ་པ་གྲངས་མེད་མང་པོ་ལ་བྱང་ཆུབ་

སེམས་དཔའི་སྤྱོད་ལ་བསླབས་ནས་སངས་རྒྱས་ཀྱི་གོ་འཕང་བསྒྲུབ་དགོས་བྱུང་ནའང་

བློ་ཞུམ་པ་དང་སྒྱིད་ལུག་པ་མི་ཡོང་བའི་སྙིང་སྟོབས་ཤིག་དགོས་པ་དང་། ཡིན་ནའང་

སེམས་ཅན་སྡུག་བསྔལ་གྱིས་མནར་བ་ལ་མི་བཟོད་པར་བསྐལ་པ་གྲངས་མེད་གསུམ་

ལ་བསྒུག་མ་དགོས་པར་མྱུར་ནས་མྱུར་དུ་སངས་རྒྱས་ཀྱི་གོ་འཕང་འཐོབ་པའི་ཐབས་

ལམ་བཙལ་དགོས་འདུག་སྙམ་པ་དེ་སྔགས་ལམ་དུ་འཇུག་པའི་བྱང་ཆུབ་སེམས་དཔའ་

རྣམས་ཀྱི་སེམས་བསྐྱེད་ཁྱད་པར་བ་རེད། དེ་མིན་མྱུར་ལམ་ལ་འཇུག་པའི་དམིགས་

ཡུལ་ནི་རང་ཉིད་དཀའ་ངལ་ཆུང་བ་དང་། བསྐལ་པ་གྲངས་མེད་མང་པོའ་ིརིང་ལ་ཚོགས་

གསོག་པའི་དུས་ཚོད་འགོར་མི་དགོས་པའི་རང་དོན་ཡིད་བྱེད་ཀྱི་བློའ་ིདབང་དུ་སོང་ན་

སྔགས་ལམ་དུ་འཇུག་པའི་སྣོད་དུ་མི་རུང་བ་རེད། སྔགས་ལམ་དུ་འཇུག་པའི་སྣོད་རུང་

གི་གང་ཟག་དེ་ཕར་ཕྱིེན་ཐེག་པའི་ཆེད་དུ་བྱ་བའི་གདུལ་བྱའི་རྒྱུད་ཀྱི་སྙིང་རྗེ་ལས་བརྒྱ་

འགྱུར་གྱིས་སྟོབས་ཆེ་བའི་སྙིང་རྗེ་ཆེན་པོ་ཞིག་དགོས། གང་ལགས་ཤེ་ན། བསྐལ་པ་

གྲངས་མེད་གསུམ་གྱི་རིང་ལ་སེམས་ཅན་སྡུག་བསྔལ་གྱིས་མནར་བ་རྣམས་ཀྱི་དོན་

མ་བྱེད་པར་འཇོག་ཐབས་མེད་པའི་བསམ་ཚུལ་ཞིག་དགོས་པ་དེ་རེད། ལྷག་པར་དུ་བླ་

མེད་ཀྱི་ལམ་དུ་ཞུགས་པ་རྣམས་ཀྱིས་འདིར་ཡོད་པ་བཞིན་ཁྱད་པར་སེམས་བསྐྱེད་ཅིག་

དགོས༑ དེ་ཡང་། མ་སེམས་ཅན་ཐམས་ཅད་ཀྱི་དོན་དུ་མྱུར་བ་མྱུར་བར་ཡང་དག་པར་

རྫོགས་པའི་སངས་རྒྱས་ཀྱི་གོ་འཕང་རིན་པོ་ཆེ་ཅི་ནས་ཀྱང་འཐོབ་པར་བྱ། དེའི་ཆེད་དུ་

ལམ་ཟབ་མོ་བླ་མ་ལྷའི་རྣལ་འབྱོར་གྱི་སྒོ་ནས་བྱང་ཆུབ་ལམ་གྱི་རིམ་པའི་ཁྲིད་བསྒོམ་པ་

ལ་འཇུག་པར་བགྱིའོ།། ཞེས་པ་དེ་བྱང་ཆུབ་ལམ་གྱི་རིམ་པའི་ཁྲིད་སྒོམ་མཁན་ཞིག་ཡིན་

ན་ཏག་ཏག་བསྡད་ཀྱི་ཡོད། ཡང་སྦྱོར་ཆོས་གཅིག་པུ་ཉམས་ལེན་བྱ་རྒྱུ་ལས་དེའི་རྗེས་སུ་

བྱང་ཆུབ་ལམ་གྱི་རིམ་པའི་ཁྲིད་སྒོམ་མཁན་མིན་ན་བླ་མ་ལྷའི་རྣལ་འབྱོར་ཉམས་སུ་བླང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བར་བགྱིའོ་ཞེས་གསུང་ནའང་མི་འགྲིགས་པ་མེད། དེ་མིན་བྱང་ཆུབ་ལམ་གྱི་རིམ་པའི་

ཁྲིད་སྒོམ་མཁན་མིན་ན་བྱང་ཆུབ་ལམ་གྱི་རིམ་པའི་ཁྲིད་བསྒོམ་པ་ལ་འཇུག་པར་འགྱིའོ་

ཞེས་པ་དེ་བདེན་པ་མིན་པའི་ཚིག་ཏུ་འགྱུར། དེས་ན་ཁྱད་པར་སེམས་བསྐྱེད་ངག་འདོན་

དེ་ཚད་མེད་བཞིའི་རྗེས་སུ་ཡོང་བའི་རྒྱུ་མཚན་དེ་ལྟར་རེད། 

སེམས་བསྐྱེད་ཁྱད་པར་བའི་ངག་འདོན་ནང་མྱུར་བ་མྱུར་བར་ཞེས་མྱུར་བ་ཐེངས་

གཉིས་ཀྱི་ནང་ནས་མྱུར་བ་དང་པོས་བསྐལ་ཆེན་གྲངས་མེད་གསུམ་དུ་ཚོགས་གསོག་

པ་ལ་མ་ལྟོས་པར་ཚེ་གཅིག་ལ་སངས་རྒྱས་པའི་ཐབས་སྔགས་ནང་ཡོད་པ་དེ་བསྟན་པ་

དང་༑ དེ་ཡང་བྱ་རྒྱུད་དང་སྤྱོད་རྒྱུད་ནང་ཚེ་གཅིག་ལ་སངས་རྒྱས་པ་ཡོད་ཀྱང་། ཚེའི་

རིག་འཛིན་བསྒྲུབས་ཏེ་ཚེ་རིང་པོ་བསྐལ་པ་ལ་སོགས་པར་གནས་པ་དེའི་རིང་ལ་བསོད་

ནམས་དང་ཡེ་ཤེས་ཀྱི་ཚོགས་བསགས་ནས་སངས་རྒྱས་ཀྱི་གོ་འཕང་དུ་འགྲོ་བ་དང་། 

མྱུར་བ་གཉིས་པས་སྔགས་བླ་མེད་ཀྱི་ལམ་ལ་བརྟེན་ནས་སྙིགས་དུས་ཀྱི་ཚེ་ཐུང་གཅིག་

ལ་སངས་རྒྱས་ཀྱི་གོ་འཕང་ཐོབ་པ་བསྟན་པ་རེད། དེ་ལྟར་སེམས་བསྐྱེད་ཁྱད་པར་བའི་

ཚིག་དེ་རྒྱུད་དང་འདྲེས་ངེས་ཤེས་པ་ཞིག་བྱེད་དགོས། དེའི་སྐབས་སུ་སྐྱབས་འགྲོའ་ིསྔོན་

དུ་སྐྱབས་ཡུལ་གསལ་བཏབ་པ་དེ་བསྡུ་དགོས། ཚད་མེད་བཞིའི་བླ་མ་ལྷས་བྱིན་གྱིས་

བརླབ་ཏུ་གསོལ་ཞེས་པ་ནས་སེམས་བསྐྱེད་ཁྱད་པར་བའི་བར་དུ་གསོལ་བ་གདབ་ས་

དེ་གོང་དུ་གསལ་བཏབ་པའི་སྐྱབས་ཡུལ་དེ་རེད། 

སྐྱབས་ཡུལ་རྣམས་སྡུད་པའི་ཚིག་འདིའི་ནང་མེད་ཀྱང་། སྡུད་ཚུལ་མི་འདྲ་བ་གསུམ་

རེད༑ དང་པོ་ནི་མི་དམིགས་པའི་དབྱིངས་སུ་རྒྱས་བཏབ་པ་རེད། དེ་ནི་སྐྱབས་ཡུལ་

གསལ་བཏབ་པ་དེ་དག་ཡལ་སོང་བ་ལྟ་བུ་ཞིག་རེད། གཉིས་པ་ནི་སྐྱབས་ཡུལ་རྣམས་

འོག་ནས་རིམ་བཞིན་གོང་མ་གོང་མར་ཐིམས་པ་རེད། དཔེར་ན་ཆོས་སྐྱོང་སྲུང་མ་

རྣམས་དཔའ་བོ་མཁའ་འགྲོ་ལ་ཐིམས་པ་དང་། དཔའ་བོ་མཁའ་འགྲོ་རྣམས་བྱང་སེམས་ལ་

ཐིམས༑ བྱང་སེམས་རྣམས་སངས་རྒྱས་ལ་ཐིམས། སངས་རྒྱས་རྣམས་ཡི་དམ་ལ་ཐིམས། 



སྦྱོར་བའི་ཆོས་དྲུག་གི་བཀའ་ཁྲིད། 

ཡི་དམ་རྣམས་བླ་མ་ལ་ཐིམས་པས་བླ་མ་སྡེ་བཞི་རྗེ་བཙུན་བྱམས་མགོན་དང་། རྗེ་བཙུན་

འཇམ་དབྱངས། རྩ་བའི་བླ་མ། རྒྱལ་བ་རྡོ་རྗེ་འཆང་བཅས་ལ་ཐིམས། དེ་བཞི་པོའང་བླ་

མ་ཐུབ་དབང་རྡོ་རྗེ་འཆང་ལ་ཐིམས། དེ་ནས་བླ་མ་ཐུབ་དབང་རྡོ་རྗེ་འཆང་འོད་སེར་པོའ་ི

རྣམ་པར་ཞུ་ནས་རང་གི་སྤྱི་གཙུག་ནས་ཞུགས་ནས་སྙིང་གར་ཐིམས་པར་བསམས་པ་

རེད༑ གསུམ་པ་ནི་སྐྱབས་ཡུལ་མ་བསྡུས་པར་མདུན་གྱི་ནམ་མཁའ་ལ་སྒོམ་པ་དེ་གནས་

མཐོ་པོ་ཞིག་ཏུ་གཞག་རྒྱུ་དང་། དེ་ནས། མ་ལུས་སེམས་ཅན་ཀུན་གྱི་མགོན་གྱུར་ཅིང་།། 

ཞེས་ཚོགས་ཞིང་སྤྱན་འདྲེན་པ་དང་ཆབས་ཅིག་སྐྱབས་ཡུལ་དེ་ཚོགས་ཞིང་ལ་བསྟིམས་

པ་རེད། དེ་དག་ནི་སོ་སོའ་ིསེམས་ལ་གང་སྟབས་བདེ་བ་དེ་གནང་རྒྱུ་རེད། ཐོག་མར་

གསལ་བཏབ་པའི་སྐབས་སུ་གསལ་སྣང་ཡག་པོ་ཞིག་ཡོད་ན་སྡུད་རིམ་དེ་དགོས་ཀྱི་

རེད༑ གསལ་བཏབ་དུས་ནས་གསལ་སྣང་ཡག་པོ་ཞིག་མེད་ན་རང་བཞིན་གྱིས་ཡལ་འགྲོ་

རྒྱུ་རེད། དེ་དག་ནི་སྐྱབས་ཡུལ་སྡུད་པའི་རིམ་པ་རེད། 

དེ་ནས་ཚོགས་ཞིང་མ་བསྐྱེད་པའི་སྔོན་དུ་སྣོད་དང་མཆོད་རྫས་བྱིན་གྱིས་བརླབ་

རྒྱུ་དེ་རེད། བླ་མ་མཆོད་པའི་སྐབས་སུ་ཡིན་ན། བདེ་ཆེན་ངང་ལས་རང་ཉིད་བླ་མ་

ལྷ༑༑ ཞེས་སོགས་གསུངས་པ་བཞིན་འདིར་ཡང་ཆོ་གའི་ཚིག་རིས་རྣམས་ཐུན་མོང་

བའི་དབང་དུ་བྱས་པ་རེད། དེ་ཡང་ཐོག་མར་སྣོད་དང་མཆོད་རྫས་བྱིན་གྱིས་བརླབ་

པའི་ཆེད་དུ། ཐམས་ཅད་དུ་ནི་ས་གཞི་དག །གསེག་མ་ལ་སོགས་མེད་པ་དང་།། ལག་

མཐིལ་ལྟར་མཉམ་བཻཌཱུརྱའི།། རང་བཞིན་འཇམ་པོར་གནས་གྱུར་ཅིག །ལྷ་དང་མི་ཡི་

མཆོད་པའི་རྫས།། དངོས་སུ་བཤམས་དང་ཡིད་ཀྱིས་སྤྲུལ།། ཀུན་བཟང་མཆོད་སྤྲིན་བླ་

ན་མེད།། ནམ་མཁའི་ཁམས་ཀུན་ཁྱབ་གྱུར་ཅིག །ཅེས་ཚིགས་བཅད་དང་པོ་དེས་གང་

དུ་ཚོགས་ཞིང་གསལ་གདབ་པར་འགྱུར་བའི་ཕྱོགས་བཞི་དང་མཚམས་བརྒྱད་སྟེང་འོག་

བཅས་ཐམས་ཅད་དུ་ས་གཞི་དེ་དག་ཚེར་མ་དང་རྡོ་ལ་སོགས་པའི་གསེག་མ་མེད་པ་

དང་༑ ལག་མཐིལ་ལྟར་མཉམ་པ། རྒྱུ་བཻཌཱུརྱ་ལས་གྲུབ་པའི་རང་བཞིན་སྤང་མདོག་ལྟ་བུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཇམ་པོར་གནས་པར་གྱུར་ཅིག་ཅེས་པ་ས་གཞིའམ་སྣོད་བྱིན་གྱིས་བརླབ་པ་དང་། དེའི་

ནང་དུ་ཚོགས་ཞིང་ལ་འབུལ་བའི་མིའི་ལུང་པར་ཡོད་པའི་མཆོད་པའི་རྫས་དེ་ཚོ་དང་། 

དེ་བཞིན་ལྷ་ཡུལ་གྱི་མེ་ཏོག་མནྡརབ་སོགས་མཆོད་པའི་རྫས་རྣམས་ས་གཞི་དེའི་སྟེང་

དུ་ཡོན་ཆབ་དང་བདུག་སྤོས་སོགས་དངོས་སུ་བཤམས་པ་དང་། དེ་བཞིན་བསམ་བློས་

ཏིང་ངེ་འཛིན་གྱི་སྟོབས་ཀྱིས་སྤྲུལ་ནས་མང་པོ་སྤེལ་ཏེ་ཀུན་བཟང་མཆོད་སྤྲིན་བླ་ན་མེད་

པ་ནམ་མཁའི་ཁམས་ཀུན་ཁྱབ་པར་གྱུར་ཅིག་ཅེས་པ་ནི་མཆོད་རྫས་བྱིན་གྱིས་བརླབས་

པ་རེད། དེ་ཡང་ཀུན་བཟང་མཆོད་སྤྲིན་ནི་དཔེར་ན་མཆོད་ཡོན་ལྟ་བུར་མཚོན་ན། མཆོད་

ཡོན་གྱི་སྣོད་གཅིག་ལས་ཕྱོགས་གཉིས་སུ་འོད་ཟེར་འཕྲོས་ནས་སྣོད་གཉིས་དང་། སྣོད་

གཉིས་པོ་དེ་ལས་ཕྱོགས་བཞིར་འོད་ཟེར་འཕྲོས་ནས་སྣོད་བརྒྱད། སྣོད་བརྒྱད་པོ་རེ་ལས་

འོད་ཟེར་འཕྲོས་པ་སོགས་ལྡབ་འགྱུར་གྱིས་ཡིད་ཀྱིས་སྤྲུལ་པ་རེད། ཡིད་ཀྱིས་སྤྲུལ་པ་

དང་བློ་ཡིས་བླངས་པ་གཉིས་ལའང་ཁྱད་པར་ཡོད། ཡིད་ཀྱིས་སྤྲུལ་པ་ནི་དངོས་སུ་མེད་

པར་ཡིད་ཀྱིས་སྤྲུལ་རྒྱུ་དེ་རེད། བློ་ཡིས་བླངས་པ་ནི་རང་བཞིན་གྱིས་ཡོད་པ་ལ་བློས་

དྭང་དུ་བླངས་ནས་འབུལ་རྒྱུ་ཞིག་རེད། དེས་ན་དེ་ལྟ་བུའི་ཚིག་དེ་བརྗོད་ནས། ཨོཾནམོ་

བྷགཝཏེ། བཛྲ་སཱར་པྲམརྡནེ། ཏཐཱགཏཡ། ཨརྷཏེ། སམྱཀྶཾབུདྡྷཱཡ། ཏདྱཐཱ། ཨོཾབཛྲེ་བཛྲེ། 

མཧཱ་བཛྲེ། མཧཱ་ཏེཛ་བཛྲེ། མཧཱ་བིདྱཱ་བཛྲེ། མཧཱ་བོདྷཱིཙིཏྟ་བཛྲེ། མཧཱ་བོདྷི་མཎྜོཔསཾཀྲམཎ་

བཛྲེ༑ སརྦ་ཀརྨ་ཨཱཝརཎ་བིཤོདྷན་བཛྲེ་སྭཱཧཱ། ཞེས་པ་དེ་འདོན་དགོས། དེ་ནི་མཆོད་པའི་

སྤྲིན་གྱི་གཟུངས་སམ་ལྷ་མོ་ཞིག་གིས་བྱིན་གྱིས་བརླབས་པའི་སྔགས་ཤིག་རེད། འདི་

འདོན་པ་ཡིན་ན་མཆོད་པ་བྱིན་གྱིས་བརླབ་པ་དང་མཆོད་པ་འབུལ་བ་གཉིས་ཀའི་དོན་

ཚང་ཡོད། དེ་ཡང་ཡིད་ཀྱིས་སྤྲུལ་པ་དེ་དག་ད་ལྟ་ང་ཚོ་ལ་ནུས་པ་མེད་པས་ཇི་ལྟར་

སྤྲུལ་པ་བཞིན་ཡོང་མི་ཐུབ་པར་བརྟེན། དེ་ལ་སྔགས་དང་བདེན་སྟོབས་བརྗོད་ནས་སྤྲུལ་

པ་བཞིན་འབྱུང་བར་གྱུར་ཅིག་ཅེས་བྱིན་གྱིས་བརླབ་པ་རེད། ང་ཚོ་ལ་མེད་པ་ཞིག་ཡིད་

ཀྱིས་སྤྲུལ་ནས་འབུལ་བསྡད་ན་རྫུན་མ་རེད། དེས་ན་དེ་རྫུན་མི་འགྲོ་བའི་ཆེད་དུ་ཡིད་



སྦྱོར་བའི་ཆོས་དྲུག་གི་བཀའ་ཁྲིད། 

ཀྱིས་གང་སྤྲུལ་པ་རྣམས་དེ་དེ་བཞིན་དུ་འགྲུབ་པའི་དོན་དུ་གོང་གི་མཆོད་པའི་སྤྲིན་གྱི་

གཟུངས་ལན་གསུམ་འདོན་པ་རེད། དེ་ནས་གཟུངས་དེ་བོད་སྐད་དུ་བསྒྱུར་བ་མིན་ནའང་

དོན་གཅིག་པ་ཡིན་པ་ནི། དཀོན་མཆོག་གསུམ་གྱི་བདེན་པ་དང་། སངས་རྒྱས་དང་

བྱང་ཆུབ་སེམས་དཔའ་ཐམས་ཅད་ཀྱི་བྱིན་གྱིས་བརླབས་དང་ཚོགས་གཉིས་ཡོངས་སུ་

རྫོགས་པའི་མངའ་ཐང་ཆེན་པོ་དང་། ཆོས་ཀྱི་དབྱིངས་རྣམ་པར་དག་ཅིང་བསམ་གྱིས་མི་

ཁྱབ་པའི་སྟོབས་ཀྱིས་དེ་བཞིན་ཉིད་དུ་གྱུར་ཅིག །ཅེས་བོད་སྐད་དུ་བདེན་སྟོབས་བརྗོད་

དེ་མཆོད་པ་བྱིན་གྱིས་བརླབ་པ་རེད། དེས་ན་ཁྲིད་ཡིག་དེ་དག་ནང་དྲང་སྲོང་རིག་སྔགས་

གྲུབ་པ་རྣམས་ཀྱིས་རིག་སྔགས་ལ་བརྟེན་ནས་དངོས་པོ་མང་པོ་སྤྲུལ་ཐུབ་ན་སངས་རྒྱས་

ཀྱི་གསུང་ལས་བྱུང་བའི་མཆོད་པའི་སྤྲིན་གྱི་གཟུངས་ལ་བརྟེན་ནས་ཡིད་ཀྱིས་སྤྲུལ་པའི་

མཆོད་པ་དེ་ཇི་བཞིན་ཡོང་ཐུབ་ཅེས་གསུངས། འོན་ཀྱང་རང་གི་ངོས་ནས་ཀྱང་གཟུངས་

དེ་ལ་བརྟེན་ནས་ཡོང་བའི་ཡིད་ཆེས་དགོས་པ་རེད། དེ་ལྟར་གཟུངས་སྔགས་ལན་གསུམ་

འདོན་པ་དང་། དེ་ནས་དཀོན་མཆོག་གསུམ་གྱི་བདེན་པ་དང་། སངས་རྒྱས་དང་བྱང་

ཆུབ་སེམས་དཔའ་ཐམས་ཅད་ཀྱི་ཚོགས་གཉིས་ཡོངས་སུ་རྫོགས་པའི་མངའ་དབང་ཆེན་

པོ༑ ཆོས་ཀྱི་དབྱིངས་རྣམ་པར་དག་པ་དང་རྟེན་འབྲེལ་གྱི་གནས་ཚུལ་བསམ་གྱིས་མི་

ཁྱབ་པ་བཅས་ཀྱི་དབང་གིས་རང་གི་ཡིད་ཀྱིས་ཇི་ལྟར་སྤྲུལ་པ་བཞིན་མཆོད་པ་རྣམས་

དེ་བཞིན་དུ་འགྲུབ་པར་གྱུར་ཅིག་ཅེས་བདེན་སྟོབས་བརྗོད་པ་རེད། འདི་ལྟ་བུའི་མཆོད་

པ་བྱིན་རླབས་ཀྱི་གཟུངས་དང་བདེན་སྟོབས་གཉིས་འདོན་པ་བང་སྒྲིག་པའི་སྐབས་སུ་

འདིར་སླེབས་པ་རེད། ཡིན་ནའང་དངོས་སུ་ཉམས་ལེན་གྱི་སྐབས་སུ་དགོས་མཁོ་བྱུང་ན་

སྦྱོར་ཆོས་གཉིས་པ་མཆོད་པ་གཡོ་མེད་པར་བཙལ་ལ་བཀོད་པ་མཛེས་པར་བཤམ་པ་

ཞེས་པའི་མཇུག་ཏུ་ཡོན་ཆབ་ལྟ་བུ་ཕུལ་ཟིན་མ་ཐག་ཀུ་ཤ་སོགས་ཀྱིས་ཆུ་ཤིག་བྲན་ནས་

ཨཱོཾཨཱཿཧཱུྃ་ཞེས་བརྗོད་དེ་བདེན་སྟོབས་འདི་འདོན་ནའང་འགྲིགས་པ་རེད། དེ་ལྟར་མཆོད་

པ་བཤམས་མ་ཐག་འདི་འདོན་ཡོད་ན་སྐབས་འདིར་མ་འདོན་ནའང་འགྲིགས། གལ་ཏེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མཆོད་པ་བཤམས་མ་ཐག་འདོན་མེད་ན་དེ་འདོན་པའི་མཚམས་ནི་སྐྱབས་འགྲོ་སེམས་

བསྐྱེད་སོང་ཟིན་པ་དང་། སྐྱབས་ཡུལ་བསྡུས་ཟིན་པ། ཚོགས་ཞིང་མ་བསྐྱེད་པའི་སྔོན་དུ་

མཆོད་པ་བྱིན་རླབས་འདི་བྱེད་དགོས། 

སྦྱོར་བའི་ཆོས་བཞི་པ་ཚོགས་ཞིང་གསལ་བཏབ་པ།

སྦྱོར་བའི་ཆོས་བཞི་པ་ཚོགས་ཞིང་གསལ་བཏབ་པ་ནི་ཕྲན་བུ་མགོ་རྙོག་ཙམ་ཡོད་པས་

བློ་ལ་ངེས་བདེ་བའི་ཕྱིར་བསྡུས་ཙམ་ཞུ་རྒྱུ་ཡིན། འདི་ནི་ལམ་རིམ་བདེ་མྱུར་དང་། ལྷག་

པར་དུ་མྱུར་ལམ་དམར་ཁྲིད་ཀྱི་གཞུང་ལ་བརྟེན་པའི་སྦྱོར་ཆོས་ཤིག་རེད། མྱུར་ལམ་ནང་

དུའང་ཚོགས་ཞིང་གསལ་འདེབས་ཚུལ་མི་འདྲ་བ་གཉིས་གསུངས་ཡོད། གཞན་དེ་ཐུབ་

དབང་གཙོ་བོར་བྱས་པའི་ཚོགས་ཞིང་ཞིག་རེད། དེ་ནི་འདིར་མེད་ཙང་ཞུ་མི་དགོས་པ་

བྱ་རྒྱུ་ཡིན། འདིའི་ཚོགས་ཞིང་གསལ་འདེབས་སྟངས་ནི་བླ་མ་མཆོད་པའི་ཚོགས་ཞིང་

གསལ་འདེབས་སྟངས་དང་གཅིག་རེད། བླ་མ་མཆོད་པའི་ཚོགས་ཞིང་གསལ་འདེབས་

པའི་ཚིག་རིས་འདིར་དྲངས་པར་བརྟེན། སྔགས་བླ་མེད་དང་འབྲེལ་བ་རེད། འདིའི་སྒྲོམ་

གཞི་རགས་པ་ཞིག་སྔོན་ལ་ཞུ་ན། རང་དང་ཐད་མཉམ་པའི་མདུན་ལ་བྱིན་གྱིས་བརླབས་

པའི་ས་གཞི་བཻཌཱུརྱ་ལྟ་བུ་ཡོད་པ་དེའི་དཀྱིལ་དུ་འོ་མའི་མཚོ་དཀར་པོ་ཞིག་དང་། མཚོ་

དེའི་དཀྱིལ་དུ་རིན་པོ་ཆེ་སྣ་ཚོགས་ལས་བྱས་པའི་དཔག་བསམ་གྱི་ཤིང་། དེ་ལྟ་བུའི་

དཔག་བསམ་གྱི་ཤིང་གི་ཡར་ཙམ་ལ་ཡལ་ག་དང་ལོ་མ་ཐེར་ཐེར་ཆགས་ནས་སྡིངས་ཆ་

ལྟ་བུ་ཆེན་པོ་ཡོད་པ། དེའི་སྟེང་ལ་སེང་གེ་ཆེན་པོ་བརྒྱད་ཀྱིས་བཏེགས་པའི་ཤིང་ཁྲི་ཆེན་

པོ༑ དེའི་སྟེང་དུ་སྐྱབས་ཡུལ་གསལ་འདེབས་པའི་སྐབས་སུ་ཁྲི་ཆུང་ཆུང་ལྔ་ཡོད་པ་དེའི་

ཚབ་ཏུ་རིམ་པ་བཅུ་གཅིག་ཅན་གྱི་པད་མའི་འདབ་མ་ཆེན་པོ། དེ་ཡང་འོག་ཏུ་སྒོར་སྒོར་

ཆེ་ཤོས་དང་། དེ་ནས་རིམ་བཞིན་སྐས་ལྟ་བུ་རིམ་པ་བཅུ་གཅིག་གི་སྟེང་དུ་པད་མའི་ཟེའུ་

འབྲུ༑ དེའི་སྟེང་དུ་ཚོགས་ཞིང་གི་གཙོ་བོ་ངོ་བོ་བླ་མ་ཡིན་པ་ལ་རྣམ་པ་རྗེ་ཙོང་ཁ་པ། དེའི་



སྦྱོར་བའི་ཆོས་དྲུག་གི་བཀའ་ཁྲིད། 

ཐུགས་ཀར་སངས་རྒྱས་ཤཱཀྱ་ཐུབ་པ། དེའི་ཐུགས་ཀར་ཡེ་ཤེས་སེམས་དཔའ་རྡོ་རྗེ་འཆང་

དང་༑ དེའི་ཐུགས་ཀའི་དབུས་སུ་ཏིང་ངི་འཛིན་སེམས་དཔའ་ཧཱུྃ་ཡིག་བཅས་སེམས་དཔའ་

སུམ་བརྩེགས་ཀྱི་བདག་ཉིད་ཅན། དེ་ནས་རིམ་པ་བཅུ་གཅིག་པོའ་ིསྟེང་དུ་རིམ་བཞིན་ཡི་

དམ་དཀྱིལ་འཁོར་བཞི་དང་། རྒྱུད་སྡེ་བཞིའི་ལྷ་ཚོགས། སངས་རྒྱས། བྱང་སེམས། རང་

རྒྱལ༑ ཉན་ཐོས། དཔའ་བོ་མཁའ་འགྲོ ཆོས་སྐྱོང་སྲུང་མ་རྣམས་བཞུགས་ཤིང་། དེ་ནས་བླ་

མ་སྡེ་བཞི་ནམ་མཁར་བཞུགས་པར་བསྐྱེད་པ་རེད། དེས་ན་ད་ལྟའི་ཚོགས་ཞིང་གི་གཙོ་

བོ་དེ་བླ་མ་བློ་བཟང་ཐུབ་དབང་རྡོ་རྗེ་འཆང་ཞེས་ཞུ་བ་རེད། དེ་ཡང་ངོ་བོ་རང་གི་དྲིན་ཅན་

རྩ་བའི་བླ་མ་ཡིན་པ་དང་། རྣམ་པ་རྗེ་བཙུན་བློ་བཟང་གྲགས་པ་ཡིན་པ། དོན་དུ་སངས་

རྒྱས་ཤཱཀྱ་ཐུབ་པ་གཞིའི་དམ་ཚིག་སེམས་དཔའ་ལ་ཡོད་པ། རྡོ་རྗེ་འཆང་ཡེ་ཤེས་སེམས་

དཔའ་ལ་ཡོད་པ་བསམ་པ་རེད། འོན་ཀྱང་སྐྱབས་ཡུལ་གསལ་འདེབས་པའི་སྐབས་སུ་

བླ་མ་ཐུབ་དབང་རྡོ་རྗེ་འཆང་ཞེས་ངོ་བོ་བླ་མ་ཡིན་པ་ལ་རྣམ་པ་ཐུབ་པའི་དབང་པོ་རེད། 

དེས་ན་ཚོགས་ཞིང་གི་སྒྲོམ་གཞི་ནི་དེ་ལྟར་རེད། གང་ལྟར་མཚོ་ཞིག་དང་། དེའི་དཀྱིལ་

དུ་དཔག་བསམ་གྱི་ཤིང་། དེའི་ཡལ་ག་གྱེས་པའི་སྟེང་དུ་སེང་གེ་ཆེན་པོ་བརྒྱད་ཀྱིས་

བཏེགས་པའི་ཁྲི་ཆེན་པོ། དེའི་སྟེང་དུ་པད་མའི་འདབ་མའི་རིམ་པ་བཅུ་གཅིག་ཡོད་པ། 

རིམ་པ་བཅུ་གཅིག་གི་སྟེང་དུ་ཟེའུ་འབྲུ་ཡོད་པ་ཞིག་བསམ་དགོས། དེ་ནས་ཚིག་རིས་

ནང་བྱུང་བ་བཞིན་བཀོད་དགོས། དེ་ཡང་། བདེ་སྟོང་དབྱེར་མེད་ལྷ་ལམ་ཡངས་པར་ཀུན་

བཟང་མཆོད་སྤྲིན་འཁྲིགས་པའི་དབུས།། ལོ་མ་མེ་ཏོག་འབྲས་བུས་ཡོངས་མཛེས་འདོད་

དགུའི་དཔག་བསམ་ལྗོན་པའི་རྩེར།། ཞེས་བླ་མ་ཚོགས་ཞིང་གི་ལྷ་ཚོགས་དེ་ནམ་མཁའི་

དབྱིངས་ལ་བསྐྱེད་དགོས། སྤྱིར་བསྐྱེད་པའི་རིམ་པ་རྣམས་ལ་ནམ་མཁའི་འབྱུང་བ་དེ་

མེད་དུ་མི་རུང་བ་རེད། འབྱུང་བ་གཞན་བཞི་པོ་རགས་པ་ཡིན་པས་གོ་ས་ནམ་མཁའ་དེ་

མེད་ན་གཟུང་མི་ཐུབ། དེས་ན་ནམ་མཁས་གོ་ས་བསྐྲུན་པ་རེད། བདེ་སྟོང་གཉིས་སུ་མེད་

པའི་ཡེ་ཤེས་དེ་ལྷ་ལམ་མམ་ནམ་མཁའི་གཟུགས་སུ་བཀོད། འདིར་དབང་ཐོབ་དང་མི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐོབ་ཅི་རིགས་ཡོད་སྲིད་པས་འགྲེལ་བཤད་བརྒྱབ་རྒྱུ་མིན་ལ། འགྲེལ་བཤད་བརྒྱབ་ཁག་

པོའང་རེད། སེར་ཀོང་རྡོ་རྗེ་འཆང་ཞེས་པའི་གྲུབ་ཆེན་གྲགས་ཆེན་པོ་དེ་༸སྐྱབས་རྗེ་རྣམ་

པ་ཚང་མས་ཆོས་འབྲེལ་ཞུས་མྱོང་བའི་བླ་མ་ཞིག་རེད། ཁོང་དགོངས་པ་མྱ་ངན་ལས་

འདས་ཁར་བླ་མ་མཆོད་པའི་བཀའ་ཁྲིད་འཕྲོ་ཅན་ཞིག་གནང་འདུག །སྐབས་དེར་བཀའ་

ཁྲིད་གནང་བའི་སྐབས་སུ་བདེ་སྟོང་དབྱེར་མེད་ཅེས་པའི་བདེ་སྟོང་ཁོ་ནར་འགྲེལ་བཤད་

ཉིན་གྲངས་བདུན་རིང་གནང་མཐར་གསུང་ཆོས་བར་མཚམས་བཞག་སྟེ་ཉིན་ཤས་རྗེས་

དགོངས་པ་གཞན་དོན་དུ་གཤེགས་འདུག །དེས་ན་བདེ་སྟོང་ཞེས་པ་ནི་འདི་སྐད་ཅེས་པ་

དང་གཅིག་པ་རེད། དེ་ནི་ཨེཝཾ་ཞེས་པ་རེད། ཨེཝཾ་གྱི་འགྲེལ་བཤད་གནང་བའི་སྐབས་སུ་

བླ་མེད་ཀྱི་རྒྱུད་ཀྱི་དབང་དུ་བྱས་ན་རིམ་པ་གཉིས་ཀྱི་ལམ་ཡོངས་སུ་རྫོགས་པ་དེའི་ནང་

ཚུད་པ་རེད། བདེ་སྟོང་དབྱེར་མེད་ཅེས་པ་ནི་ཐབས་བདེ་བ་ཆེན་པོ་དང་ཤེས་རབ་སྟོང་

པ་ཉིད་ཆུ་ལ་ཆུ་བཞག་པ་ལྟ་བུ་ཡོད་སྙམ་པ་དང་། དེ་ནི་ལྷ་ལམ་གྱི་གཟུགས་སུ་བཀོད་

པ་རེད། དེ་ནས་ཀུན་ཏུ་བཟང་པོའ་ིམཆོད་སྤྲིན་མཐའ་ལ་བསྐོར་བ། དེའི་དབུས་སུ་དཔག་

བསམ་གྱི་ཤིང་། དེ་ཡང་ལོ་མ་དང་མེ་ཏོག་འབྲས་བུ་ལྡན་པ། སྤྱིར་ཤིང་ལྗོན་པ་ཕལ་པ་

ཡིན་ན་མེ་ཏོག་ཤར་བའི་སྐབས་སུ་འབྲས་བུ་མི་སྐྱེ་བ་དང་། མེ་ཏོག་ཡལ་བའི་རྗེས་སུ་

གཞི་ནས་འབྲས་བུ་སྐྱེ་བ་རེད། གང་ལྟར་འབྲས་བུ་ཡོད་པའི་སྐབས་སུ་མེ་ཏོག་མེད། འོན་

ཀྱང་དཔག་བསམ་ཤིང་འདིའི་ཁྱད་ཆོས་ནི་ལོ་མ་དང་མེ་ཏོག་དང་འབྲས་བུ་དང་བཅས་པ་

ཐམས་ཅད་དུས་གཅིག་ལ་ཡོད་པ་རེད། དེ་ལྟ་བུའི་དཔག་བསམ་གྱི་རྩེར། གདོང་ལྔ་འབར་

བའི་རིན་ཆེན་ཁྲི་སྟེང་ཆུ་སྐྱེས་ཉི་ཟླ་རྒྱས་པའི་སྟེང་།། ཞེས་སེང་གེ་ཆེན་པོ་བརྒྱད་ཀྱིས་

བཏེགས་པའི་རིན་པོ་ཆེའི་ཁྲི་ཆེན་པོ་དེའི་སྟེང་དུ་པད་མ་དང་ཉི་མ་ཟླ་བ་བཅས་ཀྱི་གདན་

སུམ་བརྩེགས་ཀྱི་སྟེང་དུ། བཀའ་དྲིན་གསུམ་ལྡན་རྩ་བའི་བླ་མ་སངས་རྒྱས་ཀུན་གྱི་ངོ་

བོ་ཉིད།། ཅེས་དབང་སྐུར་བ་དང་། རྒྱུད་བཤད་པ། མན་ངག་གནང་བ་བཅས་བཀའ་དྲིན་

གསུམ་ལྡན་དང་། ཡང་སོ་སོར་ཐར་པའི་སྡོམ་པ་དང་། བྱང་ཆུབ་སེམས་དཔའི་སྡོམ་པ། 



སྦྱོར་བའི་ཆོས་དྲུག་གི་བཀའ་ཁྲིད། 

སྔགས་ཀྱི་སྡོམ་པ་བཅས་འབོགས་པའི་རང་གི་བཀའ་དྲིན་གསུམ་ལྡན་གྱི་རྩ་བའི་བླ་མ་དེ་

སངས་རྒྱས་ཀུན་གྱི་ངོ་བོ་ཉིད་ཡིན་པ་དང་། རྣམ་པ་ངུར་སྨྲིག་འཛིན་པའི་དགེ་སློང་ཞལ་

གཅིག་ཕྱག་གཉིས་འཛུམ་དཀར་འཕྲོ།། ཕྱག་གཡས་ཆོས་འཆད་གཡོན་པ་མཉམ་གཞག་

བདུད་རྩིས་གང་བའི་ལྷུང་བཟེད་བསྣམས།། ཞེས་པ་རྣམ་པ་དེ་ཆོས་གོས་སེར་པོ་བཞེས་

པའི་ངུར་སྨྲིག་འཛིན་པའི་དགེ་སློང་ཞལ་གཅིག་ཕྱག་གཉིས་པ་དང་། ཞལ་རས་འོད་ཟེར་

འཛུམ་དཀར་འཕྲོ་བ། ཕྱག་གཡས་པ་ཆོས་འཆད་ཀྱི་ཕྱག་རྒྱ་དང་། ཕྱག་གཡོན་པ་མཉམ་

གཞག་གི་ཐོག་ཏུ་བདུད་རྩིས་གང་བའི་ལྷུང་བཟེད་བསྣམས་པ། གུར་གུམ་མདངས་ལྡན་

ཆོས་གོས་གསུམ་གསོལ་གསེར་མདོག་པཎ་ཞྭས་དབུ་ལ་མཛེས།། ཞེས་གུར་གུམ་གྱི་

མདངས་ཞེས་པ་ནི་སེར་ལ་དམར་མདངས་ཆགས་པ་ཞིག་ལ་ཟེར། དེ་ལྟ་བུའི་གུར་གུམ་

གྱི་མདངས་དང་ལྡན་པའི་ཆོས་གོས་གསུམ་གསོལ་བ། དེ་ཡང་ཆོས་གོས་གསུམ་ནི་བླ་

གོས་དང་། རྣམ་སྦྱར། མཐང་གོས་བཅས་ལ་ཟེར། དེ་ནས་གསེར་མདོག་ཅན་གྱི་པཎ་ཞྭ་

དབུ་ལ་བཞེས་པ། ཐུགས་ཀར་ཐུབ་དབང་རྡོ་རྗེ་འཆང་དབང་ཞལ་གཅིག་ཕྱག་གཉིས་སྐུ་

མདོག་སྔོ་།། ཞེས་བླ་མའི་སྐུའི་ཐུགས་ཀར་གཞིའི་དམ་ཚིག་སེམས་དཔའ་ཐུབ་དབང་

གི་སྐུ་ཞིག་བསྐྱེད་པ་དང་། ཐུབ་དབང་སྐུའི་ཐུགས་ཀར་རྡོ་རྗེ་འཆང་བསྐྱེད་པ། དེ་ཡང་

ཞལ་གཅིག་ཕྱག་གཉིས་དང་། སྐུ་མདོག་སྔོན་པོ་ཡིན་པ། རྡོར་དྲིལ་བཟུང་ནས་དབྱིངས་

ཕྱུག་མར་འཁྱུད་ལྷན་སྐྱེས་བདེ་སྟོང་རོལ་པས་དགྱེས།། ཞེས་ཕྱག་གཡས་པས་རྡོ་རྗེ་

དང་༑ ཕྱག་གཡོན་པས་དྲིལ་བུ་འཛིན་བཞིན་པའི་ངང་ནས་ཡུམ་རྡོ་རྗེ་དབྱིངས་ཕྱུག་མ་ལ་

འཁྱུད་པ་ལས་བདེ་སྟོང་གི་རོལ་པས་དགྱེས་པ། རྣམ་མང་རིན་ཆེན་རྒྱན་གྱིས་སྤྲས་ཤིང་

ལྷ་རྫས་དར་གྱི་ན་བཟས་ཀླུབས།། ཞེས་རྣམ་པ་མང་པོའ་ིརིན་པོ་ཆེའི་རྒྱན་གྱིས་སྤྲས་པ། 

ལྷ་ཡི་གོས་ཀྱི་ན་བཟའ་ཅན། མཚན་དཔེའི་རྒྱན་ལྡན་འོད་ཟེར་སྟོང་འབར་འཇའ་ཚོན་སྣ་

ལྔས་བསྐོར་བའི་དབུས།། ཞེས་མཚན་བཟང་པོ་སུམ་ཅུ་རྩ་གཉིས་དང་དཔེ་བྱད་བཟང་པོ་

བརྒྱད་ཅུས་བརྒྱན་པ། འོད་ཟེར་སྟོང་འབར་བ། འཇའ་ཚོན་སྣ་ལྔས་བསྐོར་བའི་དབུས་སུ། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྡོ་རྗེ་སྐྱིལ་ཀྲུང་ཚུལ་གྱིས་བཞུགས་པའི་ཕུང་པོ་རྣམ་དག་བདེ་གཤེགས་ལྔ་།། ཁམས་

བཞི་ཡུམ་བཞི་སྐྱེ་མཆེད་རྩ་རྒྱུས་ཚིགས་རྣམས་བྱང་ཆུབ་སེམས་དཔའ་དངོས།། བ་སྤུ་

དགྲ་བཅོམ་ཉི་ཁྲི་ཆིག་སྟོང་ཡན་ལག་ཁྲོ་བོའ་ིདབང་པོ་ཉིད།། འོད་ཟེར་ཕྱོགས་སྐྱོང་གནོད་

སྦྱིན་གསང་བ་འཇིག་རྟེན་པ་རྣམས་ཞབས་ཀྱི་གདན།། ཞེས་པས་རྡོ་རྗེ་སྐྱིལ་ཀྲུང་ཚུལ་

གྱིས་བཞུགས་པའི་ཡེ་ཤེས་སེམས་དཔའ་ལ་ལུས་དཀྱིལ་བཀོད་པ་རེད། ལུས་དཀྱིལ་

བཀོད་ཚུལ་བླ་མཆོད་ཁྲིད་ཡིག་སོགས་ལས་མཁྱེན་དགོས།

དེ་ནས། མཐའ་བསྐོར་རིམ་བཞིན་དངོས་བརྒྱུད་བླ་མ་ཡིད་དམ་དཀྱིལ་འཁོར་ལྷ་

ཚོགས་དང་།། སངས་རྒྱས་བྱང་སེམས་དཔའ་བོ་མཁའ་འགྲོ་བསྟན་སྲུང་རྒྱ་མཚོས་

བསྐོར་ནས་བཞུགས།། ཞེས་མཐའ་བསྐོར་རིམ་བཞིན་དངོས་བརྒྱུད་བླ་མ་བཀོད་ཚུལ་

ནི་བླ་མ་བློ་བཟང་ཐུབ་དབང་རྡོ་རྗེ་འཆང་གི་ཐུགས་ཀ་ལས་འོད་ཟེར་གཡས་སུ་འཕྲོས་

པའི་འོད་ཀྱི་སྡིངས་ཆ་དེའི་སྟེང་དུ་རྗེ་བཙུན་བྱམས་པ་མགོན་པོ་དང་། འོད་ཟེར་གཡོན་དུ་

འཕྲོས་པའི་འོད་ཀྱི་སྡིངས་ཆ་དེའི་སྟེང་དུ་རྗེ་བཙུན་འཇམ་དཔལ་དབྱངས། འོད་ཟེར་རྒྱབ་

ཏུ་འཕྲོས་པའི་སྡིངས་ཆ་དེའི་སྟེང་དུ་རྒྱལ་བ་རྡོ་རྗེ་འཆང་། འོད་ཟེར་མདུན་དུ་འཕྲོས་པའི་

སྡིང་ཆ་དེའི་སྟེང་དུ་རང་གི་ཆོས་འབྲེལ་དངོས་ཐོབ་ཀྱི་རྩ་བའི་བླ་མ་བཅས་བླ་མ་སྡེ་བཞི་

ནམ་མཁའ་ལ་བཀོད་པ་དང་། དེ་ཡང་རྗེ་བཙུན་བྱམས་པའི་མཐའ་བསྐོར་དུ་རྒྱ་ཆེན་སྤྱོད་

བརྒྱུད་དང་། རྗེ་བཙུན་འཇམ་དབྱངས་ཀྱི་མཐའ་བསྐོར་དུ་ཟབ་མོ་ལྟ་བརྒྱུད། རྩ་བའི་བླ་མའི་

མཐའ་སྐོར་དུ་ཆོས་འབྲེལ་དངོས་ཐོབ་ཀྱི་བླ་མ་རྣམས་ཁྲོམ་ཚོགས་སུ་བཀོད། རྒྱལ་བ་རྡོ་

རྗེ་འཆང་གི་འོག་ཏུ་ཉམས་ལེན་བྱིན་རླབས་བརྒྱུད་ཀྱི་བླ་མ་རྣམས་གཅིག་སྟེང་དུ་གཅིག་

བརྩེགས་ནས་ཐད་ཀར་མཐོ་བརྩེགས་སུ་ཡོད་པ། དེ་ཡང་མང་ཆེ་བས་ཚན་པ་ལྔ་བཟོས་

ཤིང་༑ དཀྱིལ་དུ་དགེ་ལྡན་ཕྱག་རྒྱ་ཆེན་པོའ་ིབརྒྱུད་པ་དང་། དེའི་གཡས་སུ་འཇིགས་

བྱེད་དང་། དེའི་གཡས་སུ་གསང་བ་འདུས་པ། དགེ་ལྡན་ཕྱག་རྒྱ་ཆེན་པོའ་ིབརྒྱུད་པ་དེའི་

གཡོན་དུ་བདེ་མཆོག །དེའི་གཡོན་དུ་རང་ཉིད་གང་ལ་མོས་པའི་ཀྱེ་རྡོར་རམ་དུས་འཁོར་



སྦྱོར་བའི་ཆོས་དྲུག་གི་བཀའ་ཁྲིད། 

སོགས་ཀྱི་ཡི་དམ་གཅིག་བཅས་རེད། དེ་དག་ནི་ཐང་གའི་འབྲི་སྟངས་ལ་བལྟས་ན་ཤེས་

ཐུབ༑ དགེ་ལྡན་ཕྱག་རྒྱ་ཆེན་པོའ་ིབརྒྱུད་པའི་བླ་མ་རྣམས་རྗེ་བཙུན་འཇམ་དབྱངས་ཀྱི་བྱིན་

རླབས་ཉེ་བརྒྱུད་ཀྱི་གདམས་པ་ཡིན་ཙང་། རང་རང་གི་རྣམ་པ་མིན་པར་ཆ་ཚང་རྗེ་བཙུན་

འཇམ་དཔལ་དབྱངས་ཀྱི་རྣམ་པར་བསྒོམ་དགོས། དེ་ནས་པད་མའི་འདབ་མ་བཅུ་གཅིག་

གི་སྟེང་གི་ཟེའུ་འབྲུའི་ཐོག་ཏུ་བླ་མ་བཞུགས་པ་དེའི་ཕྱོགས་བཞིའི་འདབ་མ་བཞིའི་རིམ་

པ་དང་པོའ་ིསྟེང་དུ་གསང་བདེ་འཇིགས་གསུམ་དང་། ཀྱེ་རྡོར་རམ་དུས་འཁོར། ཡང་ན་

རང་ཉིད་གང་ལ་མོས་པའི་ཡི་དམ་གཅིག་བཅས་བླ་མེད་ཀྱི་ཡི་དམ་བཞི་དང་། དེའི་འོག་

གི་འདབ་མ་བཅུ་པ་དང་། དགུ་པ། བརྒྱད་པ། བདུན་པ་བཅས་ཀྱི་སྟེང་དུ་རིམ་བཞིན་རྣམ་

འབྱོར་བླ་མེད་དང་། རྣམ་འབྱོར་གྱི་རྒྱུད། སྤྱོད་རྒྱུད། བྱ་རྒྱུད་བཅས་ཀྱི་ལྷ་ཚོགས། དེ་ནས་

འདབ་མ་དྲུག་པ་དང་། ལྔ་པ། བཞི་པ། གསུམ་པ། གཉིས་པ། དང་པོ་བཅས་ཀྱི་སྟེང་དུ་

རིམ་བཞིན་བསྐལ་བཟང་གི་སངས་རྒྱས་སྟོང་ལ་སོགས་པའི་སངས་རྒྱས་དང་། ཉེ་བའི་

སྲས་ཆེན་བརྒྱད་ལ་སོགས་པའི་བྱང་ཆུབ་སེམས་དཔའ། རང་རྒྱལ། ཉན་ཐོས། དཔའ་བོ་

མཁའ་འགྲོ ཆོས་སྐྱོང་སྲུང་མ་བཅས་བཞུགས་པར་བསམ་དགོས། དེ་ཡང་ཆོས་སྐྱོང་སྲུང་

མའི་ནང་སྐྱེས་བུ་གསུམ་གྱི་ཆོས་སྐྱོང་སྲུང་མ་རྣམས་ཡོད་ཅིང་། རྒྱལ་ཆེན་བཞི་པོ་ནི་

སྟོན་པའི་དྲུང་ནས་དངོས་སུ་ཞལ་གྱིས་བཞེས་པའི་ཆོས་སྐྱོང་བའི་སྲུང་མ་ཡིན་ཙང་། དེ་

དག་འཇིག་རྟེན་ལས་འདས་པ་ཡིན་ན་པད་འདབ་ནང་མ་ལ་འཇོག་པ་དང་། འཇིག་རྟེན་

པ་ཡིན་ན་སེང་ཁྲི་ལས་ཕྲན་བུ་དམའ་བ་དང་དཔག་བསམ་གྱི་ཤིང་གི་ཡལ་ག་ཞིག་གི་

ཐོག་ཏུ་ཕྱོགས་བཞིར་འཇོག་པ་རེད། དེ་ནི་ཚོགས་ཞིང་གི་སྒྲོམ་གཞི་རགས་པ་ཙམ་ཞུ་ན་

དེ་ལྟར་རེད། ངས་མགྱོགས་པོ་ཞུས་པ་རྣམས་ཁྱེད་ཚོས་ཐུགས་ལ་ངེས་ཁག་པོ་ཡོང་རྒྱུ་

རེད༑ དེས་ན་གཟབ་གཟབ་ཀྱིས་དམིགས་པ་སྐྱོང་འདོད་ཡོད་ན་བླ་མཆོད་ཁྲིད་ཡིག་ཆེན་

མོ་དང་། ལམ་རིམ་རྣམ་གྲོལ་ལག་བཅངས་སོགས་ལ་གཟིགས་ན་གསལ་པོ་ཡོང་ངེས། 

དེ་རིང་གི་དུས་ཚོད་རྫོགས་པར་བརྟེན་འདིར་གཞག་རྒྱུ་ཡིན། མདོར་ན་གང་ཞུས་པ་དེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དག་ཐམས་ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་

སྙེད་བསགས་པའི་དགེ་བ་འདི།། ཞེས་སོགས་གསུངས་ནས་ཆོས་ཐུན་གྲོལ།

ཉིན་བཞི་པ།

(༢༠༢༠ ཕྱི་ཟླ་ ༣ ཚེས་ ༡༡)

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་དཔལ་མགོན་འཕགས་པ་ཀླུ་སྒྲུབ་ཀྱི་གསུང་ལས། 

གང་ཞིག་གསེར་སྣོད་རིན་ཆེན་སྤྲས་པ་ཡིས།། ངན་སྐྱུགས་འཕྱག་པར་བགྱིད་པ་དེ་

བས་ཀྱང་།། གང་ཞིག་མི་རུ་སྐྱེས་ནས་སྡིག་པ་དག །བགྱིད་པ་དེ་ནི་ཆེས་རབ་བླུན་པ་

ལགས༑༑ ཞེས་གསུངས་པ་བཞིན་སྐྱེ་བོ་གང་ཞིག་གིས་གསེར་གྱི་སྣོད་རྡོ་རྗེ་ཕ་ལམ་

སོགས་རིན་པོ་ཆེ་རིན་ཐང་བྲལ་བ་མང་པོས་སྤྲས་པ་དེ་ངན་སྐྱུགས་ལ་སོགས་པ་གད་

སྙིགས་འཕྱག་པའི་ལས་སུ་བསྐུལ་བ་ཡིན་ན་དེ་ལ་ལྐུགས་པ་དང་གླེན་པའི་འདུ་ཤེས་

བཞག་པ་རེད། དེ་ལས་ཀྱང་གླེན་རྟགས་ཚ་བ་ཞིག་གང་རེད་ཅེ་ན། དལ་བརྒྱད་འབྱོར་

བཅུ་ཚང་བའི་མི་ལུས་ཐོབ་ནས་དགེ་བ་ལ་མ་འབད་པར་སྡིག་པའི་ལས་ལ་ཞུགས་པ་

དེ་རེད། གང་ལྟར་གསེར་སྣོད་རིན་ཆེན་སྤྲས་པས་ངན་སྐྱུགས་འཕྱག་པར་བྱེད་མཁན་

གྱི་གང་ཟག་དེ་ལས་ཀྱང་མི་རུ་སྐྱེས་ནས་སྡིག་པའི་ལས་བྱེད་པ་དེ་ལྐུགས་རྟགས་ཚ་བ་

དང་བླུན་ཚབས་ཆེ་བ་རེད་ཅེས་གསུངས། 



སྦྱོར་བའི་ཆོས་དྲུག་གི་བཀའ་ཁྲིད། 

དེས་ན་ང་ཚོས་མི་ལུས་ལན་གཅིག་ཐོབ་པའི་སྐབས་འདིར་དེ་ལྟ་བུའི་བླུན་པོའ་ིངང་

ཚུལ་དུ་མ་སོང་བར་དལ་བརྒྱད་འབྱོར་བཅུ་ཚང་བའི་ལུས་རྟེན་འདིས་སྒྲུབ་ནུས་པའི་

སྙིང་པོ་རྣམ་པར་དག་པ་ཞིག་བླང་རྒྱུའི་འབད་རྩོལ་གནང་དགོས། དེ་ཡང་དམ་པའི་ཆོས་

ཉམས་སུ་ལེན་པའི་སྒོ་ནས་རང་གི་སེམས་རྒྱུད་ཉོན་མོངས་པའི་གཞན་དབང་དུ་སོང་བ་

དེ་ལས་རང་དབང་ཐོབ་པའི་ཐབས་ཤེས་བྱེད་དགོས་ཀྱི་ཡོད། དེ་ལྟ་བུ་བྱེད་པ་ལའང་ཐོག་

མར་ཆོས་ཐོས་དགོས། ནང་པ་སངས་རྒྱས་པའི་ཆོས་ཞེས་པ་རྨོངས་དད་ཙམ་གྱིས་ཡོང་

ཐབས་མེད། སངས་རྒྱས་དང་ཆོས་དང་དགེ་འདུན་ལ་རྒྱུ་མཚན་མ་ཤེས་པའི་ཐོག་ནས་

དད་པ་བྱེད་ནའང་དད་པ་དེའི་ཕན་ཡོན་ཞིག་ཡོད་པ་མ་གཏོགས། དེས་རང་གི་སེམས་ལ་

འགྱུར་བ་ཐེབས་པའི་ལམ་འཁྱོལ་ཐུབ་པ་ཞིག་མེད། དེས་ན་སངས་རྒྱས་ཀྱི་ཆོས་དེ་ངེས་

པར་དུ་ཆོས་རབ་ཏུ་རྣམ་འབྱེད་ཀྱི་ཤེས་རབ་ཀྱི་རྗེས་སུ་འབྲངས་ནས་ཐོག་མར་རང་གིས་

དོན་རྟོགས་པ་དང་། དེ་བསམ་པས་སྒྲོ་འདོགས་གཅོད། དེ་སྒོམ་པའི་ཉམས་སུ་ལེན་ནས་

རང་ཉིད་འཁོར་བ་ལས་ཐར་བའི་ཐབས་ཤེས་བྱེད་དགོས་པ་ཡིན་པ་རེད། དེར་བརྟེན་དམ་

པའི་ཆོས་ངེས་པར་དུ་ཉན་དགོས་པ་དང་། དེ་ལའང་རྣམ་གྲངས་མང་པོ་ཡོད་པའི་ནང་

ནས་རང་གིས་ཉམས་སུ་བླང་བདེ་བ་དང་སྐབས་སུ་བབས་པ་ཞིག་ངེས་པར་དུ་བདམ་

དགོས༑ དེའི་ནང་ནས་ད་རེས་སྐབས་སུ་བབས་པ་ནི་ལམ་གྱི་རིམ་པ་ལ་སོགས་པའི་སྔོན་

འགྲོ་མེད་དུ་མི་རུང་བ་སྦྱོར་བའི་ཆོས་དྲུག་དེ་རེད། དེ་ཡང་སྦྱོར་བའི་ཆོས་དྲུག་ནས་སྦྱོར་

བའི་ཆོས་དང་པོ་གསུམ་སོང་ཟིན་པ་རེད། སྦྱོར་བའི་ཆོས་བཞི་པ་ཚོགས་ཞིང་གསལ་

བཏབ་པའི་ཐོག་འཆད་ཉན་བྱེད་མུས་རེད། དེས་ན་ཆོས་ཉན་པའི་ཀུན་སློང་ཀུན་སྤྱོད་ཀྱི་

རིམ་པ་རྣམས་ལ་བརྟགས་ཏེ་བཟང་པོ་ཡོད་ན་འགྲིགས་པ་དང་། གལ་ཏེ་མེད་ན་སྐབས་

འདིར་ཀུན་སློང་བཅོས་ནས་མཐའ་མ་ལའང་མར་གྱུར་ནམ་མཁའི་མཐའ་དང་མཉམ་པའི་

སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་རིན་པོ་ཆེ་འཐོབ་པའི་ཆེད་དུ་

ཆོས་འདི་ཉན་གྱི་ཡིན་སྙམ་པའི་ཀུན་སློང་གསལ་བཏབ་སྟེ་གསན་དགོས་པ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚོགས་ཞིང་གསལ་འདེབས་པའི་ཚུལ་ནི་ཕྱག་དཔེའི་ནང་ཡོད་པ་བཞིན་ཁ་སང་རོབ་

ཙམ་ཞུས་པ་ཡིན། དེ་ཚོ་ཞིབ་ཚགས་པོས་སྒོམ་མཁན་ཡིན་ན་སྐུ་ཐང་སོགས་མཇལ་ན་

དངོས་བརྒྱུད་ཀྱི་བླ་མ་དང་། ཡི་དམ་གྱི་ལྷ་ཚོགས་སོགས་གྲངས་འདྲེན་ཐེབས་རྒྱུ་རེད། དེ་

ལྟར་སྒོམ་པའི་སྐབས་སུ་བསམ་བློ་མ་གཏོང་མཁན་ཚོར་དྭོགས་པ་མི་ཡོང་རུང་། དངོས་

གནས་མོས་པ་བྱས་ཏེ་སྒོམ་མཁན་རྣམས་ལ་སྐབས་རེ་ཐེ་ཚོམས་ཡོང་སྲིད། ཚོགས་ཞིང་

འདིའི་པདྨ་སྒོར་སྒོར་ཡོད་པར་བརྟེན་ལྷ་ཚོགས་རྣམས་འཁོར་ནས་བཞུགས་པ་རེད། དེ་

ལྟ་ན་རྒྱབ་ཀྱི་ལྷ་ཚོགས་རྣམས་ཞལ་རང་གི་མདུན་ལ་ཕྱོགས་ནས་བཞུགས་སམ། ཡང་ན་

ཞལ་རྒྱབ་ཏུ་ཕྱོགས་ནས་བཞུགས་ཀྱི་རེད་ཅེས་ང་ལ་སྐད་ཆ་འདྲི་མཁན་ཡོང་གི་འདུག ། 

དེ་ལ་ཐུགས་ཁག་ཡོད་མ་རེད། སྤྱིར་ཚོགས་ཞིང་སྒོམ་པའི་སྐབས་སུ་ཐམས་ཅད་དྭངས་

གསལ་འོད་ཀྱི་རང་བཞིན་ཅན་ཤ་སྟག་མ་གཏོགས། གདོས་བཅས་རགས་པ་མེད་པར་

བརྟེན༑ ཕྱི་བལྟས་གནང་གསལ་རེད། དེས་ན་ཞལ་ཚུར་བསྟན་ནས་བཞུགས་ནའང་སྐྱོན་

མེད༑ ཡིན་ནའང་མི་བདེ་བ་ཡོད་ན་སྐུ་ཐང་ནང་བྲིས་པ་བཞིན་ལྷ་ཚོགས་རྣམས་རྒྱབ་ཏུ་

བསྒོམ་མི་དགོས་པར་མདུན་ལ་ཆ་ཚང་ཚུད་པ་ཞིག་བསྒོམ་ནའང་མི་འགྲིགས་པ་མེད། 

གང་ལྟར་རང་གི་བློ་ངོར་གང་བདེ་བྱེད་འཐུས། དེ་ནས་བླ་མ་བློ་བཟང་ཐུབ་དབང་རྡོ་རྗེ་

འཆང་དེ་ངོ་བོ་རང་གི་དྲིན་ཅན་རྩ་བའི་བླ་མ་ཡིན་པ་ལ་རྣམ་པ་འཇམ་མགོན་ཙོང་ཁ་པ་

ཆེན་པོ། དེའི་ཐུགས་ཀར་གཞི་དུས་ཀྱི་སེམས་དཔའ་ཤཱཀྱ་ཐུབ་པ་སྐུ་མདོག་སེར་པོ། 

མཉམ་གཞག་དང་ས་གནོན་མཛད་པ། དེའི་ཐུགས་ཀར་རྒྱལ་བ་རྡོ་རྗེ་འཆང་ཡུམ་དང་

བཅས་པ། དེའི་ཐུགས་ཀར་ཧཱུྃ་ཡིག་བཅས་སེམས་དཔའ་སུམ་བརྩེགས་ཀྱི་བདག་ཉིད་

ཅན་དང་། དེ་ནས་བླ་མའི་སྐུ་ལ་ལུས་དཀྱིལ་བཀོད་སྟངས་ད་ལྟ་ཆོ་གའི་ནང་ཡོད་པ་དེ་

གསང་བ་འདུས་པའི་ལུས་དཀྱིལ་བཀོད་སྟངས་རེད། གལ་ཏེ་བདེ་མཆོག་དང་འབྲེལ་

ན་བདེ་མཆོག་གི་ལུས་དཀྱིལ་བཀོད་སྟངས་དང། འཇིགས་བྱེད་དང་འབྲེལ་ན་འཇིགས་

བྱེད་ཀྱི་ལུས་དཀྱིལ་བཀོད་སྟངས་སོགས་སྐབས་བབ་ཁ་བསྒྱུར་བྱེད་ན་འགྲིགས་པ་རེད། 



སྦྱོར་བའི་ཆོས་དྲུག་གི་བཀའ་ཁྲིད། 

467

དེ་ལྟར་བླ་མ་དང་ཡི་དམ་སངས་རྒྱས་སོགས་ཀྱི་ཚོགས་ཞིང་ཡོངས་སུ་རྫོགས་པ་གསལ་

བཏབ་པ་ཚང་མའི་སྤྱི་བོར་ཨཱོཾ་དཀར་པོ། མགྲིན་པར་ཨཱཿདམར་པོ། ཐུགས་ཀར་ཧཱུཾ་སྔོན་

པོ་བཅས་ཡི་གེ་གསུམ་གྱིས་མཚན་པ་དེ་བསམ་བློ་གཏོང་དགོས། གཙོ་འཁོར་ཐམས་

ཅད་སེམས་དཔའ་སུམ་བརྩེགས་ཀྱི་བདག་ཉིད་དུ་བསྒོམ་མ་ཐུབ་ནའང་གནས་གསུམ་

དུ་ཡི་གེ་གསུམ་གྱིས་མཚན་པ་དེ་ངེས་པར་དུ་བསྒོམ་དགོས། དེ་ཡན་ཆད་ཀྱིས་ཚོགས་

ཞིང་གསལ་འདེབས་པ་དེ་ཟིན་པ་ཡིན།

དེ་ནས་སྤྱན་འདྲེན་པ་ནི། དངོས་གནས་བྱས་ན་སངས་རྒྱས་དང་བྱང་ཆུབ་སེམས་

དཔའ་སོགས་ཐག་རིང་པོ་ཞིག་ནས་སྤྱན་འདྲེན་རྒྱུ་ཞིག་མེད། ནམ་རྒྱུན་མཚན་ཉིད་པས་

སངས་རྒྱས་ཚད་མས་མ་དམིགས་པའི་ས་ཕྱོགས་མེད་ཅེས་བཤད་པ་རེད། དེས་ན་ཡེ་

ཤེས་གར་ཁྱབ་ལ་སྐུ་ཡིས་ཁྱབ་པ་ཡིན་ཙང་། སངས་རྒྱས་མེད་པའི་ས་གནས་མེད་པར་

བརྟེན་སྤྱན་འདྲེན་དགོས་པ་མེད་པ་ལྟ་བུ་རེད། ཡིན་ནའང་ལས་དང་པོ་བ་བློ་ཡི་ནུས་པ་

མ་སྨིན་པ་རྣམས་ཀྱི་བསམ་བློར་བདེ་བའི་ཆེད་དུ་སྤྱེན་འདྲེན་པ་རེད། སྤྱན་འདྲེན་ཚུལ་

ལའང་ཆོས་སྐུའི་དབྱིངས་ནས་གཟུགས་སྐུའི་རྣམ་པར་སྤྱན་འདྲེན་པ་དང་། རང་བཞིན་

གྱི་གནས་ནས་སྤྲུལ་སྐུའི་རྣམ་པར་སྤྱན་འདྲེན་པ་བཅས་མི་འདྲ་བ་གཉིས་རེད། དེ་ཡང་

ཆོས་སྐུའི་དབྱིངས་ནས་གཟུགས་སྐུའི་རྣམ་པར་སྤྱན་འདྲེན་པ་ནི་ཕྱོགས་གཞན་ཞིག་ནས་

སྤྱན་འདྲེན་མི་དགོས་པར་ཆོས་སྐུས་ཁྱབ་པའི་ཞིང་དེའི་ནང་ནས་གཟུགས་སྐུ་བཞིན་ལག་

ཅན་གྱི་རྣམ་པར་གསལ་བར་བྱེད་པ་དང་། རང་བཞིན་གྱི་གནས་ནས་སྤྲུལ་སྐུའི་རྣམ་པར་

སྤྱན་འདྲེན་པ་ནི་སངས་རྒྱས་དང་ཡི་དམ་གྱི་ལྷ་ཚོགས་སོ་སོར་དག་པའི་ཞིང་གི་གནས་

བྱེ་བྲག་པ་ཡོད་པའང་ཡོད་ཅིང་། དཔེར་ན་འོད་དཔག་མེད་ལ་བདེ་བ་ཅན་གྱི་ཞིང་། སྒྲོལ་

མ་ལ་པོཏཱལའི་ཞིང་སོགས་སོ་སོའ་ིཞིང་ནས་སྤྲུལ་སྐུའི་རྣམ་པར་སྤྱན་འདྲེན་པ་རེད། ང་ཚོ་

ལ་མཇལ་དུ་རུང་བ་ནི་སྤྲུལ་སྐུ་རེད། གང་ལྟར་ས་གནས་གཅིག་ནས་ས་གནས་གཞན་དུ་

སྤྱན་འདྲེན་པ་ལྟ་བུ་རེད། དེ་དག་སྒོ་གསུམ་རྡོ་རྗེ་གསུམ་མཚན་ཧཱུྃ་ཡིག་འོད་ཟེར་ལྕགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀྱུ་ཡིས།། རང་བཞིན་གནས་ནས་ཡེ་ཤེས་པ་རྣམས་སྤྱན་དྲངས་དབྱེར་མེད་བརྟན་པར་

གྱུར༑༑ ཞེས་བྱུང་བ་བཞིན་སྤྱན་འདྲེན་པའི་སྐབས་སུ་མདུན་ལ་དམ་ཚིག་པ་གསལ་བཏབ་

པའི་ཚོགས་ཞིང་གི་ལྷ་ཚོགས་ཡོངས་སུ་རྫོགས་པའི་སྤྱི་བོ་དང་མགྲིན་པ་སྙིང་ག་བཅས་

ཀྱི་སྒོ་གསུམ་ལ་ཨཱོཾ་ཨཱཿཧཱུྃ་བཅས་རྡོ་རྗེ་གསུམ་གྱིས་མཚན་པ་དང་། དེ་ནས་སྙིང་གའི་ཧཱུྃ་

ཡིག་ལས་འོད་ཟེར་རྩེ་གུག་ལྕགས་ཀྱུ་ལྟ་བུ་ཕྱོགས་བཅུའི་ཞིང་རབ་འབྱམས་ལ་མཐའ་

ཡས་པ་སྤྲོས་ཏེ་བླ་མ་ཡི་དམ་སོ་སོའ་ིརང་བཞིན་གྱི་གནས་ནས་ཡེ་ཤེས་པ་རྣམས་སྤྱན་

དྲངས་ཏེ་དམ་ཚིག་པ་གསལ་བཏབ་པའི་ཚོགས་ཞིང་གི་ལྷ་ཚོགས་སོ་སོ་ལ་དབྱེར་མེད་

དུ་བརྟན་པར་གྱུར་སོང་སྙམ་པ་བྱེད། འདིེར་རང་བཞིན་གྱིས་གནས་ནས་སྤྲུལ་སྐུའི་རྣམ་

པར་སྤྱན་འདྲེན་པ་དེ་གཙོ་བོ་བསྟན་པ་རེད། དེ་ནས་སྤྱན་འདྲེན་པའི་ཚིག་ནི་ཆོ་གའི་ནང་། 

མ་ལུས་སེམས་ཅན་ཀུན་གྱི་མགོན་གྱུར་ཅིང་།། བདུད་སྡེ་དཔུང་བཅས་མི་བཟད་འཇོམས་

མཛད་ལྷ།། དངོས་རྣམས་མ་ལུས་ཡང་དག་མཁྱེན་གྱུར་པའི།། བཅོམ་ལྡན་འཁོར་བཅས་

གནས་འདིར་གཤེགས་སུ་གསོལ།། ཞེས་པའི་ཚིགས་བཅད་འདི་ནི་མདོའ་ིཚིག་རེད། 

འདུལ་བའི་ལུང་དང་སྐྱེས་རབས་སོགས་སུ་གསལ། དེ་ནི་མགོན་མེད་ཟས་སྦྱིན་གྱི་བུ་མོ་

མགདྷ་བཟང་མོ་ཞེས་པ་ཞིག་ཡུལ་མཐའ་འཁོབ་བུ་རམ་ཤིང་འཕེལ་དུ་བག་མར་བཏང་བ་

དང་༑ དེས་སངས་རྒྱས་མ་མཇལ་བར་རྒྱུན་རིང་སོང་བ་ན་སངས་རྒྱས་སྤྱན་འདྲེན་པའི་

ཆེད་དུ་མགོན་མེད་ཟས་སྦྱིན་གྱི་ཀུན་དགའ་རྭ་བར་བཅར་དགོས་བྱུང་ན་ཉིན་གྲངས་མང་

པོ་འགོར་རྒྱུ་ཡིན་པར་བརྟེན། བུ་རམ་ཤིང་འཕེལ་གྱི་ས་གནས་ནས་མེ་ཐོག་འཐོར་ཞིང་

སྤོས་བཟུང་སྟེ་གོང་གི་ཚིགས་བཅད་ཐོག་ནས་གསོལ་བ་བཏབ་པ་དེ་སངས་རྒྱས་ཀྱིས་

གསན་ནས་རྫུ་འཕྲུལ་ཐོབ་པའི་དགེ་སློང་རྣམས་ཀྱི་ལྷན་དུ་བུ་རིམ་ཤིང་འཕེལ་གྱི་མགདྷ་

བཟང་མོའ་ིགནས་སུ་ཕེབས་པའི་བྱུང་བ་ཡོད། དེས་ན་ཚིག་དེ་བྱིན་རླབས་ཅན་ཞིག་

རེད༑ དེ་ལྟར་སངས་རྒྱས་ལ་སྐྱབས་སུ་འོས་པའི་རྒྱུ་མཚན་བཤད་པའི་སྐབས་སུ་ཀུན་

ལ་ཐུགས་རྗེ་ཆེན་པོ་ཉེ་རིང་མེད་པར་འཇུག་པ་དེ་གཅིག་རེད། སངས་རྒྱས་ཀྱིས་སེམས་



སྦྱོར་བའི་ཆོས་དྲུག་གི་བཀའ་ཁྲིད། 

ཅན་ཐམས་ཅད་ལ་གཅིག་གྱུར་དུ་གཟིགས་པ་མ་གཏོགས། སེམས་ཅན་ཁ་ཤས་ལ་ཉེ་བ་

དང་༑ ཁ་ཤས་ལ་རིང་བའི་རྣམ་པ་མེད་པ་ཡིན་ཙང་། མ་ལུས་སེམས་ཅན་ཀུན་གྱི་མགོན་

དུ་གྱུར་པ་རེད། དེ་ནས་སངས་རྒྱས་ནི་ཉོན་མོངས་པའི་བདུད་དང་། འཆི་བདག་གི་བདུད། 

ཕུང་པོའ་ིབདུད་སོགས་བདུད་བཞི་པོའ་ིདཔུང་བག་ཆགས་དང་བཅས་པ་མི་བཟད་པ་དེ་

འཇོམས་པར་མཛད་མཁན་གྱི་ལྷ་དེའང་རེད། དེས་སྤངས་པ་ཕུན་ཚོགས་བསྟན་པ་རེད། 

དངོས་པོ་རྣམས་མ་ལུས་པར་ཡང་དག་པར་མཁྱེན་གྱུར་པ་ཞེས་པ་དེས་མཁྱེན་པ་ཕུན་

ཚོགས་བསྟན་པ་རེད། དེ་ཡང་དངོས་རྣམས་ཞེས་པས་སྐབས་རེ་ཤེས་བྱ་དང་། སྐབས་

རེ་དོན་བྱེད་ནུས་པའི་དངོས་པོ་སོགས་ཅི་རིགས་ལ་གོ་བ་རེད། འདིེར་ནི་ཤེས་བྱ་ལ་གོ་

དགོས༑ ལེགས་སྦྱར་གྱི་སྐད་དུའང་གཉིས་ཀ་ལ་གོ་བ་ཡོད། ཡང་དག་པར་མཁྱེན་གྱུར་

པ་ཞེས་པས་ཇི་ལྟ་བ་དང་ཇི་སྙེད་པའི་ཆོས་རྣམས་ཅིག་ཅར་དུ་གཟིགས་པ་ལ་གོ་དགོས་

ཤིང་༑ ཀུན་རྫོབ་ཀྱི་ཇི་སྙེད་པའི་ཆོས་མཁྱེན་ནའང་དེ་ནི་ཇི་ལྟ་བའི་དབྱིངས་སུ་མཁྱེན་པ་

རེད༑ དེ་ལྟ་བུའི་བཅོམ་ལྡན་འདས་འཁོར་དགེ་འདུན་དང་བཅས་པ་བུ་རམ་ཤིང་འཕེལ་གྱི་

གནས་འདིར་གཤེགས་སུ་གསོལ་ཞེས་གསོལ་བ་བཏབ་པ་རེད།

དགེ་ལྡན་སྙན་བརྒྱུད་ཀྱི་ཐུན་མོང་མ་ཡིན་པའི་མན་ངག་ནང་ཚོགས་ཞིང་སྤྱན་འདྲེན་

པའི་སྐབས་སུ་ཚོགས་ཞིང་རེ་རེའི་ལྷ་རེ་རེའི་ཐུགས་ཀ་ནས་འོད་ཟེར་ལྕགས་ཀྱུ་ལྟ་བུ་

དཔག་མེད་འཕྲོས་པ་དེས་རང་གིས་སྒོམ་པའི་ཚོགས་ཞིང་ཡོངས་སུ་རྫོགས་པ་ཆ་ཚང་

བ་རེ་སྤྱན་འདྲེན་པ་རེད། དེ་དག་ཆ་ཚང་གཅིག་ལ་གཅིག་ཐིམས་ནས་ཚོགས་ཞིང་ལ་

ཐིམས་པའི་སྐབས་སུའང་ཚོགས་ཞིང་གི་དམ་ཚིག་པ་ལྷ་རེ་རེ་ལ་ཡེ་ཤེས་པའི་ཚོགས་

ཞིང་ཆ་ཚང་བ་རེ་ཐིམས་པའི་མོས་པ་གནང་བ་རེད། གང་ལགས་ཤེ་ན། ལྷ་རེ་རེ་བཞིན་

དུ་སྒོས་ཚན་པའམ་བྱེ་བྲག་པ་མིན་པར། ཚོགས་ཞིང་གི་གྲལ་དུ་བཞུགས་པའི་ཆོས་སྐྱོང་

སྲུང་མ་ཡན་ཆད་ཚང་མ་སངས་རྒྱས་ཀྱི་ངོ་བོ་དང་། དེ་ཡང་སྐྱབས་གསུམ་ཀུན་འདུས་

ཀྱི་ངོ་བོ་ཡིན་པ་ཡོང་བའི་ཆེད་དུ་སོ་སོ་ལ་ཚོགས་ཞིང་ཆ་ཚང་བ་རེ་ཐིམས་པའི་མོས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་གནང་བ་རེད། དེ་ནས། ཛཿཧཱུྃ་བཾ་ཧོཿ ཞེས་པའི་སྔགས་ཀྱི་ས་བོན་བརྗོད་པ་ལ་བརྟེན་

ནས༑ (སྐབས་དེར་ཕྱག་རྒྱའི་ཐོག་ནས་ངོ་སྤྲོད་གནང་།) དམ་ཚིག་པ་དང་གཉིས་སུ་མེད་པར་

གྱུར༑ ཞེས་པའི་དམ་ཚིག་པ་ནི་རང་གིས་སྒོམ་པའི་ཚོགས་ཞིང་དེ་རེད། ཡེ་ཤེས་པ་ནི་

ད་ལྟ་སྤྱན་འདྲེན་པ་དེ་རེད། དེ་ལྟར་རང་གིས་སྤྱན་འདྲེན་པའི་ལྷ་ཚོགས་དང་དམ་ཚིག་

པ་སྒོམ་པའི་ལྷ་ཚོགས་རྣམས་གཉིས་སུ་མེད་པར་གཅིག་ཏུ་ཆགས་པ་རེད། དེ་ནས་ཐོག་

མར་སྐུ་ཁྲུས་གསོལ་བ་དེ་རེད། སྐུ་ཁྲུས་གསོལ་བ་སོགས་ནི་དུས་ཚོད་མེད་པས་བཤད་

པ་ཞུ་མི་དགོས་བྱ་རྒྱུ་ཡིན། སྤྱིེར་ཁྲུས་གསོལ་དང་། ན་བཟའ་འབུལ་བ། རྒྱན་ཆ་འབུལ་

བ་སོགས་ནི་མཆོད་པའི་གྲངས་སུ་འགྲོ་བ་རེད། ཆོ་ག་སྟབས་བདེ་བའི་དབང་དུ་བྱས་ན། 

ཁྲུས་གསོལ་མ་འདོན་ནའང་འགྲིགས། དེས་ཆོ་ག་ཆད་པའི་སྐྱོན་མེད། རྒྱས་སྤྲོས་བྱས་ན་

མཆོད་པའི་མགོར་ཡོད་པ་བྱ་རྒྱུ་རེད། སྤྱིར་མཆོད་པའི་རིགས་རྣམས་ཞིབ་ཚགས་པོས་

བལྟས་ན། རྒྱ་གར་གྱི་གནའ་བོའ་ིཡུལ་ཆོས་དང་མཚུངས་པ་ཞིག་རེད། རྒྱ་གར་ཚ་བ་ཆེན་

པོ་ཡིན་ཙང་ཐག་རིང་པོ་ནས་སྐུ་མགྲོན་ཕེབས་པའི་སྐབས་སུ་ཐོག་མར་ཆུ་འབུལ་བ་དང་། 

དེ་ནས་རྐང་པའམ་སྐུ་གཟུགས་བཀྲུ་བའི་ཁྲུས་གསོལ་སོགས་ཀྱི་ལམ་སྲོལ་ཡོད་རེད། 

དེ་ཡང་། ཁྲུས་ཀྱི་ཁང་པ་ཤིན་ཏུ་དྲི་ཞིམ་པ།། ཤེལ་གྱི་ས་གཞི་གསལ་ཞིང་འཚེར་

བ་བསྟར།། རིན་ཆེན་འབར་བའི་ཀ་བ་ཡིད་འོང་ལྡན།། མུ་ཏིག་འོད་ཆགས་བླ་རེ་བྲེས་

པ་དེར།། ཞེས་ཁྲུས་གསོལ་འབུལ་བའི་གནས་ཁྲུས་ཁང་བསྐྱེད་རྒྱུ་དང་། དེ་ནས། ཇི་

ལྟར་བལྟམས་པ་ཙམ་གྱིས་ནི།། ལྷ་རྣམས་ཀྱིས་ནི་ཁྲུས་གསོལ་ལྟར།། ལྷ་ཡི་ཆུ་ནི་

དག་པ་ཡིས།། དེ་བཞིན་བདག་གིས་སྐུ་ཁྲུས་གསོལ།། ཨོཾ་སརྦ་ཏཐཱགཏ་ཨབྷིཥེཀཏ་

སམཡ་ཤྲཱིཡེ་ཨཱཿཧཱུྃ། ཞེས་སངས་རྒྱས་རྣམ་འདྲེན་བཞི་པ་བལྟམས་པའི་སྐབས་སུ་ལྷ་

ཡི་དབང་པོ་བརྒྱ་བྱིན་དང་ཚངས་པ་ལ་སོགས་པས་ཁྲུས་གསོལ་ཕུལ་བ་བཞིན་རང་

གིས་ཁྲུས་གསོལ་འབུལ་བ་རེད། དེ་ནས། ཕུན་ཚོགས་དགེ་ལེགས་བྱེ་བས་བསྐྲུན་

པའི་སྐུ།། མཐའ་ཡས་འགྲོ་བའི་རེ་བ་སྐོང་བའི་གསུང་།། མ་ལུས་ཤེས་བྱ་ཇི་བཞིན་



སྦྱོར་བའི་ཆོས་དྲུག་གི་བཀའ་ཁྲིད། 

གཟིགས་པའི་ཐུགས།། ཐུབ་དབང་རྡོ་རྗེ་འཆང་ལ་སྐུ་ཁྲུས་གསོལ།། ཨོཾ་སརྦ་ཏཐཱགཏ་

ཨབྷིཥེཀཏ་སམཡ་ཤྲཱིཡེ་ཨཱཿཧཱུྃ། རྒྱ་ཆེན་སྤྱོད་པའི་བརྒྱུད་ལ་སྐུ་ཁྲུས་གསོལ།། ཟབ་མོ་

ལྟ་བའི་བརྒྱུད་ལ་སྐུ་ཁྲུས་གསོལ།། ཉམས་ལེན་བྱིན་རླབས་བརྒྱུད་ལ་སྐུ་ཁྲུས་གསོལ།། 

བརྒྱུད་པའི་བླ་མ་རྣམས་ལ་སྐུ་ཁྲུས་གསོལ།། ཨོཾ་སརྦ་ཏཐཱགཏ་ཨབྷིཥེཀཏ་སམཡ་ཤྲཱིཡེ་

ཨཱཿཧཱུྃ། སྟོན་པ་སངས་རྒྱས་རྣམས་ལ་སྐུ་ཁྲུས་གསོལ།། སྐྱོབ་པ་དམ་ཆོས་རྣམས་ལ་སྐུ་

ཁྲུས་གསོལ།། འདྲེན་པ་དགེ་འདུན་རྣམས་ལ་སྐུ་ཁྲུས་གསོལ།། སྐྱབས་གནས་དཀོན་

མཆོག་གསུམ་ལ་སྐུ་ཁྲུས་གསོལ།། ཨོཾ་སརྦ་ཏཐཱགཏ་ཨབྷིཥེཀཏ་སམཡ་ཤྲཱིཡེ་ཨཱཿཧཱུྃ། 

ཞེས་པས་ཐུབ་དབང་རྡོ་རྗེ་འཆང་དང་། རྒྱ་ཆེན་སྤྱོད་བརྒྱུད། ཟབ་མོ་ལྟ་བརྒྱུད། ཉམས་

ལེན་བྱིན་ལམ་བརྒྱུད། སངས་རྒྱས། ཆོས། དགེ་འདུན་བཅས་ལ་རིམ་བཞིན་ཁྲུས་

གསོལ་འབུལ་བ་རེད། སྤྱིར་ཁྲུས་གསོལ་ལ་རྒྱས་བསྡུས་མང་པོ་རེད། སོ་སོས་སྐབས་

དང་བསྟུན་ནས་བྱ་རྒྱུ་རེད། དེ་དག་སྐུ་ལ་མཚུངས་པ་མེད་པའི་གོས།། གཙང་ལ་དྲི་རབ་

བསྒོས་པས་སྐུ་ཕྱི་འོ།། ཨོཾ་ཧཱུྃ་ཏྲཾ་ཧྲཱིཿ ཨཀཡ་བིཤོདྷནཡེ་སྭཱཧཱ། ཞེས་པས་སྐུ་ཕྱིས་དང། 

སྟོང་གསུམ་ཀུན་ཏུ་དྲི་ངད་ལྡང་བ་ཡི།། དྲི་མཆོག་རྣམས་ཀྱིས་ཐུབ་དབང་རྣམས་ཀྱི་

སྐུ༑༑ གསེར་སྦྱངས་བཙོ་མ་བྱི་དོར་བྱས་པ་ལྟར།། འོད་ཆགས་འབར་བ་དེ་དག་བྱུག་

པར་བགྱི།། ཞེས་པས་སྐུ་ལ་དྲི་ཞིམ་བྱུག་པ། སྲབ་འཇམ་ཡང་བ་ལྷ་ཡི་གོས།། མི་ཕྱེད་

རྡོ་རྗེའི་སྐུ་བརྙེས་ལ།། མི་ཕྱེད་དད་པས་བདག་འབུལ་ན།། བདག་ཀྱང་རྡོ་རྗེའི་སྐུ་ཐོབ་

ཤོག༑ ཅེས་པས་གོས་དབུལ་བ། རྒྱལ་བ་མཚན་དཔེའི་རང་བཞིན་རྒྱན་ལྡན་ཕྱིར།། རྒྱན་

གཞན་དག་གིས་བརྒྱན་པར་མི་འཚལ་ཡང་།། རིན་ཆེན་རྒྱན་མཆོག་ཕུལ་བས་འགྲོ་བ་

ཀུན༑༑ མཚན་དཔེས་བརྒྱན་པའི་སྐུ་ལུས་ཐོབ་པར་ཤོག །ཅེས་པས་རྒྱན་འབུལ་བ། 

བདག་དང་འགྲོ་ལ་ཐུགས་བརྩེའི་ཕྱིར།། ཉིད་ཀྱི་རྫུ་འཕྲུལ་མཐུ་ཡིས་ནི།། ཇི་སྲིད་མཆོད་

པ་བདག་བགྱིད་ན།། དེ་སྲིད་བཅོམ་ལྡན་བཞུགས་སོ་གསོལ།། ཞེས་པས་བཞུགས་སུ་

གསོལ་བ་རེད། དེ་དག་གི་སྐོར་ལ་རྒྱས་བཤད་ཞུ་རྒྱུ་མིན། དུས་ཐོག་ལ་གྲུབ་ས་མ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེ་ཚོ་ཚིག་ནང་གསལ་པོ་ཡོད་ཙང་། དེ་ཙམ་གྱིས་འགྲིགས་པ་བྱ་རྒྱུ་ཡིན།

སྦྱོར་བའི་ཆོས་ལྔ་པ་བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་

དང་བཅས་པ་འབུལ་བ།

སྦྱོར་བའི་ཆོས་ལྔ་པ་བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་དང་

བཅས་པ་འབུལ་བ་ནི་སྦྱོར་ཆོས་ནང་ནས་གལ་ཆེ་ཤོས་ཤིག་རེད། འདིའི་སྐོར་ལ་ཕྲན་

བུ་ཞུ་ཐུབ་ན་བསམ་གྱི་ཡོད། བསག་སྦྱང་གི་གནད་བསྡུས་པ་ཡན་ལག་བདུན་པ་ཞེས་

པ་དེ་སངས་རྒྱས་ཀྱིས་མདོ་སྡེ་མང་པོ་ནང་གསུངས་པ་དང་། དེ་ལའང་ཡན་ལག་མང་

ཉུང་དང་གོ་རིམ་མི་འདྲ་བ་སྣ་ཚོགས་ཡོད་རེད། ཚོགས་བསག་པ་དང་སྡིག་པ་སྦྱང་བ་

ལ་ཐབས་ལམ་སྣ་ཚོགས་ཡོད་པ་རྣམས་སྟབས་བདེ་བ་དང་མ་ཚང་བ་མེད་པར་བསྡུས་

པ་ལ་ཡན་ལག་བདུན་པ་ཟེར་བ་རེད། སྐབས་འདིར་ཡན་ལག་བདུན་གྱི་རྣམ་གཞག་དང་

བང་སྒྲིག་སྟངས་འཕགས་པ་བཟང་པོ་སྤྱོད་པའི་སྨོན་ལམ་གྱི་རྒྱལ་པོ་ནས་གསུངས་པ་

དེ་རེད། བཟང་སྤྱོད་ཀྱི་སྨོན་ལམ་ནི་སངས་རྒྱས་ཀྱིས་གསུངས་པའི་མདོ་ཞིག་རེད། དེ་

ཡང་བཟང་པོ་སྤྱོད་པའི་སྨོན་ལམ་མ་བཏབ་པའི་སྔོན་དུ་སྨོན་ལམ་དེ་འགྲུབ་པའི་ཆེད་དུ་

བསག་སྦྱང་གི་གནད་བསྡུས་པའི་ཡན་ལག་བདུན་པ་དེ་སྔོན་འགྲོའ་ིཚུལ་དུ་གསུངས་པ་

ཞིག་རེད། དེ་ནས་ཡན་ལག་བདུན་པའི་ཉམས་ལེན་དེ་བླངས་པ་རེད། ཡན་ལག་བདུན་

པོ་ནི་ཕྱག་འཚལ་བ་དང་། མཆོད་པ་འབུལ་བ། སྡིག་པ་བཤག་པ། དགེ་བ་ལ་རྗེས་སུ་ཡི་

རངས་པ། ཆོས་ཀྱི་འཁོར་ལོ་བསྐོར་བར་སྐུལ་བ། མྱ་ངན་ལས་མི་འདའ་བར་གསོལ་བ་

བཏབ་པ། བསྔོ་བ་བཅས་རེད། 

དང་པོ་ཕྱག་འཚལ་བའི་ཡན་ལག་ནི་བསོད་ནམས་བསག་པའི་ཐབས་མཆོག་ཏུ་

གྱུར་པ་མ་ཟད། སྡིག་པ་སྦྱང་བའི་ཐབས་མཆོག་ཏུ་གྱུར་པའང་རེད། ཕྱག་འཚལ་བ་ཞེས་

པའི་དོན་ནི་སྐྱབས་ཡུལ་ལ་སྐྱབས་སུ་འགྲོ་མཁན་གང་ཟག་གིས་ལུས་ངག་ཡིད་གསུམ་



སྦྱོར་བའི་ཆོས་དྲུག་གི་བཀའ་ཁྲིད། 

གྱི་གུས་ཞབས་མཚོན་པར་བྱེད་པ་དང་། རང་གི་གུས་པ་དང་དད་པ་གསལ་པོ་བཟོ་བའི་

ལུས་ངག་ཡིད་ཀྱི་བྱ་བ་ཞིག་ལ་ཕྱག་འཚལ་བ་ཞེས་བརྗོད། དེ་ནས་ཕྱག་ཡུལ་རེ་རེ་ངོས་

བཟུང་ནས་དེའི་ཡོན་ཏན་དྲན་པའི་སྒོ་ནས་ཕྱག་འཚལ་ཞིང། ཐོག་མར། ཕུན་ཚོགས་དགེ་

ལེགས་བྱེ་བས་བསྐྲུན་པའི་སྐུ།། མཐའ་ཡས་འགྲོ་བའི་རེ་བ་སྐོང་བའི་གསུང་།། མ་ལུས་

ཤེས་བྱ་ཇི་བཞིན་གཟིགས་པའི་ཐུགས།། ཤཱཀྱའི་གཙོ་བོ་དེ་ལ་ཕྱག་འཚལ་ལོ།། ཞེས་

པས་སངས་རྒྱས་ཤཱཀྱ་ཐུབ་པ་དངོས་སུ་སྨོས་ནས་ཚོགས་ཞིང་གི་གཙོ་བོ་བླ་མ་བློ་བཟང་

ཐུབ་དབང་རྡོ་རྗེ་འཆང་གི་སྐུ་གསུང་ཐུགས་ཀྱི་ཡོན་ཏན་དྲན་པའི་སྒོ་ནས་ཕྱག་འཚལ་བ་

རེད༑ ཐུགས་རྗེ་ཆེན་པོ་བདེ་གཤེགས་རྡོ་རྗེ་འཆང་།། མཆོག་གཟིགས་ཏཻ་ལོ་པ་དང་ནཱ་རོ་

པ༑༑ དཔལ་མཆོག་ཌོཾ་བྷི་བ་དང་ཨ་ཏཱི་ཤ །ཉམས་ལེན་བྱིན་རླབས་བརྒྱུད་ལ་ཕྱག་འཚལ་

ལོ༑༑ ཞེས་པས་ཏཻ་ལོ་པ་དང་། ནཱ་རོ་པ། ཌོཾ་བྷི་བ། ཨ་ཏཱི་ཤ་སོགས་ཉམས་ལེན་བྱིན་རླབས་

བརྒྱུད་ཀྱི་བླ་མ་ལ་ཕྱག་འཚལ་བ། བྱམས་པ་ཐོགས་མེད་དབྱིག་གཉེན་རྣམ་གྲོལ་སྡེ།། 

མཆོག་སྡེ་དུལ་བའི་སྡེ་དང་གྲགས་པའི་དཔལ།། སེང་བཟང་ཀུ་སཱ་ལི་གཉིས་གསེར་གླིང་

པ༑༑ རྒྱ་ཆེན་སྤྱོད་པའི་བརྒྱུད་ལ་ཕྱག་འཚལ་ལོ།། ཞེས་པས་རྗེ་བཙུན་བྱམས་པ་མགོན་

པོ་དང་། འཕགས་པ་ཐོགས་མེད། སློབ་དཔོན་དབྱིག་གཉེན། འཕགས་པ་རྣམ་གྲོལ་སྡེ་

སོགས་རྒྱ་ཆེན་སྤྱོད་བརྒྱུད་ཀྱི་བླ་མ་རྣམས་ལ་ཕྱག་འཚལ་བ། འཇམ་དབྱངས་ཡོད་མེད་

ཕྱོགས་འཇིག་ཀླུ་སྒྲུབ་དང་།། ཟླ་བ་གྲགས་པ་རིགས་པའི་ཁུ་བྱུག་ཆེ།། སངས་རྒྱས་

དགོངས་སྐྱོང་འཕགས་པ་ཡབ་སྲས་སོགས།། ཟབ་མོ་ལྟ་བའི་བརྒྱུད་ལ་ཕྱག་འཚལ་ལོ།། 

ཞེས་པས་མགོན་པོ་ཀླུ་སྒྲུབ་དང་ཟླ་བ་གྲགས་པ་སོགས་ཟབ་མོ་ལྟ་བརྒྱུད་ཀྱི་བླ་མ་རྣམས་

ལ་ཕྱག་འཚལ་བ། བཤད་སྒྲུབ་གདམས་པའི་མཆོག་མངའ་ཨ་ཏཱི་ཤ །བཀའ་གདམས་

བསྟན་པའི་མེས་པོ་འབྲོམ་སྟོན་རྗེ།། རྣལ་འབྱོར་རྣམ་བཞི་སྐུ་མཆེད་གསུམ་ལ་སོགས།། 

བཀའ་གདམས་བླ་མ་རྣམས་ལ་ཕྱག་འཚལ་ལོ།། ཞེས་པས་ཇོ་བོ་རྗེ་དཔལ་ལྡན་ཨ་ཏཱི་ཤ་

སོགས་བཀའ་གདམས་བརྒྱུད་པ་གསུམ་གྱི་བླ་མ་རྣམས་ལ་ཕྱག་འཚལ་བ། གངས་ཅན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཤིང་རྟའི་སྲོལ་འབྱེད་ཙོང་ཁ་པ།། དངོས་སྟོབས་རིགས་པའི་དབང་ཕྱུག་རྒྱལ་ཚབ་རྗེ།། 

མདོ་སྔགས་བསྟན་པའི་བདག་པོ་མཁས་གྲུབ་རྗེ།། ཡབ་སྲས་བརྒྱུད་པར་བཅས་ལ་ཕྱག་

འཚལ་ལོ།། ཞེས་པས་རྗེ་ཙོང་ཁ་པ་དང་། རྒྱལ་ཚབ་རྗེ། མཁས་གྲུབ་རྗེ་བཅས་རྗེ་ཡབ་

སྲས་ཀྱིས་གཙོས་དགེ་ལྡན་བརྒྱུད་པའི་བླ་མ་རྣམས་ལ་ཕྱག་འཚལ་བ། སྐྱབས་གསུམ་

ཀུན་འདུས་བླ་མ་རྡོ་རྗེ་འཆང་།། གང་ལ་གང་འདུལ་བཤེས་གཉེན་ཚུལ་བཟུང་ནས།། 

མཆོག་དང་ཐུན་མོང་དངོས་གྲུབ་སྩོལ་མཛད་པའི།། དྲིན་ཅན་བླ་མ་རྣམས་ལ་ཕྱག་འཚལ་

ལོ༑༑ ཞེས་པས་བླ་མ་སྤྱི་ཡོངས་ལ་ཕྱག་འཚལ་བ། རབ་འབྱམས་གསུང་རབ་ཀུན་ལ་བལྟ་

བའི་མིག །སྐལ་བཟང་ཐར་པར་བགྲོད་པའི་འཇུག་ངོགས་མཆོག །བརྩེ་བས་བསྐྱོད་པའི་

ཐབས་མཁས་མཛད་པ་ཡིས།། གསལ་མཛད་བཤེས་གཉེན་རྣམས་ལ་ཕྱག་འཚལ་ལོ།། 

ཞེས་པས་བླ་མ་སྤྱི་ཡོངས་དང་། ཁྱད་པར་དུ་ཆོས་ཐོབ་དངོས་འབྲེལ་གྱི་བླ་མ་རྣམས་ལ་

ཕྱག་འཚལ་བ་བཅས་བླ་མ་ལ་ཕྱག་འཚལ་བ་རེད། གསང་བ་འདུས་པ་བདེ་དགྱེས་ཧེ་རུ་

ཀ༑ དཔལ་ཆེན་རྡོ་རྗེ་འཇིགས་བྱེད་ལ་སོགས་པ།། གྲངས་མེད་རྒྱུད་སྡེ་བཞིའི་འཁོར་ལོའ་ི

མགོན༑༑ ཡི་དམ་ལྷ་ཚོགས་རྣམས་ལ་ཕྱག་འཚལ་ལོ།། ཞེས་པས་རྒྱུད་སྡེ་བཞིའི་ཡི་དམ་

གྱི་ལྷ་ཚོགས་ལ་ཕྱག་འཚལ་བ། མཐུན་པའི་སྨོན་ལམ་དགེ་ཚོགས་རྨད་བྱུང་ཞིང་།། སྤྱད་

པ་སྤྱོད་ཚེ་ནམ་ཡང་མཆེད་གྱུར་ལ།། བསྐལ་བཟང་གཅིག་ལ་མཛད་པ་མཐར་ཕྱིན་པའི།། 

རྫོགས་པའི་སངས་རྒྱས་སྟོང་ལ་ཕྱག་འཚལ་ལོ།། ཞེས་པས་བསྐལ་པ་བཟང་པོ་འདིའི་

སངས་རྒྱས་སྟོང་གིས་གཙོས་སངས་རྒྱས་རྣམས་ལ་ཕྱག་འཚལ་བ། མཚན་ལེགས་

རིན་ཆེན་གསེར་བཟང་མྱ་ངན་མེད།། ཆོས་གྲགས་མངོན་མཁྱེན་སྨན་རྒྱལ་ཤཱཀྱ་ཐུབ།། 

རྒྱ་ཆེན་སྨོན་ལམ་དགོངས་པ་ཡོངས་རྫོགས་པ།། བདེ་བར་གཤེགས་པ་བརྒྱད་ལ་ཕྱག་

འཚལ་ལོ།། ཞེས་པས་སྨན་བླ་བདེ་གཤེགས་བརྒྱད་ཀྱིས་གཙོས་སངས་རྒྱས་རྣམས་ལ་

ཕྱག་འཚལ་བ། ཀུན་འབྱུང་མུན་པས་ས་བོན་མཐར་མཛད་ཅིང་།། སྡུག་བསྔལ་ཟུག་རྔུའི་

རྩ་བ་དྲུངས་ནས་འབྱིན།། རྒྱལ་ཡུམ་ཤེས་རབ་ཕ་རོལ་ཕྱིན་ལ་སོགས།། ཐེག་གསུམ་དམ་



སྦྱོར་བའི་ཆོས་དྲུག་གི་བཀའ་ཁྲིད། 

པའི་ཆོས་ལ་ཕྱག་འཚལ་ལོ།། ཞེས་པས་ཐེག་པ་གསུམ་གྱི་ཆོས་དཀོན་མཆོག་ལ་ཕྱག་

འཚལ་བ། དེ་ནས་དགེ་འདུན་དཀོན་མཆོག་ལ་ཕྱག་འཚལ་བ་ནི། འཇམ་དབྱངས་ཕྱག་

ན་རྡོ་རྗེ་སྤྱན་རས་གཟིགས།། ས་ཡི་སྙིང་པོ་སྒྲིབ་པ་རྣམ་པར་སེལ།། ནམ་མཁའི་སྙིང་པོ་

བྱམས་པ་ཀུན་ཏུ་བཟང་།། ཉེ་བའི་སྲས་ཆེན་བརྒྱད་ལ་ཕྱག་འཚལ་ལོ།། ཞེས་པས་བྱང་

སེམས་དགེ་འདུན་ཉེ་བའི་སྲས་ཆེན་བརྒྱད་ལ་ཕྱག་འཚལ་བ། ཟབ་མོ་རྟེན་འབྲེལ་བཅུ་

གཉིས་ལེགས་བསྒོམས་པས།། རང་བྱུང་རང་སངས་རྒྱས་ཀྱི་ཡེ་ཤེས་ནི།། བརྟེན་པ་མེད་

པའི་ཚུལ་གྱིས་ཐུགས་ཆུད་པའི།། འཕགས་པ་རང་རྒྱལ་རྣམས་ལ་ཕྱག་འཚལ་ལོ།། ཞེས་

པས་འཕགས་པ་རང་རྒྱལ་གྱི་དགེ་འདུན་རྣམས་ལ་ཕྱག་འཚལ་ཞིང་། རྟེན་འབྲེལ་ཡན་

ལག་བཅུ་གཉིས་བསྒོམས་པ་ལ་བརྟེན་ནས་རང་སངས་རྒྱས་ཀྱི་ཡེ་ཤེས་མངོན་དུ་བྱས་

ཤིང་༑ རང་སངས་རྒྱས་དང་ཉན་ཐོས་གཉིས་དགྲ་བཅོམ་པའི་གོ་འཕང་ཐོབ་པའི་སྐབས་

སུ་སྤངས་པ་ཕུན་ཚོགས་ཀྱི་ཆ་ནས་ཁྱད་པར་མེད་ཀྱང་། རང་རྒྱལ་རྣམས་སྲིད་པ་ཐ་མ་

པའི་སྐབས་སུ་བཤེས་གཉེན་གཞན་ལ་མི་ལྟོས་པར་སངས་རྒྱས་འཇིག་རྟེན་དུ་མ་བྱོན་

པའམ་སངས་རྒྱས་ཀྱི་བསྟན་པ་འཇིག་རྟེན་དུ་མེད་པའི་སྐབས་སུ་ཕེབས་ནས་དགྲ་བཅོམ་

པའི་གོ་འཕང་མངོན་དུ་བྱས་པ་རེད། ཐུབ་པས་བཀའ་བསྒོས་བསྟན་པའི་རྒྱལ་མཚན་

འཛིན༑༑ ཡན་ལག་འབྱུང་དང་མ་ཕམ་ནགས་ན་གནས།། དུས་ལྡན་རྡོ་རྗེ་མོའ་ིབུ་བཟང་

པོ་དང་།། གསེར་བེའུ་བྷཱ་ར་དྷྭ་ཛ་གསེར་ཅན་མཆོག །འཕགས་པ་བ་ཀུ་ལ་དང་སྒྲ་གཅན་

འཛིན༑༑ ལམ་ཕྲན་བྷཱ་ར་དྷྭ་ཛ་བསོད་སྙོམས་ལེན།། ལམ་བསྟན་ཀླུའི་སྡེ་སྦེད་བྱེད་མི་ཕྱེད་

པ༑༑ གནས་བརྟན་འཁོར་དང་བཅས་ལ་ཕྱག་འཚལ་ལོ།། ཞེས་པས་གནས་བརྟན་བཅུ་

དྲུག་སོགས་ཉན་ཐོས་ཀྱི་དགེ་འདུན་རྣམས་ལ་ཕྱག་འཚལ་བ། མཁའ་ལ་སྤྱོད་པའི་གནས་

མཆོག་དམ་པ་ནས།། མངོན་ཤེས་རྫུ་འཕྲུལ་མངའ་བའི་མཐུ་སྟོབས་ཅན།། སྒྲུབ་པ་པོ་ལ་

མ་ཡིས་བུ་བཞིན་གཟིགས།། གནས་གསུམ་མཁའ་འགྲོའ་ིཚོགས་ལ་ཕྱག་འཚལ་ལོ།། 

ཞེས་པས་གནས་གསུམ་གྱི་དཔའ་བོ་མཁའ་འགྲོ་ལ་ཕྱག་འཚལ་བ། སྔོན་ཚེ་བཅོམ་ལྡན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འདས་ཀྱི་སྤྱན་སྔ་རུ།། ཆོས་བཞིན་སྒྲུབ་པ་མཛད་པའི་གང་ཟག་རྣམས།། བུ་བཞིན་སྐྱོང་

བར་ཞལ་གྱིས་བཞེས་པ་ཡི།། ཆོས་སྐྱོང་སྲུང་མའི་ཚོགས་ལ་ཕྱག་འཚལ་ལོ།། ཞེས་པས་

ཆོས་སྐྱོང་སྲུང་མའི་ཚོགས་ལ་ཕྱག་འཚལ་བ། ཡུལ་འཁོར་སྲུང་དང་འཕགས་སྐྱེས་པོ།། 

སྤྱན་མི་བཟང་དང་རྣམ་ཐོས་སྲས།། རང་རང་འཁོར་འདུལ་སྒོ་བཞི་བསྲུང་།། རྒྱལ་ཆེན་

བཞི་ལ་ཕྱག་འཚལ་ལོ།། ཞེས་པས་རྒྱལ་ཆེན་བཞི་བཀོད་ཡོད་ན་དེ་དག་ལ་ཕྱག་འཚལ་

བ་རེད། འཇིག་རྟེན་པའི་རྒྱལ་ཆེན་བཞི་ནི་ཚོགས་ཞིང་གི་ཟུར་དུ་བཀོད་པ་ལས། ཚོགས་

ཞིང་གི་གྲལ་དུ་མི་འཇོག །ཕྱག་བྱར་འོས་པ་ཐམས་ཅད་ལ།། ཞིང་རྡུལ་ཀུན་གྱི་གྲངས་

སྙེད་ཀྱི།། ལུས་བཏུད་པ་ཡིས་རྣམ་ཀུན་ཏུ།། མཆོག་ཏུ་དད་པས་ཕྱག་འཚལ་ལོ།། ཞེས་

པས་མདོར་ན་ཕྱག་འབུལ་འོས་པའི་སྐྱབས་ཡུལ་ཐམས་ཅད་ལ་རབ་འབྱམས་ཞིང་གི་

རྡུལ་དང་མཉམ་པའི་གྲངས་མེད་པའི་ལུས་སྤྲུལ་ནས་ཕྱག་འཚལ་བ་རེད། དེ་དག་ནི་ཕྱག་

འཚལ་བའི་ཡན་ལག་གི་ཐོག་མར་ཚོགས་ཞིང་དུ་སྒོམ་པའི་ལྷ་ཚོགས་རྣམས་སོ་སོར་ཕྱེ་

ནས་ཕྱག་འཚལ་བའི་ཚུལ་རེད། 

བཟང་པོ་སྤྱོད་པའི་སྨོན་ལམ་ནས་བྱུང་བའི་ཕྱག་འཚལ་བའི་ཡན་ལག་ཆོ་གའི་ནང་

བཀོད་པ་ནི། ཇི་སྙེད་སུ་དག་ཕྱོགས་བཅུའི་འཇིག་རྟེན་ན།། དུས་གསུམ་གཤེགས་པ་མི་ཡི་

སེང་གེ་ཀུན།། བདག་གིས་མ་ལུས་དེ་དག་ཐམས་ཅད་ལ།། ལུས་དང་ངག་ཡིད་དྭང་བས་

ཕྱག་བགྱིའོ།། ཞེས་པས་ཕྱོགས་བཅུ་དང་དུས་གསུམ་དུ་བྱོན་པའི་སངས་རྒྱས་གཅིག་ཀྱང་

མ་ལུས་པ་ཐམས་ཅད་ལ་ཕྱག་འཚལ་བ་པོ་བདག་གིས་ལུས་དང་ངག་དང་ཡིད་བཅས་

ཀྱིས་དད་པ་ཆེན་པོའ་ིསྒོ་ནས་ཕྱག་འཚལ་བ་དང་། དེ་ནི་ལུས་ངག་ཡིད་གསུམ་གྱི་ཐུན་

མོང་བའི་ཕྱག་རེད། ཕྱོགས་དང་དུས་ནི་མཚམས་གཞལ་བའི་ལག་ཆ་ལྟ་བུ་རེད། ཕྱོགས་

བཅུའི་ནང་མ་འདུས་པའི་ཕྱོགས་མེད་ལ། དེ་བཞིན་དུས་གསུམ་ནང་མ་འདུས་པའི་དུས་

ཀྱང་མེད། འདིེར་བདག་ཅེས་པ་གང་དུ་ངོས་གཟུང་དགོས་སམ་ཞེ་ན། སྐབས་དེར་ལྷ་རབ་

བྱུང་ན་རང་བཞིན་གྱིས་གྲུབ་པའི་བདག་མེད་པ་དང་། ཕུང་པོའ་ིཚོགས་པ་ལ་བརྟེན་ནས་



སྦྱོར་བའི་ཆོས་དྲུག་གི་བཀའ་ཁྲིད། 

མིང་རྐྱང་བཏགས་ཡོད་ཙམ་གྱི་བདག་ཐ་སྙད་པ་དེ་ངོས་ཟིན་ཐུབ་དགོས། འོན་ཀྱང་ལས་

དང་པོ་བ་ལ་ཁག་པོ་རེད། གང་ལྟར་ཚིག་དེ་ཡང་ཡང་ཡོང་རྒྱུ་ཞིག་རེད། སྔགས་ཀྱི་སྐད་

ཅིག་དཀྲོང་བསྐྱེད་སྐབས་སུའང་རང་ཉིད་ཅེས་པ་དེ་ཡང་ཡང་ཡོང་བ་རེད། སྐབས་དེར་

རང་ཉིད་དེ་ངར་འཛིན་ལྷན་སྐྱེས་ཀྱི་ཡུལ་དུ་གྱུར་པའི་རང་དེ་ལ་བསམ་བློ་གཏོང་ན་ལྷ་ཡི་

ང་རྒྱལ་དེ་ལོག་ཤེས་ཆགས་ཉེན་ཡོད། དེ་ནས་ལོག་ཤེས་བསྒོམས་ནས་སྤང་བྱ་སྤང་རྒྱུ་

དང་འབྲས་བུ་འཐོབ་རྒྱུ་གང་ཡང་མེད། དེས་ན་གང་དུའང་བདག་ཅེས་པའི་ཚིག་དེ་སླེབས་

པའི་སྐབས་སུ་མིང་རྐྱང་བཏགས་ཡོད་ཙམ་གྱི་བདག་གམ་རྟེན་འབྲེལ་གྱི་ངོ་བོར་གྱུར་པའི་

བདག་དེ་བློ་ལ་འཆར་ཐུབ་ན་ཡག་པོ་ཡོད་རེད། བཟང་པོ་སྤྱོད་པའི་སྨོན་ལམ་སྟོབས་དག་

གིས༑༑ རྒྱལ་བ་ཐམས་ཅད་ཡིད་ཀྱི་མངོན་སུམ་དུ།། ཞིང་གི་རྡུལ་སྙེད་ལུས་རབ་བཏུད་པ་

ཡིས༑༑ རྒྱལ་བ་ཀུན་ལ་རབ་ཏུ་ཕྱག་འཚལ་ལོ།། ཞེས་པས་སངས་རྒྱས་ཐམས་ཅད་དངོས་

སུ་མཇལ་བའི་སྐལ་བ་མེད་ཀྱང་། བྱང་ཆུབ་སེམས་དཔའ་ཀུན་ཏུ་བཟང་པོའ་ིསྨོན་ལམ་གྱི་

སྟོབས་ལ་བརྟེན་ནས་ཕྱག་འཚལ་བའི་ཡུལ་དུས་གསུམ་གྱི་སངས་རྒྱས་ཐམས་ཅད་ཀྱང་

རང་གི་ཡིད་ཀྱི་ངོས་ལ་མངོན་སུམ་དུ་བཞུགས་པར་མོས་པའི་མདུན་ལ་ཕྱོགས་བཅུའི་

ཞིང་གི་རྡུལ་དང་མཉམ་པའི་ལུས་མང་པོ་སྤྲུལ་ནས་དེ་དག་གུས་པས་བཏུད་པའི་སྒོ་ནས་

རྒྱལ་བ་ཀུན་ལ་ཕྱག་འཚལ་བ་རེད། དེ་ནི་ལུས་ཀྱི་སྒོ་ནས་ཕྱག་འཚལ་བ་རེད། ཡིད་ཀྱི་སྒོ་

ནས་ཕྱག་འཚལ་བ་ནི། རྡུལ་གཅིག་སྟེང་ན་རྡུལ་སྙེད་སངས་རྒྱས་རྣམས།། སངས་རྒྱས་

སྲས་ཀྱི་དབུས་ན་བཞུགས་པ་དག །དེ་ལྟར་ཆོས་ཀྱི་དབྱིངས་ན་མ་ལུས་པ།། ཐམས་ཅད་

རྒྱལ་བ་དག་གིས་གང་བར་མོས།། ཞེས་པས་ཡིད་ཀྱི་སྒོ་ནས་སངས་རྒྱས་འཇིག་རྟེན་གྱི་

ཁམས་ཡོངས་སུ་ཁྱབ་པའི་མོས་པ་བྱས་པ་རེད། དེ་ཡང་ཆོས་ཀྱི་དབྱིངས་ཀྱིས་གར་ཁྱབ་

ལ་སྟོང་གཞི་ཆོས་ཅན་གྱིས་ཁྱབ་པ་དང་། སྟོང་གཞི་ཆོས་ཅན་གྱིས་གར་ཁྱབ་ཀྱི་རྡུལ་རེ་

རེའི་སྟེང་དུ་རྡུལ་དང་མཉམ་པའི་སངས་རྒྱས་གྲངས་མེད་པ་སངས་རྒྱས་སྲས་དང་བཅས་

པས་ཆོས་ཀྱི་འཁོར་ལོ་སྐོར་བཞིན་དུ་བཞུགས་པར་ཡིད་ཀྱི་སྒོ་ནས་མོས་པ་བྱས་ཏེ་དད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་བྱ་རྒྱུ་ཡིན་ཞེས་པ་རེད། ངག་གི་སྒོ་ནས་ཕྱག་འཚལ་བ་ནི། དེ་དག་བསྔགས་པ་མི་

ཟད་རྒྱ་མཚོ་རྣམས།། དབྱངས་ཀྱི་ཡན་ལག་རྒྱ་མཚོའི་སྒྲ་ཀུན་གྱིས།། རྒྱལ་བ་ཀུན་གྱི་

ཡོན་ཏན་རབ་བརྗོད་ཅིང་།། བདེ་བར་གཤེགས་པ་ཐམས་ཅད་བདག་གིས་བསྟོད།། ཅེས་

པས་གྲངས་ལས་འདས་པའི་དུས་གསུམ་གྱི་སངས་རྒྱས་དེ་དག་གི་བསྔགས་པར་འོས་

པའི་ཡོན་ཏན་མི་ཟད་པ་རྒྱ་མཚོ་ལྟ་བུ་ཡོད་པ་དེ་དག་དབྱངས་ཀྱི་ཡན་ལག་གམ་ལྕེ་དེ་རྒྱ་

མཚོ་ལྟ་བུ་གྲངས་ལས་འདས་པ་སྤྲུལ་ནས་འཇིག་རྟེན་གྱི་སྐད་ཡིག་མི་འདྲ་བ་སྣ་ཚོགས་

སུ་སངས་རྒྱས་ཐམས་ཅད་ཀྱི་སྐུ་གསུང་ཐུགས་ཀྱི་ཡོན་ཏན་བརྗོད་པའི་སྒོ་ནས་བདེ་བར་

གཤེགས་པ་ཐམས་ཅད་ལ་ངག་གི་སྒོ་ནས་བསྟོད་པ་འབུལ་རྒྱུ་ཡིན་ཞེས་པའི་དོན་རེད། 

དེ་ཡན་གྱིས་ཕྱག་འཚལ་བའི་ཡན་ལག་དེ་ཟིན་པ་རེད། 

སྤྱིར་ཕྱག་འཚལ་ཅེས་པ་ནི་ལུས་ཀྱི་སྒོ་ནས་འདུད་པའི་རྣམ་འགྱུར་དཔེར་ན་མགོ་བོ་

སྒུར་ཙམ་བྱེད་པ་དང་། ལག་པ་ཀེར་ཙམ་བྱེད་པའང་ལུས་ཀྱི་ཕྱག་དང་། དེ་བཞིན་ངག་གི་

སྒོ་ནས་བསྟོད་པ་ཞིག་ཕུལ་ན་ངག་གི་ཕྱག  ཡིད་ཀྱི་སྒོ་ནས་དད་པ་སྒོམ་ན་ཡིད་ཀྱི་ཕྱག་ཏུ་

འགྲོ་བ་རེད། འོན་ཀྱང་དངོས་སུ་ལུས་ཀྱིས་ཕྱག་འཚལ་བའི་ཚུལ་ལ་མི་འདྲ་བ་སྣ་ཚོགས་

འདུལ་བའི་ནང་གསུངས་པ་རེད། དེ་ཡང་ཡན་ལག་ལྔ་ས་ལ་ཕབ་པའི་ཕྱག་དང་། ལུས་

ཐམས་ཅད་ས་ལ་ཕབ་པའི་ཕྱག །རྐང་པ་ལ་གཏུགས་པའི་ཕྱག་གམ་སྒྱིད་པ་ལ་འཁྱུད་པའི་

ཕྱག་བཅས་གསུམ་ལྟ་བུ་རེད། དེ་གསུམ་པོའ་ིནང་དུའང་བྱེད་སྟངས་མི་འདྲ་བ་ཡོད་རེད། 

དང་པོ་ཡན་ལག་ལྔ་ས་ལ་ཕབ་པའི་ཕྱག་ནི་ང་ཚོས་ཡོངས་གྲགས་འཚལ་བ་དེ་རེད། 

དེ་ཡང་ཡན་ལག་ལྔ་ནི་ལག་པ་གཉིས་དང་། རྐང་པ་གཉིས། དཔྲལ་བ་བཅས་རེད། དེ་ལྔ་

པོ་ས་ལ་གཏུགས་ནས་ཕྱག་འཚལ་བ་རེད། ཕྱག་དེ་འཚལ་བའི་སྐབས་སུ་རྐང་པ་གཉིས་

གཤིབ་གཤིབ་དང་། ལག་པས་ཐལ་མོ་སྦྱར་བའི་སྐབས་སུ་ཐལ་མོ་ཁོང་སྟོང་དང་། ལག་

པ་གཉིས་ཀྱི་སོར་མོ་བརྒྱད་པོའ་ིརྩེ་མོ་ཕན་ཚུན་རེག་པ། མཐེ་བོང་གཉིས་ལག་པ་གཉིས་

ཀྱི་ནང་དུ་འཇོག་པ་རེད། དེ་ལ་ནོར་བུའི་དབྱིབས་ཀྱི་ཐལ་མོ་ཟེར་བ་རེད། དེ་ནི་ནང་པའི་



སྦྱོར་བའི་ཆོས་དྲུག་གི་བཀའ་ཁྲིད། 

ཐུན་མོང་མ་ཡིན་པའི་ཕྱག་འཚལ་ཚུལ་རེད། དེ་ལ་ཕྱི་རོལ་པས་ཕྱག་འཚལ་བའི་སྐབས་སུ་

མཐེ་བོང་གཉིས་ཕྱི་ལ་བཏོན་པ་དང་། ལག་མཐིལ་གཉིས་སྦྱར་བ་རེད། དེ་ལ་ཐལ་མོ་བཅར་

ལེབ་ཟེར་བ་རེད། དེ་ལྟ་བུའི་ནོར་བུའི་དབྱིབས་ཀྱི་ཐལ་མོ་དེ་སྤྱི་བོའ་ིགཙུག་དང་། དཔྲལ་

བ༑ མགྲིན་པ། སྙིང་ག་བཅས་ལ་སྦྱར་བ་དང་། དེའི་མཚོན་དོན་རྣམས་ནི་སྔགས་ཀྱི་སྐད་ཆ་

རེད༑ བཤད་མི་དགོས་པ་བྱ་རྒྱུ་ཡིན། དེ་ནས་ལག་པ་གཉིས་ས་ལ་བཙུགས་ཏེ་དཔྲལ་བ་ས་

ལ་གཏུགས་པ་རེད། དེ་ནས་ཡར་ལངས་པ་བཅས་ཀྱི་ཐོག་ནས་ཐེངས་གསུམ་རེ་བཙལ་རྒྱུ་

ནི་ཡོངས་གྲགས་ལྟ་བུ་རེད། སྤྱིར་ཐེངས་གཅིག་བཙལ་ནའང་མི་འཐུས་པ་མེད་རུང་། ཕྱག་

འཚལ་བའམ་གསོལ་བ་བཏབ་པ་ལ་ཐེངས་གསུམ་བྱ་རྒྱུ་དེ་ནན་གྱིས་བསྣན་པའམ་གཟབ་

གཟབ་བྱས་པའི་དོན་རེད། གཉིས་པ་ཡན་ལག་ཐམས་ཅན་ས་ལ་ཕབ་པའི་ཕྱག་ནི་ཐལ་མོ་

སྦྱར་སྟངས་དང་རྐང་པ་འཇོག་ཚུལ་གོང་གི་ཕྱག་འཚལ་ཚུལ་དང་གཅིག་པ་རེད། ཡོངས་

གྲགས་སུ་བརྐྱངས་ཕྱག་ཟེར་བ་དེ་རེད། གང་ལྟར་ལུས་པོ་ཐམས་ཅད་ས་ལ་ཕབ་ནས་

ལག་པ་གཉིས་མདུན་དུ་བརྐྱངས་ཏེ་ཐལ་མོ་སྦྱར་ནས་ལངས་པ་རེད། གསུམ་པ་རྐང་པ་ལ་

གཏུགས་པའམ་སྒྱིད་པ་ལ་གཏུགས་པའི་ཕྱག་ནི་རབ་བྱུང་གསར་པས་མཁན་པོ་དང་སློབ་

དཔོན་ལ་སྔ་དྲོ་ཉིན་ལྟར་ཡན་ལག་ལྔ་ས་ལ་ཕབ་པའི་ཕྱག་འཚལ་དགོས། ཡིན་ནའང་བྲེལ་

བ་ཡོད་ན་ཞབས་ལ་ལག་པས་གཏུགས་པའམ་སྒྱིད་པ་ལ་འཁྱུད་པ་ཙམ་གྱིས་འགྲིགས་པ་

རེད༑ དེ་ནི་དེང་སང་ཕྱི་རོལ་པ་ལ་ཡོངས་གྲགས་ཡིན་རུང་། ནང་པ་ལ་ཉམས་ཟིན་པ་ལྟ་བུ་

རེད་འདུག །དེ་ནི་ད་ལྟ་ནང་པའི་ཡུལ་གྱི་གོམས་པའི་གཤིས་ལུགས་ནང་མཐོང་རྒྱུ་མེད། 

ཡན་ལག་ལྔ་ས་ལ་ཕབ་པའི་ཕྱག་འཚལ་བའི་སྐབས་སུ་རབ་བྱུང་གིས་ཕྱག་འཚལ་

ཚུལ་ནི་སྐབས་དེར་བླ་གོས་ཕྲག་པ་གཉིས་ལ་གཟར་བ་རེད། སྤྱིར་བླ་གོས་ཕྲག་ལ་

གཉིས་ལ་གཟར་བ་དེ་མ་གུས་པའི་རྣམ་པར་བརྩི་ཞིང་། དེ་ཡང་ཆོས་ཞུ་བའི་སྐབས་སུ་

བླ་གོས་ཕྲག་པ་གཅིག་ཏུ་གཟར་ནས་ཞེས་འདུལ་བའི་ནང་ཡང་ཡང་བྱུང་། ང་ཚོས་བླ་

གོས་རྒྱུན་དུ་གྱོན་གྱི་མེད། དེང་སང་བླ་གོས་ལ་ཡོངས་གྲགས་སུ་ཆོས་གོས་ཟེར་གྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

480

ཡོད༑ ང་ཚོས་ནམ་རྒྱུན་གྱོན་པའི་གཟན་ཞེས་པ་དེ་འདུལ་བའི་ནང་རྔུལ་གཟན་ཞེས་པ་

དེ་རེད། གང་ལྟར་ང་ཚོས་རྔུལ་གཟན་ནམ་ཆོས་གོས་ཕྲག་པ་གཉིས་ལ་གཟར་ནས་ཕྱག་

འཚལ་བ་རེད། འོན་ཀྱང་འཕགས་པ་གནས་བརྟན་སྡེ་པས་ཡན་ལག་ལྔ་ས་ལ་ཕབ་པའི་

ཕྱག་འཚལ་སྟངས་ནི་ང་ཚོ་དང་མི་འདྲ་བ་རེད། ཁོང་ཚོ་ཕྱག་རེ་རེ་བཞིན་ལངས་དགོས་

མེད་ཅིང་། བླ་གོས་ཕྲག་པ་གཅིག་ལ་གཟར་ནས་པུས་མོ་ས་ལ་བཙུགས་མུས་ལ་ཐལ་

མོ་སྦྱར་ཏེ་མགོ་བོ་ཐེངས་གསུམ་ས་ལ་གཏུགས་པ་རེད། ངའི་བསམ་པ་ལ་ང་ཚོའི་རབ་

བྱུང་སྐུ་ན་བགྲེས་པོ་ཕྱག་འཚལ་དཀའ་བ་ཡོད་པ་རྣམས་གནས་བརྟན་སྡེ་པ་ལྟར་ཕྱག་

འཚལ་ན་མི་འགྲིགས་པ་མེད་སྙམ། བོད་དུའང་སྔ་རབས་པས་ཕྱག་འཚལ་ཚུལ་དང་དགེ་

ལྡན་པའི་ཕྱག་འཚལ་ཚུལ་ལའང་ཕྲན་བུ་མི་འདྲ་བ་འདུག །དེ་ཡང་ཁོང་ཚོས་རྐུམ་ཕྱག་

རེ་འཚལ་བའི་རྗེས་སུ་གཟན་དེ་ཕྲག་པར་བཀལ་ནས་ཐལ་མོ་སྦྱར་སྲོལ་འདུག །ཕལ་

ཆེར་བཀའ་གདམས་པའི་དགེ་བཤེས་ཚོས་ཀྱང་དེ་བཞིན་གནང་གི་ཡོད་ཚུལ་འདུག །དེ་

ནས་དགེ་ལུགས་པ་དང་གསར་མ་མང་ཆེ་བས་ཐེངས་གཅིག་གཟན་གློད་ན་ཕྱག་གསུམ་

འཚལ་ཟིན་ནས་མ་གཏོགས་གཟན་མི་གྱོན་པ་རེད། གནས་བརྟན་སྡེ་པ་ལ་ཡན་ལག་ལྔ་

ས་ལ་ཕབ་པའི་ཕྱག་དང་། སྒྱིད་པ་ལ་འཁྱུད་པའི་ཕྱག་དེ་དར་ཡང་། བརྐྱངས་ཕྱག་དེ་དར་

མེད༑ བརྐྱངས་ཕྱག་དེ་རྒྱ་གར་གྱི་བྲམ་ཟེ་དང་དགེ་སྦྱོང་གཉིས་ཀ་ལ་དར་བ་ཞིག་ཡིན་

བཟོ་འདུག །རྒྱ་གར་ལྷོ་ཕྱོགས་ཀྱི་བྲམ་ཟེ་ལ་ད་ལྟའང་ཐལ་མོ་སྦྱར་སྟངས་མི་འདྲ་བ་ལས་

བརྐྱངས་ཕྱག་གམ་ལུས་ཐམས་ཅད་ས་ལ་ཕབ་པའི་ཕྱག་གི་སྲོལ་དེ་ཡོད་མུས་རེད། 

ཕྱག་འབུམ་ཐེར་ལ་སོགས་པ་གསོག་མཁན་ཡིན་ན་བརྐྱངས་ཕྱག་གི་ཐོག་ནས་

གསོག་གི་ཡོད། གང་ལགས་ཤེ་ན། ཕྱག་འཚལ་བའི་ཕན་ཡོན་ནང་དུ་ལུས་ཀྱིས་ཇི་ཙམ་

ཁྱབ་པའི་ས་དེའི་འོག་ཏུ་དབང་ཆེན་གསེར་གྱི་ས་གཞི་ལ་ཐུག་གི་བར་དུ་རྡུལ་ཇི་ཙམ་ཡོད་

པ་དེ་ཙམ་འཁོར་ལོ་སྒྱུར་བའི་རྒྱལ་པོའ་ིསྐྱེ་བ་བླང་རྒྱུའི་བསོད་ནམས་གསོག་ཚུལ་གསུངས་

ཡོད༑ དེ་ནི་འཁོར་ལོའ་ིསྒྱུར་བའི་རྒྱལ་པོར་ཡང་ཡང་སྐྱེ་བ་མིན་པར། དེ་ནི་ཚད་གཟུང་ས་



སྦྱོར་བའི་ཆོས་དྲུག་གི་བཀའ་ཁྲིད། 

ཞིག་རེད། འཁོར་ལོའ་ིསྒྱུར་བའི་རྒྱལ་པོའ་ིསྐྱེ་བ་བླང་རྒྱུར་བསོད་ནམས་ཇི་ཙམ་དགོས་

པའི་ཚད་དེ་ས་ཡི་རྡུལ་གཅིག་གི་གྲངས་སུ་བྱས་ནས་དེའི་གྲངས་དང་མཉམ་པའི་འཁོར་

ལོའ་ིསྒྱུར་བའི་རྒྱལ་པོར་སྐྱེ་བ་བླང་རྒྱུའི་བསོད་ནམས་གསོག་ཚུལ་གསུངས་པ་ཡིན་

ཙང་༑ ཡན་ལག་ལྔ་ས་ལ་ཕབ་པའི་ཕྱག་བྱེད་ན་དེ་ཙམ་ཁྱབ་ཆེན་པོ་མེད་པ་དང་། ལུས་

ཐམས་ཅད་ས་ལ་ཕབ་པའི་ཕྱག་དེ་ཁྱབ་ཆེ་བ་ཡིན་ཙང་བསོད་ནམས་མང་བ་གསོག་ཐུབ། 

དེ་བཞིན་གཟུགས་པོས་མ་ལྕོགས་པ་དང་རྒས་འཁོགས་རྣམས་ཕྱག་འབུམ་ཐེར་གསོག་

འདོད་ཡོད་ན་རྐུམ་ཕྱག་གི་ཐོག་ནས་གསོག་ནའང་མི་རུང་བ་དང་མི་ཆོག་པ་མེད། དེ་ནི་མ་

གསོག་པ་ལས་གསོག་པ་ཡག་གི་རེད། ད་དུང་ནད་གཅོང་སོགས་ཀྱིས་གནས་བརྟན་སྡེ་

པས་ཕྱག་འཚལ་བ་བཞིན་པུས་མོ་བཙུགས་མུས་ཀྱིས་གནང་ནའང་མི་འགྲིགས་པ་མེད། 

གལ་ཏེ་ཕྱག་འབུམ་ཐེར་དེ་སྦྱོར་ཆོས་ཀྱི་སྒོ་ནས་གསོག་ན་ཕྱག་འཚལ་བའི་ཡན་ལག་

འདིའི་སྐབས་སུ་གསོག་འོས་པ་རེད། དེ་ལྟ་བུ་གསོག་མཁན་ཡང་མང་ཤོས་རེད། ཁ་ཤས་

ཀྱིས་ཕྱག་འཚལ་བའི་ཡན་ལག་གི་སྐབས་སུ་མ་གསོག་པར་སྡིག་པ་བཤགས་པ་གཙོ་

བོར་བྱས་ནས་བཤགས་པའི་ཡན་ལག་གི་སྐབས་སུ་གསོག་མཁན་ཡང་ཡོད། སྐབས་དེར་

ཕྱག་འཚལ་བའི་ཚིག་ཤ་སྟག་བརྗོད་ནས་མིན་པར། མན་ངག་གི་གཞུང་ནས་བྱུང་བ་བཞིན་

ལྟུང་བཤགས་ཀྱི་སངས་རྒྱས་སོ་ལྔའི་མཚན་བརྗོད་པའི་ངང་ནས་ཕྱག་འཚལ་བ་རེད། ལྟུང་

བཤགས་འདོན་ཚུལ་ཡང་ཕུང་པོ་ཐམས་ཅད་འདོན་མི་དགོས་པར་ཐོག་མར་སངས་རྒྱས་

སོ་ལྔའི་མཚན་ཤ་སྟག་བསགས་ནས་ཐུན་གྲོལ་ཁར་འོག་གི་བཤགས་པ་དང་རྗེས་སུ་ཡི་

རངས་སོགས་ཀྱི་ཕུང་པོ་རྣམས་ཚར་གཅིག་བཏོན་ནས་འགྲིགས་པ་བྱ་རྒྱུ་རེད། རྗེ་བདག་

ཉིད་ཆེན་པོས་ཀྱང་འོལ་ཁར་དེ་ལྟར་གནང་ཡོད་འདུག །ལྟུང་བཤགས་འདོན་ཚུལ་ལའང་

དེ་བཞིན་གཤེགས་པ་ཞེས་པའི་ཚིག་སྦྱར་དང་མ་སྦྱར་བའི་སྒོ་ནས་འདོན་ཚུལ་གཉིས་ཡོད། 

ཡིན་ནའང་དགེ་ལྡན་སྙན་བརྒྱུད་ཀྱི་ལུགས་ལ་དེ་བཞིན་གཤེགས་པ་ཞེས་པའི་ཚིག་དེ་སྦྱར་

ནས་འདོན་པ་རེད། གང་ལགས་ཤེ་ན། དེ་བཞིན་གཤེགས་པ་ཞེས་པའི་ཚིག་མ་སྦྱར་བར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མཚན་རྗེན་པ་དངོས་སུ་སྨོས་ན་ཞེ་ས་དང་གུས་ཞབས་མེད་པའི་རྟགས་རེད། དཔེར་ན་མི་

ཞིག་གི་མིང་རྗེན་པ་མི་འབོད་པར་དེའི་སྔོན་དུ་སྐུ་ཞབས་དང་དགེ་བཤེས་ལགས་སོགས་

སྦྱར་བ་ལྟ་བུ་རེད། ད་དུང་ས་གནས་གཅིག་ལ་མུ་མཐུད་ནས་འབུམ་ཐེར་གསོག་ཐུབ་པ་

བྱུང་ན་སྟབས་བདེ་བ་དང་བར་ཆད་ཉུང་བ་རེད། རབ་ཏུ་བྱུང་བ་ཚོས་ཕྱག་འབུམ་ཐེར་

གསོག་པའི་སྐབས་སུ་སྟབས་བདེ་བའི་ཆེད་དུ་གཟན་སྐེད་པར་དཀྲིས་ནས་ཕྱག་འཚལ་བ་

དེ་འདྲ་མཇལ་སོང་། འོན་ཀྱང་གཟན་སྐེད་པར་དཀྲིས་པ་ནི་གུས་ཞབས་ཀྱི་རྣམ་འགྱུར་དང་

མི་མཐུན་པ་ཞིག་རེད། ང་ཚོ་རྟགས་བསལ་གཏོང་སྐབས་གཟན་སྐེད་པར་དཀྲི་བ་རེད་མ་

གཏོགས། བླ་མ་དང་དགེ་རྒན་མཇལ་དུ་འགྲོ་སྐབས་གཟན་སྐེད་པར་དཀྲིས་ན་གུས་ཞབས་

མེད་པ་ཆགས་ཀྱི་རེད། ལར་ནས་འདུལ་བའི་ཀུན་སྤྱོད་ལྟར་ནའང་ཕྱག་འཚལ་བའི་སྐབས་

སུ་གཟན་སྐེད་པར་དཀྲི་བ་དེ་མི་རུང་བ་རེད། གལ་ཏེ་རྒྱུན་ལྡན་གྱི་གཟན་དེ་ཕུད་འགྲོ་བ་

ཡིན་ན་གཟན་ཆུང་བ་ཞིག་མཆོད་ན་མི་འགྲིགས་པ་ཨེ་ཡོད། དེ་ཡན་གྱིས་ཕྱག་འཚལ་བའི་

ཡན་ལག་དེ་ཙམ་གྱིས་འགྲིགས་པ་བྱ་རྒྱུ་ཡིན།

གཉིས་པ་མཆོད་པ་འབུལ་བའི་ཡན་ལག་ལ་བཟང་པོ་སྤྱོད་པའི་གཞུང་དུ་གསུངས་པ་

བཞིན་བླ་ན་ཡོད་པའི་མཆོད་པ་དང་བླ་ན་མེད་པའི་མཆོད་པ་བཅས་གཉིས་རེད། དང་པོ་

བླ་ན་ཡོད་པའི་མཆོད་པ་ནི། མེ་ཏོག་དམ་པ་ཕྲེང་བ་དམ་པ་དང་།། སིལ་སྙན་རྣམས་དང་

བྱུག་པ་གདུགས་མཆོག་དང་།། མར་མེ་མཆོག་དང་བདུག་སྤོས་དམ་པ་ཡིས།། རྒྱལ་བ་

དེ་དག་ལ་ནི་མཆོད་པར་བགྱི།། ན་བཟའ་དམ་པ་རྣམས་དང་དྲི་མཆོག་དང་། ཕྱེ་མ་ཕུར་མ་

རི་རབ་མཉམ་པ་དང།། བཀོད་པ་ཁྱད་པར་འཕགས་པའི་མཆོག་ཀུན་གྱིས།། རྒྱལ་བ་དེ་

དག་ལ་ནི་མཆོད་པར་བགྱི།། ཞེས་པས་མེ་ཏོག་དང་། མེ་ཏོག་གི་ཕྲེང་བ། རོལ་མོ། བྱུག་

པ༑ གདུགས། མར་མེ། བདུག་སྤོས་བཅས་ཚིག་གིས་ཟིན་པ་དང་། མེ་ཏོག་དམ་པ་ཞེས་

པས་ནི་མཆོད་པ་འབུལ་བའི་མེ་ཏོག་རྣམས་བཟང་ཤོས་འདེམས་པ་ལས། ཞན་པ་རྣམས་

འདེམས་ན་མི་འགྲིགས་པ་རེད། རྒྱ་གར་དུ་མེ་ཏོག་འབུལ་བའི་སྐབས་སུ་མེ་ཏོག་སྡོང་



སྦྱོར་བའི་ཆོས་དྲུག་གི་བཀའ་ཁྲིད། 

པོ་དང་བཅས་པ་དང་། མེ་ཏོག་རྐྱང་པའམ་བསིལ་མ། མེ་ཏོག་སྣ་ཚོགས་པ་ཕྲེང་བ་ལ་

བརྒྱུས་པ་སོགས་རེད། དེ་ནས་སིལ་སྙན་ནམ་རོལ་མོ་ལ་འབུད་རྡུང་དཀྲོལ་གསུམ་དང། 

ལུས་ལ་དྲི་བཟང་པོས་བྱུག་པ་དང་སྣུམ་གྱི་བྱུག་པ། གདུགས་ནི་ཐོག་མར་ཆར་པ་དང་ཉི་

མ་ལས་སྐྱོབ་པའི་ཆེད་དུ་ཡིན་རུང་། དུས་ཕྱིས་སུ་གོ་གནས་སམ་ཆེ་བསྟོད་ཆགས་པ་

རེད༑ དཔེར་ན་བླ་མ་ཆེན་པོ་ལ་གདུགས་ཕུབ་པ་ལྟ་བུ་རེད། མར་མེ་ནི་མུན་པའི་སེལ་བ་

དང་༑ གཙོ་བོ་མཚན་མོར་ཕུལ་བ་རེད། ཉིན་མོར་མུན་པ་བསལ་རྒྱུ་མེད་ཀྱང་། མཆོད་

པའི་གྲངས་སུ་འགྲོ་བ་རེད། བདུག་སྤོས་ནི་དྲི་ཞིམ་གྱི་ཆེད་དུ་རེད། ན་བཟའ་ནི་གྱོན་རྒྱུའི་

གོས་རེད། སངས་རྒྱས་མཆོག་གི་སྤྲུལ་སྐུའི་རྣམ་པ་ཅན་ལ་ཆོས་གོས་རྣམ་གསུམ་དང་། 

ལོངས་སྐུའི་རྣམ་པ་ཅན་ལ་རིན་པོ་ཆེའི་རྒྱན་དང་དར་གྱི་ན་བཟའ་སོགས། ཡི་དམ་ཡིན་ན་

ཡི་དམ་སོ་སོའ་ིཆས་གོས་དམ་པ་རྣམས། དེ་བཞིན་དྲི་ཡང་ལྷ་སོ་སོའ་ིཐུན་མོང་མ་ཡིན་

པའི་དྲི་བཟང་སྦྱར་བ་རྣམས། ཕྱེ་མ་ཕུར་མ་ནི་བསངས་དྲི་ཞིམ་ཞིབ་མོར་འཐག་པ་རས་

སྲབ་མོའ་ིནང་བླུགས་ཏེ་རྡོག་རྡོག་བཟོས་ཏེ་བཀལ་བ་དེ་རླུང་རྒྱག་པའི་སྐབས་སུ་དེའི་

དྲི་ཕྱོགས་ཐམས་ཅད་དུ་ཁྱབ་པ་རེད། དེ་ནི་གང་ལྟར་དྲི་བཟང་པོའ་ིརྫས་ཀྱི་ཕྱེ་མ་རས་ཀྱི་

ཕུར་མའི་ནང་བཏགས་པ་ཞིག་རེད། བོད་དུ་རྒྱལ་མཚན་ཕྱེ་ཕུར་ཞེས་པ་དེ་མིང་དེ་སྐད་

བརྗོད་ཀྱང་དེའི་ནང་དྲི་བཟང་པོ་བླུགས་པ་སོགས་མེད། དེ་ལྟ་བུའི་མ་དག་རྒྱུན་འབྱམས་

ཕྱིན་པ་མང་པོ་རེད། མང་པོ་ཞིག་གིས་ཕྱེ་མ་ཕུར་མ་ཞེས་པའི་དོན་ཤེས་ཀྱི་མེད། དེ་ནི་

རྒྱ་གར་གྱི་ནང་དུ་གནའ་སྔ་མོའ་ིམཆོད་པའི་ཡོ་བྱད་ཅིག་རེད། དེང་སང་ཡང་དགོན་པ་

རྙིང་པ་ཁ་ཤས་ནང་མཐོང་རྒྱུ་ཡོད། དེ་ནི་རས་སྲབ་པོའ་ིནང་བསངས་དྲི་ཞིམ་བླུགས་ཏེ་

རྡོག་རྡོག་བཟོས་པ་རྣམས་གཅིག་གིས་གཅིག་ལ་མཐུད་སྐབས་རྒྱལ་མཚན་ལྟ་བུ་ཆགས་

པ་རེད། དེ་ལྟ་བུའི་ཕྱེ་མ་ཕུར་མ་རི་རབ་དང་མཉམ་པ་སྤུངས་པ་བཅས་གོང་དུ་སྨོས་པའི་

མཆོད་པ་དེ་དག་གང་བྱུང་མིན་པར་བཀོད་པ་ཁྱད་པར་དུ་འཕགས་པ་མཆོག་ཀུན་གྱིས་

ཕྱོགས་བཅུ་དང་དུས་གསུམ་དུ་བྱོན་པའི་རྒྱལ་བ་དེ་དག་ལ་མཆོད་པ་འབུལ་བ་རེད། དེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡན་གྱིས་བླ་ན་ཡོད་པའི་མཆོད་པ་འབུལ་ཚུལ་དེ་རེད།

བླ་ན་མེད་པའི་མཆོད་པ་ནི། མཆོད་པ་གང་རྣམས་བླ་མེད་རྒྱ་ཆེ་བ།། དེ་དག་རྒྱལ་བ་

ཐམས་ཅད་ལ་ཡང་མོས།། བཟང་པོ་སྤྱོད་ལ་དད་པའི་སྟོབས་དག་གིས།། རྒྱལ་བ་ཀུན་ལ་

ཕྱག་འཚལ་མཆོད་པར་བགྱི།། ཞེས་གོང་དུ་སྨོས་པའི་མཆོད་པ་བླ་མེད་རྒྱ་ཆེ་བ་དེ་དག་

རྒྱལ་བ་ཐམས་ཅད་ལ་འབུལ་བའི་མོས་པ་བྱ་རྒྱུ་རེད། དེ་ཡང་བྱང་ཆུབ་སེམས་དཔའ་

ཀུན་ཏུ་བཟང་པོས་མཆོད་པ་རྒྱ་ཆེན་པོ་ཇི་ལྟར་སྤྲུལ་པ་བཞིན་བདག་གིས་ཀྱང་དད་པའི་

སྟོབས་ཀྱིས་རྒྱ་ཆེན་པོ་སྤྲུལ་ནས་རྒྱལ་བ་ཐམས་ཅད་ལ་ཕྱག་འཚལ་བ་དང་མཆོད་པ་བྱ་

རྒྱུ་དེ་རེད། དེ་ལྟར་ཕྱག་འཚལ་བ་དང་མཆོད་པ་འབུལ་བ་གཉིས་ཀའི་ཡན་ལག་ཏུ་སྦྱར་

ཚུལ་ནི་བཟང་པོ་སྤྱོད་པའི་སྨོན་ལམ་གྱི་སྟོབས་ལ་བརྟེན་ནས་ཕྱག་འཚལ་བ་པོས་ལུས་

གྲངས་མེད་དུ་སྤྲུལ་རྒྱུ་དང་། མཆོད་པའི་རྫས་གྲངས་མེད་དུ་སྤྲུལ་ནས་འབུལ་རྒྱུ། དེ་

བཞིན་མཆོད་པ་འབུལ་མཁན་གྱི་ལྷ་མོ་དེ་ཚོའང་གྲངས་མེད་དུ་སྤྲུལ་རྒྱུ་བཅས་རེད། དེ་

ལྟར་གོང་གི་མཆོད་པ་ཐམས་ཅད་འབུལ་ཟིན་པའི་རྗེས་སུ་མཆོད་པའི་ཡན་ལག་གི་ཆ་

ཤས་སུ་སླར་ཡང་མཎྜལ་འབུལ་རྒྱུ་དེ་རེད། 

མཎྜལ་འབུལ་རྒྱུ་ནི་མཆོད་པ་ཐམས་ཅད་ཀྱི་ནང་ནས་མཆོག་ཏུ་གྱུར་པ་ཞིག་རེད། 

མཎྜལ་དུ་སྣོད་བཅུད་ཀྱི་འཇིག་རྟེན་ཡོངས་སུ་རྫོགས་པ་ཕུལ་བ་རེད། དེ་ཡང་མཎྜལ་གྱི་

ཚིག་ནི། ཨོཾ་བཛྲ་བྷཱུམི་ཨཱཿ་ཧཱུྃ། དབང་ཆེན་གསེར་གྱི་ས་གཞི། ཨོཾ་བཛྲ་རི་ཁེ་ཨཱཿཧཱུྃ། ཕྱི་

ལྕགས་རི་ཁོར་ཡུག་གིས་བསྐོར་བའི་དབུས་སུ་རིའི་རྒྱལ་པོ་རི་རབ། ཤར་ལུས་འཕགས་

པོ༑ ལྷོ་འཛམ་བུ་གླིང་། ནུབ་བ་གླང་སྤྱོད། བྱང་སྒྲ་མི་སྙན། ལུས་དང་ལུས་འཕགས། རྔ་

ཡབ་དང་རྔ་ཡབ་གཞན། གཡོ་ལྡན་དང་ལམ་མཆོག་འགྲོ སྒྲ་མི་སྙན་དང་སྒྲ་མི་སྙན་གྱི་ཟླ། 

རིན་པོ་ཆེའི་རི་བོ། དཔག་བསམ་གྱི་ཤིང་། འདོད་འཇོའ་ིབ། མ་རྨོས་པའི་ལོ་ཏོག །འཁོར་

ལོ་རིན་པོ་ཆེ། ནོར་བུ་རིན་པོ་ཆེ། བཙུན་མོ་རིན་པོ་ཆེ། བློན་པོ་རིན་པོ་ཆེ། གླང་པོ་རིན་

པོ་ཆེ། རྟ་མཆོག་རིན་པོ་ཆེ། དམག་དཔོན་རིན་པོ་ཆེ། གཏེར་ཆེན་པོའ་ིབུམ་པ། སྒེག་མ། 



སྦྱོར་བའི་ཆོས་དྲུག་གི་བཀའ་ཁྲིད། 

ཕྲེང་བ་མ། གླུ་མ། གར་མ། མེ་ཏོག་མ། བདུག་སྤོས་མ། སྣང་གསལ་མ། དྲི་ཆབ་མ། ཉི་

མ༑ ཟླ་བ། རིན་པོ་ཆེའི་གདུགས། ཕྱོགས་ལས་རྣམ་པར་རྒྱལ་བའི་རྒྱལ་མཚན། དབུས་སུ་

ལྷ་དང་མིའི་དཔལ་འབྱོར་ཕུན་སུམ་ཚོགས་པ་མ་ཚང་བ་མེད་པ་འདི་དག་དྲིན་ཅན་རྩ་བ་

དང་བརྒྱུད་པར་བཅས་པའི་དཔལ་ལྡན་བླ་མ་དམ་པ་རྣམས་དང་། ཁྱད་པར་དུ་ཡང་བླ་མ་

བློ་བཟང་ཐུབ་དབང་རྡོ་རྗེ་འཆང་ཆེན་པོའ་ིལྷ་ཚོགས་འཁོར་དང་བཅས་པ་རྣམས་ལ་ཞིང་

ཁམས་དབུལ་བར་བགྱིའོ།། ཐུགས་རྗེས་འགྲོ་བའི་དོན་དུ་བཞེས་སུ་གསོལ། བཞེས་ནས་

བྱིན་གྱིས་བརླབ་ཏུ་གསོལ། ཞེས་པས་སྣོད་ཀྱི་འཇིག་རྟེན་དང་དེར་གནས་པའི་བཅུད་ཀྱི་

སེམས་ཅན་རྣམས་མཆོད་པའི་ངོ་བོར་ཕུལ་བ་རེད། དེ་འབུལ་བའི་ཚུལ་ལ་ཚིག་དང་ཆོ་ག་

རྒྱས་བསྡུས་སྣ་ཚོགས་རེད། གང་ལྟར་ཕྱག་དཔེ་འདིའི་ནང་ཡོད་པའི་མཎྜལ་གྱི་ཆོ་ག་དེ་

ལ་མཎྜལ་ཚོམས་བུ་སོ་ལྔ་པ་ཞེས་བརྗོད། དེའི་ནང་གང་འབུལ་གྱི་ཡོད་ཅེ་ན། དབང་ཆེན་

གསེར་གྱི་ས་གཞི་ཞེས་གླིང་བཞི་རི་རབ་དང་བཅས་པ་གནས་པའི་གཞི་རྟེན་དང། དེ་ལྟ་

བུའི་དབང་ཆེན་གསེར་གྱི་ས་གཞིའི་ཕྱི་རོལ་ལ་བ་ཚྭ་ཅན་གྱི་རྒྱ་མཚོ་དེ་འབོ་མི་འགྲོ་བའི་

ཆེད་དུ་རྭ་བ་ཞིག་དགོས་པ་དེ་ལ་ཕྱིའི་ལྕགས་རི་ཟེར། མངོན་པ་དང་དུས་འཁོར་གཉིས་

ནས་བཤད་པའི་འཇིག་རྟེན་ཆགས་ཚུལ་གྱི་ཕྱིའི་ལྕགས་རི་དེ་གཅིག་པ་རེད། དེ་ལྟ་བུའི་

ལྕགས་རིའི་དབུས་སུ་རིའི་རྒྱལ་པོ་རི་རབ་རེད། དེའི་ཕྱོགས་བཞི་ལ་ཤར་ལུས་འཕགས་

པོ༑ ལྷོ་འཛམ་བུ་གླིང་། ནུབ་བ་གླང་སྤྱོད། བྱང་སྒྲ་མི་སྙན་བཅས་གླིང་བཞི་དང། དེའི་

གཡན་གཡོན་དུ་ལུས་དང་ལུས་འཕགས། རྔ་ཡབ་དང་རྔ་ཡབ་གཞན། གཡོ་ལྡན་དང་ལམ་

མཆོག་འགྲོ། སྒྲ་མི་སྙན་དང་སྒྲ་མི་སྙན་གྱི་ཟླ་བཅས་གླིང་ཕྲན་བརྒྱད། དེ་ལྟར་གླིང་བཞི་

དང་གླིང་ཕྲན་བརྒྱད་ལ་ཚོམས་བུ་བཅུ་གཉིས། དེ་ནས་དེའི་ཐོག་ལ་གླིང་བཞིའི་ཐུན་མོང་

མ་ཡིན་པའི་ཁྱད་ནོར་རེ་ཡོད་པ་ནི་ཤར་ལ་རིན་པོ་ཆེའི་རི་བོ། ལྷོ་དཔག་བསམ་གྱི་ཤིང། 

ནུབ་ལ་འདོད་འཇོའ་ིབ། བྱང་ལ་མ་རྨོས་པའི་ལོ་ཏོག་བཅས་བཞི་ཡིན། དེ་ནས་འཁོར་

ལོ་རིན་པོ་ཆེ། ནོར་བུ་རིན་པོ་ཆེ། བཙུན་མོ་རིན་པོ་ཆེ། བློན་པོ་རིན་པོ་ཆེ། གླང་པོ་རིན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོ་ཆེ། རྟ་མཆོག་རིན་པོ་ཆེ། དམག་དཔོན་རིན་པོ་ཆེ་བཅས་རྒྱལ་སྲིད་སྣ་བདུན། གཏེར་

ཆེན་པོའ་ིབུམ་པ། དེ་ནས་སྒེག་མ། ཕྲེང་བ་མ། གླུ་མ། གར་མ། མེ་ཏོག་མ། བདུག་སྤོས་

མ༑ སྣང་གསལ་མ། དྲི་ཆབ་མ་བཅས་མཆོད་པའི་ལྷ་མོ་བརྒྱད། དེ་ནས་ཉི་མ། ཟླ་བ། རིན་

པོ་ཆེའི་གདུགས། ཕྱོགས་ལས་རྣམ་པར་རྒྱལ་བའི་རྒྱལ་མཚན་བཅས་རེད། རིན་པོ་ཆེའི་

གདུགས་ཞེས་པ་ནི་ཡོངས་གྲགས་ཀྱི་གདུགས་དེ་རེད། རྣམ་པར་རྒྱལ་བའི་རྒྱལ་མཚན་

ཞེས་པའི་རྒྱལ་མཚན་ནི་སྤྱིར་དར་ལྕེ་གསུམ་པ་ཡོད་པའི་བ་དན་ལྟ་བུ་ཞིག་རེད། དེ་ལ་མི་

མཐུན་གཡུལ་ལས་རྒྱལ་བའི་སྲོག་ཆགས་གསུམ་གྱི་མཚན་མ་ཡོད། དེ་དག་ལ་མཎྜལ་གྱི་

ཚོམས་བུ་སོ་ལྔ་ཞེས་བཤད། གང་ལྟར་གླིང་བཞི་རི་རབ་ཉི་ཟླ་དང་བཅས་པ་ཐམས་ཅད་

མཆོད་པའི་ཡུལ་དུ་འབུལ་བ་ལ་མཎྜལ་འབུལ་བ་ཞེས་བརྗོད། དེ་ནས་མཎྜལ་འབུལ་བའི་

ཚིག་ནི། ས་གཞི་སྤོས་ཀྱིས་བྱུགས་ཤིང་མེ་ཏོག་བཀྲམ།། རི་རབ་གླིང་བཞི་ཉི་ཟླས་བརྒྱན་

པ་འདི།། སངས་རྒྱས་ཞིང་དུ་དམིགས་ཏེ་འབུལ་བར་བགྱི།། འགྲོ་ཀུན་རྣམ་དག་ཞིང་

ལ་སྤྱོད་པར་ཤོག །ཅེས་པ་དེ་རེད། དེ་ལྟར་འབུལ་བའི་སྐབས་སུ་ས་གཞི་དེ་སྤོས་ཀྱིས་

བྱུགས་ཏེ་མེ་ཏོག་བཀྲམ་པ་དང་། དེའི་ཐོག་ཏུ་རི་རབ་དང་། གླིང་བཞི། ཉི་ཟླ་དང་བཅས་

པ་སངས་རྒྱས་ཞིང་དུ་ཞེས་མ་དག་པའི་འཇིག་རྟེན་འདི་འབུལ་བྱའི་རྫས་སུ་མ་བཞག་པར་

དག་པའི་ཞིང་ངམ་སངས་རྒྱས་ཀྱི་ཞིང་གི་ངོ་བོར་བྱིན་གྱིས་བརླབས་ཏེ་འབུལ་བ་དང་། 

ཡང་སངས་རྒྱས་ཞིང་ལ་ཞེས་པ་ནི་འབུལ་ཡུལ་ངོས་བཟུང་བ་རེད། དེ་ནི་འབུལ་ཡུལ་གྱི་

ཞིང་བླ་མ་ཚོགས་ཞིང་རྒྱ་མཚོ་ལ་དམིགས་ནས་འབུལ་བ་རེད། དེས་ན་ཞིང་དུ་དམིགས་

ཏེ་འབུལ་བ་དང་ཞིང་ལ་དམིགས་ཏེ་འབུལ་བ་གཉིས་ཀ་ལ་འགྲེལ་བཤད་བྱེད་ཆོག །ཕྱག་

དཔེ་གཞན་དུ། སངས་རྒྱས་ཞིང་ལ་དམིགས་ཏེ་འབུལ་བ་ཡིས།། ཞེས་བྱུང་། དེ་ལྟ་བུ་

འབུལ་བ་ལ་བརྟེན་ནས་འགྲོ་བ་ཀུན་རྣམ་པར་དག་པའི་ཞིང་ལ་སྤྱོད་པར་ཤོག་ཅེས་བསམ་

དགོས༑ གལ་ཏེ་སངས་རྒྱས་ཞིང་དུ་ཞེས་པ་དེ་ཡོད་ན་འགྲོ་ཀུན་རྣམ་དག་ཞིང་ལ་སྤྱོད་པར་

ཤོག་ཅེས་པ་ལ་འགྲེལ་བདེ་བ་ཡོད། དེ་ནས། བདག་གཞན་ལུས་ངག་ཡིད་གསུམ་ལོངས་



སྦྱོར་བའི་ཆོས་དྲུག་གི་བཀའ་ཁྲིད། 

སྤྱོད་དུས་གསུམ་དགེ་ཚོགས་དང་།། རིན་ཆེན་མཎྜལ་བཟང་པོ་ཀུན་བཟང་མཆོད་པའི་

ཚོགས་དང་བཅས།། བློ་ཡིས་བླངས་ནས་བླ་མ་ཡི་དམ་དཀོན་མཆོག་གསུམ་ལ་འབུལ།། 

ཐུགས་རྗེའི་དབང་གིས་བཞེས་ནས་བདག་ལ་བྱིན་གྱིས་བརླབ་ཏུ་གསོལ།། ཨིདཾ་གུརུ་རཏྣ་

མཎྜལཀཾ་ནིརྱཱཏཡཱམི། ཞེས་བརྗོད་ནས་མཎྜལ་འབུལ་བ་རེད།

མཎྜལ་ཚོམས་བུ་ཉེར་གསུམ་མའི་སྐབས་སུ་གླིང་བཞིའི་རྗེས་སུ་གླིང་བཞིའི་ཐུན་

མོང་མ་ཡིན་པའི་ཁྱད་ནོར་བཞི་དང་། མཆོད་ལྷ་བརྒྱད། གདུགས་དང་རྒྱལ་མཚན་བཅས་

འཐེན་པ་རེད། ཁ་ཤས་ཀྱིས་མཎྜལ་ཚོམས་བུ་ཉེར་ལྔ་པ་ཞེས་བརྗོད་པ་ནི་ཉེར་གསུམ་པ་

དེའི་ཐོག་ཏུ་དབང་ཆེན་གསེར་གྱི་ས་གཞི་དང་ཕྱི་ལྕགས་རི་ཁོར་ཡུག་གཉིས་བསྣན་པ་

དེ་རེད། ཚོམས་བུ་ཉེར་ལྔ་པ་དེ་ཙམ་གྲགས་ཆེན་པོ་ཞིག་མིན། འོན་ཀྱང་ཚོམས་བུ་ཉེར་

གསུམ་པ་ནི་ཚོམས་བུ་རེ་སྔགས་དང་སྦྱར་ནས་གསུངས་སྲོལ་ཡོད་རེད། རྗེ་རིན་པོ་ཆེས་

འོལ་ཁར་གཙོ་བོ་ཚོམས་བུ་ཉེར་གསུམ་མ་གསོག་ཚུལ་འདུག །ད་དུས་ཚོད་རྫོགས་པར་

བརྟེན་འདིར་གཞག་རྒྱུ་ཡིན། མདོར་ན་གང་ཞུས་པ་དེ་དག་ཐམས་ཅད་ཕྱག་ལེན་ལ་

ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། བདག་གིས་ཇི་སྙེད་བསགས་པའི་དགེ་བ་འདི།། 

ཞེས་སོགས་གསུངས་ནས་ཆོས་ཐུན་གྲོལ།

ཉིན་ལྔ་པ།

(༢༠༢༠ ཕྱི་ཟླ་ ༣ ཚེས་ ༡༢)

༄༅།། ཐོག་མར་བླ་སློབ་ཐུན་མོང་གིས་སངས་རྒྱས་ཆོས་ཚོགས་མ་བཏོན། དེ་ནས་རིན་པོ་ཆེ་མཆོག་

གིས༑ ལྷ་དང་ལྷ་མིན་མི་དང་མིའམ་ཅི་ཡི་དབང་པོ་དང༌།། བརྒྱ་བྱིན་ལ་སོགས་ཆོས་ཀྱི་

ཕྱོགས་ལ་བྱ་བ་བྱེད་པ་རྣམས།། སངས་རྒྱས་གསུངས་པ་རབ་ཏུ་ཞི་ཞིང་བདེ་བའི་རྒྱུར་

གྱུར་པ།། འདི་དག་བཤད་ཀྱིས་དམ་པའི་ཆོས་མཉན་ཕྱིར་ནི་འདིར་གཤེགས་ཤིག  ལྷ་ཡི་

སྐད་དང་ཀླུ་དང་གནོད་སྦྱིན་སྐད།། གྲུལ་བུམ་དག་དང་མི་ཡི་སྐད་རྣམས་དང༌།། འགྲོ་བ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀུན་གྱི་སྒྲ་རྣམས་ཅི་ཙམ་པ།། ཐམས་ཅད་སྐད་དུ་བདག་གིས་ཆོས་སྟོན་ཏོ།། 

འོ་ལགས་སོ།། དེ་ཡང་ཇི་སྐད་དུ་དཔལ་ལྡན་ཟླ་བ་གྲགས་པའི་གསུང་ལས། ཀུན་

རྫོབ་དེ་ཉིད་གཤོག་ཡངས་དཀར་པོ་རྒྱས་གྱུར་པ།། ངང་པའི་རྒྱལ་པོ་དེ་ནི་སྐྱེ་བོའ་ིངང་

པ་ཡིས།། མདུན་དུ་བདར་ནས་དགེ་བའི་རླུང་གི་ཤ གས་སྟོབས་ཀྱིས།། རྒྱལ་བའི་ཡོན་

ཏན་རྒྱ་མཚོའི་ཕ་རོལ་མཆོག་ཏུ་འགྲོ། ཞེས་གཞན་དོན་དུ་རྫོགས་པའི་བྱང་ཆུབ་དོན་དུ་

གཉེར་བའི་ཀུན་རྫོབ་ཀྱི་བྱང་ཆུབ་ཀྱི་སེམས་དང་། ཆོས་ཐམས་ཅད་རང་གི་ངོ་བོས་མ་

གྲུབ་པ་ལེགས་པར་རྟོགས་པའི་དོན་དམ་བྱང་ཆུབ་ཀྱི་སེམས་གཉིས་པོ་འདབ་ཆགས་ཀྱི་

གཤོག་པ་ལྟ་བུ་ཟུང་དུ་འབྲེལ་བ་ལ་བརྟེན་ནས་རྒྱལ་སྲས་ཀྱི་སྤྱོད་པ་སྦྱིན་སོགས་ཕར་

ཕྱིན་དྲུག་སོགས་ཀྱི་རྒྱ་མཚོ་ལྟ་བུ་ཕ་རོལ་ཏུ་སོན་ནས་སངས་རྒྱས་ཀྱི་གོ་འཕང་བདེ་བླག་

ཏུ་རྙེད་ཐུབ་པ་གསུངས་པ་བཞིན་ང་ཚོའང་དལ་བརྒྱད་འབྱོར་བཅུ་ཚང་བའི་མི་ལུས་རྣམ་

པར་དག་པ་ཐོབ་པའི་སྐབས་འདིར་སངས་རྒྱས་ཀྱི་གོ་འཕང་རིན་པོ་ཆེ་ཐོབ་པའི་ཐབས་

ངེས་པར་དུ་འབད་དགོས་པ་ཡིན་པ་རེད། དེ་ལྟ་བུའི་ཐབས་ལ་འབད་པ་ལའང་ཐོག་མར་

ཐབས་ཀྱི་ཚུལ་རྣམས་ཐོས་པའི་སྒོ་ནས་ཤེས་པ་དང་། བསམས་པའི་སྒོ་ནས་སྒྲོ་འདོགས་

གཅོད་པ། དེ་ནས་བསྒོམས་པས་ཉམས་སུ་ལེན་དགོས་པ་རེད། དེ་ཡང་ཐོག་མར་ཐོས་

པ་བྱ་བའི་གཞི་དེའང་ཕྱོགས་རེ་བ་དང་རགས་པ་རེ་ཙམ་མིན་པར་རྒྱལ་བའི་གསུང་རབ་

ཐམས་ཅད་ཀྱི་གནད་བསྡུས་པའི་ལམ་ཞིག་ལ་སློབ་སྦྱོང་བྱེད་དགོས་པར་བརྟེན། ཆོས་

བྱང་ཆུབ་ལམ་གྱི་རིམ་པའི་སྔོན་འགྲོའ་ིསྦྱོར་བའི་ཆོས་དྲུག་སྐོར་ལ་འཆད་ཉན་བྱེད་བཞིན་

པ་རེད། དེས་ན་སེམས་ཅན་ཐམས་ཅད་ཀྱི་དོན་དུ་སངས་རྒྱས་ཀྱི་གོ་འཕང་ཐོབ་པའི་ཆེད་

དུ་དེ་ལྟ་བུའི་སྦྱོར་བའི་ཆོས་དྲུག་གི་རིམ་པ་ལ་གསན་བསམ་བྱེད་པ་ཡིན་སྙམ་པའི་ཀུན་

སློང་བྱང་ཆུབ་སེམས་བཅོས་མ་ཚུན་ཆད་ཀྱིས་རྩིས་ཟིན་པ་བྱས་ནས་གསན་དགོས་པ་

ཡིན་པ་རེད། གང་གསན་པར་བྱ་བའི་སྦྱོར་བའི་ཆོས་དྲུག་ལས་སྦྱོར་ཆོས་དང་པོ་བཞི་

སོང་ཟིན་པ་དང་། ལྔ་པ་བསག་སྦྱང་གི་གནད་བསྡུས་པ་ཡན་ལག་བདུན་པ་མཎྜལ་དང་



སྦྱོར་བའི་ཆོས་དྲུག་གི་བཀའ་ཁྲིད། 

བཅས་པ་འབུལ་བ་ཞེས་པ་དེ་འགྲོ་བཞིན་པ་རེད། དེའི་ནང་ནས་ཀྱང་ཕྱག་འཚལ་བ་སོང་

ཟིན་པ་དང་། མཆོད་པ་འབུལ་བའི་ཡན་ལག་གི་ནང་མཎྜལ་འབུལ་ཚུལ་སྐོར་དེ་རེད། ཁ་

སང་མཎྜལ་སྐོར་ཕྲན་བུ་ཞུས་ཟིན་པ་རེད། 

སྤྱིར་མཎྜལ་ཞེས་པ་ནི་སྣོད་བཅུད་ཀྱི་འཇིག་རྟེན་ཡོངས་སུ་རྫོགས་པ་འབུལ་རྒྱུ་དེ་

རེད༑ ང་ཚོས་མཎྜལ་མང་ཆེ་བ་ནི་གླིང་བཞི་དང་། རི་རབ། ཉི་ཟླ་ལ་སོགས་པ་འབུལ་

བའི་སྐབས་སུ་མངོན་པའམ་དུས་འཁོར་ནས་གསུངས་པའི་འཇིག་རྟེན་གྱི་ཆགས་ཚུལ་

ཇི་བཞིན་འབུལ་བ་རེད། འོན་ཀྱང་དེང་རབས་ཀྱིས་དེ་ལས་ལྡོག་སྟེ་བཤད་པ་རེད། ལར་

ནས་དེང་རབས་ཀྱིས་མ་བཤད་པའི་ཧ་ཅང་སྔོན་དུ་ཕྱི་ལོ་བརྒྱ་ཕྲག་ལྔ་པ་དང་དྲུག་པའི་

ནང་གླིང་བཞི་རི་རབ་ཀྱི་གནས་སྟངས་རྣམས་མངོན་པ་དང་དུས་འཁོར་བཞིན་མིན་པར། 

ས་ཡི་གོ་ལ་ཧྲིལ་པོ་ཡིན་པ་དང་། ཉི་ཟླ་མི་བསྐྱོད་པར་ས་གཞི་འཁོར་བ་སོགས་ནང་པའི་

མཁས་པ་ཨཱརྱ་བྷཊྚ་མཆོག་གིས་གསུངས་ཟིན་པ་རེད། ཁོང་ནི་ནང་པའི་མཁས་པ་ཆེན་

པ་ཞིག་རེད། ཡིན་ནའང་དེང་སང་བྱུང་རབས་སྨྲ་བ་ཚོས་ཨཱརྱ་བྷཊྚ་ནང་པའི་མཁས་པ་

མིན་པར་བྲམ་ཟེའི་མཁས་པ་ཞིག་ཏུ་བརྩི་ཞིང་། ཁོང་གི་སྐུ་གཟུགས་ཀྱང་བྲམ་ཟེ་ཁྱིམ་

པའི་རྟགས་ཅན་གཙུག་ཕུད་ཡོད་པ་ཞིག་བཞེངས་པ་རེད། དངོས་གནས་བྱས་ན་ཨཱརྱ་

བྷཊྚ་ནི་ནཱལནྡཱའི་མཁས་པ་ཞིག་རེད། གང་ལགས་ཤེ་ན། ཁོང་གིས་བརྩམས་པའི་ཨཱརྱ་

བྷཊྚཱིཡ་ཞེས་པའི་བསྟན་བཅོས་དེ་ཕྱི་རོལ་པས་དགག་པའི་ཕྱོགས་སྔར་བཀོད་སྐབས་

དགེ་སྦྱོང་མགོ་རེག་ཅེས་བྱུང་ཞིང་། དགེ་སྦྱོང་མགོ་རེག་ཅེས་པ་ནི་བྲམ་ཟེ་གཙུག་ཕུད་

ཅན་ཚོས་ནང་པའི་དགེ་སློང་ལ་ཞེ་ས་མེད་པའི་འབོད་སྲོལ་ཞིག་རེད། ནང་པའི་དགེ་སློང་

ལ་གཙུག་ཕུད་མེད་པར་བརྟེན་མགོ་རེག་ཅེས་འབོད། ཨཱརྱ་བྷཊྚ་ནི་ད་ལྟའི་ཚན་རིག་གི་

གནས་སྟངས་དང་མཐུན་པར་གླིང་བཞི་གནས་པའི་སའི་གོ་ལ་འདི་ཟླུམ་པོ་ཡིན་པ་དང་། 

དེ་བསྐོར་ནས་འགྲོ་བ། ཉི་ཟླ་མི་འགྲོ་བ་སོགས་ཐོག་མར་གསུང་མཁན་དེ་རེད། དེས་ན་

འཇིག་རྟེན་གྱི་ཆགས་ཚུལ་ནི་འདྲ་མིན་སྣ་ཚོགས་རེད། མངོན་པ་ནས་བཤད་པའི་འཇིག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྟེན་མེད་ཅེས་བརྗོད་མི་ཐུབ་ལ། དུས་འཁོར་ནས་བཤད་པའི་འཇིག་རྟེན་མེད་ཅེས་ཀྱང་

བརྗོད་མི་ཐུབ། དེང་རབས་ཀྱིས་བཤད་པའང་དེ་རང་རེད། དེར་བརྟེན་མཎྜལ་འབུལ་བའི་

སྐབས་སུ་ས་ཡི་གོ་ལ་ཧྲིལ་པོ་འབུལ་ནའང་མི་འགྲིགས་པ་མེད་ལ། གླིང་བཞི་གླིང་ཕྲན་

དང་བཅས་པ་ཡོད་པ་བྱས་ནས་འབུལ་ནའང་མི་འགྲིགས་པ་མེད། ད་ལྟའི་ཚན་རིག་པས་

མཐོང་བཞིན་པའི་དགུ་ཚིགས་འདི་ལས་གཞན་པའི་དགུ་ཚིགས་ཡོད་པ་རིམ་པས་ཤེས་

རུང་༑ ང་ཚོས་འཇིག་རྟེན་མཐའ་ལས་འདས་པ་ཡིན་པ་དེ་སྔ་ནས་བཤད་མུས་རེད། དེས་

ན་ང་ཚོས་གླིང་བཞི་རི་རབ་ལྕགས་རི་དང་བཅས་པ་ཆ་ཚང་གཅིག་ལ་རེ་རེར་བརྩིས་པའི་

སྟོང་ཕྲག་གཅིག་ལ་སྟོང་དང་པོའ་ིའཇིག་རྟེན་གྱི་ཁམས་ཞེས་བརྗོད་པ་དང། དེ་ལྟ་བུའི་

སྟོང་ཕྲག་གཅིག་དེ་རེ་རེར་བརྩིས་པའི་སྟོང་ཕྲག་གཅིག་ལ་སྟོང་བར་མའི་འཇིག་རྟེན་

གྱི་ཁམས། དེ་ལྟ་བུའི་སྟོང་བར་མའི་འཇིག་རྟེན་དེ་རེ་རེར་བརྩིས་པའི་སྟོང་ཕྲག་གཅིག་

ལ་སྟོང་གསུམ་གྱི་སྟོང་ཆེན་པོ་འཇིག་རྟེན་གྱི་ཁམས་ཞེས་བརྗོད་ཅིང་། འདིའི་ནང་གླིང་

བཞི་རི་རབ་དང་བཅས་པ་བྱེ་བ་ཕྲག་བརྒྱ་ཡོད་རེད། དེས་ན་མཎྜལ་འབུལ་བའི་སྐབས་

སུ་མཐའ་ལས་འདས་པའི་འཇིག་རྟེན་ཡོངས་སུ་རྫོགས་པ་འབུལ་བའི་མོས་པ་བྱེད་པ་མ་

གཏོགས། འཇིག་རྟེན་ས་ཡི་གོ་ལ་གཅིག་འབུལ་བའི་མོས་པ་བྱེད་ཀྱི་མེད། བླ་ན་མེད་

པའི་མཆོད་པ་རྒྱ་ཆེན་པོ་ཡོང་བའི་ཆེད་དུ་སྟོང་གསུམ་གྱི་སྟོང་ཆེན་པོ་འཇིག་རྟེན་གྱི་

ཁམས་ཡོངས་སུ་རྫོགས་པ་ཕུལ་བ་ཡིན་སྙམ་ན་འགྲིགས་པ་རེད། 

དེ་ལྟ་བུའི་སྟོང་གསུམ་གྱི་སྟོང་ཆེན་པོ་འཇིག་རྟེན་གྱི་ཁམས་འདི་གང་ཟག་གཅིག་

གིས་མཆོད་པ་ལ་འབུལ་བའི་ཐོབ་ཐང་ཡོད་དམ། རང་ལ་མ་དབང་བ་ཞིག་འབུལ་བའི་

ཐོབ་ཐང་ཡོད་དམ་ཞེ་ན། གང་ཟག་སོ་སོར་དབང་བའི་སྟོང་གསུམ་གྱི་འཇིག་རྟེན་ཡོད་

ཅིང་༑ གང་ལགས་ཤེ་ན། སྟོང་གསུམ་གྱི་འཇིག་རྟེན་ཡོངས་སུ་རྫོགས་པ་དེ་སེམས་ཅན་

སྤྱི་མཐུན་གྱི་ལས་ལས་གྲུབ་པ་ཞིག་ཡིན་ཙང་། དེ་ལ་སེམས་ཅན་ཚང་མས་ལོངས་སྤྱོད་

པའི་གོ་སྐབས་ཡོད་པ་རེད། དཔེར་ན་ད་ལྟ་ང་ཚོ་ས་ཡི་གོ་ལ་འདིའི་སྟེང་དུ་འགྲོ་འཆག་



སྦྱོར་བའི་ཆོས་དྲུག་གི་བཀའ་ཁྲིད། 

ཉལ་འདུག་གི་སྤྱོད་ལམ་སོགས་ས་གཞི་འདི་ལོངས་སུ་སྤྱད་རྒྱུ་ཡོད་པ་ཚང་མ་ས་གཞི་

འདི་གྲུབ་པའི་རྒྱུའི་སྤྱི་མཐུན་གྱི་ལས་ཀྱི་ཆ་ཤས་སུ་ང་ཚོས་ལས་ཤིག་བསགས་ཡོད་ཙང་

དེའི་འབྲས་བུར་ང་ཚོས་ལོངས་སྤྱོད་པ་རེད་མ་གཏོགས། དེ་ལ་ལོངས་སྤྱད་རྒྱུའི་ལས་

ཤིག་ང་ཚོའི་རྒྱུད་ལ་མེད་ན་ས་ཡི་གོ་ལ་འདི་ང་ཚོས་བེད་སྤྱོད་བྱེད་མི་ཐུབ། དེས་ན་ང་

ཚོ་སྟོང་གསུམ་གྱི་སྟོང་ཆེན་པོའ་ིའཇིག་རྟེན་འདི་ལོངས་སུ་སྤྱོད་པ་པོ་ཞིག་ཡིན་ཙང་རང་

གི་ལས་ཀྱི་ཆ་ཤས་ཀྱི་འབྲས་བུར་གྱུར་པའི་འཇིག་རྟེན་གྱི་ཁམས་འདི་ངེས་པར་དུ་འབུལ་

ཆོག་པ་རེད། གཞན་གྱི་ཆ་ཤས་སུ་གྱུར་པ་དེ་ཚོའང་བློ་ཡིས་བླངས་ནས་དཀོན་མཆོག་ལ་

འབུལ་ན་ཉེས་པ་མེད། དེས་ན་མཎྜལ་འབུལ་བའི་སྐབས་སུ་འཇིག་རྟེན་གྱི་ཁམས་གཅིག་

མིན་པར། བླ་མ་མཆོད་པའི་ཆོ་ག་ལས། བྱེ་བ་ཕྲག་བརྒྱའི་གླིང་བཞི་ལྷུན་པོར་བཅས།། 

ཞེས་གསུངས་པ་བཞིན་སྟོང་གསུམ་གྱི་སྟོང་ཆེན་པོའ་ིའཇིག་རྟེན་ཡོངས་སུ་རྫོགས་པ་

འབུལ་བའི་མོས་པ་བྱེད་ན་བསོད་ནམས་ཀྱི་ཚོགས་གསོག་ཚབས་ཆེ། 

དེ་ལྟ་བུའི་བྱེ་བ་ཕྲག་བརྒྱའི་གླིང་བཞི་ལྷུན་པོར་བཅས་པའི་མཎྜལ་འབུལ་བའི་སྐབས་

སུ་དེའི་མཚོན་བྱེད་ཀྱི་རྒྱུ་ཆ་ལ་རིན་པོ་ཆེའི་རིགས་དང་། ཟངས་དང་ལི་དང་ཤིང་དང་རྡོ་

ལ་སོགས་པ་གང་བྱུང་ནའང་འགྲིགས་ཤིང་། དེ་ནི་མཆོད་པའི་ཡ་བྱད་ཡིན་ཙང་རིན་

པོ་ཆེའི་རིགས་ལས་གྲུབ་པ་ཡིན་ནའང་མི་འགྲིགས་པ་མེད། ཡིན་ནའང་མཆོད་པའི་ཡོ་

བྱད་ལ་བདག་ཏུ་བཟུང་ནས་ངའི་མཎྜལ་འདིའི་རྒྱུ་ཆ་གསེར་དང་དངུལ་ཡིན་ཞེས་བདག་

འཛིན་སྐྱེ་བའི་རྒྱུ་བྱེད་ན་དེ་ལས་ཀྱང་མཎྜལ་གྱི་རྒྱུ་ཞན་པ་ཞིག་བྱུང་ན་ལེགས། གང་ལྟར་

མཆོད་པའི་ཡོ་བྱད་ལ་རང་གི་སེར་སྣ་སྐྱེ་བ་དང་བདག་ཏུ་བཟུང་བ་ཞིག་མེད་ན་ཡག་གི་

རེད༑ ལྷག་པར་དུ་དགེ་སློང་གིས་རིན་པོ་ཆེ་ལས་གྲུབ་པའི་མཎྜལ་འབུལ་ན་ངེས་པར་དུ་

དུས་དྲན་བསྟེན་དགོས་ཤིང། ཆོས་ལྡན་གྱི་བྱ་བ་དང་མཆོད་པའི་ཆེད་དུ་རིན་པོ་ཆེའི་སྣོད་

འདི་ལ་རེག་པ་ཡིན་སྙམ་པའི་དུས་དྲན་བསྟེན་དགོས། སྤྱིར་དགེ་སློང་ཚོ་སྔ་དྲོ་བཞེངས་

སྐབས་དུས་དྲན་ཞིག་འདོན་ནའང་། དངོས་གནས་དུས་དྲན་ཞེས་པ་དེ་དུས་སོ་སོར་བྱ་བ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་འཇུག་པའི་སྐབས་སུ་སྟོན་པ་ཐུགས་རྗེ་ཅན་གྱི་གནང་བ་ཞུ་དགོས་པ་རེད། དུས་དྲན་

ཞེས་པའི་ཚིག་གི་དོན་ཡང་རིན་པོ་ཆེ་ལ་རེག་པའི་དུས་སུ་གནང་བ་དྲན་དགོས་པ་ཡིན་

པ་རེད། དེ་ནས་བླ་མ་བརྒྱུད་པ་ཡིན་ན་ཕྲེང་བའི་བཅུ་ཤད་ཀྱང་དངུལ་དང་ཟངས་སོགས་

ལས་མིན་པར་ལྕགས་ཀྱིས་བཟོས་པ་བསྣམས་པ་རེད། དེའི་རྒྱུ་མཚན་ནི་རིན་པོ་ཆེ་ལ་

རེག་པའི་ལྟུང་བ་མི་འབྱུང་བའི་ཆེད་དུ་རེད། དཔེར་ན་རྒྱུད་སྨད་ལྟ་བུ་ཡིན་ན་ཆབ་བུམ་གྱི་

ཁ་གཅོད་ཀྱང་ཤིང་མ་གཏོགས་རག་གིས་མི་བཟོ་ཞིང་། ཆབ་བུམ་གྱི་དངོས་གཞི་དེ་སྣམ་

བུས་བཏུམས་པ་ལ་ལག་པས་རེག་ས་མེད་ཀྱང་། ཁ་གཅོད་ལ་ཡང་ཡང་རེག་དགོས་ཙང་

རག་གིས་མི་བཟོས་པར་ཤིང་གིས་བཟོ་བ་རེད། དེ་ཡང་རིན་པོ་ཆེ་ལ་རེག་པའི་ལྟུང་བ་མི་

འབྱུང་བའི་ཆེད་དུ་ཡིན་ཞེས་གསུང་རྒྱུན་ཡོད། འདུལ་བའི་གཞུང་ཁ་ཤས་ནང་ལྕགས་ཀྱང་

རིན་པོ་ཆེའི་གྲས་སུ་བརྩི་བའང་ཡོད། ཡིན་ནའང་མཎྜལ་ལ་སོགས་པ་དང་། དྲིལ་བུ་རྡོ་རྗེ་

ལ་སོགས་པ་ཆོས་ལྡན་གྱི་བྱ་བའི་ཆེད་དུ་ངེས་པར་དུ་ལག་པས་རེག་དགོས་ཙང་སྐབས་

དེར་སྲེད་ཞེན་མི་འབྱུང་བ་དགོས་པ་གལ་ཆེན་པོ་རེད། མཎྜལ་སྟེང་དུ་འབུལ་རྒྱུ་དེ་མང་

ཆེ་བ་འབྲུ་ལ་བྱས་པ་རེད། དེ་ནས་འབྲུ་དང་མཉམ་དུ་རིན་པོ་ཆེའི་རིགས་བསྲེས་པའང་

ཡོད༑ ཡིན་ནའང་རབ་ཏུ་བྱུང་བ་ཚོས་དེ་ལའང་གཟབ་གཟབ་བྱེད་དགོས་པ་ཞིག་རེད། 

མཎྜལ་འབུལ་བའི་སྐབས་སུ་ཐོག་མར་ལག་པ་གཡོན་པའི་ནང་དུ་འབྲུ་ཉུང་ཉུང་ཞིག་

དང་མཉམ་དུ་མཎྜལ་གྱི་མེ་ལོང་བཟུང་བ་རེད། དེ་ནས་ལག་པ་གཡས་པའི་ནང་དུའང་འབྲུ་

ཉུང་ཉུང་ཞིག་བཟུང་སྟེ་མཎྜལ་གྱི་མེ་ལོང་དེའི་ཐོག་ཏུ་འབྲུ་ཁ་ཤས་བླུག་རིམ་བཞིན་ལག་

ངར་གྱིས་ཁ་ཕར་བསློགས་ཏེ་ཐེངས་གསུམ་རེ་ཕྱི་བདར་བྱེད་པའི་སྐབས་སུ་ལུས་ངག་ཡིད་

གསུམ་གྱི་སྡིག་སྒྲིབ་དག་སོང་སྙམ་པ་དང། དེ་བཞིན་འབྲུ་ཁ་ཤས་བླུག་རིམ་བཞིན་ལག་

ངར་གྱིས་ཁ་ཚུར་བསློགས་ཏེ་ཐེངས་གསུམ་རེ་ཕྱི་བདར་བྱེད་པའི་སྐབས་སུ་ཚོགས་ཞིང་

གི་དཀྱིལ་འཁོར་ལྷ་ཚོགས་ཀྱི་སྐུ་གསུམ་ཐུགས་ཀྱི་བྱིན་རླབས་རང་ལ་འཇུག་སོང་སྙམ་པ་

རེད༑ དེ་ནས་དབང་ཆེན་གསེར་གྱི་ས་གཞི་ཞེས་སོགས་འདོན་དགོས། ཚོམས་བུ་བཀོད་



སྦྱོར་བའི་ཆོས་དྲུག་གི་བཀའ་ཁྲིད། 

སྟངས་ནི་ཚང་མས་མཁྱེན་གསལ་རེད། འོན་ཀྱང་ཚོམས་བུ་ཕྱོགས་བཞི་ལ་གླིང་བཞི་བཀོད་

པའི་སྐབས་སུ་ཤར་བརྩི་ཚུལ་ནི་ད་ལྟ་མཆོད་པ་འབུལ་བའི་སྐབས་ཡིན་ན་མཆོད་ཡུལ་གྱི་

མདུན་ལ་ཤར་བརྩི་དགོས་པར་བརྟེན་རང་གི་མདུན་གྱི་ཕར་ཕྱོགས་དེ་ལ་ཚོམས་བུ་བཀོད་

པ་རེད། དེ་ནས་ལྷོ་ནུབ་བྱང་ཞེས་རིམ་བཞིན་གཡས་སུ་བསྐོར་བ་རེད། ཡིན་ནའང་འོག་

ཏུ་དོན་ཆེན་གསུམ་གྱི་གསོལ་འདེབས་ལ་མཎྜལ་འབུལ་བའི་སྐབས་སུ་ཤར་ནི་རང་གི་ངོས་

ཀྱི་མདུན་ལ་བརྩི་བ་རེད། དེ་ནས་ལྷོ་ནུབ་བྱང་ཞེས་རིམ་བཞིན་གཡས་སུ་བསྐོར་བ་རེད། 

མཎྜལ་གྱི་འབྲུ་རྣམས་ལ་བྱུང་ན་དྲི་བཟང་དང་། བ་བྱུང་གིས་བསྒོས་པ་དགོས། འོན་ཀྱང་དེང་

སང་བ་བྱུང་ནི་དཀོན་པོ་རེད། དགོན་པ་ཆེ་ཁག་གིས་བ་བྱུང་བཟོ་ཐུབ་ན་ཡག་པོ་རེད། བ་

བྱུང་ནི་དཀྱིལ་འཁོར་སོགས་ལ་ངེས་པར་དུ་དགོས་པ་ཞིག་རེད། དེ་ལྟ་བུའི་བ་བྱུང་ཡོད་ན་

མཎྜལ་གྱི་དཀྱིལ་འཁོར་ལ་ཟླ་རེའི་མཚམས་སུ་བྱུག་ན་སྲོལ་དང་མཐུན་པ་རེད། 

བསོད་ནམས་རླབས་པོ་ཆེ་གསོག་པའི་རྒྱུ་ཡིན་ཙང་མཎྜལ་ཉིན་ལྟར་འབུལ་ཐུབ་ན་

ལེགས༑ དེ་རིང་འདིར་མཎྜལ་གྱི་ཡོ་བྱད་མང་པོ་སྦྱིན་གཏོང་གནང་བ་དེ་རྒྱུན་དུ་འབུལ་

བའི་ཉམས་ལེན་ལ་བེད་སྤྱོད་གཏོང་ཐུབ་ན་ཡག་པ་ཡོད་རེད། བཀའ་གདམས་པའི་དགེ་

བཤེས་ཆེན་པོ་དགོན་པ་བ་ནི་ཇོ་བོ་ཆེན་པོ་དང་འབྲོམ་ཆེན་པོའ་ིཞབས་ཟིན་པའི་གྲས་

རེད༑ ཐེངས་ཤིག་དགོན་པ་བ་ཏིང་ངེ་འཛིན་ལ་འབྱམས་ནས་བདུན་གཅིག་ཙམ་མཎྜལ་

འབུལ་རྒྱུ་ལུས་ཏེ་རྡུལ་ཕུང་ངེར་ཡོད་པའི་སྐབས་འབྲོམ་སྟོན་པ་ཕེབས་ཏེ། ཁྱོད་མཎྜལ་མི་

འབུལ་བ་ཅི་ཡིན་གསུངས་པར། ཏིང་ངེ་འཛིན་ལ་ཕྲན་བུ་འབྱམས་སོང་ཞེས་ཞུས་པས། 

འབྲོམ་གྱིས་ཁྱོད་ལས་ཨ་ཏཱི་ཤ་སྒོམ་བཟང་སྟེ་མཎྜལ་ཉིན་རེར་དུས་གསུམ་དུ་འབུལ་བར་

མཛད་ཅེས་བཀའ་བཀྱོན་གནང་བའི་བྱུང་བ་ཡོད། དེས་ན་ང་ཚོ་སྔགས་ཀྱི་དབང་ཐོབ་པ་

རྣམས་ཀྱིས་ཐུན་དྲུག་བླ་མའི་རྣལ་འབྱོར་འདོན་པ་རེད། དེའི་ནང་ཉིན་ལན་གསུམ་མཚན་

ལན་གསུམ་སྐྱབས་འགྲོ་དང་མཎྜལ་འབུལ་དགོས་སོགས་ཡོད་པར་བརྟེན། རྒྱུན་དུ་མཎྜལ་

དེ་མ་ཆག་པར་འབུལ་ཐུབ་པ་བྱེད་དགོས། མཎྜལ་འབུམ་གསོག་མཁན་ཡིན་ན་མཆོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

494

པའི་མཇུག་ཏུ་མཎྜལ་འབུལ་བའི་སྐབས་སུ་གསོག་པ་དང། སྐབས་དེར་གླིང་བཞི་དང་། 

རི་རབ། ཉི་ཟླ་བཅས་ཚོམས་བུ་བདུན་མ་ཕུལ་བའི་ཚིག་ནི། ས་གཞི་སྤོས་ཀྱིས་བྱུགས་

ཤིང་མེ་ཏོག་བཀྲམ།། ཞེས་སོགས་ཚིགས་བཅད་གཅིག་པོ་རེ་འདོན་པ་དང་མཎྜལ་ཚར་

རེ་བརྩི། སྡིག་པ་བཤགས་པ་ཡིན་ན་མཎྜལ་ཕར་བཤིག་པ་དང་། དངོས་གྲུབ་ཞུ་བ་ན་

མཎྜལ་ཚུར་བཤིག་པ་བཅས་ཀྱི་ཕྱག་བཞེས་ཡོད། གཞུང་ཁ་ཤས་ནང་མཎྜལ་ཚོམས་བུ་

དགུ་མ་ཡོང་ཞིང་། དཔེར་ན་མྱ་ངན་ལས་མི་འདའ་བའི་གསོལ་བ་འདེབས་པའི་སྐབས་

སུ་མཎྜལ་ཚོམས་བུ་དགུ་མ་འབུལ་བ་རེད། དེ་ནི་གླིང་བཞི་དང་། རི་རབ། ཉི་ཟླ། རིན་པོ་

ཆེའི་གདུགས། ཕྱོགས་ལས་རྒྱལ་བའི་རྒྱལ་མཚན་བཅས་རེད། 

གསུམ་པ་སྡིག་པ་བཤགས་པའི་ཡན་ལག་དེ་རེད། ཆོ་གའི་ནང་། འདོད་ཆགས་ཞེ་

སྡང་གཏི་མུག་དབང་གིས་ནི།། ལུས་དང་ངག་དང་དེ་བཞིན་ཡིད་ཀྱིས་ཀྱང་།། སྡིག་པ་

བདག་གིས་བགྱིས་པ་ཅི་མཆིས་པ།། དེ་དག་ཐམས་ཅད་བདག་གིས་སོ་སོར་བཤགས།། 

ཞེས་གསུངས་པ་བཞིན་ཉོན་མོངས་པ་འདོད་ཆགས་དང་ཞེ་སྡང་དང་གཏི་མུག་བཅས་

ཀྱི་དབང་གིས་ལུས་ངག་ཡིད་གསུམ་གྱིས་སྡིག་པ་བྱས་པ་དེ་དག་ཐམས་ཅད་སོ་སོར་

བཤགས་པ་རེད། ལར་ནས་སྡིག་པ་ཚབས་ཆེན་ཇི་ཙམ་ཡིན་ནའང་བཤགས་སྡོམ་ཚུལ་

བཞིན་དུ་བྱེད་ན་དག་གི་རེད། འོན་ཀྱང་སྡིག་པ་བཤགས་པ་ལ་གཉེན་པོ་སྟོབས་བཞི་

ཚང་དགོས་ཤིང་། དེ་ཡང་རྟེན་གྱི་སྟོབས་དང་། རྣམ་པར་སུན་འབྱིན་པའི་སྟོབས། ཉེས་པ་

ལས་སླར་ལྡོག་པའི་སྟོབས། གཉེན་པོ་ཀུན་ཏུ་སྤྱོད་པའི་སྟོབས་བཅས་རེད། དེ་ལ་དང་པོ་

རྟེན་གྱི་སྟོབས་ནི་སྡིག་པ་བཤག་མཁན་གང་ཟག་གི་རྟེན་དེ་ལ་སྐྱབས་འགྲོ་དང་སེམས་

བསྐྱེད་ཚད་ལྡན་ཡོད་པ་དེ་རེད། དེ་ཡང་སྡིག་པ་བཤགས་པའི་སྔོན་དུ་སྐྱབས་འགྲོ་དང་

སེམས་བསྐྱེད་བྱ་རྒྱུ་དེ་རེད། སྦྱོར་ཆོས་ནང་སྐྱབས་འགྲོ་དང་སེམས་བསྐྱེད་སྔོན་ལ་སོང་

ཟིན་པར་བརྟེན་སྟོབས་དེ་ཚང་བ་རེད། གཉིས་པ་རྣམ་པར་སུན་འབྱིན་པའི་སྟོབས་ནི་སོ་

སོས་སྔར་བྱས་པའི་སྡིག་པ་ལ་འགྱོད་པ་ཤ གས་དྲག་བྱས་པ་དེ་རེད། སྡིག་པ་བྱས་པ་



སྦྱོར་བའི་ཆོས་དྲུག་གི་བཀའ་ཁྲིད། 

ལ་འགྱོད་པ་མེད་ན་དག་རྒྱུ་མེད། བཀའ་གདམས་པའི་བླ་མ་ཚོས་དུག་ཁོང་དུ་སོང་བ་

ལྟ་བུའི་འགྱོད་པ་ཞེས་གསུངས་ཡོད། གང་ལྟར་སྡིག་པ་རེ་རེ་བཞིན་ངོས་བཟུང་སྟེ་དེ་ལ་

འགྱོད་སེམས་བྱེད་རྒྱུ་དེ་རེད། གསུམ་པ་ཉེས་པ་ལས་སླར་ལྡོག་པའི་སྟོབས་ནི་སྔར་བྱས་

ཀྱི་སྡིག་པ་ལ་འགྱོད་གདུང་གིས་མ་འོངས་པར་སྲོག་ལ་བབས་ཀྱང་ནམ་ཡང་བྱེད་རྒྱུ་མིན་

པའི་སྡོམ་སེམས་དེ་རེད། གང་ལྟར་སྡོམ་སེམས་བརྟན་པོ་ཞིག་དགོས། བཞི་པ་གཉེན་པོ་

ཀུན་ཏུ་སྤྱོད་པའི་སྟོབས་ནི་སྡིག་པ་བཤགས་པའི་ཐབས་སུ་སངས་རྒྱས་ཀྱི་མཚན་སྔགས་

དང་ཡིག་བརྒྱ་གསོག་པ་དང་། མདོ་ཀློག་པ། ཕྱག་འཚལ་བ་སོགས་རེད། གལ་ཏེ་དེ་བཞི་

པོ་ཚང་ན་སྡིག་པ་ཚབས་ཆེན་ཡིན་ནའང་དག་པ་རེད། སྐབས་འདིར་སྡིག་པ་བཤགས་

པའི་ཚིག་ནི། འདོད་ཆགས་ཞེ་སྡང་གཏི་མུག་དབང་གིས་ནི།། ལུས་དང་ངག་དང་དེ་

བཞིན་ཡིད་ཀྱིས་ཀྱང་།། སྡིག་པ་བདག་གིས་བགྱིས་པ་ཅི་མཆིས་པ།། དེ་དག་ཐམས་ཅད་

བདག་གིས་སོ་སོར་བཤགས།། ཞེས་གསུངས་པ་བཞིན་འདོད་ཆགས་ཞེ་སྡང་གཏི་མུག་

ཅེས་སྡིག་པའི་རྒྱུ་དེ་བསྟན་པ་རེད། ང་ཚོས་མི་དགེ་བ་གསོག་རྒྱུ་དེ་རང་གི་རྒྱུད་ལ་ཉོན་

མོངས་པ་འདོད་ཆགས་དང་ཞེ་སྡང་དང་གཏི་མུག་བཅས་དུག་གསུམ་ཡོད་པའི་དབང་

གིས་རེད། སྡིག་པ་གསོག་པའི་སྒོ་ནི་ལུས་དང་ངག་དང་ཡིད་བཅས་གསུམ་རེད། དཔེར་

ན་མི་དགེ་བ་བཅུ་ལ་མཚོན་ན། ལུས་ཀྱི་རྣམ་པ་གསུམ་དང་། ངག་གི་རྣམ་པ་བཞི། ཡིད་

ཀྱི་རྣམ་པ་གསུམ་པ་བཅས་རེད། དེ་ལྟ་བུའི་སྡིག་པ་དེ་རང་གིས་བྱས་པ་དང་། གཞན་ལ་

བྱེད་དུ་འཇུག་པ། གཞན་གྱིས་བྱས་པ་ལ་རྗེས་སུ་ཡི་རངས་པ་བཅས་དེ་དག་ཐམས་ཅད་

སོ་སོར་བཤགས་པ་སྟེ། ལུས་ངག་ཡིད་ཀྱི་སྡིག་པ་རྣམས་ལུས་ངག་ཡིད་གསུམ་སོ་སོའ་ི

དགེ་བའི་སྒོ་ནས་བཤགས་པ་དང་། ཡང་ན་སོ་ཐར་སྡོམ་པ་དང་བྱང་ཆུབ་སེམས་དཔའི་

སྡོམ་པ་དང་སྔགས་ཀྱི་སྡོམ་པ་སོ་སོ་དང་འགལ་བའི་ཉེས་པ་རྣམས་སོ་སོའ་ིགཞུང་ནས་

བྱུང་བ་བཞིན་ཕྱིར་བཅོས་ནས་བཤགས་པ་རེད། དེ་ལྟར་སྟོབས་བཞི་ཚང་བའི་སྒོ་ནས་

བཤགས་པ་བརྗོད་པའི་ཚིག་དེ་བརྗོད་ན་བཤགས་པའི་ཡན་ལག་དེ་ཚང་བ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཞི་པ་རྗེས་སུ་ཡི་རངས་པའི་ཡན་ལག་ནི་རང་གི་དགེ་བ་ལ་རྗེས་སུ་ཡི་རངས་

པ་དང་། གཞན་གྱི་དགེ་བ་ལ་རྗེས་སུ་ཡི་རངས་པ་གཉིས་ཀ་ལ་བརྗོད། རང་གིས་སྔོན་

བསགས་པའི་དགེ་བ་ལ་ངས་དགེ་བ་དེ་དག་བསགས་རྒྱུ་བྱུང་ཞེས་རྗེས་སུ་ཡི་རངས་

བསྒོམ་ན་དགེ་བ་མང་དུ་འཕེལ་བ་དང་། དེ་བཞིན་གང་ཟག་གཞན་གྱིས་དགེ་བ་བྱས་པ་

རང་གིས་མཐོང་བའམ་ཐོས་པ། ཚོད་དཔག་བྱས་པ་ལ་མི་དེས་དགེ་བ་ཡག་པོ་བསགས་

སོང་ཞེས་དེ་ལ་དགའ་པོ་དང་རྗེས་སུ་ཡི་རངས་བྱེད་ན་དགེ་བ་ཧ་ཅང་མང་པོ་འཕེལ་བ་

རེད༑ རྗེས་སུ་ཡི་རངས་ཞེ་ན་དེ་འགྲིགས་སོང་བསམ་པའམ་ཡག་པོ་རེད་ཅེས་པའི་བློ་

སྐྱེ་བ་དེ་རེད། དེ་ནི་ལས་སླ་པོ་ཞིག་གི་ཐོག་ནས་དགེ་བ་རླབས་ཆེ་གསོག་ཐུབ། གལ་

ཏེ་རང་ལས་རྒྱུད་ཚོད་དམའ་བ་ཞིག་གི་དགེ་བ་ལ་རྗེས་སུ་ཡི་རངས་བྱེད་ན་དེ་ལས་

ལྷག་པའི་དགེ་བ་ཐོབ་པ་དང་། རང་དང་མཉམ་པ་ཞིག་གི་དགེ་བ་ལ་རྗེས་སུ་ཡི་རངས་

བྱེད་ན་དགེ་བ་མཉམ་པ་ཐོབ་པ། རང་ལས་ལྷག་པའི་གང་ཟག་ཅིག་གི་དགེ་བ་ལ་རྗེས་

སུ་ཡི་རངས་བྱེད་ན་དེའི་ཆ་ཤས་ཐོབ་པ་སོགས་མདོའ་ིནང་གསུངས་ཡོད། དེར་བརྟེན་

གུང་ཐང་བསྟན་པའི་སྒྲོན་མེས། ཉལ་ནས་དགེ་ཆེན་ཞིག་བསྒྲུབ་ན།། རྗེས་སུ་ཡི་རངས་

རང་སྒོམས་ཤིག །ཅེས་ངལ་བ་བྱེད་མི་དགོས་པར་ཉལ་བཞིན་དུ་དགེ་བ་ཆེན་པོ་གསོག་

འདོད་ཡོད་ན་གཞན་གྱི་དགེ་བ་ལ་རྗེས་སུ་ཡི་རངས་བསྒོམ་རྒྱུ་དེ་རེད་ཅེས་གསུངས་པ་

རེད༑ འདིར་རྗེས་སུ་ཡི་རངས་ཀྱི་ཚིག་ནི། ཕྱོགས་བཅུའི་རྒྱལ་བ་ཀུན་དང་སངས་རྒྱས་

སྲས༑༑ རང་རྒྱལ་རྣམས་དང་སློབ་དང་མི་སློབ་དང་།། འགྲོ་བ་ཀུན་གྱི་བསོད་ནམས་གང་

ལ་ཡང་།། དེ་དག་ཀུན་གྱི་རྗེས་སུ་བདག་ཡི་རངས།། ཞེས་གསུངས་པ་དེ་བསྡུས་ན། 

གང་ཟག་ལྔ་ཡི་དགེ་བ་ལ་རྗེས་སུ་ཡི་རངས་པ་ཞེས་བརྗོད། གང་ཟག་ལྔའི་ནང་མ་ཚུད་

པ་ཞིག་མེད། དེ་ཡང་ཕྱོགས་བཅུ་ན་བཞུགས་པའི་སངས་རྒྱས་ཐམས་ཅད་དང་། སངས་

རྒྱས་ཀྱི་སྲས་བྱང་ཆུབ་སེམས་དཔའ་ཐམས་ཅད། རང་རྒྱལ་དང་ཉན་ཐོས་སློབ་པ་དང་མི་

སློབ་པ་ཐམས་ཅད། སོ་སོ་སྐྱེ་བོ་ཐམས་ཅད་བཅས་འགྲོ་བ་ཐམས་ཅད་ཀྱི་བསོད་ནམས་



སྦྱོར་བའི་ཆོས་དྲུག་གི་བཀའ་ཁྲིད། 

ལ་རྗེས་སུ་ཡི་རངས་པ་རེད། གང་ལྟར་དགེ་བ་སྒྲུབ་མཁན་གང་ཟག་ཐམས་ཅད་ཀྱི་དགེ་

བ་ལ་རྗེས་སུ་ཡི་རངས་པ་བསྒོམས་པ་རེད། རྗེས་སུ་ཡི་རངས་བསྒོམ་རྒྱུ་དེ་ཧ་ཅང་གལ་

ཆེན་པོ་རེད། དེ་བསྒོམ་མ་ཐུབ་ན་གྱོང་ཆེན་པོ་རེད། དེར་བརྟེན་རྒྱུན་དུ་ང་ཚོས་རྗེས་སུ་

ཡི་རངས་བསྒོམ་རྒྱུ་དེ་གོམས་གཤིས་ལ་འཇགས་པར་བྱ་དགོས། སངས་རྒྱས་དང་བྱང་

ཆུབ་སེམས་དཔའི་དགེ་བ་ལ་ང་ཚོས་རྗེས་སུ་ཡི་རངས་བསྒོམ་རྒྱུ་རེད། འོན་ཀྱང་རང་གི་

དགེ་བ་ལ་རྗེས་སུ་ཡི་རངས་བསྒོམ་རྒྱུ་དེ་དཀོན་པོ་ལྟ་བུ་ཡོད་རེད། རང་མཉམ་གྱི་གང་

ཟག་གཞན་གྱི་དགེ་བ་ལ་རྗེས་སུ་ཡི་རངས་བསྒོམ་རྒྱུ་དེ་གོམས་གཤིས་ཡག་པོ་ཞིག་

མེད་ན་ཁག་པོ་ཡོད་རེད། དཔེར་ན་མཆོད་འབུལ་བྱེད་མཁན་ཞིག་མཐོང་ན་དངོས་གནས་

བྱས་ན་དགའ་བ་སྐྱེ་དགོས་ཀྱང་། དེ་ལས་ལྡོག་སྟེ་མིང་གི་དོན་དུ་རེད་སོགས་བཤད་པ་

མང་ཆེ་བ་རེད། དེ་ལྟར་བྱེད་ན་གང་ཟག་གཞན་དེ་ལ་སྐྱོན་ཡོད་མེད་ཇི་ལྟར་ཡང་གྱོང་དེ་

རང་ལ་རག་པ་རེད། དེ་ལས་རང་གི་ངོས་ནས་དགེ་བ་དེ་ལ་རྗེས་སུ་ཡི་རངས་བྱེད་ན་སོ་

སོ་ལ་དགེ་བ་ཐོབ་པ་རེད། རྒྱུན་དུ་རང་འདྲ་དེ་ཚོས་དགེ་བ་བྱེད་ན་དེ་ལ་ཕྲག་དོག་བྱས་

ཏེ་ཁོས་བརྒྱ་མཆོད་འབུལ་ན་ངས་སྟོང་མཆོད་འབུལ་རྒྱུ་ཡིན་སྙམ་པ་བྱེད་ན་རང་གི་དགེ་

བ་ཆུད་ཟོས་སུ་འགྲོ་རྒྱུ་རེད། དེས་ན་ལུས་ངག་ཡིད་གསུམ་གྱི་དགེ་བའི་བྱ་བ་བྱེད་མཁན་

ཇི་འདྲ་ཞིག་མཐོང་ཡང་དེའི་ཀུན་སློང་ཞུ་དག་གཏོང་རྒྱུ་དེ་ང་ཚོའི་ལས་འགན་མ་རེད། དེ་

ལས་རྗེས་སུ་ཡི་རངས་བསྒོམ་ན་དེ་ལ་བརྟེན་པའི་སོ་སོ་ལ་དགེ་བ་ཞིག་འཐོབ་རྒྱུ་རེད། 

ལྔ་པ་ཆོས་ཀྱི་འཁོར་ལོ་བསྐོར་བ་གསོལ་བ་བཏབ་པའི་ཡན་ལག་ནི། གང་རྣམས་

ཕྱོགས་བཅུའི་འཇིག་རྟེན་སྒྲོན་མེ་དག །བྱང་ཆུབ་རིམ་པར་སངས་རྒྱས་མ་ཆགས་

བརྙེས༑༑ མགོན་པོ་དེ་དག་བདག་གིས་ཐམས་ཅད་ལ།། འཁོར་ལོ་བླ་ན་མེད་པ་བསྐོར་བར་

བསྐུལ༑༑ ཞེས་པས་ཕྱོགས་བཅུའི་འཇིག་རྟེན་གྱི་སྒྲོན་མེ་སངས་རྒྱས་པའི་མཛད་པ་བསྟན་

པ་རྣམས་ལ་ཆོས་ཀྱི་འཁོར་ལོ་བསྐོར་བའི་གསོལ་བ་བཏབ་པ་རེད། འདིའི་ནང་མཆོག་

གི་སྤྲུལ་སྐུའི་མཛད་པ་ཅན་གྱི་སངས་རྒྱས་རྣམས་ལ་གསོལ་བ་བཏབ་པ་ལྟ་བུ་ཞིག་ཡོད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡིན་ནའང་རང་གི་བླ་མ་སོགས་དང་ཕྱོགས་བཅུ་ན་བཞུགས་པའི་སངས་རྒྱས་ཐམས་ཅད་

ལ་རྟག་ཏུ་ཆོས་ཀྱི་འཁོར་ལོ་བསྐོར་བར་གསོལ་བ་བཏབ་རྒྱུ་དེ་གལ་ཆེན་པོ་རེད། གང་

ལགས་ཤེ་ན། སངས་རྒྱས་ཀྱིས་ཆོས་དེ་གསོལ་བ་འདེབས་མཁན་མེད་ན་དྭང་བླངས་

གིས་མི་གསུངས་པ་རེད། གལ་ཏེ་ཉན་པ་པོའ་ིའདོད་པ་མེད་ན་ཆོས་ཁྱབ་སྤེལ་ཆེད་དུ་

བཤད་རྒྱུ་དེ་ནང་པའི་ཆོས་ཀྱི་ལམ་སྲོལ་དུ་མེད། དེར་བརྟེན་བཅོམ་ལྡན་འདས་མངོན་པར་

རྫོགས་པ་སངས་རྒྱས་པའི་རྗེས་བདུན་ཕྲག་བདུན་གྱི་རིང་ཆོས་མ་གསུངས་པར་བཞུགས་

པ་དང་། སྐབས་དེར་ལྷ་ཡི་དབང་པོ་བརྒྱ་བྱིན་དང་འཇིག་རྟེན་གྱི་བདག་པོ་ཚངས་པ་ལ་

སོགས་པས་ཆོས་ཀྱི་འཁོར་ལོ་བསྐོར་བར་གསོལ་བ་བཏབ་པར་བརྟེན་གཞི་ནས་སངས་

རྒྱས་ཀྱིས་ཆོས་ཀྱི་འཁོར་ལོ་བསྐོར་བ་རེད། སྤྱིར་རབ་ཏུ་བྱུང་བ་ལའང་མ་གསོལ་བ་ནི་མི་

བྱའོ་ཞེས་གསོལ་བ་མ་བཏབ་པར་ཆོས་མི་བཤད་པ་རེད། གང་ལྟར་གསོལ་བ་མ་བཏབ་

པར་ཆོས་ཀྱི་འཁོར་ལོ་མ་བསྐོར་བ་དེ་སྤྱིར་བཏང་གི་འགྲོ་སྟངས་རེད། ཆོས་ཀྱི་འཁོར་ལོ་

བསྐོར་བའི་གསོལ་བ་བཏབ་པའི་ཚིག་དེ་འདོན་པའི་སྐབས་སུ་མཎྜལ་ཚོམས་བུ་བདུན་

པ་ཞིག་བཀོད་དེ་དེའི་སྟེང་འཁོར་ལོ་དང་དུང་གཡས་འཁྱིལ་ཞིག་ཡོད་བསམ་པ་དང་། དེ་

དག་ཕུལ་ནས་ཆོས་ཀྱི་འཁོར་ལོ་བསྐོར་བའི་གསོལ་བ་འདེབས་དགོས། 

དྲུག་པ་མྱ་ངན་ལས་མི་འདའ་བའི་གསོལ་བ་བཏབ་པའི་ཡན་ལག་ནི། མྱ་ངན་འདའ་

སྟོན་གང་བཞེད་དེ་དག་ལ།། འགྲོ་བ་ཀུན་ལ་ཕན་ཞིང་བདེ་བའི་ཕྱིར།། བསྐལ་པ་ཞིང་གི་

རྡུལ་སྙེད་བཞུགས་པར་ཡང་།། བདག་གིས་ཐལ་མོ་རབ་སྦྱར་གསོལ་བར་བགྱི།། ཞེས་

པས་སངས་རྒྱས་མྱ་ངན་ལས་འདའ་ཚུལ་སྟོན་པར་བཞེད་པ་ཚོ་ལའང་འགྲོ་བ་ཀུན་ལ་

ཕན་བདེ་བསྒྲུབ་པའི་ཕྱིར་དུ་བསྐལ་པ་རྡུལ་སྙེད་ཀྱི་བར་དུ་བཞུགས་སུ་གསོལ་ཞེས་

བདག་གིས་ཐལ་མོ་གཉིས་རབ་ཏུ་སྦྱར་ནས་གསོལ་བ་བཏབ་པ་རེད། དེ་ནས་མྱ་ངན་

ལས་མི་འདའ་བའི་གསོལ་བ་བཏབ་པའི་ཚིག་དེ་འདོན་པའི་སྐབས་སུ་མཎྜལ་ཚོམས་བུ་

དགུ་མ་ཞིག་བཀོད་དེ་དེའི་སྟེང་དུ་རྡོ་རྗེའི་ཁྲི་ཞིག་ཡོད་བསམ་པ་དང་། དེ་དག་ཕུལ་ནས་



སྦྱོར་བའི་ཆོས་དྲུག་གི་བཀའ་ཁྲིད། 

499

མྱ་ངན་ལས་མི་འདའ་བའི་གསོལ་བ་འདེབས་དགོས། དེ་བཞིན་མཆོག་གི་སྤྲུལ་སྐུའི་

མཛད་པ་ཅན་གྱི་སངས་རྒྱས་རྣམས་ལ་མྱ་ངན་ལས་མི་འདའ་བའི་གསོལ་བ་འདེབས་

རྒྱུའང་གལ་ཆེན་པོ་རེད། ཀུན་དགའ་བོས་སངས་རྒྱས་རྣམ་འདྲེན་བཞི་པ་ཤཱཀྱ་ཐུབ་པ་ལ་

མྱ་ངན་ལས་མི་འདའ་བའི་གསོལ་བ་དུས་སུ་བཏབ་མ་ཐུབ་པའི་དབང་གིས་དགུང་གྲངས་

གྱ་གཅིག་ལ་མྱ་ངན་ལས་འདས་པའི་མཛད་པ་བསྟན་པ་རེད། སྐབས་དེར་གསོལ་བ་

བཏབ་ཐུབ་ཡོད་ན་ད་དུང་དགུང་གྲངས་མང་པོ་བཞུགས་པའི་རེ་བ་ཡོད་རེད། དེས་ན་རང་

གི་བླ་མ་ཞལ་བཞུགས་པ་ཚོ་ལའང་རྒྱུན་དུ་མྱ་ངན་ལས་མི་འདའ་བའི་གསོལ་བ་འདེབས་

རྒྱུ་དང་། དེ་བཞིན་ཕྱོགས་བཅུ་ན་བཞུགས་པའི་སངས་རྒྱས་ཀྱིས་མཆོག་གི་སྤྲུལ་སྐུ་དང། 

སྐྱེ་བ་སྤྲུལ་སྐུ། བཟོའ་ིསྤྲུལ་སྐུ་ལ་སོགས་པའི་མཛད་པ་བསྟན་པ་ཐམས་ཅད་ལ་མྱ་ངན་

ལས་མི་འདའ་བའི་གསོལ་བ་འདེབས་རྒྱུ་དེ་གལ་ཆེན་པོ་རེད། 

བདུན་པ་བསྔོ་བའི་ཡན་ལག་ནི་དགེ་བ་གང་བསགས་ཀྱང་བསྔོ་བས་རྒྱས་མ་བཏབ་

ན་དགེ་བ་ཉམས་པ་རེད། གང་ལྟར་ཁོང་ཁྲོ་ལ་སོགས་པས་དགེ་བ་དེ་དག་བཅོམ་པ་རེད། 

གལ་ཏེ་དགེ་བ་དེ་བྱང་ཆུབ་ལ་བསྔོ་ན་ཁོང་ཁྲོས་བཅོམ་ནའང་མི་ཟད་པ་རེད། ད་དུང་

འཁོར་གསུམ་རྣམ་པར་དག་པས་རྒྱས་བཏབ་ན་ཁོང་ཁྲོ་སོགས་ཀྱིས་བཅོམ་མི་ཐུབ་པ་

རེད༑ ཕྱག་འཚལ་བ་དང་མཆོད་ཅིང་བཤགས་པ་དང་།། རྗེས་སུ་ཡི་རངས་བསྐུལ་ཞིང་

གསོལ་བ་ཡིས།། དགེ་བ་ཅུང་ཟད་བདག་གིས་ཅི་བསགས་པ།། ཐམས་ཅད་བདག་གིས་

བྱང་ཆུབ་ཕྱིར་བསྔོ་འོ།། ཞེས་པས་གོང་དུ་ཕྱག་འཚལ་བ་དང་། མཆོད་པ་འབུལ་བ། སྡིག་

པ་བཤགས་པ། རྗེས་སུ་ཡི་རངས་པ། ཆོས་ཀྱི་འཁོར་ལོ་བསྐོར་བར་སྐུལ་བ། མྱ་ངན་ལས་

མི་འདའ་བའི་གསོལ་བ་བཏབ་པ་ལ་སོགས་པ་ལ་བརྟེན་ནས་བྱུང་བའི་དགེ་བ་ཆེ་ཆུང་

གང་བསགས་པ་དེ་དག་ཐམས་ཅད་ཚེ་འདིའི་བདེ་སྐྱིད་དང་། སྐྱེ་བ་ཕྱི་མའི་མངོན་མཐོ་

དང་ཐར་པའི་གོ་འཕང་ཆེད་དུ་མིན་པར། སངས་རྒྱས་ཀྱི་གོ་འཕང་འཐོབ་པའི་ཆེད་དུ་བསྔོ་

རྒྱུ་ཡིན་ཞེས་པ་རེད། བསྔོ་བ་ཞེ་ན་དོན་དེའི་ཆེད་དུ་དམིགས་ཀྱིས་བཀར་ནས་བཞག་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་ཟེར། དེ་ཡན་གྱིས་བསག་སྦྱང་གི་གནད་བསྡུས་པ་ཡན་ལག་བདུན་པ་དེ་སོང་བ་རེད། 

སྦྱོར་བའི་ཆོས་དྲུག་པ་གསོལ་བ་འདེབས་པ་མན་ངག་བཞིན་རྒྱུད་དང་འདྲེས་

ངེས་སུ་བྱ་བ།

སྦྱོར་བའི་ཆོས་དྲུག་པ་གསོལ་བ་འདེབས་པ་མན་ངག་བཞིན་རྒྱུད་དང་འདྲེས་ངེས་སུ་བྱ་

བ་དེ་རེད། ཐོག་མར་དོན་ཆེན་པོ་གསུམ་གྱི་སྒོ་ནས་གསོལ་བ་བཏབ་ནས་གསོལ་བ་

བཏབ་པའི་རིམ་པ་གཞན་རྣམས་ཡོང་རྒྱུ་རེད། དེ་ཡང་དོན་ཆེན་པོ་གསུམ་གྱི་གསོལ་བ་

བཏབ་པའི་སྔོན་དུ་མཎྜལ་རྒྱས་པ་དེ་ཤར་རང་གི་ངོས་སུ་བརྩིས་ནས་ཕུལ་ཏེ། བླ་མ་དང་

དཀོན་མཆོག་རིན་པོ་ཆེ་རྣམ་པ་གསུམ་ལ་ཕྱག་འཚལ་ཞིང་སྐྱབས་སུ་མཆིའོ།། ཞེས་

ཚོགས་ཞིང་ཡོངས་སུ་རྫོགས་པ་ལ་ཕྱག་འཚལ་ནས་སྐྱབས་སུ་མཆི་བ་དང་། ཁྱེད་རྣམས་

ཀྱིས་བདག་གི་རྒྱུད་བྱིན་གྱིས་བརླབ་ཏུ་གསོལ། ཞེས་རྒྱུད་བྱིན་གྱིས་བརླབ་ཅེས་པ་ནི་

རང་གི་རྒྱུད་ལ་རང་ཉིད་ཀྱི་དགེ་བའི་རྩ་བ་ཡོད་པ་དེ་དག་སྨིན་པར་བྱེད་པའི་ཐབས་

བསྟན་པ་ལ་ཟེར། དེ་མིན་སངས་རྒྱས་ཀྱི་ཐུགས་རྒྱུད་ལ་ཡོད་པའི་ཡོན་ཏན་ང་ཚོ་ལ་སྤོ་

རྒྱུ་གང་ཡང་མེད། ཇི་སྐད་དུ། ཐུབ་རྣམས་སྡིག་པ་ཆུ་ཡིས་མི་འཁྲུ་ཞིང་།། འགྲོ་བའི་སྡུག་

བསྔལ་ཕྱག་གིས་མི་སེལ་ལ།། ཉིད་ཀྱི་རྟོགས་པ་གཞན་ལ་སྤོ་མིན་ཏེ།། ཞེས་གསུངས་པ་

བཞིན་རེད། གང་ལྟར་རང་རྒྱུད་ལ་ཡོད་པའི་དགེ་བའི་ནུས་པ་རྣམས་སྨིན་པར་བྱེད་པའི་

ཐབས་བཙལ་བ་ལ་བྱིན་གྱིས་བརླབ་ཏུ་གསོལ་བ་རེད། དེ་ནས་གསོལ་བ་གང་འདེབས་

པ་རེད་ཅེ་ན། བདག་དང་མ་སེམས་ཅན་ཐམས་ཅད་བཤེས་གཉེན་ལ་མ་གུས་པ་ནས་

བཟུང་སྟེ་བདག་གཉིས་སུ་མཚན་མར་འཛིན་པའི་བར་གྱི་ཕྱིན་ཅི་ལོག་གི་བློ་སྣ་མཐའ་

དག་འགག་པ་དང་། བཤེས་གཉེན་ལ་གུས་པ་སོགས་ཕྱིན་ཅི་མ་ལོག་པའི་བློ་སྣ་མཐའ་

དག་བདེ་བླག་ཏུ་སྐྱེ་བ་དང་། རྐྱེན་ཕྱི་ནང་གི་བར་གཅོད་ཐམས་ཅད་ཉེ་བར་ཞི་བར་བྱིན་

གྱིས་བརླབ་ཏུ་གསོལ། ཞེས་རང་དང་སེམས་ཅན་ཐམས་ཅད་ཀྱི་རྒྱུད་ལ་བཤེས་གཉེན་



སྦྱོར་བའི་ཆོས་དྲུག་གི་བཀའ་ཁྲིད། 

ལ་མ་གུས་པ་ནས་བཟུང་སྟེ་གང་ཟག་གི་བདག་དང་ཆོས་ཀྱི་བདག་ལ་མཚན་མར་འཛིན་

པའི་བར་གྱི་ཕྱིན་ཅི་ལོག་གི་བློ་སྣ་དེ་དག་ཐམས་ཅད་འགག་པར་བྱིན་གྱིས་བརླབ་ཏུ་

གསོལ་བ་དང་། དེ་བཞིན་བཤེས་གཉེན་ལ་གུས་པ་ནས་སྟོང་ཉིད་རྟོགས་པའི་ཤེས་རབ་

ཀྱི་བར་གྱི་ཕྱིན་ཅི་མ་ལོག་པའི་བློ་སྣ་དེ་དག་ཐམས་ཅད་བདེ་བླག་ཏུ་སྐྱེ་བར་བྱིན་གྱིས་

བརླབ་ཏུ་གསོལ་བ། དེ་ནས་ཕྱིའི་བར་གཅོད་ནད་ན་ཚ་ལ་སོགས་པ་དང་། ནང་གི་བར་

གཅོད་ཉོན་མོངས་རགས་པ་སྐྱེ་བ་དང་བསམ་བློ་གསལ་པོ་མེད་པ་སོགས་ཆོས་སྒྲུབ་

པའི་འགལ་རྐྱེན་དང་ཐམས་ཅད་ཉེ་བར་ཞི་བར་བྱིན་གྱིས་བརླབ་ཏུ་གསོལ་བ་རེད། དེ་ལྟ་

བུའི་དོན་ཆེན་པོ་གསུམ་ནང་མ་འདུས་པའི་ཆོས་སྒྲུབ་པ་པོ་ལ་བྱ་བ་གཞན་གང་ཡང་མེད། 

མདོར་ན་བཤེས་གཉེན་ལ་མ་གུས་པ་ནས་བཟུང་སྟེ་སྟོང་ཉིད་རྟོགས་པའི་འགལ་ཟླའི་བར་

གྱི་བློ་ངན་པ་རྣམས་འགག་པ་དང་། བློ་བཟང་པོ་རྣམས་སྐྱེ་བ། དེ་ལ་བར་ཆད་མི་ཡོང་བ་

བཅས་ནི་སྐབས་འདིར་གསོལ་བ་འདེབས་པའི་དོན་གཙོ་བོ་རྣམས་རེད། དེ་རྗེས་གསོལ་

འདེབས་ཚིག་རེ་རེ་བཞིན་ཡོང་རུང་། གང་ལྟར་རང་གི་རྒྱུད་ལ་སྐྱེས་བུ་གསུམ་གྱི་ལམ་

གྱི་རིམ་པའི་ཉམས་རྟོགས་རྣམས་ཡག་པོ་སྐྱེ་བར་བླ་མ་ལྷས་བྱིན་གྱིས་བརླབ་ཏུ་གསོལ་

ཞེས་གསོལ་པ་བཏབ་པ་རེད། དེ་ནས་ཚོགས་ཞིང་དུ་བསྒོམས་པའི་བླ་མ་སྡེ་ལྔ་ལ་

དམིགས་ཀྱིས་བཀར་ནས་རེ་རེ་མཚན་ནས་སྨོས་ཏེ་གསོལ་བ་གདབ་རྒྱུ་དེ་རེད། དཔལ་

ལྡན་རྩ་བའི་བླ་མ་རིན་པོ་ཆེ།། བདག་གི་སྤྱི་བོར་པད་ཟླའི་སྟེང་བཞུགས་ལ།། བཀའ་དྲིན་

ཆེན་པོའ་ིསྒོ་ནས་རྗེས་བཟུང་སྟེ།། སྐུ་གསུང་ཐུགས་ཀྱི་དངོས་གྲུབ་སྩལ་དུ་གསོལ།། ཞེས་

པས་ཚོགས་ཞིང་གི་གཙོ་བོ་བླ་མ་བློ་བཟང་ཐུབ་དབང་རྡོ་རྗེ་འཆང་གི་སྐུ་ནས་རང་འདྲ་

གཉིས་པ་ཞིག་མཆེད་པ་དེ་རང་གི་སྤྱི་གཙུག་ལ་རང་དང་ཞལ་བསྟན་ཕྱོགས་གཅིག་པ་

བཞུགས་པ་དེ་ལ་བཀའ་དྲིན་ཆེན་པོའ་ིསྒོ་ནས་རྗེས་སུ་བཟུང་སྟེ་སྐུ་གསུང་ཐུགས་ཀྱི་

དངོས་གྲུབ་སྩལ་དུ་གསོལ་བ་རེད། སྐུ་དེའི་ཆེ་ཆུང་སོར་བཞི་ཙམ་སོགས་རང་བློར་གང་

བདེ་བྱ་རྒྱུ་རེད། སྐུ་གསུང་ཐུགས་ཀྱི་དངོས་གྲུབ་སྩལ་དུ་གསོལ་ཞེས་པ་དེ་ཐེངས་གཉིས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འདོན་དགོས་ཤིང་། དང་པོའ་ིསྐབས་སུ་རང་གི་སྤྱི་བོར་བཞུགས་པའི་བླ་མའི་སྐུ་དེ་ལས་

བདུད་རྩིའི་རྒྱུན་བབས་ནས་རང་གི་ལུས་ཐམས་ཅད་གང་བར་བྱས་སོང་སྙམ་པ་དང་། 

གཉིས་པའི་སྐབས་སུ་སྤྱི་བོར་བཞུགས་པའི་བླ་མ་དེ་རྩ་དབུས་མའི་བུ་ག་ནས་ཕྱིན་ནས་

སྙིང་གར་ཞུགས་སོང་སྙམ་པ་རེད། མདོར་ན་དང་པོས་བདུད་རྩི་འབེབས་སྦྱང་དང་། 

གཉིས་པས་རང་ལ་ཞུགས་པ་རེད། དེ་ནས། འདྲེན་པ་མཉམ་མེད་སྟོན་པ་བཅོམ་ལྡན་

འདས༑༑ རྒྱལ་ཚབ་དམ་པ་རྗེ་བཙུན་མི་ཕམ་མགོན།། རྒྱལ་བས་ལུང་བསྟན་འཕགས་པ་

ཐོགས་མེད་ཞབས།། སངས་རྒྱས་བྱང་སེམས་གསུམ་ལ་གསོལ་བ་འདེབས།། འཛམ་

གླིང་མཁས་པའི་གཙུག་རྒྱན་དབྱིག་གི་གཉེན།། དབུ་མའི་ལམ་བརྙེས་འཕགས་པ་རྣམ་

གྲོལ་སྡེ།། དད་པའི་སར་གནས་བཙུན་པ་རྣམ་གྲོལ་སྡེ།། འཇིག་རྟེན་མིག་འབྱེད་གསུམ་

ལ་གསོལ་བ་འདེབས།། རྨད་བྱུང་ངོ་མཚར་གནས་གྱུར་མཆོག་གི་སྡེ།། ཟབ་མོའ་ིལམ་

གྱིས་རྒྱུད་སྦྱངས་དུལ་བའི་སྡེ།། རླབས་ཆེན་སྤྱོད་པའི་གཏེར་གྱུར་རྣམ་སྣང་མཛད།། འགྲོ་

བའི་རྩ་ལག་གསུམ་ལ་གསོལ་བ་འདེབས།། ལམ་མཆོག་ཤེར་ཕྱིན་རྒྱས་མཛད་སེང་

བཟང་ཞབས།། རྒྱལ་བའི་མན་ངག་ཀུན་འཛིན་ཀུ་སཱ་ལི།། འགྲོ་ཀུན་བརྩེ་བས་རྗེས་འཛིན་

དགེ་བ་ཅན།། འགྲོ་བའི་དེད་དཔོན་གསུམ་ལ་གསོལ་བ་འདེབས།། བྱང་ཆུབ་ཐུགས་ལ་

མངའ་བརྙེས་གསེར་གླིང་པ།། ཤིང་རྟ་ཆེན་པོའ་ིསྲོལ་འཛིན་མར་མེ་མཛད།། ལམ་བཟང་

གསལ་མཛད་སྟོན་པ་རིན་པོ་ཆེ།། བསྟན་པའི་སྲོག་ཤིང་གསུམ་ལ་གསོལ་བ་འདེབས།། 

ཞེས་སོགས་ཀྱིས་རྒྱ་ཆེན་སྤྱོད་བརྒྱུད་ཀྱི་བླ་མ་རྣམས་དང་། སྨྲ་བ་ཟླ་མེད་འདྲེན་མཆོག་

ཤཱཀྱའི་ཏོག །རྒྱལ་བའི་མཁྱེན་རབ་ཀུན་བསྡུས་འཇམ་པའི་དབྱངས།། ཟམ་མོའ་ིདོན་

གཟིགས་འཕགས་མཆོག་ཀླུ་སྒྲུབ་ཞབས།། སྨྲ་བའི་གཙུག་རྒྱན་གསུམ་ལ་གསོལ་བ་

འདེབས།། འཕགས་པའི་དགོངས་པ་གསལ་མཛད་ཟླ་བ་གྲགས།། དེ་སྲས་ཐུ་བོ་རིགས་

པའི་ཁུ་བྱུག་ཆེ།། རྒྱལ་སྲས་རིགས་པའི་ཁུ་བྱུག་གཉིས་པའི་ཞབས།། རིགས་པའི་དབང་

ཕྱུག་གསུམ་ལ་གསོལ་བ་འདེབས།། རྟེན་འབྲེལ་ཟབ་མོ་ཇི་བཞིན་གཟིགས་པ་ཡིས།། 



སྦྱོར་བའི་ཆོས་དྲུག་གི་བཀའ་ཁྲིད། 

ཤིང་རྟ་ཆེན་པོའ་ིསྲོལ་འཛིན་མར་མེ་མཛད།། ལམ་བཟང་གསལ་མཛད་སྟོན་པ་རིན་པོ་

ཆེ༑༑ འཛམ་གླིང་རྒྱན་གྱུར་གཉིས་ལ་གསོལ་བ་འདེབས།། ཞེས་སོགས་ཀྱིས་ཟམ་མོ་ལྟ་

བརྒྱུད་ཀྱི་བླ་མ་རྣམས། རྣལ་འབྱོར་དབང་ཕྱུག་དཔལ་ལྡན་དགོན་པ་བ།། ཟབ་མོའ་ིཏིང་

འཛིན་བརྟེན་པའི་སྣེའུ་ཟུར་པ།། འདུལ་བའི་སྡེ་སྣོད་ཀུན་འཛིན་ཐག་མ་པ།། འཐའ་འཁོབ་

སྒྲོན་མེ་གསུམ་ལ་གསོལ་བ་འདེབས།། བརྩོན་པས་སྒྲུབ་པ་ལྷུར་ལེན་ནམ་སེང་ཞབས།། 

དམ་པས་བྱིན་བརླབས་ནམ་མཁའ་རྒྱལ་པོ་དང་།། འཇིག་རྟེན་ཆོས་བརྒྱུད་སྤངས་པའི་

སེང་གེ་བཟང་།། རྒྱལ་སྲས་བཟང་པོའ་ིཞབས་ལ་གསོལ་བ་འདེབས།། བྱང་ཆུབ་ཐུགས་

ཀྱིས་འགྲོ་ཀུན་བུ་བཞིན་གཟིགས།། ལྷག་པའི་ལྷ་ཡིས་རྗེས་བཟུང་བྱིན་གྱིས་བརླབས།། 

སྙིགས་དུས་འགྲོ་བ་འདྲེན་པའི་བཤེས་གཉེན་མཆོག །ནམ་མཁའ་རྒྱལ་མཚན་ཞབས་ལ་

གསོལ་བ་འདེབས།། ཞེས་སོགས་ཀྱིས་བཀའ་གདམས་ལམ་རིམ་པའི་བླ་བརྒྱུད་རྣམས། 

རྒྱལ་བའི་གདུང་འཚོབ་བཤེས་གཉེན་པོ་ཏོ་བ།། རྣམ་དཔྱོད་འགྲན་ཟླ་བྲལ་བའི་ཤ་ར་བ།། 

བྱང་ཆུབ་ཐུགས་ཀྱི་བཀའ་བབས་འཆད་ཁ་བ།། འགྲོ་བའི་རེ་སྐོང་གསུམ་ལ་གསོལ་བ་

འདེབས།། ལུང་རྟོགས་མངའ་བདག་བྱང་སེམས་སྤྱིལ་བུ་པ།། དྲི་མེད་ལུང་གི་དབང་ཕྱུག་

མཁས་པའི་མཆོག །ཁམས་གསུམ་འགྲོ་བའི་མགོན་པོ་རིན་པོ་ཆེ།། གནས་བརྟན་ཆེན་

པོ་གསུམ་ལ་གསོལ་བ་འདེབས།། རྣམ་དག་ཚུལ་ཁྲིམས་ངད་ལྡང་ཟངས་ཆེན་པ།། འདུལ་

བ་འབུམ་སྡེའི་མངའ་བདག་མཚོ་སྣ་བ།། ཆོས་མངོན་རྒྱ་མཚོའི་མཐར་སོན་མོན་གྲྭ་པ།། 

འགྲོ་བའི་འདྲེན་པ་གསུམ་ལ་གསོལ་བ་འདེབས།། ཟབ་ཅིང་རྒྱ་ཆེའི་ཆོས་ལ་མངའ་བརྙེས་

པས༑༑ སྐལ་ལྡན་འགྲོ་བ་ཀུན་གྱི་སྐྱབས་སུ་གྱུར།། འཕྲིན་ལས་བཟང་པོས་བསྟན་པ་རྒྱས་

མཛད་པ།། དཔལ་ལྡན་བླ་མའི་ཞབས་ལ་གསོལ་བ་འདེབས།། ཞེས་སོགས་ཀྱིས་བཀའ་

གདམས་གཞུང་པ་བའི་བླ་བརྒྱུད་རྣམས། གྲུབ་པའི་དབང་ཕྱུག་ཆེན་པོ་ཚུལ་ཁྲིམས་

འབར༑༑ བཤེས་གཉེན་ཚུལ་བཞིན་བསྟེན་མཛད་གཞོན་ནུ་འོད།། ཐེག་མཆོག་ལམ་གྱིས་

རྒྱུད་སྦྱངས་སྒྱེར་སྒོམ་ཞབས།། རྒྱལ་བའི་སྲས་པོ་གསུམ་ལ་གསོལ་བ་འདེབས།། རྨད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱུང་ཡོན་ཏན་མཛོད་འཛིན་སངས་རྒྱས་དབོན།། དམ་པས་བྱིན་བརླབས་ནམ་མཁའ་རྒྱལ་

པོ་དང་།། འཇིག་རྟེན་ཆོས་བརྒྱད་སྤངས་པའི་སེང་གེ་བཟང་།། རྒྱལ་སྲས་བཟང་པོའ་ི

ཞབས་ལ་གསོལ་བ་འདེབས།། བྱང་ཆུབ་ཐུགས་ཀྱིས་འགྲོ་ཀུན་བུ་བཞིན་གཟིགས།། 

ལྷག་པའི་ལྷ་ཡིས་རྗེས་བཟུང་བྱིན་གྱིས་བརླབས།། སྙིགས་དུས་འགྲོ་བ་འདྲེན་པའི་

བཤེས་གཉེན་མཆོག །ནམ་མཁའ་རྒྱལ་མཚན་ཞབས་ལ་གསོལ་བ་འདེབས།། ཞེས་

སོགས་ཀྱིས་བཀའ་གདམས་མན་ངག་པའི་བླ་བརྒྱུད་རྣམས། དམིགས་མེད་བརྩེ་བའི་

གཏེར་ཆེན་སྤྱན་རས་གཟིགས།། དྲི་མེད་མཁྱེན་པའི་དབང་པོ་འཇམ་དཔལ་དབྱངས།། 

གངས་ཅན་མཁས་པའི་གཙུག་རྒྱན་ཙོང་ཁ་པ།། བློ་བཟང་གྲགས་པའི་ཞབས་ལ་ཕྱག་

འཚལ་ལོ།། གྲུབ་པའི་དབང་ཕྱུག་འཇམ་དཔལ་རྒྱ་མཚོ་དང་།། མཁས་གྲུབ་སྨྲ་བའི་ཉི་མ་

དགེ་ལེགས་དཔལ།། སྙན་བརྒྱུད་གདམས་པའི་མཛོད་འཛིན་བ་སོ་རྗེ།། ཟླ་མེད་བླ་མ་

གསུམ་ལ་གསོལ་བ་འདེབས།། ཟུང་འཇུག་སྐུ་བརྙེས་ཆོས་ཀྱི་རྡོ་རྗེ་དང་།། སྐུ་གསུམ་

མངོན་གྱུར་རྒྱལ་བ་དབེན་ས་པ།། ལུང་རྟོགས་མངའ་བདག་སངས་རྒྱས་ཡེ་ཤེས་ཞབས།། 

མཁས་གྲུབ་ཆེན་པོ་གསུམ་ལ་གསོལ་བ་འདེབས།། བློ་བཟང་ཆོས་ཀྱི་རྒྱལ་མཚན་འཛིན་

པའི་རྗེ།། དེ་ཡི་ཐུགས་སྲས་དཀོན་མཆོག་རྒྱལ་མཚན་ཞབས།། ལམ་བཟང་གསལ་

མཛད་བློ་བཟང་ཡེ་ཤེས་ཏེ།། རྗེ་བཙུན་བླ་མ་གསུམ་ལ་གསོལ་བ་འདེབས།། ཐུབ་བསྟན་

སྤེལ་མཛད་ངག་དབང་བྱམས་པ་དང།། དེ་ཡི་ཐུགས་སྲས་བློ་བཟང་སྙན་གྲགས་ཞབས།། 

རྒྱ་མཚོ་ལྟ་བུའི་ཡོན་ཏན་མཐའ་ཡས་མངའ།། དྲིན་ཅན་བླ་མ་གསུམ་ལ་གསོལ་བ་

འདེབས།། བློ་བཟང་ཡེ་ཤེས་བསྟན་པ་རབ་རྒྱས་རྗེ།། བློ་གྲོས་བཟང་པོས་འགྲོ་ཀུན་རྣམ་

གྲོལ་མཛད།། བློ་བཟང་རྒྱལ་བའི་ཆོས་ཚུལ་སྦྱིན་མཁས་པ།། མཚུངས་མེད་བླ་མ་གསུམ་

ལ་གསོལ་བ་འདེབས།། བསྐལ་བཟང་རྣམ་འདྲེན་བཞི་པའི་ལུང་རྟོགས་བསྟན།། བཤད་

སྒྲུབ་གཉིས་ཀྱིས་འཛིན་ལ་ཟླ་བྲལ་བ།། བཀའ་དྲིན་མཉམ་མེད་རྩ་བའི་བླ་མ་ལ།། སྒོ་

གསུམ་གུས་པ་ཆེན་པོས་གསོལ་བ་འདེབས།། མང་ཐོས་གདམས་པར་ཤར་བའི་དཀྱིལ་



སྦྱོར་བའི་ཆོས་དྲུག་གི་བཀའ་ཁྲིད། 

འཁོར་རྒྱས།། རིམ་གཉིས་སྤྱོད་པའི་རི་དྭགས་གཟུགས་བརྙན་གསལ།། སྐལ་བཟང་

གདུལ་བྱའི་མུན་སེལ་ཀུན་དའི་གཉེན།། བསྟན་འཛིན་མཁས་གྲུབ་ཞབས་ལ་གསོལ་བ་

འདེབས།། དུས་གསུམ་སྐྱབས་གནས་མ་ལུས་འདུས་པའི་སྐུ།། བློ་བཟང་འཇམ་དཔལ་

ལེགས་བཤད་སྒྲོགས་མཁས་གསུང།། བསླབ་གསུམ་རྒྱུ་འབྲས་ལྷུན་གྲུབ་རྒྱ་མཚོའི་

ཐུགས༑༑ དྲིན་ཅན་བླ་མའི་ཞབས་ལ་གསོལ་བ་འདེབས།། བྱམས་པ་ཚུལ་ལྡན་ལ་སོགས་

འཕགས་ནོར་གྱིས།། ཐུགས་རྒྱུད་ལེགས་གཏམས་རྒྱལ་བསྟན་འཛིན་པའི་གཙོ།། རྣམ་

བཞིའི་འཕྲིན་ལས་རྒྱ་མཚོའི་གོས་ཅན་ཁྱོན།། ཡོངས་ཁྱབ་རྗེ་བཙུན་བླ་མར་གསོལ་བ་

འདེབས།། ཐུབ་པའི་བསྟན་ལ་ཐུབ་དབང་གཉིས་པ་བཞིན།། ལུང་རྟོགས་དམ་ཆོས་འཛིན་

ལ་ཟླ་བྲལ་བ།། རྣམ་པར་རྒྱལ་བའི་འཕྲིན་ལས་ས་གསུམ་ལ།། དབང་བསྒྱུར་རྗེ་བཙུན་བླ་

མར་གསོལ་བ་འདེབས།། བློ་བཟང་རྒྱལ་བ་ཀུན་གྱི་ཡེ་ཤེས་ནི།། གཅིག་བསྡུས་དྲི་མེད་

རྒྱལ་བསྟན་འཛིན་པའི་གཙོ།། རབ་འབྱམས་དཀྱིལ་འཁོར་རྒྱ་མཚོའི་སྤྲོ་བསྡུའི་མགོན།། 

དྲིན་ཅན་བླ་མའི་ཞབས་ལ་གསོལ་བ་འདེབས།། འཇམ་དཔལ་རྡོ་རྗེའི་ངག་ལ་དབང་

འབྱོར་ཞིང་།། བློ་གྲོས་བུམ་བཟང་ཡེ་ཤེས་བདུད་རྩིས་གཏམས།། བསྟན་འཛིན་རྒྱ་ཆེན་

རོལ་མཚོ་མཛེས་པའི་རྒྱན།། འཕགས་མཆོག་ཕྱག་ན་པདྨོར་གསོལ་བ་འདེབས།། བློ་

བཟང་བསྐལ་ཆེན་རྣམ་འདྲེན་བཞི་པའི་བསྟན།། འཛིན་སྐྱོང་དཔལ་ལ་ཆོས་ཚུལ་དྲི་མེད་

ཀྱི༑༑ རིང་ལུགས་རྣམ་པར་རྒྱལ་བའི་དགེ་མཚན་ཆེ།། སྒྲེང་མཛད་རྗེ་བཙུན་བླ་མར་

གསོལ་བ་འདེབས།། རབ་འབྱམས་གསུང་རབ་ཀུན་ལ་བལྟ་བའི་མིག །སྐལ་བཟང་ཐར་

པར་བགྲོད་པའི་འཇུག་ངོགས་མཆོག །བརྩེ་བས་བསྐྱོད་པའི་ཐབས་མཁས་མཛད་པ་

ཡིས༑༑ གསལ་མཛད་བཤེས་གཉེན་རྣམས་ལ་གསོལ་བ་འདེབས།། དཔལ་ལྡན་བླ་མའི་

རྣམ་པར་ཐར་པ་ལ།། སྐད་ཅིག་ཙམ་ཡང་ལོག་ལྟ་མི་སྐྱེ་ཞིང་།། ཅི་མཛད་ལེགས་པར་

མཐོང་བའི་མོས་གུས་ཀྱིས།། བླ་མའི་བྱིན་རླབས་སེམས་ལ་འཇུག་པར་ཤོག །ཅེས་

སོགས་ཀྱིས་དགེ་ལྡན་བླ་བརྒྱུད་རྣམས་ལ་གསོལ་བ་འདེབས་པ་རེད། ཚིགས་བཅད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐམས་ཅད་ཀྱི་ཚིགས་རྐང་མཐའ་མ་གསོལ་བ་འདེབས་ཞེས་པའི་ཚིགས་རྐང་གཅིག་པོ་

དེ་མན་ངག་ནས་བྱུང་བ་བཞིན་ཐེངས་གཉིས་འདོན་དགོས། དེ་ལྟར་རྒྱ་ཆེན་སྤྱོད་བརྒྱུད་

དང་༑ ཟབ་མོ་ལྟ་བརྒྱུད། བཀའ་གདམས་བརྒྱུད་གསུམ་གྱི་བླ་མ་ནས་རང་གི་རྩ་བའི་བླ་

མའི་བར་དུ་རེ་རེ་བཞིན་འདོན་པ་ན་གསོལ་འདེབས་དང་པོའ་ིསྐབས་སུ་ཚོགས་ཞིང་དུ་

བསྒོམས་པའི་བླ་མ་དེ་ལས་རང་འདྲ་གཉིས་པ་ཞིག་མཆེད་ནས་རང་གི་སྤྱི་གཙུག་ཏུ་

བཞུགས་པ་དང་། གསོལ་འདེབས་གཉིས་པའི་སྐབས་སུ་བླ་མ་དེ་རང་གི་སྙིང་གར་

ཐིམས་པའི་མོས་པ་གནང་དགོས། དེ་ཡན་གྱིས་གསོལ་བ་འདེབས་པ་མན་ངག་བཞིན་

རྒྱུད་འདྲེས་ངེས་སུ་བྱ་བ་ཞེས་པ་དེ་བསྟན་པ་རེད། 

དེ་ལྟར་གསོལ་བ་བཏབ་པའི་རྗེས་སུ་ལམ་རིམ་སྒོམ་མཁན་ཡིན་ནའང་རེད། བསྐྱེད་

རྫོགས་སྒོམ་མཁན་ཡིན་ནའང་རེད། སྐབས་འདིར་བསྒོམ་རྒྱུ་རེད། དེ་མིན་ཡོན་ཏན་

གཞིར་གྱུར་མ་ཆ་ཚང་ཞིག་བཏོན་ནས་དེའི་ནང་བཤེས་གཉེན་བསྟེན་ཚུལ་ནས་མི་སློབ་

པའི་ཟུང་འཇུག་གི་བར་གྱི་ལམ་གྱི་རིམ་པ་ཆ་ཚང་བ་གསལ་ཡོད་པ་དེའི་ཐོག་ནས་ལམ་

ཡོངས་རྫོགས་ལ་ཤར་སྒོམ་མདོར་བསྡུས་ཤིག་བྱ་དགོས། དེ་ཡང་། ཡོན་ཏན་ཀུན་གྱི་

གཞིར་གྱུར་དྲིན་ཅན་རྗེ།། ཚུལ་བཞིན་བསྟེན་པ་ལམ་གྱི་རྩ་བ་རུ།། ལེགས་པར་མཐོང་

ནས་འབད་པ་དུ་མ་ཡིས།། གུས་པ་ཆེན་པོས་བསྟེན་པར་བྱིན་གྱིས་རློབས།། ལན་ཅིག་

རྙེད་པའི་དལ་བའི་རྟེན་བཟང་འདི།། ཤིན་ཏུ་རྙེད་དཀའ་དོན་ཆེན་ཤེས་གྱུར་ནས།། ཉིན་

མཚན་ཀུན་ཏུ་སྙིང་པོ་ལེན་པའི་བློ།། རྒྱུན་ཆད་མེད་པར་སྐྱེ་བར་བྱིན་གྱིས་རློབས།། ལུས་

སྲོག་གཡོ་བ་ཆུ་ཡི་ཆུ་བུར་བཞིན།། མྱུར་དུ་འཇིག་པས་འཆི་བ་དྲན་པ་དང་།། ཤེི་བའི་

རྗེས་སུ་ལུས་དང་གྲིབ་མ་བཞིན།། དཀར་ནག་ལས་འབྲས་ཕྱི་བཞིན་འབྲང་བ་ལ།། ངེས་

པ་བརྟན་པོ་རྙེད་ནས་ཉེས་པའི་ཚོགས།། ཕྲ་ཞིང་ཕྲ་བ་རྣམས་ཀྱང་སྤོང་བ་དང་།། དགེ་

ཚོགས་མཐའ་དག་སྒྲུབ་པར་བྱེད་པ་ལ།། རྟག་ཏུ་བག་དང་ལྡན་པར་བྱིན་གྱིས་རློབས།། 

ཞེས་པས་སྐྱེས་བུ་ཆུང་དང་ཐུན་མོང་བའི་ལམ་གྱི་རིམ་པ་བསྟན་པ་དང་། སྤྱད་པའི་མི་



སྦྱོར་བའི་ཆོས་དྲུག་གི་བཀའ་ཁྲིད། 

ངོམས་སྡུག་བསྔལ་ཀུན་གྱི་སྒོ།། ཡིད་བརྟན་མི་རུང་སྲིད་པའི་ཕུན་ཚོགས་ཀྱི།། ཉེས་

དམིགས་རིག་ནས་ཐར་པའི་བདེ་བ་ལ།། དོན་གཉེར་ཆེན་པོ་སྐྱེ་བར་བྱིན་གྱིས་རློབས།། 

རྣམ་དག་བསམ་པ་དེ་ཡིས་དྲངས་པ་ཡི།། དྲན་དང་ཤེས་བཞིན་བག་ཡོད་ཆེན་པོ་ཡིས།། 

བསྟན་པའི་རྩ་བ་སོ་སོར་ཐར་པ་ལ།། སྒྲུབ་པ་སྙིང་པོ་བྱེད་པར་བྱིན་གྱིས་རློབས།། ཞེས་

པས་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་བསྟན་པ། རང་ཉིད་སྲིད་མཚོར་

ལྷུང་བ་ཇི་བཞིན་དུ།། མར་གྱུར་འགྲོ་བ་ཀུན་ཀྱང་དེ་འདྲ་བར།། མཐོང་ནས་འགྲོ་བ་སྒྲོལ་

བའི་ཁུར་འཁྱེར་བའི།། བྱང་ཆུབ་སེམས་མཆོག་འབྱོངས་པར་བྱིན་གྱིས་རློབས།། སེམས་

ཙམ་བསྐྱེད་ཀྱང་ཚུལ་ཁྲིམས་རྣམ་གསུམ་ལ།། གོམས་པ་མེད་ན་བྱང་ཆུབ་མི་འགྲུབ་པར།། 

ལེགས་པར་མཐོང་ནས་རྒྱལ་སྲས་སྡོམ་པ་ལ།། བརྩོན་པ་དྲག་པོས་སློབ་པར་བྱིན་གྱིས་

རློབས༑༑ ལོག་པའི་ཡུལ་ལ་གཡེང་བ་ཞི་བྱེད་ཅིང་།། ཡང་དག་དོན་ལ་ཚུལ་བཞིན་དཔྱོད་

པ་ཡི།། ཞི་གནས་ལྷག་མཐོང་ཟུང་དུ་འབྲེལ་བའི་ལམ།། མྱུར་དུ་རྒྱུད་ལ་སྐྱེ་བར་བྱིན་གྱིས་

རློབས༑༑ ཞེས་པས་སྐྱེས་བུ་ཆེན་པོའ་ིལམ་གྱི་རིམ་པ་བསྟན་པ། ཐུན་མོང་ལམ་གྱིས་སྣོད་

སྦྱངས་སྣོད་དུ་གྱུར་པ་ན།། ཐེག་པ་ཀུན་གྱི་མཆོག་གྱུར་རྡོ་རྗེའི་ཐེག །སྐལ་བཟང་སྐྱེ་བོའ་ི

འཇུག་ངོགས་དམ་པ་དེར།། བདེ་བླག་ཉིད་དུ་འཇུག་པར་བྱིན་གྱིས་རློབས།། དེ་ཚེ་དངོས་

གྲུབ་རྣམ་གཉིས་འགྲུབ་པའི་གཞི།། རྣམ་དག་དམ་ཚིག་སྡོམ་པ་སྲུང་བ་ལ།། བཅོས་མ་

མིན་པའི་ངེས་པ་རྙེད་གྱུར་ནས།། སྲོག་དང་བསྡོས་ཏེ་བསྲུང་བར་བྱིན་གྱིས་རློབས།། དེ་

ན་རྒྱུད་སྡེའི་སྙིང་པོ་རིམ་གཉིས་ཀྱི། གནད་རྣམས་ཇི་བཞིན་རྟོགས་ནས་བརྩོན་པ་ཡིས།། 

ཐུན་བཞིའི་རྣལ་འབྱོར་སྤྱོད་ལས་མི་གཡེལ་བར།། དམ་པའི་གསུང་བཞིན་བསྒྲུབ་པར་

བྱིན་གྱིས་རློབས།། ཞེས་པས་གསང་སྔགས་རྡོ་རྗེ་ཐེག་པ་ལ་སློབ་ཚུལ་བསྟན་པ། དེ་ལྟར་

ལམ་བཟང་སྟོན་པའི་བཤེས་གཉེན་དང་།། ཚུལ་བཞིན་སྒྲུབ་པའི་གྲོགས་རྣམས་ཞབས་

བརྟན་ཅིང་།། ཕྱི་དང་ནང་གི་བར་དུ་གཅོད་པའི་ཚོགས།། ཉེ་བར་ཞི་ནས་བྱིན་གྱིས་

བརླབ་ཏུ་གསོལ།། སྐྱེ་བ་ཀུན་ཏུ་ཡང་དག་བླ་མ་དང་།། འབྲལ་མེད་ཆོས་ཀྱི་དཔལ་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལོངས་སྤྱོད་ཅིང་།། ས་དང་ལམ་གྱི་ཡོན་ཏན་རབ་རྫོགས་ནས།། རྡོ་རྗེ་འཆང་གི་གོ་འཕང་

མྱུར་ཐོབ་ཤོག །ཅེས་བསྒོམས་པའི་རྗེས་སུ་ཚོགས་ཞིང་བསྡུ་དགོས། 

(ཡོན་ཏན་གཞིར་གྱུར་མའི་བཀའ་ཁྲིད་གཟིགས་འདོད་ན་འབྲས་སྤུངས་བློ་གླིང་ཕུ་ཁང་ཁང་ཚན་དུ་

གནང་བ་དེ་ཡིག་ཕབ་ཀྱིས་དེབ་ཕྲེང་དགུ་པ་འདིའི་ནང་ཟུར་དུ་བཀོད་ཡོད།)

དེ་ནས། དཔལ་ལྡན་རྩ་བའི་བླ་མ་རིན་པོ་ཆེ།། བདག་གི་སྤྱི་བོའ་ིཔད་ཟླའི་གདན་

བཞུགས་ལ།། བཀའ་དྲིན་ཆེན་པོའ་ིསྒོ་ནས་རྗེས་བཟུང་སྟེ།། སྐུ་གསུང་ཐུགས་ཀྱི་དངོས་

གྲུབ་སྩལ་དུ་གསོལ།། ཞེས་བརྗོད་སྐབས་ཚོགས་ཞིང་གི་མཐའ་ནས་རིམ་བཞིན་ཡར་

བསྡུས་པ་དང། བླ་མ་རྣམས་མར་བསྡུས་ནས་ཚང་མ་བླ་མ་བློ་བཟང་ཐུབ་དབང་རྡོ་རྗེ་

འཆང་ལ་ཐིམས་པ་དེ་རང་གི་སྤྱི་གཙུག་ལ་བཞུགས་པར་གསོལ་ནས། ཕུན་ཚོགས་བྱེ་

བས་དགེ་ལེགས་བསྐྲུན་པའི་སྐུ།། མཐའ་ཡས་འགྲོ་བའི་རེ་བ་སྐོང་བའི་གསུང་།། མ་ལུས་

ཤེས་བྱ་ཇི་བཞིན་གཟིགས་པའི་ཐུགས།། ཤཱཀྱའི་གཙོ་བོ་དེ་ལ་ཕྱག་འཚལ་ལོ།། སྟོན་

པ་བླ་མེད་སངས་རྒྱས་རིན་པོ་ཆེ།། སྐྱོབ་པ་བླ་མེད་དམ་ཆོས་རིན་པོ་ཆེ།། འདྲེན་པ་བླ་

མེད་དགེ་འདུན་རིན་པོ་ཆེ།། སྐྱབས་གནས་ཀུན་འདུས་ཁྱོད་ལ་ཕྱག་འཚལ་ལོ།། དངོས་

བཤམས་ཡིད་སྤྲུལ་མཆོད་པ་མ་ལུས་འབུལ།། ཐོག་མེད་ནས་བསགས་སྡིག་ལྟུང་ཐམས་

ཅད་བཤགས།། སྐྱེ་འཕགས་དགེ་བ་རྣམས་ལ་རྗེས་ཡི་རངས།། འཁོར་བ་མ་སྟོངས་བར་

དུ་ལེགས་བཞུགས་ནས།། འགྲོ་ལ་ཆོས་ཀྱི་འཁོར་ལོ་བསྐོར་བ་དང་།། བདག་གཞན་དགེ་

རྣམས་བྱང་ཆུབ་ཆེན་པོར་བསྔོ་།། གླིང་བཞི་རི་རབ་ཉི་ཟླ་རིན་ཆེན་བདུན།། རིན་ཆེན་

མཎྜལ་ཀུན་བཟང་མཆོད་པའི་ཚོགས།། བླ་མ་ཡི་དམ་དཀོན་མཆོག་གསུམ་ལ་འབུལ།། 

ཐུགས་རྗེས་བཞེས་ནས་བྱིན་གྱིས་བརླབ་ཏུ་གསོལ།། ཞེས་ཡན་ལག་བདུན་པ་མཎྜལ་

དང་བཅས་པ་མདོར་བསྡུས་ཤིག་ཕུལ་ཏེ། སྐུ་བཞིའི་བདག་ཉིད་བླ་མ་ལྷག་པའི་ལྷ།། ཐུབ་

དབང་རྡོ་རྗེ་འཆང་ལ་གསོལ་བ་འདེབས།། སྒྲིབ་བྲལ་ཆོས་སྐུའི་བདག་ཉིད་བླ་མ་ལྷ།། 

ཐུབ་དབང་རྡོ་རྗེ་འཆང་ལ་གསོལ་བ་འདེབས།། བདེ་ཆེན་ལོངས་སྐུའི་བདག་ཉིད་བླ་མ་



སྦྱོར་བའི་ཆོས་དྲུག་གི་བཀའ་ཁྲིད། 

ལྷ༑༑ ཐུབ་དབང་རྡོ་རྗེ་འཆང་ལ་གསོལ་བ་འདེབས།། སྣ་ཚོགས་སྤྲུལ་སྐུའི་བདག་ཉིད་

བླ་མ་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། བླ་མ་ཀུན་འདུས་བླ་མ་ལྷག་

པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། ཡི་དམ་ཀུན་འདུས་བླ་མ་ལྷག་

པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། སངས་རྒྱས་ཀུན་འདུས་བླ་མ་

ལྷག་པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། དམ་ཆོས་ཀུན་འདུས་བླ་

མ་ལྷག་པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། དགེ་འདུན་ཀུན་འདུས་

བླ་མ་ལྷག་པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། མཁའ་འགྲོ་ཀུན་

འདུས་བླ་མ་ལྷག་པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། ཆོས་སྐྱོང་

ཀུན་འདུས་བླ་མ་ལྷག་པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། སྐྱབས་

གནས་ཀུན་འདུས་བླ་མ་ལྷག་པའི་ལྷ།། ཐུབ་དབང་རྡོ་རྗེ་འཆང་ལ་གསོལ་བ་འདེབས།། 

ཞེས་ཕུར་ཚུགས་གསོལ་འདེབས་བྱ་བ་དང་། དེ་ནས་རང་གི་སྤྱི་གཙུག་ལ་བཞུགས་པའི་

བླ་མ་དེ་རྩ་དབུ་མ་བརྒྱུད་ནས་སྙིང་གའི་དྷཱུ་ཏཱིའི་དབུས་སུ་ཤིན་ཏུ་ཕྲ་བའི་རླུང་སེམས་དང་

ངོ་བོ་དབྱེར་མེད་དུ་གྱུར་སོང་སྙམ་དགོས། དེ་ཡན་གྱིས་སྦྱོར་བའི་ཆོས་དྲུག་པོ་ས་བཅད་

མ་སྟོང་ཙམ་ཕུལ་ཟིན་པའི་ཁུལ་ཡིན། 

ས་གནས་འདིའི་སྒྲོལ་མའི་ལྷ་ཁང་གི་གནས་ཁྱད་པར་ཅན་ལ་དུས་ཚོད་ཁྱད་པར་

ཅན་ཆོ་འཕྲུལ་སྨོན་ལམ་ཆེན་མོའ་ིསྐབས་དང་། དེ་བཞིན་བྲམ་ཟེའི་ལུགས་སུ་ཧོལཱི་ཞེས་

པའི་དུས་ཚོད་ཁྱད་པར་ཅན་འདི་ལ་མོན་ཡུལ་དགོན་རྩེ་དགའ་ལྡན་རབ་རྒྱས་གླིང་གྲྭ་ཚང་

གིས་མཐུན་རྐྱེན་སྦྱར་ནས་ང་ཚོས་སྦྱོར་ཆོས་འཆད་ཉན་གྱི་གོ་སྐབས་བྱུང་བ་རེད། ཐོག་

མ་ནས་ཚོད་དཔག་བྱ་རྒྱུ་ཕྲན་བུ་ནོར་བ་ལྟ་བུ་བྱུང་འདུག །སྐབས་དེར་སྐད་སྒྱུར་ཡོད་

པའི་སྣང་བ་དེ་མ་ཤར་བ་ཡིན་ཙང་ཉིན་གྲངས་ལྔའི་ནང་ཚར་བའི་བསམ་བློ་བཏང་བ་རེད། 

མོན་སྐད་ཀྱི་སྐད་སྒྱུར་ཡོད་ཙང་ཉིན་གྲངས་གཉིས་དང་ཕྱེད་ཙམ་ལས་མ་བྱུང་བ་རེད། 

དེས་ན་འཆད་ཉན་ཞིབ་ཚགས་པོ་མ་བྱུང་རུང་། གལ་ཆེ་བའི་ས་བཅད་རྣམས་མ་སྟོང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཙམ་བཤད་ཐུབ་པ་དེ་དུས་ཚོད་མཐའ་མ་འདི་ལྟ་བུ་ལ་སངས་རྒྱས་ཀྱི་བསྟན་པ་སྤྱི་དང་། 

ལྷག་པར་དུ་འཇམ་མགོན་སྙན་བརྒྱུད་ཀྱི་བསྟན་པ་ལ་ཕྲན་བུ་ཐུགས་ཕན་གསོས་པ་དང། 

དེ་བཞིན་སྦྱོར་ཆོས་རྒྱུན་དུ་ཞལ་འདོན་གནང་མཁན་དང་ཉམས་ལེན་བྱེད་མཁན་ཡོད་ན་

ཁྲིད་རྒྱུན་དེས་ཕྲན་བུ་བྱིན་རླབས་ཀྱི་རྒྱུན་འཇུག་པའི་ཕན་ཐོགས་ཡོང་གི་རེད་སྙམ་ནས་

སྐལ་བ་བཟང་པོ་བྱུང་། ད་རེས་ང་འདིར་བཅར་རྒྱུ་དང་། ཆོས་འཆད་ཉན་གྱི་གོ་སྒྲིག་ལ་

མངའ་སྡེ་གཞུང་གིས་མཐུན་འགྱུར་ཡག་པོ་གནང་འདུག །ཉེ་སྔོན་འདིར་ཡོང་སྐབས་

གུཝཱཧཱཊཱིའི་གནམ་ཐང་དུ་མངའ་སྡེ་སྤྱི་ཁྱབ་བློན་ཆེན་པདྨ་མཁའ་འགྲོ་ལགས་མཇལ་སོང་། 

ཁོང་གིས་ད་རེས་འདིར་ཡོང་རྒྱུ་བྱས་པ་དེ་ཡག་པོ་བྱུང་འདུག་ཅེས་གསུང་གི་འདུག །དེ་

ནས་ས་གནས་ཀྱི་སྤྱི་འཐུས་རྣམ་པ་དང་། རྫོང་གི་ལས་བྱེད་རྣམ་པ་ལའང་འདིར་མཐུན་

འགྱུར་གནང་བར་ཡི་རངས་བསྔགས་བརྗོད་ཞུ་རྒྱུ་ཡིན། ངས་མོན་སྐད་མ་ཤེས་ཙང་ས་

གནས་ཀྱི་མང་ཚོགས་ལ་གོ་བརྡ་འཕྲོད་པོ་ཡོང་ཆེད་གསུང་སྒྱུར་བཙུགས་འདུག་པས་གོ་

བརྡ་འཕྲོད་ངེས་བྱུང་བའི་རེ་བ་ཡོད། ཚང་མ་ལ་ཡི་རངས་བསྔགས་བརྗོད་ཡོད། མདོར་ན་

གང་ཞུས་པ་དེ་དག་ཐམས་ཅད་ཕྱག་ལེན་ལ་ཐེབས་པ་ཅི་ནས་ཀྱང་བཀའ་དྲིན་སྐྱོང་བར་ཞུ། 

བདག་གིས་ཇི་སྙེད་བསགས་པའི་དགེ་བ་འདི།། ཞེས་སོགས་གསུངས་ནས་གསུང་ཆོས་གྲོལ།། །།

(མོན་འབུམ་སྡེ་ལ་དགོན་རྩེ་དགའ་ལྡན་རབ་རྒྱས་གླིང་ནས་གསོལ་བ་བཏབ་པ་བཞིན་ ༢༠༢༠ ཕྱི་ཟླ་ 

༣ ཚེས་ ༨ ནས་ ༡༢ བར་ཉིན་ལྔའི་རིང་༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེ་མཆོག་གིས་རྟ་

དབང་རྫོང་ཁོངས་རླུང་ལའི་སྒྲོལ་མའི་ལྷ་ཁང་གི་མདུན་ཐང་དུ་མོན་ཡུལ་སྨོན་ལམ་ཆེན་མོ་ཐེངས་དྲུག་

པར་སྦྱོར་ཆོས་སྐལ་བཟང་མགྲིན་རྒྱན་ཐོག་ནས་སྦྱོར་ཆོས་དྲུག་གི་གསུང་ཆོས་བཀའ་དྲིན་བསྩལ།)



༄༅། །གསུང་བཤད་གཞན། 





༈ ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་

གསུང་བཤད།

༄༅།། ཆོས་བརྒྱུད་རྣམས་ཀྱི་མཁན་པོ་རྣམ་པ་དང་། ཁང་ཚན་དགེ་རྒན་རྣམ་པ། ལས་

བྱེད་རྣམ་པ། དེ་བཞིན་སློབ་ཕྲུག་རྒན་གཞོན་རྣམ་པ་བཅས་དོ་དགོང་འདིར་འཛོམས་ཤོག་

ཅེས་བརྗོད་དགོས་པ་ནི་སྐད་ཆ་གལ་ཆེན་པོ་ཁ་ཤས་གསལ་བཤད་བྱེད་དགོས་འདུག །མ་

གཞི་ཁྱེད་རང་ཚོའི་མཐའ་མའི་འབྱོར་རྟགས་འགོད་རྒྱུ་དེ་སང་ཉིན་རེད། ཡིན་ནའང་སང་

ཉིན་ཚང་མར་ལས་ཀ་མང་པོ་ཡོད་དུས་དོ་དགོང་ཏོག་ཙམ་ལྷོད་པ་ཡོང་གི་རེད་དྲན་བྱུང་། 

ང་ཚོ་མཉམ་དུ་སྐད་ཆ་ཐེངས་མང་པོ་བྱུང་ཟིན་པ་རེད། ཡིན་ནའང་གལ་པོ་ཆེ་ལ་ནན་ཏན་

ཟེར་བའི་དཔེ་ལྟར། ད་ལྟ་ངས་འདིར་བཤད་རྒྱུའི་སྐད་ཆ་དེ་དག་གཅིག་བྱས་ན་ང་མི་སྒེར་

ཞིག་གི་བསམ་ཚུལ་རེད། དེ་ལ་མང་པོས་མོས་མཐུན་གནང་མདོག་ཁ་པོ་མ་རེད། ཡིན་

ནའང་སོ་སོའ་ིབསམ་བློ་གཏོང་ཕྱོགས་དེ་རིགས་པ་དང་རྒྱུ་མཚན་ཡོད་པ་ཡིན་བསམ་གྱི་

ཡོད༑ གཅིག་བྱས་ན་ཧམ་པ་ཚ་དྲགས་པ་ཡིན་སྲིད། གཅིག་བྱས་ན་བསམ་བློ་དུས་ཚོད་

ཡོལ་ཟིན་པའང་ཡིན་སྲིད། ཡང་གཅིག་བྱས་ན་བསམ་བློ་དུས་ཚོད་སྔ་དྲགས་པའང་ཡིན་

སྲིད༑ ཡིན་ནའང་དེ་ལ་ཁྱེད་རང་ཚོས་མོས་མཐུན་གནང་དགོས་ཞེས་ཞུ་གི་མེད། ང་རང་གི་

བསམ་ཚུལ་དེ་འདྲ་ཡོད་ཅེས་གསལ་བཤད་བྱེད་ཀྱི་ཡོད། གསལ་བཤད་བྱེད་དགོས་དོན་

གང་རེད་ཅེ་ན། ང་འདིར་ལས་ཀྱི་སྣེ་ལ་གཏོགས་མཁན་ཞིག་ཡིན་དུས་ལོ་ངོ་མང་པོའ་ིརིང་

སློབ་གྲྭ་འདིའི་དོན་དུ་ལས་ཀ་བྱས་པ་རེད། གྲུབ་འབྲས་ཐོན་དང་མ་ཐོན་པའི་ལན་བརྒྱབ་ས་

དེ་རྒྱ་གར་གཞུང་དང་། གཙོ་བོ་༸གོང་ས་སྐྱབས་མགོན་ཆེན་པོ་ལ་སྙན་གསན་ཞུ་དགོས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྨོས་མེད་ཐོག །དེ་བཞིན་སློབ་གྲྭ་འདིའི་བདག་པོ་སློབ་ཕྲུག་རྣམས་ལའང་ Answerable 

(ལན་འདེབས་) དང་ Responsible (འགན་ཡོད་པ་)ཆགས་ཀྱི་ཡོད་རེད། དེས་ན་སློབ་

གྲྭའི་ནང་ལ་གནས་ཚུལ་ཡག་ཉེས་ཇི་བྱུང་ནམ་རྒྱུན་ནས་སློབ་ཕྲུག་ཚོ་ལ་གསལ་བཤད་

བྱེད་རྒྱུའི་གོ་སྐབས་ཡང་ཡང་ལེན་གྱི་ཡོད། 

འོན་ཀྱང་དེ་ལ་དཀའ་ངལ་གཉིས་ཤིག་ཡོང་གི་འདུག །དང་པོ་ནི་ངས་བཤད་པའི་

སྐད་ཆ་དང་བསམ་ཚུལ་ལ་སློབ་ཕྲུག་རྣམས་ཀྱིས་གོ་བརྡ་མ་འཕྲོད་པའམ་དོན་གཞན་ལ་

གོ་བ་ལེན་པ་དང་། གཉིས་པ་ནི་ངས་གང་བཤད་པ་དེ་དག་སློབ་ཕྲུག་ཚོས་གོ་བ་ཡིན་

ནའང་དེ་ལ་མོས་མཐུན་མེད་པའི་གནས་ཚུལ་ཡོང་གི་ཡོད། གལ་ཏེ་ངས་བཤད་པ་དེ་ཇི་

བཞིན་གོ་ནས་མོས་མཐུན་མ་གནང་བ་ཡིན་ན་དེ་ལ་སྐྱོན་ཡོད་མ་རེད། འོན་ཀྱང་ངས་

གང་བཤད་པ་དེ་ཇི་བཞིན་གོ་བ་ཡིན་རུང་དེ་ལ་འགྲེལ་བཤད་ལོག་པ་བརྒྱབ་ན་དེ་ལ་གོ་

བརྡ་མ་འཕྲོད་པ་ཟེར་བ་རེད། དཀའ་ངལ་དེ་གཉིས་ཀྱི་ཐོག་ད་ལྟ་ཕན་ལ་ཉམས་མྱོང་མང་

པོ་བྱུང་སོང་། ད་དུང་དེ་གཉིས་ལས་སྡུག་པ་ཞིག་གང་ཡོང་གི་ཡོད་ཅེ་ན། ངས་གང་ཞུས་

པ་ལ་དོ་སྣང་ཁྱོན་ནས་མ་བྱས་པའམ་དེ་ལ་དོན་དག་འདུག་གམ་མི་འདུག་རྩ་བ་ནས་མ་

བལྟས་པར་བཏང་སྙོམས་སུ་འཇོག་མཁན་གྱི་རིགས་ཤིག་ཀྱང་ཡོད་རེད། དེར་བརྟེན་

དོ་དགོང་ངས་འདིར་གང་བཤད་པ་རྣམས་སྐད་འཁོར་ནང་བཅུག་ཤོག་ཅེས་བཤད་ཡོད། 

དེ་ནི་རྗེས་སུ་ངས་སྔར་གང་བཤད་ཡོད་མེད་ཁུངས་བསྐྱལ་དགོས་པའི་གནས་སྟངས་

ཆགས་ན་དགོས་ཀྱི་རེད་མ་གཏོགས། ང་ལ་བཤད་རྒྱུ་ཡོད་དྲགས་ནས་དེར་བཅུག་པ་

མ་རེད། དེ་བཞིན་ངས་འདིར་གང་བཤད་རྒྱུའི་སྐད་ཆ་དེ་ཚོ་ཡིག་ཐོག་ཏུའང་ཡོད། ད་

ལྟ་ངས་འདིར་གང་བཤད་རྒྱུ་དེ་དག་ཚང་མ་ཐུགས་ལ་ངེས་ཀྱི་མ་རེད། དེ་རིང་འདི་འདྲ་

ཞིག་བཤད་སོང་། ང་ཚོས་དེར་བསམ་བློ་གཏོང་དགོས་ཀྱི་འདུག་དགོངས་ན་དགོངས་པ་

བཞེས་རྒྱུར་ཕན་ཐོགས་ཀྱི་རེད་བསམས་ནས་ཡིག་ཐོག་ཏུ་བཀོད་ཡོད། 

འདིར་བཤད་རྒྱུའི་ནང་དོན་སྙིང་པོ་དེ་གང་རེད་ཅེ་ན། ཝཱ་རཱ་ཎ་སཱི་བོད་ཀྱི་མཐོ་རིམ་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

515

སློབ་གྲྭ་འདི་༸གོང་ས་༸སྐྱབས་མགོན་ཆེན་པོ་མཆོག་གིས་དགོངས་པ་ཧ་ཅང་རྒྱ་ཆེན་

པོ་བཞེས་ཏེ། བོད་ཀྱི་རིག་གཞུང་འཛིན་སྐྱོང་བྱ་རྒྱུ་དང་། ས་མཚམས་ཀྱི་རིགས་རྒྱུད་

གཅིག་པའི་མི་རིགས་སྔོན་མ་བོད་དུ་སློབ་སྦྱོང་དུ་འགྲོ་མཁན་དེ་དག་ལ་དེང་སང་ཡང་

ནང་ཆོས་སློབ་སྦྱོང་གི་གོ་སྐབས་སྤྲད་རྒྱུ། རྒྱ་གར་ནང་ཉམས་ཆག་ཕྱིན་ཟིན་པའི་ནང་པའི་

གཞུང་ལུགས་མང་པོ་ད་ལྟ་བོད་སྐད་རྐྱང་པའི་ནང་དུ་ཡོད་པ་དེ་དག་རྒྱ་གར་སྐད་དུ་བསྐྱར་

གསོ་ཐུབ་པ་བྱ་རྒྱུ། བོད་ཀྱི་དགོན་སྡེ་ཁག་ནང་གཞུང་ཆེན་མོའ་ིསློབ་སྦྱོང་སྤྲོད་སྟངས་ཀྱི་

ལམ་སྲོལ་དེ་དག་དེང་སང་དུས་རབས་གསར་པའི་མཐོ་སློབ་ཀྱི་སྒྲོམ་གཞིའི་ནང་བཅུག་

ན་འགྲིག་མིན་ཚོད་བལྟ་གནང་རྒྱུ་བཅས་དམིགས་ཡུལ་ཆེན་པོ་བཞི་གཙོ་བོར་གྱུར་པའི་

ཐོག་སློབ་གཉེར་ཁང་དེ་བཙུགས་པ་རེད། ༸གོང་ས་༸སྐྱབས་མགོན་ཆེན་པོ་མཆོག་གིས་

མཐོ་སློབ་འདི་བཙུགས་པ་ནས་བཟུང་སློབ་གྲྭ་ཁག་གཞན་དང་མི་འདྲ་བའི་ཐུགས་རེ་ཆེན་

པོ་གནང་ནས་སློབ་གཉེར་བ་རྣམས་ལ་བཀའ་སློབ་སྔ་ཕྱི་རིམ་པ་དང་། ཡང་ཡང་ཆིབས་

བསྒྱུར་བསྐྱངས་པ་མ་ཟད། ད་ལྟ་ཕན་ལ་དཔལ་འབྱོར་གྱི་ཆ་ནས་རོགས་སྐྱོར་གནང་ཡོད་

ལ༑ དུས་རྒྱུན་དུ་མཐོ་སློབ་གྲྭ་དེའི་ཆེད་དུ་ཐུགས་སྨོན་བདེན་ཚིག་གནང་གི་ཡོད་རེད། དེ་

བཞིན་ང་ཚོར་དཀའ་ངལ་གང་འདྲ་ཞིག་འཕྲད་ནའང་ཐད་ཀར་བཀའ་སློབ་ཞུ་ཆོག་སོགས་

དཔེ་མི་སྲིད་པའི་གཟིགས་སྐྱོང་ཆེན་པོ་གནང་གི་ཡོད། དེ་ཡང་མཐོ་སློབ་འདི་ནས་ད་ལྟའི་

བོད་ཀྱི་འཛིན་སྐྱོང་དང་། མ་འོངས་པའི་བོད་ཀྱི་རིག་གཞུང་གི་འཛིན་སྐྱོང་གཉིས་ཀ་ལ་

༸གོང་ས་༸སྐྱབས་མགོན་ཆེན་པོ་མཆོག་གིས་ཐུགས་རེ་ཆེན་པོ་གནང་བར་བརྟེན། ལས་

ཀ་བྱེད་མཁན་ལ་འགན་ཆེན་པོ་ཞིག་འཁྲིས་པ་རེད་ལ། ཁྱེད་རང་ཚོ་སློབ་གཉེར་བྱེད་

མཁན་སློབ་ཕྲུག་རྣམས་ལའང་རང་བཞིན་གྱིས་འགན་ཆེན་པོ་ཞིག་འཁྲིས་པ་རེད། 

ཡིན་ནའང་ང་ཚོ་ལ་ད་ལྟ་ཕན་ལ་གྲུབ་འབྲས་ཆེན་པོ་གང་བྱུང་ཡོད་ཅེ་ན། སྤྱིར་དེ་ལ་

འདོད་པ་མི་མཐུན་པ་མང་པོ་རེད། མི་མང་པོ་ཞིག་གིས་ད་བར་གྲུབ་འབྲས་ཧ་ཅང་ཡག་

པོ་བྱུང་ཡོད་ཅེས་གསུང་མཁན་དང་། ཡང་མང་པོ་ཞིག་གིས་གྲུབ་འབྲས་གང་ཡང་བྱུང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མེད་ཅེས་གསུང་མཁན་ཡང་ཡོད། ཡིན་ནའང་ང་རང་གིས་བལྟས་ན་སྔོན་མ་བསམ་བློ་

བཏང་བ་བཞིན་གྲུབ་འབྲས་བྱུང་མ་སོང་བསམ་གྱི་ཡོད། འོན་ཀྱང་དེ་ལ་སློབ་ཕྲུག་ཚོས་

ཞིབ་འཇུག་གནང་དགོས། དེས་ན་སློབ་ཕྲུག་ཚོས་ཞུ་དག་གཏོང་དགོས་པའི་གནས་ཚུལ་

ཆེན་པོ་ཞིག་ཆགས་པ་ཡིན་ཙང་། དོ་དགོང་ཁྱེད་རང་ཚོ་འདིར་སྐད་བཏང་བ་རེད། ཆོས་

བརྒྱུད་ཀྱི་དགེ་རྒན་ཚོ་ཡང་དཔང་པོའ་ིཚུལ་དུ་ཡོད། 

ཕྱི་ལོ་ ༡༩༧༡ ལོར་༸གོང་ས་༸སྐྱབས་མགོན་ཆེན་པོ་མཆོག་གིས་ང་འདིར་འགྲོ་

དགོས་པའི་བཀའ་གནང་བ་རེད། དེའི་སྔོན་ཕྱི་ལོ་ ༡༩༦༥།༡༩༦༦ ཙམ་ལ་སློབ་གྲྭ་

འདིའི་འཆར་གཞི་བཟོ་སྐབས་ནས་༸གོང་ས་༸སྐྱབས་མགོན་ཆེན་པོ་མཆོག་གིས་ང་

ཡང་ཡང་དྷརྨ་ཤཱལཱར་བཀའ་འགུགས་ཀྱིས་སློབ་གྲྭ་འདི་དཔེ་མི་སྲིད་པའི་གལ་ཆེན་པོ་

ཡིན༑ ཁྱེད་རང་གི་ངོས་ནས་ཀླད་པ་ཇི་ཙམ་དཀྲུག་རྒྱུ་ཡོད་ནའང་དཀྲུག་ཤོག་ཨང་ཞེས་

བཀའ་གནང་མྱོང་ཡོད། སྐབས་དེར་དགེ་སློང་ཇགདཱིཤ་ཀཱཤྱཔ་ (Bhikshu Jagdish 

Kashyap) དང་། སྐུ་ངོ་ཀུན་བདེ་གླིང་འོད་ཟེར་རྒྱལ་མཚན། ང་བཅས་གསུམ་པོ་དྷརྨ་

ཤཱལཱའི་རྒྱ་གར་གཞུང་གི་མགྲོན་ཁང་ (Circuit house) ནང་ཚོགས་ནས་སློབ་གྲྭ་འདིའི་

ཐོག་མའི་འཆར་གཞི་བཏིང་བ་རེད། གང་ལྟར་ང་ནི་སློབ་གྲྭ་འདིའི་ཐོག་མའི་འཆར་གཞི་

སྒྲིག་པའི་སྐབས་ནས་འབྲེལ་བ་ཡོད་པ་ཞིག་རེད། དེ་ནས་སློབ་གྲྭ་དངོས་སུ་ཚུགས་ནས་

ལོ་གསུམ་གྱི་རྗེས་སུ་ཅནྡྲ་མཎི་བསྐྱར་ཞིབ་ཚོགས་ཆུང་ (Chandra Mani Review Com-

mittee) ཟེར་བ་གྲགས་ཅན་དེ་ཝཱ་རཱ་ཎ་སཱིར་ཚོགས་སྐབས་ཀྱང་ང་ཌལ་ཧཽ་ཇཱི་ (Dalhou-

sie) ནས་བཀའ་འགུགས་གནང་སོང་། སྐུ་ངོ་ཀུན་བདེ་གླིང་ཡང་ཡོད། ཚོགས་འདུ་ཉིན་

གཅིག་སཾསྐྲྀཏ་གཙུག་ལག་སློབ་གཉེར་ཁང་ (Sanskrit University) དང་། ཉིན་གཉིས་

པ་སཱར་ནཱཐ་ལ་ཚོགས་སོང་། དེ་རྗེས་ཅནྡྲ་མཎི་བསྐྱར་ཞིབ་ཚོགས་ཆུང་གི་རྒྱབ་གཉེར་ 

(Recommendation) བཞིན་ལག་ལེན་བསྟར་རྒྱུའི་ཆེད་དུ་ང་ཌལ་ཧཽ་ཇཱི་ནས་ཝཱ་རཱ་ཎ་

སཱིར་འགྲོ་དགོས་པའི་བཀའ་ཕེབས་པ་རེད། གང་ལྟར་ཕྱི་ལོ་ ༡༩༧༡ ནས་ད་བར་ཁྱོན་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ལོ་ངོ་ ༡༦ ཙམ་རིང་འདིར་འཁྲིལ་ཐག་ལྟ་བུ་འཁོར་ནས་ལྷག་པ་རེད། ད་ལྟ་ཕྱི་བལྟས་

ཤིག་བྱེད་སྐབས་མི་ཚེའི་དུས་ཚོད་བཟང་ཤོས་དེ་རྗོགས་ཚར་འདུག །མི་ཚེའི་ནང་ལས་

ཀ་ཤ གས་ཆེ་ཤོས་བྱེད་ཐུབ་པའི་དུས་ཚོད་ནི་ལོ་ན་སུམ་ཅུ་སོ་གྲངས་ནས་བཞི་བཅུ་དང་

ལྔ་བཅུའི་བར་ཡིན་པ་དང་། དེ་ནས་མར་འབབ་རྒྱུའི་དུས་ཚོད་ཡིན། ད་ཆ་མི་ཚེའི་རྒུད་

མཐའ་ལ་སླེབས་སྐབས་ངས་གང་འདྲ་བྱས་ཡོད་མེད་ལ་ཕྱི་བལྟས་ཤིག་བྱེད་སྐབས་

བསྟན་རྒྱུ་ཁྱོན་ནས་མེད་པ་ཞིག་ཆགས་འདུག །སྐབས་རེ་བསམ་བློའ་ིནང་སྔོན་མ་ནས་

ངས་དེའི་ཚབ་ཏུ་ཉམས་ཞིབ་དང་འབྲི་རྩོམ་སོགས་བྱས་ཡོད་ན་ཧ་ལམ་མང་པོ་མ་བྱུང་

ནའང་པོ་ཏི་ལྔ་དྲུག་བདུན་བརྒྱད་ཅིག་བསྟན་རྒྱུ་ཡོད་པ་ཆགས་ཀྱི་རེད། དེར་བརྟེན་དགེ་

འདུན་ཆོས་འཕེལ་གྱིས། སྐྱིད་ལ་སྡུག་པའི་འཇིག་རྟེན་མི་ཡུལ་འདི།། ཤི་ཡང་ཕྱི་མིག་

ལྟ་བའི་རེ་བ་ཡིས།། སྐྱེ་བོ་ཐམས་ཅད་རང་གི་ལག་རྗེས་ཙམ།། ཤལ་དུ་ལུས་པའི་འབད་

པ་ངང་གིས་བྱེད།། ཅེས་པ་ལྟར་རེད། དེས་ན་ལག་རྗེས་ཤ ལ་དུ་ལུས་པའི་འབད་པ་

ངང་གིས་བྱེད་པ་ལ་དུས་ཚོད་ཡག་ཤོས་དང་། དུས་ཚོད་རིང་ཤོས་དེ་འདིར་བཏང་ཚར་

བ་རེད། དཔེར་ན་རི་དྭགས་སྨིག་སྒྱུའི་རྗེས་སུ་རྒྱུག་པ་བཞིན་ཕར་ཙམ་འགྲོ་དུས་ཕར་

ཙམ་ཡོད་པ་ལྟ་བུ་འདི་ལོ་ལས་རྗེས་ལོར་ལེགས་པ་མེད་འགྲོ་དྲན་ནས་ཕར་ཕར་འགྲོ་

དུས་གྲུབ་འབྲས་ཐོན་རྒྱུ་དེའང་ཕར་ཕར་འགྲོ་བ་མ་གཏོགས། ང་ཚོས་འབད་རྩོལ་བྱས་

པབཞིན་གྲུབ་འབྲས་ཚུར་ཡོང་རྒྱུ་མེད་པ་ཞིག་ཆགས་པ་རེད། དེ་ལྟར་སྨིག་སྒྱུའི་རྗེས་སུ་

རྒྱུགས་པ་ནང་བཞིན་ཆགས་དུས་མཚམས་རེ་རྦད་དེ་ཕྱིས་དྲགས་མེད་དམ་སྙམ་པའང་

ཡོང་གི་འདུག །སྤྱིར་འཁོར་བའི་ཕུན་ཚོགས་གང་འདྲ་ཞིག་ཡིན་ནའང་མཐར་རྒུད་པས་

མ་བསྡུས་པ་ཞིག་མེད་ཀྱང་། ཞབས་འདེགས་ཞུ་རྒྱུ་རྒྱུན་རིང་དྲགས་ན་མཐའ་མ་མིང་

ངན་པ་ཞིག་འཁྱེར་ནས་བཞག་དགོས་བྱུང་ན། སྤྱིར་བཏང་འཁོར་བའི་ཆོས་ལ་སྙིང་པོ་

མེད་པ་ཡིན་ནའང་། འཁོར་བ་ཀུན་རྫོབ་ཀྱི་རྣམ་གཞག་གི་ནང་འཇིག་རྟེན་པ་རྣམས་

བསྡད་དགོས་པ་ཡིན་ཙང་། སྙིང་པོ་མེད་པའི་ནང་ནས་སྙིང་པོ་ཞིག་བལྟ་དགོས་ཀྱི་ཡོད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འོན་ཀྱང་འདིར་ནི་སྙིང་པོ་མེད་པའི་ནང་ནས་སྙིང་པོ་མེད་པའི་གནས་ཚུལ་ཞིག་ཆགས་

པར་བརྟེན། སྐབས་རེ་ཚོར་བ་མི་བདེ་བ་ཞིག་ཡོང་གི་འདུག །

ང་ཐོག་མར་འདིར་སླེབས་པའི་སྐབས་སུ་ལས་ཀ་བྱེད་ཆོག་ཆོག་རྩ་བ་ནས་མི་འདུག ། 

ཐོག་མར་སཾསྐྲྀཏ་གཙུག་ལག་སློབ་ཁང་ (Sanskrit University) གི་སྲིད་དོན་ནང་ཚུད་

པ་དང་། དེ་ནས་རྒྱ་གར་དབུས་གཞུང་དང་མངའ་སྡེའི་གཞུང་གི་དཀའ་ངལ། དེའི་སྟེང་

བྲམ་ཟེའི་སྲིད་དོན་རྙོག་དྲྭ་ཚ་པོ་ཞིག་གི་ནང་ཚུད་པ་སོང་ཙང་ལམ་སེང་གྲུབ་འབྲས་ཐོན་

རྒྱུ་ཕར་བཞག  སློབ་གྲྭ་མགོ་བཙུག་རྒྱུའང་ཁག་པོ་ཆགས་པ་རེད། དེ་དུས་རྙོག་དྲྭ་ཡོད་

པའི་སྐབས་ཀྱི་སློབ་ཕྲུག་ད་ལྟ་དགེ་རྒན་དང་ལས་བྱེད་ཀྱི་གྲས་སུ་རེ་ཟུང་ཡོད་ན་མ་

གཏོགས་སློབ་ཕྲུག་གི་གྲས་སུ་ཧ་ལམ་མེད། ད་ལྟ་ཨཱཅཱརྱ་ལོ་རིམ་གསུམ་པ་འཐོན་མཁན་

དེ་ཚོའང་ང་ཚོ་སཱར་ནཱཐ་ལ་སྤོས་ཚར་བའི་རྗེས་སུ་སླེབས་པ་མ་གཏོགས། སཾསྐྲྀཏ་གཙུག་

ལག་སློབ་ཁང་དུ་འཛིན་གྲྭ་ཚོགས་མྱོང་མཁན་ད་ལྟ་ང་ཚོའི་སློབ་ཕྲུག་གི་ནང་དུ་རྦད་དེ་

རྫོགས་ཚར་འདུག །དེར་བརྟེན་ཕྱི་ལོ་ ༡༩༧༡ ནས་ ༡༩༧༧ བར་ཁྱོན་ལོ་བདུན་ཏག་

ཏག་ཆུད་ཟོས་ཕྱིན་པ་དང་། དེ་ནི་དོན་མེད་དཀའ་ངལ་ནང་ལྷུང་བ་ཙམ་མ་གཏོགས། དེ་

ལ་དགོས་པ་གང་ཡང་བྱུང་མེད། མཐར་ཧ་ཅང་འུ་ཐུག་ནས་ཕྱི་ལོ་ ༡༩༧༧ ལོར་༸གོང་

ས་༸སྐྱབས་མགོན་ཆེན་པོ་མཆོག་ལ་སྙན་གསན་ཞུས་པར་བརྟེན། ༸གོང་ས་༸སྐྱབས་

མགོན་ཆེན་པོ་མཆོག་གི་ཐུགས་རྗེའི་མཐུ་ལས་ཌི་པི་ཡཱདཝ་ཚོགས་ཚོགས་ཆུང་ (D. 

P. Yadav Committee) གི་སྙན་ཞུ་དང་མཐུན་པར་རྒྱ་གར་གཞུང་གིས་བཙན་དབང་

གིས་མཐོ་སློབ་འདི་སཾསྐྲྀཏ་གཙུག་ལག་སློབ་གཉེར་ཁང་ (Sanskrit University) ནས་

འཕྲོགས་པ་ལྟ་བུ་གནང་བ་རེད། དེ་ནས་བཟུང་སྟེ་ང་ཚོར་ལས་ཀ་བྱེད་རྒྱུའི་གོ་སྐབས་ཧ་

ཅང་བཟང་པོ་རག་པ་རེད། ག་དུས་ཡིན་ནའང་༸གོང་ས་༸སྐྱབས་མགོན་ཆེན་པོ་མཆོག་

གིས་རྒྱུན་མི་ཆད་པར་བཀའ་སློབ་གནང་རྒྱུ་དང་། ང་ཚོའི་ལྷན་ཚོགས་ཀྱི་ཁྲི་པ་ལ་ཌོག་

ཊར་ཀཔིལཱ་ཝཱཏྶཡཱཡན་ (Dr. Kapila Vatsyayan) ལས་དང་སྨོན་ལམ་གྱིས་འཛོམས་པ། 



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

རྒྱ་གར་གཞུང་ནས་དཔལ་འབྱོར་གྱི་རྒྱབ་སྐྱོར་ཕོངས་པ་མེད་པར་རག་རྒྱུ་བཅས་གསུམ་

འཛོམས་ལྟ་བུ་བྱུང་ཙང་། ཕྱི་ལོ་ ༡༩༧༧ ཚུན་ཆད་ནས་ ༡༩༨༧ བར་ལོ་ངོ་བཅུའི་རིང་

སློབ་གྲྭ་འདིའི་ནང་འཛུགས་བསྐྲུན་བྱ་རྒྱུའི་གོ་སྐབས་ཧ་ཅང་ཡག་པོ་ཐོབ་པ་རེད། 

ལོ་བཅུའི་སྔོན་དུ་ང་ཚོས་སློབ་གྲྭ་འདི་འཛུགས་སྐྲུན་བྱ་རྒྱུའི་བསམ་བློ་བཏང་བ་

རེད༑ ཕྱི་ལོ་ ༡༩༧༨།༡༩༧༩།༡༩༨༠ བཅས་སུ་འཆར་གཞི་བཏིང་སྐབས་ང་ཚོའི་

བསམ་བློའ་ིནང་རྨི་ལམ་ལྟ་བུ་ཧ་ཅང་འདྲ་ཆགས་པོ་ཡོད་རེད། སྐབས་དེར་ཁང་པ་དང་

དཔེ་མཛོད་སོགས་ཀྱི་མཐུན་རྐྱེན་འཛོམས་ན་སློབ་སྦྱོང་དང་ཉམས་ཞིབ་ཐོག་ཧ་ཅང་

ཡར་རྒྱས་ཡོང་བའི་རེ་བ་བཅངས་ཡོད། དེ་དུས་མཐུན་རྐྱེན་མི་འདང་བར་བརྟེན་ལས་

ཀ་མང་པོ་ཞིག་འགག་བསྡད་ཡོད། དཔེར་ན། ཉམས་ཞིབ་ཅིག་བྱེད་དགོས་སྙམ་ནའང་

དཔེ་དེབ་མི་རག་པ་སོགས་ཐ་ན་ཚོགས་འདུ་ཞིག་ཚོགས་ནའང་བསྡད་ས་ཏན་ཏན་ཞིག་

མེད༑ སློབ་ཕྲུག་ཚོ་དུས་ཚོད་མང་པོ་ལམ་ཁར་བསྐྱལ་དགོས་པ་དང་། འཛིན་གྲྭ་ཚོགས་

སའང་ཡག་པོ་ཞིག་མེད་ལ། སློབ་ཕྲུག་གི་བསྡད་སའི་མཐུན་རྐྱེན་ཡང་ཡག་པོ་མེད། དེ་

དག་ནི་སློབ་སྦྱོང་གི་འགལ་རྐྱེན་ཡིན་པ་དང་། གལ་ཏེ་འགལ་རྐྱེན་དེ་དག་བསལ་ནས་

མཐུན་རྐྱེན་དེ་དག་བསྐྲུན་ཐུབ་ན་སློབ་སྦྱོང་ཐོག་ཡར་རྒྱས་ཆེན་པོ་འགྲོ་བའི་བསམ་ཚུལ་

དང་རྨི་ལམ་བཏང་ཡོད་ཀྱང་། ད་ནི་བསམ་བློ་དེ་ཚོ་ནོར་འཁྲུལ་དང་། ལོག་པ། རྨི་ལམ་

ལྟ་བུ་ཆགས་ཡོད། ཕྱིའི་མཐུན་རྐྱེན་སྐོར་ང་ཚོས་སྔོན་མ་བསམ་བློ་བཏང་བའི་ནང་ནས་

ཧ་ལམ་བརྒྱ་ཆ་བརྒྱ་བསྒྲུབས་ཐུབ་མེད་ནའང་བརྒྱ་ཆ་བདུན་ཅུའམ་དོན་ལྔ་ཙམ་ཞིག་

བསྒྲུབས་ཐུབ་པ་བྱུང་ཡོད། ད་ལྟའི་སློབ་ཕྲུག་གི་གྲུབ་འབྲས་ཀྱི་གནས་སྟངས་ལ་བལྟས་

པ་ཡིན་ན། སྔོན་མ་བསམ་བློ་བཏང་བ་དང་རེ་བ་བརྒྱབས་པ་བཞིན་ཧ་ལམ་བྱུང་མེད། 

དེས་ན་སྔོན་མ་འཆར་གཞི་བསྒྲིགས་པ་ལ་དེ་རིང་ཕར་ཕྱི་བལྟས་ཤིག་བྱེད་སྐབས་སྔོན་

མའི་འཆར་གཞི་དེ་ལས་ཆུང་ཙམ་བཟོས་ཡོད་ན་ཏག་ཏག་རེད་བསམ་གྱི་འདུག །གང་

ཡིན་ཟེར་ན། རྒྱལ་ཁབ་སྐྱོ་པོ་ཞིག་གི་མཐུན་རྐྱེན་ང་ཚོས་བེད་སྤྱོད་བྱས་པ་དེ་བག་མེད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལོངས་སྤྱོད་བྱས་པ་དང་། དཀོར་མ་འཇུས་པ་ལྟ་བུ་ཆགས་ཀྱི་ཡོད་རེད། མཐུན་རྐྱེན་

བཏང་བ་བཞིན་གྲུབ་འབྲས་ཤིག་བྱུང་མེད། འོན་ཀྱང་གྲུབ་འབྲས་བྱུང་ཡོད་ཟེར་མཁན་

ཡང་མང་པོ་རེད། རྒྱ་གར་གཞུང་གི་དཔོན་རིགས་ཚོའི་ནང་དུའང་དེ་བཞིན་བསམ་

མཁན་ཡོད་རེད། ཁོང་ཚོས་ང་ཚོའི་སློབ་གྲྭ་འདི་བཟང་སྤྱོད་ཅན་གྱི་མཐོ་སློབ་ཅིག་ཡིན་

ཟེར་མཁན་ཡང་ཡོད། ཡིན་ནའང་ཁོང་ཚོས་སློབ་གྲྭའི་ནང་གི་གནས་ཚུལ་དེ་མཐོང་ཐུབ་

ཀྱི་མེད། ཁོང་ཚོས་ཁང་པ་སྙིང་རྗེ་པོ་དང་། སློབ་ཕྲུག་ཚོ་སྲ་ཐག་ཐག་འཛོམས་ཆོག་

ཡོད་པ། སྐད་ཅོར་མི་རྒྱག་མཁན་ཞིག་ཏུ་མཐོང་གི་ཡོད། དེས་ན་ངས་བཤད་པ་དེ་དག་

དོན་ལ་གནས་ཡོད་ན་ང་ཚོའི་གནས་སྟངས་དེ་ཐབས་སྐྱོ་པོ་རེད། ངས་སྡུག་པོ་རེད་ཅེས་

བཤད་པའི་སྐབས་སུ་དེ་ལའང་དཀའ་ངལ་ལྟ་བུ་གཉིས་རེད། ང་ལ་ཆ་མཚོན་ན་རྟགས་

དོན་བཙལ་ནས་སློབ་གྲྭ་དེ་སྡུག་པོ་ཆགས་འདུག་ཅེས་སྐད་རྒྱག་གི་ཡོད་ཀྱང་། གལ་ཏེ་

སློབ་ཕྲུག་ནང་ནས་ཡག་པོ་མེད་པ་དེ་གང་རེད་ཅེས་བརྗོད་ན། སློབ་ཕྲུག་རེ་རེ་བཞིན་ངའི་

འཁྲིས་ལ་སླེབས་ནས་སྐད་ཆ་བཤད་པ་དང་འབྲེལ་བ་བྱེད་པའི་སྐབས་སུ་ཚང་མ་འགྲིག་

པ་དང་ཡིན་མདོག་ཁ་པོ་ཤ་སྟག་རེད། གང་ལྟར་ཡོན་ཏན་ཆེ་ཙམ་ཆུང་ཙམ་དང་། རིག་པ་

ཡག་ཙམ་ཞན་ཙམ་ཕྲན་བུ་ཡོད་རེད་མ་གཏོགས། ང་ལ་ཐད་ཀར་རྒྱག་འདྲེ་རྒྱག་མཁན་

དང་ཁ་ལན་སློག་མཁན་ཡོང་གི་མེད། ངས་དངོས་སུ་དེ་འདྲ་བྱོས་ཞེས་བཤད་ན། ལག་

ལེན་ལ་མ་བསྟར་བ་ཡིན་ནའང་ལམ་སེང་ངས་བྱེད་ཀྱི་མིན་ཞེས་ཁ་ལན་སློག་མཁན་ནི་

མེད༑ དེ་ལ་བལྟས་ན་ཁ་ལ་ཉན་མདོག་ཁ་པོ་དང་། དངོས་སུ་དེས་འདི་བྱས་མ་སོང་ཞེས་

རྟགས་དོན་བཙལ་ན་རྙེད་ཁག་པོ་རེད། དེར་བརྟེན་ང་དང་སློབ་ཕྲུག་དབར་གྱི་སྒེར་གྱི་

འབྲེལ་བ་ (Personal Relation) ལ་ཆ་མཚོན་ན་ཞུ་དགོས་དོན་མེད་པ་ལྟ་བུ་རེད། སྔོན་

མ་སློབ་གྲྭ་ཐོན་ཟིན་པའི་སློབ་ཕྲུག་ཡིན་ནའང་རེད། ད་ལྟ་འདིར་ཡོད་པའི་སློབ་ཕྲུག་ཡིན་

ནའང་རེད། ཁྱེད་རང་ཚོའི་ངོས་ནས་ང་ལ་བརྩི་མཐོང་དང་གུས་ཞབས་བྱེད་ཀྱི་ཡོད་པ་ལྟ་

བུ་ཡོད་རེད། དེས་ན་ངས་དེས་འདི་འགྲིག་མ་སོང་ཞེས་ལབ་རྒྱུ་མེད་མཁན་ལྟ་བུ་ཆགས་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ཀྱི་འདུག །ཡིན་ནའང་དེས་ཚང་མ་འགྲིག་ཡོད་དམ་ཞེ་ན། དེ་ནི་འགྲིག་ཡོད་མ་རེད།

འོ་ན་མ་འགྲིག་པའི་གནས་སྟངས་གང་དང་གང་བྱུང་ཡོད་ཅེ་ན། དེ་ལ་སློབ་ཕྲུག་གི་

ངོས་ནས་མི་འགྲིག་པའི་གནས་ཚུལ་དང་། ང་ཚོ་འཛིན་སྐྱོང་ནང་སྡོད་མཁན་ཚོས་མ་

འགྲིག་པ་བཅས་ཡོད་རེད། བརྒྱ་ཆ་བརྒྱ་ཐམ་པ་སློབ་ཕྲུག་གི་ངོས་ནས་འགྲིག་ཡོད་མ་

རེད་ཅེས་ངས་ལབ་ཀྱི་མེད། ང་ཚོའི་ངོས་ནས་མ་འགྲིག་པའང་ཡོང་གི་ཡོད་ལ། ཁྱེད་ཚོའི་

ངོས་ནས་མ་འགྲིག་པའང་ཡོང་གི་ཡོད། དེས་ན་མ་འགྲིག་པ་དེ་དག་རེ་རེ་ནས་གྲངས་ཀ་

བརྒྱབ་མི་ཐུབ་ཀྱང་། ཆེ་ལོངས་ཙམ་བསྡུས་ནས་ས་བཅད་བཀྲམ་ན་དེ་ལ་སྡེ་ཚན་ཁག་

ཁ་ཤས་ཤིག་ཡོང་གི་འདུག །དེའི་ནང་ནས་དང་པོ་གང་རེད་ཅེ་ན། རྩ་བའི་སློབ་ཕྲུག་མང་

ཆེ་བ་ཡིན་མདོག་ཁ་པོ་ཡོད་རེད། དེའི་ནང་སྤྱོད་པ་ངན་པ་བྱེད་མཁན་གྱི་སློབ་ཕྲུག་ཀྱང་

ཉུང་ཉུང་རེད། སྤྱིར་བཏང་ནས་སྤྱོད་པ་ཧ་ཅང་སྡུག་ཅག་བྱེད་མཁན་གྱི་སློབ་ཕྲུག་ཉུང་ཉུང་

དེ་མངོན་གསལ་ཧ་ཅང་དོད་པོ་ཡོད་རེད། སྒྲིག་ལམ་ཡག་པོ་མ་འཁྱེར་མཁན་གྱི་སློབ་

ཕྲུག་ག་ཚོད་ཡོད་ཅེས་འདྲི་ན། ཕལ་ཆེར་བརྒྱ་ཆ་གཉིས་གསུམ་ཙམ་མ་གཏོགས་མེད་

ཀྱང་༑ བརྒྱ་ཆ་གཉིས་གསུམ་ཡོད་པ་དེས་སློབ་གྲྭ་ཡོངས་རྫོགས་ཀྱི་མཚན་བརྫིས་ཐུབ་པ་

ཡོང་གི་ཡོད། དེའི་ནང་ནས་ཡ་མཚན་ཤོས་ཤིག་ནི་སྤྱིར་སྒྲིག་ལམ་དང་ཀུན་སྤྱོད་ཡག་

པོ་འཁྱེར་མཁན་གྱི་སློབ་ཕྲུག་དེ་མང་བ་དང་། སྒྲིག་ལམ་དང་ཀུན་སྤྱོད་ཡག་པོ་མ་འཁྱེར་

མཁན་གྱི་སློབ་ཕྲུག་གི་གྲངས་ཉུང་བ་ཡོད་ཀྱང་། སློབ་ཕྲུག་མང་བ་དེས་ཀུན་སྤྱོད་ཡག་པོ་

མ་འཁྱེར་མཁན་ལ་ཕར་ཟིལ་གྱིས་གནོན་མ་ཐུབ་པར་སྡུག་ཅག་བྱེད་མཁན་ཉུང་ཉུང་དེས་

ཡག་པོ་བྱེད་མཁན་མང་བ་དེའི་མཚན་བརྫིས་ཀྱི་ཡོད། དེར་བརྟེན་སྒྲིག་ལམ་མ་འཁྱེར་

མཁན་དང་སློབ་སྦྱོང་མ་བྱེད་མཁན་གྱི་སློབ་ཕྲུག་རེ་ཟུང་ཡོད་པ་དེས་རྩ་བའི་སྤྱི་ཡོངས་

ཀྱི་སློབ་གྲྭའི་མིང་དེ་ནག་པོ་བཟོ་རྒྱུ་དང་། སློབ་གྲྭའི་ཆེ་མཐོང་དེ་རྦད་དེ་བརླག་རྒྱུ་ཞིག་

བཟོས་པའི་སྐབས་སུ་ང་ཚོས་ཡག་པོ་བྱེད་མཁན་ཚོའི་ནུས་པར་ཡང་ཡིད་ཆེས་བརླགས་

འགྲོ་གི་ཡོད། དེ་ནི་ཇི་ལྟར་བརླག་གི་ཡོད་ཅེ་ན། ཡག་པོ་བྱེད་མཁན་དེ་ཚོ་མངོན་གསལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དོད་པོ་ཡོད་མ་རེད། ཡག་པོ་མ་བྱེད་མཁན་དེ་ཚོ་ཧ་ཅང་མངོན་གསལ་དོད་པ་ཆགས་ཀྱི་

ཡོད༑ དེས་ན་ང་ཚོའི་རྩ་བའི་གཞི་རིམ་གྱི་གནས་སྟངས་ལ་ཡག་པོ་བྱེད་མཁན་ཚོའི་ནུས་

པ་དེ་ཡོངས་སུ་མ་རྫོགས་པའི་རྣམ་པ་ཞིག་ཐོན་གྱི་ཡོད། ཡག་པོ་བྱེད་མཁན་ཚོའི་ནུས་

པ་དེ་ཆ་ཚང་ཞིག་སྨིན་ཡོད་ན། ཡག་པོ་བྱེད་མཁན་བཅུའི་ནང་ཡག་པོ་མི་བྱེད་མཁན་

གཅིག་ཡོད་ན་དེ་ནི་རྩིས་མེད་དང་མཐོང་མེད་པ་ལྟ་བུ་འགྲོ་དགོས་ཀྱི་ཡོད་ཀྱང་། དེ་འགྲོ་

ཐུབ་ཀྱི་ཡོད་མ་རེད། དེ་གནས་ཚུལ་གཅིག་རེད།

གནས་ཚུལ་གཉིས་པ་ནི་དེ་ལས་ཀྱང་སེམས་ཁྲལ་ཆེ་བ་ཞིག་རེད། དེ་ནི་ང་ཚོའི་སློབ་གྲྭ་

འདི་ཆེད་མངགས་ཀྱིས་ནང་པའི་རིག་གཞུང་དང་། བོད་ཀྱི་སྐད་ཡིག །སཾསྀྐྲཏའི་སྐད་ཡིག་

བཅས་ཀྱི་དོན་དུ་དམིགས་སུ་བཀར་ནས་བཙུགས་པ་ཞིག་རེད་མ་གཏོགས། འདིར་ཨིན་ཇི་

དང་༑ ཚན་རིག །དེང་རབས་ཀྱི་རིག་གནས་གསར་པ་སྦྱོང་བར་སྐད་གཏོང་གི་མེད༑ ཨིན་ཇི་

དང་རྒྱལ་ཁབ་གཞན་གྱི་སྐད་ཡིག་དང་། དེ་བཞིན་སྲིད་དོན་དང་ཚན་རིག་སོགས་ཀྱི་ཐོག་

རྣམ་དཔྱོད་འདོན་མཁན་ཡིན་ན། དེང་སང་རྒྱ་གར་གྱི་ནང་གཙུག་ལག་སློབ་ཁང་ (Universi-

ty) བརྒྱ་དང་བཞི་བཅུ་ཞེ་བདུན་ནམ་ཞེ་བརྒྱད་ཡོད་པ་དེ་དག་ནང་འགྲོ་དགོས་མ་གཏོགས། 

ང་ཚོའི་སློབ་གྲྭ་འདི་འདྲ་ཞིག་གི་ནང་ཡོང་དགོས་དོན་མེད། འདིར་ང་ཚོས་དམིགས་སུ་

བཀར་ནས་ག་རེ་བྱེད་ཀྱི་ཡོད་ཅེ་ན། ནང་དོན་རིག་པ་དེ་གཙོ་བོ་དང་། དེ་ལ་མཁོ་བའི་བོད་

ཀྱི་སྐད་ཡིག་དང་། པཱ་ལིའི་སྐད་ཡིག །ལེགས་སྦྱར་གྱི་སྐད་ཡིག་སོགས་བཀའ་བསྟན་གྱི་

སྐད་ཡིག་རྣམས་ (Canonical languages) འདིར་དམིགས་བསལ་གྱིས་སྦྱོང་བརྡར་བྱེད་

ཀྱི་ཡོད་པ་རེད། དེ་ནི་ང་ཚོས་ཡང་ཡང་གསལ་བཤད་བྱེད་ཀྱི་ཡོད་ལ། ཁྱེད་རང་ཚོའི་ངོས་

ནས་ཀྱང་དང་པོ་འདིར་འཛུལ་བའི་སྐབས་སུ་ཀུན་སློང་མེད་ནའང་། ད་གཟོད་འདིར་བྱེད་རྒྱུ་

དེ་འདྲ་ཞིག་ཡིན་པར་བསམས་ནས་སློབ་ཚན་དེ་ཚོའི་ཐོག་དོ་སྣང་དང་ཞེན་པ་ཡོད་དགོས་

པ་ཞིག་ཡིན་རུང་། སློབ་གྲྭ་འདིའི་ནང་ཡོད་པ་དེ་ཚོ་ཚང་མས་དུས་ཚོད་བསྐྱལ་བ་ལྟ་བུ་མ་

གཏོགས། ནང་དོན་རིག་པའམ་གཞུང་ལུགས་ཆེན་པོ་དང་། སཾསྀྐྲཏའི་སྐད་ཡིག ། བོད་ཀྱི་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

སྐད་ཡིག་གི་ཐོག་སེམས་ཀྱི་གཏིང་ནས་མི་ཚེ་གཅིག་གཏོང་བའི་བསམ་བློ་ཡོད་པ་དེ་བརྒྱ་

ཆ་གཅིག་གཉིས་ཙམ་ཡང་མཐོང་རྒྱུ་ཁག་པོ་ཆགས་ཡོད། གལ་ཏེ་ངས་བརྒྱ་ཆ་བརྒྱ་ཐམ་པ་

དེ་འདྲ་དགོས་ཞེས་བཤད་ན་དྲང་པོ་མ་རེད། ཡིན་ནའང་མི་བརྒྱ་ཐམ་པའི་ནང་ནས་ལྔ། དྲུག ། 

བདུན༑ བརྒྱད། བཅུ་ཙམ་ཡང་མ་ཐོན་པ་དངོས་གནས་ཡ་མཚན་པོ་རེད། དེ་འདྲ་མ་ཐོན་པ་

དེ་ཇི་ལྟར་ཆགས་པ་རེད་ཅེ་ན། ང་ཚོས་དམིགས་ཡུལ་བཞག་རྒྱུ་དང་ཁྱེད་རང་ཚོས་བསམ་

བློ་འཁྱེར་རྒྱུ་གཉིས་ཀྱི་བར་ལ་ཏག་ཏག་ཁྱོན་ནས་བསྡད་ཀྱི་མེད། ཁྱེད་རང་ཚོས་དམིགས་

ཡུལ་ཞིག་འཁྱེར་ནས་འདིར་ཡོང་རྒྱུ་དེ་དང་། འདིར་ཡོད་པའི་ཁེ་ཕན་བླང་རྒྱུ་གཉིས་རྩ་བ་

ནས་མཚུངས་པ་ཞིག་ཡོང་གི་མེད། དེར་བརྟེན་སྐབས་རེ་ང་ཚོའི་བསམ་བློའ་ིནང་འདིར་

ཡོང་མཁན་ཚོ་དམིགས་ཡུལ་འཁྱེར་ནས་ཡོང་མཁན་ཞིག་མིན་པའི་དྭོགས་པ་ཡོང་གི་ཡོད། 

དེ་ཡང་ཁོང་ཚོས་དམིགས་ཡུལ་གང་ཡང་འཁྱེར་མེད་པ་འདྲ། འདིར་དུས་ཚོད་བསྐྱལ་

རྒྱུ་དང་། ཡང་ན་འདི་ནས་ཐོན་ནས་ལས་ཀ་རག་རྒྱུ་ཙམ་ཞིག་ཡིན་པ་འདྲ། དེས་ན་ངས་

འདིར་ ལས་ཀ་འཚོལ་མཁན་ (Job Seeker) དང་དུས་ཚོད་སྐྱེལ་མཁན་ (Time Passer) 

ཞེས་ཡི་གེ་འདིའི་ནང་ལའང་ཚིག་དེ་འདྲ་ཞིག་བེད་སྤྱོད་བྱས་ཡོད། གཅིག་བྱས་ན་ཁ་ཤས་

ལ་དེ་ཕོག་པོ་འདྲ་བྱུང་སྲིད་པ་རེད། གལ་སྲིད་དེ་ཕོག་པ་ཡིན་ནའང་གང་ཡང་བྱེད་ཐབས་

མེད༑ ངས་དེ་འདྲ་ཞིག་མཐོང་གི་ཡོད་རེད། དངོས་གནས་འདིའི་དམིགས་ཡུལ་དང་མཐུན་

པར་ཡོང་མཁན་ཞིག་ཡིན་ན། ཏན་ཏན་འདིའི་དམིགས་ཡུལ་ལ་ཡོད་པའི་སློབ་ཚན་དེ་དག་

ལ་འཇོན་ན་མི་འཇོན་ནའང་དོ་སྣང་དང་དགའ་ཞེན་བྱེད་དགོས་ཀྱི་ཡོད་པའི་གནས་སྟངས་

ཤིག་རེད། འདིའི་ནང་ཡོད་པའི་སློབ་ཚན་དེ་དག་ལ་དོ་སྣང་དང་དགའ་ཞེན་མེད་ན་འདིར་ཤི་

འཐམ་རོ་འཐམ་བྱས་ནས་བསྡད་མི་དགོས་པ་ཞིག་རེད། དེ་གཉིས་རྦད་དེ་འགལ་བ་རེད། 

འདིའི་ནང་ཡོད་པའི་སློབ་ཚན་དེ་དག་ལ་སྤྲོ་སྣང་དང་དགའ་སྣང་ཡོད་ནའང་དེའི་ཐད་ལས་ཀ་

བྱེད་བསམ་པའི་འདུན་པ་ཞིག་ཡོད་མ་རེད། གལ་ཏེ་འདི་ནས་རྒྱུག་ཅེས་ལབ་ན། ངུས་ནས་

དགའ་ཨེ་འདུག་སོགས་བྱས་ནས་འདིར་བསྡད་རྒྱུའི་ཐབས་ཤེས་བྱེད་ཀྱི་རེད་ལ། འདིར་ཞེན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆགས་ཡོད་པ་འདྲ་པོ་བྱེད་ཀྱི་རེད། འནོ་ཀྱང་འདིར་ཡོད་པའི་ཁེ་ཕན་དེ་ཚོར་འབྲེལ་བ་ཁྱོན་

ནས་མེད་པ་འདྲ་པོ་བྱེད་ཀྱི་རེད། བྱས་ཙང་གནས་ཚུལ་དེ་འདྲ་ཆགས་དུས་ང་ཚོ་བོད་པའི་

གཏམ་དཔེར། དཀྱུས་གཞན་དུ་བསྟན་ནས་རྟ་གཞན་དུ་རྒྱུག་པ་ཞེས་པ་དེ་ང་ཚོའི་སློབ་ཕྲུག་

ཚོ་ཆགས་རྒྱུའི་ཉེན་ཁ་འདུག་བསམ་པ་ཞིག་མཐོང་གི་ཡོད་རེད། དེ་ཉེན་ཁ་ཆེན་པོ་ཞིག་དང་

གནས་ཚུལ་གཉིས་པ་དེ་རེད།

གནས་ཚུལ་གསུམ་པ་ནི་ང་ཚོས་ད་ལྟ་ཕན་ཆད་འབད་རྩོལ་ག་ཚོད་ཅིག་བྱས་ནའང་

སློབ་གྲྭ་འདིའི་སྒྲིག་འཛུགས་ཡག་པོ་ཞིག་རྩ་བ་ནས་བཟོ་ཐུབ་ཀྱི་ཡོད་མ་རེད། འདིའི་

ནང་གི་མི་དེ་དག་ཡ་རབས་སྤྱོད་བཟང་དང་ཚུལ་ཁྲིམས་ཚད་དང་ལྡན་པ་ཞིག་རྩ་བ་ནས་

བཟོ་ཐུབ་ཀྱི་ཡོད་མ་རེད། སྒྲིག་འཛུགས་ཡག་པོ་ཞེས་པ་དེ་གང་འདྲ་ཞིག་ལ་ཟེར་དགོས་

ཀྱི་ཡོད་ཅེ་ན། དེ་ནི་གང་ཟག་སོ་སོའ་ིངོས་ནས་བྱེད་དགོས་པ་ཞིག་རེད། ང་ཚོ་བོད་པའི་

གཏམ་དཔེར། ཁྲིམས་རང་འཁུར་སྡོམ་པ་རང་བསྲུང་ཟེར་བ་བཞིན་གང་ཟག་སོ་སོའ་ིངོས་

ནས་ངས་བྱེད་ཆོག་པ་འདི་དང་བྱེད་མི་ཆོག་པ་འདི་ཡིན་བསམས་ནས་ཚར་གཅིག་ཐག་

བཅད་པ་ཡིན་ན། དེ་དང་དེ་བྱེད་ཆོག་པ་ཡིན། འདི་དང་འདི་བྱེད་མི་ཆོག་པ་ཡིན་ཞེས་

སློབ་ཕྲུག་ཚང་མས་དེ་ག་རང་ཡིན་ཤག་བྱེད་དགོས་ཀྱི་ཡོད་ཀྱང་དེ་ཡོང་གི་ཡོད་མ་རེད། 

ད་ལྟ་སྒྲིག་འཛུགས་གང་ཡོད་པ་དེ་ཁང་ཚན་དགེ་རྒན་དང་། སློབ་གྲྭའི་ལས་བྱེད། འཛིན་

སྐྱོང་པ་དེ་ཚོ་ཚང་མས་ཞེད་སྣང་བསྐུལ་ནས། སློབ་ཡོན་བཅད་ན་དགའ་གི་འདུག་གམ། 

ཚོགས་གཏམ་བཏང་ན་དྲག་གི་འདུག །ཆད་པ་བཏང་ན་དྲག་གི་འདུག །རྒྱུགས་སྤྲོད་

ནས་ཕུད་ན་དྲག་གི་འདུག་སོགས་བལྟས་ནས་མནན་བསྡད་པ་ཞིག་རེད་མ་གཏོགས། 

ཁྱེད་རང་ཚོ་རང་དབང་བྱས་ནས་བཏང་བ་ཡིན་ན། གཞན་པ་ཕར་བཞག་ནས་ང་ཚོས་

རང་སྦྱོང་གི་སྐབས་སུ་དགོང་དྲོ་ཁང་ཚན་ནང་ཏག་ཏག་བསྡད་རྒྱུའི་སྒྲིག་ལམ་དེ་ཏོག་

ཙམ་ལྷོད་གཡེང་གཏོང་བའི་སྐབས་སུ་སློབ་ཕྲུག་ཚོས་གནང་སྟངས་དེ་གང་འདྲ་ཡོང་

གི་འདུག །དཔེར་ན། རང་སྦྱོང་བྱེད་རྒྱུ་དེ་ཀིལོམིཊར་ (Kilometer) མང་པོའ་ིཐག་རིང་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

པོ་ཞིག་ལ་ཕྱིན་ནས་མཚན་མོ་ཡག་པ་ཞིག་ཡོང་གི་ཡོད་དམ། ཡང་ཉིན་མའི་གུང་ལ་

ཉལ་ནས་མཚན་མོ་ཡག་པ་ཡོང་གི་ཡོད་པ་ཞིག་ཚན་རིག་ཐོག་ནས་བཤད་ཐུབ་ཀྱི་མེད་

ལ༑ ང་ཚོས་བལྟས་ནའང་ཡོང་རྒྱུ་མེད། དགོང་དྲོ་ཕྱིས་པོ་ལ་ཕྱི་རུ་འགྲོ་ཆོག་གི་མ་རེད་

ཅེས་པའི་སྒྲིག་ལམ་ཞིག་ཡོད་དུས་སྒྲིག་ལམ་དེའི་ནང་གནས་མི་དགོས་པའི་རང་མདོག་

དེ་ཇི་ལྟར་སྟོན་གྱི་ཡོད་ཅེ་ན། དགོང་དྲོ་རྒྱལ་སྒོ་བརྒྱབས་དུས་སྒོའ་ིསྒང་ལ་འཛེགས་ན་

དགའ་གི་འདུག་གམ། ཡང་ན་ལྕགས་རིའི་འོག་ནས་འཛུལ་ན་དྲག་གི་འདུག །གང་ལྟར་

ཁྲིམས་མེད་ལུགས་མེད་བྱེད་རྒྱུར་དགའ་ཞེན་ངང་གིས་ཡོང་གི་ཡོད་རེད། དེ་དང་ཕྱོགས་

མཚུངས་ང་ཚོའི་ཚུལ་ཁྲིམས་ཀྱི་གནས་སྟངས་ (Morality) དེའང་རྩ་བ་ཉིད་ནས་ཡག་པོ་

ཞིག་ཡོང་གི་མེད། བཟང་སྤྱོད་ཀྱི་གནས་སྟངས་ཡག་པོ་ཡོང་མི་ཐུབ་པའི་གནས་ཚུལ་དེ་

ལས་སླ་པོའ་ིངང་ནས་བཤད་ན། སཾསྐྲྀཏ་གཙུག་ལག་སློབ་ཁང་ (Sanskrit University) 

ནང་བསྡད་པ་དང་། བྱང་ཆུབ་ཆེན་པོའ་ིཚོགས་ (Maha Bodhi Society) པའི་ནང་རྒྱུགས་

སྤྲོད་བཏང་བའི་ལོ་ལྔ་དྲུག་གི་རིང་ཧ་ལམ་ང་ཚོའི་སློབ་ཕྲུག་བརྒྱ་ཆ་བདུན་ཅུ་ཐམ་པས་

བཟང་སྤྱོད་ཀྱི་བསམ་ཚུལ་དེ་བརླགས་པ་ལྟ་བུ་ཆགས་འདུག །དེ་ནས་ཡང་བསྐྱར་གསོ་

ཐབས་ Rebuild ལ་ལོ་མང་པོ་ཞིག་གི་རིང་ད་བར་འབད་རྩོལ་བྱས་ནའང་རྒྱུགས་སྤྲོད་དེ་

འདྲ་ཞིག་རྩ་བ་ནས་བྱུང་མྱོང་མེད། དངོས་གནས་སློབ་ཕྲུག་གཅིག་གིས་ཀྱང་ཚུལ་དང་

མི་མཐུན་པ་བྱས་པ་བྱུང་མེད་ཅེས་ད་ལྟ་ཕན་ལ་གོ་རྒྱུ་མེད། ཕུད་པ་དང་ཉེས་པ་བཏང་བ་

ཡིན་ཙང་ཞེད་སྣང་གི་སྒོ་ནས་ཕྲན་བུ་ཉུང་དུ་འགྲོ་གི་ཡོད་ཀྱང་རྩ་མེད་བཟོ་ཐུབ་ཡོད་མ་

རེད༑ དེའི་ཐོག་ཏུ་ང་ཚོའི་སློབ་གྲྭ་འདིར་ནང་པའི་ཆོས་བསླབ་ཀྱི་ཡོད་པ་རེད། འོན་ཀྱང་

རྩ་བའི་མིའི་བཟང་སྤྱོད་ཀྱི་གནས་སྟངས་དེ་ཁྱོན་ནས་ཡར་རྒྱས་མ་ཕྱིན་པ་ནི་གནས་ཚུལ་

དེ་འདྲའི་ཐོག་ནས་མཚོན་ཐུབ་ཀྱི་ཡོད་རེད། 

དེ་ཚོ་ཚང་མའི་ཐོག་ལ་ད་དུང་ཡང་གནད་འགག་ཆེ་བའི་དོན་དག་བཞི་པ་ནི་སློབ་

སྦྱོང་ལ་དོ་སྣང་མེད་པ་དེ་རེད། སློབ་སྦྱོང་གི་ཐོག་ལ་སློབ་ཕྲུག་བརྒྱ་ཆ་གཉིས་གསུམ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གྱིས་ཀྱང་དོ་སྣང་བྱེད་ཀྱི་ཡོད་མ་རེད། སློབ་སྦྱོང་གི་ཐོག་ལ་དོ་སྣང་མེད་པ་དེ་ཇི་ལྟར་

སྟོན་གྱི་ཡོད་ཅེ་ན། ཕྱོགས་གཅིག་ནས་བསམ་བློ་བཏང་ན་སློབ་སྦྱོང་བྱེད་རྒྱུའི་གོ་

སྐབས་གཙོ་བོ་ནི་འཛིན་གྲྭའི་ནང་རེད། སློབ་ཕྲུག་ཚོས་ལོ་གཅིག་ལ་ཉིན་སུམ་བརྒྱ་

དྲུག་ཅུའི་སློབ་ཡོན་ལེན་གྱི་ཡོད་རེད། འཛིན་གྲྭ་ཚོགས་རྒྱུ་དེ་དགེ་རྒན་ཡག་པ་ཚོས་

འདི་ལོ་མང་ཤོས་ལ་ཚོགས་ཐེངས་ ༡༣༩ བླངས་འདུག །ཕྱི་ལོ་ ༡༩༨༦ དང་ ༡༩༨༧ 

གྱི་ནང་ལ་འཛིན་གྲྭའི་ཚོགས་ཐེངས་ ༡༣༩ ལས་མང་བ་གཏན་ནས་བྱུང་མི་འདུག ། 

སྐབས་རེ་བརྒྱ་དང་བཞི་བཅུ་ཞེ་གྲངས་བྱུང་ཡོད་ཀྱང་། ད་བར་བརྒྱ་དང་ལྔ་བཅུ་ལོན་

པ་ཕལ་ཆེར་བྱུང་མ་མྱོང་བ་ཞིག་རེད། དེ་འདྲའི་ཉིན་མ་ཉུང་ཉུང་ཞིག་གི་རིང་འཛིན་གྲྭ་

ཚོགས་ཀྱི་ཡོད་རེད། དེའི་ནང་ནས་སློབ་ཕྲུག་ཚོའི་ནང་འཛིན་གྲྭའི་འགྲིགས་རྟགས་

བརྒྱ་ཆ་བདུན་ཅུ་དོན་ལྔ་མ་ལོན་པ་ཇི་ལྟ་ཇི་སྙེད་ཅིག་ཡོང་གི་ཡོད་རེད། ང་ཚོས་ཧ་

ཅང་གུ་ཡངས་པོས་ནད་དགོངས་ཞུ་མཁན་ཚོ་ལ་ནད་དགོངས་གཏོང་བ་དང་། ལས་

དོན་ཆེད་དགོངས་པ་ཞུ་མཁན་ལ་ལས་དོན་དགོངས་པ་སྤྲོད་ཀྱི་ཡོད་རེད། ཆག་ཡང་

འདི་ཙམ་གཏོང་གི་ཡོད་ཀྱང་། ལོ་ལྟར་འགྲིགས་རྟགས་བརྒྱ་ཆ་བདུན་ཅུ་དོན་ལྔ་མ་

ལོན་པའི་སློབ་ཕྲུག་བཞི་ཙམ་ལྔ་ཙམ་ཡོང་གི་ཡོད་རེད། དོན་གཉེར་ཕྲན་བུ་ཞིག་ཡོད་

ན་འཛིན་གྲྭའི་ནང་ཏན་ཏན་འགྲོ་མཁན་ཞིག་དགོས་རེད། གལ་ཏེ་དོན་གཉེར་དེ་ཙམ་

མེད་པར་ཡིག་རྒྱུགས་ཁོ་ནའི་ཆེད་ཡིན་ནའང་འཛིན་གྲྭའི་ནང་འགྲོ་དགོས་པ་ཞིག་

ཡོད་ཀྱང་། འཛིན་གྲྭའི་ནང་འགྲོ་རྒྱུ་དེ་ཁུར་གྱི་འདུ་ཤེས་བཞག་ནས་དེ་ལ་ཧ་ཅང་སུན་

སྣང་བྱེད་རྒྱུ་དེ་སློབ་སྦྱོང་དང་རྒྱབ་འགལ་ཇི་ཙམ་ཕྱིན་ཡོད་མིན་དེའི་ཐོག་ནས་ཤེས་

ཐུབ༑ དེ་དང་ཕྱོགས་མཚུངས་སློབ་སྦྱོང་ཡར་རྒྱས་ཀྱི་དོན་དུ་དགེ་རྒན་གྱིས་དགོངས་

འཆར་གང་གནང་བ་དང་། སློབ་ཕྲུག་གིས་དགོངས་འཆར་གང་གནང་བ་རྣམས་གཞི་

རྩར་བཟུང་སྟེ་འབྲི་རྩོམ་འགྲན་བསྡུར་དང་གསུང་བཤད་འགྲན་བསྡུར་སོགས་ཀྱི་གོ་

སྒྲིག་བྱེད་ཀྱི་ཡོད་རེད། ཡིན་ནའང་འགྲན་བསྡུར་དེ་ཚོའི་ནང་ཆ་ཤས་ལེན་མཁན་ཉུང་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ཉུང་ལ་བརྟེན་སྐབས་རེ་ཕར་འགྱངས་དང་སྐབས་རེ་མེད་པ་བཟོ་དགོས་པའང་འཁེལ་

གྱི་ཡོད། དེས་ན་འདི་ལོ་ནས་ང་ཚོས་འགྲན་བསྡུར་དེ་ཚོ་བཞག་དང་མ་བཞག་ལའང་

དྭོགས་པ་ཟ་དགོས་པའི་གནས་སྟངས་ཤིག་རེད། གལ་ལྟར་སློབ་ཕྲུག་ཚོས་དེ་ཚོ་ལ་

ཧ་ཅང་སྣང་མེད་བཏང་ནས་དོ་སྣང་སྤྲོད་མཁན་ཡོད་མ་རེད། སློབ་ཕྲུག་གིས་སློབ་སྦྱོང་

ཐོག་དོ་སྣང་དང་བརྩོན་པ་ཇི་ཙམ་ཡོད་མེད་དེའི་ཐོག་ནས་ཤེས་ཐུབ་པ་ཞིག་རེད།

འདིར་ཡོད་སློབ་ཕྲུག་ཚང་མ་ཕྱི་ནས་བལྟས་ན་འདྲ་ཆགས་པོ་ཡོད་ཀྱང་། ནང་དོན་

དུ་དངོས་གནས་སེམས་པ་སྐྱིད་པོ་དང་བློ་ཁ་ཚིམས་པ་ཞིག་ཡོང་གི་ཡོད་དམ་ཞེ་ན། དེ་

ནི་ཡོང་གི་ཡོད་བཟོ་མི་འདུག །ལྷག་པར་དུ་བར་ལམ་ངས་དོ་སྣང་བྱེད་པའི་སྐབས་སུ་

ཉམས་སྣང་ཡོང་རྒྱུ་ཞིག་ལ། ང་ཏོག་ཙམ་བྲེལ་བ་ཚ་པོ་ཡིན་དུས་སློབ་ཕྲུག་ཚོ་དང་དུས་

རྒྱུན་དུ་འབྲེལ་བ་བྱེད་རྒྱུ་དེ་ཁག་པོ་ཞིག་ཆགས་ཀྱི་ཡོད་རེད། དེས་ན་སློབ་སྤྱི་དང་སློབ་

ཕྲུག་དབར་གྱི་འབྲེལ་བ་ (Communication) དེ་ཡག་པོ་ཞིག་བཞག་མ་ཐུབ་པ་རེད། དེ་

བཞིན་དགེ་རྒན་དང་སློབ་ཕྲུག་དབར་ལའང་འབྲེལ་བ་དེ་ཡག་པོ་ཞིག་བཞག་མ་ཐུབ་པར་

བརྟེན། སློབ་ཕྲུག་མང་པོ་ཞིག་གི་བསམ་བློའ་ིནང་སོ་སོའ་ིསྒེར་གྱི་དཀའ་ངལ་དང་བློ་ཁ་

མ་ཁེངས་པའི་གནས་ཚུལ་ཡོད་བཟོ་འདུག །དེ་ནི་སློབ་གྲྭ་སྤྱིའི་གནས་སྟངས་ཡིན་ནའང་

རེད༑ སྒེར་གྱི་གནས་སྟངས་ཡིན་ནའང་རེད། ཁ་ཤས་ནི་སྒེར་གྱི་དཀའ་ངལ་དེ་དག་སེལ་

བའི་དོན་དུ་རོགས་རམ་མ་བྱུང་བ་དང་། དེ་བཞིན་ནང་གི་དཀའ་ངལ་དེ་དག་མངོན་པར་

གསལ་བར་བྱེད་ས་རྩ་བ་ནས་མ་བྱུང་བས་ཧ་ཅང་གནོན་པ་ལྟ་བུ་འདུག །དེ་ནི་གང་

མཚམས་ཤིག་ནས་ཕྱི་ལ་འཐོན་དུས་སྒྲིག་ལམ་མེད་པའི་མི་ལྟ་བུ་ཆགས་རྒྱུ་རེད། གང་

ལྟར་སོ་སོའ་ིདཀའ་ངལ་དེ་དག་དང་། ནང་གི་བསམ་བློ་དེ་དག་ཚུལ་མཐུན་དང་ཡང་དག་

པའི་སྒོ་ནས་བཤད་ས་རྩ་བ་ནས་མ་རག་པར་བརྟེན། སེམས་མ་རངས་པའི་གནས་ཚུལ་

མང་པོ་ཞིག་བྱུང་བ་དང་། དེ་དག་ལ་ཐབས་ལམ་རྩ་བ་ནས་མ་རྙེད་པའི་སྐབས་སུ་སློབ་

སྦྱོང་ལ་དོ་སྣང་ཆུང་དུ་འགྲོ་བ་དང་། ཡང་ན་ཡ་མེད་བཙོངས་ནས་སྒྲིག་ལམ་རྩ་བ་ནས་མ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཁྱེར་བའམ་སློབ་གྲྭ་གཡུགས་ནས་འགྲོ་རྒྱུ་མ་གཏོགས་མེད། དེས་ན་སོ་སོའ་ིསེམས་ཀྱི་

ནང་བློ་ཁ་མ་ཁེངས་པའི་རིགས་ལ་ཡིན་ལུགས་ཚུལ་མཐུན་གྱི་སྒོ་ནས་དཀའ་ངལ་སེལ་

ཐུབ་མཁན་གྱི་གང་ཟག་ལ་འབྲེལ་བ་མ་བྱས་པར། སོ་སོས་དཀའ་ངལ་སེལ་མ་ཤེས་པ་

མ་ཟད། གཞན་ནས་ཀྱང་རོགས་པ་བྱེད་མཁན་ཡག་པོ་མ་བྱུང་བ་དེ་འདྲ་བྱུང་ན་ཐབས་སྐྱོ་

པོ་རེད། སློབ་ཕྲུག་བདེ་དོན་ལྷན་ཚོགས་ (Students Welfare Committee) ལ་ཆ་མཚོན་

ན༑ ཐོག་མར་བཙུགས་པའི་སྐབས་སུ་སློབ་ཕྲུག་གི་བསམ་ཚུལ་དེ་འཛིན་སྐྱོང་ལས་བྱེད་

ཀྱི་བར་དུ་བསྐྱལ་རྒྱུའི་ཁ་པར་ (Telephone) ལྟ་བུ་དེ་ཡིན་པ་རེད། དེ་ནི་སློབ་ཕྲུག་གི་

བསམ་ཚུལ་དེ་དག་རྣམ་པ་ངན་པ་མ་ཆགས་པའི་གོང་ནས་སྒྲིག་ལམ་དང་མཐུན་པར་

སློབ་ཕྲུག་གི་སྐད་ (Voice) དེ་བརྒྱུད་རིམ་ (Channelize) ཚད་ལྡན་ཞིག་ཡོང་བའི་ཆེད་དུ་

བཙུགས་པ་ཡིན་རུང་། ལོ་མང་པོ་ཕྱིན་པའི་སྐབས་སུ་དེང་སང་སློབ་ཕྲུག་བདེ་དོན་ལྷན་

ཚོགས་དེ་ཡང་སྒྲིག་འཛུགས་སུ་ཆགས་ (Institutionalise) ནས་ལོ་གཅིག་གི་རིང་འཆར་

ཅན་གྱི་ཚོགས་མི་རྣམས་བསྐོས་པའི་རྗེས་སུ་ལས་ཀའང་གྲངས་ཀ་ཐེབས་ཤིང་། དཔེར་

ན༑ ཤེས་ཡོན་ལྟ་སྐོར་ལ་འཁྲིད་རྒྱུ་དང་། འགྲན་བསྡུར་གོ་སྒྲིག་བྱ་རྒྱུ། མེ་འཁོར་གྱི་ཕྱེད་

བཅག་གོ་སྒྲིག་སོགས་ཀྱི་ལས་ཀའི་ནང་ཐིམས་ནས་དེས་སློབ་ཕྲུག་དང་འཛིན་སྐྱོང་གི་

བར་ལ་བསམ་ཚུལ་གྱི་འབྲེལ་བ་མཐུད་རྒྱུ་དེ་ཧ་ལམ་བྱེད་མ་ཐུབ་པ་ཆགས་འདུག །དེ་

བཞིན་ཆོས་བརྒྱུད་སོ་སོའ་ིདགེ་རྒན་དེ་དག་ཀྱང་ལོ་རེ་ནས་ལོ་རེར་སོ་སོའ་ིསློབ་ཕྲུག་དང་

འབྲེལ་ལམ་ཉུང་དུ་ཕྱིན་ནས་ད་ཆ་ཧ་ལམ་ཆོས་བརྒྱུད་སོ་སོའ་ིདགེ་རྒན་གྱིས་གཅིག་བྱས་ན་

ཆོས་བརྒྱུད་སོ་སོའ་ིདུས་ཆེན་ཙམ་དང་འདས་མཆོད་ཙམ་ལ་མ་གཏོགས་མཉམ་དུ་འཛོམས་

ཐུབ་ཀྱི་ཨེ་ཡོད། ཡང་ན་སློབ་ཕྲུག་འཛུལ་ཞུགས་ཀྱི་སྐབས་སུ་ང་ཚོར་ཉུང་དྲགས་སོང་། ཁོང་

ཚོར་མང་དྲགས་སོང་ཞེས་རྩོད་པ་བརྒྱབ་རྒྱུ་ཙམ་མ་གཏོགས། རྒྱུན་ལྡན་གྱི་འབྲེལ་བ་དེ་ཧ་

ཅང་ཇེ་ཉུང་དུ་འགྲོ་གི་ཡོད་པ་ལྟ་བུ་འདུག །དེ་ཡན་ཆད་ཞུས་པ་རྣམས་སློབ་ཕྲུག་ཚོའི་དཀའ་

ངལ་དང་མ་བྱུང་བ་དེ་དག་རེད། 



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ང་ཚོ་འཛིན་སྐྱོང་གི་ངོས་ནས་ཀྱང་དཀའ་ངལ་དང་མ་བྱུང་བ་མང་པོ་ཞིག་ཡོད་རེད། 

ཁྱེད་རང་ཚོ་ལ་བཤད་དུ་བཅུག་ན་ང་ལས་མང་བ་བཤད་རྒྱུ་ཡོད་ཀྱི་རེད། ང་ཚོས་འཐུས་

ཤོར་ཕྱིན་པ་མང་པོ་ཡོད་པའི་ནང་ནས་གནད་འགག་ཆེ་བ་ཁ་ཤས་འདིར་བཤད་དགོས་

བསམ་པ་དེ་ཚོ་ཐོ་བརྒྱབས་ཡོད། དེའི་ནང་ནས་དཀའ་ངལ་ཆེ་ཤོས་ཤིག་ནི། སློབ་ཕྲུག་

དང་འབྲེལ་བ་ཡོད་པའི་འཛིན་སྐྱོང་གི་ངོས་ནས་བྱེད་མ་ཐུབ་པ་དང་པོ་དེ་འཕྲོད་བསྟེན་གྱི་

སྐོར་རེད། རྩ་བའི་སློབ་སྦྱོང་གི་མཐུན་རྐྱེན་མང་པོ་ང་ཚོས་བསྐྲུན་ཡོད་ཀྱང་། སློབ་ཕྲུག་གི་

གཟུགས་པོའ་ིའཕྲོད་བསྟེན་གྱི་ཐོག་ང་ཚོ་འཛིན་སྐྱོང་གི་ངོས་ནས་ཡག་པོ་རྩ་བ་ནས་བྱས་

ཐུབ་ཡོད་མ་རེད། ང་ཚོས་བྱེད་འདོད་ཡོད་ཀྱང་བྱེད་ཐུབ་ཀྱི་མེད། དེ་ནི་ཁྱེད་ཚོའི་བསོད་

ནམས་ཡིན་ནམ་ཡང་ན་ང་ཚོའི་བསོད་ནམས་ཡིན་བཤད་ཤེས་ཀྱི་མི་འདུག །གང་ལྟར་ད་

ལྟ་ཕན་ལ་འཕྲོད་བསྟེན་གྱི་ལས་ཀ་དེ་དག་ཡག་པོ་ཞིག་ཁྱོན་ནས་བྱུང་མེད། 

གཉིས་པ་ལྟོ་ཚང་ལྟ་རྟོག་ཚོགས་ཆུང་ (Mess Management Committee) གི་རུང་

ཁང་གི་ལས་ཀ་དེ་རེད། ཐབས་ཤེས་ཇི་ཙམ་བྱས་ནའང་རུང་ཁང་གི་ལས་ཀ་དེ་འདི་ལོ་

ཡིན་ན་བཤད་རྒྱུ་ལྷག་མེད། ཧ་ཅང་ཡག་པོ་དང་བློ་ཁ་ཚིམས་པ་བྱུང་སོང་ཞེས་པ་ད་ལྟ་

བར་དུ་བྱུང་མེད། 

གསུམ་པ་རྩ་བའི་སྒྲིག་འཛུགས་ཀྱི་གནས་སྟངས་དེ་རེད། འཕྲོད་བསྟེན་གྱི་དོན་

དུ་སྨན་ཉོ་རྒྱུ་སོགས་ལ་འགྲོ་སོང་མང་པོ་ཞིག་གཏོང་གི་ཡོད་རེད། འོན་ཀྱང་སྨན་དེ་

དག་ནད་ཐོག་ལ་སྨིན་པ་ཞིག་ཧ་ཅང་ཡོང་ཁག་པོ་ཆགས་བསྡད་ཀྱི་ཡོད་རེད། ང་ཚོའི་

སྨན་ཁང་ཆུང་ངུའི་དེའི་ནང་ཞོར་ལྕོགས་ཀྱི་སྨན་པ་ (Part Time Medical Officer) 

གཅིག་དང་། གཏན་འཇགས་ཀྱི་སྨན་གཡོག་ (Full Time Compounder) གཅིག་གི་

ས་མིག་ཡོད་རུང་། འདས་པའི་ལོ་བཅུའམ་བཅུ་གཉིས་རིང་སྟོང་པ་ལྷག་ཡོད། ད་ལྟ་

ཕན་ལ་རྩ་བ་ནས་བཀང་ཐུབ་ཡོད་མ་རེད། སྐབས་རེ་མི་རག་གི་ཡོད་མ་རེད། སྐབས་

རེ་འགྲོ་ལུགས་ཐོག་ནས་འགགས་པ་རེད། དེའི་ཐོག་ལ་སློབ་ཕྲུག་ཚོས་ང་ཚོར་རོགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱེད་ཐུབ་ཀྱི་མེད་ལ། ང་ཚོས་ཀྱང་བསམ་པ་ནང་བཞིན་ཞིག་བྱེད་ཐུབ་ཀྱི་ཡོད་མ་རེད། 

དཔེར་ན་གློ་ནད་ (TB) ནད་པ་ནི་ལོ་རེ་ནས་ལོ་རེར་ཇེ་མང་དུ་འགྲོ་གི་ཡོད་རེད། གལ་

སྲིད་ཇེ་མང་དུ་ཕྱིན་མེད་ནའང་སྔ་ལོ་ཡོད་པ་དེ་རང་བསྡད་པའི་གནས་སྟངས་ཤིག་རེད། 

ཕལ་ཆེར་ལོ་ལྟར་གཅིག་པ་ལྟ་བུ་རེད། གཞན་ཁྲུས་ཁང་དང་ཉལ་ཁང་སོགས་ཀྱི་མཐུན་

རྐྱེན་དེ་ཚོ་སྔོན་མ་དང་བསྡུར་ན་དྲག་ཏུ་ཕྱིན་ཡོད་རེད། གཙང་སྦྲ་དེ་ཚོའང་ཕྲན་བུའི་

དྲག་ཏུ་ཕྱིན་ཡོད་རེད། ཡིན་ནའང་ནད་དེ་དག་རྩ་མེད་དུ་གཏོང་ཐུབ་ཡོད་མ་རེད། འགྲོ་

སོང་ཇི་ཙམ་བཏང་བ་དེ་དང་རུང་ཁང་ནང་ཁ་ལག་གང་རག་པ་གཉིས་ཀྱི་བར་ལ་ཁྱད་

པར་ཡོད་མ་རེད། ཁྱེད་ཚོས་དངུལ་ག་ཚོད་བསྡུ་བ་དེ་དང་ཁ་ལག་རག་རྒྱུ་གཉིས་པོའ་ི

བར་ལ་བཅུ་དགུ་ཉི་ཤ འི་ཁྱད་པར་ཡོད་ན་མ་གཏོགས་བཅུ་དང་ཉི་ཤ འི་ཁྱད་པར་ཡོད་མ་

རེད༑ ཡིན་ནའང་ང་ཚོའི་བསམ་ཚུལ་ལ་ཁ་ལག་བཟོ་སྟངས་དང་འདུ་འགོད་བྱེད་སྟངས། 

རུང་ཁང་ནང་སྡོད་མཁན་དང་མ་བྱན་དེ་ཚོ་ཡག་པོ་བྱུང་ན། ཕལ་ཆེར་ད་ལྟའི་འགྲོ་སོང་

གཏོང་སྟངས་ལ་བལྟས་ན་ད་ལྟའི་གནས་སྟངས་ལས་དྲག་པ་ཞིག་ཏན་ཏན་བཟོ་རྒྱུ་ཡོད་

རེད་དྲན་གྱི་ཡོད་ཀྱང་དེ་བཟོ་ཐུབ་ཀྱི་ཡོད་མ་རེད། ལྟོ་ཚང་བཏང་འཛིན་བྱེད་མཁན་ 

(Mess Manager) ཡན་ཆད་ནས་ཡག་པོ་ཞིག་རག་གི་ཡོད་མ་རེད། Mess Manager 

གྱི་ས་མིག་ཅིག་བཟོས་ཡོད་ཀྱང་མི་རག་གི་ཡོད་མེད་ད་དུང་ཡང་ཏན་ཏན་ཞིག་མེད། 

གལ་ཏེ་མི་ཞིག་རག་པ་ཡིན་ནའང་ཁོས་ལས་ཀ་ཡག་ཉེས་གང་འདྲ་ཞིག་བྱེད་ཀྱི་ཡོད་

མེད་ལོ་ནས་ལོ་དང་ཟླ་བ་ནས་ཟླ་བ་བསྟུད་ནས་བྱེད་དགོས་པ་ཡིན་ཙང་། མགོ་སྟོད་

ལ་ཡག་པོ་ཞིག་བྱས་ནའང་དུས་རྟག་ཏུ་ཡག་པོ་བྱེད་མིན་ཐེ་ཚོམས་རེད། དེ་གཉིས་ཀ་

དངོས་གནས་བྱས་ན་འཛིན་སྐྱོང་རྐྱང་པའི་ལས་ཀ་མ་རེད། དེ་ནི་སློབ་ཕྲུག་དང་འཛིན་

སྐྱོང་གཉིས་ཀའི་བར་དུ་ཡོད་པའི་ལས་འགན་ཞིག་རེད།

སྒྲིག་འཛུགས་གང་འདྲ་ཞིག་ཡིན་ནའང་སྒྲིག་འཛུགས་དེའི་མགོ་ཁྲིད་ཀྱིས་ཕན་

གནོད་ཧ་ཅང་མེད་པ་ཞིག་དགོས་ཀྱི་ཡོད། གང་ལྟར་མགོ་ལ་སྡོད་མཁན་གྱི་མི་དེ་ཡོད་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ནའང་འགྲིག་མཁན་དང་། མེད་ནའང་འགྲིག་མཁན་ཞིག་དགོས་ཀྱི་ཡོད། འོག་གི་མི་དེ་

ཚོ་ཡིན་ནའང་སོ་སོའ་ིལས་འགན་སྲ་ཐག་ཐག་བྱེད་མཁན་ཞིག་དགོས། རིགས་བདག་ 

(Vice Chancellor) ཟླ་བ་ཁ་ཤས་རིང་ཕྱི་ལ་ཕྱིན་ནའང་། གཙུག་ལག་སློབ་ཁང་ (Uni-

versity) གི་ལས་ཀ་ལ་འཐུས་ཤོར་དང་འགག་རྒྱུ་གང་ཡང་མེད། མགོ་ལ་སྡོད་མཁན་

གྱི་མི་དེ་ཧ་ལམ་འགྱིག་གི་ཐེལ་ཙེ་ (Rubber Stamp) དང་མིང་ཙམ་གྱི་འགན་འཛིན་ 

(Figure Head) ལྟ་བུ་ཆགས་དགོས་པའི་གནས་ཚུལ་རེད། ལས་ཀ་ཚང་མ་སྡེ་ཚན་ 

(Department) སོ་སོའ་ིའགན་འཛིན་ (Head) ཡིན་ནའང་རེད། གང་ལྟར་སྡེ་ཚན་སོ་

སོའ་ིནང་ཚར་དགོས་པའི་གནས་ཚུལ་ཞིག་ཆགས་དགོས་ཀྱི་ཡོད་ཀྱང་། ང་རང་གི་

བྱེད་སྟངས་མི་འགྲིག་པ་ཡིན་ནམ། ཡང་ན་ག་རེ་མ་འགྲིག་པ་ཡིན་ནམ། ང་ཚོ་ལོ་བཅོ་

ལྔ་བཅུ་དྲུག་ཅིག་འདིར་ཕྱིན་ཡང་སློབ་གྲྭའི་ལས་དོན་མང་ཆེ་བ་མི་གཅིག་གི་གཡས་

གཡོན་ལ་འཁྲིལ་ཐག་འཁོར་ནས་མི་གཅིག་པུ་དེ་ཝཱརཱཎསཱི་ལ་མེད་ན་ལས་དོན་མང་པོ་

ཞིག་འགག་འགྲོ་བ་དང་། ཡང་ན་ཆ་ཚང་མི་ཡོང་བ་ཞིག་ཆགས་འདུག །དཔེར་ན། མི་

གཅིག་པུ་དེ་གློ་བུར་དུ་བརྗེ་པོ་ཐེབས་པ་དང་ལས་ཀ་བཞག་པའི་གནས་ཚུལ་ཞིག་བྱུང་

ན༑ ད་ལྟ་ནང་བཞིན་འཛིན་སྐྱོང་དེ་ཏག་ཏག་མུ་མཐུད་ནས་འགྲོ་ཐུབ་ཀྱི་རེད་དམ་ཟེར་ན། 

དེ་ཧ་ཅང་ལབ་ཁག་པོ་ཞིག་རེད། དེ་ནི་ཏན་ཏན་མི་གཅིག་བརྗེ་པོ་ཐེབས་པ་ཡིན་ན་སློབ་

གྲྭའི་འཛིན་སྐྱོང་ཆ་ཚང་བརྗེ་པོ་ཐེབས་རྒྱུ་དང་འགྱུར་བ་ཞིག་ཕྱིན་མི་ཡོང་ངམ་བསམ་

པའི་དྭོགས་པ་ཟ་དགོས་པའི་གནས་ཚུལ་ཞིག་ཆགས་ཀྱི་ཡོད། དེ་ནི་ང་ཚོའི་སློབ་གྲྭའི་

འཛིན་སྐྱོང་གི་ཞན་ཆ་ཆེ་ཤོས་རེད། 

ངས་ད་ལྟ་མདོར་བསྡུས་ནས་སློབ་ཕྲུག་ཚོའི་ནང་ཡོད་པའི་དཀའ་ངལ་དེ་དག་དང། 

འཛིན་སྐྱོང་གི་ནང་ཡོད་པའི་སྐྱོན་དེ་དག་ཞུས་པ་རེད། དེ་དག་ངེས་པར་དུ་ཡར་རྒྱས་

གཏོང་དགོས་པ་ཞིག་དང་། དེ་དག་ལ་ངེས་པར་དུ་ཐབས་ལམ་ཞིག་བཙལ་དགོས་པའི་

གནས་སྟངས་ཤིག་ཆགས་ཀྱི་ཡོད་ཀྱང་། ངས་བསམ་བློ་བཏང་བ་ཡིན་ཡང་ཐབས་ཤེས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འདི་རེད་ཅེས་པ་ཞིག་གང་ཡང་རྙེད་མ་བྱུང་། ཁ་སང་སློབ་དཔོན་རྣམ་པའི་ལྷན་དུ་རིམ་

པས་ཚོགས་འདུ་ཚོགས་ནས་རྩ་བའི་སློབ་སྦྱོང་ཡར་རྒྱས་གཏོང་ཐབས་དང་། སློབ་ཕྲུག་

གི་མཐུན་རྐྱེན་ལ་སོགས་པའི་རྩ་བའི་བསམ་བློའ་ིགནས་སྟངས་དང་སྤྱི་ཚོགས་ཀྱི་གནས་

སྟངས་ཆ་ཚང་ཡག་ཏུ་གཏོང་ཆེད་གནས་ཚུལ་གང་འདྲ་ཞིག་ཡོང་གི་ཡོད་དམ་བསམས་

ནས་མང་པོ་ཞིག་ཞུས་པ་ཡིན། གང་ལྟར་དགེ་རྒན་ཚོ་དང་ཚང་མ་ལ་འབྲེལ་བ་ཞུས་

ནས་གྲོས་བསྡུར་མང་པོ་བྱས་པ་རེད། ཡིན་ནའང་དཀའ་ངལ་དེ་དག་ལ་སེལ་ཐབས་འདི་

རེད་ཅེས་ཏག་ཏག་ཁ་བརྒྱབ་པ་ལྟ་བུ་ད་ལྟ་ཕན་ཆད་ཁྱོན་ནས་བྱུང་མ་སོང་། འོན་ཀྱང་

དགོངས་འཆར་ཕན་ཐོགས་ཡོད་པ་དེ་འདྲ་མང་པོ་བྱུང་བ་རེད། དེའི་གནས་ཚུལ་དང་

དཀའ་ངལ་དེ་དག་ཁྱེད་རང་ཚོ་ལ་བཤད་དགོས་པའི་རྒྱུ་མཚན་དེ་རེད། 

མདོར་བསྡུས་ནས་བཤད་ན། ངས་སྐབས་དེར་རྒྱ་གར་གཞུང་ལ་དངུལ་སྤྲད་ན་ལས་

ཀ་བྱེད་ཐུབ་ཀྱི་རེད་ཅེས་བཤད་པ་རེད། འོན་ཀྱང་ད་ལྟ་བལྟས་ན་རྦད་དེ་སྐྱག་རྫུན་ལ་ཕྱིན་

པ་ལྟ་བུ་རེད། རྒྱ་གར་གཞུང་གིས་དངུལ་ང་ཚོས་སྤྲད་ཡོད། ཁྱེད་རང་གིས་བྱེད་ཐུབ་སོང་

ངམ་ཞེས་འདྲི་ན། ངས་ཞུ་དག་ཅིག་གཏོང་བའི་སྐབས་སུ་སློབ་གྲྭའི་ཁང་པ་གཅིག་ཀྱང་

ངའི་བསམ་བློའ་ིནང་ཡོད་པ་བཞིན་བྱུང་ཡོད་མ་རེད། ཁང་མིག་གཅིག་ཀྱང་ངའི་བསམ་

བློ་དང་མཐུན་པ་ཞིག་བསྟན་རྒྱུ་ཡོད་མ་རེད། སློབ་གྲྭའི་འཛིན་ཆས་ལྟ་བུ་ལ་ཆ་མཚོན་

ནའང་སྣ་ཁ་གཅིག་ཁྱེད་རང་གི་བསམ་བློ་བཏང་བ་དང་གཅིག་པ་ཆགས་འདུག་གམ་ཞེ་ན། 

དེ་ཚོ་ཕར་བཞག །ཐ་ན་ཞབས་སྟེགས་གཅིག་ལ་མཚོན་ནའང་ཆ་ཚང་བ་ཞིག་བྱུང་ཡོད་

མ་རེད། ལྡུམ་རྭ་ལ་ཆ་མཚོན་ནའང་སྔོན་མ་ང་རང་གི་བསམ་བློའ་ིནང་ཡོད་པ་ནང་བཞིན་

བྱུང་ཡོད་མ་རེད། མེ་ཏོག་ལ་ཆ་བཞག་ནའང་ངའི་འཆར་སྣང་ལ་ཡོད་པ་ནང་བཞིན་ཞིག་

ཤར་ཡོད་མ་རེད། དེ་བཞིན་གཙང་སྦྲ་ལ་བསམ་བློ་བཏང་བ་ཡིན་ནའང་རྦད་དེ་རྩ་བ་ཉིད་

ནས་ཀྱང་བྱུང་ཡོད་མ་རེད། སློབ་ཕྲུག་གི་སློབ་སྦྱོང་གི་གནས་ཚད་ལ་བསམ་བློ་བཏང་

ནའང་བྱུང་ཡོད་མ་རེད་ལ། ལས་བྱེད་ལ་མཚོན་ནའང་གང་ཡང་བྱུང་ཡོད་མ་རེད། གཞན་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

པ་ཕར་བཞག །ང་རང་གི་ལས་ཀ་བྱེད་སྟངས་ལ་བསམ་བློ་བཏང་བ་ཡིན་ནའང་། དུས་

ཚོད་གང་མང་མང་དང་དཀའ་ལས་གང་ཐུབ་ཐུབ་ཅིག་རྒྱག་གི་ཡོད་རེད། རང་དོན་མེད་

པ་ལྟ་བུ་བྱེད་ཀྱི་ཡོད་རེད་དེ། ཁྱེད་རང་གིས་དཀའ་ལས་བརྒྱབས་པ་དེ་ལ་བློ་ཁ་ཚིམ་གྱི་

འདུག་གམ་ཞེ་ན། དེ་ཡོང་གི་ཡོད་མ་རེད། ག་དུས་ཡིན་ནའང་དེ་ལས་མང་ཙམ་དང་དེ་

ལས་དྲག་ཙམ་ཞིག་བྱེད་རྒྱུ་ཡོད་ཀྱང་། དེ་རིང་གནས་ཚུལ་འདི་འདྲ་ཞིག་བརྟེན་ནས་བྱུང་

མ་སོང་། སང་ཉིན་གནངས་ཉིན་འདི་ལྟར་བྱེད་ན་གང་འདྲ་འདུག་ཅེས་དེ་ལྟ་བུའི་ནང་

དུས་ཚོད་འགྲོ་བ་དང་། གང་མཚམས་ཤིག་ནས་ཉིན་གང་པོ་མི་དང་སྐད་ཆ་བཤད་རྒྱུ་

དང་༑ ཚོགས་འདུ་འཚོགས་རྒྱུ་སོགས་ལ་དུས་ཚོད་འགྲོ་རྒྱུ་མ་གཏོགས། ལས་ཀ་རྡོག་

རྡོག་བསྟན་རྒྱུ་ཡོད་པ་དེ་ཉུང་ཉུང་ཡིན་དུས་ང་རང་གི་ལས་ཀ་བྱེད་སྟངས་དེ་ལ་ང་རང་

བློ་ཁ་ཁེངས་པ་ཞིག་ཡོང་གི་ཡོད་མ་རེད། དེས་ན་འདས་པའི་ལོ་བཅུ་གཅིག་བཅུ་གཉིས་

ཙམ་གྱི་ནང་དཀའ་ལས་བརྒྱབས་པའི་གྲུབ་འབྲས་ནང་དངོས་གནས་དྲང་གནས་འདི་ལ་

སྐྱོན་ཁྱོན་ནས་མེད། ང་རང་གིས་བསམས་པ་བཞིན་བྱུང་བ་ཞིག་ཏག་ཏག་བསྟན་རྒྱུ་ཡོད་

དམ་ཞེ་ན། གཅིག་ཀྱང་བསྟན་རྒྱུ་ཡོད་མ་རེད། མི་མང་པོས་ཁྱེད་རང་འདོད་པ་ཆེ་དྲགས་

པ་རེད། ནང་འགྲིགས་ (Compromise) བྱེད་དགོས་རེད། དེ་མ་གཏོགས་འགྲོ་ས་ཞིག་

ཡོད་མ་རེད་ཅེས་བཤད་མཁན་ཡོང་གི་འདུག །སྐབས་རེ་ཁྲོམ་ལ་ཅ་ལག་ཉོ་རུ་འགྲོ་བའི་

སྐབས་སུ་ཉིན་གང་ཁྲོམ་ལ་སྐོར་བ་བརྒྱབས་ཀྱང་སོ་སོའ་ིའདོད་པ་ལ་ཡོད་པ་གཅིག་ཀྱང་

མ་རག་ནས་སང་ཉིན་དེར་མི་གཞན་ཞིག་བཏང་ནས་ད་ཁྱོད་ཀྱིས་མིག་བཙུམས་ནས་ཉོས་

ཤོག༑ ཉོས་ཚར་སོང་ན་ངས་སྐྱོན་བརྗོད་བྱས་པ་ལ་བཟོད་པ་བྱེད་དགོས་རེད། ཡག་པོ་

ཉོས་འདུག་ཟེར་བ་ཞིག་ཏན་ཏན་ངས་ལབ་ཐུབ་ཀྱི་མ་རེད་ཅེས་བཤད་དགོས་པ་ཡོང་གི་

འདུག༑ གང་ལྟར་ཡོལ་བ་ཞིག་ཉོ་དགོས་བྱུང་ནའང་རེད། འཛིན་ཆས་ཤིག་ཉོ་དགོས་བྱུང་

ནའང་རེད། ས་གདན་ཞིག་ཉོ་དགོས་བྱུང་ནའང་རེད། ཚང་མ་ངའི་བསམ་བློའ་ིནང་ཡོད་

པའི་སྤུས་ཚད་དེ་རག་གི་རེད་དམ་ཟེར་ན། ཕལ་ཆེར་ཝཱརཱཎསཱིའི་ཁྲོམ་ནས་རག་རྒྱུ་ཡོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མ་རེད། གཞན་པ་ཕར་ཞོག །ཝཱརཱཎསཱིའི་ཁྲོམ་ནས་ཡོལ་བ་འཚེམ་མཁན་གྱི་འཚེམ་བུ་བ་

ཡང་རག་གི་ཡོད་མ་རེད། གང་ལྟར་གནས་ཚུལ་དེ་འདྲ་ཞིག་ཆགས་དུས་རེ་ཐག་ཆད་པ་ 

(Frustration) ཡོང་ས་རེད་དམ་མ་རེད། གལ་ཏེ་ཕྱིའི་གནས་ཚུལ་དེ་ཚོ་ལ་ཡི་མུག་བྱུང་

རུང་༑ མིའི་སྤུས་ཚད་ཀྱི་ཐོག་ནས་ཕྲན་བུ་བློ་ཁ་ཁེངས་པ་ཞིག་བྱུང་ནའང་གཟི་བརྗིད་ཡོང་

རྒྱུ་ཞིག་རེད། འོན་ཀྱང་དེ་ཡང་མེད། གང་ལྟར་སྣོད་ཀྱི་དངོས་པོ་དང་བཅུད་ཀྱི་སེམས་

ཅན་གཉིས་ཀ་ནས་མེད་པ་ཆགས་ཡོང་དུས་སྐབས་རེ་འུ་ཐུག་ (Shake) ཡོང་གི་འདུག ། 

ཡིན་ནའང་ལས་ཀ་མ་བྱས་པར་བསྡད་ཐབས་ཡོད་མ་རེད། གང་དུ་ཡིན་ནའང་གཅིག་ལ་

ནང་འགྲིགས་ (Compromise) བྱེད་དགོས་པ་ཆགས་ཀྱི་ཡོད་རེད། ད་ལྟ་གནས་སྐབས་

ཤིག་གི་རིང་མུ་མཐུད་ནས་སློབ་གྲྭ་འདིའི་ནང་ལ་ཞབས་འདེགས་ཞུ་དགོས་པའི་གནས་

ཚུལ་བྱུང་བ་ཡིན་ན། རྗེས་ལོ་ང་ཚོ་ཚུར་འཛོམས་ནས་ལོ་དུས་གསར་པ་དེའི་ནང་གཞི་

རིམ་གྱི་འགྱུར་བ་ (Substantial Change) ཞིག་གཏོང་དགོས་མིན་ནམ་དྲན་བསྡད་ཡོད། 

དེ་ནི་དེ་རིང་ཁྱེད་རང་ཚོར་ལན་བསྐྱལ་དགོས་པའི་གནས་ཚུལ་གཅིག་ཡིན། 

དེ་རིང་གཅིག་ནས་འདས་པའི་ལོ་རྒྱུས་ཀྱི་ཐོག་སྨྲེ་སྔགས་འདོན་རྒྱུ་དང་། གཉིས་

པ་ང་ཚོའི་བསམ་བློའ་ིནང་ཡོད་པའི་འཆར་གཞི་དེ་དག་ཁྱེད་རང་ཚོར་སྨོས་ཙམ་བྱས་

ན་བསམས་བྱུང་། ང་ཚོས་འགྱུར་བ་གཏོང་རྒྱུ་མང་པོ་ཞིག་བསམ་བློ་གཏོང་གི་ཡོད། 

འགྱུར་བ་གཏོང་རྒྱུ་དེའི་ནང་ག་རེ་ག་རེ་ཡོད་རེད་ཅེ་ན། སློབ་ཕྲུག་འཛུལ་ཞུགས་བྱེད་

ཕྱོགས་ཐད་འགྱུར་བ་ཞིག་གཏོང་དགོས་མིན་ནམ་བསམ་བསྡད་ཡོད། དེ་ནས་སློབ་སྦྱོང་

གི་སློབ་ཚན་ཐད་འགྱུར་བ་ཏོག་ཙམ་གཏོང་དགོས་ཀྱི་ཡོད་པ་ལྟ་བུ་མཐོང་གི་འདུག ། 

དཔེར་ན། སློབ་ཚན་ལ་ཆ་བཞག་ན། ཕལ་ཆེར་ང་ཚོས་མ་འོངས་པ་ལ་ 10+2+3 གྱི་

གནས་ཚུལ་འཁྱེར་ཡོང་དགོས་རྒྱུ་དེ་རྗེས་ལོ་ནས་འཁྱེར་ཐུབ་པ་ཡིན་ན། ལོ་འདིའི་ནང་

ངོ་སྤྲོད་བྱེད་དགོས་པ་ཞིག་ཆགས་ཀྱི་ཡོད་རེད། 10+2+3 ཟེར་བ་ནི་ཤཱསྟྲཱི་ལོ་གསུམ། 

ཨཱཅཱརྱ་ལོ་གཉིས། མདྷྱམཱ་ལོ་བཞི་བཅས་ཀྱི་ནང་དབྱེ་བ་ཕྱེ་དགོས་པའི་གནས་ཚུལ་ཞིག་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ཆགས་ཀྱི་ཡོད་རེད། དེ་ནས་སློབ་ཕྲུག་གསར་པ་འཇུག་སྟངས་ལ་ཆ་བཞག་ནའང་དེའི་

སྒྲིག་འཛུགས་ཀྱང་དམ་ཙམ་བཟོ་དགོས་རྒྱུ་དང་། དེའི་ནང་སྔོན་མ་ལོ་མཐའ་མ་ཞིག་ཡོད་

ཀྱང་༑ ད་ནི་ཡ་མཐའ་དེ་མེད་པ་ལྟ་བུ་བཟོས་ཡོད་རེད། དེས་ན་འཛུལ་ཞུགས་སྒྲིག་གཞིའི་ 

(Admission Rule) ནང་ལ་མ་མཐའི་ལོ་དེ་རེད། ཡ་མཐའི་ལོ་འདི་རེད་ཅེས་གསལ་པོ་

འཁོད་པ་ཞིག་མེད། ད་ལྟ་ལམ་སེང་འཛུལ་ཞུགས་སྒྲིག་གཞི་ལ་འགྱུར་བ་གཏོང་མི་ཐུབ། 

ཡིན་ནའང་ད་ལོ་ནས་ཡར་བཅུག་པའི་སྐབས་སུ་ཡ་མཐའི་ལོ་མཚམས་དང་། མ་མཐའི་

ལོ་མཚམས་བཞག་དགོས་ཀྱི་ཨེ་ཡོད་བསམ་པ་ཞིག་དྲན་གྱི་འདུག །དེ་ད་ལྟ་སྐད་ཆ་

བྱེད་རྒྱུ་ཡིན། ཡར་བཅུག་རྒྱུའི་དུས་ཚོད་དེའང་སློབ་ཕྲུག་ཚང་མ་ཡར་འཛོམས་ཡོང་

དུས་མཉམ་དུ་བྱེད་རྒྱུ་ཡིན། དེས་ན་ད་ལོ་ཕྱི་ཟླ་ ༨ ཚེས་ ༢༠ ནས་འཛུལ་ཞུགས་ (Ad-

mission) རྦད་དེ་མཚམས་གཅད་རྒྱུའི་ཐག་བཅད་ཟིན་པ་རེད། སློབ་ཕྲུག་ཚང་མས་དེ་

མཁྱེན་དགོས་ཀྱི་རེད། ཕྱི་ཟླ་ ༦ ཚེས་ ༢༠ བར་འགེངས་ཤོག་བསྐྱལ་རྒྱུའི་དུས་ཚོད་

མཐའ་མ་དང་། ཕྱི་ཟླ་ ༧ ཚེས་ ༢༠ འཛུལ་ཞུགས་ཀྱི་དུས་ཚོད་མཐའ་མ་དེ་རེད། ཕྱི་ཟླ་

དྲུག་པའི་ནང་ལ་འགེངས་ཤོག་ཆ་ཚང་འབྱོར་ན། ང་ཚོས་འདི་ཚུད་སོང་། འདི་ཚུད་མ་

སོང་ཞེས་ཕར་ལན་གཏོང་གི་རེད། ཚུར་འཛོམས་པའི་སྐབས་སུ་ཚུད་མཁན་དེ་དག་མ་

གཏོགས་ཡོང་དགོས་ཀྱི་མེད། དེ་མིན་དུས་ཚོད་འགྱངས་པ་སོགས་ཀྱི་དཀའ་ངལ་མང་

པོ་ཞིག་འཕྲད་ཀྱི་འདུག །རྩ་བའི་སློབ་ཚན་འཇོག་སྟངས་དང་། སློབ་སྦྱོང་སྤྲོད་སྟངས། 

དེ་ནས་རྒྱུགས་སྤྲོད་ལེན་སྟངས་ཐད་འགྱུར་བ་ཆེན་པོ་ཞིག་གཏང་ན་མ་གཏོགས། ད་ལྟ་

ནང་བཞིན་མི་གཅིག་གི་རྒྱབ་ལ་མི་གཅིག་གིས་དབྱུག་པ་འཁྱེར་ནས་སྲུང་དགོས་པའི་

གནས་ཚུལ་དེ་ག་ཚོད་ཀྱི་བར་དུ་ཁུངས་འཁྱོལ་གྱི་ཡོད་པ་རྩ་བ་ཉིད་ནས་ཧ་གོ་གི་མི་

འདུག༑ ད་ལྟའི་རྒྱུགས་སྤྲོད་ནི་རླུང་རྟ་རྒྱུགས་ནས་འགྲོ་བ་དང་། སྟབས་ཡག་ལོད་ཀྱི་

ཆ་ནས་འགྲོ་གི་ཡོད་རེད། སློབ་ཕྲུག་ཚོས་ག་རེ་ཤེས་འདུག་ལྟ་ཐུབ་རྒྱུ་དེ་ཧ་ཅང་ཁག་

པོ་ཆགས་ཀྱི་ཡོད། དེར་བརྟེན་སློབ་ཁྲིད་ (Teaching) དང་རྒྱུགས་ཞིབ་ (Evaluation) 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མཉམ་དུ་འགྲོ་ཐུབ་པའི་ཐོག་བསམ་བློ་གཏོང་གི་ཡོད་རེད། 

མཐུན་རྐྱེན་གྱི་ཆ་ནས་བསྒྱུར་བཅོས་གཏོང་རྒྱུ་དེ་ཁག་པོ་རེད། སློབ་ཕྲུག་བདེ་དོན་

ལྷན་ཚོགས་ཀྱི་ངོས་ནས་ག་དུས་ཡིན་ནའང་འགྱུར་བ་གཏོང་དགོས་པའི་དོན་དག་གཙོ་

བོ་ནི་སློབ་ཡོན་སྤར་རྒྱུ་དེ་རེད། འོན་ཀྱང་རྒྱ་གར་གཞུང་གིས་ཕྲན་བུ་མ་གཏོགས། ཁ་

ཡོད་ལག་ཡོད་ཀྱི་ཕན་ཐོགས་ཡོད་པའི་ཤ གས་ཆེན་པོ་ཞིག་སྤར་རྒྱུ་ཁག་པོ་ཆགས་ཀྱི་

ཡོད་རེད། ཡིན་ནའང་ན་ནིང་སློབ་ཕྲུག་བདེ་དོན་ལྷན་ཚོགས་ཀྱིས་སྙན་ཞུ་བཏང་བར་

བརྟེན་ཁ་སྔོན་ང་ཚོས་ཕྲན་བུ་ཞིག་སྤར་རྒྱུའི་གྲོས་ཆོད་བཞག་ཡོད་རེད། རྩ་བའི་སློབ་

གྲྭའི་གནས་བབས་ (Status) ལ་འགྱུར་བ་ཕྱིན་ན། དེའི་ནང་ནས་ག་ལེར་མང་པོ་ཞིག་གི་

ཐོག་ནས་འགྱུར་བ་གཏོང་དགོས་པའི་གནས་ཚུལ་གཅིག་ཆགས་ཀྱི་མེད་དམ་བསམ་པ་

དྲན་གྱི་ཡོད། ང་ཚོས་ག་ཚོད་འགྱུར་བ་བཏང་བ་ཡིན་ནའང་སློབ་ཕྲུག་ཁྱེད་རང་ཚོས་སོ་

སོའ་ིབསམ་བློ་ལ་ཡར་རྒྱས་མ་བཏང་བ་ཡིན་ན། ང་ཚོར་བྱེད་རྒྱུ་གང་ཡང་ཡོད་མ་རེད། 

ད་རེས་ངའི་བསམ་བློའ་ིནང་གི་ཚོར་བ་གང་ཡོད་ཆ་ཚང་ད་ལྟ་གསལ་པོ་ཁྱེད་རང་

ཚོར་ལབ་པ་རེད། ཁྱེད་རང་ཚོས་དེའི་ཐོག་ལ་ཕྲན་བུ་དགོངས་པ་བཞེས་ནས་དང་པོ་

དེར་ངས་བགྲངས་པའི་སྐྱོན་དེ་དག་འདུག་ན་སོ་སོས་གཞན་ལ་མ་བཤད་པར། ཚུར་

ཁ་ནང་དུ་བསློགས་ནས་སོ་སོ་ཡར་རྒྱས་གཏོང་རྒྱུའི་ཐབས་ཤེས་གནང་ན་ཡག་པོ་ཞེ་

དྲགས་རེད། ང་རང་ལ་སྐྱོན་དེ་འདུག་གམ་མི་འདུག་བལྟས་ནས། མི་འདུག་ན་དགའ་བ་

སྒོམ༑ འདུག་ན་སྐྱོན་དེ་དག་མ་འོངས་པ་ལ་མེད་པ་བཟོ་རྒྱུའི་ཐབས་ཤེས་བྱེད་དགོས། 

དེ་ལྟར་གང་ཟག་རེ་རེ་རེ་རེའི་ངོས་ནས་འགྱུར་བ་ཞིག་བཏང་བ་ཡིན་ན། གང་ཟག་རེ་རེ་

རེ་རེ་ནས་ཚོགས་པ་ལ་འགྱུར་བ་འགྲོ་ཐུབ་པའི་གནས་ཚུལ་ཞིག་ཆགས་ཀྱི་རེད། དེར་

བརྟེན་སྒྲིག་ལམ་དང་། དོན་གཉེར། བརྩོན་འགྲུས། སློབ་སྦྱོང་། འཛིན་གྲྭ་འགྲིམ་སྟངས་

བཅས་གང་གི་ཆ་ནས་ཀྱང་སོ་སོ་ཡག་ཏུ་གཏོང་རྒྱུ་ལ་ཐབས་ཤེས་ཤིག་ངེས་པར་དུ་

གནང་རོགས་གནང་ཞེས་འབོད་སྐུལ་ཞུ་རྒྱུ་དེ་དང་པོ་ཡིན། འབོད་སྐུལ་ཞུ་རྒྱུ་གཉིས་པ་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

ནི༑ ད་ལྟ་ངས་ལབ་པ་བཞིན་ང་ཚོའི་བར་ལ་ཐག་རིང་པོ་ཞིག་མིན་པར། ཁྱེད་རང་ཚོར་

སྒེར་གྱི་བསམ་ཚུལ་དང་དཀའ་ངལ་ག་རེ་ཡོད་པ་དེ་དག་སྦུག་སྲུབ་དོག་ནས་མ་བསྡད་

པར༑ དཀའ་ངལ་བྱུང་བའི་སྐབས་ལ་ཡིན་ནའང་རེད། བསམ་ཚུལ་བྱུང་བའི་སྐབས་ལ་

ཡིན་ནའང་རེད། ང་ཚོ་དང་འབྲེལ་ལམ་བྱེད་ཐུབ་པ་ཡིན་ན་དེ་ཡག་པོ་ཞེ་དྲགས་ཡོད་

རེད༑ ངས་སློབ་ཕྲུག་རེ་རེའི་འགྲམ་ལ་ཕྱིན་ནས་སྐད་ཆ་ཉན་རྒྱུ་དང་བགྲོ་གླེང་བྱེད་རྒྱུ་ཧ་

ཅང་ཁག་པོ་རེད། ང་ཚོ་འབྲེལ་ལམ་བྱེད་རྒྱུའི་གོ་སྐབས་ཡག་ཤོས་དེ་སློབ་ཕྲུག་བདེ་དོན་

ལྷན་ཚོགས་བརྒྱུད་ནས་ཁྱེད་རང་ཚོ་སྤྱི་དང་སྒེར་གྱི་གནས་ཚུལ་མང་པོ་ཞིག་འབྲེལ་

ལམ་བྱེད་ཐུབ་རྒྱུའི་ཐབས་ཤེས་ཡོང་གི་རེད། དེ་མིན་ཁྱེད་རང་ཚོས་ཡི་གེ་བྲིས་ནས་

བཏང་ནའང་འགྲིག་གི་རེད། དེས་ན་ཡི་གེ་བྲིས་ནས་བཏང་བའི་སྐབས་སུ་ཡིན་ནའང་

རེད༑ སྐད་ཆ་བཤད་པའི་སྐབས་སུ་ཡིན་ནའང་རེད། མི་གཅིག་གི་བརྒྱུད་ནས་ལབ་པ་

ཡིན་ནའང་རེད། གནས་ཚུལ་དེ་གསལ་པོ་མ་ཆགས་ཀྱི་བར་དུ་སྐྱོན་འཛུགས་དང་། ཁོང་

ཁྲོ་ཟ་བ། ཚིག་རྩུབ་པོ་བེད་སྤྱོད་གཏོང་རྒྱུ་སོགས་རྩ་བ་ནས་བྱེད་རྒྱུ་ཡོད་མ་རེད། གནས་

ཚུལ་གསལ་པོ་ཆགས་པའི་སྐབས་སུ་ནོར་འཁྲུལ་དེའང་གསལ་པོ་ཆགས་རྒྱུ་རེད། དང་

པོ་གནས་ཚུལ་དེ་དག་ལ་ཞིབ་འཇུག་བྱེད་རྒྱུ་དང་རྭ་སྤྲོད་བྱེད་རྒྱུ་དེ་གལ་ཆེན་པོ་ཡིན་

ཙང་༑ སྒྲིག་ལམ་དང་ལྡན་པ་དང་ཡ་རབས་ཀྱི་སྤྱོད་ཚུལ་གྱི་ཐོག་ནས་འབྲེལ་ལམ་བྱེད་

དགོས་རྒྱུ་དང་གསལ་བཤད་བྱེད་དགོས་རྒྱུ་དེ་ཧ་ཅང་གལ་ཆེན་པོ་རེད། དེ་ནི་སློབ་གྲྭ་

འདིའི་ནང་བསྡད་པའི་སྐབས་སུ་ཡིན་ནའང་རེད། ཕྱི་ལ་ཕྱིན་པའི་སྐབས་སུ་ཡིན་ནའང་

རེད༑ འགྲོ་བ་མིའི་སྤྱི་ཚོགས་ཀྱི་ནང་ལ་བྱེད་སྟངས་དེ་རང་རེད། དེ་ཙམ་མ་ཡིན་པར་ད་

ལྟའི་དཀའ་ངལ་དེ་དག་སེལ་བའི་ཐབས་ཤེས་ག་རེ་འདུག །ང་ཚོའི་བསམ་བློའ་ིནང་མ་

འཁོར་བ་ཁྱེད་རང་ཚོའི་བསམ་བློའ་ིནང་འཁོར་བ་དེ་འདྲ་ཡོང་སྲིད་ཀྱི་རེད། ལྷག་པར་

དུའང་ང་ཚོའི་དཀའ་ངལ་ཆེ་ཤོས་དེ་སློབ་ཕྲུག་མང་པོ་ཞིག་དང་གཤིབ་རྒྱུའི་གོ་སྐབས་

མེད་པ་དང་། འཛིན་གྲྭའི་ནང་ལའང་འགྲོ་ཐུབ་ཀྱི་མེད། སློབ་ཕྲུག་དང་མ་གཤིབས་པ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡིན་ཙང་གནས་ཚུལ་མང་པོ་ཞིག་ཤེས་ཀྱི་ཡོད་མ་རེད། དེས་ན་ཁྱེད་རང་ཚོའི་བསམ་

ཚུལ་དང་རྩ་བའི་སློབ་གྲྭ་སྤྱིའི་གནས་ཚུལ་གྱི་ཐོག་ལ་དགོངས་འཆར་གང་གནང་རྒྱུ་ཡོད་

པ་དེ་དག་སྐད་ཆ་བཤད་ནས་ལབ་ནའང་འགྲིག་གི་རེད། ང་ཚོ་ཐུག་རྒྱུའི་གོ་སྐབས་བྱུང་

བའི་སྐབས་ལའང་རེད། མི་གཞན་གྱིས་གོ་མི་རུང་བ་རྣམས་གསང་བའི་ཐོག་ནས་བཤད་

ནའང་འགྲིག་གི་རེད། ཡི་གེ་གཏང་ཡོང་ནའང་འགྲིག་གི་རེད། གལ་ཏེ་ངོ་ཚ་དང་འཚེར་

སྣང་ཞེད་སྣང་སོགས་ཡོད་ན། མིང་མེད་པའི་ཡི་གེ་གཏང་ཡོང་ནའང་འགྲིག་གི་རེད། 

འོན་ཀྱང་མིང་མེད་པའི་ཡི་གེའི་ཐོག་ལ་ང་ཚོས་ཧ་ཅང་གི་ལག་ལེན་དོན་འཁེལ་ (Ac-

tion) བྱེད་རྒྱུ་ཁག་པོ་རེད། ཡིན་ནའང་དོན་དག་ཅིག་ཧ་གོ་ཐུབ་ཀྱི་རེད། དེ་འདྲའི་བསམ་

ཚུལ་གཅིག་ཡོད་པ་རེད་བསམ་པའི་གནས་ཚུལ་ངོ་སྤྲོད་བྱེད་རྒྱུའི་ཐབས་ལམ་གཅིག་ལ་

ཆགས་ཐུབ་ཀྱི་རེད། འབྲེལ་ལམ་བྱེད་རྒྱུའི་ཐབས་ལམ་གང་འདྲ་ཞིག་ཡོད་ནའང་དེ་བེད་

སྤྱོད་བྱེད་དགོས་རྒྱུ་གལ་ཆེན་པོ་རེད་འདུག །དེ་འདྲ་མ་བྱས་པར་སོ་སོ་སྦུག་སྲུབ་དོག་

ནས་བསྡད་ན་སོ་སོ་ལའང་མི་ཕན། སློབ་གྲྭ་ལའང་མི་ཕན། གང་མཚམས་ཤིག་ནས་ཐང་

ཆད་འགྲོ་རྒྱུ་དེ་ནི་ཕྱོགས་གཉིས་ཀར་གྱོང་རག་རྒྱུ་ཞིག་རེད། 

ད་ལྟ་འདིར་བཤད་པ་དེ་དག་བྲེལ་བ་ཚ་པོ་ཞིག་གི་ནང་བཤད་པ་རེད། གང་ལ་ཞེ་

ན༑ ཁ་སང་ཁེ་ཉིན་ཧ་ཅང་བྲེལ་བ་ཚ་པོ་ཞིག་གི་ནང་ལ་བསྡད་པ་ཡིན་ཙང་ངའི་བསམ་བློ་

དེ་དག་བང་འགྲིག་པོ་ཞིག་བྱུང་མ་སོང་ཡང་། དེ་དག་གལ་ཆེན་པོ་ཤ་སྟག་ཡིན། དེས་

ན་དེ་དག་དེ་རིང་འདིར་ཡིག་ཐོག་ཏུ་བཀོད་ནས་པར་བརྒྱབས་ནས་ཡོད་རེད། དེ་ཚང་

མ་ལ་བཀྲམ་དགོས་རྒྱུ་ཞིག་ཡིན་པ་མཐོང་གི་མི་འདུག །བསམ་བློ་གཏོང་རྒྱུར་འདོད་པ་

ཡོད་མཁན་གྱིས་ཡི་གེ་དེ་བཞེས་ན་འགྲིག་གི་རེད། དེ་ནི་སྒོའ་ིཕྱི་ལ་བཀྲམ་རྒྱུའི་ཆེད་དུ་

ཉར་ནས་སྡོད་ཅེས་ལབ་ཡོད། དེ་ཀློག་རྒྱུ་ལ་འདོད་པ་མེད་པ་དང་བསམ་བློ་གཏོང་རྒྱུ་ལ་

འདོད་པ་མེད་ན། ཤོག་བུ་དེ་འཁྱེར་ནས་འཕྲོ་བརླག་རེད། ཕར་ཙམ་དེ་ལ་དབྲལ་ནས་

གཡུགས་བཞག་ན་སང་ཉིན་གད་པ་ཚོ་ལའང་དཀའ་ལས་རེད། དེ་ནི་ལས་ཀ་འཕར་མ་



ཝཱ་ཎ་མཐོ་སློབ་ཀྱི་སློབ་ཕྲུག་རྣམས་ལ་གནང་བའི་གསུང་བཤད།

རེད༑ ད་ལྟ་ངས་བཤད་པ་དེ་དག་ལ་ཕྲན་བུའི་དོ་སྣང་ཡོད་པ་དང་། དེའི་ཐོག་ལ་དགོངས་

པ་བཞེས་རྒྱུ་དང་ཐེར་འདོན་བྱེད་འདོད་ཡོད་པ་དེ་དག་གིས་ཤོག་བུ་དེ་བཞེས་རོགས་

གནང་༑ ཤོག་བུ་དེ་བཞེས་ནས་ཀློག་རོགས་གནང་། ཀློག་ཚར་ན་མེར་བསྲེག་གཏོང་བ་

མ་གཏོགས་དེ་དབྲལ་ནས་ལྡུམ་རྭ་དེ་དག་བཙོག་པ་མ་བཟོ་རོགས་གནང་། ང་ཚོའི་ལྡུམ་

རྭའི་ནང་དཀའ་ལས་ཆེ་ཤོས་དེ་ཤོག་སྙིགས་སྒྲུག་མ་ཚར་བར་བསྡད་དགོས་རྒྱུ་དེ་རེད། 

ད་ལྟ་ངས་ལབ་པ་དེ་དག་ཁ་ཟིན་སྣ་ཟིན་བྱས་ནས་ཡིག་ཐོག་ལ་བཀོད་ཡོད། ཡིག་ཐོག་

ལ་བཀོད་དགོས་པ་དེ་ཡང་གང་རེད་ཅེ་ན། འདིར་ཁ་ནས་བཤད་པ་ཙམ་གྱིས་ཚང་མའི་

བློ་ལ་ངེས་ཀྱི་མ་རེད། འདི་ནས་ཕྱི་ལ་འཐོན་དུས་འཐོར་འགྲོ་གི་རེད། དེས་ན་ཁྱེད་རང་

ཚོས་དགོངས་པ་བཞེས་རྒྱུའི་དོན་དང་། གོ་བརྡ་སྤྲོད་རྒྱུའི་དོན་དུ་ངས་ཡིག་ཐོག་ཏུ་འབྲི་

རུ་བཅུག་པ་རེད། དེ་ནི་ལས་བྱེད་པ་ཚོས་དཀའ་ལས་བརྒྱབས་པ་དང་། ལྕགས་པར་

བརྒྱབས་པ། དེ་ནས་སྣུམ་པར་བཏོན་པ། དེང་སང་སྣུམ་པར་བཏོན་རྒྱུའང་རིན་གོང་ཆུང་

ཆུང་མ་རེད། གང་ལྟར་ཚང་མ་བསྡོམས་ན་འགྲོ་སོང་མང་པོ་ཞིག་ཕྱིན་ཡོད་རེད། དེ་འདྲ་

བྱེད་རྒྱུ་དེའང་ཏོག་ཙམ་ཕན་ཐོགས་ན་བསམས་ནས་བྱེད་ཀྱི་ཡོད་རེད་མ་གཏོགས། བྱེད་

རྒྱུ་མ་རྙེད་ནས་བྱེད་ཀྱི་ཡོད་མ་རེད། ང་ཚོས་མི་དང་མི་ཐུག་ནས་སྐད་ཆ་བཤད་དེ་་ཡི་གེ་

དེ་སྤྲད་ན་ཕན་ཐོགས་འདྲ་ཡོང་གི་རེད་བསམས་ནས་ཡི་གེ་སྤྲོད་ཀྱི་ཡོད་རེད། དེ་ནི་དོན་

དག་གཅིག་རེད། དོན་དག་གཉིས་པ་ནི་ཁྱེད་རང་ཚོ་གུང་གསེང་ལ་ཕྱིན་ནས་ཚུར་ལོག་

རྒྱུ་དེར་ལོ་ལྟར་་རྙོག་ཁྲ་ཡོང་གི་ཡོད་རེད། དེས་ན་ད་རིང་ལམ་སྟོན་དེ་དག་ཚང་མ་ཡིག་

ཐོག་ལ་བཀོད་ནས་ཁང་ཚན་དགེ་རྒན་ཚོའི་ཕྱག་ཏུ་ཡོད། སློབ་ཕྲུག་ཚང་མས་བཞེས་

དགོས་ཀྱི་རེད། དོན་དག་གསུམ་པ་ནི་དོ་དགོང་འདིར་འཛོམས་པ་དེས་སང་ཉིན་འབྱོར་

ཐོའ་ིགོ་ཆོད་ཀྱི་ཡོད་མ་རེད། སང་ཉིན་འཆར་ཅན་གྱི་འབྱོར་ཐོ་ལེན་དགོས་ཀྱི་རེད། སང་

ཉིན་ཉིན་དགུང་རྒྱབ་ནས་གུང་གསེང་མགོ་ཚུགས་ཀྱི་ཡོད་རེད། དེ་ནས་ཉི་མ་དྲུག་ཅུ་རེ་

དྲུག་རྫོགས་རྗེས་ཕྱི་ཟླ་ ༧ ཚེས་ ༢༦།༢༧ གང་རུང་ལ་ཚུར་འཛོམས་རྒྱུ་རེད། སྐབས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེར་ཚུར་ལོག་མི་ཕེབས་མཁན་གྱི་རིགས་གཅིག་ཀྱང་ཡོད་ཀྱི་རེད། དེའི་ནང་ལ་ཡག་

དྲགས་ནས་ཚུར་མི་ཕེབས་མཁན་གྱི་རིགས་གཅིག་དང་། ཡང་ཁ་ཤས་ཚུར་ཡོང་རྒྱུ་

ལ་རེ་བ་མེད་པའང་ཡོད་སྲིད་ཀྱི་རེད། ཚུར་མི་ཕེབས་མཁན་དེ་དག་ལ་ག་ལེར་ཕེབས་

རོགས་གནང་ཞེས་ཞུ་རྒྱུ་དང་། ཚུར་ཡོང་མཁན་གྱི་རིགས་དེ་དག་ལ་དུས་ཚོད་ཏག་ཏག་

ལ་ཡོང་རྒྱུ་དང་། གུང་གསེང་གི་དུས་ཚོད་དེ་དག་ཡག་པོ་བྱས་ནས་བེད་སྤྱོད་གཏང་རྒྱུ་

དང་༑ གུང་གསེང་ལ་སྤྲོ་པོ་ཡོང་བའི་སྨོན་འདུན་ཡོད། སང་ཉིན་འདིར་འབྱོར་ཐོ་རྒྱག་པའི་

སྐབས་སུ་སློབ་ཕྲུག་ཚང་མ་འཛོམས་དགོས་ཀྱི་རེད་མ་གཏོགས། འབྱོར་ཐོའ་ིསྐབས་ཆད་

རྟགས་ཐེབས་པ་ཡིན་ན་དེ་ལ་སྐུ་ངལ་ཡོང་གི་རེད། དེ་བཞིན་རྗེས་སུ་ཚུར་འཛོམས་ནས་

འབྱོར་ཐོ་བརྒྱབ་པའི་སྐབས་སུའང་ཏག་ཏག་སླེབས་པ་ཞིག་དགོས་ཀྱི་རེད། ད་དེ་ག་རང་

ཡིན༑ ད་རིང་རྒྱུན་རིང་པོ་ཞིག་གི་བར་དུ་ཁྱེད་རང་ཚོ་ལ་ངས་གཅིག་བཤད་ཀྱིན་བསྡད་

པ་རེད། ཚང་མས་དོ་སྣང་བྱས་ནས་གསན་པ་དེ་ལ་ཐུགས་རྗེ་ཆེ། ཚང་མར་བཀྲ་ཤིས་

བདེ་ལེགས་ཡོད། ཅེས་གསུངས།། །།

(ཕྱི་ལོ་ ༡༩༨༧ ལོར་ཝཱ་ཎ་དབུས་བོད་ཀྱི་ཆེས་མཐོའ་ིསློབ་གྲྭའི་དགེ་ལས་སློབ་གཉེར་བ་ཡོངས་ལ་སློབ་

ཁང་འདིའི་དམིགས་ཡུལ་དང་། སྒྲིག་ཁྲིམས། སློབ་ཚན་འཇོག་སྟངས། རྒྱུགས་སྤྲོད་ལེན་སྟངས་སོགས་

ཀྱི་སྐོར་གནང་བའི་གསུང་བཤད་དེ་རིན་པོ་ཆེ་དགུང་ལོ་བརྒྱད་ཅུ་འཁོར་བའི་འཁྲུངས་ཚེས་སྲུང་རྩིའི་

སྐབས་སུ་དཔར་སྐྲུན་བྱས་པའི་དཔེ་དེབ་ལས་བླངས་པ་དེ་ལ་ཞུ་སྒྲིག་ཕྲན་བུ་ཞུས།)



༈ གནས་མཇལ་བའི་དགོས་པ་དང་དེའི་ཕན་ཡོན།

༄༅།། སྔོན་མ་སློབ་ཕྲུག་ཚོ་ཉིན་མང་པོ་དང་ཐག་རིང་པོར་ཤེས་རིག་ལྟ་སྐོར་དུ་ཕྱིན་

པ་རེད། འདི་ལོ་ཤེས་རིག་ལྟ་སྐོར་ལ་མ་གཏང་ན་ཞེས་སྐད་ཆ་བྱུང་བ་རེད། གང་ལགས་

ཤེ་ན། ཤེས་རིག་ལྟ་སྐོར་དང་གཟབ་སྦྱོང་གཉིས་ཀ་ལོ་མང་པོ་མུ་མཐུད་དེ་སོང་བ་ཡིན་

ཙང་༑ འཆར་ཅན་བྱས་པ་དེ་ལས་སློབ་ཕྲུག་ཚོ་ལ་སློབ་སྦྱོང་དང་བློ་བསྐྱེད་གསར་པ་མི་

འདྲ་བ་རག་རྒྱུ་མེད་པ་ཞིག་ཆགས་འདུག །སྤྱིར་བཏང་བོད་པའི་གཤིས་ཀ་ལ་ལོ་གཅིག་

གཉིས་ལས་ཀ་གང་བྱས་པ་དེ་འཆར་ཅན་འགྲོ་རྒྱུ་མ་གཏོགས། དེ་ལ་འགྱུར་བ་དང་

གསར་གཏོད་ཀྱི་རྣམ་པ་དགོས་པ་དེ་མི་བྱེད་པ་ལྟ་བུ་ཡོད། དེ་ནི་འགྲིགས་ཀྱི་མི་འདུག་

ཅེས་སྔོན་མ་ནས་བཤད་པ་རེད། སློབ་གྲྭའི་སློབ་ཚན་དང་འཛིན་གྲྭ་ཚོགས་སྟངས་ལྟ་

བུ་ཡིན་ན་ལས་སླ་པོས་འགྱུར་བ་གཏོང་རྒྱུ་མེད། གལ་ཏེ་འགྱུར་བ་གཏོང་དགོས་ན་ལོ་

གཅིག་གཉིས་སྔོན་ནས་སྔོན་བརྡ་སྤྲད་ནས་གཏོང་དགོས། གལ་ཏེ་སློབ་ཚན་འཆར་གཞི་

དང་རྒྱུགས་སྤྲོད་ཀྱི་ལམ་སྲོལ་ལ་ཉིན་རེར་འགྱུར་བ་བཏང་ན་དགེ་མཚན་ཆེན་པོ་མེད། 

ལར་ནས་དེའི་འགྲོ་སྟངས་ཀྱང་ཐ་དད་རེད། ནམ་རྒྱུན་སློབ་ཚན་ལས་གཞན་པའི་རྩེད་མོ་

དང་ཤེས་རིག་གི་ལས་དོན་གཞན་རྣམས་ལོ་རེར་གསར་པ་བྱུང་ན་གསར་གཏོད་ཀྱི་རྣམ་

པ་དེས་སློབ་ཕྲུག་གི་བསམ་བློའ་ིནང་ཚོར་བ་མི་འདྲ་བ་སླེབས་རྒྱུ་དང་། ཉམས་མྱོང་ཡིན་

ནའང་གསར་པ་སླེབས་རྒྱུ་ཞིག་ཡོད། ལར་ནས་བསམ་བློའ་ིནང་ལ་ག་རེ་གསར་པ་བྱེད་

རྒྱུ་འདུག་དེའི་ཕྱོགས་སུ་བསམ་བློ་གཏོང་རྒྱུའི་སྐུལ་མ་སླེབས་ཀྱི་ཡོད་རེད། དེས་ན་སློབ་

ཚན་ལས་གཞན་པའི་ལས་རིགས་རྣམས་མི་འདྲ་བ་བྱུང་ན་ཡག་པོ་ཡོད་པ་དང། མི་འདྲ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་བྱེད་སླ་པོ། ལོ་རེར་འགྱུར་བ་གཏོང་སླ་པོ་ཡོད་རེད། ཡིན་ནའང་ཝཱ་ཎ་མཐོ་སློབ་སློབ་

ཕྲུག་བདེ་དོན་ལྷན་ཚོགས་རིམ་བྱོན་གྱིས་འགན་འཁྱེར་བའི་ལས་དོན་རྣམས་ལས་སླ་

པོའ་ིཐོག་ནས་བྱེད་རྒྱུའི་སྲོལ་རྒྱུན་དང་འཆར་ཅན་ཞིག་ཆགས་འགྲོ་གི་འདུག །དཔེར་ན། 

ལོ་སྔོན་མ་དེ་ལྟར་བྱས་པ་རེད། འདི་ལོའང་དེ་ལྟར་བྱེད་དགོས་ཞེས་པ་ལྟ་བུ་རེད། དེར་

བརྟེན་འདི་ལོ་གསར་གཏོད་ཀྱི་རྣམ་པ་བྱེད་རྒྱུའི་སྐོར་སྐད་ཆ་མང་པོ་བྱས་ཀྱང་། གསར་

གཏོད་ཀྱི་རྣམ་པ་ཆེན་པོ་ཡོད་པའི་ལས་རིགས་གསར་པ་ཞིག་ང་ཚོའི་བསམ་བློའ་ིནང་

འཁོར་མེད་ལ། གྲྭ་ཡང་འགྲིག་མེད། གང་ལྟར་ཤེས་རིག་ལྟ་སྐོར་ཞིག་འགྲོ་གི་ཡོད་ཙང། 

དེའི་ས་བཅད་མ་སྟོང་པ་དང་། འགྲོ་སྟངས་ཀྱང་ནམ་རྒྱུན་དང་མི་འདྲ་བ་བྱེད་ན་ཞེས་

མཐའ་མ་དེའི་ཐོག་བབས་པ་རེད། 

དེས་ན་འདི་ལོ་འགྲོ་ཡུལ་དེ་ཐག་ཉེ་བའི་གནས་ཆེན་ཁག་ཏུ་འགྲོ་རྒྱུ་དང་། འགྲོ་

སྟངས་ཀྱང་ཤེས་རིག་ལྟ་སྐོར་ཡིན་པ་ལ་སློབ་གཉེར་བ་མང་ཆེ་བ་ནང་པ་ཡིན་ཙང་གནས་

མཇལ་དང་སྦྲགས་ནས་འགྲོ་རྒྱུ་བྱུང་ན་གཅིག་གོ་གཉིས་ཆོད་ཆགས་རྒྱུ་རེད་ཅེས་བཀའ་

མོལ་བྱུང་བ་རེད། ལར་ནས་བོད་པས་གནས་མཇལ་དུ་མང་པོ་བསྐྱོད་ཀྱང་དེའི་དོན་གྱི་

ཐོག་ལ་བསམ་བློ་གཏོང་མཁན་དཀོན་པོ་རེད་ལ། བར་ལམ་གནས་མཇལ་ཞེས་པ་དེ་གང་

ཡིན་སྐོར་ལ་ཕལ་ཆེར་བགྲོ་གླེང་བྱེད་མཁན་ཙམ་ཡང་མེད་པར། ཚང་མས་ཡིན་ཤག་

གིས་འགྲོ་བསྡད་པ་མ་གཏོགས། གནས་མཇལ་དུ་འགྲོ་བའི་དགོས་པ་དང་དེའི་ཕན་ཡོན། 

ཇི་ལྟར་འགྲོ་དགོས་པ། གང་དུ་འགྲོ་དགོས་པ་སོགས་ཀྱི་སྐོར་ལ་ཕྲན་བུ་བགྲོ་གླེང་བྱུང་ན་

མ་འོངས་པར་སློབ་ཕྲུག་ཚོས་དེ་ཚོ་ལ་ཉམས་ཞིབ་བྱེད་པའི་གོ་སྐབས་ཡོང་སྲིད་ལ། དེ་

ནས་འཆར་ཅན་གྱིས་འགྲོ་བ་མིན་པར། དགོས་པ་དང་རྒྱུ་མཚན་འདི་འདྲ་ཐོག་ནས་འགྲོ་

བ་དང་། འགྲོ་དུས་འདི་ལྟར་བྱེད་དགོས་སྙམ་པ་བྱུང་ན་ཕན་ཐོགས་ཡོང་རྒྱུ་རེད་ཅེས་ད་

རེས་བང་སྒྲིག་སྟངས་དེ་ལྟར་རེད། ཡིན་ནའང་ཁྱེད་རང་ཚོ་ལམ་འགྲོ་ཡོད་པ་ཞིག་རེད་མི་

འདུག༑ ག་དུས་ཡིན་ནའང་གྲྭ་མ་འགྲིག་པ་ཤ་སྟག་གིས་ཚེས་གྲངས་གཏན་འཁེལ་ཁག་



གནས་མཇལ་བའི་དགོས་པ་དང་དེའི་ཕན་ཡོན།

པོ་བྱུང་། ཐོག་མ་ནས་ཁྱེད་ཚོས་ངའི་དུས་ཚོད་ལ་བསྟུན་ཆེད་ཨུ་ཚུགས་བརྒྱབས་པར་

བརྟེན༑ ང་ནི་དུས་ཚོད་ངེས་པ་མེད་པའི་མི་ཞིག་རེད། གློ་བུར་དུ་ཡང་ཡང་ཕར་ཚུར་འགྲོ་

དགོས་ཆགས་པར་བརྟེན། སྔོན་མ་འཆར་གཞི་བསྒྲིགས་པ་བཞིན་མ་བསྡད་པ་རེད། ད་

རེས་ཉིན་གཉིས་རིང་གི་གཟབ་སྦྱོང་ཆེད་ང་ཁ་སང་མ་གཏོགས་འབྱོར་མ་ཐུབ་པར་བརྟེན། 

སྔ་ས་ནས་སློབ་ཚན་གྲྭ་སྒྲིག་སོགས་བྱེད་རྒྱུ་བྱུང་མེད་ཙང་། ཁ་ཤས་དྲན་པ་ཡོང་སྲིད། ཁ་

ཤས་མི་དྲན་པའང་ཡོང་སྲིད། དེས་ན་གང་དྲན་དྲན་དེ་ཞུ་རྒྱུ་རེད། 

ཁྱེད་ཚོ་འདི་ནས་མ་འགྲོ་གོང་ཚང་མ་མཉམ་རུབ་ཐོག་ནས་ཉམས་ཞིབ་ཀྱི་ལས་དོན་

ཞིག་བརྩམ་ཐུབ་ན་ཡག་པོ་ཡོང་བ་འདུག་ཅེས་པ་དེ་གཟབ་སྦྱོང་གི་ཆ་ཤས་གཉིས་པ་དེ་

རེད༑ དེའི་དོན་དུ་རྒྱ་གར་གྱི་གནས་ཆེན་ཁག་གི་སྐོར་ལ་གནས་ཚུལ་མང་པོ་འཐོན་རྒྱུ་

དང་༑ དེ་མིན་སྒྲུང་དང་ལོ་རྒྱུས་ཡོད་པའི་དཔེ་ཆ་ཞིག་བྱུང་ན་བསམས་ནས་ཐམས་ཅད་

མཁྱེན་པ་དགེ་འདུན་གྲུབ་ཀྱིས་འདུལ་བ་ལུང་སྡེ་བཞི་ཡོངས་རྫོགས་ནས་བཏུས་པའི་

འདུལ་བ་གླེང་འབུམ་ཆེན་མོའ་ིནང་འདུལ་བ་དང་འབྲེལ་བའི་གླེང་གཞི་ཡོངས་རྫོགས་

ཡོད་ཙང་སྒྲུང་ཧ་ཅང་མང་པོ་ཡོད། གླེང་གཞི་དེ་ཚོའི་ནང་དུའང་གླེང་གཞི་རྐྱང་པ་མིན་

པར་མང་ཆེ་བར་གླེང་གཞི་དང་བྱུང་བ་ཞེས་གཉིས་ཡོང་གི་ཡོད། བྱུང་བ་དེ་ཚོ་ནི་མང་ཆེ་

བ་སྒྲུང་ལྟ་བུ་ཤ་སྟག་རེད། ཁ་ཤས་ནི་ཧ་ཅང་སྙན་པོ་ཡོད། དེའི་ནང་ཕྱོགས་གཅིག་ནས་

གནས་ཆེན་ཁག་གི་ནང་སངས་རྒྱས་ཀྱི་མཛད་པ་གང་དང་གང་བྱུང་བ་རྣམས་གསལ་

བས་དེ་ཚོ་རུག་རུག་བཟོ་རྒྱུ་དང་། དེ་མིན་རྒྱ་གར་གྱི་ཡུལ་གྱི་མིང་དང་གང་ཟག་མིང་

སོགས་དེང་སང་ང་ཚོས་མ་ཤེས་པ་མང་པོ་དེའི་ནང་གསལ་བས་དེ་ཚོ་རུག་རུག་བཟོ་

རྒྱུ༑ དེ་བཞིན་དུད་འགྲོ་དང་འབྲེལ་བའི་སྒྲུང་དང་། མིའི་སྤྱི་ཚོགས་དང་འབྲེལ་བའི་སྒྲུང་ངོ་

མཚར་ཅན་འདྲ་མིན་སྣ་ཚོགས་ཡོད་པ་རྣམས་རུག་རུག་བཟོ་རྒྱུ་བཅས་ཡིན། སྤྱིར་བཏང་

སྒྲུང་དེ་ཚོ་ཕལ་ཆེ་བ་རྒྱ་གར་ནང་ཡོད་པའི་སྔོན་རབས་ཀྱི་སྒྲུང་དང་གཅིག་པ་རེད། རྒྱ་

གར་ནང་སྔོན་མའི་སྒྲུང་དེ་ཚོ་ཕར་ཚུར་འབྲེལ་བ་མང་པོ་རེད། སྒྲུང་དང་ལེགས་བཤད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གཉིས་ལ་འདི་ནང་པའི་རེད་འདི་ཕྱི་པའི་རེད་ཅེས་ཏག་ཏག་ཅིག་དབྱེ་བ་ཆོད་ཁག་པོ་

རེད༑ གང་ལྟར་ནང་པའི་སྒྲུང་རྣམས་ཕྱི་པའི་ནང་གསལ་བ་དང་། ཕྱི་པའི་སྒྲུང་རྣམས་ནང་

པའི་ནང་གསལ་བ་མང་པོ་རེད། སྤྱིར་སྒྲུང་ཞེས་པ་ནི་མཚོན་དོན་ཙམ་རེད། དེས་ན་ངེས་

པར་དུ་འདི་ནང་པའི་སྒྲུང་རེད། འདི་ཕྱི་པའི་སྒྲུང་རེད་ཅེས་དབྱེ་བ་ཕྱེ་དགོས་པ་གང་ཡང་

མེད༑ དེས་ན་རྒྱ་གར་གྱི་སྔོན་རབས་ཀྱི་སྒྲུང་མང་པོ་འདུལ་བ་ལུང་སྡེ་བཞིའི་ནང་ཡོང་བ་

དེ་ཚོ་གླེང་འབུམ་ཆེན་མོའ་ིནང་ཕྱོགས་བསྡུས་ཡོད་པ་རྣམས་ཀྱང་ཟུར་བཏོན་ཐུབ་ན་སྙམ་

པ་རེད། དེ་ལ་ང་ཚོས་དགོས་པ་ཁ་ཤས་མཐོང་བ་རེད། 

དེའི་ནང་ཡོད་པའི་སྒྲུང་སྙན་པོ་དེ་ཚོ་རུག་རུག་བཟོས་ཏེ་ཚིག་བརྗོད་ལ་ཕྲན་བུ་

འགྱུར་བ་བཏང་ནས་དེང་སང་ཕྲུ་གུ་ཆུང་ཆུང་གིས་གོ་ཐུབ་པའི་སྒྲུང་དེབ་བཟོ་ཐུབ་ན་ཕན་

ཐོགས་ཡོང་རྒྱུ་རེད། གང་ལགས་ཤེ་ན། བོད་པའི་སྤྱི་ཚོགས་ནང་བོད་སྐད་ཐོག་ཕྲུག་གུ་

ཆུང་ཆུང་གིས་བཀླག་རྒྱུའི་སྒྲུང་དེབ་ཧ་ཅང་དཀོན་པོ་རེད། གལ་ཏེ་ཡོད་ཀྱང་མང་ཆེ་བ་

བོད་དེ་རྒྱ་མིའི་དབང་བསྒྱུར་འོག་ཏུ་ཡོད་པའི་སྐབས་སུ་བཟོས་པའི་རྒྱ་མིའི་སྒྲུང་དེབ་

དང་༑ དེ་བཞིན་དངོས་སུ་རྒྱ་མིའི་སྒྲུང་མིན་ནའང་སྒྲུང་འབྲི་སྟངས་རྣམས་རྒྱ་མིའི་བསམ་

ཚུལ་ཐོག་ནས་བྲིས་པ་ཞིག་རེད། ལེགས་བྱང་དང་རིག་གཞུང་ཐོག་ལ་གཉའ་གནོན་ཡོང་

སྟངས་དེ་འདྲ་རེད། དེང་སང་ང་ཚོའི་བོད་ཀྱི་གླུ་དང་གཞས་གསར་པ་རྣམས་ལ་རྒྱ་མིའི་

གདངས་ཀྱི་ཤ གས་གནོན་ཆེན་པོ་སླེབས་འདུག །དཔེར་ན་ཁ་སང་མཚན་མོ་ཕྱི་རྒྱལ་བའི་

སློབ་གྲྭ་བ་ཚོ་དང་མཉམ་དུ་གསོལ་ཚིགས་སྐབས་སུ་ང་ཚོའི་སློབ་ཕྲུག་ཁ་ཤས་ཀྱིས་བོད་

གཞས་བཏང་སོང། དེའི་ནང་ཁམས་གཞས་གཅིག་མ་གཏོགས་གཞས་གཞན་ཚང་མ་རྒྱ་

མིའི་གདངས་རེད་འདུག །ཁྱེད་ཚོས་རྒྱ་མིའི་གདངས་དེ་སྔོན་མ་ནས་གོ་མ་མྱོང་བ་ཡིན་

ཙང་༑ ཚིག་དེ་བོད་སྐད་ཡིན་དུས་བོད་པའི་གཞས་ཡིན་ཤག་བྱས་པ་མ་གཏོགས། དོ་སྣང་

དེ་ཙམ་ཡོང་གི་མེད། ང་ཚོ་སྔོན་མ་རྒྱ་མིའི་གདངས་གོ་མྱོང་བ་ཚོས་རྒྱ་མིའི་ཁྲའོ་ཤན་

འཁྲབ་པའི་སྐབས་སུ་གཏོང་བའི་གདངས་དང་། དེ་བཞིན་རླུང་འཕྲིན་སོགས་སུ་གཏོང་



གནས་མཇལ་བའི་དགོས་པ་དང་དེའི་ཕན་ཡོན།

བའི་གདངས་དེ་རང་བཞིན་གྱིས་ཚང་མ་ལ་གཅིག་གྱུར་ཞིག་ཡོད་ཙང་རྟོགས་སླ་བ་ཡོད། 

རྒྱ་མིའི་གཞས་ཚང་མ་གཅིག་པ་རེད་ཅེས་ལབ་ཀྱི་མེད་ཀྱང་། དེའི་ནང་ནས་འདི་རྒྱ་མིའི་

གདངས་རེད་འདུག་ཅེས་ལམ་སེང་ཤེས་རྒྱུ་ཞིག་ཡོད་རེད། རྒྱ་གར་གྱི་བསྟན་བཅོས་ཀྱི་

གཞས་ཚིག་གི་གདངས་ཡིན་ན་ཐག་རིང་ནས་གོ་བ་ཙམ་གྱིས་ཤེས་རྟོགས་ཐུབ་པ་བཞིན་

བོད་པའི་གླུ་དང་གཞས་དང་བྲོ་ལའང་ཐུན་མོང་མ་ཡིན་པ་ཞིག་ཡོད་རེད། ལྷག་པར་དུ་

བོད་པའི་རྣམ་ཐར་ཞེས་པ་དེ་བོད་པས་མ་གཏོགས་མི་གཞན་གྱིས་ལད་ཟློས་བྱས་ནས་

ཧ་ལམ་གཏོང་མི་ཐུབ་པ་ཞིག་ཡོད། ཡིན་ནའང་དེང་སང་བོད་ཀྱི་གཞས་སྣའི་རིགས་

མང་ཆེ་བར་རྒྱ་མིའི་གདངས་དེ་རང་ཤ གས་ཀྱིས་སླེབས་རྒྱུ་ཞིག་ཆགས་འདུག །དེ་ནི་

རིག་གནས་གསར་བརྗེ་སོགས་ཀྱི་རྗེས་སུ་བྱུང་བ་རྐྱང་རྐྱང་ཞིག་ཀྱང་མ་རེད། རྒྱ་མིས་

བོད་ལ་དབང་སྒྱུར་བྱས་པ་ནས་ཤ གས་མ་ཐུབ་ཀྱིས་སླེབས་པ་ཡིན་ཙང་། ང་ཚོ་རྒྱ་གར་

དུ་འབྱོར་ནས་ ༡༩༥༩།༡༩༦༠ ལོར་ཟློས་གར་ཚོགས་པ་དང་པོ་གུང་ཐང་ཚུལ་ཁྲིམས་

སོགས་ཀྱིས་ཨ་མདོ་ཟློས་གར་ཚོགས་པ་ཞེས་པ་དེ་བཙུགས་པའི་སྐབས་སུ་རྒྱ་མི་དང་

རྒྱ་མིའི་རིག་གཞུང་གི་ཤ གས་གནོན་ལ་མི་དགའ་བ་ཤ གས་ཆེན་པོ་རེད། གལ་ཏེ་རྒྱ་མིའི་

གདངས་ཤིག་དེའི་ནང་འདྲེས་ན་རྩ་བ་ནས་མི་དགའ་བ་ཞིག་ཡོད་ཀྱང་། སྣང་མེད་ལ་སྐྱོ་

གླུ་སོགས་མང་པོ་ཞིག་གི་ཚིག་དེ་མ་གོ་བར་གདངས་དེ་ཐག་རིང་པོ་ནས་ཉན་ན་རྒྱ་མིའི་

གདངས་དེ་དུས་ནས་འདྲེས་ཡོད། དེ་ནི་ཕྱི་ལོ་ ༡༩༥༡ ལོར་བོད་དེ་རྒྱ་མིས་བཙན་འོག་ཏུ་

མ་ཕྱིན་པའི་ལོ་མང་པོའ་ིསྔོན་ནས་རྒྱ་ནག་གི་ས་མཚམས་སུ་ཡོད་པའི་ཨ་མདོ་དང་རྒྱལ་

རོང་སོགས་རྒྱ་མི་དང་ཧ་ཅང་འབྲེལ་བ་ཆེན་པོ་དང་ཐག་ཉེ་པོ་དང་། དེ་བཞིན་རྟག་ཏུ་ཕན་

ཚུན་ཐུག་པ་དང་གོ་བ། སྐད་དེ་ཚོའང་ཕར་ཤན་ཚུར་ཤན་ཆགས་ཡོད་པར་བརྟེན། གཞས་

རིགས་ཀྱང་ཕར་བླུགས་ཚུར་བླུགས་དེ་དུས་ནས་བྱུང་ཡོད། བོད་པའི་སྤྱི་ཚོགས་ནང་ཕྲུ་

གུ་ཆུང་ཆུང་ཚོས་ཀློག་འོས་པའི་རྒྱལ་ཁབ་གཞན་གྱི་ཤན་ཤ གས་མ་འདྲེས་པའི་རྒྱ་གར་

དང་བོད་ཀྱི་སྲོལ་རྒྱུན་ནས་བྱུང་བའི་སྒྲུབ་དེབ་དེ་འདྲ་བྱུང་ན་མི་རིགས་ལ་ཕན་ཐོགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆེན་པོ་ཡོང་རྒྱུ་རེད། ཡིན་ནའང་སྒྲུང་དེབ་དང་གཞས་རིགས་ནང་རྒྱ་མིའི་ཤན་ཤ གས་

སླེབས་པ་ལའང་ཐུགས་ཁག་ཡོད་མ་རེད། དེ་ནི་ངས་དངོས་ཡོད་ཀྱི་གནས་ཚུལ་ཞིག་

ཡོང་གི་ཡོད་ཚུལ་བཤད་པ་ལས། རྩོམ་པ་པོ་དེ་ཚོ་མི་འགྲིགས་པའི་སྐྱོན་བརྗོད་ཞུ་གི་

མེད༑ དེང་སང་སྒྲུབ་དེབ་འབྲི་མཁན་དང་སྙན་ངག་གསར་པ་འབྲི་མཁན་ཚོའང་ཡག་

པོ་རེད། དེ་ནི་ཡོན་ཏན་གྱི་ཆ་ཤས་ཤིག་རེད། འོན་ཀྱང་དེའི་ནང་རྒྱལ་ཁབ་དང་རིག་

གཞུང་མི་རིགས་བཅས་གཞན་གྱི་ལེགས་བྱང་གི་ཤན་ཤ གས་ཇི་ལྟར་སླེབས་པ་དེ་ང་

ཚོས་ཤེས་དགོས་པ་དང་། རིག་གཞུང་དང་ལེགས་བྱང་འཛིན་སྐྱོང་བྱེད་ཀྱི་ཡིན་ཞེས་

བརྗོད་མཁན་ཚོས་དེ་ལྟ་བུའི་ཤན་ཤ གས་འོག་མི་འགྲོ་བའི་ཐབས་ཤེས་བྱེད་དགོས་པ་

དེ་གལ་ཆེན་པོ་ཆགས་ཀྱི་ཡོད་རེད་ཅེས་བརྗོད་ཀྱི་ཡོད། ངའི་ཕ་ཡུལ་མཚོན་ན་ངའི་

གྲོང་པའི་མི་ཚོས་ཕ་ཡུལ་གྱི་སྐད་བརྒྱབས་ཀྱང་ཕྱེད་ཀ་ངས་གོ་མི་ཐུབ། དེ་ནི་སྔོན་མ་

ང་ཕ་ཡུལ་ལ་ཡོད་པའི་སྐབས་སུ་མེད་པའི་ཅ་ལག་གསར་པ་ཡོངས་སུ་རྫོགས་པ་དེ་རྒྱ་

མིའི་མིང་ཤ་སྟག་རེད། སྐབས་དེར་གློག་དང་། ཚོུད་འཁོར་ལོ། གཟུགས་མཐོང་བརྙན་

འཕྲིན༑ དཔར་ཆས། རྐང་འཁོར། སྣུམ་འཁོར། ཆུ་འཐེན་བྱེད་ཀྱི་འཕྲུལ་ཆས། ལས་

ཁུངས༑ སློབ་གྲྭ སྨན་ཁང་སོགས་མེད། དེ་ཚོ་ཚང་མ་གསར་པ་སླེབས་དུས་སོ་སོས་

མིང་བཟོ་རྒྱུ་མ་བྱུང་བར་རྒྱ་སྐད་བེད་སྤྱོད་གཏོང་གི་ཡོད། དེས་ན་སྐད་ནང་བོད་སྐད་

ཕྱེད་ཀ་དང་རྒྱ་སྐད་ཕྱེད་ཀ་བེད་སྤྱོད་བྱེད་ཀྱི་ཡོད། རྣམ་དབྱེ་དང་ཚིག་ཕྲད་རྣམས་བོད་

སྐད་ཡིན་པ་ལ་དེའི་བར་དུ་སྦྱར་རྒྱུའི་མིང་རྣམས་རྒྱ་སྐད་སླེབས་པར་བརྟེན། སྐད་ཡིག་

དེ་རང་ཤ གས་ཀྱིས་བརླག་རྒྱུ་དང་འཆལ་རྒྱུ་ཞིག་རེད། 

དེང་སང་སྐད་ཡིག་གཞན་བསྲེ་ན་སྐད་ཡིག་ཕྱུག་ཏུ་འགྲོ་ཚུལ་བཤད་མཁན་ཡང་

ཡོད་རེད། སྐད་ཡིག་ཅིག་ནང་སྐད་ཡིག་གཞན་བླང་རྒྱུའི་ནུས་ཤ གས་ཡོད་པ་དེ་སྐད་

ཡིག་ལེགས་པ་དང་ཕྱུག་པ་དང་། སྐད་ཡིག་ཅིག་ནང་སྐད་ཡིག་གཞན་གྱི་ཆ་ཤས་བླང་

མི་ཐུབ་པ་རྣམས་སྐད་ཡིག་སྐྱོ་པོ་རེད་ཅེས་བརྗོད་ཀྱི་ཡོད། ཡིན་ནའང་དེ་ལ་མཚམས་



གནས་མཇལ་བའི་དགོས་པ་དང་དེའི་ཕན་ཡོན།

ཤིག་ཡོད། སོ་སོའ་ིསྐད་ཡིག་ནང་མེད་པ་ཡོངས་རྫོགས་གསར་པ་བཟོ་མི་དགོས་པར་

སྐད་ཡིག་གཞན་ནས་བླང་ན་སྐད་ཡིག་དེ་ཕྱུག་ཏུ་འགྲོ་རྒྱུ་གང་ཡང་མེད། སྐད་ཡིག་དེ་

ནི་འཆལ་བ་རེད། དེས་ན་སྔོན་མ་བོད་ཀྱི་མཁས་པ་ཚོ་དང་། ལྷག་པར་སྒྲ་སྦྱོར་བམ་པོ་

གཉིས་པ་རྩོམ་པའི་སྐབས་སུ་རྒྱལ་བློན་ལྷན་འཛོམས་ཐོག་རྒྱ་གར་གྱི་པཎྜིཏ་དང་བོད་ཀྱི་

ལོ་ཙཱ་བ་མང་པོ་ཚོགས་ནས་འགྲོ་སྟངས་བཟོས་པ་དེ་དེང་སང་ཡང་དངོས་ཡོད་ཀྱི་གནས་

ཚུལ་ལ་སྤུས་དག་ཆགས་ཡོད་རེད་མ་གཏོགས། དེ་ནི་བསམ་བློ་རྙིང་པས་བཟོས་པ་ལྟ་

བུ་ནམ་ཡང་མེད། དེའི་ནང་ཇི་ལྟར་ཡོད་ཅེ་ན། སྔོན་མ་ཚིག་ཡོད་པ་རྣམས་རང་འཇགས་

བེད་སྤྱོད་གཏོང་དགོས་པ་གསུངས་ཡོད། དེ་ནི་ལེགས་སྦྱར་གྱི་སྐད་དང་བོད་སྐད་ལ་

ཡོད་པ་གཉིས་ཚིག་གི་དོན་ཏག་ཏག་མི་འགྲོ་ནའང་སྔོན་མ་ནས་བེད་སྤྱོད་གཏོང་གི་ཡོད་

པ་ཡིན་ཙང་། བོད་མིས་ཤེས་སླ་བ་ཡོད་པའི་དོན་དུ་རེད། དེ་ནས་བོད་ཀྱི་སྐད་ཡིག་ནང་

དོ་སྣང་བྱེད་ན་ཚིག་མང་པོ་ལེགས་སྦྱར་གྱི་སྐད་ནང་ཡོད་པའི་སྒྲ་དོན་དེ་མེད། དཔེར་ན། 

སནཱཏན་ཞེས་པ་དེ་གཡུང་དྲུང་ལ་བསྒྱུར་ཡོད། དེས་ན་གཡུང་དང་དྲུང་གི་ཚིག་གི་སྒྲ་དོན་

དང་སནཱཏན་གྱི་ཚིག་གི་སྒྲ་དོན་གཉིས་ཏག་ཏག་མེད། ཡིན་ནའང་གཡུང་དྲུང་གི་ཚིག་དེ་

སྔོན་མ་ནས་བེད་སྤྱོད་གཏོང་བའི་ཚིག་ཅིག་ཡིན་པ་དེ་སནཱཏན་དང་དོན་གཅིག་པ་ཡིན་

པར་བརྟེན། དེ་ལྟར་བེད་སྤྱོད་བཏང་བ་རེད། དེ་བཞིན་སྔ་མོ་ནས་ཚིག་མེད་པ་རྣམས་

ངེས་པར་དུ་ལེགས་སྦྱར་གྱི་བྱིངས་དང་རྐྱེན་ནས་ཇི་ལྟར་བསྒྲུབས་པའི་དོན་དེ་ལ་བལྟས་

ནས་བོད་ཚིག་གསར་པ་བཟོ་དགོས་པ་གསུངས་ཡོད། དཔེར་ན། སངས་རྒྱས་ཞེས་པའི་

སྐད་དོད་ལེགས་སྦྱར་སྐད་དུ་བུདྡྷ་ཞེས་པ་དེའི་ནང་སངས་པ་དང་རྒྱས་པའི་དོན་གཉིས་

ཡོད་ཙང་། བོད་སྐད་དུ་ཏག་ཏག་སངས་རྒྱས་ཞེས་བསྒྱུར་ཡོད། དེ་བཞིན་ཉི་མ་དང་ཟླ་བ་

ལྟ་བུ་ནི་སྒྲ་སྒྱུར་ལས་དོན་མགོ་མ་བཙུག་སྔོན་དུ་ཚིག་དེ་དག་ཡོད་ཙང་དེ་རང་བཞག་པ་

རེད༑ འོན་ཀྱང་སཱུརྱ་ཞེས་པའི་སྒྲ་དོན་ཉི་མ་ཞེས་པའི་ནང་མེད་རུང་། རྟ་བདུན་ཅན་དང་

སྣང་བྱེད་སོགས་ཉི་མའི་མིང་གི་རྣམ་གྲངས་གཞན་རྣམས་བོད་སྐད་ནང་མེད་ཙང་གསར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་བཟོ་དགོས་པར་བརྟེན། ཚིག་དོན་ཆ་ཚང་སླེབས་ཡོད། གང་ལྟར་ཚིག་གསར་པ་བཟོ་

ཐུབ་པ་རྣམས་གསར་པ་བཟོ་དགོས་པ་ལས། སྐད་ཡིག་གཞན་གྱི་ཚིག་ཇི་མ་ཇི་བཞིན་

འཁྱེར་ཡོང་ན་མི་འགྲིགས་ཞེས་ཐག་བཅད་ཡོད། འོན་ཀྱང་སྐད་ཡིག་གཞན་གྱི་ཚིག་བླང་

ཆོག་རྒྱུ་དེ་གང་རེད་ཅེ་ན། སྐད་ཡིག་གཞན་གྱི་ཚིག་དེ་བསྒྱུར་སྐབས་ནོར་བའི་ཉེན་ཁ་

ཡོད་ན་ཟུར་ཏོག་ཙམ་བཅོས་ནས་འཇོག་རྒྱུའམ། ཡང་ན་ཁ་ཤས་གོ་བདེ་པོ་ཡོད་ན་བླང་

ཆོག་ཅེས་གསུངས། དཔེར་ན། ལེགས་སྦྱར་སྐད་ཀྱི་པདྨ་ལ་བོད་སྐད་དུ་པད་མ་དང་། 

ལེགས་སྦྱར་སྐད་ཀྱི་སིཾཧ་ལ་བོད་སྐད་དུ་སེངྒེ་ལྟ་བུ་ལེགས་སྦྱར་གྱི་སྐད་ནས་བླངས་ཀྱང་

དེའི་ཐོག་བོད་སྐད་ཀྱི་རྣམ་འགྱུར་སྣོན་མ་བཏབ་སྟེ་བཟོས་ཡོད། དེ་ནས་མིང་ཁ་ཤས་

བསྒྱུར་ན་ནོར་ཉེན་ཡོད་ཚེ་ལེགས་སྦྱར་གྱི་ཚིག་དེ་རང་འཇགས་བླང་དགོས་པ་གསུངས་

ཡོད༑ དཔེར་ན། ཀཽཤིཀ་ལྟ་བུ་དེ་ཚིག་གྲོགས་ལ་བལྟས་ཏེ་དོན་མང་པོ་ལ་འཇུག་ཅིང་། 

གལ་ཏེ་ཚིག་དེ་བོད་སྐད་དུ་བསྒྱུར་ན་འདྲ་མིན་སྣ་ཚོགས་ཤིག་ཆགས་ནས་ནོར་ཉེན་ཡོད་

ཙང་༑ བོད་སྐད་ནང་ཚིག་དེ་རང་འཇགས་བཞག་ཡོད། དེ་བཞིན་དེང་སང་གི་ཅ་ལག་ཀམ་

པིའུ་ཀྲར་ (Computer) ལྟ་བུར་མཚོན་ན། མིང་དེ་རང་འཇགས་བོད་སྐད་ནང་བླང་ན་མ་

འགྲིགས་པ་མེད། དེ་ལ་གློག་ཀླད་ཅེས་པ་དེ་རྒྱ་མིའི་ཤན་ཤ གས་རེད། གློག་ཀླད་ཅེས་པ་

དེ་ཀམ་པིའུ་ཀྲར་གྱི་དོན་དུ་མི་འགྲོ རྒྱ་མིའི་བསམ་བློ་གཏོང་ཚུལ་ནང་རྩིས་དང་གྲངས་ཀྱི་

རྣམ་གཞག་གི་ལས་ཀ་མང་ཆེ་བ་ཀླད་པས་བྱེད་ཀྱི་ཡོད་པ་བསམས་པར་བརྟེན། གློག་གི་

ཐོག་ནས་ཀླད་པ་ནང་བཞིན་ལས་ཀ་བྱེད་མཁན་ཞིག་ལ་རྒྱ་སྐད་དུ་གློག་ཀླད་ཅེས་བསྒྱུར་

བ་དེ་བོད་སྐད་ནང་འཁྱེར་ཡོང་བ་རེད། དེ་ནི་རྒྱ་སྐད་བརྒྱུད་ནས་ཡོང་བར་བརྟེན་ཐ་དད་

ཅིག་ཆགས་སོང་བ་རེད། Computer ཞེས་པའི་ཚིག་གི་ནང་ Computation གྱི་ལས་ཀ་

བྱེད་མཁན་དེ་ལ་བརྗོད་ཅིང་། Computation ཞེས་པ་ནི་རྩིས་ཀྱི་བསྡོམས་བགོས་བསྒྱུར་

བ་སོགས་ཀྱི་ལས་ཀ་ལ་ཟེར། དེ་ལྟ་བུ་བྱེད་མཁན་དེ་ལ་ Computer ཞེས་ཟེར་བ་ལས། 

དེའི་ནང་གློག་དང་ཀླད་པའི་སྒྲ་དོན་མེད། དེས་ན་དེ་ལ་ང་ཚོས་གློག་ཀླད་ཅེས་བརྗོད་ན་



གནས་མཇལ་བའི་དགོས་པ་དང་དེའི་ཕན་ཡོན།

མིང་དོན་ངོ་མ་དེ་ལས་ཐག་རིང་དུ་གྱུར་པ་རེད། དེ་བཞིན་ Satellite ལ་དེང་སང་བོད་

སྐད་དུ་མི་བཟོས་སྲུང་སྐར་ཅེས་བེད་སྤྱོད་བྱེད་ཀྱི་འདུག །ཚིག་ངོ་མའི་ནང་མིས་བཟོས་པ་

དང་སྲུང་བའི་སྐར་མ་བཅས་ཀྱི་དོན་མེད། རྒྱ་སྐད་ནང་བཅོས་མ་ཞེས་པ་ལ་མིས་བཟོས་

པ་ཞེས་བརྗོད་ན་མ་གཏོགས། བཅོས་མ་ཞེས་པའི་ཚིག་དེ་མེད། འོན་ཀྱང་བོད་སྐད་ནང་

བཅོས་མ་ཞེས་པ་དེ་ཡོད། དེས་ན་ Satellite ལ་མིས་བཟོས་སྲུང་སྐར་ཞེས་པ་དེ་རྒྱ་

སྐད་བརྒྱུད་ནས་བསྒྱུར་བ་རེད། དངོས་གནས་བྱས་ན་སྐད་དེ་དང་པོ་གང་དུ་བྱུང་བ་དེ་

ནས་ཐད་ཀར་བསྒྱུར་དགོས་མ་གཏོགས། སྐད་ཡིག་གཞན་མང་པོའ་ིབརྒྱུད་ནས་བླང་ན་

ཏག་ཏག་མི་བསྡད་པ་མ་ཟད། སྐད་དེའང་ཅང་ཅང་ཞིག་ཆགས་པ་རེད། དཔེར་ན། ཨིན་

སྐད་ནས་བྱུང་བའི་བརྡ་ཚིག་ཅིག་ཡིན་ན། བོད་སྐད་ནང་ལེན་པའི་སྐབས་སུ་ཨིན་སྐད་

ནང་གོ་དོན་ལ་བལྟས་ནས་བོད་སྐད་བཟོ་ན་ཡག་ཤོས་དེ་རེད། དེ་བཞིན་ཐོག་མའི་འབྱུང་

ཁུངས་ལེགས་སྦྱར་སྐད་ཡིན་ན་དེ་ནས་ཐད་ཀར་བཟོ་དགོས་པ་ལས། སྐད་རིགས་མང་

པོའ་ིབརྒྱུད་ནས་བཟོ་ན་ཁ་ཕྱོགས་ཡུལ་ཕྱོགས་ལ་མི་བསྡད། གང་ལྟར་སྐད་ཡིག་གཞན་

ནས་བླང་དགོས་པ་དང་བླང་ཆོག་པའི་མཚམས་དེ་ཤེས་དགོས། དེས་ན་འདུལ་བའི་གླེང་

འབུམ་ཆེན་མོའ་ིནང་ཡོང་བའི་སྒྲུང་དེ་ཚོ་རུག་རུག་བཟོ་ཐུབ་ན་ཡག་པོ་ཡོང་རྒྱུར་བརྟེན་

ལས་གཞིའི་ནང་བཞག་པ་རེད། དེ་བཞིན་གང་ཟག་དང་ཡུལ་གྱི་མིང་རྣམས་ཀྱང་བསྡུས་

ཏེ་རྗེས་སུ་ཚིག་མཛོད་བཟོ་འཆར་ནང་བཞག་ན་གང་ལེགས་ཡོང་རྒྱུ་རེད། རྒྱ་གར་གྱི་

གནའ་བོའ་ིགྲོང་ཁྱེར་མང་ཆེ་བའི་མིང་གླེང་འབུམ་ནང་ཡོད་པ་རྣམས་དེང་སང་འགྱུར་བ་

ཕྱིན་ནས་ཁ་ཤས་སྒྲ་དེ་ཟུར་ཆག་ནས་མི་འདྲ་བ་ཆགས་པ་དང་། ཁ་ཤས་ད་ལྟའང་རང་

འཇགས་སྨོས་པ་དང་། ཁ་ཤས་བརླགས་ནས་ཡོད་མེད་ཀྱང་མི་ཤེས་པ་དེ་འདྲ་ཡོད་རེད། 

དེས་ན་ད་ལྟ་རྭ་མ་འཕྲོད་པར་ལུས་པ་རྣམས་རྭ་འཕྲོད་པའི་ཆེད་དུ་ཚིག་མཛོད་ཆུང་ཆུང་

དེ་འདྲ་བང་བསྒྲིག་ཐུབ་ན་ཡག་པོ་ཡོང་གི་རེད་བསམས་ནས་ཁ་སང་ལས་རིམ་ནང་ཡུལ་

གྱི་མིང་རུག་རུག་བཟོ་རྒྱུ་དང་། གང་ཟག་གི་མིང་རུག་རུག་བཟོ་རྒྱུ། སྒྲུང་དེ་ཚོ་རུག་རུག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཟོ་རྒྱུ་བཅས་སྡེ་ཚན་གསུམ་དུ་ཕྱེ་ནས་ཁྱེད་རང་ཚོར་བཀྲམས་ཡོད་པ་རེད། མ་འོངས་

པ་ལ་དེའི་ནང་ནས་ཕན་ཐོགས་པའི་ལས་ཀ་ཞིག་ཐོན་པའི་རེ་བ་རེད།

འདུལ་བའི་འགྱུར་རྣམས་བོད་དུ་བཀའ་དང་བསྟན་བཅོས་འགྱུར་བའི་ནང་ནས་སྔ་

ཤོས་གྲས་དང་། མང་པོ་ཞིག་སྐད་གསར་བཅད་ཀྱིས་འགྱུར་བ་བཏང་ནས་གཏན་ལ་

ཕབ་མེད་པར་བརྟེན། ཚིག་མང་པོ་བརྡ་རྙིང་ནང་ཡོད་པ་དང་། འགྱུར་གྱི་འགྲོས་ཀྱང་སྐད་

གསར་བཅད་ཀྱིས་གཏན་ལ་ཕབ་པའི་རྗེས་ཀྱི་འགྱུར་གསར་པ་དང་ཕྲན་བུ་མི་འདྲ་བ་

རེད༑ དཔེར་ན་རྩ་བ་ཤེས་རབ་དང་འགྲེལ་པ་ཚིག་གསལ་སོགས་ནི་འགྱུར་གསར་རེད་

ལ༑ སྐད་གསར་བཅད་ཀྱིས་ཚར་མང་པོ་གཏན་ལ་ཕབ་པ་མ་ཟད། ལེགས་སྦྱར་གྱི་སྐད་

དེའང་ནང་པའི་ལེགས་སྦྱར་གྱི་སྐད་མིན་པར། རྒྱ་གར་གྱི་སྤྱི་ཡོངས་ཀྱི་ལེགས་སྦྱར་གྱི་

གཞུང་ལུགས་དང་མཐུན་པའི་ལེགས་སྦྱར་གྱི་སྐད་ནས་བསྒྱུར་བ་ཡིན་ཙང་། འགྲོས་དེ་ཐ་

དད་རེད། འོན་ཀྱང་འདུལ་བའི་གཞུང་རྣམས་ནི་ནང་པའི་ལེགས་སྦྱར་གྱི་སྐད་ནང་ཡོད་པ་

དང་༑ འགྱུར་ཡང་གནའ་སྔ་མོའ་ིའགྱུར་ཤ་སྟག་ཡིན་ཙང་། སྐད་ཀྱི་འགྲོས་དེ་འཆར་ཅན་

ཀློག་རྒྱུའི་དཔེ་ཆའི་འགྲོས་དང་མི་འདྲ་བ་རེད། དེ་ལྟ་བུའི་སྐད་ཡིག་གི་འགྲོས་དེ་ང་ཚོས་

ཤེས་དགོས་པ་ཞིག་རེད། དཔེར་ན་ཨཱཅཱརྱ་ཞིག་ལ་བརྡ་རྙིང་ནང་ཡོད་པའི་དཔེ་ཆ་ཞིག་

གི་ཤོག་ལྷེ་ཁ་ཤས་ཤིག་ལ་འགྲེལ་བཤད་བརྒྱབ་རོགས་ཞེས་ཞུ་མཁན་ཞིག་བྱུང་སྐབས་

གལ་ཏེ་འགྲེལ་པ་བརྒྱབ་མ་ཐུབ་ན་དེ་ནི་འདྲ་ཆགས་པོ་ཞིག་མེད། གཅིག་བྱས་ན་ཁྱེད་

རང་ཚོ་ངོ་ཚ་གི་མེད་འགྲོ དེང་སང་ངོ་ཚ་བའི་གཞི་དེ་རྦད་དེ་འགྱུར་བ་སོང་ཟིན་པ་རེད། 

དེང་སང་དམར་ཧྲེང་སོང་ན་ངོ་མི་ཚ་བ་དང་། ཕྱུ་པ་གྱོན་ན་ངོ་ཚ་བ་རེད། 

ད་རེས་ཉིན་གཉིས་རིང་ཚོགས་རྒྱུ་དེའི་ནང་བགྲོ་གླེང་གི་བརྗོད་གཞི་ནི་གནས་སྐོར་

ཟེར་ན་གང་འདྲ་ཞིག་ཟེར་བ་དང་། གནས་སྐོར་འགྲོ་བའི་དགོས་པ་རྒྱུ་མཚན་གང་ཡིན་

པ༑ གནས་སྐོར་འགྲོ་བའི་སྐབས་སུ་གང་དང་གང་བྱེད་ན་ཡག་པོ་ཡོད་པ། ད་རིང་ང་ཚོ་

གནས་སྐོར་འགྲོ་བའི་སྐབས་སུ་ཞལ་འདོན་དང་ཕྱག་མཆོད་འབུལ་བྱེད་ལུགས་བྱེད་



གནས་མཇལ་བའི་དགོས་པ་དང་དེའི་ཕན་ཡོན།

སྟངས་གང་འདྲ་ཡིན་པ། སྐབས་དེར་འདོན་པ་དང་བསམ་བློ་གཏོང་སྟངས་དེ་ཚོའི་ཐོག་

ལ་བགྲོ་གླེང་བྱེད་ན་བསམས་པ་རེད། 

སྤྱིར་བཏང་གནས་སྐོར་ཞེས་པ་དེ་རྒྱ་གར་གྱི་རིག་གཞུང་ནས་དར་བ་ཞིག་ཡིན་རྒྱུ་

རེད༑ ཡིན་ནའང་མཐའ་གཅིག་ཏུ་རྒྱ་གར་གྱི་རིག་གཞུང་ནང་མ་གཏོགས། རིག་གཞུང་

གཞན་དག་ནང་གནས་སྐོར་གྱི་བསམ་བློ་ཁྱོན་ནས་ཡོད་མ་རེད་ཅེས་ངས་ཐག་བཅད་

ནས་བརྗོད་ཀྱི་མེད། ནུབ་ཕྱོགས་པ་ལའང་གནས་མཇལ་བ་དང་གནས་སྐོར་འགྲོ་བའི་

བསམ་ཚུལ་དེ་མེད་པ་མིན། ཁོང་ཚོའི་སྐད་ཀྱི་ནང་དུའང་ Pilgrimage ཟེར་བའི་བསམ་

ཚུལ་དེ་ཡོད་མུས་རེད། ཡིན་ནའང་བོད་ནང་གནས་སྐོར་ཞེས་པའི་བསམ་བློ་ཐོག་མར་

རྒྱ་གར་གྱི་རིག་གཞུང་ནས་ཡོང་བ་དང་། དེའི་ནང་ནས་ཀྱང་རྒྱ་གར་གྱི་ནང་པའི་རིག་

གཞུང་ནས་ཡོང་བ་ཞིག་རེད། འོན་ཀྱང་དེང་སང་རྒྱ་གར་གྱི་ཕལ་སྐད་ཐོག་ནས་གནས་

སྐོར་འགྲོ་བ་ལ་ཏཱིརྠ་ཡཱཏྲཱ་ཞེས་བརྗོད། ཏཱིརྠ་ཞེས་པ་ནི་འཇུག་ངོགས་སམ་མུ་སྟེགས་

རེད༑ དེ་ནི་ཆུའི་འགྲམ་དུ་འབབ་སའི་རྡོ་སྐས་སམ་དེའི་གཡས་གཡོན་གྱི་བསྡད་ས་ལ་

མུ་སྟེགས་ཟེར། མུ་ཞེས་པ་ནི་མཐའ་དང་འགྲམ་གྱི་དོན་དང་། སྟེགས་ཞེས་པ་ནི་བསྡད་

སའི་སྟེགས་བུའི་དོན་རེད། མདོར་ན་ཆུ་འགྲམ་ལ་སྟེགས་བཅས་ནས་བསྡད་པ་ཡིན་

ཙང་མུ་སྟེགས་པ་ཟེར། དེས་ན་ཕྱི་རོལ་པའི་བསམ་བློའ་ིནང་ཏཱིརྠ་ཡཱཏྲཱ་ལ་ཕྱིན་པ་ཡིན་

ཞེས་ཟེར་དུས་ཁྲུས་བརྒྱབ་ཏུ་འགྲོ་བ་ལ་གོ་དགོས། དེ་ཡང་ཁོང་ཚོའི་གནས་མང་ཆེ་

བ་ཆུའི་འགྲམ་དུ་ཡོད་ཅིང་། ལྷ་ཁང་ཞིག་མཇལ་ནའང་ཐོག་མར་ཁྲུས་བརྒྱབས་ནས་

འགྲོ་དགོས་ཀྱི་ཡོད། གང་ལྟར་ཐོག་མར་འཇུག་ངོགས་སུ་ཁྲུས་བརྒྱབས་ཏེ་གཞི་ནས་

ཉེ་འགྲམ་གྱི་ལྷ་ཁང་དུ་མཆོད་མཇལ་འགྲོ་དགོས་པར་བརྟེན། དེ་ལྟ་བུ་ཞིག་ལ་ཕྱི་རོལ་

པས་གནས་སྐོར་ཟེར། (ཚོགས་ཐེངས་དང་པོ་གྲུབ།)

བོད་པའི་རབ་བྱུང་དང་ཁྱིམ་པའི་ཆོས་པ་མང་པོ་ཞིག་གི་མི་ཚེའི་ནང་ཆོས་ཀྱི་ཉམས་

ལེན་གྱི་ཆ་ཤས་སུ་བསམ་བློ་བཏང་ནས་མི་ཚེ་ཧྲིལ་པོ་འགྲོ་བསྐྱོད་བྱེད་མཁན་ཡང་ཡོད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བྱ་བྲལ་བ་ཁ་ཤས་ཀྱིས་ད་ང་ལྟོ་སྐོར་གནས་སྐོར་ལ་འགྲོ་གི་ཡོད་ཅེས་བཤད་སྲོལ་ཡོད། 

ལྟོ་སྐོར་ནི་འཚོ་བ་བསོད་སྙོམས་ལ་བརྟེན་པ་དང་། གནས་སྐོར་ནི་གནས་མཇལ་གྱི་དོན་

རེད༑ བོད་དུ་ཡིན་ན་གཙང་གནས་ཀྱི་སྡེ་ཚན་ཞིག་ཡོད། དེ་ནི་གཙང་ཁུལ་དུ་ཡོད་པའི་

གནས་ཆེན་ཁག་རེད། དེ་བཞིན་ལྷོ་གནས་ཞེས་པ་ཞིག་ཀྱང་ཡོད། དེ་ནི་ལྷོ་ཁའི་ཁུལ་

དུ་ཡོད་པའི་གནས་ཆེན་ཁག་རེད། དེ་ནས་སྟོད་གནས་ཀྱང་ཡོད། དེ་ནི་སྟོད་ཀྱི་ཁུལ་དུ་

ཡོད་པའི་གནས་ཆེན་ཁག་རེད། དེ་གསུམ་ལ་གལ་ཆེན་པོ་བརྩིས་ཏེ་མི་རྣམས་གནས་

སྐོར་དུ་འགྲོ་བ་རེད། དེ་ནས་ཁམས་ཁུལ་སོ་སོ་ལའང་རི་དང་བྲག་ཕུག་ཆུ་བོ་སོགས་

གནས་མཇལ་གྱི་ཡུལ་མང་པོ་རེད། ལྷག་པར་དུ་བོད་དུ་བདེ་མཆོག་གི་སྐུ་གསུང་ཐུགས་

ཀྱི་གནས་ཞེས་སྟོད་གངས་རི་དང་། ལྷོ་ཕྱོགས་སུ་ཙྭ་རི། ཤར་ཕྱོགས་སུ་རོང་བཙན་ཁ་

བ་དཀར་པོ་བཅས་སུ་གནས་སྐོར་འགྲོ་མཁན་ཧ་ཅང་མང་པོ་རེད། དེ་བཞིན་ཕྱག་འཚལ་

བླ་མ་དང་རྐྱང་ཕྱག་བླ་མ་ཞེས་མི་ཚེ་གང་པོ་གནས་ཆེན་ཁག་ལ་ཕྱག་བཙལ་ནས་འགྲོ་

མཁན་ཡང་མི་ཉུང་བ་རེད། དེ་ལྟ་བུ་གནས་མཇལ་དང་གནས་སྐོར་འགྲོ་མཁན་མི་རིགས་

གཞན་གྱི་ནང་དཀོན་པོ་ཡིན་རྒྱུ་རེད། བོད་ནང་མཇལ་རྒྱུའི་གནས་མང་ཆེ་བ་ནི་ཕྱི་ལ་རི་

བོ་དེ་མཇལ་བ་མ་གཏོགས། ནང་དོན་རི་བོ་དེ་བདེ་མཆོག་གི་དཀྱིལ་འཁོར་དང་འཇིགས་

བྱེད་ཀྱི་ཕོ་བྲང་སོགས་ཀྱི་ངོ་བོར་བལྟས་ནས་མཇལ་བ་དང་། དེ་མིན་སྔོན་བྱོན་གྱི་སྐྱེས་

བུ་དམ་པ་རྣམས་ཀྱིས་དཀའ་བ་སྤྱད་ས་དང་། སྒྲུབ་པ་གནང་ས། སློབ་གཉེར་གནང་སའི་

གདན་ས་རྣམས་གནས་སུ་བརྩིས་ནས་མཇལ་བ། སློབ་དཔོན་པདྨ་འབྱུང་གནས་བོད་དུ་

ཕེབས་སྐབས་དབེན་གནས་མང་པོར་སྒྲུབ་པ་ཉམས་བཞེས་གནང་བ་རེད་ཅེས་གུ་རུ་རིན་

པོ་ཆེའི་སྒྲུབ་ཕུག་མང་པོ་དང་། བོད་པའི་གྲུབ་ཆེན་མི་ལ་རས་པའི་སྒྲུབ་ཕུག་མང་པོ། དེ་

བཞིན་རྗེ་རིན་པོ་ཆེས་དཀའ་བ་སྤྱད་པའི་གནས་འོལ་ཁ་ཆོས་ལུང་སོགས་གནས་ཆེན་དུ་

བརྩིས་ནས་མཇལ་བ། ཁ་ཤས་ནི་སྐུ་ཁྱད་པར་ཅན་བཞུགས་ས་དང་རང་བྱོན་ཁྱད་པར་

ཅན་ཡོད་པའི་བྲག་དང་། ཆུ་བོ་ཁྱད་པར་ཅན་ལ་གནས་སུ་བརྩིས་ནས་འགྲོ་བ་སྣ་ཚོགས་



གནས་མཇལ་བའི་དགོས་པ་དང་དེའི་ཕན་ཡོན།

553

རེད༑ དེ་དག་ནི་རྒྱབ་ལྗོངས་ཀྱི་གནས་ཚུལ་ཞུས་པ་ཙམ་ཡིན།

འདིར་དྲི་བ་ཆེ་ཤོས་ཤིག་གང་ཡོད་ཅེ་ན། ནང་པའི་ལྟ་གྲུབ་ནང་ས་ཆ་བྱེ་བྲག་པ་ཞིག་

རྩ་ཆེ་བ་དང་། ས་ཆ་བྱེ་བྲག་པ་ཞིག་རྩ་ཆུང་བ་བརྩི་བའི་བསམ་ཚུལ་དེ་འཐད་པ་ཡིན་

ནམ་ཞེས་པ་དེ་རེད། ཕྱི་རོལ་པ་ཧིནྡཱ  ུ་ལྟ་བུ་ཡིན་ན་ཕྱིའི་རྟེན་དང་ཕྱིའི་ཡུལ་ལ་དམིགས་

བསལ་གྱིས་བྱིན་རླབས་དང་ནུས་པ་ཡོད་པ་ཁས་ལེན་གྱི་ཡོད། དེར་བརྟེན་ས་ཆ་བྱེ་

བྲག་པ་ཞིག་ལ་ཕྱིན་ནས་ཁྲུས་བརྒྱབ་ན་སྡིག་པ་འདག་པའི་བསམ་ཚུལ་ཡོད། ཁྲུས་བརྒྱབ་

ན་སྡིག་པ་དག་པ་ནི་མུ་སྟེགས་པའི་བསམ་ཚུལ་ཐུན་མོང་མ་ཡིན་པ་ཞིག་རེད། ཚད་མ་རྣམ་

འགྲེལ་ལས། རིག་བྱེད་ཚད་མ་དང་ནི་འགས་བྱེད་སྨྲ།། ཁྲུས་ལ་ཆོས་འདོད་དང་ནི་རིགས་

སྨྲ་དྲེགས།། སྡིག་པ་གཞོམ་ཕྱིར་གདུང་བ་རྩོམ་ཞེས་པ།། བླུན་པོ་ཤེས་རབ་འཆལ་བའི་

རྟགས་ལྔ་ཡིན།། ཞེས་བླུན་པོ་ཤེས་རབ་འཆལ་བའི་རྟགས་ལྔའི་ནང་གངྒཱ་ལ་ཁྲུས་བརྒྱབ་

ན་སྡིག་པ་དག་ཅེས་པ་དེའང་གཅིག་རེད། དེ་བཞིན་ཐེག་དམན་པས་ཐེག་ཆེན་སངས་

རྒྱས་ཀྱི་བཀའ་མ་ཡིན་པའི་སྒྲུབ་བྱེད་མང་པོ་བཀོད་པའི་ནང་ཐེག་ཆེན་གྱི་གཞུང་ལུགས་

ནང་ཆུ་བོ་གངྒཱ་རྩ་ཆེན་པོ་ཡིན་པ་འདོད་པར་བརྟེན། མུ་སྟེགས་པ་དང་ཁྱད་པར་མི་འདུག་

ཅེས་པ་དེ་གཅིག་རེད། དེ་ནི་རྟོག་ལྡན་ལ་སྐྱེས་པའི་དྭོགས་པ་རེད། དེས་ན་ང་ཚོས་

སངས་རྒྱས་ཚད་མས་མ་དམིགས་པའི་ས་ཕྱོགས་མེད་ཅེས་སངས་རྒྱས་མེད་པའི་ས་

ཕྱོགས་མེད་ཅེས་བརྗོད་ཀྱི་ཡོད། དེ་བཞིན་ཆོས་ཅན་གྱི་གར་ཁྱབ་ལ་ཡེ་ཤེས་ཀྱིས་ཁྱབ་

པ་དང། ཡེ་ཤེས་ཀྱིས་གར་ཁྱབ་ལ་སྐུས་ཁྱབ་པ་རེད། དེས་ན་མཚན་ཉིད་པས་ཤེས་བྱས་

གར་ཁྱབ་ལ་སངས་རྒྱས་ཀྱི་རྣམ་པ་ཐམས་ཅད་མཁྱེན་པའི་ཡེ་ཤེས་ཀྱིས་མ་གཟིགས་པ་

མེད༑ རྣམ་པ་ཐམས་ཅད་མཁྱེན་པའི་ཡེ་ཤེས་ཀྱིས་ཤེས་བྱ་ཐམས་ཅད་གཟིགས་པ་ཡིན་

ཙང་དེས་མ་ཁྱབ་པའི་ཕྱོགས་དང་དངོས་པོ་ཞིག་མེད། དེ་ལྟར་ཆོས་སྐུས་མ་ཁྱབ་པའི་

ས་ཆ་མེད་ཙང་སངས་རྒྱས་མེད་པའི་ས་ཆ་མེད་པར་བརྟེན། གནས་བྱེ་བྲག་པ་ཞིག་ལ་

གལ་ཆེན་པོ་བརྩིས་ནས་མཇལ་རྒྱུ་དེ་རྒྱུ་མཚན་དང་ལྡན་པ་ཡིན་ནམ་ཞེས་དྲི་བ་གཅིག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེ་རེད། གལ་ཏེ་གནས་བྱེ་བྲག་པ་ཞིག་ལ་ཐུན་མོང་མ་ཡིན་པའི་བྱིན་རླབས་ཤིག་ཡོད་ན་

དེ་ལ་འགྲོ་དགོས་པ་གང་ཡིན་ནམ། ནང་པའི་གཞུང་ལུགས་ནང་ཐུགས་རྗེ་ལ་ཉེ་རིང་མི་

མངའ་བ་དང་། བྱིན་རླབས་ལ་རྒྱང་རིང་ཐུང་མི་མངའ་བ་ཞེས་བྱུང་བ་བཞིན་སངས་རྒྱས་

ཀྱི་བྱིན་རླབས་རྡོ་རྗེ་གདན་དུ་སླེབས་ན་ཞུགས་ཐུབ་པ་དང་། རྡོ་རྗེ་གདན་ནས་ས་ཁད་

ཏོག་ཙམ་ཕྱིན་ན་བྱིན་རླབས་ཤ གས་ཆུང་དུ་འགྲོ་བ། ད་དུང་དེ་ལས་ཕར་རིང་ཙམ་སོང་

ན་རྡོ་རྗེ་གདན་གྱི་བྱིན་རླབས་འཇུག་མི་ཐུབ་པ་ཡིན་ནམ། ལར་ནས་སངས་རྒྱས་ཀྱི་བརྩེ་

བ་ལ་ཉེ་རིང་དང་ཐག་རིང་ཐུང་རྩ་བ་ནས་མེད། ཁམས་གསུམ་གྱི་སེམས་ཅན་གང་དུ་

ཡོད་ཀྱང་རྟག་ཏུ་མས་བུ་ལ་གཟིགས་པ་བཞིན་དེ་བཞིན་གཤེགས་པས་གཟིགས་བཞིན་

པ་རེད། གལ་ཏེ་བྱིན་རླབས་དང་བརྩེ་བ་འཇུག་རྒྱུ་ཡོད་ན་དམྱལ་བ་ཡོད་ནའང་རེད། ལྷ་

ཡུལ་དུ་ཡོད་ནའང་རེད། མི་ཡུལ་དུ་ཡོད་ནའང་རེད། དེ་ལ་ཐག་རིང་ཐུང་དང་ས་ཆ་ཡག་

ཉེས་གང་དུའང་གཟིགས་དགོས་པ་དང་བྱིན་རླབས་འཇུག་དགོས་པ་ཞིག་རེད། ཡིན་

ནའང་ངེས་པར་དུ་རྡོ་རྗེ་གདན་ལ་ཕྱིན་ནས་རྡོ་ལ་དཔྲལ་བ་གཏུག་དགོས་པ་དེ་གང་ཡིན་

ནམ༑ དཔྲལ་བ་གཏུག་ན་བྱིན་རླབས་འཇུག་པ་དང་། དཔྲལ་བ་མ་གཏུག་ན་བྱིན་རླབས་

མི་འཇུག་པ་དེ་གང་ཡིན་ནམ། དེ་སྔ་བོད་དུ་གྲུབ་ཆེན་ཞིག་རྒྱ་གར་དུ་ཕེབས་ཀྱི་ཡིན་

ཞེས་གསུང་དུས། གྲུབ་ཆེན་གཞན་ཞིག་གིས་མ་ཕེབས་རོགས་ཞེས་ཞུས་པའི་མགུར་

ཞིག་ཡོད་པ་དེའི་ནང་གནས་ཆེན་རྣམས་ཕར་ཕྱིན་ནས་མཇལ་དགོས་པ་མེད། གནས་

ཆེན་ཚང་མ་ལུས་འདི་དང་སེམས་འདིའི་ནང་ཡོད་བཞིན་པ་རེད། དེར་མཇལ་ན་འགྲིགས་

ཞེས་རྒྱུ་མཚན་མང་པོ་གསུངས་ཡོད། གལ་ཏེ་དེ་དག་རྒྱུ་མཚན་ཡང་དག་ཏུ་འགྲོ་ན་ཅིའི་

ཕྱིར་གནམ་གྲང་མོ་འདིའི་ནང་སྣུམ་འཁོར་ལ་འགྲོ་སོང་བཏང་ནས་གནས་མཇལ་དུ་འགྲོ་

དགོས་པ་ཡིན། འདིར་སཱར་ནཱཐ་ནས་གསོལ་བ་བཏབ་ན་གནས་ཆེན་ཆ་ཚང་གི་བྱིན་

རླབས་འཇུག་མི་ཐུབ་པ་གང་ཡིན་ནམ། དྲི་བ་དེ་གཉིས་ནི་གནད་འགག་ཅན་ཞིག་རེད། 



གནས་མཇལ་བའི་དགོས་པ་དང་དེའི་ཕན་ཡོན།

མདོར་ན་དྲི་བ་དང་པོ་ནི་གནས་མཇལ་གྱི་ལམ་སྲོལ་དེ་ནང་པའི་ལམ་སྲོལ་ཞིག་ཡིན་

ནམ༑ དེ་ནི་ཕྱི་རོལ་པའི་ཤན་ཤ གས་ཤིག་མིན་ནམ། ནང་པས་ཅིའི་ཕྱིར་གནས་སྐོར་གྱི་

ཡོད་དམ་ཞེས་པ་དེ་རེད། གང་ལགས་ཤེ་ན། ནང་པས་ས་བྱེ་བྲག་པ་དང་ཡུལ་བྱེ་བྲག་

པ་ཞིག་ལ་རྩ་ཆེན་པོ་བརྩི་དགོས་པའི་རྒྱུ་མཚན་མེད། དྲི་བ་གཉིས་པ་ནི་ལུམྦིནཱི་དང་། རྡོ་

རྗེ་གདན། ཝཱ་རཱ་ཎ་སཱི། རྩྭ་མཆོག་གྲོང་བཅས་ལ་འཁྲུངས་པ་དང་། སངས་རྒྱས་པ། ཆོས་

འཁོར་སྐོར་བ། མྱ་ངན་ལས་འདས་པ་བཅས་མཛད་པ་ཁྱད་པར་ཅན་བསྟན་པའི་གནས་

ཡིན་ཙང་། དེ་ལ་བྱིན་རླབས་ཤིག་ཡོད་པའི་དབང་དུ་བཏང་ནས་དེ་ལ་ཕར་ཕྱིན་ན་མ་

གཏོགས། ཐག་རིང་རྣམས་ལ་འཇུག་མི་ཐུབ་པ་གང་ཡིན་ནམ་ཞེས་པ་དེ་རེད། སྤྱིར་དེ་

དང་འབྲེལ་བའི་དྲི་བ་མང་པོ་ཡོད་ཀྱང་དེ་གཉིས་གཙོ་བོ་རེད། དེ་ལྟ་བུའི་དྲི་བ་ལ་ང་ཚོ་

གནས་མཇལ་འགྲོ་མཁན་ཚོས་ལན་ཇི་ལྟར་འདེབས་སམ། གལ་ཏེ་དེ་ལ་ལན་མེད་ན་

འཁྱམ་པོ་བཞིན་ང་ཚོས་བསམ་བློ་མ་བཏང་བར་གནས་མཇལ་དུ་འགྲོ་བ་རེད་དམ། ཡང་

ན་ཅིའི་ཕྱིར་འགྲོ་བ་རེད། དེའི་ཐོག་ང་ཚོས་བསམ་བློ་གཏོང་དགོས་པ་དང་། བགྲོ་གླེང་

བྱེད་དགོས་པ་ཞིག་ཆགས་ཀྱི་ཡོད། 

(འདིའི་བར་དུ་སློབ་ཕྲུག་རྣམས་ཀྱིས་དྲི་བ་གཉིས་པོའ་ིཐོག་བསམ་ཚུལ་ཞུས་པ་ལ་སླར་ཡང་དྲི་བ་མང་

པོ་གནང་སྟེ་བགྲོ་གླེང་གནང་།)

སངས་རྒྱས་ཀྱི་སྐུ་ཡི་རྣམ་གཞག་བཤད་པའི་སྐབས་སུ་སྐུ་གསུམ་དང་། སྐུ་བཞི། 

སྐུ་གཉིས་ཀྱི་རྣམ་གཞག་བཤད་པ་རེད། ང་ཚོས་སྟབས་བདེ་པོས་སྐུ་གཉིས་ཀྱི་རྣམ་

གཞག་བཤད་ན་ཆོས་སྐུ་དང་གཟུགས་སྐུ་གཉིས་སུ་ཕྱེ་ཞིང་། ཆོས་ཀྱི་སྐུ་ནི་སངས་

རྒྱས་ནང་ཕན་ཚུན་གྱི་མངོན་སུམ་གྱི་སྤྱོད་ཡུལ་མ་གཏོགས། ས་ལ་གནས་པའི་བྱང་

ཆུབ་སེམས་དཔས་ཀྱང་མངོན་སུམ་དུ་མཇལ་མི་ཐུབ། དེ་ལྟ་བུའི་སངས་རྒྱས་ཀྱི་ཆོས་

ཀྱི་སྐུ་ནི་ཧ་ཅང་ཟབ་པ་དང་ཕྲ་བ་ཡིན་ཙང་། གདུལ་བྱའི་དོན་སྒྲུབ་པ་ལ་བདག་རྐྱེན་

དང་ཉེར་ལེན་ལས། དངོས་སུ་གདུལ་བྱའི་དོན་མཛད་ཐུབ་པའི་བརྒྱུད་ལམ་ཆགས་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མེད༑ གལ་ཏེ་སངས་རྒྱས་ལ་ཆོས་སྐུ་མ་གཏོགས་གཟུགས་སྐུ་མེད་ན་གདུལ་བྱའི་དོན་

མཛད་མི་ཐུབ། གང་ལགས་ཤེ་ན། གདུལ་བྱས་ཆོས་སྐུ་མི་མཇལ་བར་བརྟེན། གདུལ་

བྱ་དང་ཆོས་སྐུ་གཉིས་ཀྱི་དབར་ལ་འབྲེལ་བ་ཆགས་ཐུབ་ཀྱི་མེད། དེས་ན་སངས་རྒྱས་

ཀྱིས་རང་དོན་ཆོས་སྐུ་བརྙེས་པ་ཙམ་གྱིས་མི་འགྲིགས་པར་གཞན་དོན་སྒྲུབ་པའི་ཡན་

ལག་ལ་གཟུགས་སྐུ་བརྙེས་དགོས་ཤིང་། གཟུགས་ཀྱི་སྐུ་དེ་བསྟན་དགོས་ཀྱི་ཡོད། 

གཟུགས་ཀྱི་སྐུ་དེ་ཇི་ལྟར་བསྟན་པ་ཡིན་ཞེ་ན། གདུལ་བྱ་ཁྱད་པར་བ་རྣམས་ཀྱིས་

མཇལ་ཐུབ་པའི་གཟུགས་ཀྱི་སྐུ་ཐུན་མོང་མ་ཡིན་པ་ཞིག་དང་། གདུལ་བྱ་ཡོངས་རྫོགས་

ཀྱིས་མཇལ་ཐུབ་པའི་གཟུགས་ཀྱི་སྐུ་ཐུན་མོང་བ་ཞིག་བཅས་གཉིས་རེད། གནས་འོག་

མིན་སྟུག་པོ་བཀོད་པའི་ཞིང་དུ་བཞུགས་པའི་ངེས་པ་ལྔ་ལྡན་གྱི་གཟུགས་སྐུ་མཐར་

ཐུག་པ་ལོངས་སྐུ་དེ་བྱང་སེམས་མཐོང་ལམ་པ་ཡན་གྱིས་མ་གཏོགས་མཇལ་མི་ཐུབ། 

དེ་ལྟ་བུའི་དག་པའི་ཞིང་ཁམས་སུ་བཞུགས་པའི་མཚན་དང་དཔེ་བྱད་ཀྱིས་བརྒྱན་པའི་

ལོངས་སྐུའི་རྣམ་པ་ཅན་གྱི་སྐུ་གཟུགས་དེ་བྱང་སེམས་འཕགས་པ་ཁོ་ནའི་སྤྱོད་ཡུལ་

དུ་གྱུར་པར་བརྟེན། གདུལ་བྱ་ཐུན་མོང་བས་མི་མཇལ་བ་རེད། དེ་ལྟ་བུའི་གཟུགས་ཀྱི་

སྐུ་དེ་བྱང་སེམས་འཕགས་པའི་གཞན་དོན་མཛད་རྒྱུར་གོ་ཆོད་པ་མ་གཏོགས། གདུལ་

བྱ་རང་ག་བའི་གཞན་དོན་མཛད་པར་གོ་མི་ཆོད་པ་རེད། དེས་ན་གཟུགས་སྐུ་དེ་ལས་

རགས་པའམ་ཁྱད་པར་ཡོད་པ་སྤྲུལ་སྐུ་ཞེས་པ་དེ་བསྟན་དགོས་ཀྱི་ཡོད། 

སྤྲུལ་སྐུ་དེ་ཇི་ལྟར་ཡོང་ཞེ་ན། དེ་ནི་གདུལ་བྱའི་བསམ་ངོ་ལ་ལྟོས་ཏེ་ཡོང་བ་ཡིན་

ཙང་༑ ཕྱོགས་དང་དུས་ཀྱི་ཁྱད་པར་ཡོད། དེ་ནི་དུས་ཐམས་ཅད་དུ་སྤྲུལ་སྐུ་བྱོན་མི་ཐུབ་

ལ༑ དེ་བཞིན་ཕྱོགས་ཐམས་ཅད་དུའང་སྤྲུལ་སྐུ་བྱོན་མི་ཐུབ། སངས་རྒྱས་ཚད་མས་མ་

དམིགས་པའི་ས་ཕྱོགས་མེད་ཅེས་པ་དེ་ཆོས་སྐུའི་ངོ་བོ་ཅན་གྱི་སངས་རྒྱས་དེ་མེད་པའི་

ས་ཕྱོགས་མེད་ཅེས་བརྗོད་ཀྱི་ཡོད་མ་གཏོགས། སངས་རྒྱས་ཀྱི་གཟུགས་སྐུ་མེད་པའི་ས་

ཕྱོགས་མང་པོ་རེད། དེས་ན་སངས་རྒྱས་ཡོད་ས་ཚང་མར་སངས་རྒྱས་ཀྱི་གཟུགས་སྐུ་



གནས་མཇལ་བའི་དགོས་པ་དང་དེའི་ཕན་ཡོན།

དེ་ཡོད་དགོས་ཀྱི་མེད། དེ་བཞིན་སངས་རྒྱས་ཀྱི་གཟུགས་སྐུ་ཡོད་ས་ཚང་མར་གཟུགས་

སྐུའི་ངོ་བོར་གྱུར་པའི་སྤྲུལ་སྐུ་དེ་ཡོད་དགོས་ཀྱི་མེད། སྤྲུལ་སྐུ་ལའང་གཙོ་ཕལ་གྱི་དབྱེ་

བ་གཉིས་རེད། སྤྲུལ་སྐུ་གཙོ་བོ་ལ་མཆོག་གི་སྤྲུལ་སྐུ་ཞེས་མཚན་དང་དཔེ་བྱད་གསལ་

ལ་རྫོགས་པ་མངའ་བའི་སྐུ་དེས་སྐུ་བལྟམས་པ་ནས་མྱ་ངན་ལས་འདས་པའི་བར་མཛད་

པ་བཅུ་གཉིས་ཆ་ཚང་བསྟན་པ་རེད། མཆོག་གི་སྤྲུལ་སྐུས་ཆོས་ཀྱི་འཁོར་ལོ་བསྐོར་བ་

ལས་སྤྲུལ་སྐུ་གཞན་དག་གིས་ཆོས་ཀྱི་འཁོར་ལོ་མི་བསྐོར་བ་རེད། དེ་ལྟ་བུའི་མཆོག་གི་

སྤྲུལ་སྐུའི་མཛད་པ་ཅན་གྱི་སངས་རྒྱས་དེ་བྱོན་པ་ནས་དེའི་བསྟན་པ་མ་ཉམས་ཀྱི་བར་

དུ་སངས་རྒྱས་བྱེ་བྲག་པ་ཞིག་གི་བསྟན་པ་ཞེས་འབོད། དཔེར་ན། དེ་རིང་ཡང་སངས་

རྒྱས་ཤཱཀྱ་ཐུབ་པའི་སྤྲུལ་སྐུ་མང་པོ་འཇིག་རྟེན་དུ་ཡོད་ཀྱང་། མཆོག་གི་སྤྲུལ་སྐུའི་མཛད་

པ་ཅན་དེ་འཇིག་རྟེན་དུ་མྱ་ངན་ལས་ནས་ལོ་ ༢༥༤༠ ཞེ་གྲངས་འདས་ཟིན་པ་རེད། དེ་

ལྟ་བུའི་མཆོག་གི་སྤྲུལ་སྐུའི་མཛད་པ་ཅན་གྱི་ཤཱཀྱ་ཐུབ་པ་དེ་དུས་གཅིག་མ་གཏོགས། 

ཡང་ཡང་འབྱོན་རྒྱུ་མེད། མ་འོངས་པ་ལ་མཆོག་གི་སྤྲུལ་སྐུའི་མཛད་པ་སྟོན་མཁན་དེ་

བྱང་ཆུབ་སེམས་དཔའ་བྱམས་པ་མགོན་པོ་དེ་རེད། རྗེ་བཙུན་བྱམས་མགོན་སངས་རྒྱས་

ནས་མཆོག་གི་སྤྲུལ་སྐུའི་མཛད་པ་སྟོན་པའི་སྐབས་སུ་དེ་ལ་རྗེ་བཙུན་བྱམས་མགོན་

གྱི་བསྟན་པ་ཞེས་འབོད། ད་ལྟ་ཤཱཀྱ་ཐུབ་པའི་བསྟན་པ་ཞེས་འབོད་མུས་རེད། དེས་ན་

བསྟན་པ་གཅིག་ལ་སྟོན་པ་གཉིས་ཕེབས་རྒྱུ་མེད། མཆོག་གི་སྤྲུལ་སྐུའི་མཛད་པ་ཅན་གྱི་

སངས་རྒྱས་དེས་ཕྱོགས་དང་དུས་གཉིས་ཀའི་ཐོག་ནས་ངེས་པ་ཞིག་ལ་མཛད་པ་བསྟན་

པ་མ་གཏོགས། ཕྱོགས་དང་དུས་ཀྱིས་རིས་སུ་མ་ཆད་པའི་འཇིག་རྟེན་གྱི་ཁམས་ཡོངས་

རྫོགས་ལ་མཛད་པ་བསྟན་གྱི་མེད། དེ་ལྟ་བུའི་མཆོག་གི་སྤྲུལ་སྐུའི་མཛད་པ་ཅན་གྱི་ཤཱཀྱ་

ཐུབ་པ་དེ་རྒྱ་གར་ནང་གི་མིས་མཇལ་ཐུབ་ཡོད་མ་གཏོགས། གླིང་གཞན་དུ་ཡོད་པའི་

མིས་མཇལ་ཐུབ་མེད། དེ་ཡང་སྐུ་བལྟམས་ནས་མྱ་ངན་ལས་མ་འདས་ཀྱི་བར་དུ་དགུང་

ལོ་བརྒྱད་ཅུའི་རིང་གི་དུས་ཚོད་བྱེ་བྲག་པའི་ནང་མཇལ་ཐུབ་ཡོད་མ་གཏོགས། དུས་ཚོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

558

མཐའ་མེད་པ་ལ་མཇལ་བའི་གོ་སྐབས་མེད། དེས་ན་ཕྱོགས་དང་དུས་ཀྱི་མཚམས་ཤིག་

གི་ནང་མཆོག་གི་སྤྲུལ་སྐུས་མཛད་པ་བསྟན་དགོས། དེ་ཡང་མཛད་པ་བསྟན་ཞེས་པ་ནི་

གདུལ་བྱའི་སྣང་ངོ་ལ་མཛད་པ་བསྟན་རྒྱུ་ལས། སངས་རྒྱས་རང་གི་རང་བཞིན་དེ་དེ་འདྲ་

མ་གཏོགས་མེད་ཅེས་ལབ་ཀྱི་མེད། དེ་ནི་གདུལ་བྱས་ཇི་ཙམ་སྣང་ཐུབ་པ་དེ་ཙམ་སངས་

རྒྱས་ཀྱིས་མཛད་པ་བསྟན་དགོས་པ་མ་གཏོགས། སངས་རྒྱས་རང་གི་ནུས་པ་གང་ཡོད་

ཀྱི་མཛད་པ་དེ་གདུལ་བྱས་མཐོང་མི་ཐུབ། དེས་ན་བཀའ་གདམས་པའི་དགེ་བཤེས་སྤྱན་

སྔ་བ་བློ་གྲོས་རྒྱལ་མཚན་གྱིས། རང་རེའི་ལས་ངན་སྒྲིབ་པའི་ཆེ་ཚོད་ལ།། བླ་མ་མི་རུ་

མཐོང་བ་དགའ་ཚད་ཡིན།། ཁྱི་དང་བོང་བུར་མ་མཐོང་བསོད་ནམས་ཆེ།། མོས་གུས་སྙིང་

ནས་བསྐྱེད་ཅིག་ཤཱ་ཀྱའི་སྲས།། ཞེས་གསུངས་པ་བཞིན་ང་ཚོའི་ལས་ངན་པའི་སྒྲིབ་པ་ཆེ་

ཚོད་ལ་བལྟས་ན་སོ་སོའ་ིརྩ་བའི་བླ་མ་དེ་མི་རུ་མཐོང་བ་དེ་དགའ་དགོས་པ་རེད། རང་གི་

བླ་མ་དེ་ཁྱི་དང་བོང་བུ་ལྟ་བུར་མ་མཇལ་བ་དེ་བསོད་ནམས་ཆེན་པོ་རེད་གསུངས། དེས་

ན་གདུལ་བྱའི་ཁམས་དང་ནུས་པས་ཇི་ཙམ་དཔོག་པ་དང་གདུལ་བྱའི་བསོད་ནམས་

ཀྱིས་ཇི་ཙམ་ལྕོགས་པ་དེ་ཙམ་དུ་སངས་རྒྱས་ཀྱི་མཛད་པ་བསྟན་པ་ཐུབ་པ་མ་གཏོགས། 

གདུལ་བྱའི་སྣོད་ལས་བརྒལ་ནས་སངས་རྒྱས་ཀྱིས་མཛད་པ་བསྟན་མི་ཐུབ། དེར་བརྟེན་

སངས་རྒྱས་ཀྱི་འཕྲིན་ལས་དང་སེམས་ཅན་གྱི་ལས་གཉིས་ནུས་པ་མཉམ་པ་ཡིན་ཞེས་

གཞུང་ལུགས་ནང་གསུངས་ཡོད། སྤྱིར་སངས་རྒྱས་ཀྱི་འཕྲིན་ལས་ལ་ནུས་པ་བསམ་

གྱིས་མི་ཁྱབ་པ་ཡོད་རུང་། སེམས་ཅན་གྱི་ལས་ལའང་དེ་མཚུངས་ལྡོག་ཕྱོགས་ཀྱི་

ནུས་པ་བསམ་གྱིས་མི་ཁྱབ་པ་ཞིག་ཡོད་རེད། དེར་བརྟེན་སངས་རྒྱས་ཀྱི་འཕྲིན་ལས་

དང་སེམས་ཅན་གྱི་ལས་གཉིས་གཅིག་གིས་གཅིག་ལ་བསྟུན་ནས་འཇུག་དགོས་པ་མ་

གཏོགས། སངས་རྒྱས་ཀྱི་འཕྲིན་ལས་ཀྱིས་སེམས་ཅན་གྱི་ལས་ལྡོག་ཐུབ་པ་ཞིག་མེད། 

ཇི་སྐད་དུ། ཐུབ་རྣམས་སྡིག་པ་ཆུ་ཡིས་འཁྲུ་ཞིང་།། འགྲོ་བའི་སྡུག་བསྔལ་ཕྱག་གིས་མི་

སེལ་ལ།། ཞེས་གསུངས་པའི་དོན་དེ་རེད། དེས་ན་མཆོག་གི་སྤྲུལ་སྐུའི་མཛད་པ་བསྟན་



གནས་མཇལ་བའི་དགོས་པ་དང་དེའི་ཕན་ཡོན།

པའི་སྐབས་སུ་མཇལ་བའི་བསོད་ནམས་དང་སྐལ་བ་ཡོད་པ་རྣམས་ཀྱིས་དུས་ཚོད་བྱེ་

བྲག་པ་དང་ས་གནས་བྱེ་བྲག་པ་ཞིག་གི་ནང་དུ་མཆོག་གི་སྤྲུལ་སྐུའི་རྣམ་པ་ཅན་གྱི་

སངས་རྒྱས་དེ་མཇལ་བ་རེད། དེ་ལྟ་བུའི་མཆོག་གི་སྤྲུལ་སྐུའི་རྣམ་པ་ཅན་གྱི་སངས་རྒྱས་

དེས་མཛད་པ་བཅུ་གཉིས་སོགས་མཛད་པ་ཁྱད་པར་ཅན་བསྟན་རྒྱུ་རྣམས་ས་གནས་བྱེ་

བྲག་པ་ཞིག་གི་ནང་བསྟན་པ་ལས། ས་གནས་ཡོངས་རྫོགས་སུ་བསྟན་གྱི་མེད། ས་

གནས་བྱེ་བྲག་པ་དེ་ལ་དེ་འདྲའི་མཛད་པ་ཁྱད་པར་ཅན་བསྟན་པའི་དབང་གིས་ས་གཞི་

དེ་ལ་དམིགས་བསལ་གྱིས་ནུས་པ་ཞིག་ཐོབ་པ་རེད། དེ་ལ་བྱིན་རླབས་ཞེས་ཀྱང་བརྗོད་

ཆོག༑ ས་གཞི་དེ་གཟུགས་ཅན་རེད། ནུས་པ་དེའང་གཟུགས་ཅན་རེད། དེར་བརྟེན་ས་

གཞི་ལ་དམིགས་བསལ་གྱིས་ཐོབ་པའི་ནུས་པའམ་བྱིན་རླབས་དེའང་ཕྱོགས་དང་རིས་

སུ་མ་ཆད་པ་མཐའ་མེད་པ་ཞིག་མེད། སངས་རྒྱས་ཀྱི་སྐུ་ཡི་འོད་ཟེར་ལྟ་བུར་མཚོན་ན། 

འོད་འདོམས་གང་བ་ཞེས་འོད་དེ་ལ་མཚམས་མེད་པ་ཞིག་མེད། གང་ལྟར་སངས་རྒྱས་

ཀྱི་སྐུ་གཟུགས་གཡས་གཡོན་གྱི་འོད་དེ་སངས་རྒྱས་རང་གི་སྐུའི་ཚད་གཞིའི་འདོམས་

གང་བར་དུ་ཁྱབ་པ་རེད། དེར་བརྟེན་ས་ཞིག་ལ་བྱིན་རླབས་འཇུག་པའི་སྐབས་སུའང་

ས་དེའི་འདོམས་གང་ཚུན་ཆད་ལ་བྱིན་རླབས་ཁྱད་པར་བ་འཇུག་པ་དང་། དེ་ནས་ཕྲན་

བུ་རྒྱང་དུ་སོང་ན་བྱིན་རླབས་ཆུང་དུ་འགྲོ་བ་སོགས་བཤད་རྒྱུ་ཡོད། དེའི་རྒྱུ་མཚན་ནི་

བྱིན་རླབས་ལ་རིང་ཐུང་ཡོད་པ་མིན་ཡང་། བྱིན་རླབས་འཇུག་པའི་ཡུལ་གཟུགས་ཅན་

པ་དེ་ལ་བྱིན་རླབས་ཆགས་དང་མི་ཆགས་ཀྱི་གནས་ཚུལ་ཡོད། དཔེར་ན་གློག་ལྟ་བུར་

མཚོན་ན། གློག་དེ་གང་དུ་འགྲོ་ཐུབ་ནའང་། གལ་ཏེ་གློག་སྐུད་དེ་མེད་ན་འགྲོ་མི་ཐུབ་པ་

རེད༑ དེས་ན་གློག་སྐུད་དེ་གང་གི་བར་དུ་འཐེན་ནའང་གློག་ལ་ཤ གས་ཆེ་ཆུང་མེད། འོན་

ཀྱང་གློག་སྐུད་ཡག་ཉེས་ཀྱིས་གློག་གི་ནུས་པ་ལ་ཤ གས་ཆེ་ཆུང་འགྲོ་བ་དང་། གློག་སྐུད་

ཡོད་མེད་ཀྱིས་གློག་གི་ནུས་པ་ཁྱབ་དང་མི་ཁྱབ་ཀྱི་གནས་སྟངས་ཡོད་པ་བཞིན་སངས་

རྒྱས་ཀྱི་བྱིན་རླབས་ལ་རྒྱང་རིང་ཐུང་མི་མངའ་ནའང་། བྱིན་རླབས་འཇུག་པའི་ཡུལ་ལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྒྱང་རིང་ཐུང་ཡོད་རེད། བྱིན་རླབས་འཇུག་ཡུལ་དེ་གཟུགས་ཅན་པ་རེད། དེ་ནི་ས་དང་

རྡོ་རེད། དཔེར་ན། རྡོ་རྗེ་གདན་ལ་མཚོན་ན། དེའི་ས་ཆ་ནི་ས་དང་རྡོའ་ིརང་བཞིན་རེད་

མ་གཏོགས། དེ་ནི་དེ་བཞིན་གཤེགས་པའི་ཡེ་ཤེས་ལས་གྲུབ་པ་ཞིག་མིན། དེས་ན་ཡུལ་

གཟུགས་ཅན་པ་དེའི་དུས་དང་ཕྱོགས་ཀྱིས་མཚམས་བཅད་པའི་ས་ཆ་བྱེ་བྲག་པ་ཞིག་

ལ་བྱིན་རླབས་དེ་འཇུག་པ་རེད་ཅེས་བརྗོད་ན་ནང་པའི་ལྟ་གྲུབ་དང་གཞུང་ལུགས་དང་མི་

འགལ་བ་རེད། (ཚོགས་ཐེངས་གཉིས་པ་གྲུབ།)

ད་རིང་སྔ་དྲོ་ངས་ཁྱེད་ཚོའི་མདུན་ལ་དྲི་བ་གཉིས་བཞག་པ་རེད། དེ་ནི་ནང་པའི་གྲུབ་

མཐའ་གཞིར་བཟུང་བྱས་ན་སངས་རྒྱས་ཚད་མས་མ་དམིགས་པའི་ས་ཕྱོགས་མེད་ཅེས་

པ་དེས་ས་གནས་ཁ་ཤས་རྩ་ཆེ་བ་བརྩི་བ་དང་། ས་གནས་ཁ་ཤས་རྩ་ཆུང་བ་བརྩི་བ་གང་

ཡིན་ནམ། གནས་མཇལ་ནས་གང་ཟག་ལ་ཁྱད་པར་འགྲོ་རྒྱུ་ཇི་ལྟར་ཡོད་དམ། ཕྱི་རོལ་

པས་ཆུ་ལ་ཁྲུས་བྱེད་ན་སྡིག་པ་དག་ཚུལ་བཤད་པ་བཞིན་ང་ཚོ་ནང་པས་ཆུ་ལ་ཁྲུས་བྱེད་

པ་དང་ས་ཆ་མཇལ་བ་དེ་ཚོའི་ཐོག་ནས་སྡིག་པ་འདག་རྒྱུ་དང་ཚོགས་གསོག་རྒྱུ་ཡོད་

དམ༑ ནང་པའི་ལུགས་ལ་གནས་མཇལ་ཞེས་པ་དེ་འཐད་དང་མི་འཐད་ཇི་ལྟར་ཡིན་ནམ། 

གལ་ཏེ་འཐད་ན་ཕྱི་རོལ་པའི་འཇུག་ངོགས་ཀྱི་ཁྲུས་ (ཏཱིརྠ་ཡཱཏྲཱ) སམ། ཡང་ན་སྡིག་པ་

སྦྱོང་བའི་ཆེད་དུ་འགྲོ་བཞུད་བྱེད་རྒྱུ་ལྟ་བུ་ཆགས་རྒྱུ་མ་རེད་དམ་ཞེས་པ་དེ་དྲི་བ་གཅིག་

རེད༑ དྲི་བ་གཉིས་པ་ནི་གལ་ཏེ་གནས་ལ་བྱིན་རླབས་ཡོད་ན་བྱིན་རླབས་ལ་རྒྱང་རིང་

ཐུང་མི་མངའ་བ་ཡིན་ཙང་ཕར་འགྲོ་དགོས་པ་གང་ཡིན་ནམ། འདི་ནས་གསོལ་བ་བཏབ་

ན་བྱིན་རླབས་འཇུག་མི་ཡོང་བ་གང་ཡིན་ནམ་ཞེས་པ་དེ་རེད། དེ་དག་ནི་གནས་མཇལ་

དང་འབྲེལ་བའི་ལྟ་གྲུབ་ཀྱི་དྲི་བ་ཆེན་པོ་གཉིས་རེད། 

དྲི་བ་དེ་གཉིས་པོ་ལ་སྤྱི་ཡོངས་ཀྱི་ཆ་ནས་བཤད་ན། གང་ཟག་གིས་གནས་ལ་བྱིན་

གྱིས་བརླབས་པ་དང་། གནས་ཀྱིས་གང་ཟག་ལ་བྱིན་གྱིས་བརླབས་པ་གཉིས་སྲིད་པ་ནི་

གཞུང་ནས་གསུངས་ཡོད། གང་ཟག་གིས་གནས་ལ་བྱིན་གྱིས་བརླབས་པ་ནི་གང་ཟག་



གནས་མཇལ་བའི་དགོས་པ་དང་དེའི་ཕན་ཡོན།

ཡོན་ཏན་ཁྱད་པར་ཅན་བརྙེས་པ་ཞིག་གནས་ཤིག་ལ་བཞུགས་པའི་དབང་གིས་གནས་

དེའི་ས་དང་ཆུ་དང་མེ་དང་རླུང་གི་འབྱུང་བ་དང་དེ་གྲུབ་པའི་རྡུལ་དང་བཅས་པ་ཚང་མ་ལ་

བྱིན་རླབས་དེ་འཇུག་པ་རེད། དེ་བཞིན་གཤེགས་པའི་ཞབས་ཀྱིས་རེག་པའི་རྡུལ་ཡང་ང་

ཚོས་སྤྱི་བོའ་ིགཙུག་ཏུ་མཆོད་པར་འོས་པ་ཡིན་ཞེས་གསུངས་དགོས་པ་ནི་སངས་རྒྱས་

ཀྱི་ཞབས་ཀྱིས་རེག་པའི་རྡུལ་དེའང་དེ་བཞིན་གཤེགས་པའི་སྐུ་ཡི་བྱིན་རླབས་ལ་བརྟེན་

ནས་ཐུན་མོང་མ་ཡིན་པའི་ནུས་པ་ཞིག་སླེབས་པའི་དབང་གིས་གང་ཟག་གིས་གནས་

ལ་བྱིན་གྱིས་བརླབ་ཏུ་ཡོད་པ་ཞིག་རེད། གང་ཟག་གིས་གནས་ལ་བྱིན་གྱིས་བརླབ་ཏུ་

ཡོད་པ་དེ་ཇི་ལྟར་ཤེས་ཐུབ་ཅེ་ན། གང་ཟག་རྩ་ཆེན་པོ་དེ་འདྲ་གནས་བྱེ་བྲག་པ་ཞིག་

ལ་ཉིན་ཤས་བཞུགས་ན་གང་ཟག་དེ་དེ་ནས་ཕེབས་ཟིན་པའི་རྗེས་སུའང་གནས་དེ་ལ་

སྒོམ་མཁན་ཡིན་ན་ཉམས་རྟོགས་སྐྱེ་སླ་བ་དང་། དེ་ལ་གནས་མཇལ་བྱེད་མཁན་རྣམས་

སེམས་བག་ཕེབས་ཡོང་བ། ཉོན་མོངས་ཀྱི་ཚོར་བ་ཆུང་དུ་འགྲོ་བ་སོགས་ཡོང་བ་མངོན་

སུམ་དུ་མཐོང་ཐུབ། ས་ཆ་ནམ་རྒྱུན་བག་མི་ཕེབས་པ་དང་ལམ་འགྲོ་མི་རྒྱུག་སར་གང་

ཟག་ཁྱད་པར་ཅན་ཕེབས་ནས་ཕྲན་བུ་བཞུགས་པ་ཙམ་གྱིས་འགྱུར་བ་འགྲོ་བ་ཉམས་སུ་

མྱོང་རྒྱུ་ཡོད། སྐྱེས་བུ་དམ་པ་ཁ་ཤས་ས་གནས་ཤིག་ལ་བཞུགས་པའི་རྗེས་སུ་ཕེབས་

ཟིན་ནའང་ས་གནས་དེ་ལ་དེའི་ཚུལ་ཁྲིམས་ཀྱི་དྲི་བཟང་མ་ཉམས་པར་གནས་པ་ཡོང་

སྲིད༑ དེ་ལྟར་གང་ཟག་གིས་གནས་ལ་བྱིན་གྱིས་བརླབས་ནས་གནས་དེ་ཁྱད་པར་ཅན་

ཆགས་འགྲོ་བ་རེད། དེར་བརྟེན་ཕྱོགས་དང་མཚམས་བྱེ་བྲག་པ་ཞིག་གི་ནང་དུ་གང་

ཟག་གིས་གནས་ལ་བྱིན་གྱིས་བརླབས་པ་རེད། དེ་བཞིན་གཤེགས་པའི་སྐུའི་འོད་ཟེར་

ལ་མཚམས་གཟུང་རྒྱུ་ཡོད་པ་བཞིན་དེ་བཞིན་གཤེགས་པའི་བྱིན་རླབས་ས་ལ་འཇུག་རྒྱུ་

ལའང་མཚམས་ཤིག་ཡོད་པ་མ་གཏོགས། ས་ཆ་ཡོངས་རྫོགས་ལ་མིན། བྱིན་རླབས་ལ་

རྒྱང་རིང་ཐུང་མི་མངའ་བ་དེ་བྱིན་རླབས་ཀྱི་ནུས་པ་ཡིན་རུང་། བྱིན་རླབས་ལེན་མཁན་

གྱི་འབྱུང་བ་དང་སྣོད་དེ་ལ་ཐུན་མོང་མིན་པའི་རྒྱུ་རྐྱེན་ཚང་དགོས་པར་བརྟེན། གང་ཟག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གིས་གནས་ལ་བྱིན་གྱིས་བརླབས་པ་ལ་གནས་བྱེ་བྲག་པ་མ་གཏོགས། གནས་ཡོངས་

རྫོགས་ལ་བྱིན་གྱིས་བརླབ་མི་ཐུབ་པ་རེད། དེས་ན་གང་ཟག་གིས་གནས་ལ་བྱིན་གྱིས་

བརླབས་ནས་གནས་ཁྱད་པར་ཅན་ཆགས་འགྲོ་དུས་གནས་དེས་གང་ཟག་ཕལ་པ་ཚོ་

ལ་ཕར་བྱིན་གྱིས་རློབ་པ་རེད། གང་ཟག་ཁ་ཤས་གནས་འདྲ་མིན་དུ་བཞུགས་ནས་སྒོམ་

བརྒྱབས་ཀྱང་ཉམས་རྟོགས་མི་སྐྱེ་བ་དང་། སློབ་སྦྱོང་བྱས་ཀྱང་ཤེས་རབ་མི་སྐྱེ་བ་རྣམས་

གནས་ཁྱད་པར་ཅན་དུ་སོང་ནས་སྒོམ་ལ་ཉམས་རྟོགས་ཐོན་པ་དང་། ཐོས་བསམ་གྱི་

ཤེས་རབ་སྐྱེ་བ། ལྷག་པར་དུ་ཉོན་མོངས་མངོན་འགྱུར་བ་རྣམས་མགོ་ནོན་ནས་མི་སྐྱེ་བ་

སོགས་ཡོང་གི་ཡོད། དེ་ལྟ་བུའི་གནས་སུ་ཕྱིན་ན་གནས་དེའི་སྣོད་ལ་ཡོད་པའི་ནུས་པ་

དང་བྱིན་རླབས་དེ་གནས་དེར་འགྲོ་བའི་བཅུད་ཀྱི་སེམས་ཅན་ལ་ཉོན་མོངས་ཆུང་དུ་འགྲོ་

བ་དང་ཤེས་རབ་ཆེ་རུ་འགྲོ་བའི་རྐྱེན་དུ་གྱུར་པ་རེད། 

འདི་ལའང་ཐེག་པ་ཐུན་མོང་བའི་བཤད་ཚུལ་དང་། ཕ་རོལ་ཏུ་ཕྱིན་པའི་ཐེག་པའི་

བཤད་ཚུལ། སྔགས་ཀྱི་ཐེག་པ་ནས་བཤད་ཚུལ་མི་འདྲ་བ་གསུམ་རེད། ཐེག་པ་ཐུན་མོང་

བའི་བཤད་ཚུལ་ལྟར་ན། ཕྱིར་མི་འོང་བ་ཡན་གྱི་འབྲས་བུ་ཐོབ་པའི་གང་ཟག་བཞུགས་

པའི་ས་དེའང་ཕྱག་བྱ་བའི་ཡུལ་དུ་གྱུར་པ་ཡིན་ཞེས་གསུངས། གང་ལྟར་གང་ཟག་དེའི་

དབང་གིས་བཞུགས་སའི་གནས་དེ་ཁྱད་པར་དུ་འཕགས་པར་གྱུར་པར་བརྟེན། གནས་

དེ་ལ་གཞན་གྱིས་གུས་ཞབས་དང་ཕྱག་བཙལ་ན་དེར་བཞུགས་པའི་གང་ཟག་ཁྱད་པར་

ཅན་དེ་ལ་ཕྱག་བྱས་པ་དང་མཚུངས་པའི་བསོད་ནམས་ཐོབ་པ་རེད། དེང་སང་ཆོས་དང་

བྱིན་རླབས་ཀྱི་བསམ་ཚུལ་གང་ཡང་མེད་པའི་གང་ཟག་དེ་ཚོས་ཀྱང་གང་ཟག་ཁྱད་པར་

ཅན་གྱི་བཞུགས་གནས་དང་སྐུ་གདུང་ཞུགས་འབུལ་གྱི་གནས་སོགས་ཟུར་བཅད་ཀྱིས་

དྲན་རྟེན་དུ་འཇོག་གི་ཡོད། དེ་ལྟར་འཇོག་དགོས་པའང་གང་ཟག་དེ་རྗེས་སུ་དྲན་པ་ལ་

ཕན་ཐོགས་ཆེན་པོ་ཡོང་གི་ཡོད། དཔེར་ན། ནམ་རྒྱུན་བདག་ཉིད་ཆེན་པོ་གཱཾདྡྷཱིའི་སྐོར་ལ་

ཐག་ཉེ་བའི་ཚོར་བ་ཞིག་མི་སྐྱེ་ནའང་། ཁོང་གི་སྐུ་གདུང་ཞུགས་འབུལ་ཞུ་ས་རཱཇ་གྷཱཊ་ 



གནས་མཇལ་བའི་དགོས་པ་དང་དེའི་ཕན་ཡོན།

(Rajghat) ལ་འབྱོར་སྐབས་བདག་ཉིད་ཆེན་པོ་གཱཾདྡྷཱིའི་སྐུའི་དབྱིབས་དང་། གསུང་གི་

གདངས། ཐུགས་ཀྱི་རྣམ་འགྱུར་སོགས་ས་ཆ་གཞན་དག་ལས་གསལ་བ་རྗེས་སུ་དྲན་

ཐུབ་པ་དང་ཚོར་བ་ཡོང་ཐུབ་པ་ནི་རྟེན་འབྲེལ་གནད་ཀྱིས་གྲུབ་པ་རེད། སངས་རྒྱས་ཀྱི་

འཕྲིན་ལས་དང་། སེམས་ཅན་གྱི་ལས། རྫས་སྔགས་རྟེན་འབྲེལ་གྱི་ནུས་པ་གསུམ་པོ་

བསམ་གྱིས་མི་ཁྱབ་པ་གཅིག་པ་ཡིན་ཞེས་གསུངས་པ་ལྟ་བུ་རེད། དེས་ན་རྟེན་འབྲེལ་

གྱི་ཁྱད་པར་གྱིས་ས་ཆ་དེ་ལ་སླེབས་དུས་ཐུན་མོང་མ་ཡིན་པའི་ཚོར་བ་ཞིག་ཡོང་བ་རེད། 

དེ་ལྟར་སྔོན་གྱི་སྐྱེས་བུ་དམ་པ་རྣམས་ཀྱིས་སྒྲུབ་པ་གནང་བའི་ས་ཆར་སྒྲུབ་པ་གནང་ན་

ཉམས་རྟོགས་སྐྱེ་སླ་བ་དང་། སྒོམ་ཐེབས་སླ་བ་ཡོང་གི་ཡོད། དཔེར་ན། ང་ཚོའི་ཨ་ཏཱི་

ཤའི་ཚོགས་ཁང་ནང་དབྱར་ཁ་དང་སྟོན་ཁར་ལྷག་མཐོང་ (Vipassana) སྒོམ་གྱི་ཆེད་དུ་

ཕེབས་མཁན་རྣམས་ཀྱིས་ཨ་ཏཱི་ཤའི་ཚོགས་ཁང་འདིའི་ནང་ཡོང་བ་དང་སྒོམ་ཐེབས་ཀྱི་

འདུག་ཅེས་གསུངས་ཀྱི་ཡོད། ཁོང་ཚོ་ལས་དང་པོ་བ་ཤ་སྟག་ཡིན་ནའང་ཕྱི་དང་ནང་ལ་

སྒོམ་རྒྱག་པ་གཉིས་ལ་ཁྱད་པར་ཡོད་པ་ཞིག་ཚོར་ཐུབ་པ་རེད། ཚོགས་ཁང་འདིའི་ནང་

༸གོང་ས་༸སྐྱབས་མགོན་ཆེན་པོ་མཆོག་ཐེངས་མང་ཆིབས་བསྒྱུར་གྱིས་གསུང་ཆོས་

གནང་བ་དང་། དེ་བཞིན་ཆོས་ཕྱོགས་ཀྱི་བྱ་བ་མང་པོ་བྱེད་པའི་ཉེར་ལེན་གྱིས་གནས་དེ་

གང་ཟག་གིས་བྱིན་གྱིས་བརླབས་ཡོད། དེ་ལྟ་བུའི་གནས་དེས་གང་ཟག་ཕལ་པ་རྣམས་

ལ་ཕར་རྐྱེན་བྱས་པའམ་བྱིན་གྱིས་བརླབས་པ་དེ་ཡོང་གི་ཡོད། དེ་ནི་ཇི་ལྟར་རྒྱུ་མཚན་

ལྡན་པའི་ཐོག་ནས་འགྲེལ་བཤད་བརྒྱབ་ཐུབ་ཀྱི་རེད་ཅེ་ན། སྣོད་ཀྱི་འཇིག་རྟེན་འདི་ལས་

ཀྱི་བདག་འབྲས་སུ་ང་ཚོས་ཁས་བླངས་པ་རེད། དེར་བརྟེན་སྤྱི་མཐུན་གྱི་ལས་ཀྱི་བདག་

འབྲས་དང་གང་ཟག་བྱེ་བྲག་པའི་ལས་ཀྱི་བདག་འབྲས་གཉིས་ཀ་དེའི་ནང་ཚུད་ཡོད། 

དཔེར་ན། ད་ལྟ་ཚོགས་ཁང་འདིའི་ནང་ང་ཚོ་མི་ཉི་ཤ ་རྩ་གསུམ་མཉམ་དུ་ཡོད་པ་ཐུན་མོང་

གིས་ཁང་པ་འདི་ལོངས་སུ་སྤྱོད་པ་རེད། དེ་ལྟ་བུའི་ཁང་པ་འདི་ང་ཚོ་ཚང་མའི་སྤྱི་མཐུན་

གྱི་ལས་ལས་གྲུབ་པའི་འབྲས་བུ་རེད། གལ་ཏེ་སྤྱི་མཐུན་གྱི་ལས་ཤིག་བསགས་མེད་ན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ང་ཚོས་སྤྱི་ཡོངས་ཀྱིས་ལོངས་སུ་སྤྱད་རྒྱུ་དེ་མི་ཡོང་བ་རེད། དང་པོ་ཐོ་བརྒྱབ་དུས་ང་ཚོ་

སུམ་ཅུ་སོ་གྲངས་ཡོད་རེད། རྗེས་སུ་དངོས་སུ་འགྲོ་ཁར་མི་ཉེར་གསུམ་ལས་ལྷག་མེད། 

ད་དུང་གནངས་ཉིན་འདི་ནས་ཐོན་སྐབས་མི་ཉེར་གསུམ་ཆ་ཚང་བསྡད་གྲབས་ཡོད་མེད་

མི་ཤེས་པ་རེད། དེ་ཚོ་ཆ་ཚང་ལས་ཀྱི་དབང་གིས་ཆགས་པ་རེད། ལས་མ་བྱས་པ་དང་

མི་འཕྲད་པ་དང་། ལས་བྱས་པ་ཆུད་མི་ཟ་བ་ཡིན་ཙང་ཆ་ཚང་གིས་མྱོང་བའི་སྔོན་གྱི་

ལས་ཤིག་མེད་ན་བྱེད་ཐབས་མེད། ལས་ཤིག་ཡོད་ནའང་འབྲས་བུ་སྨིན་དང་མ་སྨིན་པའི་

ངེས་པ་མེད་པའི་ལས་མང་པོ་ཡོད་རེད། དེ་རིང་སྨིན་རྒྱུའི་ལས་ལ་རྐྱེན་གཞན་ཞིག་ཕྲད་

ནས་ལོ་རྗེས་མ་ལ་སྨིན་རྒྱུ་ཆགས་པ་དང་། ལོ་རྗེས་མར་འབྲས་བུ་སྨིན་དགོས་པའི་ལས་

ཤིག་ཡོད་ན་རྐྱེན་གཞན་ཞིག་གི་དབང་གིས་དེ་རིང་སྨིན་པ། ལས་བཟང་པོའ་ིའབྲས་བུ་

སྨིན་སར་རྐྱེན་གཞན་པ་ལ་བརྟེན་ནས་ལས་ངན་པའི་འབྲས་བུ་སྨིན་པ་སོགས་རྐྱེན་གྱི་

དབང་གིས་འགྱུར་བ་མང་པོ་བྱུང་བ་རེད། དེས་ན་ལས་མ་བྱས་པ་དང་མི་འཕྲད་པ་དང་། 

བྱས་པ་ཆུད་མི་ཟ་བ་ཡིན་ཙང་ལས་ཀྱི་རྒྱུ་ཞིག་མེད་ན་རྐྱེན་ཇི་འདྲ་ཞིག་འཕྲད་ཀྱང་དེའི་

དབང་གིས་འབྲས་བུ་སྨིན་པ་མེད། གལ་ཏེ་ས་བོན་ཞིག་ཡོད་ན། དེ་ལ་ཆུ་དང་ལུད་དང་

དྲོད་གཤེར་སོགས་ལས་མྱུ་གུ་སྐྱེ་བ་དང་། ས་བོན་མེད་པ་ལ་ཆུ་ལུད་སོགས་ཀྱིས་མྱུ་གུ་

སྐྱེ་བ་བཟོ་མི་ཐུབ། ཆུ་ལུད་དྲོད་གཤེར་ནི་མྱུ་གུ་སྐྱེ་བའི་ལྷན་ཅིག་བྱེད་རྐྱེན་ལས། ཉེར་

ལེན་གྱི་རྒྱུ་མིན། དེའི་ཉེར་ལེན་གྱི་རྒྱུ་ནི་མྱུ་གུར་འགྱུར་རུང་གི་ས་བོན་ཞིག་དགོས། དེར་

བརྟེན་ང་ཚོའི་རྒྱུད་ལ་ཡོད་པའི་སྤྱི་མཐུན་གྱི་ལས་ཤིག་ལ་ལྷན་ཅིག་བྱེད་རྐྱེན་ཡག་པོ་

འཕྲད་པའི་སྐབས་སུ་ཁང་པ་གཅིག་གི་ནང་མཉམ་དུ་ལོངས་སྤྱད་རྒྱུ་བྱུང་བ་རེད། དེ་ལྟ་

བུའི་ཐུན་མོང་དུ་ལོངས་སྤྱད་བྱར་གྱུར་པའི་ཁང་པ་དེ་ང་ཚོའི་སྤྱི་མཐུན་གྱི་ལས་ཀྱིས་གྲུབ་

པ་རེད། ཡིན་ནའང་རང་རང་གི་ཐུན་མོང་མ་ཡིན་པའི་ལོངས་སྤྱད་བྱར་གྱུར་པའི་ཁང་པ་

དེ་གང་ཟག་བྱེ་བྲག་པའི་ལས་ཀྱིས་གྲུབ་པ་རེད། དེར་བརྟེན། ཆུ་འབབ་ཀླུང་ལ་ཡི་དྭགས་

རྣག་བློ་ཡང་།། ཞེས་བརླན་ཞིང་གཤེར་བའི་ཕོར་པ་གང་ལ་ལྷ་མི་ཡི་དྭགས་གསུམ་གྱིས་



གནས་མཇལ་བའི་དགོས་པ་དང་དེའི་ཕན་ཡོན།

ཅིག་ཅར་དུ་བལྟས་པ་དེའི་ཚེ་ཆུ་ཕལ་པ་དང་། བདུད་རྩི། རྣག་ཁྲག་གསུམ་གའི་ཆ་ཤས་

ཡོད་ཅེས་གསུང་དགོས་པ་ནི་ལྷ་མི་ཡི་དྭགས་གསུམ་གྱིས་ཅིག་ཅར་དུ་བལྟས་པ་ན་ཐུན་

མོང་དུ་ལོངས་སྤྱད་བྱར་གྱུར་པའི་བརླན་ཞིང་གཤེར་བའི་ཕོར་པ་གང་པོ་དེའི་ཆ་ཤས་ལ་

ཐུན་མོང་མ་ཡིན་པའི་ལོངས་སྤྱད་བྱར་གྱུར་པའི་ཆུ་དང་། བདུད་རྩི། རྣག་ཁྲག་བཅས་

ཀྱི་རང་བཞིན་དེ་གྲུབ་པ་རེད། དཔེར་ན། ཁང་པ་འདི་ལ་མཚོན་ན། ང་ཚོས་ཐུན་མོང་དུ་

ལོངས་སྤྱད་ནའང་ཁ་ཤས་ལ་སྐྱིད་པོ་ཚོར་བ་དང་། ཁ་ཤས་ལ་མི་སྐྱིད་པ་ཚོར་བ་ནི་ང་

ཚོའི་ཐུན་མོང་བའི་ལས་ཤིག་ཡོད་པའི་ནང་དུ་ཐུན་མོང་མ་ཡིན་པའི་ལས་ཤིག་ཀྱང་གྲུབ་

པ་རེད། དེས་ན་སངས་རྒྱས་སྐུ་འཁྲུངས་པའི་གནས་ནི་དེ་བཞིན་གཤེགས་པའི་འཕྲིན་

ལས་ཀྱི་ཆ་ཤས་ཤིག་གྲུབ་ཡོད། ང་ཚོའི་སྤྱི་མཐུན་གྱི་ལས་ཀྱིས་གྲུབ་པའི་ཁང་པ་འདིའི་

ནང་མི་ཉེར་གསུམ་པོ་རེ་རེའི་ལས་ཀྱིས་གྲུབ་པའི་ཆ་ཤས་ཡོད་པ་བཞིན་གང་དང་གང་

དུ་དེ་བཞིན་གཤེགས་པའི་ཞབས་ཀྱིས་བཅགས་པའི་གནས་སུ་དེ་བཞིན་གཤེགས་པའི་

བསོད་ནམས་དང་ཡེ་ཤེས་ཀྱི་ཚོགས་ཀྱི་འབྲས་བུ་དེའི་ནང་སྨིན་ཡོད། དེ་ལ་དེ་བཞིན་

གཤེགས་པའི་ལས་ཀྱི་བདག་འབྲས་ཞེས་མི་བརྗོད་ཀྱང་། དེ་ལྟ་བུའི་ས་ཆ་དེ་གྲུབ་པ་ལ་

སངས་རྒྱས་ཀྱི་བསྐལ་པ་གྲངས་མེད་གསུམ་གྱི་བསོད་ནམས་དང་ཡེ་ཤེས་ཀྱི་ཚོགས་ཀྱི་

རྒྱུ་རྐྱེན་སྔོན་དུ་སོང་བའི་དབང་གིས་དེ་བཞིན་གཤེགས་པའི་ལོངས་སྤྱད་བྱར་གྱུར་པའི་

དག་པའི་སྣོད་ཀྱི་འཇིག་རྟེན་ཞིག་ས་ཆ་དེ་གའི་ནང་གྲུབ་ཡོད། དེར་བརྟེན་དེ་གྲུབ་པའི་

གོ་ས་དེ་གང་དུ་རེད་ཅེ་ན། མ་དག་པའི་སྣོད་དེ་རང་ལ་གྲུབ་པ་མ་གཏོགས། དེ་འདྲ་བའི་

དག་པའི་སྣོད་ཀྱི་གྲུབ་སའི་གོ་ས་དེ་དང་། ང་ཚོས་ལོངས་སྤྱད་བྱར་གྱུར་པའི་མ་དག་པའི་

སྣོད་ཀྱི་གོ་ས་གཉིས་ཐ་དད་མེད། གང་ལྟར་དེ་བཞིན་གཤེགས་པས་ལོངས་སུ་སྤྱོད་པའི་

སྐབས་ཀྱི་དག་པའི་སྣོད་ཀྱི་འཇིག་རྟེན་དེས་ང་ཚོས་ལོངས་སྤྱད་བྱར་གྱུར་པའི་མ་དག་

པའི་སྣོད་ཀྱི་འཇིག་རྟེན་འདིའི་གོ་ས་དེ་ཡང་དག་པར་བྱེད་པའི་ནུས་པ་ཞིག་གྲུབ་ཡོད་

པར་བརྟེན། གནས་ཆེན་དེ་དག་གནས་གཞན་དང་མི་འདྲ་བར་བྱིན་རླབས་ཀྱི་ནུས་པ་ཆེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་ཡོང་དགོས་པའི་རྒྱུ་མཚན་དེ་རེད། 

དེ་ལྟ་བུའི་གནས་ཆེན་དེ་དག་མཇལ་ནས་དགེ་བ་གསོག་རྒྱུ་ཡོད་པ་དང་སྡིག་པ་

འདག་རྒྱུ་ཡོད་ན། ཕྱི་རོལ་པས་ཁྲུས་ལས་སྡིག་པ་དག་ཚུལ་བཤད་པ་དང་ཁྱད་པར་

མེད་པ་མ་རེད་དམ་ཞེ་ན། སྐབས་འདིར་ཕྱི་རོལ་པའི་བཤད་སྟངས་དང་ང་ཚོའི་བཤད་

སྟངས་གཉིས་ལ་ཁྱད་པར་ཆེན་པོ་རེད། ཕྱི་རོལ་པས་ཆུ་བོ་གངྒཱ་ལ་ཁྲུས་བྱེད་ན་ཆུ་དེའི་

ནུས་པས་སྡིག་པ་དག་ཚུལ་བཤད་པ་རེད། ནང་པ་སངས་རྒྱས་པས་གནས་ཁྱད་པར་

ཅན་ལ་གནས་མཇལ་ཕྱིན་ན་གནས་དེའི་ནུས་པས་སྡིག་པ་དག་པ་དང་དགེ་བ་གསོག་

རྒྱུ་བཅས་ཀྱི་གནས་སྟངས་མེད་རུང་། གནས་དེའི་ནུས་པས་དགེ་བ་སྒྲུབ་པའི་སེམས་

ཀྱི་ནུས་པ་དེ་སྟོབས་ཆེ་རུ་འགྲོ་བ་དང་། མི་དགེ་བའི་བསམ་པ་རང་ཤ གས་ཀྱིས་སྟོབས་

ཆུང་དུ་འགྲོ་བ། རང་གིས་དགེ་བ་གང་བསགས་པ་དེ་དགེ་བ་སྟོབས་ཆེ་བ་དང་སྤུས་དག་

པ་ཡོང་བའི་ཁྱད་པར་འགྲོ་རྒྱུ་ཡོད་པར་གསུངས། སྡིག་པ་དག་རྒྱུ་ནི་སོ་སོས་དགེ་བ་

བསགས་ནས་བྱེད་དགོས་པ་ལས། ཕྱིའི་སྣོད་ཀྱི་འཇིག་རྟེན་གྱིས་རང་གི་སྡིག་པ་བྱང་བ་

དང་བསོད་ནམས་གནང་ཡོང་བ་མེད་རུང་། ཕྱིའི་སྣོད་ཀྱི་འཇིག་རྟེན་དེའི་ནུས་པས་ནང་

གི་སེམས་ཀྱི་འགྱུར་བ་དེ་ལ་མཐུན་རྐྱེན་སྦྱར་སྟངས་ཀྱི་ཁྱད་པར་མི་འདྲ་བ་ཞིག་གིས་

རོགས་བྱས་ནས་དགེ་བ་བྱེད་པ་ལ་སྤྲོ་བ་འཕེལ་ཐུབ་པ་དང་། དགེ་བ་བྱེད་པ་དེ་ས་ཆ་

གཞན་ལས་སྟོབས་ཆེ་བ་སྤུས་དག་པ་ཡོང་བ་སོགས་ཀྱི་ཁྱད་པར་ཡོད། མིག་གི་ཤེས་

པ་དང་དབང་པོ་གཉིས་ལ་སྐྱོན་ཡོད་ན་མཐོང་མི་ཐུབ་རུང་། གལ་ཏེ་མིག་གི་དབང་པོ་

སྐྱོན་མེད་པ་དང་མིག་གི་ཤེས་པ་ནུས་པ་ལྡན་པ་ཡོད་ནའང་ཕྱིའི་སྣང་བ་དེ་མེད་ན་མཐོང་

མི་ཐུབ། ཕྱིའི་སྣང་བ་དེ་ཆེ་ཆུང་ཇི་ལྟར་ཡོད་པ་བཞིན་མཐོང་ཐུབ་པ་རེད། དེས་ན་སྣང་

བའི་ནུས་པས་མཐོང་རྒྱུ་ལ་གེགས་དང་གྲོགས་བྱེད་ཀྱི་ཡོད་རེད། འོན་ཀྱང་མཐོང་བའི་

ནུས་པ་དེ་མིག་གི་དབང་པོ་དང་མིག་གི་ཤེས་པ་ལ་ཡོད་པ་ལས། སྣང་བ་དེ་ལ་མེད། 

དེ་བཞིན་གནས་ཀྱི་ནུས་པས་ང་ཚོའི་དགེ་རྩ་ཡག་ཉེས་འགྲོ་བ་བྱེད་ཐུབ་ཀྱང་། གཙོ་



གནས་མཇལ་བའི་དགོས་པ་དང་དེའི་ཕན་ཡོན།

567

བོ་དགེ་རྩ་བྱེད་དང་མ་བྱེད་གང་ཟག་བྱེ་བྲག་པ་རག་ལས་པ་མ་གཏོགས། གནས་ཀྱིས་

དགེ་རྩ་བྱས་ནས་གང་ཟག་བྱེ་བྲག་པ་ལ་སྤོ་རྒྱུ་དང་། གང་ཟག་དེའི་སྡིག་པ་དེ་གནས་

ཀྱིས་བླང་རྒྱུ་མེད་པར་བརྟེན། ནང་པ་དང་ཕྱི་རོལ་པའི་འདོད་པ་མི་འདྲ་ཚུལ་དེ་ལྟར་རེད། 

རྒྱུ་མཚན་དེ་དག་ལ་བརྟེན་ནས་ང་ཚོ་ནང་པའི་ཆོས་ཀྱི་བསམ་ཚུལ་ནང་གནས་ཁྱད་

པར་ཅན་ལ་ཕྱིན་ན་གནས་ཀྱི་ནུས་པས་གང་ཟག་ལ་བྱིན་གྱིས་བརླབ་རྒྱུ་ཡོད་ཅེས་ཕར་

ཕྱིན་ཐེག་པའི་ནང་གསུངས། ཐེག་པ་ཐུན་མོང་བའི་འདོད་ཚུལ་ལྟར་ན་གནས་དེ་ཕྱག་བྱ་

བའི་ཡུལ་དུ་གྱུར་པ་ཡིན་ཙང་། དེའི་དབང་གིས་དེ་ལ་དམིགས་པའི་ཕྱག་དང་མཆོད་པ་

སོགས་བྱེད་ན་གང་ཟག་དེ་ལ་དམིགས་པའི་ཕྱག་དང་མཆོད་པ་བྱས་པའི་དགེ་རྩ་ཇི་ལྟ་

བ་བཞིན་ཡོང་བའི་ནུས་པ་འཇོག་པ་རེད་ཅེས་བཤད། ཕ་རོལ་ཏུ་ཕྱིན་པའི་ཐེག་པ་ལྟར་

ན༑ གནས་དེའི་ནུས་པའི་དབང་གིས་གང་ཟག་དེ་དགེ་རྩ་སྒྲུབ་པ་དང་སྡིག་པ་སྤོང་བ་ལ་

ནུས་པ་ཆེ་རུ་འགྲོ་བར་བརྟེན། གནས་དེ་རྩ་ཆེན་པོ་རེད་ཅེས་བཤད། 

དེ་ལས་ཀྱང་གོམ་པ་གཅིག་སྤོས་ཏེ་སྔགས་ཀྱི་བཤད་ཚུལ་ལྟར་ན། གནས་ཀྱི་ནུས་

པས་གང་ཟག་གི་རྩ་རླུང་གི་འགྱུར་བ་ལ་དབང་བསྒྱུར་ཐུབ་པ་དང་། གནས་བྱེ་བྲག་པ་

ཞིག་གི་ས་ཆུ་མེ་རླུང་གི་འབྱུང་བའི་གནས་སྟངས་བྱེ་བྲག་ལ་བརྟེན་ནས་ལུས་ཀྱི་ས་ཆུ་

མེ་རླུང་གི་འབྱུང་བའི་གནས་སྟངས་ལ་ནུས་པ་ཐེབས་སྟངས་དེའི་དབང་གིས་རྩ་རླུང་གི་

ནུས་པ་མགྱོགས་སུ་འགྲོ་བ་དང་། རྩ་མདུད་འགྲོལ་བ་ལ་སྟབས་བདེ་རུ་འགྲོ་བ། རླུང་གི་

ཉམས་ལེན་སྟབས་བདེ་རུ་འགྲོ་བ་སོགས་སྔགས་ཀྱི་སྐབས་སུ་ཕྱིའི་སྣོད་ཀྱི་འཇིག་རྟེན་

དང་ནང་གི་འབྱུང་བའི་གནས་སྟངས་གཉིས་ཧ་ཅང་ཐག་ཉེ་ཞིང་། ཕྱིའི་འབྱུང་བའི་གནས་

སྟངས་ཀྱིས་ནང་གི་འབྱུང་བའི་གནས་སྟངས་ལ་རྟག་ཏུ་འབྲེལ་བ་གཏིང་ཟབ་ཐོག་ནས་

བསྡད་ཀྱི་ཡོད། སྤྱིར་བཏང་ནས་སྔགས་ཀྱི་སྐབས་སུ་སྣོད་ཀྱི་བཀོད་པ་གྲུབ་སྟངས་དེ་

ལུས་ཀྱི་བཀོད་པ་དང་རྗེས་སུ་མཐུན་པར་གྲུབ་པའམ། ཡང་ན་ལུས་ཀྱི་བཀོད་པ་དེ་སྣོད་

ཀྱི་འཇིག་རྟེན་དང་རྗེས་སུ་མཐུན་པར་གྲུབ་ཚུལ་བཤད་ཀྱི་ཡོད། དེར་བརྟེན་གནས་ཁྱད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པར་ཅན་དུ་འབྱོར་སྐབས་རྩ་རླུང་གི་ནུས་པ་དང་ཉམས་ལེན་གྱི་ནུས་པ་ཡག་ཏུ་འགྲོ་བ་

དང་༑ དེ་བཞིན་གནས་ངན་པའམ་མི་གཙང་བ་ལ་སླེབས་ན་ལུས་ཀྱི་འབྱུང་བའི་གནས་

སྟངས་དེ་འཁྲུགས་པ་དང་རྩ་རླུང་གི་ནུས་པ་མི་འབྱུང་བ་སོགས་ཡོང་གི་ཡོད། དེ་ཙམ་

དུ་མ་ཟད་ལམ་སྒྲུབ་པའི་ཟླ་གྲོགས་ལ་རྣལ་འབྱོར་མ་དང་དཔའ་བོ་ཞིང་སྐྱེས་ལྷན་སྐྱེས་

སྔགས་སྐྱེས་ཀྱི་མཁའ་འགྲོ་མ་སོགས་ཡུལ་ཉེར་བཞི་དང་། གནས་སུམ་ཅུ་སོ་གཉིས། 

དུར་ཁྲོད་ཆེན་པོ་བརྒྱད་སོགས་རང་བཞིན་གྱི་གནས་སུ་ལྷ་ཚོགས་རྣམས་ཁ་ཤས་གཉུག་

མར་གནས་པ་དང་། ཁ་ཤས་འདུས་ནས་ཡོང་བ་སོགས་ལ་བརྟེན། ཡུལ་ཉེར་བཞི་དང་

གནས་སོ་གཉིས་སོགས་ཡུལ་དང་གནས་ཁྱད་པར་ཅན་ལ་ཚོགས་ཀྱི་འཁོར་ལོ་བཤམ་

ན་དཔའ་བོ་དང་མཁའ་འགྲོའ་ིཚོགས་ཆེན་པོ་རྒྱ་ཆེན་པོ་དང་ལས་སླ་པོས་འདུ་ཐུབ་པ་

དང་༑ དེ་མིན་གནས་མི་གཙང་བ་ལ་ཚོགས་འཁོར་བཤམ་ན་དཔའ་བོ་མཁའ་འགྲོའ་ིའདུ་

ཚོགས་ཆེན་པོ་ཡོང་མི་ཐུབ་པ་དེ་འདྲའི་ཁྱད་པར་ཡོད། 

སྤྱིར་བཏང་དེང་སང་ཁོར་ཡུག་གི་གནས་སྟངས་བཤད་མཁན་ཚོས་ཁོར་ཡུག་ཧ་

ཅང་རྩ་ཆེན་པོ་བརྩི་ཞིང་། ཁོར་ཡུག་བཙོག་པའི་ནང་མིའི་ལུས་ཁམས་མི་བདེ་བ་དང་

བསམ་བློ་མི་གསལ་བ་སོགས་ཡོང་བ་དང་། ཁོར་ཡུག་གཙང་མའི་ནང་ལུས་ཁམས་བདེ་

བ་དང་བློ་རིག་གསལ་བ། ལྷག་པར་དུ་སྲོག་ཆགས་དང་མིའི་གཟུགས་ཕུང་ནས་གཡོ་

འགུལ་ལམ་ནུས་པ་ (Vibration) ཞིག་ཡོང་བ་བཤད་ཀྱི་ཡོད། དེ་ལྟ་བུའི་གཡོ་འགུལ་

ལམ་ནུས་པ་དེས་ས་གནས་གང་ལ་གང་འཚམས་ཤིག་ལ་ཁྱབ་པ་རེད། གཡོ་འགུལ་

ལམ་ནུས་པ་དེ་ལ་ང་ཚོས་འོད་དང་འོད་ཟེར་རམ་གཡས་གཡོན་གྱི་རླུང་གི་ཁམས་ཞེས་

བརྗོད་དགོས་སམ་སྙམ། ཚན་རིག་པ་ཚོས་ཀྱང་གང་ཟག་དང་གནས་ལ་བརྟེན་ནས་

གཡོ་འགུལ་ལམ་ནུས་པ་ཞིག་ཡོང་ཚུལ་བཤད་ཀྱི་ཡོད། དེ་ལྟ་བུའི་འོད་ཟེར་དང་རླུང་གི་

ཁམས་ཀྱི་ཁོར་ཡུག་དེའི་ནང་ཡོད་ན་ལུས་སེམས་གཉིས་ཀར་ཁྱད་པར་འགྲོ་བ་རེད། 

སངས་རྒྱས་ཀྱིས་མྱ་ངན་ལས་འདས་པའི་མདོ་དང་འདུལ་བ་ལུང་ཕྲན་ཚེགས་



གནས་མཇལ་བའི་དགོས་པ་དང་དེའི་ཕན་ཡོན།

ནང་སྟོན་པ་མྱ་ངན་ལས་འདས་པའི་རྗེས་སུ་སངས་རྒྱས་ཀྱི་རྗེས་འཇུག་གིས་སྟོན་

པའི་རྣམ་ཐར་རྗེས་སུ་དྲན་པའི་ཆེད་དུ་གནས་ཆེན་བཞི་ལ་འགྲོ་ན་ཡག་པོ་ཡོད་ཚུལ་

གསུངས་ཡོད། དེ་ཡང་གནས་ཆེན་བཞི་ནི་སྐུ་བལྟམས་པའི་གནས་ལུམྦིནཱི་དང། 

ལོ་དྲུག་དཀའ་བ་སྤྱད་པ་དང་མངོན་པར་རྫོགས་པར་སངས་རྒྱས་པའི་གནས་རྡོ་རྗེ་

གདན༑ ཆོས་ཀྱི་འཁོར་ལོ་བསྐོར་བའི་གནས་ཝཱ་རཱ་ཎ་སཱི། ཡོངས་སུ་མྱ་ངན་ལས་

འདས་པའི་གནས་རྩྭ་མཆོག་གྲོང་བཅས་ཡིན། དེ་དག་ལ་ཕྱག་མཆོད་འབུལ་སོགས་

བྱེད་ན་བསོད་ནམས་ཀྱི་ཚོགས་རླབས་པོ་ཆེ་ཐོབ་ཚུལ་གསུངས་ཡོད། དེ་ནས་གནས་

ཆེན་བརྒྱད་བརྩི་བའི་སྐབས་སུ་གོང་གི་གནས་ཆེན་བཞིའི་ཐོག་ཏུ་སྐུ་ཚེ་བྱིན་གྱིས་

བརླབས་པའི་གནས་ནཱལནྡཱ་དང་། ཆོ་འཕྲུལ་བསྟན་པའི་གནས་མཉན་ཡོད། ལྷ་ལས་

བབས་པའི་གནས་སང་ཀི་སཱ། དབྱེན་བཟླུམས་པའི་གནས་རྒྱལ་པོའ་ིཁབ་བཅས་རེད། 

སྐབས་རེ་ཕྱི་མ་བཞི་ལ་ཉེ་བའི་གནས་ཆེན་བཞི་ཞེས་ཀྱང་བརྗོད། འགའ་ཞིག་ནང་

ཡངས་པ་ཅན་དེ་གནས་ཆེན་གཅིག་ཏུ་བརྩི་བ་ལྟ་བུར་སྣང་། 

ཁྱེད་རང་ཚོ་སང་ཉིན་ནས་ཝཱ་རཱ་ཎ་སཱི་དང་། རྡོ་རྗེ་གདན། རྩ་མཆོག་གྲོང་། མཉན་

ཡོད༑ རྒྱལ་པོའ་ིཁབ། ནཱལནྡཱ་བཅས་སུ་གནས་སྐོར་འགྲོ་རྒྱུ་ཡིན་པ་རེད། ད་ལན་འདིའི་

ནང་ཡངས་པ་ཅན་དུ་འགྲོ་མི་ཐུབ་པ་མ་ཟད། གནས་ཆེན་བཞིའི་ནང་ནས་ལུམྦིནཱི་ལ་ཚུལ་

མཐུན་གྱིས་འགྲོ་ཐབས་མེད། ལར་ནས་གནས་མཇལ་དུ་ཚུལ་མཐུན་གྱིས་ཕེབས་དགོས་

ཤིང་༑ དེང་སང་གནས་མཇལ་བ་ཁ་ཤས་མེ་འཁོར་གྱི་འཛིན་བྱང་སོགས་མ་ཉོས་པར་

བརྐུས་ཏེ་སོང་བ་མ་ཟད། ད་དུང་གནས་མཇལ་འགྲོ་བའི་ཡུས་ཤོད་མཁན་དེ་འདྲ་ཡོང་

གི་འདུག །དེ་དག་གྲྭ་པ་ཡིན་ན་མ་བྱིན་པར་ལེན་པའི་ཕམ་པས་གྲྭ་པ་ལོག་པ་དང་། ཁྱིམ་

པ་ཡིན་ན་བརྐུས་པའི་མི་དགེ་བ་ཞིག་ཡོང་རྒྱུ་རེད། དེས་ན་ཚུལ་མཐུན་མིན་པས་སོང་བ་

དང་གནས་མཇལ་བ་གཉིས་ལ་མགོ་ཐུག་རྒྱུ་གང་ཡང་མེད། དེ་ནི་ཉ་བསད་ནས་ཁྱི་ལ་

སྦྱིན་པ་བཏང་བ་དང་མཚུངས། ས་ཆ་ཕལ་པ་ཞིག་ལ་ཚུལ་དང་མི་མཐུན་པར་ཕྱིན་པ་ལས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀྱང་གནས་ཁྱད་པར་ཅན་ལ་ཚུལ་དང་མི་མཐུན་པར་ཕྱིན་པ་དེ་སྡིག་པ་གསོག་ཚབས་ཆེ་

བ་རེད། གནས་ཁྱད་པར་ཅན་ལ་དགེ་བ་བྱེད་ན་དགེ་བའི་ནུས་པ་ཆེ་བ་བཞིན་སྡིག་པ་

བྱེད་ན་སྡིག་པའི་ནུས་པ་ཆེ་བ་ཡོང་བ་གཅིག་པ་རེད། དེས་ན་ང་ཚོ་སཱར་ནཱཐ་ལ་བསྡད་

ནས་སྡིག་པ་བྱེད་ན་དིལླཱི་དང་མུམྦཨཱི་ལ་སྡིག་པ་བྱེད་པ་ལས་སྡིག་ཚབས་ཆེ་བ་རེད། 

ཕྱོགས་གཉིས་ཀའི་ཁེ་གྱོང་གཉིས་ཀ་ལ་བལྟ་དགོས། ས་གནས་འདི་འདྲ་ཞིག་ལ་སྡིག་པ་

བྱེད་ན་སྡིག་པ་ཆེ་བ་ཡོང་བསམ་པའི་དྲན་ཤེས་བསྟེན་ནས་སྡིག་པ་སྤོང་གང་ཐུབ་དང། 

འདི་ལ་དགེ་བ་བྱེད་ན་དགེ་བ་གསོག་ཚབས་ཆེ་བ་ཡོད་བསམ་པའི་འདུ་ཤེས་བཞག་

ནས་དགེ་བ་ལ་འབད་དགོས་པ་དེ་གནས་མཇལ་བ་ཚོས་ངེས་པར་དུ་ཐུགས་ལ་འཇོག་

དགོས༑ དེ་བཞིན་ཕ་རོལ་ཏུ་ཕྱིན་པའི་ཐེག་པའི་ལུགས་ལྟར་ན་དྲང་སྲོང་ཞོ་འཐུང་རུས་

པའི་རྡོ་རྗེའི་གདན་རྩེ་བརྒྱ་པ་དེ་ཡུལ་གྱི་དབུས་རྡོ་རྗེ་གདན་དུ་ཡོད་པ་དང་། སངས་རྒྱས་

མངོན་པར་རྫོགས་པར་སངས་རྒྱས་པའི་སྐབས་སུ་འཁྱོག་ཐུབ་པའི་གདན་དེ་མ་གཏོགས་

མེད་པར་བརྟེན། བསྐལ་པ་འདིའི་སངས་རྒྱས་སྟོང་རྣམས་རྡོ་རྗེ་གདན་དུ་སངས་རྒྱས་པ་

དང་༑ དེ་བཞིན་འཇིག་རྟེན་འདི་བསྐལ་པ་མེ་འཇིག་ཆུ་འཇིག་གིས་འཇིག་པའི་སྐབས་སུ་

རྡོ་རྗེ་གདན་དུ་ཡོད་པའི་དྲང་སྲོང་ཞོ་འཐུང་རུས་པའི་རྡོ་རྗེའི་གདན་དེ་མི་འཇིག་པར་ནམ་

མཁའ་ལ་བསྡད་ཚུལ་གསུངས་ཡོད། དེ་དག་ནི་སྒྲ་ཇི་བཞིན་པར་ཁས་ལེན་དགོས་སམ། 

ཡང་ན་བརྡ་མཚོན་ཞིག་གིས་བཤད་དགོས་སྐབས་དང་སྦྱར་ནས་བལྟ་རྒྱུ་རེད། 

བོད་དུ་ཕ་དམ་པ་སངས་རྒྱས་དང་མ་ཅིག་ལབ་ཀྱི་སྒྲོན་མ་སོགས་ནས་བརྒྱུད་པའི་

སྔགས་སམ་ཕར་ཕྱིན་ཐེག་པའི་སྦྱིན་པའི་ཕར་ཕྱིན་གྱི་ཉམས་ལེན་གཙོ་བོར་སྟོན་ནས་ཤ་

ཁྲག་ལ་དགའ་བའི་མཁའ་ལ་རྒྱུ་བའི་ཡི་དྭགས་དང་གདོན་འདྲེ་སོགས་ལ་རང་གི་ལུས་

ཀྱི་ཤ་ཁྲག་གི་སྦྱིན་པ་གཏོང་བའི་གཅོད་ཅེས་པའི་ཉམས་ལེན་གྱི་བརྒྱུད་པ་དེའི་ནང་ཀླུ་

དང་གནོད་སྦྱིན་འདྲེ་སོགས་གདུག་པ་ཅན་རྣམས་གནས་པའི་དུར་ཁྲོད་བརྒྱ་དང་ཆུ་མིག་

བརྒྱ་ལ་སོགས་འགྲིམས་པ་ནི་གནས་སྐོར་དུ་ཚུད་ཀྱང་། དེ་ནི་གནས་རྩ་ཆེན་དུ་བརྩིས་



གནས་མཇལ་བའི་དགོས་པ་དང་དེའི་ཕན་ཡོན།

ནས་འགྲོ་བ་མིན། དུར་ཁྲོད་ནང་བསིལ་བའི་ཚལ་གྱི་དུར་ཁྲོད་དེ་འཇིགས་སུ་རུང་བ་

བརྩི་ཡང་། ད་ལྟ་མཇལ་བ་དེ་དུར་ཁྲོད་བསིལ་བའི་ཚལ་ངོ་མ་དེ་ཡིན་མིན་མ་ཤེས་ཀྱང། 

བསིལ་བའི་ཚལ་ངོ་མ་ནི་རྡོ་རྗེ་གདན་གྱི་ལྷོ་ཕྱོགས་སུ་ཡོད་དགོས། དུར་ཁྲོད་དེ་ཚོ་ནི་

སྔགས་ཀྱི་རྣལ་འབྱོར་པ་རྣམས་ཀྱིས་དམིགས་བསལ་གྱིས་སྒྲུབ་པ་བྱེད་པའི་གནས་

སུ་བརྩི། དེ་དག་ནི་གནས་ཀྱི་བྱིན་རླབས་ཆ་ནས་མ་བརྩི་བར། ཉམས་ལེན་བྱེད་པའི་

ཆོས་དེ་དང་གནས་དེ་གཉིས་ཀྱི་བར་ལ་ཐུན་མོང་མ་ཡིན་པའི་འབྲེལ་བ་ཡོད་པའི་དབང་

གིས་རེད། དཔེར་ན། གཅོད་ཀྱི་སྐབས་སུ་ལུས་ཤ་ཁྲག་གི་སྦྱིན་པ་གཏོང་དགོས་པར་

བརྟེན་སྦྱིན་པ་ལེན་མཁན་གྱི་གཟུགས་མེད་ཀྱི་འདྲེ་དེ་ཚོ་དགོས་ཤིང་། ཤ་ཁྲག་གི་སྦྱིན་

པ་གཏོང་མཁན་གྱིས་ཐོག་མར་འདྲེ་ལ་གཏོང་དགོས་པ་ནི་འདྲེས་དངོས་སུ་མི་ཟ་བར་

ཚུར་ལོག་རྒྱུ་ཡོད། ཁྱི་དང་གཅན་གཟན་ལ་གཏོང་ན་དངོས་སུ་ཟ་བར་བརྟེན་གཏོང་མི་

ནུས་པ་རེད། དེ་ནི་རིམ་པས་སྦྱོང་དགོས་པ་རེད། དེ་ཚོ་ས་ཆ་འཚུབ་པོར་འགྲོ་དགོས་

པར་བརྟེན་གནས་ཀྱི་ཁྱད་པར་དེ་མི་འདྲ་བ་རེད། འོན་ཀྱང་རྟོགས་པ་མཐོ་བའི་གང་ཟག་

ལ་གནས་མཇལ་ལ་འགྲོ་དང་མི་འགྲོའ་ིཁྱད་པར་མེད་པའི་སྐབས་ཤིག་སླེབས་རྒྱུ་ཡོད། 

དེ་ནི་གནས་ཚུལ་ཐ་དད་རེད། རྗེས་སུ་བཤད་ཆོག་གི་རེད། གནས་མཇལ་ལ་འགྲོ་ན་

དགོས་པ་ཡོད་པ་དང། ནང་པའི་གཞུང་ལུགས་ནང་གནས་མཇལ་ཞེས་གསུངས་པ་དེ་

ཐེག་པ་ཐུན་མོང་བའི་བཤད་སྟངས་དང་། ཕ་རོལ་ཏུ་ཕྱིན་པའི་ཐེག་པ་ཆེན་པོའ་ིབཤད་

སྟངས༑ སྔགས་ཀྱི་ཐེག་པའི་བཤད་སྟངས་བཅས་མདོར་བསྡུས་རེ་བཤད་རྒྱུའི་འབད་

རྩོལ་བྱས་པ་ཡིན། གོ་བརྡ་འཕྲོད་མིན་མི་ཤེས། 

གནས་དེ་དག་ལ་ཕྱིན་པའི་སྐབས་སུ་ཉིན་མང་པོ་ཐུན་བཞིའི་རྣལ་འབྱོར་གྱི་ཉམས་

ལེན་བྱས་ནས་བསྡད་ཐབས་མེད་པར་བརྟེན། ཉིན་རེ་གཉིས་རིང་ཕྱག་འཚལ་མཆོད་

འབུལ་སོགས་སྟབས་བདེ་ཤོས་ཤིག་ཇི་ལྟར་བྱེད་རྒྱུ་ཡོད་ཅེ་ན། ང་ཚོ་སྔགས་བླ་མེད་

སོགས་ཀྱི་རྣལ་འབྱོར་ཆེན་པོ་བྱེད་མི་ཐུབ་མཁན་གང་ཟག་ཕལ་པ་རྣམས་གནས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

མཇལ་འགྲོ་བའི་སྐབས་སུ་སྡོང་པོ་བཀོད་པའི་མདོ་དང་འཕགས་པ་བཟང་པོ་སྤྱོད་པའི་

སྨོན་ལམ་གྱི་རྒྱལ་པོ་ནས་གསུངས་པའི་བསགས་སྦྱང་གི་གནད་བསྡུས་པ་ཡན་ལག་

བདུན་པ་མཎྜལ་དང་བཅས་པའི་ཐོག་ནས་སྐྱེས་བུ་གསུམ་གྱི་ལམ་ཡོངས་རྫོགས་ལ་

ཤར་སྒོམ་ཞིག་བྱེད་ཐུབ་པ་དང་། དེ་ནས་རང་གི་མངོན་འདོད་བཞིན་སྨོན་ལམ་ཞིག་

བཏབ་ཐུབ་ན་ཆ་ཚང་བ་ཞིག་ཆགས་རྒྱུ་རེད། དེ་ལྟར་ཐུབ་ན་ཚེགས་ཆུང་ལ་དོན་ཆེ་

བ་ཡོང་རྒྱུ་རེད། སྔ་དགོང་ཞལ་འདོན་འཆར་ཅན་ལྟར་དང་། དེ་ནས་གནས་དངོས་སུ་

མཇལ་བའི་སྐབས་སུ་ལྷོད་ལྷོད་གདངས་གཏོང་བའི་སྒོ་ནས་བྱེད་རྒྱུ་བྱུང་ན་ཡག་པོ་

ཡོད༑ གསུང་རབ་ཡན་ལག་བཅུ་གཉིས་ནང་དབྱངས་ཀྱིས་བསྙད་པའི་སྡེ་ཞེས་པ་དེ་

མདོ་ཞིག་ཀློག་ནའང་རེད། ཆོས་ཕྱོགས་ཀྱི་ཆོ་ག་རྣམས་འདོན་པའི་སྐབས་སུ་གདངས་

སྙན་པོ་གཏོང་དགོས་པ་དེ་ཁྱིམ་པ་མགོ་སྐོར་གཏོང་རྒྱུ་དང་འདྲ་ཆགས་པོའ་ིསྐད་ཆ་

མིན་ཞིང་། དེ་ལ་བརྟེན་ནས་བསོད་ནམས་གསོག་ཁྱད་ཡོད་པ་དང་། དེ་བཞིན་ཐུན་མོང་

མ་ཡིན་པའི་གནད་འགག་མང་པོ་ཡོད་རེད། དེས་ན་བོད་ཀྱི་གདན་ས་དང་ཆོས་སྡེ་ཁག་

ཚང་མའི་ནང་ཞལ་འདོན་གསུང་བའི་སྐབས་སུ་སོ་སོའ་ིཐུན་མོང་མ་ཡིན་པའི་གདངས་

གཏོང་སྲོལ་ཡོད་པ་དེ་དགོས་པ་དང་རྒྱུ་མཚན་ཡོད་པའི་དབང་གིས་བྱུང་བ་རེད་མ་

གཏོགས། འདྲ་ཆགས་པོའ་ིསྐད་ཆ་མ་རེད། གལ་ཏེ་དེ་ལྟར་ཡིན་ན་སྔོན་གྱི་སྐྱེས་བུ་

དམ་པ་འདྲ་ཆགས་ནམ་ཡང་མི་གནང་མཁན་ཚོས་ཀྱང་གདངས་ལ་ཧ་ཅང་དྭང་འདོད་

གནང་ཡོད། རྗེ་བཙུན་མི་ལ་རས་པ་ལྟ་བུ་དོན་ཉུང་བ་དང་བྱ་བ་ཉུང་བ་གནང་མཁན་

གྱིས་ཀྱང་མགུར་གྱི་གདངས་ལ་ཧ་ཅང་དྭང་འདོད་གནང་ཡོད། དེང་སང་མི་ལའི་མགུར་

དེ་ཚོ་ཚུལ་བཞིན་གཏོང་ཐུབ་མཁན་དཀོན་པོ་འདུག །དེ་ལྟ་བུ་གདངས་གཏོང་རྒྱུའང་རྗེ་

བཙུན་མི་ལ་རས་པ་གནང་རྒྱུ་ཟད་ནས་གནང་བ་མ་རེད། དེ་ཡང་ངག་གི་འགྱུར་ཁུགས་

དང་སེམས་ཀྱི་འགྲོས་གཉིས་པོ་གཅིག་པ་རེད། འདོན་པ་རྣམས་ལྷོད་ལྷོད་བཏོན་པའི་

སྐབས་སུ་བསམ་བློ་གཏོང་རྒྱུའི་གོ་སྐབས་ཤིག་ཡོང་གི་ཡོད་ལ། གང་ཟག་གཞན་གྱི་རྣ་



གནས་མཇལ་བའི་དགོས་པ་དང་དེའི་ཕན་ཡོན།

བ་ལའང་སྙན་པ། དེ་བཞིན་མི་མ་ཡིན་པའི་གནོད་སྦྱིན་དང་དྲི་ཟ་སོགས་མང་པོའ་ིཡིད་

ལ་འཇུག་པ་སོགས་ཚང་མ་དྭང་བ་འདྲེན་པ་ཞིག་ཡོང་རྒྱུ་རེད། 

གནས་ཆེན་ཁག་ཏུ་གསུང་རྒྱུའི་ཞལ་འདོན་རྣམས་ཇི་ལྟར་བསྡུས་ཡོད་ཅེ་ན། སྐྱབས་

འགྲོ་དང་། སེམས་བསྐྱེད། སྤྱན་འདྲེན། ཕྱག་འཚལ་བའི་ཡན་ལག །མཆོད་འབུལ་སྐབས་

མཆོད་སྤྲིན་འགའ་ཤས་བསྣན། མཎྜལ། བཤགས་པའི་ཡན་ལག་སྐབས་སུ་སྤྱི་བཤགས་

བསྣན༑ རྗེས་སུ་ཡི་རངས། ཆོས་འཁོར་བསྐོར་བར་བསྐུལ་བ། མྱ་ངན་ལས་མི་འདའ་བའི་

གསོལ་བ་བཏབ་པ། བསྔོ་བ་བཅས་བྱེད་རྒྱུ་རེད། བསགས་སྦྱང་གི་བསགས་ཞེས་པ་

ནི་ཚོགས་བསགས་པ་དང་། སྦྱང་ཞེས་པ་ནི་སྡིག་པ་སྦྱང་བ་ཡིན། ཚོགས་བསགས་པ་

དང་སྡིག་པ་སྦྱང་བ་གཉིས་མ་གཏོགས་སངས་རྒྱས་ཀྱི་གོ་འཕང་བསྒྲུབ་པ་ལ་གཞན་བྱེད་

རྒྱུ་གང་ཡང་མེད། གང་ལྟར་སྒྲིབ་པ་གཉིས་སྦྱངས་ནས་ཚོགས་ཐམས་ཅད་བསགས་ན་

སྐྱོན་ཀུན་ཟད་དང་ཡོན་ཏན་ཀུན་ལྡན་གྱི་སངས་རྒྱས་སུ་འགྱུར། དེ་སྒྲུབ་པའི་ཐབས་ཆ་

ཚང་བསྡུས་ན་ཚོགས་བསགས་པ་དང་སྒྲིབ་པ་སྦྱང་བ་གཉིས་རེད། དེ་ལྟ་བུའི་ཚོགས་

བསགས་པ་དང་སྡིག་པ་སྦྱང་བ་གཉིས་གང་ཟག་ལས་དང་པོས་ཀྱང་ཉམས་ལེན་བྱེད་

ཐུབ་པའི་སྟབས་བདེ་ཤོས་ཤིག་ཇི་ལྟར་བྱེད་རྒྱུ་ཡོད་ཅེ་ན། ཡན་ལག་བདུན་པའི་སྒོ་ནས་

བྱེད་རྒྱུ་དེ་རེད། ཡན་ལག་བདུན་པའི་ཚོགས་བསགས་སྒྲིབ་སྦྱང་བྱས་ཟིན་པའི་རྗེས་སུ་

དངོས་གཞི་ལམ་བསྒོམ་རྒྱུའི་ཆེད་དུ་སྐྱེས་བུ་གསུམ་གྱི་ལམ་གསུམ་ཆ་ཚང་ཡོད་པ་ཡོན་

ཏན་གཞིར་གྱུར་མ་ལྟ་བུ་དལ་བུས་བཏོན་ནས་སྐྱེས་བུ་གསུམ་གྱི་ལམ་ཡོངས་རྫོགས་ལ་

ཤར་སྒོམ་རེ་བྱེད་ཐུབ་ན་ཕུན་སུམ་ཚོགས་པ་ཡོང་རྒྱུ་རེད། ཅེས་གསུངས།། །།

(༡༩༩༩ ཕྱི་ཟླ་ ༣ ཚེས་ ༡༩ ཉིན་ཝཱ་ཎ་དབུས་བོད་ཀྱི་གཙུག་ལག་སློབ་གཉེར་ཁང་གི་སློབ་ཕྲུག་རྒན་

པ་རྣམས་ཤེས་རིག་ལྟ་སྐོར་དང་འབྲེལ་ནང་པའི་གནས་ཆེན་ཁག་ཏུ་གནས་མཇལ་དུ་བསྐྱོད་སྐབས་

གསུངས་པ་ཞིག་ཡིན།)



༈ སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། 

བྱེད་ལས། ཕན་གནོད་སོགས་ཀྱི་སྐོར།
(༢༠༡༦ ཕྱི་ཟླ་ ༡༡ ཚེས་ ༢༥)

༄༅།། སྐྱབས་ཡུལ་དགེ་འདུན་གྱི་སྡེ།  མཁན་ལས་ཟུར་རྣམ་པས་མཚོན་པའི་གདན་

སའི་མཛད་གཙོ་རྣམ་པ། ངའི་ཕྱག་སྦྲེལ་རྙིང་པ་ཆོས་རིག་བཀའ་ཟུར་མཆོག ། བཀུར་འོས་

སྤྱི་འཐུས་རྣམ་པ། གཞན་ཡང་མང་ཚོགས་ཀྱི་གལ་གནད་ཆེ་བའི་ལས་ཀྱི་སྣེ་མོ་ལ་ཡོད་

པའི་ལས་བྱེད་ཟུར་པ་དང་ལས་ཐོག་པ་རྣམ་པ། སེར་བྱེས་འབྲིང་རིམ་སློབ་གྲྭའི་སློབ་ཕྲུག་

གིས་གཙོས་སློབ་ཕྲུག་རྣམ་པ་བཅས་ཚང་མ་ལ་ཐོག་མར་འཚམས་འདྲི་དང་བཀྲ་ཤིས་

བདེ་ལེགས་ཞུ་རྒྱུ་ཡིན།  བརྗོད་གཞི་འདི་དག་ནི་གདན་སའི་སློབ་གྲྭ་ཁག་ནང་ཡོད་པའི་

ཁྱིམ་ནས་ཁྱིམ་མེད་པར་རབ་ཏུ་བྱུང་བའི་སློབ་ཕྲུག་ཚོར་ཐད་ཀར་འབྲེལ་བ་ཡོད་པ་དང་

ཕན་ཐོགས་ཡོད་པ་ཞིག་ཡིན་མིན་ཐོག་མར་དྭོགས་པ་བྱུང་སོང། ཡིན་ནའང་ད་ལྟ་སེར་

བྱེས་འབྲིང་རིམ་སློབ་གྲྭའི་ངེས་སྟོན་པས་འབྲེལ་བ་ཡོད་ཅེས་འགྲེལ་བརྗོད་གནང་སོང། 

སྤྱིར་ཁྱིམ་ནས་ཁྱིམ་མེད་པར་རབ་ཏུ་བྱུང་བ་ཞེས་པ་ནི་ངེས་པར་འབྱུང་བ་ཚུལ་ཁྲིམས་ཀྱི་

དབང་དུ་བྱས་ཏེ་ཞེས་གསུངས་པ་བཞིན་ཐར་པ་དོན་གཉེར་གྱི་བློས་ཀུན་ནས་བསླངས་ཏེ་

སློབ་སྦྱོང་བྱེད་ཀྱི་ཡོད། དེར་བརྟེན་ཐར་པ་སྒྲུབ་པའི་ལམ་གྱི་རིམ་པ་དང་འབྲེལ་བ་མེད་

པ་རྣམས་ང་ཚོ་ལ་འབྲེལ་མེད་དོན་གཞན་ཡིན་ཞིང། སློབ་དཔོན་ཆོས་གྲགས་ཀྱིས། འདི་

ཡིས་སྲིན་འབུའི་གྲངས་མཁྱེན་པ།། ངེད་ལ་འགར་ཡང་ཉེར་མཁོ་མེད།། ཅེས་གསུངས་

པ་བཞིན་སངས་རྒྱས་ཀྱི་རྣམ་པ་ཐམས་ཅད་མཁྱེན་པའི་ཡེ་ཤེས་ཀྱིས་རྒྱ་མཚོའི་ནང་སྲིན་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

འབུ་ཇི་ཙམ་ཡོད་པའི་གྲངས་ཀ་མཁྱེན་ཡང་། ང་ཚོ་ཐར་པ་སྒྲུབ་པའི་ལམ་གྱི་རིམ་པ་ལ་ཉེ་

བར་མཁོ་བའམ་འབྲེལ་བ་གང་ཡང་མེད་ཅེས་གསུངས་པ་ལྟ་བུ་རེད། ཕྱོགས་གཞན་ནས་

བཤད་ན། ང་ཚོ་ཐེག་ཆེན་པ་ཡིན་ཟེར་གྱི་ཡོད། རྒྱལ་སྲས་རྣམས་ཀྱིས་མི་བསླབ་པའི།། 

དངོས་དེ་གང་ཡང་ཡོད་མ་ཡིན།། ཞེས་གསུངས་པ་བཞིན་བྱང་ཆུབ་སྒྲུབ་པའི་ཡན་ལག་

ཏུ་ཤེས་བྱའི་གནས་ཡོངས་ལ་བསླབ་དགོས་པ་དང་། ལྷག་པར་དུ། རིག་པའི་གནས་ལྔ་

དག་ལ་མཁས་པར་མ་བྱས་ན།། འཕགས་མཆོག་གིས་ཀྱང་ཐམས་ཅད་མཁྱེན་ཉིད་འཐོབ་

མི་འགྱུར།། ཞེས་རིག་པའི་གནས་ཡོངས་རྫོགས་ལ་སྦྱང་དགོས་པ་ཡིན།

ད་རེས་ཉིན་བཞིའི་བརྗོད་གཞི་རྣམས་ནང་པའི་གཞུང་ནས་གསུངས་པའི་རིག་པའི་

གནས་ཀྱི་གྲངས་སུ་ཚུད་མིན་མི་ཤེས་ཀྱང་། གང་ལྟར་རིག་པ་དང་ཤེས་བྱ་ཞིག་ཆགས་ཀྱི་

ཡོད༑ དེའི་དབང་གིས་འབྲེལ་བ་ཡོད་པ་བཟོ་ཆོག །ལྷག་པར་དུ་བརྗོད་གཞི་དེ་དག་ཉམས་

ལེན་བྱེད་མཁན་ཞིག་གིས་ལམ་དང་རིམ་པ་དང་སྦྱར་ནས་བསམ་བློ་གཏང་ན་འཁོར་བ་

སྤྱི་དང་བྱེ་བྲག་གི་སྡུག་བསྔལ་བསམ་རྒྱུར་ཏན་ཏན་ཕན་ཐོགས་ཡོང་རྒྱུ་རེད། འཁོར་བ་

སྤྱི་དང་བྱེ་བྲག་གི་སྡུག་བསྔལ་བསམ་པའི་སྐབས་སུ་འགྲོ་བ་སྤྱིའི་སྡུག་བསྔལ་བསམ་

པ་དང་། རིགས་དྲུག་སོ་སོའ་ིསྡུག་བསྔལ་བསམ་པའི་ནང་མིའི་འགྲོ་བའི་སྡུག་བསྔལ་

བསམ་རྒྱུར་འབྲེལ་བ་དང་ཕན་ཐོགས་ཡོད་པའི་བརྗོད་གཞི་ཤ་སྟག་རེད། དེར་བརྟེན་འགྲོ་

བ་རིགས་དྲུག་གཞན་གྱི་སྡུག་བསྔལ་རྣམས་སྡུག་བསྔལ་གྱི་སྡུག་བསྔལ་ཤས་ཆེ་བ་ཡིན་

སྟབས༑ ཤེས་བདེ་བ་དང་རྟོགས་བདེ་བ་ཡོད། འོན་ཀྱང་མིའི་འགྲོ་བའི་སྤྱི་ཚོགས་ནང་

འགྲོ་བ་གཞན་ལ་ལྟོས་ཏེ་སྡུག་བསྔལ་གྱི་སྡུག་བསྔལ་དེ་ཉུང་བ་ཡིན་རུང། འགྱུར་བའི་

སྡུག་བསྔལ་དང་ཁྱབ་པ་འདུ་བྱེད་ཀྱི་སྡུག་བསྔལ་ཤས་ཆེ་བ་ཡོད་པ་དེ་ངོས་གཟུང་དཀའ་

བ་རེད། དེ་ཡང་མཛོད་འགྲེལ་ལས། ལག་མཐིལ་སྤུ་ཉག་གཅིག་འདུག་པ།། དེ་ནི་མིག་ཏུ་

སོང་བ་ན།། མི་བདེ་བ་དང་སྡུག་བསྔལ་སྐྱེད།། བྱིས་པ་ལག་མཐིལ་འདྲ་བ་ཡིས།། འདུ་

བྱེད་སྡུག་བསྔལ་སྤུ་མི་རྟོགས།། འཕགས་པ་མིག་དང་འདྲ་བ་ཡིས།། འདུ་བྱེད་ལ་ནི་སྡུག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བསྔལ་གཟིགས།། ཞེས་ལག་མཐིལ་ལ་སྤུ་ཞིག་ཡོད་ན་མི་ཚོར་བ་དང་། མིག་ནང་སྤུ་ཞིག་

འཛུལ་ན་ལམ་སེང་ཚོར་བ་ལྟ་བུ་རེད། ད་ལྟ་མིའི་འཇིག་རྟེན་ནང་འགྱུར་བའི་སྡུག་བསྔལ་

དང་ཁྱབ་པ་འདུ་བྱེད་ཀྱི་སྡུག་བསྔལ་གཏིང་ཟབ་ལོད་ཇི་ཙམ་ཡོད་པ་དང། དུས་ཚོད་སྔ་

མོ་དང་བསྡུར་ན་སྡུག་བསྔལ་གྱི་སྡུག་བསྔལ་ཡང་ད་ལྟའི་གནས་སྐབས་སུ་ཧ་ཅང་མང་བ་

དང་ཛ་དྲག་ཏུ་ཕྱིན་པ་ནི་གནས་ཚུལ་དེ་ཚོར་གཟིགས་ན་ཤེས་ཐུབ། 

དེ་རིང་གི་བརྗོད་གཞི་ནི་དེང་རབས་དང་སྲོལ་རྒྱུན་གྱི་ངོ་བོ་དང་། ཁྱད་པར། བྱེད་

ལས༑ ཕན་གནོད་སྐོར་རེད་འདུག །སྤྱིར་འདིར་བཤད་རྒྱུའི་དེང་རབས་དང་སྲོལ་རྒྱུན་གྱི་

ཁྱད་པར་ཞེས་པ་ནི་ནང་པས་སྔ་མོ་ནས་བཤད་པའི་རིག་གཞུང་གི་རྒྱུ་ཆའི་ནང་བཤད་

པའི་གནས་སྟངས་ཤིག་མིན་ཞིང་། འདི་ནི་གནས་ཚུལ་གསར་པ་ཞིག་རེད། སྤྱིར་འདི་ནི་

སྤྱི་ཚོགས་ཚན་རིག་ལས་གཞན་པའི་སློབ་ཚན་མང་པོ་དང་འབྲེལ་བ་ཡོད་ཀྱང་། གཙོ་ཆེ་

བ་ནི་སྤྱི་ཚོགས་ཚན་རིག་འབྲེལ་བ་ཡོད་པའི་སློབ་ཚན་ཞིག་རེད། ཁྱེད་རང་ཚོས་མཁྱེན་

གསལ་རེད། ང་སྤྱི་ཚོགས་ཚན་རིག་གི་སློབ་ཕྲུག་མིན་པར་བརྟེན། ད་རིང་ཁྱེད་ཚོར་ཞུ་

རྒྱུ་དེ་ཁྱད་ལས་པའི་སྐད་ཆ་མི་ཆགས་ཤིང་། གཙུག་ལག་སློབ་ཁང་ནང་ལས་ཀ་བྱེད་

མཁན་ལ་རང་གིས་དམིགས་ཀྱིས་བཀར་ནས་སློབ་སྦྱོང་བྱེད་རྒྱུའི་སློབ་ཚན་ལས་གཞན་

པའི་སློབ་ཚན་ལའང་ཕྲན་བུ་གོ་རྟོགས་མེད་ན་སོ་སོའ་ིགནས་བབས་དེ་སྲུང་སྐྱོབ་མི་ཐུབ། 

དེས་ན་སྤྱིར་བཏང་ཤེས་བྱ་ཞིག་གི་ངོ་བོར་ཞུ་རྒྱུ་ཡིན། 

དེ་དང་ཆབས་ཅིག་ཏུ་སྤྱི་ཚོགས་ཚན་རིག་གི་ནང་གསེས་ཀྱི་སློབ་ཚན་མང་པོའ་ིནང་

ནས་དེང་རབས་དང་སྲོལ་རྒྱུན་ཐོག་ད་ལྟ་འཇིག་རྟེན་ནང་བགྲོ་གླེང་ཤ གས་ཆེ་འགྲོ་བཞིན་

པ་རེད། དེང་རབས་ཀྱི་གནས་བབ་དར་བ་ནས་བཟུང་བརྒྱ་ཕྲག་བཅུ་དགུ་པའི་མཇུག་

ཙམ་བར་སྐྱོན་བརྗོད་དང་ཀླན་ཀ་འཛུགས་མཁན་ཧ་ལམ་མེད། དེ་ཡོད་ན་སྐབས་དེར་

ལྐུགས་པ་དང་རྗེས་ལུས་ཅན་ཞིག་ཏུ་བརྩི་རྐྱང་བྱས་པ་རེད། བརྒྱ་ཕྲག་ཉི་ཤ ་པའི་མགོ་

ནས་དེང་རབས་ལ་སྐྱོན་བརྗོད་དང་དགག་པ་བྱེད་མཁན་ཇེ་མང་སོང་བའི་དབང་གིས་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

བགྲོ་གླེང་གི་གཞི་རྩ་ཆེན་པོ་ཞིག་ཏུ་གྱུར། བདག་ཉིད་ཆེན་པོ་གཱཾདྷཱིས་འདིའི་ཐོག་ཐུགས་

ཚོར་ཆེན་པོས་གནས་ཚུལ་མང་པོ་བཀའ་གནང་ཡོད། ངའི་རྒྱུན་རིང་འདྲིས་པའི་གྲོགས་

པོ་སྐུ་གཤེགས་ཨེ་ཀེ་སརཎ་ (A. K. Saran) ནི་རྒྱ་གར་ནང་དམིགས་བསལ་གྱིས་

དེང་རབས་དང་སྲོལ་རྒྱུན་ཐོག་སྔར་མ་བྱུང་བའི་མཁས་པ་ཆེན་པོ་ཞིག་ཕེབས་པ་དེ་དང་

མཉམ་དུ་རྒྱུན་རིང་འགྲོགས་པ་ལས་དེའི་སྐོར་སྤྱིར་བཏང་ཤེས་བྱའི་ངོ་བོར་གནས་ཚུལ་

མང་པོ་ཞིག་ཐོས་རྒྱུ་བྱུང་། ཁོང་གི་གསུང་འབུམ་ཆ་ཚང་དེང་རབས་ཀྱི་རྣམ་གཞག་ལ་

རྒོལ་བའི་གཞུང་ཤ་སྟག་རེད། རྒྱ་གར་ནང་དེང་རབས་ཀྱི་ཕྱོགས་འཛིན་པ་ཧ་ཅང་ཤ གས་

ཆེན་པོ་ཡིན་སྟབས། ཁོང་གི་ཕྱག་དེབ་དཔར་འདེབས་བྱེད་མཁན་མ་བྱུང་བ་རེད། རྗེས་

སུ་ང་ཚོ་མི་ཁ་ཤས་གྲོས་བསྡུར་གྱིས་དཔར་འདེབས་མ་ཐུབ་ན་ཧ་ཅང་ཕངས་བློས་ཝཱ་

ཎ་དབུས་བོད་ཀྱི་གཙུག་ལག་སློབ་གཉེར་ཁང་ནས་ཁོང་གི་གསུང་འབུམ་ཆ་ཚང་དཔར་

འདེབས་ཞུ་རྒྱུའི་ཆོད་འགན་བཞག་སྟེ་དེབ་བཅིུག་ཙམ་དཔར་འདེབས་ཟིན་རུང་། ད་ལྟ་

དེབ་བཅུ་གྲངས་ཤིག་དཔར་འདེབས་ཞུ་རྒྱུ་ལྷག་འདུག །དེ་ཚོའི་སྐོར་ལ་ད་ལྟ་དམིགས་

བསལ་སློབ་སྦྱོང་བྱེད་མཁན་དང་ཤེས་མཁན་ཉུང་ངུ་ཡིན་རུང་། ལོ་བརྒྱ་ཕྲག་ཁ་ཤས་

རྗེས་སུ་ཚང་མས་ལུང་དྲང་རྒྱུའི་གཞུང་ལུགས་ཤིག་ཆགས་རྒྱུ་ཡིན་པ་སྨོས་མེད་རེད། 

དེས་ན་དེང་རབས་དང་སྲོལ་རྒྱུན་གྱི་རྣམ་གཞག་དེ་ཞར་དང་ཞོར་ལ་མང་པོ་ཐོས་པ་དེ་

དག་འདིར་ཞུ་རྒྱུའི་འབད་བརྩོན་བྱེད་རྒྱུ་ཡིན། 

ང་ཚོ་བོད་སྐད་དུ་དེང་རབས་དང་སྲོལ་རྒྱུན་ཞེས་པའི་ཚིག་དེ་སྔ་མོ་ནས་ཡོད་ཀྱང། 

ད་ལྟ་ནུབ་ཕྱོགས་པས་དམིགས་བསལ་བརྗོད་བྱ་ཞིག་གི་དོན་དུ་བེད་སྤྱོད་བཏང་བ་ལྟ་

བུ་དེ་རྒྱུན་རིང་ཕྱིན་མེད། ཕལ་ཆེར་དེང་རབས་ཞེས་པ་དེ་ཨིན་སྐད་ཀྱི་ Modern དོན་

དུ་བེད་སྤྱོད་བཏང་བ་དེ་ཧ་ལམ་ཕྱི་ལོ་ ༡༩༥༠ ང་གྲངས་ཀྱི་རྗེས་སུ་ཡིན་སྲིད། དེང་

རབས་ཞེས་པའི་ཚིག་གིས་ད་ལྟའི་གནས་སྐབས་ཀྱི་དུས་རབས་ལ་སྔ་མོ་ནས་གོ་ཡང་། 

དམིགས་བསལ་ Modern དོན་དུ་གོ་བ་དེ་མེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འདིར་དེང་རབས་ནི་ཨིན་སྐད་ཀྱི་ Modern དང་། སྲོལ་རྒྱུན་ནི་ཨིན་སྐད་ཀྱི་ Tradi-

tion ཞེས་པ་དེ་རེད། ད་རིང་དེང་རབས་དང་སྲོལ་རྒྱུན་བར་གྱི་ཁྱད་པར་སྐོར་བཤད་རྒྱུ་

རེད༑ Modern ནི་དེང་རབས་དང་། Modernity ནི་དེང་རབས་ཀྱི་རང་བཞིན་ནམ་དེང་

རབས་ཅན། Modernization ནི་དེང་རབས་ཅན་དུ་བསྒྱུར་བ་བཅས་ཚིག་གསུམ་ཡང་

ཡང་ཡོང་རྒྱུ་ཞིག་རེད། དེས་ན་འདིར་དེང་རབས་ཞེས་པ་དེ་གནས་སྐབས་ཕལ་པ་ཞིག་

ལ་མི་གོ་བར། Modern ཞེས་པའི་ཚིག་གི་དོད་དུ་གོ་དགོས་པ་དེ་མཁྱེན་དགོས། 

Modern ཞེས་པ་ནི་ Latin ཚིག་ Modo ནས་བྱུང་ཞིང་། དེའི་གོ་དོན་ནི་ད་ལྟ་རང་ 

(Just now) ཞེས་པ་དེ་ཡིན། མིང་དེའི་བརྗོད་དོན་གཏན་འཁེལ་རྗེས་བྱུང་རབས་དང་

སྤྱི་ཚོགས་ཚན་རིག་དང་འབྲེལ་བ་ཆེ་བ་ཆགས་ཤིང་། བྱུང་རབས་ལ་སྦྱར་བའི་སྐབས་

སུ་དེང་རབས་ཀྱི་ལོ་ཡུན་ནམ་དེང་རབས་ཀྱི་དུས་ཡུན་ (The Modern Age or the 

Modern Period) ཞེས་པའི་དོན་དུ་བཤད། དེ་ནི་ཤེས་ཡོན་ལ་དེང་རབས་ཀྱི་ཤེས་ཡོན་ 

(Modern Education) དང་དཔལ་འབྱོར་ལ་དེང་རབས་ཀྱི་དཔལ་འབྱོར་ (Modern Econ-

omy) སོགས་ལའང་སྦྱར། དེ་བཞིན་ཚན་རིག་ལ་དེང་རབས་ཚན་རིག་ལས་མེད་པ་ཚན་

རིག་པ་ཚོས་བརྩིས་ཀྱང་། ཚན་རིག་ལ་དེང་རབས་ཀྱི་ཚན་ (Modern Science) རིག་

དང་གནའ་བོའ་ིཚན་རིག་ (Ancient Science) དང་། དེང་རབས་ཀྱི་ཚན་རིག་ (Mod-

ern Science) དང་སྲོལ་རྒྱུན་གྱི་ཚན་རིག །(Traditional Science) དེང་རབས་ཀྱི་ཚན་

རིག་(Modern Science) དང་ས་གནས་ཀྱི་ཚན་རིག་ (Local Science) སོགས་སུ་ཕྱེ་

ཚུལ་ཡོངས་གྲགས་ཡིན། གང་ལྟར་ Science ལ་ Modern ཞེས་པའི་ཁྱད་ཆོས་སྦྱར་རྒྱུ་

ཞིག་ཆགས་ཟིན། སྐད་ཡིག་ནི་འགྱུར་བ་མེད་པར་བསྡད་དགོས་ཤིང་། གལ་ཏེ་སྐད་ཡིག་

འགྱུར་བ་སོང་ན་སྐད་ཡིག་རྙིང་པ་རྣམས་བེད་སྤྱོད་མེད་པ་ཆགས་རྒྱུ་རེད། གང་ལྟར་དེང་

རབས་ཞེས་པའི་ཐ་སྙད་དེ་གང་སར་སྦྱར་བསྡད་རྒྱུ་ཞིག་རེད། 

འཇིག་རྟེན་འདིའི་ཐོག་དེང་རབས་ཀྱི་གནས་སྟངས་དེ་ཇི་ལྟར་བྱུང་བ་དང་། དེའི་རྒྱབ་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

ཏུ་རྒྱུ་རྐྱེན་གང་ཡོད། བྱུང་བའི་རིམ་པ་གང་ཡིན་ཞེ་ན། དེང་རབས་ཀྱི་གནས་ཚུལ་མང་

ཆེ་བ་ནུབ་ཕྱོགས་ནས་དར་ཞིང་། ནུབ་ཕྱོགས་ཞེས་པ་ནི་ད་ལྟའི་ གནས་སྐབས་ཀྱི་ཡོ་

རོབ་དང་དེའི་གཡས་གཡོན་གྱི་ས་ཆ་ལ་བརྗོད། དེ་ནས་ཨ་རི་དང་དེའི་གཡས་གཡོན་གྱི་

ཡུལ་ལུང་ལ་དར་བ་རེད། དེ་ནི་ཐོག་མ་ཆབ་སྲིད་ཀྱི་འཐབ་རྩོད་ལ་བརྟེན་ནས་བྱུང་ཞིང། 

དེ་ཡང་རྒྱལ་པོའ་ིརིང་ལུགས་དང་། གཅིག་སྡུད་དབང་འཛིན་རིང་ལུགས་ཀྱིས་གཉའ་

གནོན་ཤ གས་ཆེ་བྱུང་། དེ་ནས་ངོ་རྒོལ་གྱེན་ལངས་ཀྱི་གནས་ཚུལ་བྱུང་། དེ་ལྟ་བུའི་རྒྱལ་

པོའ་ིརིང་ལུགས་དང་གཅིག་སྡུད་དབང་འཛིན་རིང་ལུགས་ཀྱི་གཉའ་གནོན་བཤ་གཞོག་

གི་རྒྱབ་ཏུ་ལུང་པ་སོ་སོའ་ིཆོས་ལུགས་རྒྱུན་འཛིན་པས་དབང་ཆ་བཟུང་སྟེ། ཆོས་དང་

ཆབ་སྲིད་མཉམ་དུ་འདྲེས་པ་དེས་མང་ཚོགས་ལ་གཉའ་གནོན་བཤ་གཞོག་མང་པོ་བྱུང་། 

དཔེར་ན་རྒྱལ་པོ་ཞིག་གིས་དྲང་བདེན་མ་ཡིན་པའི་གཉའ་གནོན་བཤ་གཞོག་གི་རྒྱབ་ཏུ་

རྒྱལ་པོ་རྣམས་དཀོན་མཆོག་གིས་བསྐོས་ཚུལ་བཤད་དེ་ཆོས་དཔོན་ཚོས་རྒྱལ་པོའ་ིརྒྱབ་

སྐྱོར་བྱེད་པ་ལས། བཤ་གཞོག་མྱོང་མཁན་གྱི་རྒྱབ་ཏུ་མེད་པར་བརྟེན། ཆོས་དང་ཆབ་

སྲིད་དབར་གྱི་འགལ་བ་དང་། གཅིག་སྡུད་དབང་འཛིན་དང་མང་གཙོའི་རིང་ལུགས་ཀྱི་

བསམ་ཚུལ་དབར་གྱི་འགལ་བའི་དབང་གིས་དེང་རབས་ཞེས་པའི་སྤྱི་ཚོགས་ཀྱི་གནས་

སྟངས་དེ་བྱུང་ཞིང་། དེ་ནི་བྱམས་བརྩེ་དང་མཛའ་བརྩེའི་བསམ་ཚུལ་ཐོག་ནས་ཡོང་བ་

མིན་པར། འཐབ་རྩོད་དང་ཁ་གཏད་གཅོག་རྒྱུའི་བསམ་ཚུལ་ནང་ནས་རིམ་པས་བྱུང་བ་

ཞིག་རེད། དེ་ཡང་དཔལ་འབྱོར་དང་ཆབ་སྲིད་ནང་བྱུང་བ་ཤས་ཆེ། 

དེའི་བྱུང་རིམ་ལ་དེང་སང་གསུམ་ཞིག་བརྩི་སྲོལ་ཡོད་ཅིང་། སྔོན་གྱི་དེང་རབས་ 

(Early Modern) དང་། བར་གྱི་དེང་རབས། (Classical Modern) ད་ལྟའི་དེང་རབས་ 

(Present Modern) བཅས་གསུམ་དང་། ཡང་དེང་རབས་ (Modern) དང་། ཆེས་དེང་

རབས༑ (Ultra-Modern) དེང་རབས་གོང་མ་ (Post-Modern) བཅས་སུ་ཕྱེ། ད་ལྟ་ང་ཚོ་

དེང་རབས་གོང་མའི་གནས་སྟངས་ནང་བསྡད་པའི་ཁུལ་རེད། དེ་ཡང་རགས་ཙམ་ཕྱེ་ན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཕྱི་ལོ་ ༡༥༠༠ ནས་ཕྱི་ལོ་ ༡༧༨༩ བར་དེང་རབས་དང་པོ་དང་། ཕྱི་ལོ་ ༡༧༨༩ ནས་ཕྱི་ལོ་ 

༡༩༠༠ བར་དེང་རབས་བར་མ། དེ་རྗེས་དེང་རབས་གོང་མར་བརྩི། ཐོག་མར་དེང་རབས་

ཀྱི་ལས་འགུལ་དེ་ཆབ་སྲིད་ཀྱི་གནས་སྟངས་དེ་གཙོ་ཆེ་ཞིང་། དེ་ནས་རིམ་གྱིས་བརྒྱ་ཕྲག་

བཅུ་དགུའི་ནང་ཆབ་སྲིད་ཀྱི་གསར་བརྗེ་རྣམས་ཟིན་ནས་དཔལ་འབྱོར་གྱི་དེང་རབས་ཅན་

གྱི་གནས་སྟངས་དེ་ཤ གས་ཆེ་རུ་སོང་། བརྒྱ་ཕྲག་ཉི་ཤ ་མགོ་ཚུགས་ནས་ད་བར་ཡར་རྒྱས་

ཆེ་ཤོས་དེ་དཔལ་འབྱོར་དེང་རབས་ཅན་དུ་བསྒྱུར་རྒྱུའི་ཐོག་ཏུ་ཕྱིན་ཞིང། དེའི་ནང་དམག་

དང་༑ མཚོན་ཆ། འཕྲུལ་ཆ་བཅས་དེང་རབས་ཅན་དུ་བསྒྱུར་རྒྱུ་དང་། ལྷག་པར་དུ་འདས་

པའི་ལོ་ཉི་ཤ ་རྩ་གྲངས་ནང་བརྡ་འཕྲིན་གྱི་གསར་བརྗེ་ (Information revolution) ཆེན་པོ་

དངོས་སུ་མཐོང་ཆོས་སུ་གྱུར། དེ་ནི་གཅིག་སྡུད་དབང་འཛིན་རིང་ལུགས་དང་། གཅིག་

སྡུད་མ་རྩ་ཅན་གྱི་རིང་ལུགས་ལ་ཁ་གཏད་གཅོག་པ་ནས་བྱུང་ཡང། དེའི་ནང་དངོས་སུ་

ལག་བསྟར་དོན་དུ་མི་བསད་ཁྲག་སྦྱོར་ཚད་མེད་བྱུང་ཡོད། གལ་ཏེ་རགས་པ་ཙམ་བཤད་

ན༑ དེ་ནི་ཕྱི་ལོ་ ༡༥༦༦ ནས་ ༡༦༠༩ བར་གྱི་ཌཆ་གྱེན་ལངས་ (Dutch Revolt) ནས་

བྱུང་ཞིང་། དེ་རྗེས་ཕྱི་ལོ་ ༡༦༤༢ ནས་ ༡༦༥༡ བར་བྱུང་བའི་ཨིན་ཇི་ནང་འཁྲུགས་ 

(English Civil War) གིས་ཆབ་སྲིད་ཀྱི་གསར་བརྗེ་དང། དེ་ནས་ཕྱི་ལོ་ ༡༧༧༦ ནས་ 

༡༧༨༣ བར་གྱི་ཨ་རིའི་གསར་བརྗེ་ (American Revolution) བྱུང་རྗེས་སྤྱི་མཐུན་མཉམ་

འབྲེལ་གྱི་ཨ་རི་ (Confederate States of America) དེ་བྱུང་། སྐབས་དེར་ནུབ་ཕྱོགས་

ཀྱི་རྒྱལ་ཁབ་ནང་གསར་བརྗེ་ཕྲན་ཚེགས་མང་པོ་བྱུང་རུང་། གྲགས་ཆེ་བ་ནི་ཕྱི་ལོ་ ༡༩༨༩ 

ནས་ ༡༧༩༩ བར་བྱུང་བའི་ཕེ་རེན་ཆ་གསར་བརྗེ་ (French Revolution) དེ་ཡིན་ཞིང་། 

དེ་ལས་ད་ལྟ་འདྲ་མཉམ་དང་། རང་དབང་། ཆིག་བསྒྲིལ་བཅས་གསུམ་གྱི་ཐོག་ལ་གཏན་

ལ་ཕབ་པའི་མང་གཙོའི་ཆབ་སྲིད་སྐྱོང་སྟངས་དེ་བྱུང་། དེ་ལྟ་བུའི་མི་བསད་ཁྲག་སྦྱོར་གྱི་

བརྒྱུད་རིམ་མང་པོ་ཞིག་ནས་ཁོང་ཚོས་སྲོལ་རྒྱུན་དེ་རྩ་མེད་དུ་བཏང་ཐུབ་པ་དང་། དེང་

རབས་སྤྱི་ཚོགས་ཀྱི་དཔལ་ཡོན་དེ་ཡང་དག་པ་ཞིག་བསྐྲུན་ཡོད་སྙམ་པའི་ངེས་པ་རྙེད་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

པ་བྱུང་ཡོད། གང་ལྟར་འཐབ་རྩོད་ཀྱི་གཞི་རྩ་དེ་སྲོལ་རྒྱུན་དང་དེང་རབས་གཉིས་དབར་

ཆགས་པར་བརྟེན། དེང་རབས་ཀྱི་འཐབ་རྩོད་བྱེད་མཁན་ཚོའི་བསམ་བློར་སྲོལ་རྒྱུན་ནང་

གང་ཡོད་ཚང་མ་སྤང་བྱ་དང་དེའི་ནང་བླང་བར་བྱ་བ་ཧ་ལམ་མེད་པར་བསམས་ཡོད། 

དེང་རབས་ཀྱི་ངོ་བོ་ནི་ཐོག་མར་ལུང་པ་སོ་སོའ་ིནང་ཆབ་སྲིད་ཀྱི་གནས་སྟངས་མི་

འདྲ་བའི་འོག་ནས་དེང་རབས་ཀྱང་མི་འདྲ་བ་བྱུང་ཞིང་། དེ་བཞིན་སྤྱི་ཚོགས་དང་དཔལ་

འབྱོར་གྱི་གནས་སྟངས་མི་འདྲ་བ་ལས་གསར་བརྗེའང་མི་འདྲ་བ་བྱུང་། ཧ་ལམ་ཕྱི་ལོ་ 

༡༨༠༠ མགོ་སྟོད་ཙམ་ནས་ཕན་ཚུན་འབྲེལ་ལམ་དང་བློ་བསྐྱེད་སྤྲོད་རེས་ལ་བརྟེན། དེང་

རབས་ཀྱི་གནས་ཚུལ་རྣམས་གཅིག་གྱུར་ལྟ་བུ་དང་། སྲོལ་རྒྱུན་གྱི་གནས་ཚུལ་ཡང་ཕལ་

ཆེར་ཡལ་བ་ལྟ་བུ་བྱུང་ཙང་། དེ་རྗེས་ཕྱི་ལོ་ ༡༩༠༠ ནང་དེང་རབས་གོང་མའི་སྐབས་ནུབ་

ཕྱོགས་ཀྱི་རྒྱལ་ཁབ་གང་དུའང་དེང་རབས་ཞེས་བརྗོད་ན་གཅིག་པ་མ་གཏོགས། ནང་

གསེས་ཀྱི་ཁྱད་པར་དེ་ཙམ་མེད། གང་ལྟར་དེའི་ནང་ཆབ་སྲིད་དང་། སྤྱི་ཚོགས། དཔལ་

འབྱོར༑ ཁྲིམས། ཚོང་ལས། ཚན་རིག་དང་འཕྲུལ་ལས་ཀྱི་གནས་སྟངས་ཡོད་པ་དེ་དག་

ཚང་མ་བསྡོམས་ནས་ཚིག་གཅིག་ནང་བརྗོད་ན་ Civilization ཟེར་བ་དེ་རེད། དེ་ལ་རྒྱ་

གར་སྐད་དུ་སབྷྱཏཱ་དང་། དེང་སང་བོད་སྐད་དུ་སྤྱི་ཚོགས་ཀྱི་དཔལ་ཡོན་ཞེས་བསྒྱུར་

ཡོད༑ དེ་ཡང་སབྷཱ་ཞེས་པའི་ཚོགས་དང་། སབྷྱཏཱ་ཞེས་པ་ཚོགས་ཀྱི་ཡོན་ཏན་ལ་བརྗོད། 

Civilization ཞེས་པ་བོད་སྐད་དུ་དང་པོ་སྒྱུར་མཁན་རྣམས་ཀྱིས་དཔལ་ཡོན་ཞེས་བསྒྱུར་

འདུག༑ དེ་ནི་གོ་བདེ་པོ་མེད། ཐོག་མར་རྡོའ་ིདུས་རབས་སོགས་སུ་མི་རྣམས་ནགས་ཀྱི་

རི་དྭགས་བཞིན་བསྡད་པའི་སྐབས་སུ་སྒྲིག་འཛུགས་དང་། རུག་རུག་བྱེད་རྒྱུ། གྲོས་བྱེད་

རྒྱུ་དང་མགོ་ཁྲིད་རྒྱུ་སོགས་ཀྱི་གནས་སྟངས་མེད། དེ་ནས་རིམ་བཞིན་སྤྱི་ཚོགས་ཀྱི་

ངོ་བོར་སྒྱུར་སྐབས་རུག་རུག་གིས་ཁྱིམ་ཚང་དང་། གྲོང་དང་གྲོང་གསེབ། ཡུལ་འཁོར་

སོགས་ཆགས་དུས་སྤྱི་ཚོགས་ཀྱི་གནས་སྟངས་དེ་བྱུང་། སྤྱི་ཚོགས་ཀྱི་གནས་སྟངས་

སམ་དཔལ་ཡོན་དེ་ཡར་རྒྱས་འགྲོ་སྐབས་ཁྱིམ་ཚང་ནང་རུག་རུག་ཡོད་སྐབས་སྐད་ཆ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཤད་སྟངས་དང་། གོས་གྱོན་སྟངས་སོགས་དང་། དེ་བཞིན་ཚོགས་པར་དབྱུང་དུ་རུང་

དང་མི་རུང་གི་ཁྱད་པར་ཕྱེ་ཤེས་སྐབས་མི་དེ་སྤྱི་ཚོགས་ཀྱི་དཔལ་ཡོན་ནང་ཞུགས་པར་

བརྩི༑ དེ་ལྟ་བུའི་སྤྱི་ཚོགས་ཀྱི་དཔལ་ཡོན་ལ་དེང་རབས་ཀྱི་སྤྱི་ཚོགས་ཀྱི་དཔལ་ཡོན་

ཞེས་བརྗོད་སྲོལ་གཅིག་དང་། དེང་རབས་ཞེས་སྦྱར་མ་དགོས་པར་སྤྱི་ཚོགས་ཀྱི་དཔལ་

ཡོན་ཞེས་བརྗོད་ན་དེང་རབས་ཡིན་ཤག་གིས་འགྲོ་རྒྱུའི་རྣམ་གྲངས་གཉིས་རེད། འོན་

ཀྱང་སྤྱི་ཚོགས་ཀྱི་དཔལ་ཡོན་ལ་དེང་རབས་ཀྱི་ཁྱད་ཆོས་མ་སྦྱར་བར་སྤྱི་ཚོགས་ཀྱི་

དཔལ་ཡོན་ཡོངས་རྫོགས་དེང་རབས་ཀྱི་སྤྱི་ཚོགས་ཀྱི་དཔལ་ཡོན་ཆགས་ན། སྲོལ་རྒྱུན་

གྱི་སྤྱི་ཚོགས་ཀྱི་དཔལ་ཡོན་མེད་དམ་ཞེས་འདྲི་ན། གལ་ཏེ་མེད་ཅེས་བརྗོད་ན་ཕྲན་བུ་མི་

བདེ་བ་ཞིག་ཡོད། ཡིན་ནའང་བདག་ཉིད་ཆེན་པོ་གཱཾདྷཱིས་ཧིནྡ་སྭརཱཇ་ (Hind Swaraj) ནང་

སྤྱི་ཚོགས་ཀྱི་དཔལ་ཡོན་ཞེས་པ་མ་གཏོགས། དེང་རབས་ཀྱི་ཚིག་དེ་མཉམ་དུ་སྦྱར་མེད། 

གང་ལགས་ཤེ་ན། སྐབས་དེར་རྒྱ་གར་ནང་མང་ཚོགས་ཀྱི་བསམ་བློའ་ིའཁྱེར་ཕྱོགས་

ལ་སྤྱི་ཚོགས་ཀྱི་དཔལ་ཡོན་ཞེས་བརྗོད་དུས་ད་ལྟ་ཨིན་ཇིས་བཀྲམས་པའི་སྤྱི་ཚོགས་

ཀྱི་དཔལ་ཡོན་དེ་རང་མ་གཏོགས། དེ་ལས་གཞན་པའི་རྒྱ་གར་རང་གི་སྲོལ་རྒྱུན་གྱི་སྤྱི་

ཚོགས་ཀྱི་དཔལ་ཡོན་ཞིག་ཡོད་པ་དེ་བསམ་བློའ་ིནང་འཁོར་ཐུབ་ཀྱི་མེད། དེ་བསམ་

བློའ་ིནང་འཁོར་མི་ཐུབ་པའི་རྒྱུ་མཚན་དེ་གང་དུ་ཐུག་ཅེ་ན། རྒྱ་གར་ནི་ལོ་བཞི་བརྒྱ་ཙམ་

ཁ་ཆེ་དང་ཨིན་ཇིའི་དབང་འོག་བསྡད་པའི་རིང་རྒྱ་གར་རང་གི་སྤྱི་ཚོགས་ཀྱི་དཔལ་ཡོན་

དེ་ཧ་ཅང་ཉམས་ནས་རིགས་མཐོ་དམན་གྱི་དབྱེ་བ་ཧ་ཅང་ཤ གས་ཆེན་པོ་ཕྱིན་པ་ལས་སྤྱི་

ཚོགས་ཀྱི་གནས་སྟངས་ཁ་ཐོར་དགུ་ཐོར་དུ་སོང་སྟེ། འདྲ་མཉམ་མེད་པ་དང་དྲང་བདེན་

མེད་པ་སོགས་ཆགས་སྐབས་སྤྱི་ཚོགས་ཀྱི་དཔལ་ཡོན་མེད་པ་ལྟ་བུར་གྱུར། དེ་རྗེས་ནུབ་

ཕྱོགས་པས་འཁྱེར་ཡོང་བའི་སྤྱི་ཚོགས་ཀྱི་དཔལ་ཡོན་དེ་རང་རྒྱ་གར་གྱི་མང་ཚོགས་ཀྱི་

བསམ་བློའ་ིནང་ཡོད་ཙང་། གཱཾདྷཱིས་དགག་པ་གནང་བའི་སྐབས་སྤྱི་ཚོགས་ཀྱི་དཔལ་ཡོན་

ཞེས་པ་དེ་རང་མ་གཏོགས། དེང་རབས་དང་སྲོལ་རྒྱུན་གྱི་དབྱེ་བ་མ་ཕྱེ་བའི་རྒྱུ་མཚན་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

དེ་རེད་བསམ་གྱི་འདུག །འོན་ཀྱང་གཱཾདྷཱིས་ཧིནྡ་སྭརཱཇ་ནང་ཇི་ལྟར་གསུངས་མིན་ལ་མ་

ལྟོས་པར་དེང་སང་སྲོལ་རྒྱུན་གྱི་མཁས་པ་མང་ཆེ་བས་སྤྱི་ཚོགས་ཀྱི་དཔལ་ཡོན་ལའང་

དེང་རབས་དང་སྲོལ་རྒྱུན་སོ་སོར་དབྱེ་བ་ཕྱེ་དགོས་པ་དང་། གཱཾདྷཱིས་གང་ལ་དགག་པ་

གནང་བའི་སྤྱི་ཚོགས་ཀྱི་དཔལ་ཡོན་དེ་དེང་རབས་ཀྱི་སྤྱི་ཚོགས་ཀྱི་དཔལ་ཡོན་ལ་གོ་

དགོས་པའི་འགྲེལ་བརྗོད་གནང་གི་ཡོད། མཁས་པ་འགའ་ཤས་ཀྱིས་དེང་རབས་ཞེས་

པའི་ཚབ་ཏུ་ནུབ་ཕྱོགས་ཞེས་དགོས་པ་དང་། གཱཾདྷཱིས་ནུབ་ཕྱོགས་ཀྱི་སྤྱི་ཚོགས་དཔལ་

ཡོན་ལ་དགག་པ་གནང་བ་ལས་ཤར་ཕྱོགས་ཀྱི་སྤྱི་ཚོགས་ཀྱི་དཔལ་ཡོན་ལ་དགག་པ་

གནང་གི་མེད་ཅེས་གསུང་མཁན་ཡང་ཡོད། འོན་ཀྱང་དེ་ཡང་བརྒྱ་ཆ་བརྒྱ་བདེན་པ་ཞིག་

མིན༑ གཱཾདྷཱིས་སྤྱི་ཚོགས་ཀྱི་དཔལ་ཡོན་ནི་དེང་རབས་ཡིན་ཤག་དང་། སྲོལ་རྒྱུན་ནི་དེའི་

ཁ་གཏད་ཡིན་ཤག་གིས་སྲོལ་རྒྱུན་གྱི་སྤྱི་ཚོགས་ཀྱི་དཔལ་ཡོན་དང་སྲོལ་རྒྱུན་གཉིས་ལ་

ཐ་སྙད་ཐ་དད་མི་དགོས་པ་དང་། དེང་རབས་སྤྱི་ཚོགས་ཀྱི་དཔལ་ཡོན་དང་དེང་རབས་

གཉིས་ལ་ཐ་སྙད་ཐ་དད་མི་དགོས་པ་གནང་བ་རེད། 

དེང་རབས་ཀྱི་ངོ་བོ་གཙོ་བོ་ནི་སྤྱི་ཚོགས་ཀྱི་དཔལ་ཡོན་གྱི་མིང་གི་ཐོག་ནས་དེང་

རབས་ཀྱི་གནས་ཚུལ་ཕྲན་ཚེགས་རྣམས་འཁྱེར་ཐུབ་པ་ལ་བརྗོད་ན་འགྲིགས། དེང་རབས་

ཀྱི་མཚན་ཉིད་ལྟ་བུ་འཇོག་ན། སློབ་དཔོན་ཆེན་པོ་ཨེ་ཀེ་སརཎ་ (Prof. A. K. Saran) 

མཆོག་གིས་ Novelty, self-grounding, violence synonym to modernity ཞེས་དེང་

རབས་ཀྱི་བསྡོམས་དེ་སྟབས་བདེ་པོ་ཞིག་གནང་ཡོད། དེ་ཡང་ Novelty ཞེས་པ་གསར་

པ་ཡིན་ཙམ་ཞིག་ལ་མི་ཟེར་བར་སྔར་མེད་གསར་པ་ཞིག་ལ་བརྗོད། དཔེར་ན་མི་ཞིག་

གིས་དེ་སྔ་ཁོ་རང་གིས་གྱོན་པ་ལྟ་བུའི་གོས་ཐུང་དང་སྟོད་ཐུང་གསར་པ་ཞིག་བཙེམས་ན་

དེ་ནི་གསར་པ་ཡིན་རུང་། གྱོན་གོས་གསར་རྙིང་གི་ཁྱད་པར་ཙམ་མ་གཏོགས་སྔོན་མ་དེ་

དང་མི་འདྲ་བ་མེད་པས་ Novelty མིན་པ་དང་། གལ་ཏེ་ལྷམ་ལྟ་བུ་སྔོན་མ་སྣ་ཐུང་ངུ་ཡིན་

ན་ད་ལྟ་སྣ་རིང་པོ་བཟོས་པ་དང་། གོས་ཐུང་སྔར་ཁ་ཆུང་ངུ་ཡིན་ན་ད་ལྟ་ཁ་ཆེན་པོ་བཟོས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་སོགས་གང་ལྟར་རྙིང་པ་དེ་དང་རྩ་བ་ནས་མི་འདྲ་བ་དང་། རྙིང་པ་དེ་ནས་གང་ཡང་མ་

བླངས་པ་ཞིག་བྱུང་ན་དེ་ལ་ Novelty ཞེས་ཟེར། སྤྱིར་ Novelty ཞེས་པའི་ཨིན་ཚིག་དེ་

སྤྱིར་གསར་པའི་མིང་ཡིན་རུང་། དེ་ནི་གསར་པ་ཐམས་ཅད་ལ་མི་འཇུག་པར་རྙིང་པ་དང་

རྩ་བ་ནས་མི་འདྲ་བ་ཞིག་ལ་བརྗོད། དེ་ནས་ Self-grounding ཞེས་པ་ནི་བརྒྱུད་རིམ་མེད་

པ་ཞིག་ལ་བརྗོད། བརྒྱུད་རིམ་ནི་དཔེར་ན་ཆོས་ལྟ་བུར་མཚོན་ན། བླ་མ་གཅིག་ནས་གཅིག་

ལ་བརྒྱུད་དེ་བྱུང་བ་དང་། དེ་བཞིན་ལྷ་འབྲི་ལྟ་བུ་དགེ་རྒན་གྱིས་དགེ་ཕྲུག་ལ་སློབ་པ་ལྟ་བུ་

མེད་པར། སོ་སོའ་ིམཇིང་པའི་སྟེང་སོ་སོ་ལངས་པ་མ་གཏོགས། རྐང་པ་གཞག་སའི་ས་ཆ་

རྙིང་པ་མེད་པ་ཞིག་ལ་ Self-grounding ཟེར། དེ་ལྟ་བུའི་དངོས་པོ་དེ་གྲུབ་པའི་རྗེས་སུ་ག་

དུས་ཡིན་ནའང་འཚེ་བའི་རང་བཞིན་ཅན་ཞིག་མ་གཏོགས་འཚེ་བ་མེད་པ་ཆགས་ཀྱི་མེད། 

དེ་ནི་ཅིའི་ཕྱིར་འཚེ་བ་མེད་པ་ཆགས་ཀྱི་མེད་ཅེ་ན། དེ་འདྲའི་སྔོན་མེད་གསར་གཏོད་བྱེད་

དགོས་པ་དེ་འགྲན་བསྡུར་གྱི་བསམ་བློའམ་འདོད་རྔམས་ཀྱི་བསམ་བློ་ཞིག་གི་དབང་གིས་

ཡོང་ཞིང་། དེ་ལྟ་བུའི་འདོད་རྔམས་དང་འགྲན་བསྡུར་གྱི་བསམ་བློ་ཞིག་གཞི་རྩར་མེད་པར་

ཡོང་གི་མེད་པར་བརྟེན། དེའི་འབྲས་བུ་ནི་རྟག་ཏུ་འཚེ་བ་ཅན་ཞིག་ཆགས་རྒྱུ་རེད། དེ་ལྟ་

བུ་ཞིག་ལ་དེང་རབས་ཅན་ཞེས་བརྗོད་ཅེས་གསུངས། སྤྱིར་བཏང་སྲོལ་རྒྱུན་ནང་དུའང་

གསར་གཏོད་ཅེས་པ་དེ་ཡོད་ཀྱང་། དེང་རབས་ནང་གསར་གཏོད་ཅེས་པའི་ཚིག་དེ་བེད་

སྤྱོད་མི་གཏོང་བར་གསར་བརྗེ་ཞེས་བརྗོད། གསར་བརྗེ་དང་གསར་གཏོད་གཉིས་ཀྱི་ཁྱད་

པར་ཇི་ལྟར་འབྱེད་དགོས་ཞེ་ན། གསར་བརྗེ་ཞེས་པ་ནི་སྔོན་མ་ཡོད་པ་དེ་བརྗེ་པོ་བརྒྱབ་རྒྱུ་

དང་༑ དཔེར་ན་སྔོན་མ་སྟོད་ཐུང་ཇི་འདྲ་ཡོད་པ་དེ་ལྟ་བུའི་སྟོད་ཐུང་གསར་པ་ཞིག་གྱོན་ན་

སྟོད་ཐུང་དེ་གསར་དུ་གཏོད་པ་ཡིན་ནའང་གསར་དུ་བརྗེ་པོ་གང་ཡང་ཐེབས་མེད། གསར་

གཏོད་ཅེས་པ་ནི་སྲོལ་རྒྱུན་ནང་དུའང་ཡོན་ཏན་ཞིག་ལ་བརྩི་བ་མ་གཏོགས། སྐྱོན་ཞིག་ལ་

མི་བརྩི། དེར་བརྟེན་བཙན་བྱོལ་བོད་མིའི་གཞི་རིམ་ཤེས་ཡོན་སྲིད་བྱུས་ནང་གསར་གཏོད་

དེ་གལ་ཆེན་པོར་བརྩིས་ཤིང། སྲོལ་རྒྱུན་ནང་ལག་ལེན་བསྟར་བའམ་ཉམས་སུ་ལེན་པའི་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

རིམ་པ་ཡག་ཏུ་གཏོང་རྒྱུར་གསར་གཏོད་ཀྱི་རྣམ་གཞག་བཤད་ཀྱི་ཡོད། དེང་རབས་ཀྱི་

བཤད་སྟངས་བྱེད་ན་སྔོན་མ་གང་ཡིན་བེད་སྤྱོད་མེད་པར་མ་བཟོས་ན་གསར་པ་དེའི་ཁྲོམ་

རྭ་ཐོབ་ཀྱི་མེད། དེ་ལྟ་བུའི་ཁྲོམ་རྭ་འཐོབ་རྒྱུའི་ཆེད་དུ་གསར་བརྗེ་ཞེས་པའི་གནས་སྟངས་

ཡོང་དགོས་པའི་རྒྱུ་མཚན་དེ་རེད། དེས་ན་དེང་རབས་ཀྱི་དོན་བསྡུས་ན། སྔོན་མེད་གསར་

བརྗེ༑ རང་ལ་རང་ཐིམས། འཚེ་བ་དང་འབྲེལ་བ་ཞིག་ལ་བརྗོད། འོན་ཀྱང་དེའི་ཁྱད་པར་ནི་

གཞི་ལ་བརྟེན་ནས་ཕྱེ་ཞིང་། དཔེར་ན་དཔལ་འབྱོར་དང་། ཆབ་སྲིད། སྤྱི་ཚོགས། ཤེས་

ཡོན་སོགས་ནང་གསར་བརྗེ་གང་བྱུང་བ་ལས་གཞན་དམིགས་བསལ་ཁྱད་པར་མེད། ད་

ལྟའི་གནས་སྐབས་སུ་ཤར་ནུབ་ཀྱི་འཇིག་རྟེན་ཁྱོན་ཡོངས་ལ་དེང་རབས་ཀྱི་གནས་ཚུལ་

རྣམས་ཚང་མ་གཅིག་གྱུར་ཡིན་ཞིང་། འདི་ནི་ཨ་རིའི་དེང་རེབས་དང་། འདི་ནི་ཡོ་རོབ་ཀྱི་

དེང་རབས། འདི་ནི་ཤར་ཕྱོགས་ཀྱི་དེང་རབས་སོགས་བརྗོད་ཐབས་མེད། གལ་ཏེ་དང་པོའ་ི

མཐོང་སྣང་ལ་ཕྲན་བུ་མི་འདྲ་བ་ཡོད་ནའང་། ཞིབ་ཚགས་པོས་བལྟས་ན་དོན་དུ་དེང་རབས་

ཚང་མ་ངོ་བོ་དང་བྱེད་ལས་གཅིག་པ་རེད་མ་གཏོགས། མི་འདྲ་བའི་ཁྱད་པར་གང་ཡང་

མེད༑ ཇི་ལྟར་གོང་དུ་ཞུས་པ་བཞིན་ཐོག་མར་ཆབ་སྲིད་དང་སྤྱི་ཚོགས་ཀྱི་གནས་བབས་

ཤིག་ལ་བརྟེན་ནས་མགོ་བཙུགས་ཀྱང་། ད་ལྟ་ཕྱི་ལོ་བརྒྱ་ཕྲག་ཉེར་གཅིག་ནང་འདིའི་མཐའ་

བསྡོམས་ས་དེ་དཔལ་འབྱོར་གྱི་གནས་སྟངས་རེད། ད་ལྟ་དེང་རབས་ཀྱི་གནས་བབས་ཀྱི་

བརྒྱ་ཆ་དགུ་བཅུ་ཐམ་པ་དཔལ་འབྱོར་གྱི་འགྲོ་སྟངས་ཤིག་གི་ཐོག་འགྲོ་བ་རེད། དེའི་དབང་

གིས་ཆབ་སྲིད་དང་། སྤྱི་ཚོགས། ཤེས་ཡོན་སོགས་ཀྱི་ཐོག་ཤ གས་གནོན་ཐེབས་ཀྱི་ཡོད། 

གང་ལྟར་སྤྱི་ཚོགས་འཚོ་བར་བྱེད་པའི་ཡན་ལག་ཚང་མའི་ཐོག་གོ་ལ་གཅིག་སྒྱུར་ (Glo-

balization) དང་། ཁྲོམ་རྭའི་རིང་ལུགས། (Market oriented economy) བག་མེད་ལོངས་

སྤྱོད་ཀྱི་རིང་ལུགས་ (Consumerism) ཀྱི་དཔལ་འབྱོར་གྱི་གནས་སྟངས་ཐོག་ནས་དབང་

བསྒྱུར་དང་བཏང་འཛིན་བྱེད་ཀྱི་ཡོད། 

ཕྱོགས་གཞན་ཞིག་ནས་བལྟས་ན་དེང་རབས་ཀྱི་གནས་སྟངས་ཡོང་དགོས་པའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐོག་མའི་རྒྱུ་རྐྱེན་ནང་ཆབ་སྲིད་དང་སྤྱི་ཚོགས་ཀྱི་རྒྱུ་རྐྱེན་མང་བ་ཡོད་ཅིང་། ཐོག་མར་

སྤྱི་ཚོགས་ཀྱི་བཤ་གཞོག་དང་གཉའ་གནོན་ལ་ངོ་རྒོལ་ཆེད་བྱུང་ཡང་། ད་ལྟ་ཚང་མ་

དཔལ་འབྱོར་ཐོག་འགྲོ་བ་རེད། ད་ལྟ་ནས་བརྩིས་པའི་ལོ་སུམ་བརྒྱ་ཙམ་གྱི་གོང་དུ་དེང་

རབས་ཀྱི་གནས་སྟངས་ཡར་རྒྱས་འགྲོ་དགོས་པའི་རྒྱུ་རྐྱེན་གཙོ་བོ་ཐུག་ས་ནི་འཕྲུལ་

ལས་ (Technology) རེད། ཚན་རིག་ཡར་རྒྱས་ཕྱིན་པའི་དབང་གིས་འཕྲུལ་ལས་ཡར་

རྒྱས་ཕྱིན་པ་དང་། འཕྲུལ་ལས་ཡར་རྒྱས་ཕྱིན་པའི་དབང་གིས་འགྲོ་བ་མི་ལ་དགོས་མཁོ་

ལས་ལྷག་པའི་དཔལ་འབྱོར་ཐོན་སྐྱེད་ཀྱི་ནུས་པ་དེ་སླེབས་པ་རེད། གནའ་སྔ་མོ་ལག་

པས་ལྷམ་བཟོ་མཁན་གྱི་ལྷམ་བཟོ་ལྟ་བུར་མཚོན་ན། ཇི་ཙམ་མཁས་ཀྱང་ཉིན་གཅིག་ལ་

ལྷམ་ཆ་གཉིས་གསུམ་ཙམ་བཟོས་ཏེ། རང་གི་གྲོང་གསེབ་ནང་མི་ཉིས་སྟོང་ཙམ་ཡོད་ན་

དེ་དག་གི་དགོས་མཁོའ་ིལྷམ་རྣམས་ལོ་གཅིག་ལ་བཟོ་ཐུབ་ཙམ་རེད། སྐབས་དེར་ལྷམ་

གྱི་ཡོན་ཏན་ལ་འདིས་ལོ་ལྔ་འདང་གི་རེད་ཅེས་བཤད་སྲོལ་ཡོད། དེང་སང་ལོ་ལྔ་ཙམ་

འདང་བའི་ལྷམ་ཞིག་བཟོ་ན་དགོས་མེད་དུ་མཐོང་ཞིང་། ཟླ་ཤས་ནང་ལྷམ་གྱི་བཟོ་བལྟ་

དང་ཚོས་གཞི་འགྱུར་བ་དང་། གལ་ཏེ་ལྷམ་དེ་མ་རལ་ནའང་གཡུག་དགོས་ཀྱི་ཡོད། དེ་

ལྟར་མ་བྱུང་ན་ལྷམ་གསར་པ་དེ་ལ་ཁྲོམ་རྭ་མི་ཐོབ། དེས་ན་མིའི་དགོས་མཁོ་ལས་ལྷག་

པའི་དཔལ་འབྱོར་ཐོན་སྐྱེད་བྱེད་པའི་ནུས་པ་དེ་འཕྲུལ་ལས་དང་བཟོ་གྲྭའི་རིང་ལུགས་ 

(Industrialization) ཀྱིས་སྤྲད་ཅིང་། བཟོ་གྲྭའི་རིང་ལུགས་བྱུང་བ་ནས་བཟུང་ཧ་ཅང་

འགྱུར་བ་ཆེན་པོ་ཞིག་ཕྱིན་པ་རེད། འདས་མ་ཐག་པའི་ལོ་བཞི་བརྒྱའི་ནང་གི་འགྱུར་བ་

དང་༑ དེའི་སྔོན་གྱི་ལོ་བཞི་སྟོང་ནང་གི་འགྱུར་བ་གཉིས་བསྡུར་ན། འདས་མ་ཐག་པའི་

ལོ་བཞི་བརྒྱའི་ནང་གི་འགྱུར་བ་དེ་ཧ་ཅང་མྱུར་བ་དང་མང་བ་རེད། དེ་ནི་ཚན་རིག་གིས་

འཕྲུལ་ལས་བསྐྲུན་པ་དང་། འཕྲུལ་ལས་ཀྱིས་དགོས་མཁོ་ལས་ལྷག་པའི་དངོས་པོ་སྐྲུན་

པའི་ནུས་པ་དེ་སླེབས་པ་ལ་བརྟེན་ནས་བྱུང་། དེང་རབས་ཀྱི་གསར་བརྗེ་མགོ་ཚུགས་པ་

དང་མཉམ་དུ་བཟོ་ལས་ཅན་དུ་བསྒྱུར་རྒྱུའི་རིམ་པ་དེ་སླེབས་པ་རེད། སྐབས་དེར་གྲུབ་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

འབྲས་ཆེན་པོ་ཐོན་སོང་བསམ་གྱི་ཡོད། 

དེ་ལྟ་བུའི་དེང་རབས་ཀྱི་བྱེད་ལས་ཀྱིས་འགྲོ་བ་མི་ལ་ཁེ་ཕན་དང་གྱོང་གུན་གང་

བྱུང་ཡོད་མེད་སྐོར་དེང་རབས་པ་ལ་བཤད་དུ་འཇུག་ན་བསམ་བརྗོད་ལས་འདས་པའི་

ཁེ་ཕན་ཡོད་པ་ལྟ་བུ་བཤད་ཀྱི་ཡོད་རུང་། དེང་རབས་ལ་རྒྱབ་སྐྱོར་མི་བྱེད་མཁན་གྱིས་

ལྟ་སྟངས་རྦད་དེ་ཐ་དད་རེད། དེ་ཡང་དེང་རབས་ཀྱི་གསར་བརྗེ་ལ་བརྟེན་ནས་མིའི་ནང་

འགྱུར་བ་གང་དང་གང་སོང་བ་དང་། འགྱུར་བ་དེ་དག་གིས་ང་ཚོ་ཕན་ཐོགས་དང་གནོད་

སྐྱོན་གང་བྱུང་བ་གཟིགས་དགོས་པ་གལ་ཆེན་པོ་རེད། བདག་ཉིད་ཆེན་པོ་གཱཾདྷཱིས་དེང་

རབས་ཀྱི་འགྲེལ་བརྗོད་གནང་སྐབས་ཚིག་གཉིས་བེད་སྤྱོད་གནང་ཡོད། དེང་རབས་ཀྱི་

སྤྱི་ཚོགས་ཀྱི་དཔལ་ཡོན་ཇི་འདྲ་ཞིག་ཡིན་ཡང་། དེའི་དམིགས་ཡུལ་ནི་ཕྱིའི་དངོས་པོའ་ི

གནས་ཚུལ་ཤ་སྟག་མ་གཏོགས། ནང་སེམས་ཀྱི་གནས་ཚུལ་ལ་མི་ལྟ་བ་དང་། དེ་བཞིན་

ལུས་ཀྱི་གནས་སྐབས་ཀྱི་བདེ་བ་ཤ་སྟག་ལ་དམིགས་པ་མ་གཏོགས། སེམས་ཀྱི་བདེ་

བ་ལ་མ་དམིགས་པ་བཅས་གཉིས་རེད། དེ་ནི་ང་ཚོས་བསྡོམས་བརྒྱབས་ནས་བཤད་ན། 

དེང་རབས་ཀྱི་སྤྱི་ཚོགས་ཀྱི་དཔལ་ཡོན་ལ་བརྟེན་ནས་འགྲོ་བ་མིའི་སྤྱི་ཚོགས་ནང་སྲོལ་

རྒྱུན་དང་མི་འདྲ་བའི་འགྱུར་བ་དང་། གསར་བརྗེ། ལྗིད་ཡང་མ་མཉམ་པ། གལ་ཆེ་ཆུང་

རྩི་སྟངས་མི་འདྲ་བ་བརྒྱ་ཕྲག་མང་པོ་རེད། དེ་ཚོའི་ནང་ནས་གལ་ཆེ་བ་འགའ་ཤས་ཟུར་

བཏོན་བྱས་ན། དོན་ཚན་ལྔའི་ནང་བསྡུ་ཐུབ། 

དང་པོ་ནི་ལུས་དང་སེམས་ཡར་རྒྱས་གཏོང་སྟངས་ཀྱི་འབད་རྩོལ་དེ་རེད། དེང་རབས་

ཀྱིས་ལུས་ཀྱི་བདེ་ཐབས་ཁོ་ན་ལ་བལྟས་པ་མ་གཏོགས། སེམས་ཀྱི་བདེ་ཐབས་དང་སེམས་

ཡར་རྒྱས་གཏོང་རྒྱུའི་ཐབས་ལམ་བསྟེན་གྱི་མེད། ད་ལྟའི་ཡར་རྒྱས་ (Development) ཞེས་

པའི་ཚིག་ནང་གང་ཚུད་ཀྱི་ཡོད་དམ་ཞེ་ན། ཕྱི་དངོས་པོའ་ིགནས་ཚུལ་རྐྱང་པ་རེད། དེ་ཡང་

ལུས་ལ་གནས་སྐབས་ཀྱི་བདེ་བ་ཕྲན་བུ་སྤྲོད་པའི་གནས་སྟངས་བྱས་པ་ཡིན་ཙང་། ལུས་

དང་སེམས་ཀྱི་གལ་གནད་ཆེ་ཆུང་རྩི་སྟངས་དང་དེ་ལ་བྱ་བ་བྱེད་སྟངས་མི་འདྲ་བ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གཉིས་པ་རང་གཞན་འདྲ་མཉམ་མེད་པ་དེ་རེད། ལར་ནས་འགྲོ་བ་མི་ནི་སྤྱི་ཚོགས་

ལ་བརྟེན་པའི་སྲོག་ཆགས་ཤིག་རེད། སྤྱི་ཚོགས་ནང་འདྲ་མཉམ་མེད་ན་སྤྱི་ཚོགས་དེ་

ཡག་པོ་གནས་མི་ཐུབ། དེས་ན་ཚང་མས་རང་གཞན་གཉིས་འདྲ་མཉམ་གྱི་ངོ་བོར་མཐོང་

ཐུབ་པ་བྱུང་ན་སྤྱི་ཚོགས་ཀྱི་འདྲ་མཉམ་དུ་ཡོང་། དེང་རབས་ཀྱི་སྤྱི་ཚོགས་ཀྱི་དཔལ་

ཡོན་ལ་བརྟེན་ནས་རང་གཙོ་ཆེ་བ་དང་གཞན་ཡལ་བར་འདོར་བའི་གཤིས་ཀ་ཞིག་ང་ཚོ་

ལ་འཇགས་ཡོད་ཅིང་། དེ་ནི་གནས་སྟངས་གང་ཡིན་ཡང་འགྲན་བསྡུར་ཐོག་ནས་འགྲོ་

དགོས་པ་ལས། འགྲན་བསྡུར་མེད་ན་གང་དུའང་མི་སླེབས་པའི་ཀླད་པ་ཞིག་བླུགས་པ་དེ་

རེད༑ འགྲན་བསྡུར་ནི་རང་རྒྱལ་བ་དང་གཞན་ཕམ་རྒྱུ་ལས། རང་ཕམ་པ་དང་གཞན་རྒྱལ་

བའམ་རང་གཞན་གཉིས་མཉམ་དུ་རྒྱལ་བའི་འགྲན་བསྡུར་མེད། དེས་ན་མཚུངས་བསྡུར་

དང་འགྲན་བསྡུར་སྤེལ་དགོས་པའི་རྒྱུ་མཚན་ནི་དེ་གཉིས་མེད་ན་མི་དེ་བག་མེད་ལོངས་

སྤྱོད་ཅན་དུ་བཟོ་མི་ཐུབ། མི་དེ་བག་མེད་ལོངས་སྤྱོད་ཅན་དུ་བཟོ་བ་ལ་མི་དེའི་བསམ་

བློའ་ིནང་འདོད་རྔམས་དེ་སྤེལ་དགོས་ཀྱི་ཡོད། དེ་ལྟ་བུའི་འདོད་རྔམས་སྤེལ་བའི་ལག་ཆ་

ཡག་ཤོས་དེ་མཚུངས་བསྡུར་བྱ་རྒྱུ་དེ་རེད། དཔེར་ན་ང་ཚོའི་ཁྱིམ་མཚེས་ལ་སྣུམ་འཁོར་

གཉིས་འདུག །ང་ཚོ་གཅིག་མ་གཏོགས་མི་འདུག་བསམས་པའི་མཚུངས་བསྡུར་བྱེད་པ་

དང་༑ མཚུངས་བསྡུར་དེའི་དབང་གིས་འགྲན་བསྡུར་དང་། འགྲན་བསྡུར་གྱི་དབང་གིས་

བག་མེད་ལོངས་སྤྱོད་ཐོག་བབས་ཀྱི་ཡོད། གང་ལྟར་དངོས་པོ་གང་ཞིག་རང་ལ་དགོས་

མཁོ་ཡོད་མེད་མ་བལྟས་པར་མི་གཞན་ལ་བལྟས་ནས་ཐག་གཅོད་བྱེད་ཀྱི་ཡོད། དེ་ལྟར་

རང་དང་གཞན་གཉིས་གལ་གནད་ཆེ་ཆུང་རྩི་སྟངས་དེ་མགོ་མཇུག་ལོག་པ་རེད། 

གསུམ་པ་ནི་སྤྱི་དང་སྒེར་གཉིས་མི་མཉམ་པ་དེ་རེད། སྲོལ་རྒྱུན་ནང་སྤྱི་པ་དེ་གལ་ཆེ་

བ་རེད། ད་ལྟའི་གནས་སྐབས་སུ་སྒེར་གྱི་ཐོབ་ཐང་དང་སྒེར་གྱི་ཁེ་ཕན་གཉིས་ཁྲིམས་དང་

སྤྱི་ཚོགས་གཉིས་ཀའི་ནང་ངོས་ལེན་ཡོད་པའི་གནས་སྟངས་ཤིག་རེད། 

བཞི་པ་ནི་མཐུན་འབྲེལ་དང་འགྲན་བསྡུར་གཉིས་གོ་ལྡོག་པ་དེ་རེད། སྲོལ་རྒྱུན་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

589

ནང་མཉམ་རུབ་དང་མཐུན་འབྲེལ་ལ་གལ་ཆེ་བརྩིས་ཏེ་བྱ་བ་གང་ཡིན་ཡང་བསྒྲུབ་ཐུབ་

པ་དང་། ད་ལྟའི་གནས་སྐབས་སུ་མཐུན་འབྲེལ་གྱི་ཚབ་ཏུ་འགྲན་བསྡུར་སླེབས་ཡོད། 

མཐུན་འབྲེལ་དང་འགྲན་བསྡུར་གཉིས་མཉམ་དུ་ཡོང་ཐབས་མེད། དེང་རབས་ཀྱི་མིའི་སྤྱི་

ཚོགས་ཀྱི་བསམ་བློའ་ིནང་དཀའ་ངལ་མང་པོ་བགྲང་རྒྱུ་ཡོད། དེའི་ནང་གྲོགས་མེད་ཁེར་

རྐྱང་ (Loneliness) གཅིག་རེད། 

ལྔ་པ་ནི་ལས་འགན་དང་ཐོབ་ཐང་གཉིས་གོ་ལྡོག་པ་དེ་རེད། གནའ་བོའ་ིསྲོལ་རྒྱུན་

ནང་ལས་འགན་མ་གཏོགས་ཐོབ་ཐང་གི་སྐད་ཆ་བཤད་ཀྱི་མེད། དེ་ནི་ཐོབ་ཐང་མེད་པ་

བཟོ་བའི་དོན་མིན། གལ་ཏེ་ལས་འགན་བསྒྲུབ་ན་ཐོབ་ཐང་རང་བཞིན་གྱིས་ཡོང་བ་རེད། 

ལས་འགན་ནི་རྒྱུ་དང་། ཐོབ་ཐང་ནི་དེའི་འབྲས་བུ་ལྟ་བུ་རེད། ད་ལྟ་ནི་ཐོབ་ཐང་རྐྱང་པ་

མ་གཏོགས། ལས་འགན་གྱི་སྐད་ཆ་མི་བཤད་པར་བརྟེན། རྟག་ཏུ་འགྲོ་བ་མིའི་ཐོབ་ཐང་

བརྡལ་བཤིག་ལ་སོང་བ་རེད། ང་ཚོ་བོད་མི་ས་ཡ་དྲུག་ལ་མཚོན་ན། འདས་པའི་ལོ་དྲུག་

ཅུ་རེ་གྲངས་རིང་འགྲོ་བ་མིའི་ཐོབ་ཐང་བརྡལ་བཤིག་ལ་སོང་ཞེས་སྐད་བརྒྱབས་ཀྱང། 

ཉན་མཁན་སུའང་མེད་ལ། རོགས་པ་བྱེད་མཁན་ཡང་མེད། མཉམ་འབྲེལ་རྒྱལ་ཚོགས་ཀྱི་

འགྲོ་བ་མིའི་ཐོབ་ཐང་གི་ཡོངས་ཁྱབ་གསལ་བསྒྲགས་རྗེས་སུ་འགྲོ་བ་མིའི་ཐོབ་ཐང་བརྡལ་

བཤིག་མང་དུ་སོང་ཞིང་། ཉམས་ཞིབ་པ་ཞིག་གི་ཉམས་ཞིབ་ཀྱི་གྲུབ་འབྲས་ནང་འགྲོ་བ་

མིའི་ཐོབ་ཐང་གི་ཡོངས་ཁྱབ་གསལ་བསྒྲགས་རྗེས་འགྲོ་བ་མིའི་ཐོབ་ཐང་གི་བརྡལ་བཤིག་

དེ་བརྒྱ་ཆ་ཉིས་བརྒྱ་དྲུག་ཅུ་རེ་གྲངས་ཤིག་འཕར་ཚུལ་ཞིབ་ཕྲ་བཤད་འདུག །དེས་ན་དེ་ཚོ་

དེང་རབས་ཀྱི་བསམ་བློའ་ིགཞི་རྩ་ལ་བརྟེན་ནས་གནས་ཚུལ་གལ་གནད་ཆེ་ཆུང་རྩི་སྟངས་

དང་གནས་ཚུལ་འབྲེལ་བ་ཡོད་པ་དེ་ཚོ་འགྱུར་བ་ལས་ད་ལྟ་གང་བྱུང་བ་དེ་རེད། 

མཐའ་མ་ཕན་གནོད་སྐོར་དེ་རེད། དེ་ནི་སོ་སོས་ཞིབ་འཇུག་གིས་ཐག་གཅད་རྒྱུ་

རེད༑ ད་ལྟ་ངས་བག་མེད་ལོངས་སྤྱོད་དང་ཁྲོམ་རྭའི་དཔལ་འབྱོར་གྱི་གནས་སྟངས་ལ་

བརྟེན་ནས་འགྲོ་བ་མིའི་བཟང་སྤྱོད་ཐོག་འགྱུར་བ་གང་ཕྱིན་པ་དེའི་ཐོག་གཙོ་འདོན་གྱིས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཤད་པ་ཡིན། དེ་ཡང་ལུས་དང་སེམས་དང། རང་དང་གཞན། སྤྱི་དང་སྒེར། མཉམ་

འབྲེལ་དང་འགྲན་བསྡུར། ལས་འགན་དང་ཐོབ་ཐང་བཅས་ཀྱི་གནས་བབས་སྐོར་རེད། 

དེ་ལས་གཞན་པ་ད་དུང་ང་ཚོས་འབྱུང་འགྱུར་གྱི་འགྲོ་བ་མིའི་བདེ་དོན་ཐོག་བསམ་བློ་

གཏོང་དགོས་པ་ཞིག་ལ། བཟོ་ལས་ཅན་དུ་བསྒྱུར་བའི་ཉེར་ལེན་ལ་བརྟེན་ནས་ས་ཡི་གོ་

ལ་འདིའི་ཐོག་ཡོད་པའི་འཐོན་ཁུངས་ཆ་ཚང་བག་མེད་ལོངས་སྤྱོད་བྱེད་པའམ་དགོས་

མཁོ་ལས་བརྒལ་བའི་ལོངས་སྤྱོད་བྱེད་ཀྱི་ཡོད། དེའི་དབང་གིས་ཕྱོགས་གཅིག་ནས་ཁོར་

ཡུག་ཉམས་ཆག་དང་། དེ་ལ་བརྟེན་ནས་ཚ་དྲོད་འཕར་བ་སོགས་ལས་ནད་ན་ཚ་དང་

འབྱུང་བའི་འཇིག་པ་སོགས་ཡོང་ཞིང་། དེ་ནས་དུས་ཚོད་རིང་པོར་མ་སོང་བར་འཐུང་

ཆུའི་དཀའ་ངལ་དང་དབུགས་རྔུབ་རྒྱུའི་རླུང་གཙང་མའི་དཀའ་ངལ་ཡོང་རྒྱུ་རེད། དེང་སང་

དིལླཱི་ (Delhi) དང་བི་ཇིང་ (Beijing) སོགས་སུ་དབུགས་རྔུབ་པའི་རླུང་གཙང་མ་མེད་པ་

ལས་སློབ་གྲྭ་སྒོ་བརྒྱབས་དགོས་པ་སོགས་ཆགས་ཀྱི་ཡོད། 

ད་ལྟ་ཡོད་པའི་མཐུན་རྐྱེན་རྣམས་ཚད་ཡོད་ཤ་སྟག་རེད། ཡིན་ནའང་ང་ཚོས་བེད་

སྤྱོད་ཚད་མེད་པ་གཏོང་གི་ཡོད། དེས་ན་ཁ་ཤས་ལོ་ཉི་ཤ ་དང་། ཁ་ཤས་ལོ་བཞི་བཅུའི་

ནང་རྫོགས་རྒྱུ་རེད། གང་ལྟར་ད་ལྟ་ནས་བརྩིས་པའི་ལོ་བརྒྱའམ་ཉིས་བརྒྱའི་རྗེས་སུ་ད་

ལྟ་བེད་སྤྱོད་བྱེད་བཞིན་པའི་རྡོ་སྣུམ་དང་ས་སྣུམ་རྡོ་སོལ་སོགས་རྫོགས་རྒྱུ་ཡིན་པ་ཚན་

རིག་པས་ཤེས་ཀྱི་ཡོད་ཀྱང་། དེ་ཚོའི་ཚབ་རྣམས་ཤེས་ཀྱི་མེད། དེས་ན་ཕན་གནོད་གང་

ཡོང་མིན་ནི་སོ་སོའ་ིཉམས་མྱོང་ལ་གཞིགས་ཏེ་བལྟ་རྒྱུ་རེད། 

དེ་དང་ཆབས་ཅིག་ཏུ་སྲོལ་རྒྱུན་ཞེས་པའི་གནས་སྟངས་ལ་གཟིགས་དགོས། མི་མང་

པོའ་ིབསམ་བློར་སྲོལ་རྒྱུན་ཞེ་ན་གནའ་སྔ་མོ་ནས་གོམས་གཤིས་ལ་འཇགས་པའི་གནས་

ཚུལ་མང་ཆེ་བ་ལ་དགོངས་ཀྱང་། དེ་ནི་དངོས་ཡོད་གནས་ཚུལ་མ་རེད། སྲོལ་རྒྱུན་དང་

ཡུལ་གོམས་གཤིས་ལུགས་གཉིས་དབྱེ་བ་ཕྱེ་དགོས། ཡུལ་གྱི་གོམས་པའི་གཤིས་

ལུགས་ཡིན་ནའང་སྲོལ་རྒྱུན་མིན་པ་མང་པོ་རེད། སྲོལ་རྒྱུན་ལ་ཨིན་སྐད་དུ་ Tradition 



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

ཞེས་པ་དེ་ཐོག་མར་ལེ་ཊིན་ (Latin) ནང་ Traditio ཞེས་པ་ནས་བྱུང་ཞིང་། དེའི་གོ་དོན་

ནི་ཨིན་སྐད་དུ་ Transmit ཞེས་གཅིག་ནས་གཅིག་ལ་སྤྲད་པ་དང་། ཡང་དེའི་གོ་དོན་

གཞན་ཞིག་ནི་ཨིན་སྐད་དུ་ Transfer ཞེས་ཅ་ལག་ལྟ་བུ་གཅིག་ལ་དབང་བ་དེ་ཁྲིམས་ཀྱི་

ཐོག་ནས་གཞན་ཞིག་ལ་རྩིས་སྤྲད་པ་ལ་ཟེར། དེ་ལྟ་བུའི་ Tradition དང་སྲོལ་རྒྱུན་གྱི་ངོ་

བོ་ལ་བཤད་ཚུལ་མི་འདྲ་བ་མང་པོ་ཡོད་ཀྱང་། སློབ་དཔོན་ཆེན་པོ་ཨེ་ཀེ་སརཎ་ (Prof. 

A. K. Saran) གྱིས་ཨཱནནྡ་ཀུམཱར་སྭཱམཱི་ (Ananda Coomaraswamy) གསུང་ཚུལ་ལྟར་

སྲོལ་རྒྱུན་ལ་ཁྱད་ཆོས་གསུམ་ཚང་དགོས་པ་གསུངས་ཤིང་། དེ་ཡང་ཁྱད་ཆོས་དང་པོ་ནི་

ཚད་མའི་སྐྱེས་བུ་ལས་བྱུང་བའམ་ཡང་དག་པའི་འབྱུང་ཁུངས་ལས་བྱུང་བ་ཞིག་དགོས། 

དེ་ནི་ནང་པའི་གསུང་ཚུལ་ལ་ཆུ་མགོ་གངས་ལ་ཐུག་པ་བཞིན་ཆོས་མགོ་སངས་རྒྱས་ལ་

ཐུག་པ་དགོས་ཞེས་པ་དང་གཅིག་པ་རེད། དེ་ཡང་སྟོན་པ་ཚད་མའི་སྐྱེས་བུ་ཡིན་པར་

བསྒྲུབས་ནས་དེས་གསུངས་པའི་ཆོས་ཚད་མ་ཡིན་པར་འགྲུབ་པ་བཞིན་སྲོལ་རྒྱུན་གྱི་

འབྱུང་ཁུངས་དེའང་ཚད་མའི་སྐྱེས་བུ་ཞིག་ལས་བྱུང་བ་དང་། ཁྱད་ཆོས་གཉིས་པ་ནི་

བརྒྱུད་པ་བར་མ་ཆད་པ་དེ་རེད། སངས་རྒྱས་ཀྱིས་འོད་སྲུང་ཆེན་པོ་ལ་བསྟན་པ་གཏད་

པ་ནས་བཟུང་སྟེ་སོ་སོའ་ིམཁན་པོ་དང་སློབ་དཔོན་བར་དུ་མ་ཆད་པར་བྱུང་ཞིང་། སྡོམ་

རྒྱུན་ལའང་བར་མ་ཆད་པར་ཡོད་པ་མ་ཟད། ལུང་རྒྱུན་རྣམས་ཀྱང་བར་མ་ཆད་དུ་ཡོད། 

རྒྱུན་ཞེས་པའི་ཚིག་དེ་སྔགས་ཀྱི་རྒྱུད་ཅེས་པའི་ཚིག་གི་འགྲེལ་བཤད་དང་མཚུངས་

ཤིང་༑ རྒྱུད་ལ་འགྲེལ་བཤད་འགའ་ཡོད་པ་ལས་གཅིག་ནི་གཅིག་ནས་གཅིག་ཏུ་བརྒྱུད་

པ་ལ་གོ ཁྱད་ཆོས་གསུམ་པ་ནི་རིགས་པས་དཔྱད་བཟོད་པ་དེ་རེད། རིགས་པས་དཔྱད་

བཟོད་མིན་ན་སངས་རྒྱས་ཀྱིས་གསུངས་ཀྱང་ཕན་ཐོགས་མེད། གང་ལྟར་རིགས་པ་ཡང་

དག་གིས་དཔྱོད་སྐབས་མི་འཐད་པའམ་འགལ་འདུ་མེད་པ་ཞིག་དགོས། དེང་སང་བཤད་

སྟངས་འགའ་ཞིག་ལ་རིགས་པས་དཔྱད་བཟོད་པ་ཞེས་པ་དེ་གོ་ཁག་པོ་ཡོད་ན། ཨིན་

སྐད་དུ་ Verifiable by rationality and common sense ཞེས་པ་བེད་སྤྱོད་གཏོང་གི་

ཡོད༑ གང་ལྟར་ཡིན་པ་ཡིན་པ་དང་མིན་པ་མིན་པ་དབྱེ་བ་ཕྱེ་ནས་ཐག་གཅོད་ཐུབ་པ་

ཞིག་དགོས། ང་ཚོ་མཚན་ཉིད་པས་བཤད་སྟངས་ལྟར་ན་རིགས་པས་གནོད་པ་མི་འབབ་

ཅེས་པ་དེ་རེད། དེ་གསུམ་ཚང་ན་སྲོལ་རྒྱུན་གྱི་ཐ་སྙད་ཐོབ་པ་ཡིན། དེ་མིན་གནའ་སྔ་མོ་

ནས་བྱས་དང་བྱེད་བཞིན་པའི་ནང་གོམས་པའི་གཤིས་ལུགས་ཀྱང་ཡོང་ཆོག །དེ་དག་ཆ་

ཚང་སྲོལ་རྒྱུན་གྱི་ཁོངས་སུ་གཏོགས་མི་དགོས། དཔེར་ན་རྒྱུད་གྲྭ་སྟོད་སྨད་ལ་མཚོན་ན། 

འགྲེལ་པ་བཞི་སྦྲགས་ཀྱི་འཆད་ཉན་རྣམས་སྲོལ་རྒྱུན་རེད། དེ་ནི་ཚད་མའི་སྐྱེས་བུ་རྒྱལ་

བ་རྡོ་རྗེ་འཆང་ནས་བརྒྱུད་པ་བར་མ་ཆད་པར་བྱུང་བ་དང་། དེ་ལ་རིགས་པས་གནོད་པ་

མི་འབབ་པ་རེད། དེ་ནས་བླ་མ་རྒྱུད་པ་ཚོས་ཞལ་ཆས་ཆེ་ཆུང་འདི་ཙམ་བསྣམ་དགོས་པ་

དང་༑ ན་བཟའ་མཆོད་སྟངས་འདི་འདྲ་རེད་ཅེས་སོགས་དགེ་འདུན་གྱི་ནང་ཁྲིམས་རེད་ལ། 

དེ་ནི་བླ་མ་རྒྱུད་པ་ཚོའི་གོམས་པའི་གཤིས་ལུགས་ཡིན་པ་ལས་སྲོལ་རྒྱུན་མིན། སྲོལ་

རྒྱུན་ཞེས་པ་ལ་ལེགས་སྦྱར་དང་ཧིན་སྐད་དུ་པརམྤརཱ་ཞེས་པ་དེ་སྟབས་བདེ་བ་ཡོད། 

པརམ་ཞེས་པ་དོན་དམ་པའམ་མཐར་ཐུག་པ་དང་། པརཱ་ཞེས་པ་རིམ་པར་བརྒྱུད་པའམ་

ཕ་རོལ་ཏུ་འགྲོ་བ་ལ་ཟེར། གང་ལྟར་འབྱུང་ཁུངས་ཡང་དག་པའམ་མཐར་ཐུག་པ་དེ་ནས་

བརྒྱུད་པ་བར་མ་ཆད་པར་ཕ་རོལ་ཏུ་འགྲོ་བ་ལ་སྲོལ་རྒྱུན་ཞེས་བརྗོད། དེས་ན་སྲོལ་རྒྱུན་

དང་སྲོལ་རྒྱུན་མ་ཡིན་པའི་ཡུལ་གོམས་གཤིས་ལུགས་ལ་དབྱེ་བ་མ་ཕྱེ་ན། ཡུལ་གོམས་

གཤིས་ལུགས་ནང་སྤང་དགོས་པ་དང་དགག་བྱ་བྱེད་དགོས་པ་མང་པོ་ཡོད། དཔེར་ན་

རྒྱ་གར་ནང་རིགས་ཀྱི་མཆོག་དམན་བརྩི་རྒྱུ་དང་། རིགས་ཁ་ཤས་ལ་རེག་ཏུ་མི་རུང་

བར་བརྩི་བ། རིགས་དམན་པས་འཆང་བའི་ཟས་དེ་རིགས་མཐོ་བས་མི་ཟ་བ་སོགས་

སྲོལ་རྒྱུན་མིན་རུང་། ཡུལ་གོམས་གཤིས་ལུགས་ནང་ཡོད་པ་རེད། དེ་དག་ནི་ཆོས་དང་

མི་མཐུན་པ་དང་། འཇིག་རྟེན་དང་མི་མཐུན་པ། འདྲ་མཉམ་གྱི་བསམ་ཚུལ་དང་མི་མཐུན་

པ༑ སེམས་ཅན་གཞན་ལ་བརྩེ་གདུང་མེད་པ་བཅས་རེད། དེ་ལྟ་བུ་ནི་མི་རབས་ནས་མི་

རབས་བརྒྱུད་དེ་འཇགས་པའི་གོམས་གཤིས་ཤིག་ཡིན་ནའང་འདོར་དགོས་པ་ཞིག་རེད། 



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

གང་ལྟར་ཚད་མའི་སྐྱེས་བུ་ལས་བྱུང་བ་དང། བརྒྱུད་པ་བར་མ་ཆད་པ། རིགས་པས་

གནོད་པ་མི་འབབ་པ་བཅས་གསུམ་མ་ཚང་ན་རྒྱུན་རིང་ནས་གོམས་པའི་གཤིས་ལུགས་

ཤིག་ཡིན་ནའང་སྲོལ་རྒྱུན་ནང་མ་བརྩི་བ་ཡིན། 

སྲོལ་རྒྱུན་གྱི་བྱེད་ལས་ནི་ཕྱིའི་ཡར་རྒྱས་དེ་ནང་གི་ཡར་རྒྱས་ལ་རག་ལས་ཤིང། ནང་

སེམས་ཀྱི་ཡར་རྒྱས་མ་ཕྱིན་ན་ཕྱིའི་ཡར་རྒྱས་ཀྱིས་སྐྱེས་བུའི་གནས་སྐབས་དང་མཐར་

ཐུག་གི་བདེ་བའམ་མངོན་འདོད་སྐྲུན་མི་ནུས་པ་དང་། ལུས་དང་སེམས་གཉིས་ལས་སེམས་

གཙོ་བོར་བྱེད་དགོས་པ་དང་། རང་དང་གཞན་གཉིས་ལས་གཞན་གཙོ་བོར་བྱེད་དགོས་པ། 

མཐུན་ལམ་དང་འགྲན་བསྡུར་གཉིས་ལས་མཐུན་ལམ་གཙོ་བོར་བྱེད་དགོས་པ། ཐོབ་ཐང་

དང་ལས་འགན་གཉིས་ལས་ལས་འགན་གཙོ་བོར་བྱེད་དགོས་པ་བཅས་ནི་སྲོལ་རྒྱུན་གྱི་

བྱེད་ལས་སམ་བསླབ་བྱ་བླང་རྒྱུ་དེ་རེད། ད་དུས་ཚོད་ཆ་ནས་འདིར་འཇོག་རྒྱུ་ཡིན།

དྲི་བ་དྲིས་ལན།

དྲི་བ། ད་ལྟ་རྒྱལ་སྤྱིའི་ཐོག་དམིགས་བསལ་གྱིས་འགྱུར་བ་ཆེན་པོ་ཞིག་འགྲོ་བཞིན་པ་ནི་

ཨིན་ཡུལ་ཡོ་རོབ་མཉམ་འབྲེལ་ནས་ཐོན་པ་དང་། ཨ་རིའི་མི་མང་གིས་ཌོ་ནལ་ཊ་རམ་ལ་

འོས་བླུག་རྒྱུ་སོགས་ཀྱིས་མ་འོངས་པའི་འཛམ་གླིང་གི་ཁ་ཕྱོགས་དེ་འཐོར་ཞིག་ལ་འགྲོ་

ཉེན་མཐོང་བས། རིན་པོ་ཆེའི་གཟིགས་ཚུལ་གང་ཡོད་དམ།

ལན། ངས་ཨ་རིའི་མི་ཞིག་ལ་ཁོར་ཡུག་གི་སྐོར་ལ་ང་ཚོས་གཅིག་བྱེད་ན་མ་གཏོགས་

ཧ་ཅང་ཛ་དྲག་ཆགས་ས་རེད་ཅེས་བརྗོད་པར། ཁོང་གིས་ང་ཚོའི་མི་ཚེའི་ནང་དཀའ་ངལ་

ཡོང་གི་མ་རེད་ཅེས་ཧ་ཅང་སྟབས་བདེ་པོས་གསུངས་སོང་། གང་ལྟར་སོ་སོའ་ིམི་ཚེའི་

ནང་མ་བྱུང་ན་གཞན་དུ་བྱུང་ནའང་འགྲིགས་པ་ལྟ་བུའི་བསམ་ཚུལ་དེ་དེང་རབས་ཀྱི་སྤྱི་

ཚོགས་དཔལ་ཡོན་ནང་སྡོད་མཁན་གྱི་བསམ་བློ་གཏོང་སྟངས་རེད།

མ་འོངས་པའི་འཇིག་རྟེན་ག་འདྲ་ཞིག་ལ་འགྲོ་མིན་ནི་སུས་ཀྱང་ཚོད་མི་ཐིག །དངོས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡོད་གནས་ཚུལ་མང་པོ་ད་ལྟའི་གནས་སྐབས་སུ་མི་འདྲ་བ་འགྲོ་ཞིང་། སྡུག་ས་ནས་བཤད་

ན༑ འཚེ་བ་ཤ གས་ཆེ་རུ་འགྲོ་བ་དང་། འཚེ་བ་ནི་ཁྲོམ་རྭའི་ཅ་ལག་ཅིག་ཆགས་ཡོད་ཅིང། 

མཚོན་ཆ་བཟོ་མཁན་གྱི་བཟོ་གྲྭ་དེ་ཚོར་ཇི་ཙམ་དམག་འཁྲུག་དང་འཚེ་བ་འཇིགས་སྐུལ་

རིང་ལུགས་སོགས་བྱུང་བ་དེ་ཙམ་གྱིས་ཁོང་ཚོའི་ཁྲོམ་རྭ་ཡག་ཏུ་འགྲོ་བ་དང་། དེར་བརྟེན་

སོ་སོའ་ིཁྲོམ་རྭ་སྲུང་སྐྱོབ་ཆེད་འཚེ་བ་མང་དུ་གཏོང་ཐབས་བྱེད་བཞིན་པ་ནི་ང་ཚོས་ད་ལྟ་

མཐོང་བཞིན་པ་རེད། དེ་ནས་ཁོར་ཡུག་ཉམས་ཆག་འགྲོ་བཞིན་པ་རེད། འབྱུང་བ་རྣམས་

སེམས་ཅན་སྤྱི་ལ་དབང་བ་ཡིན་བསམ་གྱི་ཡོད། སྔ་མོ་བོད་ལ་ཆུ་ཉོས་ནས་བཏུང་ཞེས་པ་

དེ་རྣ་བར་གོ་མ་མྱོང་བ་ཞིག་རེད། ད་ལྟ་ཆུ་གཙང་མ་ཞིག་འཐུང་འདོད་ན་ཉོ་རྒྱུ་མ་གཏོགས་

མེད༑ དེ་ནས་དབུགས་རྔུབ་པའི་རླུང་གཙང་མ་ཞིག་ཀྱང་ཉོས་ནས་མཉམ་འཁྱེར་དགོས་པའི་

དུས་ཚོད་ཉེ་པོར་སླེབས་ཟིན། ཉེ་སྔོན་བདུན་ཕྲག་ཁ་ཤས་སྔོན་དུ་དིལླཱི་ལ་ཇི་ལྟར་བྱུང་མིན་

མཐོང་བཞིན་པ་རེད། དེ་བཞིན་དབུལ་ཕྱུག་བར་གྱི་རྒྱང་ཐག་དེའང་ཇེ་མཐོར་འགྲོ་བཞིན་པ་

རེད༑ སྤྱིར་རྒྱལ་སྤྱིའི་དཔལ་འབྱོར་གྱི་གནས་སྟངས་དེ་ཧ་ཅང་ཚོད་མ་ཐིག་པ་ཞིག་རེད། ཕྱི་

ལོ་ ༢༠༠༨།༢༠༠༩ ལ་དཔལ་འབྱོར་ཉམས་རྒུད་ཆེན་པོ་བྱུང་ཚུལ་བཤད་པ་རེད། སླར་ཡང་

ཕྱི་ལོ་ ༢༠༡༨།༢༠༡༩ ལ་དཔལ་འབྱོར་ཉམས་ཆག་ཆེན་པོ་འགྲོ་ཉེན་ཡོད་ཚུལ་བཤད་བཞིན་

པ་རེད། གང་ལྟར་ངེས་བརྟན་རྙེད་པ་ཞིག་མེད། དེ་ནས་ཐར་པ་དང་ཐམས་ཅད་མཁྱེན་པའི་

གོ་འཕང་བསྒྲུབ་རྒྱུའི་ཆོས་ཀྱང་དེང་སྐབས་ཆོས་ཀྱི་མིང་དང་ཆོས་ཀྱི་སྒྲིག་འཛུགས་ཀྱིས་

འགྲོ་བ་མིའི་སྤྱི་ཚོགས་ནང་འཐབ་རྩོད་སློང་བའི་གཞི་རྩ་ཞིག་ཆགས་ཡོད། དེར་བརྟེན་ཀླན་

ཀ་དེ་ཚོར་བལྟས་ན་འབྱུང་འགྱུར་གྱི་སྤྱི་ཚོགས་དེ་ཁ་ཐོར་དགུ་ཐོར་འགྲོ་རྒྱུ་དང་། དཀའ་

ལས་ཁག་པོའ་ིགནས་སྟངས་ཤིག་ཧ་ལམ་ཡོང་ངེས་པ་རེད། 

ཕྱོགས་གཞན་ནས་འདས་པའི་ལོ་ ༥༠།༦༠ ནང་འཇིག་རྟེན་ཁྱོན་ཡོངས་སུ་བོད་

བརྒྱུད་ནང་བསྟན་གྱིས་མཚོན་པའི་ཆོས་ལུགས་ཁག་ལ་དོན་གཉེར་བྱེད་མཁན་མང་དུ་

སོང་བ་རེད། ༸གོང་ས་༸སྐྱབས་མགོན་ཆེན་པོའ་ིའཕྲིན་ལས་ལ་བརྟེན་ནས་འཇིག་རྟེན་



སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་གནོད་སོགས་ཀྱི་སྐོར།

འདིའི་མགོ་ཁྲིད་མཁན་གྲགས་ཅན་གྱི་ཚན་རིག་པ་མང་པོས་ནང་པའི་ཚན་རིག་དང་ནང་

པའི་ལྟ་གྲུབ་ལ་དོ་སྣང་བྱེད་ཀྱི་ཡོད་རེད། དེ་ལ་བརྟེན་ནས་ཚན་རིག་དང་འཕྲུལ་ལས་ཀྱི་

ཁ་ཕྱོགས་དེའང་ད་ལྟ་འགྱུར་བ་འགྲོ་བའི་གོ་སྐབས་ཡོད་པ་ཞིག་ཏུ་མཐོང་ཐུབ། དེ་བཞིན་

རྒྱལ་ཁབ་ཚང་མའི་ནང་དེང་རབས་ཀྱི་ཞན་ཆ་རྣམས་མཐོང་ནས་སྲོལ་རྒྱུན་སྲུང་སྐྱོབ་

བྱེད་དགོས་པ་དང་། ཁོང་ཁྲོའ་ིཚབ་ཏུ་གཞན་ཕན་དང་བྱམས་སྙིང་རྗེའི་བློ་སྦྱང་དགོས་

པའི་བསམ་བློ་ཡོད་མཁན་དང་། སྐད་ཆ་བཤད་མཁན། ལས་འགུལ་རྩོམ་མཁན་ཡང་

མི་ཉུང་བ་ཞིག་ཡོང་མུས་རེད། ཡིན་ནའང་དེ་ཚོ་མངོན་གསལ་དོད་པོ་དང་ནུས་པ་ཐོན་

པོ་ཞིག་མེད། དེར་བརྟེན་བཟང་པོའ་ིརྒྱུ་དང་ངན་པའི་རྒྱུ་གཉིས་ཀ་ཤ གས་ཆེ་ཆུང་ཙམ་

མ་གཏོགས། བཟང་ཕྱོགས་སུ་འགྱུར་བ་འགྲོ་བའི་མཐུན་རྐྱེན་ཡང་ཕྲན་བུ་ཡོད་པ་ལྟ་

བུ་རེད། ངན་ཕྱོགས་སུ་འགྱུར་བ་འགྲོ་བའི་རྒྱུ་རྐྱེན་དེ་ཧ་ཅང་ཤ གས་ཆེན་པོ་ཡོད་ཀྱང་། 

བཟང་ཕྱོགས་ཀྱི་གནས་ཚུལ་མང་པོ་གང་སར་ཡོང་བ་དེས་གཅིག་བྱས་ན་ང་ཚོ་རེ་བ་མ་

བརླགས་པར་བསྡད་ཐུབ་པའི་གནས་སྟངས་ཤིག་མེད་དམ་བསམ་གྱི་འདུག །

ཕྱོགས་གཞན་ཞིག་ནས་བརྩི་ན་སྤྱིར་བཏང་ནས་སྙིགས་མའི་དུས་ཀྱི་རྒུད་པ་ད་ལྟ་ང་

ཚོས་མཐོང་བཞིན་པ་དེ་ཚོ་ལོ་སྟོང་ཕྲག་མང་པོའ་ིསྔོན་ནས་སྙིགས་མ་ལྔ་བདོ་བའི་དུས་

ལ་གནས་སྟངས་དེ་འདྲ་ཡོང་རྒྱུ་ལུང་ཚད་མའི་ནང་ཡོད་ཅིང་། དེའི་ཐོག་ནས་བལྟས་

ནའང་ད་ལྟ་འགྲོ་བ་མིའི་རིགས་ཆ་ཚང་རྩ་མེད་དུ་འགྲོ་བའི་དུས་ཚོད་དེ་ཕལ་ཆེར་སླེབས་

མེད་པ་ལྟ་བུ་རེད། གང་ལྟར་ད་ལྟའི་གནས་སྐབས་སུ་མ་འོངས་པའི་འཇིག་རྟེན་གྱི་ཁ་ལོ་

སྒྱུར་མཁན་གྱི་ད་ལྟའི་མི་རབས་དེའི་ལག་པའི་ནང་དུ་ཚང་མ་ཡོད་བསྡད་པ་ཞིག་རེད། 

མི་རབས་དེས་བཟང་ངན་གྱི་ཕྱོགས་གཉིས་ཀ་མཐོང་གི་ཡོད་ལ། དེ་བཞིན་ཉེན་ཁ་རྣམས་

ཀྱང་མཐོང་གི་ཡོད། དེར་བརྟེན་མི་རེ་ངོ་རེས་སོ་སོའ་ིའཇིག་རྟེན་སྤྱི་ལ་འཁྲི་བའི་ལས་

འགན་དེ་ཡག་པོ་བསྒྲུབ་ཐུབ་ན་ད་ལྟ་ང་ཚོས་ཚོད་དཔག་བྱེད་དཀའ་བའི་བཟང་ཕྱོགས་ཀྱི་

འགྱུར་བ་དེ་འདྲའང་འགྲོ་མི་སྲིད་པ་མ་རེད། སེམས་ཅན་སྤྱི་མཐུན་གྱི་ལས་དང་། གནས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྐབས་ཀྱི་ཡང་དག་པའི་འཕྲལ་རྐྱེན། མི་རིགས་མང་པོས་རང་གི་ལས་འགན་ཚུལ་བཞིན་

སྒྲུབ་པའི་འབད་རྩོལ་བཅས་ཀྱི་རྒྱུ་རྐྱེན་འཛོམས་ན་ད་ལྟ་ང་ཚོས་མཐོང་བཞིན་པའི་གདོང་

ལེན་བྱེད་མི་ཐུབ་པའི་ཀླན་ཀའམ་དཀའ་རྙོག་དེ་ཚོ་ལའང་གདོང་ལེན་བྱེད་ཐུབ། སྤྱིར་

འཁོར་བའི་གནས་ལ་སྡུག་བསྔལ་མེད་པ་ཞིག་མེད་ཀྱང་། ལྟོས་ས་ལྟོས་འཇོག་གི་སྒོ་

ནས་མ་འོངས་པར་དུས་ཚོད་བཟང་པོ་ཤར་མི་སྲིད་པ་མ་རེད། དེའི་སྲིད་མཐའ་མ་བཀག་

པའི་ཐོག་ནས་ང་ཚོས་གང་བྱེད་དགོས་སམ་ཞེ་ན། སོ་སོའ་ིའབྱུང་འགྱུར་གྱི་འཇིག་རྟེན་

འདི་བཟང་ཕྱོགས་ཀྱི་འགྱུར་བའི་ངོས་ལ་འཁྲིད་རྒྱུའི་ཐབས་ཤེས་ད་ལྟ་ནས་གང་བྱེད་རྒྱུ་

འདུག༑ གདན་ས་འདིའི་ཐོག་ནས་གང་བྱེད་རྒྱུ་འདུག་གཟིགས་དགོས། འཇིག་རྟེན་སྤྱི་

ཡོངས་ལ་འཁྲི་བའི་ལས་འགན་ཞེས་པ་དེ་ཧ་ཅང་ཆེན་པོ་ང་ཚོས་སྒྲུབ་མི་ནུས་པ་ཞིག་

གསུང་གི་མེད། སོ་སོའ་ིབསམ་བློའ་ིའཁྱེར་ཕྱོགས་དང་། ལུས་ཀྱི་རྣམ་འགྱུར། ངག་གི་

སྨྲ་བརྗོད་བཅས་ཚང་མ་དོན་དང་མཐུན་པའི་ཐོག་ལ་བསྒྱུར་རྒྱུའི་ཐབས་ཤེས་བྱེད་ཐུབ་ན་

མི་གཅིག་གིས་ཀྱང་ཁྱད་པར་ཆེན་པོ་བཟོ་ཐུབ། ད་ཚོགས་ཐེངས་འདིའི་དུས་ཚོད་རྫོགས་

སོང་༑ ཐུགས་རྗེ་ཆེ།། ཞེས་གསུངས།། །།

(༢༠༡༦ ཕྱི་ཟླ་ ༡༡ ཚེས་ ༢༥ ནས་ ༢༨ བར་ཉིན་བཞིའི་རིང་སེར་བྱེས་འབྲིང་རིམ་སློབ་གྲྭར་གསུང་

བཤད་ཁག་བཞི་གནང་བ་ལས་དང་པོ་སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། 

ཕན་གནོད་སོགས་ཀྱི་སྐོར་ཡིན།)



༈ གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། 

དམིགས་ཡུལ། འཇིག་རྟེན་སྤྱི་

ཡོངས་ལ་དགེ་སྐྱོན།
(༢༠༡༦ ཕྱི་ཟླ་ ༡༡ ཚེས་ ༢༦)

༄༅།། ཁ་སང་སྲོལ་རྒྱུན་དང་དེང་རབས་ཀྱི་ངོ་བོ་དང་། ཁྱད་པར། བྱེད་ལས། ཕན་

གནོད་སོགས་ཀྱི་སྐོར་ལ་གོ་བསྡུར་ཞུས་པ་རེད། ཐོག་མར་འཆར་གཞི་སྒྲིག་སྐབས་ནས་

ངས་བརྗོད་གཞི་དེ་ཚོའི་ཐོག་གདན་སའི་སློབ་གྲྭ་ཞིག་གི་ནང་གཏམ་བཤད་བྱེད་རྒྱུ་དེ་ཧ་

ཅང་གི་འབྲེལ་ཆགས་པ་ཞིག་མཐོང་མ་སོང་། ཡིན་ནའང་སློབ་གྲྭའི་མཛད་གཙོ་རྣམ་པོ་

ཚོས་རྒྱུ་མཚན་དང་དགོས་པ་གཟིགས་ནས་ངེས་པར་དུ་འདིའི་ཐོག་བཤད་དགོས་ཞེས་

ཨུ་ཚུགས་གནང་བ་ཡིན་ཙང་། མཐའ་མར་གཏན་འཁེལ་བ་རེད། ད་ལྟ་དངོས་སུ་ལག་

ལེན་དུ་བསྟར་བའི་སྐབས་སུ་བརྗོད་གཞི་དེ་ཚོའི་ཐོག་ཚོུད་གཉིས་ནང་ཡན་ལག་ཆ་ཚང་

བ་ཞིག་ཞུ་ཐུབ་ཐབས་ཁག་པོ་རེད། ནམ་རྒྱུན་ང་ཚོ་སྤྱི་ཚོགས་གཞན་ནང་དང་། ལྷག་

པར་ཤེས་ཡོན་གྱི་སྡེ་ཚན་ནང་དེ་ཚོའི་ཐོག་བཤད་སྐབས་རྩ་བའི་སྒྲོམ་གཞི་དེ་ཉན་མཁན་

ཚོས་མཁྱེན་གྱི་ཡོད་ཤག་གིས་དོན་གནད་ཟུར་བཅད་ཅིག་གི་ཐོག་བགྲོ་གླེང་བྱེད་ཆོག་

དང་༑ རྩ་བའི་རྒྱབ་ལྗོགས་ཚང་མར་རྒྱུས་ཡོད་པ་ཞིག་བརྩི་བ་རེད། ད་ལྟ་འདིར་གདན་

སའི་སློབ་གྲྭ་ཁག་གི་ནང་བློ་གྲོས་ལྡན་པ་རེ་ཟུང་གིས་རྒྱབ་ལྗོངས་མཁྱེན་པ་ལས། ད་ལྟ་

ང་ཚོས་བཤད་རྒྱུའི་བརྗོད་བྱ་དེ་ཚོ་རྒྱུན་ལྡན་སློབ་སྦྱོང་གནང་རྒྱུ་དང་། བགྲོ་གླེང་གནང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྒྱུའི་སློབ་ཚན་ནང་མ་ཚུད་པ་ཡིན་སྟབས། གཅིག་བྱས་ན་ངས་མདོར་བསྡུས་ཞུས་པ་

དེས་གནས་ཚུལ་ཡོངས་སུ་རྫོགས་པ་ཞིག་མཁྱེན་རྟོགས་མ་ཐུབ་པའང་ཡོང་སྲིད། དེར་

བརྟེན་ད་ལྟ་ངས་ཞུས་པ་རྣམས་ས་བོན་ལྟ་བུར་ཆ་བཞག་ནས། གལ་སྲིད་ཐུགས་སྣང་

དང་དོན་གཉེར་ཡོད་པ་ཡིན་ན་འབྲེལ་ཡོད་ཀྱི་ཡིག་ཆ་ཁག་ལ་གཟིགས་པའམ་དྲྭ་རྒྱའི་

ནང་དུ་བལྟས་པ། ཡང་ན་འབྲེལ་ཡོད་ཀྱི་མི་སྣ་དང་གོ་བསྡུར་གནང་རྒྱུ་རེད། 

སྤྱིར་བཏང་ཁ་སང་ཞུས་པ་བཞིན་བརྗོད་གཞི་འདི་ཚོའི་ཐོག་དམིགས་བསལ་གྱིས་

སློབ་སྦྱོང་བྱས་ནས་ཁྱད་མཁས་པ་ཆགས་རྒྱུའི་དམིགས་ཡུལ་གང་ཡང་གཟུང་གི་མེད། 

འོན་ཀྱང་འདི་ཚོའི་རིགས་དེ་ད་ལྟའི་འགྲོ་བ་མིའི་སྤྱི་ཚོགས་ནང་དགོས་གལ་ཆེ་བའི་

གནད་དོན་དང་། ལྷག་པར་དུ་འཇིག་རྟེན་ཁྱོན་ཡོངས་ཀྱི་ནང་ཚ་ཚ་འུར་འུར་གྱི་ཐོག་

ནས་བགྲོ་གླེང་གི་གླེང་གཞི་ཞིག་ཆགས་ཡོད། དེ་ཙམ་མ་ཟད། ཕྱོགས་གཅིག་དེ་འཇིག་

རྟེན་ཁྱོན་ཡོངས་ཀྱི་དཔལ་འབྱོར་དང་ཆབ་སྲིད་ཀྱི་དབང་ཤ གས་གཅིག་བསྡུས་བྱེད་རྒྱུའི་

རྒྱབ་ཏུ་ཡོད་མཁན་གྱི་སྟོབས་ཤ གས་ཆེན་པོ་ཞིག་དང་། ཕྱོགས་གཞན་དེ་རྒྱུ་མཚན་དང་

རིགས་པའི་ཐོག་ནས་གནས་ཚུལ་དེ་དག་ཡང་དག་པ་མ་ཡིན་པ་བཤད་མཁན་རྣམས་

ཆབ་སྲིད་དང་དཔལ་འབྱོར་གཉིས་ཀའི་ཐོག་ནས་འགལ་ཟླ་མ་གཏོགས་རྒྱབ་སྐྱོར་མེད་

མཁན་ཤ་སྟག་རེད། འོན་ཀྱང་སྤྱི་ཚོགས་ནང་རྒྱབ་སྐྱོར་ལོ་རེ་ནས་ལོ་རེར་མང་དུ་འགྲོ་

མུས་རེད། དེས་ན་མ་འོངས་པར་སྤྱི་ཚོགས་དང་། སྲིད་དོན་དབང་འཛིན་པ། ཆབ་སྲིད་

ཀྱི་མགོ་ཁྲིད་རྣམས་མཐའ་མའི་མདུད་ལ་རྒྱལ་ཁ་དེ་མང་ཚོགས་དང་དྲང་བདེན་ལ་འཐོབ་

དགོས་པ་དེ་དངོས་ཡོད་གནས་ཚུལ་ཡིན། ད་ལྟ་ང་ཚོས་ཧོབ་སྟེ་བལྟས་པའི་སྐབས་སུ་

ནུས་པ་ཆུང་ཆུང་ལྟ་བུ་ཡོད་ཀྱང་། ཡིན་ནའང་བསམ་ཚུལ་དང་ལྟ་གྲུབ། དེའི་རྒྱབ་ལྗོངས་

ཀྱི་དགོས་པ་རྒྱུ་མཚན་རྣམས་ནུས་པ་ཆུང་ཆུང་མ་རེད། དེ་ནི་དངོས་ཡོད་ཀྱི་གནས་ཚུལ་

དང་བདེན་པའི་གནས་ཚུལ་ལ་བརྟེན་པ་ཞིག་རེད། ལྷག་པར་དུ་འགྲོ་བ་མིའི་རང་བྱུང་

གཤིས་ལུགས་དང་མཐུན་པ་ཞིག་སྐད་ཆ་བཤད་པ་ལས། འགྲོ་བ་མི་དེ་བེད་སྤྱོད་ཀྱི་རྒྱུ་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཆ་ཡིན་པའི་གནས་སྟངས་ཐོག་ནས་བཤད་ཀྱི་མེད། དེས་ན་འབྱུང་འགྱུར་གྱི་ལོ་བརྒྱ་ཕྲག་

ཁ་ཤས་སམ་ལོ་བརྒྱ་ཕྲག་རེ་ཟུང་ནང་ཏན་ཏན་འཇིག་རྟེན་ཁྱོན་ཡོངས་སུ་བཟང་ཕྱོགས་

ཀྱི་འགྱུར་བ་འགྲོ་མི་སྲིད་པ་མིན། ད་ལྟའི་ང་ཚོའི་ལྟ་གྲུབ་དང་བསམ་ཚུལ་གྱི་ས་བོན་མ་

བརླགས་པར་ཉར་དགོས་པ་དང་། ལྷག་པར་དུ་སྲོལ་རྒྱུན་གྱི་རང་བཞིན་དང་ལྡན་པ་དེ་མི་

རབས་གསར་པ་ཚོར་རྩིས་སྤྲོད་ཐུབ་དགོས་པ་དེ་གལ་ཆེན་པོ་རེད། དེར་བརྟེན་གནས་

ཚུལ་འདི་ཚོ་ཕྲན་བུ་གདན་སའི་སློབ་གྲྭ་ཁག་གི་ན་གཞོན་ཚོས་མ་མཁྱེན་ན་མི་འགྲིགས་

པའི་གནས་སྟངས་ཤིག་མེད་ནའང་། མཁྱེན་པ་ཡིན་ན་ཕུན་སུམ་ཚོགས་པའི་ཡན་ལག་

ལ་འགྲོ་བའི་གོ་སྐབས་ཏན་ཏན་ཡོད་རེད། 

སྤྱིར་བཏང་ང་ཚོ་ཁྱིམ་ནས་ཁྱིམ་མེད་པར་རབ་ཏུ་བྱུང་བ་ཐར་པ་དོན་གཉེར་གྱི་བློས་

རྒྱལ་བའི་གསུང་རབ་ལ་སློབ་སྦྱོང་བྱེད་མཁན་ཚོས་ཐར་པ་དང་ཐམས་ཅད་མཁྱེན་པའི་

གོ་འཕང་སྒྲུབ་བྱེད་ཀྱི་ཐབས་གཙོ་བོར་མ་གཏོགས། དེ་ལས་གཞན་པའི་ཐུན་མོང་བའི་

རིག་གནས་དང་། ལྷག་པར་དུ་གཞུང་ཆེན་པོ་ལ་སློབ་གཉེར་གནང་བའི་སྐབས་སུ་ཐུན་

མོང་བའི་རིག་གནས་གཙོ་བོར་གཟུང་བ་ཡིན་ན་གུང་ཐང་འཇམ་དཔལ་དབྱངས་ཀྱིས་

གསུངས་པ་བཞིན་རྩ་བ་བོར་ནས་ཡལ་ག་འཚོལ་བ་ལྟ་བུ་རེད། འོན་ཀྱང་ཕྱོགས་གཞན་

ནས༑ ཡན་ལག་འདི་དག་ཐམས་ཅད་ནི།། ཐུབ་པས་ཤེས་རབ་དོན་དུ་གསུངས།། ཞེས་

གསུངས་པ་བཞིན་ཆོས་རབ་ཏུ་རྣམ་འབྱེད་ཀྱི་ཤེས་རབ་ཕ་རོལ་ཏུ་ཕྱིན་པ་ཡོང་བར་ཤེས་

བྱའི་གནས་ཡོངས་སུ་རྫོགས་པ་རིམ་པས་སློབ་སྦྱོང་བྱས་ནས་འགྲོ་དགོས་པ་རེད། ཁ་

སང་ཞུས་པ་བཞིན། རྒྱལ་སྲས་རྣམས་ཀྱིས་མི་བསླབ་པའི།། དངོས་དེ་གང་ཡང་ཡོད་མ་

ཡིན༑༑ ཞེས་ང་ཚོའི་ཕུན་སུམ་ཚོགས་པའི་ཡན་ལག་ཅིག་དང་། ད་ལྟ་འཇིག་རྟེན་གྱི་སྐྱེ་

འགྲོ་སྤྱི་དང་། ལྷག་པར་དུ་བོད་གངས་ཅན་གྱི་བོད་མི་ས་ཡ་དྲུག་གནས་བབ་ནི་མི་རིགས་

དང་ལེགས་བྱང་རྒྱལ་བསྟན་ཆབ་སྲིད་དང་བཅས་པ་ཆགས་འཇིག་གི་སོ་མཚམས་སུ་

སླེབས་པའི་གོ་སྐབས་འདི་ལ་ང་ཚོ་རང་དབང་ལུང་པར་ཡོད་པའི་བོད་རིགས་ན་གཞོན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚོ་དང་། དེ་དང་ཕྱོགས་མཚུངས་ཆབ་སྲིད་ཀྱི་ངོས་ནས་བོད་པ་མིན་ནའང་། ཆོས་དང་

རིག་གཞུང་། ལེགས་བྱང་དང་སྐད་ཡིག་ངོས་ནས་བོད་པ་དང་གཅིག་གྱུར་ཡིན་པའི་

ཧིམཱལཡའི་རི་རྒྱུད་ཀྱི་མི་དང་ཆེན་པོ་ཧོར་གྱི་ཡུལ་གྱི་མི་ལ་སོགས་པ་ཚང་མར་འཇིག་

རྟེན་སྤྱི་ཡོངས་ལ་འཁྲི་བའི་ལས་འགན་ཆེན་པོ་ཞིག་ཡོད་པ་དེ་ད་ལྟའི་གནས་སྐབས་སུ་

སྒྲུབ་པའི་བརྒྱུད་ལམ་དེ་སོ་སོའ་ིདཀའ་ངལ་ཡོད་པའི་མི་རིགས་དེའི་བརྒྱུད་ནས་བསྒྲུབ་

དགོས་པ་ཡིན་པ་དེ་གསལ་པོ་མཁྱེན་དགོས་པ་ཞིག་རེད། ང་ཚོའི་སྐབས་སུ་བབ་པའི་

ལས་འགན་དེ་བོད་པ་རྐྱང་པར་ཁེ་བཟང་འཐོབ་རྒྱུ་དང་། བོད་པ་མིན་པ་ལ་ཁེ་བཟང་མི་

ཐོབ་པའི་གནས་སྟངས་དེ་བཤད་ཀྱི་མེད། ཧ་ལམ་ཚང་མས་སྔ་དྲོ་སྐུ་བཞེངས་གནང་མ་

ཐག་མ་གྱུར་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་ཀྱི་དོན་དུ་རྫོགས་

པའི་སངས་རྒྱས་ཀྱི་གོ་འཕང་འཐོབ་པར་བྱ་ཞེས་སྐྱབས་འགྲོ་དང་སེམས་བསྐྱེད་ཀྱི་ཚིག་

གསུངས་པ་བཞིན་དོན་ལའང་དེ་རང་དགོངས་པ་བཞེས་ཀྱི་ཡོད་པ་གཞིར་བཅས་པ་རེད། 

འོན་ཀྱང་སེམས་ཅན་ཐམས་ཅད་ཀྱི་དོན་སྒྲུབ་པ་ལ་དོན་བསྒྲུབ་ཡུལ་གྱི་སེམས་ཅན་དེ་

རང་དང་དམིགས་བསལ་གྱིས་འབྲེལ་བ་ཡོད་པ་དགོས་རྒྱུ་དེ་གལ་ཆེན་པོ་རེད། བདག་

ཉིད་ཆེན་པོ་གཱཾདྡྷཱིས་ངའི་རྨི་ལམ་གྱི་རྒྱ་གར་ཞེས་པའི་ཕྱག་དེབ་དེའི་ལེའུ་དང་པོའ་ིནང་

ཅིའི་ཕྱིར་རྒྱ་གར་གྱི་མི་རིགས་ཀྱི་དོན་དུ་ཞབས་འདེགས་ཞུ་དགོས་པའི་དྲི་བ་དྲིས་ལན་

གནང་ཡོད། ཁོང་གིས་ང་རང་འགྲོ་བ་མི་ཞིག་ཡིན་པའི་ཆ་ནས་འགྲོ་བ་མི་རིགས་སྤྱི་

ཡོངས་ལ་གཅིག་གྱུར་གྱིས་ཞབས་འདེགས་ཞུ་བ་མ་གཏོགས། རྒྱ་གར་གྱི་མི་རིགས་རྐྱང་

པ་ལ་ཟུར་དུ་ཞབས་འདེགས་ཞུ་དགོས་པའི་རྒྱུ་མཚན་ག་རེ་ཆགས་ཀྱི་ཡོད་ཅེ་ན། འགྲོ་

བ་མི་རིགས་སྤྱི་ཡོངས་ལ་ཞབས་འདེགས་ཞུ་བའི་བརྒྱུད་ལམ་ཁོང་གིས་བསྙབ་ཐུབ་ས་

དེ་རྒྱ་གར་གྱི་མི་རིགས་དེ་རེད། དེར་བརྟེན་དམིགས་ཡུལ་འགྲོ་བ་སྤྱི་ཡོངས་ལ་དམིགས་

ནས་བརྒྱུད་ལམ་རྒྱ་གར་གྱི་མི་རིགས་བརྒྱུད་ནས་འགྲོ་གི་ཡོད་ཅེས་གསུངས། ཨིན་སྐད་

དུ་གཏམ་དཔེར། Think globally, act locally ཞེས་བསམ་བློ་དེ་གོ་ལ་ཁྱོན་ཡོངས་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཀྱི་ཐོག་ལ་གཏང་དགོས་པ་དང་། ལས་ཀ་དེ་ས་གནས་ནས་བྱེད་དགོས་ཞེས་པའི་དོན་

རེད༑ ང་ཚོས་གོ་ལ་ཁྱོན་ཡོངས་ལ་བསྙབ་མི་ཐུབ་ཀྱང་། ས་གནས་ནས་བྱས་པའི་ལས་

དོན་དེའི་དམིགས་ཡུལ་དེ་ཡོངས་སུ་རྫོགས་པར་གཟུང་དགོས། མདན་མོཧན་མཱལབིཡ་ 

(Madan Mohan Malviya) མཆོག་གིས་ཀྱང་དེ་མཚུངས་ཤིག་གསུངས་ཡོད། ཁོང་གིས་

མི་ཚོས་ང་ལ་ཁྱེད་རང་རྒྱ་གར་བའི་དོན་དུ་སེམས་ཁྲལ་ཅིའི་ཕྱིར་བྱེད་ཀྱི་ཡོད་ཅེས་དྲིས་

དུས༑ ང་འཇིག་རྟེན་སྤྱི་ཡོངས་ཀྱི་དོན་དུ་སེམས་ཁྲལ་བྱེད་ཀྱི་ཡོད་ཙང་རྒྱ་གར་གྱི་དོན་

དུ་སེམས་ཁྲལ་མ་བྱས་རང་བྱས་ཆགས་ཀྱི་ཡོད་རེད། དེའི་བརྒྱུད་ནས་མ་གཏོགས་བྱེད་

ཐབས་མེད་ཅེས་གསུངས་ཡོད།

༸གོང་ས་༸སྐྱབས་མགོན་ཆེན་པོ་མཆོག་གིས་ཐུགས་བསྐྱེད་དམ་བཅའ་གསུམ་མམ་

བཞི་གསལ་བཤད་གནང་བའི་སྐབས་སུ་ཐོག་མར་འགྲོ་བ་མི་ཞིག་ཡིན་པའི་ཆ་ནས་འགྲོ་

བ་མི་སྤྱི་ཡོངས་ཀྱི་ཐུགས་འགན་དང་། དེ་ནས་ཆོས་པ་ཞིག་ཡིན་པའི་ཆ་ནས་ཆོས་ལུགས་

སྤྱིའི་ཆེད་དུ་དམིགས་པའི་ཐུགས་འགན། དེ་རྗེས་བོད་མིའི་དབུ་ཁྲིད་དང་བོད་དང་ལས་

དང་སྨོན་ལམ་གྱི་འབྲེལ་བ་ཡོད་པའི་གནས་བབ་ཀྱི་ཆ་ནས་བོད་དོན་གསལ་ཐབས་དང་

བོད་མིའི་སྤྱི་ཚོགས་ཀྱི་བདེ་དོན་བཅས་རིམ་པས་གསུངས་པ་དེ་བྱང་ཆུབ་སེམས་དཔའི་

སྤྱོད་པ་དང་མཐུན་པ་དང་། དེང་རབས་ཀྱི་འཇིག་རྟེན་གྱི་སྤྱོད་ཚུལ་དང་ཡང་མི་འགལ་བ་

ཡིན་པར་བརྟེན། ང་ཚོ་ད་ལྟ་གཉན་འཕྲང་ཅན་གྱི་དུས་ཚོད་འདི་འདྲའི་སྐབས་སུ་གནས་

ཚུལ་མང་པོ་ཞིག་སྤྱི་ཡོངས་ཀྱི་ཆ་ནས་ངེས་པར་དུ་ཤེས་དགོས་པའི་གནད་འགག་མེད་

པ་ཡིན་ནའང་། ང་ཚོའི་སྐབས་བབ་ཀྱི་ལས་འགན་གྱི་ཆ་ནས་ངེས་པར་དུ་ཤེས་དགོས་

པའི་གནད་འགག་ཡོད་པ་ཡོང་སྲིད། བྱས་ཙང་འདིར་སློབ་གྲྭའི་མཛད་གཙོ་རྣམ་པས་བང་

བསྒྲིགས་པའི་དོན་ཚན་ཚང་མ་ང་ཚོའི་སྤྱི་ཚོགས་དང་ང་ཚོའི་དཀའ་རྙོག་ལ་འབྲེལ་བ་

ཡོད་པ་ཤ་སྟག་རེད། དེར་བརྟེན་བགྲོ་གླེང་དེ་ཞུ་གི་ཡོད་རེད། འོན་ཀྱང་ཚོུད་གཉིས་རེའི་

ནང་བརྗོད་གཞི་ཡན་ལག་ཡོངས་སུ་རྫོགས་པ་ཞིག་ཞུ་ཐུབ་ཁག་པོ་རེད། ཡིན་ནའང་། བློ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལྡན་རྣམ་དཔྱོད་ཅན་ལ་ཕྱོགས་ཙམ་ཞིག །ཅེས་རྣམ་དཔྱོད་ཅན་གྱི་ཉན་པ་པོ་ལ་མགོ་སྨོས་

ཙམ་དང་ཕྱོགས་ཙམ་བསྟན་ན་རྒྱས་སྤྲོས་དེ་སོ་སོས་མཁྱེན་ཡོང་རྒྱུ་རེད། 

ཁ་སང་ང་ཚོས་དེང་རབས་དང་སྲོལ་རྒྱུན་དབར་གྱི་གནས་ཚུལ་ཐོག་གོ་བསྡུར་

གནང་བ་རེད། ད་རེས་གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་

ཡུལ༑ འཇིག་རྟེན་སྤྱི་ཡོངས་ལ་དགེ་སྐྱོན་ཇི་ཡོང་སྐོར་བཤད་རྒྱུ་རེད། གོ་ལ་གཅིག་སྒྱུར་

རིང་ལུགས་ཞེས་པ་དེ་དེང་རབས་ཀྱི་ཆ་ཤས་སམ། ཡང་ན་དེང་རབས་ཀྱི་སྤྱི་ཚོགས་

དཔལ་ཡོན་གྱི་དངོས་འབྲས་རེད། དེ་ནི་དེང་རབས་ཀྱི་སྤྱི་ཚོགས་དཔལ་ཡོན་ལ་བརྟེན་

ནས་ཐད་ཀར་བྱུང་བའི་གནས་ཚུལ་ཞིག་རེད། དེ་ནི་ཧ་ཅང་གི་དགེ་མཚན་ཆེན་པོ་ཡིན་

པ་དང་། འགྲོ་བ་མི་རིགས་ཀྱི་འཕྲལ་ཕུགས་རྒྱང་གསུམ་ལ་ཕན་ཐོགས་ཆེན་པོ་ཡོད་པ་

གསུང་མཁན་ཧ་ཅང་མང་པོ་རེད། དེ་བཞིན་དེ་ག་རང་ལ་ཆ་བཞག་ནས་ཡིད་ཆེས་བློ་

གཏད་བྱས་ནས་བསྡད་མཁན་ཡང་དེ་ལས་མང་བ་རེད། དེར་བརྟེན་ད་ལྟའི་གནས་སྐབས་

སུ་གོ་ལ་གཅིག་སྒྱུར་གྱི་རིང་ལུགས་དེ་བཀག་ཐུབ་ཀྱི་རེད་དམ་ཞེ་ན། བཀག་ཐུབ་ཀྱི་མ་

རེད་ཅེས་བརྗོད་མི་ཐུབ། འབྱུང་བའི་འཇིག་པ་དང་དམག་ཆེན་སོགས་བྱུང་ན་ཚོུད་ཁ་

ཤས་ནང་འཇིག་རྟེན་ཁྱོན་ཡོངས་སུ་འགྱུར་ལྡོག་ཆེན་པོ་འགྲོ་བའི་གནས་བབ་མེད་པ་རྩ་

བ་ནས་མ་རེད། ཡིན་ནའང་དེ་འདྲ་མེད་པར་སྤྱིར་བཏང་འགྲོ་བ་མིའི་རྣམ་དཔྱོད་དང་ཤེས་

ཡོན་ཡར་རྒྱས་ཐོག་ནས་བཟང་ཕྱོགས་ཀྱི་འགྱུར་བ་འགྲོ་ཐུབ་ཀྱི་རེད་དམ་ཞེ་ན། དེའི་དོན་

དུ་འབྱུང་འགྱུར་ལོ་ ༤༠༠།༥༠༠ ཆེད་དུ་འཆར་གཞི་བསྒྲིག་ན་མ་གཏོགས། ལོ་ ༢༠།༣༠ 

ཞིག་གི་འཆར་གཞི་བསྒྲིགས་ནས་ལག་ལེན་ལ་འཁེལ་རྒྱུ་གཅིག་བྱས་ན་ཁག་པོ་ཡིན་རྒྱུ་

རེད༑ ཇི་དྡུ་ཀྲྀཥྞམཱུརྟིའི་ (Jiddu Krishnamurti) གསུང་སྟངས་ཤིག་ཡོད་པ་དེ་ངའི་བློ་ལ་

འཐད་པོ་ཡོང་གི་ཡོད། དེ་ནི་སྤྱིར་དེང་རབས་ཀྱི་སྤྱི་ཚོགས་དཔལ་ཡོན་དང་། དེའི་ནང་

ནས་གོ་ལ་གཅིག་སྒྱུར་རིང་ལུགས་སྐོར་ལ་རེད། དེ་ཡང་གོ་ལ་གཅིག་སྒྱུར་རིང་ལུགས་

དང་དེང་རབས་ཀྱི་སྤྱི་ཚོགས་དཔལ་ཡོན་ནི་ཐུར་དུ་འབབ་པའི་འབབ་ཆུ་ཆེན་པོ་བཞིན་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཤགས་ཆེན་པོ་རེད། དེར་བརྟེན་ཆུ་རྒྱུན་གྱི་ལྡོག་ཕྱོགས་སུ་རྐྱལ་བརྒྱབ་ཐུབ་རྒྱུ་ཁག་པོ་

རེད༑ གལ་ཏེ་ཆུའི་རྒྱུག་ཕྱོགས་སུ་རྐྱལ་བརྒྱབ་ན་ཆུའི་རོགས་ལ་བརྟེན་ནས་རྐྱལ་ཡང་

བརྒྱབ་སླ་བ་རེད། འོན་ཀྱང་ཆུ་རྒྱུན་གྱི་ལྡོག་ཕྱོགས་སུ་རྐྱལ་བརྒྱབ་དགོས་བྱུང་ན་ཆུའི་

རྒྱུ ན་ཤ གས་ཆེན་པོ་ཡིན་ཙང་རྐྱལ་བརྒྱབ་མི་ཐུབ་པའི་ཉེན་ཁ་མང་བ་ཡོད། གལ་ཏེ་ཧ་

ཅང་རྩལ་ཆེན་པོ་དང་ཆུ་རྐྱལ་ལ་བྱང་ཆུབ་པ་ཡིན་ན་ཆུ་རྒྱུན་གྱི་ལྡོག་ཕྱོགས་སུ་རྐྱལ་ཐུབ་

སྲིད༑ འོན་ཀྱང་ཕལ་ཆེ་བ་ནི་ཁག་པོ་རེད། དེས་ན་ཆུ་དང་མཉམ་དུ་ཕྱིན་པ་ལས་ཟུར་དུ་

ཐོན་ན་མི་ལེགས་སམ་ཞེས་གསུངས་ཡོད། དེ་ལ་ཨིན་སྐད་དུ་ Theory of stepping out 

ཞེས་བརྗོད། དེར་བརྟེན་སོ་སོའ་ིངོས་ནས་དགེ་སྐྱོན་མཐོང་ན་དེང་རབས་ཀྱི་སྤྱི་ཚོགས་

དཔལ་ཡོན་ནང་མ་བསྡད་ཐབས་མེད་ཀྱི་གནས་སྟངས་ཤིག་རྩ་བ་ནས་མེད། གལ་ཏེ་རང་

ལ་ཆོད་སེམས་ཡོད་ན་བྱེད་ཐུབ་པ་ཞིག་རེད། ལོ་ཁ་ཤས་སྔོན་ལ་པཊནཱ་ (Patna) རྒྱ་གར་

རྒྱལ་ཡོངས་ཀྱི་སརྦོདཡ་ (Sarvodaya) ལོ་འཁོར་ཚོགས་ཆེན་ཞིག་གི་ནང་གཱཾདྡྷཱིའི་རྗེས་

འཇུག་གྲགས་ཅན་ཞིག་གིས་ང་ཚོ་མི་ཚེ་སྐྱེལ་དགོས་དུས་གནས་ཚུལ་མང་པོར་མགོ་བོ་

མ་བསྒུར་ཐབས་མེད་ཆགས་ཀྱི་འདུག །ང་ཚོ་འཇིག་རྟེན་དང་། སྤྱི་ཚོགས། དེང་རབས་

ཀྱི་སྤྱི་ཚོགས་དཔལ་ཡོན་འདིའི་ནང་འཚོ་དགོས་ན་གནས་ཚུལ་མང་པོར་མཐུན་འགྱུར་

བྱེད་དགོས་པ་ཆགས་ཀྱི་འདུག་ཅེས་གསུངས་སོང་། དེ་ལ་མང་པོས་དེ་འདྲ་ཡིན་ན་འཚོ་

གནས་བསྡད་པའི་དགོས་པ་གང་ཡོད་དམ། རང་གིས་ཡིད་ཆེས་བྱས་པའི་བདེན་པ་དང་

བཟང་སྤྱོད་སྲུང་སྐྱོབ་མི་ཐུབ་པར་དེང་རབས་ཀྱི་གནོན་ཤ གས་འོག་མགོ་བོ་སྒུར་དགོས་

པ་དང་། མཛོ་ཁ་སྤྲད་དགོས་པའི་གནས་ཚུལ་ཁས་བླང་དགོས་བྱུང་ན། མགོ་བོ་སྒུར་

བ་དང་མཛོ་ཁ་སྤྲད་ནས་བསྡད་པ་དེ་གཟི་བརྗིད་ཆེ་བ་ཡོད་དམ། ཡང་ན་མགོ་བཏགས་

མ་ཞུས་པར་ཤི་བ་དེ་གཟི་བརྗིད་ཆེ་བ་ཡོད་ང་ཚོས་བསམ་བློ་གཏོང་དགོས་ཞེས་བཤད་

སོང་༑ ཁ་ཤས་ཀྱིས་དེ་དུས་ཤ གས་ཆེན་པོས་དེ་འདྲ་བྱས་ནས་བསྡད་པ་ལས་ཐེངས་བརྒྱ་

ཤི་བ་དགའ་ཞེས་ཀྱང་གསུངས་སོང་། འགྲོ་བ་མིའི་ལུས་རྟེན་བླངས་ཏེ་དགེ་སྡིག་གི་བླང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དོར་གྱི་གནས་སྟངས་ཡག་པོ་ཤེས་པའི་སྐབས་འདིར། ང་མི་ཚེ་བསྐྱལ་དགོས་ཀྱི་ཡོད་

ཅེས་དེའི་དོན་དུ་སོ་སོས་ཡིད་ཆེས་བྱས་པའི་ལྟ་གྲུབ་དེ་ཚོ་བློས་བཏང་བྱེད་དགོས་ན་ཤི་

བ་ལས་ཐབས་སྐྱོ་བ་མ་གཏོགས། དེ་ལ་འཚོ་བའི་ཐ་སྙད་དང་བསྡད་པའི་དགོས་པ་གང་

ཡང་མེད། དེ་ནི་བསམ་བློ་གཏོང་ཕྱོགས་ཤིག་གི་ཁྱད་པར་རེད། བོད་པ་ཚོས་ཀྱང་ལས་

དོན་མང་པོའ་ིཐོག་མགྱོགས་པོ་དང་སྟབས་བདེ་པོ་དེ་དགོས་གལ་ཆེ་བ་དང་། ཁྲིམས་དང་

མཐུན་པ་དང་ཡང་དག་པ་བསྒྲུབ་རྒྱུ་དེ་དགོས་གལ་ཆུང་བ་བརྩི་བ་མཐོང་གསལ་རེད། 

སྤྱིེར་དེང་རབས་ཀྱི་སྤྱི་ཚོགས་ཀྱི་དཔལ་ཡོན་ཟེར་བ་དེ་ཁ་སང་རྒྱས་པར་ཞུས་པ་

བཞིན་ལུས་ལ་སྟབས་བདེ་པོ་ཡོང་བའི་གནས་ཚུལ་ཧ་ཅང་མང་བ་རེད། གང་ལྟར་ལག་

པས་ལས་ཀ་བྱེད་མི་དགོས་པ་དང་། རྐང་པས་གོམ་པ་བརྒྱབ་མི་དགོས་པ། མཐེབ་ཅུ་

ཞིག་བསྣན་ན་ཆུ་འཁོལ་བ་དང་སྣོད་སྤྱོད་ཁྲུད་འགྲོ་བ་སོགས་ཀྱི་བསམ་ཚུལ་ཤ་སྟག་

རེད༑ དེ་དང་ཆབས་ཅིག་ཏུ་ལས་དོན་ལ་ལྐོག་རྔན་སྤྲད་ས་ཡོད་ན་སྤྲད་རྐྱང་དང་། ལྟག་

མགོ་བརྒྱུད་ནས་བསྒྲུབ་ས་ཡོད་ན་བརྒྱུད་རྐྱང་མ་གཏོགས། དེ་ནི་བཟང་སྤྱོད་དང་མཐུན་

མིན་དང་འཚེ་བ་དང་འབྲེལ་མིན་སོགས་བརྟག་དཔྱད་བྱེད་མཁན་དང་ཞིབ་འཇུག་བྱེད་

མཁན་དཀོན་པོ་རེད། དེ་དག་ནི་རྒྱབ་ལྗོངས་ཙམ་ཡིན།

དེ་རིང་གི་བརྗོད་གཞི་ནི་གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། 

དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན་ཞེས་པ་དེ་རེད། གོ་ལ་གཅིག་སྒྱུར་

རིང་ལུགས་ཀྱི་རྒྱབ་ལྗོངས་ནི་གོང་དུ་ཞུས་པ་བཞིན་རེད། གོ་ལ་གཅིག་སྒྱུར་རིང་ལུགས་

ལ་བསྟོད་བསྔགས་བྱེད་མཁན་ཚོས་རྒྱབ་ལྗོངས་བཤད་སྟངས་ཤིག་དང་། དེ་ལ་དགག་

པ་བྱེད་མཁན་ཚོས་རྒྱབ་ལྗོངས་བཤད་སྟངས་བཅས་མི་འདྲ་བ་གཉིས་རེད། འདིར་སྤྱིར་

བཏང་ཤེས་ཡོན་གྱི་གནས་བབ་ཆ་ནས་བཤད་ཀྱི་ཡོད་སྟབས། སྔོན་ལ་ཁོང་ཚོས་རྒྱབ་

ལྗོངས་གང་བཤད་པ་དེ་གཙོ་འདོན་བྱེད་དགོས་པ་གལ་ཆེན་པོ་རེད། ག་དུས་ཡིན་ནའང་

གནད་འགག་གཅིག་ང་ཚོས་ཐུགས་ལ་བཞག་དགོས་པ་དང་། གནད་འགག་དེ་ནི་དེང་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

རབས་པ་དང་སྲོལ་རྒྱུན་བ་གཉིས་ཀས་མ་རེད་ཅེས་ལབ་མི་ཐུབ། དེ་ནི་ཁ་སང་ཞུས་པ་

བཞིན་བཟོ་ལས་ཅན་དུ་བསྒྱུར་བའི་དབང་གིས་འགྲོ་བ་མིའི་སྤྱི་ཚོགས་ནང་དགོས་མཁོ་

ལས་ལྷག་པའི་དངོས་ཟོག་ཐོན་སྐྱེད་ཀྱི་ནུས་པ་བྱུང་བ་ལ་བརྟེན་ནས་མིའི་བསམ་སྤྱོད་

ལ་འགྱུར་བ་ཆེན་པོ་ཕྱིན་པ་དེ་དངོས་ཡོད་ཀྱི་གནས་སྟངས་རེད། ངས་དེང་རབས་མགོ་

ཚུགས་ས་དེ་བཟོ་ལས་ཅན་དུ་བསྒྱུར་བ་དང་མཉམ་དུ་མགོ་ཚུགས་པ་རེད་ཅེས་བརྗོད་

རྒྱུའི་རྒྱུ་མཚན་དེ་རེད། གང་ལྟར་ Industrialization དང་ Modernization གཉིས་མཉམ་

དུ་བྱུང་བ་དང་། གང་དུ་ Industrialization བྱུང་བ་དེ་ལ་ Modernization ཡང་ཟུར་དུ་

འབད་རྩོལ་མ་དགོས་པར་བྱུང་། དེས་ན་སྤྱི་ཚོགས་ཀྱི་དགོས་མཁོ་ལས་མང་བའི་དངོས་

ཟོག་ཐོན་བསྐྱེད་བྱས་པ་རྣམས་ལ་ཉོ་མཁན་དང་བག་མེད་ལོངས་སྤྱོད་བྱེད་མཁན་ཞིག་

དགོས༑ བག་མེད་ལོངས་སྤྱོད་ཅེས་པའི་ཚིག་དེ་ངས་དེ་ག་ཙམ་བཟོས་པ་མིན་པར། སྐད་

ཡིག་གཞན་དུ་ཡོད་པ་དང་རིག་པའི་གཞུང་ལུགས་ནང་ཡོད་པ་རྣམས་ངས་ལབ་ཀྱི་ཡོད་

རེད༑ ཨིན་སྐད་དུ་ Utilization དང་ Consumption ཞེས་པའི་ཚིག་གཉིས་ཡོད། Utiliza-

tion ཞེས་པ་ནི་ཚུལ་དང་མཐུན་པའི་བེད་སྤྱོད་བྱེད་པ་ལ་ཟེར། Consumption ཞེས་པ་ནི་

དགོས་མཁོ་ཡོད་མེད་ལ་མ་ལྟོས་པར་བེད་སྤྱོད་བྱེད་པ་ལ་ཟེར། དེ་ནི་རྩ་མེད་ལ་གཏོང་བ་

ལྟ་བུ་ཞིག་རེད། དེང་སང་ང་ཚོ་ Consumer ཡིན་པ་ལས་ User མིན། དེས་ན་ Consume 

ནི་བོད་སྐད་དུ་བག་མེད་ལོངས་སྤྱོད་དང་ཧ་ཅང་ཐག་ཉེ་བ་རེད། ལྷག་པར་དུ་རྒྱ་གར་སྐད་

ནང་ཨུཔཡོག་དང་ཨུཔབྷོག་ཅེས་པའི་ཚིག་གཉིས་ཡོད། ཨུཔབྷོག་ནི་འདོད་རྔམས་ཀྱི་

ཐོག་ནས་ལོངས་སུ་སྤྱོད་པ་དང་། དེ་ནི་ཨིན་སྐད་དུ་ Consume དང་བོད་སྐད་དུ་བག་

མེད་ལོངས་སྤྱོད་ཅེས་པ་དེ་རེད། འདོད་པ་བསོད་ཉམས་ཀྱི་མཐའ་དང་ངལ་ཞིང་དུབ་པའི་

མཐའ་གཉིས་ལས་འདོད་པ་བསོད་ཉམས་ཀྱི་མཐའ་ནི་བག་མེད་ལོངས་སྤྱོད་དང་གཅིག་

པ་རེད། རང་གི་སྔོན་བསགས་ཀྱི་བསོད་ནམས་ག་ཚོད་མགྱོགས་མགྱོགས་རྫོགས་རྒྱུའི་

ཆེད་དུ་ལོངས་སྤྱོད་མཁན་དེ་ལ་འདོད་པ་བསོད་ཉམས་ཀྱི་མཐའ་ཟེར། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དེར་བརྟེན་དགོས་མཁོ་ལས་ལྷག་པའི་དངོས་རྫས་ཐོན་སྐྱེད་བྱུང་བ་དེ་བཙོང་ཡུལ་

གྱི་ཁྲོམ་རྭ་ཞིག་བསྐྲུན་དགོས་ཀྱི་ཡོད། ཁྲོམ་རྭ་སྐྲུན་སྟངས་ནི་མི་ལ་འདོད་རྔམས་ཡོད་པ་

ཞིག་བཟོ་དགོས་ཀྱི་ཡོད། གལ་ཏེ་འདོད་རྔམས་མེད་ན་ཉོ་རྒྱུ་མིན་པ་དང་། འདོད་རྔམས་

ཡོད་ན་དགོས་དང་མི་དགོས་ལ་མི་ལྟ་བར་ཉོ་རྐྱང་རེད། དཔེར་ན་རྐང་པ་མི་ཚ་བ་དང་

ཚེར་མ་མི་ཟུག་པའི་ཆེད་དུ་ལྷམ་ཞིག་དགོས་ཤིང་། ལྷམ་ནི་རྐང་པ་སྲུང་སྐྱོབ་ཆེད་རེད། 

འདུལ་བའི་ནང་སངས་རྒྱས་ཀྱིས་མཆིལ་ལྷམ་གནང་བའི་རིམ་པ་ལ་གཟིགས་ན་དགོས་

མཁོ་དང་བསྟུན་ནས་གནང་བ་གསལ་པོ་རེད། ཐོག་མར་མཆིལ་ལྷམ་གནང་མེད། དེ་ནས་

བསོད་སྙོམས་ལ་ཕེབས་མཁན་གྱི་དགེ་སློང་རྣམས་འཁོད་མི་སྙོམས་པའི་ལམ་དུ་ཕེབས་

སྐབས་རྐང་པར་མི་བདེ་བ་ཡོང་བ་ཡིན་སྟབས། མཆིལ་ལྷམ་རིམ་པ་གཅིག་པ་དང་། 

དགེ་སློང་རི་ལ་འཛེགས་མཁན་རྣམས་ཀྱི་རྐང་པའི་སོར་མོ་ལ་རྨ་ཁ་བྱུང་བ་ཡིན་སྟབས། 

མཆིལ་ལྷམ་སྣ་སྦུབས་ཅན། དགེ་སློང་ཐུར་ལ་འབབ་མཁན་རྣམས་ལ་རྟིང་པ་ལ་རྨ་ཁ་

བྱུང་བ་ཡིན་སྟབས། མཆིལ་ལྷམ་རྟིང་སྦུབས་ཅན། དེ་ནས་ཡུལ་གངས་ཅན་པ་རྣམས་ལ་

མཆིལ་ལྷམ་ཡུ་བ་ཅན་བཅས་རིམ་གྱིས་དགོས་མཁོ་ལ་ལྟོས་ཏེ་གནང་བ་རེད། གལ་ཏེ་

མཆིལ་ལྷམ་ཡུ་བ་ཅན་ཞིག་ཡོད་ན་རྐང་པ་དང་འབྲེལ་བའི་དགོས་མཁོ་ཚང་མ་སྒྲུབ་ཐུབ། 

ཡིན་ནའང་དེང་རབས་ཀྱི་སྤྱི་ཚོགས་ནང་མཆིལ་ལྷམ་གཅིག་གིས་འགྲིགས་ཐབས་མེད་

ཅིང་༑ ལས་ཁུངས་དང་། འཆམ་འཆམ། རྩེད་མོ་སྣ་ཚོགས། ཁྲུས་ཁང་། ཁང་པའི་ནང་

སོགས་སུ་མཆིལ་ལྷམ་མི་འདྲ་བ་དགོས་ཤིང་། དེ་ཚོ་ཚང་མ་རྒྱས་སྤྲོས་འགྲོ་རྒྱུ་ནི་དགོས་

མཁོ་ལས་བརྒལ་ནས་འདོད་རྔམས་ཀྱི་རྗེས་སུ་རྒྱུག་པའི་སྐབས་སུ་བྱུང་བ་རེད། དེ་ལ་

བརྟེན་ནས་ཁྲོམ་རྭའི་དགོས་མཁོ་བྱུང་ཞིང་། ཁྲོམ་རྭའི་དགོས་མཁོ་བསྒྲུབ་པའི་ཆེད་དུ་

འདོད་རྔམས་གོང་སྤེལ་གྱི་དགོས་མཁོ་བྱུང་བ་དང་། འདོད་རྔམས་ལ་བཤ་གཞོག་གཏོང་

བའི་ཆེད་དུ་མཚུངས་བསྡུར་དང་འགྲན་བསྡུར་གྱི་ཐབས་ལམ་བཙལ་དགོས་བྱུང་། དེ་དག་

གི་གནས་ཚུལ་རིམ་པས་ཡོང་བ་དེ་དེང་རབས་ཀྱི་དཔལ་འབྱོར་རིང་ལུགས་ཀྱི་གནད་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

འགག་གཙོ་བོ་ཞིག་དང་། དེང་རབས་ཀྱི་གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་

སམ་རྒྱུ་རྐྱེན་ཐོག་མ་དེ་ཆགས་ཡོད། དེས་ན་གོ་ལ་གཅིག་སྒྱུར་ཞེས་པ་དེ་ལ་ཚིག་གཞན་

ཞིག་བརྗོད་ན་ཁྲོམ་རྭ་རྒྱ་བསྐྱེད་མ་ཁྲོམ་རྭ་གཅིག་གྱུར་ཞེས་བརྗོད་ནའང་འགྲིགས། གང་

ལྟར་གོ་ལ་གཅིག་ཏུ་བསྒྱུར་རྒྱུ་གཙོ་བོ་དེ་ཁྲོམ་རྭ་རེད། རཇནཱི་བཀྴཱི་ཞེས་པའི་སྐུ་སྐྱེས་མ་

ཞིག་གིས་ལོ་མང་པོ་ཉམས་ཞིབ་གནང་སྟེ་བཱཛཱར་ (Bazaars) ཞེས་པའི་དེབ་ཅིག་བྲིས་

ཡོད་ཅིང་། བཱཛཱར་ནི་ཨུར  ུའི་སྐད་དུ་ཁྲོམ་རྭའི་མིང་རེད། དེའི་ནང་འཇིག་རྟེན་ཆགས་པ་

ནས་བཟུང་སྟེ་ད་བར་ཁྲོམ་རྭའི་གནས་བབ་ཀྱི་བྱུང་བ་དང་ཁྱད་པར་སོགས་ཧ་ཅང་ཞིབ་

ཚགས་པོ་གསུངས་ཡོད། དེའི་ནང་བལྟས་ན་ད་ལྟ་གོ་ལ་གཅིག་སྒྱུར་རིང་ལུགས་ཟེར་བ་

དེའི་རྒྱབ་ལྗོངས་དང་། དགོས་པ་རྒྱུ་མཚན་སོགས་མང་པོ་བཤད་ཀྱང་། དོན་བསྡུས་ན་

ཐོན་སྐྱེད་ས་ཆ་གཅིག་ལ་བཙོང་མ་ཐུབ་པ་དེ་ས་ཆ་གཞན་དུ་བཙོང་ཐུབ་པ་དང། དེ་བཞིན་

དེ་ལས་ཐག་རིང་བ་ཞིག་ཏུ་བཙོང་ཐུབ་པའི་དམིགས་ཡུལ་བཟུང་ནས་གོ་ལ་གཅིག་སྒྱུར་

རིང་ལུགས་ཀྱི་བསམ་ཚུལ་ཐོག་མ་བྱུང་བ་རེད། གོ་ལ་གཅིག་སྒྱུར་གྱི་བསམ་ཚུལ་གྱི་

འབྱུང་ཁུངས་གཞན་ཞིག་ནི་གནའ་སྔ་མོ་ནས་ནུབ་ཕྱོགས་པའི་བསམ་བློའ་ིནང་རྒྱ་བསྐྱེད་

རིང་ལུགས་དང་གོང་མའི་རིང་ལུགས་ (Imperialism) ཀྱི་བསམ་ཚུལ་དེ་ཡོད་རེད་ལ། 

དེ་ནི་ཤར་ཕྱོགས་པའི་རྒྱལ་པོ་འགའ་ཤས་ཀྱི་བསམ་བློའ་ིནང་དུའང་བྱུང་ཡོད་ཚོད་རེད། 

ད་ལྟ་དུས་ཚོད་ཐུང་ངུ་ཡིན་སྟབས། རྒྱས་བཤད་ཞུ་རྒྱུའི་གོ་སྐབས་མེད་པར་བརྟེན། རོབ་

ཙམ་རོབ་ཙམ་ཞུ་རྒྱུ་ཡིན། གང་ལྟར་དེ་ནི་འཇིག་རྟེན་ཡོངས་ལ་རྒྱལ་ཁབ་གཅིག་གིས་

དབང་བསྒྱུར་བྱེད་རྒྱུ་དེ་རེད། དེ་ལ་བརྟེན་ནས་ཕྱི་ལོ་བརྒྱ་ཕྲག་བཅོ་ལྔ་བཅུ་དྲུག་ནས་

བཟུང་སྟེ་བརྒྱ་ཕྲག་ཉི་ཤ ་པའི་དཀྱིལ་ཙམ་བར་དུ་ནུབ་ཕྱོགས་པའི་རྒྱལ་ཁབ་གཙོ་བོ་ཡུ་

ན་ཡི་ཊེཌ་ཀིང་ཌོམ་ (United Kingdom) དང་། པོར་ཅུ་གལ། (Portugal) ཌཅ་ (Dutch) 

སོགས་ཀྱིས་ཤར་ནུབ་ཀྱི་རྒྱལ་ཁབ་མང་པོ་ལ་ཆབ་སྲིད་དབང་བསྒྱུར་བྱས་རུང་། མཐར་

རིམ་བཞིན་ཆབ་སྲིད་ཀྱི་རང་དབང་མ་སྤྲད་ཐབས་མེད་བྱུང་བ་རེད། སྔོན་མ་ཡིན་ན་ཡུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ན་ཡི་ཊེཌ་ཀིང་ཌོམ་གྱི་དབང་བསྒྱུར་འོག་ཡོད་པའི་ས་གཞིའི་ཐོག་ཉི་མ་མི་ནུབ་ཅེས་

བཤད་ཀྱང་། དེང་སང་ཁོང་ཚོས་དབང་བསྒྱུར་བྱས་པའི་ས་གཞིའི་ཐོག་ཉི་མ་ཧ་ལམ་

ཤར་གྱི་མེད་ཅེས་པའི་ལབ་རྒྱུ་ཞིག་ཆགས་ཡོད། འོན་ཀྱང་དཔལ་འབྱོར་གྱི་ཐོག་ནས་

དབང་བསྒྱུར་བྱེད་རྒྱུའི་བསམ་ཚུལ་དེ་གསར་པ་ཞིག་རེད། དེ་ཡང་གོ་ལ་གཅིག་སྒྱུར་རིང་

ལུགས་ཀྱི་རྒྱབ་ལྗོངས་ནང་ཡོད་པ་ཞིག་ལ་ངོས་འཛིན་བྱས་ན་མ་འགྲིག་པ་མེད། འདི་

དག་ནི་ཁ་སང་གི་འཕྲོས་འཛར་དང་དེ་རིང་གི་མཚམས་སྦྱོར་ལྟ་བུ་ཡིན།

དེ་རིང་གི་བརྗོད་གཞིའི་ནང་གོ་ལ་གཅིག་སྒྱུར་ (Globalization) ཞེས་པའི་ཚིག་དེ་

ལེ་ཊིན་ (Latin) སོགས་ནས་བྱུང་བ་མིན་ཞིང་། ཚིག་འདི་གསར་པ་ཞིག་རེད། དེ་ནི་རྒྱུན་

སྤྱོད་ནང་ཐོག་མར་ཕྱི་ལོ་ ༡༩༤༤ ལོར་ཧར་བཌ་གཙུག་ལག་སློབ་ཁང་ (Harvard Uni-

versity) གི་ Business review ནང་བེད་སྤྱོད་བཏང་འདུག །སྐབས་དེར་བེད་སྤྱོད་གཏོང་

དུས་ Globalization of Market ཞེས་བྲིས་འདུག །དེ་ནི་ཁྲོམ་རྭ་གོ་ལ་གཅིག་སྒྱུར་ཞེས་

པའི་དོན་རེད། གོ་ལ་གཅིག་སྒྱུར་རིང་ལུགས་ཀྱི་བྱ་བ་དེའང་ཕྱི་ལོ་ ༡༩༨༠ གྱ་གྲངས་

ནས་ཧ་ཅང་ཤ གས་ཆེ་རུ་ཕྱིན་པ་དང་། བརྡ་འཕྲིན་གྱི་གསར་བརྗེ་དང་གོ་ལ་གཅིག་སྒྱུར་

གྱི་རིང་ལུགས་གཉིས་མཉམ་དུ་ཡར་རྒྱས་ཕྱིན་པ་ཞིག་རེད། ངས་ Globalization ཞེས་

པའི་ཚིག་དེ་ཐོག་མར་ཕྱི་ལོ་ ༡༩༨༢།༡༩༨༣ ཙམ་ལ་གོ་སོང་། དེ་ཡང་ཀོ་པེན་ཧ་གེན 

(Copenhagen) ལ་ UNESCO གི་ཆོས་ལུགས་རིས་མེད་ཀྱི་ཚོགས་འདུ་ཞིག་ནང་ར་ཡི་

མོན་པཎིཀྐར་ (Raimon Panikkar) གྱིས་ Globalization ཞེས་པའི་ཚིག་དེ་བེད་སྤྱོད་

གནང་སོང་། སྐབས་དེར་ཚོགས་འདུར་ཕེབས་པའི་བཻདྱནཱཐ་སརསྭཏཱིས་ (Baidyanath 

Saraswati) Globalization ལ་ཧ་ཅང་དགག་པ་གནང་སོང་། རྗེས་སུ་ཚོགས་འདུ་གྲོལ་

ནས་ངས་བཻདྱནཱཐ་སརསྭཏཱི་ལ་ཁྱེད་རང་དེ་རིང་ཧ་ཅང་དྲག་པོ་གནང་སོང་། ག་རེ་ཡིན་

ནམ་ཞེས་དྲིས་པ་ཡིན། ཁོང་གིས་ཁོང་ཚོས་ Globalization བཤད་ཀྱི་འདུག་ཅེས་

གསུངས་སོང་། ངས་ Globalization ཞེ་ན་ག་རེ་རེད་ཅེས་དྲིས་པར། ཁོང་གིས་དེ་ནི་ཉེ་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཆར་ལོ་གཅིག་གཉིས་ནང་བེད་སྤྱོད་བྱས་ནས་ཡོང་བའི་ཚིག་གསར་པ་ཞིག་རེད། གང་

ལྟར་འཇིག་རྟེན་ཁྱོན་ཡོངས་ལ་དབང་བསྒྱུར་རྒྱུའི་བསམ་ཚུལ་ཞིག་གི་ཐབས་ལམ་ནས་

བྱུང་བ་ཞིག་རེད་ཅེས་གསུངས་སོང་། སྐབས་དེར་ཚིག་དེ་གསར་པ་ཞིག་རེད་འདུག །ད་

ལྟ་ Globalization ཞེས་པ་དེ་ཡོངས་གྲགས་ཆགས་པ་རེད། 

འདིའི་རྒྱབ་ལྗོངས་ཀྱི་དམིགས་ཡུལ་ཁོང་ཚོས་གསུང་རྒྱུ་ལ། དང་པོ་འཇིག་རྟེན་གྱི་

ལྟ་ཚུལ་ (World view) དེ་རེད། དེ་ནི་གལ་ཆེན་པོ་བརྩི་བ་རེད། འཇིག་རྟེན་གྱི་ལྟ་ཚུལ་

ནང་འཇིག་རྟེན་གྱི་གནས་སྟངས་དང་། འཇིག་རྟེན་གྱི་དཀའ་རྙོག་དང་དེ་དག་གི་རྒྱུ་རྐྱེན། 

དེའི་སེལ་ཐབས། མ་འོངས་པར་འཇིག་རྟེན་ཕུན་སུམ་ཚོགས་པ་སྐྲུན་པའི་ཐབས་ལམ་

བཅས་འདུས་པ་རེད། གཉིས་པ་དཔལ་འབྱོར་གྱི་ཐོན་སྐྱེད། གསུམ་པ་བསམ་ཚུལ་ (Idea) 

བཅས་གསུམ་པོ་ལུང་ཚན་སོ་སོར་བགོ་བཤའ་བརྒྱབས་ནས་བསྡད་པ་མིན་པར། ཕན་

ཚུན་བརྗེ་རེས་ཀྱིས་ཆིག་བསྒྲིལ་བྱེད་རྒྱུ་དེ་གལ་ཆེན་པོ་ཡིན་པ་དང་། དེ་ཆིག་བསྒྲིལ་ཐུབ་

ན་འགྲོ་བ་མི་རིགས་སྤྱི་ལ་ཕན་ཐོགས་ཆེན་པོ་ཡོང་རྒྱུ་རེད། དེ་ཡོང་ཐུབ་པའི་རྒྱུ་མཚན་

ནི་བརྒྱ་ཕྲག་བཅུ་དགུ་པའི་རྗེས་ནས་གསར་བརྗེ་མང་པོ་བྱུང་ཞིང་། དཔེར་ན་འགྲིམས་

འགྲུལ་དང་། བརྡ་འཕྲིན། དངོས་ཟོག་དབོར་འདྲེན་བཅས་ཀྱི་མཐུན་རྐྱེན་ཧ་ཅང་ཡར་རྒྱས་

ཕྱིན་པ་དང་། ལྷག་པར་བརྡ་འཕྲིན་གྱི་མཐུན་རྐྱེན་ལྟ་བུ་ནི་བརྒྱ་ཕྲག་ཉི་ཤ ་པའི་ནང་ཧ་ཅང་

གསར་བརྗེ་སོང་ཞིང་། ང་ཚོའི་དྲན་ཐོག་ལ་དང་པོ་ཡིག་ཟམ་ (Dak) དེ་རེད། དེ་ནས་

ཏར་འཕྲིན་བྱུང་། དེ་རྗེས་མྱུར་འཕྲིན་དང་གློག་འཕྲིན་སོགས་རིམ་བཞིན་བྱུང་། དེ་བཞིན་

དངོས་ཟོག་དབོར་འདྲེན་ཡང་ཧ་ཅང་སྟབས་བདེ་པོ་ཆགས་པ་རེད། མཐུན་རྐྱེན་དེ་ཚོ་བེད་

སྤྱོད་ཡག་ཤོས་ཇི་ལྟར་གཏོང་ཐུབ་ཀྱི་རེད་ཅེ་ན། གོང་གི་གནས་ཚུལ་རྣམས་བརྗེ་ལེན་བྱ་

རྒྱུར་བེད་སྤྱོད་གཏོང་དགོས་པ་དང་། དམིགས་ཡུལ་གཞན་ཞིག་གང་བཞག་ཡོད་ཅེ་ན། 

འཇིག་རྟེན་འདིའི་ནང་ས་གནས་ཁ་ཤས་འགྲུལ་བཞུད་དཀའ་བ་དང་། ཐག་རིང་པོ། ཁུག་

ཀྱོག་ཏུ་ལྷག་པ་རྣམས་སུ་དཀའ་རྙོག་གམ་ཕུན་སུམ་ཚོགས་པ་གང་བྱུང་བ་རྣམས་འཇིག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྟེན་ཁྱོན་ཡོངས་སུ་དུས་ཐོག་ཏུ་ཤེས་ཐུབ་པ་དང་། འཇིག་རྟེན་ཁྱོན་ཡོངས་ཀྱིས་ཁོ་ཚོའི་

དཀའ་ངལ་ལ་རོགས་རམ་བྱེད་ཐུབ་པ་བཅས་ནི་གོ་ལ་གཅིག་སྒྱུར་གྱི་དམིགས་ཡུལ་གལ་

ཆེ་ཤོས་ཀྱི་གྲངས་སུ་བརྩི་གི་ཡོད་ཅེས་བཤད་པ་མ་གཏོགས། ཁྲོམ་རྭ་དེ་གོ་ལ་གཅིག་

སྒྱུར་གྱི་དམིགས་ཡུལ་རེད་ཅེས་དངོས་སུ་བཤད་མཁན་ཉུང་ཉུང་རེད། རྗེས་སུ་ཁོང་ཚོའི་

དཔལ་འབྱོར་རིག་པ་བ་ཁ་ཤས་ཀྱིས་ཁྲོམ་རྭ་གཅིག་སྒྱུར་དེ་གོ་ལ་གཅིག་སྒྱུར་གྱི་གནས་

བབ་རེད་ཅེས་བཤད་པ་མ་གཏོགས། སྔོན་མ་དེ་ཚོས་དེ་འདྲ་བཤད་ཀྱི་མེད། དེ་ནས་

གཞུང་འབྲེལ་གྱི་ཐོག་ནས་གོ་ལ་གཅིག་སྒྱུར་གྱི་གནས་སྟངས་ངོས་འཛིན་བྱེད་སྟངས་ལ་

བལྟས་ནས་ཕྱི་ལོ་ ༢༠༠༠ ཐམ་པའི་ལོར་རྒྱལ་སྤྱིའི་དངུལ་གྱི་ཐེབས་རྩས་ (International 

Monetary Fund) གསལ་བསྒྲགས་གང་བྱས་ཡོད་ཅེ་ན། དང་པོ་ནི་ཚོང་དང་དངོས་ཟོག་

བརྗེ་ལེན་ (Trade and Transaction) དེ་རེད། ཚོང་ཞེས་པ་ནི་ཐད་ཀར་དངོས་ཟོག་བརྗེ་

ལེན་མ་བྱས་ཀྱང་སོ་སོའ་ིཤག་ཏུ་བསྡད་ནས་བྱེད་རྒྱུ་ཡོད་པ་མང་པོ་རེད། Trade ཡིན་ན་ 

Transaction ཡིན་པའི་ཁྱབ་པ་མེད། དེ་བཞིན་ Transaction ཡིན་ན་ Trade ཡིན་པའི་

ཁྱབ་པའང་མེད། གཉིས་པ་ནི་མ་རྩ་དང་མ་འཛུགས་ (Capital and Investment) རེད། དེ་

ལྟ་བུའི་མ་རྩ་དེ་ཚོང་དང་དཔལ་འབྱོར་འདུ་འགོད་ནང་བེད་སྤྱོད་བཏང་ནས་མང་དུ་འགྲོ་

བའི་ཆེད་དུ་བཞག་པ་དེ་ནི་མ་འཛུགས་རེད། གསུམ་པ་ནི་རྒྱལ་ཁབ་སོ་སོའ་ིནང་གཞིས་

སྤོས་དང་འགྲུལ་བཞུད་ (Immigration and Movement of people) རེད། གཞིས་སྤོས་

ནི་གཏན་དུ་གནས་སྤོ་མཁན་དང་། འགྲུལ་བཞུད་ནི་གནས་སྐབས་རིང་འགྲོ་མཁན་རྣམས་

རེད༑ བཞི་པ་ནི་ཤེས་ཡོན་གྱི་ཁྱབ་སྤེལ་ (Dissemination of Knowledge) རེད། འདིར་

ཤེས་ཡོན་ཞེས་པ་ནི་ཤེས་ཡོན་ཡོངས་རྫོགས་ལ་མི་གོ་ཞིང་། དེ་ནི་ཨིན་སྐད་དུ་ Techni-

cal Know-How ཞེས་པ་དེ་རེད། གང་ལྟར་འཕྲུལ་ལས་འཛུགས་སྟངས་དང་བེད་སྤྱོད་

གཏོང་སྟངས། ཅ་ལག་བཟོ་སྐྲུན་བྱེད་སྟངས་སོགས་ཆ་ཚང་ལ་བཀོད་དཔེའི་བདག་དབང་ 

(Pattern) ཡོད་སྟབས་ཕན་ཚུན་སྤྲད་རྒྱུ་དེ་ཧ་ཅང་ཁག་པོ་རེད། དཔེར་ན། ཉི་འོད་ནས་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

གློག་ཤ གས་འཐེན་རྒྱུར་མ་གནས་བརྒྱ་ཆ་གཅིག་ལྟ་ཞོག །བརྒྱ་ཆ་ 0.4 མ་གཏོགས་འགྲོ་

གི་མེད། འོན་ཀྱང་འཕྲུལ་ལས་ཀྱི་གནད་འགག་དེ་གཞན་ལ་སློབ་ཀྱི་མེད། ཁོ་རང་ཚོ་ལ་ 

Intellectual property right ཡོད་སྟབས་བྱེད་ཐབས་གང་ཡང་མེད། དེས་ན་འགྲོ་སོང་ཆེ་

ཤོས་ནི་ཅ་ལག་དང་འཛུགས་སྐྲུན་ལ་འགྲོ་གི་མེད་ཅིང་། དེ་ནི་འཕྲུལ་ལས་ཀྱི་ཤེས་ཡོན་ 

(Technical Know-How) དེ་ཉོ་རྒྱུའི་དོན་དུ་འགྲོ་བ་རེད། དེ་ཚོ་བཞི་པོ་མཉམ་སྤྱོད་དང་

བརྗེ་ལེན་བྱ་རྒྱུ་དེ་གོ་ལ་གཅིག་སྒྱུར་རིང་ལུགས་ཀྱི་གནད་འགག་བཞི་ཡིན་ཞེས་བཤད་

པ་རེད། དེ་ནས་ཟླ་བ་ཁ་ཤས་ཀྱི་རྗེས་སུ་དེའི་སྟེང་དུ་ཁོར་ཡུག་གི་དཀའ་ངལ་དང། གནམ་

གཤིས་ཀྱི་འགྱུར་ལྡོག །ས་མཚམས་མེད་པར་ཆུ་དང་རླུང་ལ་འབགས་བཙོག་བཅས་

བསྣན་ཏེ་གནད་འགག་ལྔར་བཟོས་ཡོད། དེ་དག་གཅིག་སྒྱུར་བྱས་ན་འཇིག་རྟེན་སྤྱི་ཡོངས་

ལ་ཕན་ཐོགས་ཡོད་པའི་རྣམ་གྲངས་ཤིག་བཤད་ཀྱི་ཡོད། 

སྤྱིར་བཏང་ཤེས་ཡོན་གྱི་སྤྱི་ཚོགས་ (Academic Community) ནང་དཔལ་འབྱོར་

དང་༑ ལེགས་བྱང་། ཆབ་སྲིད་བཅས་གསུམ་པོ་ནི་གོ་ལ་གཅིག་སྒྱུར་རིང་ལུགས་ནང་

གཅིག་ཏུ་བསྒྱུར་རྒྱུའི་གནད་འགག་གཙོ་བོ་དེ་ཡིན་ཞེས་བཤད། ཁ་ཤས་ཀྱིས་དེང་རབས་

ཀྱི་འཕྲུལ་ཆས་ལ་བརྟེན་ནས་ས་ཡི་གོ་ལ་ཆུང་དུ་སོང་བ་དང་། རྒྱང་ཐག་ཐུང་དུ་སོང་བ། 

དངོས་པོ་རྣམས་ཉེ་རུ་ཕྱིན་པ་བཅས་ལས་འཇིག་རྟེན་ཤར་ནུབ་དབར་འཕྲལ་དུ་འབྲེལ་

བ་ཐུབ་པ་དང་། གཅིག་ཕན་གཅིག་གྲོགས་ཐུབ་པ་ཞིག་ལ་གོ་ལ་གཅིག་སྒྱུར་གྱི་གོ་དོན་

ཡིན་པའི་བཤད་པ་བྱེད་མཁན་ཡང་ཡོད། ཡང་བསམ་ཚུལ་གཞན་ཞིག་ལ་དཔལ་འབྱོར་

དང་༑ ལེགས་བྱང་། ཆབ་སྲིད། ཁོར་ཡུག །རང་ལྟ་མཆོག་འཛིན་ (Ideology) བཅས་

ཡིན་ཞེས་བཤད། ཐོག་མར་གོ་ལ་གཅིག་སྒྱུར་གྱི་རིང་ལུགས་ནི་ཆ་ཚང་དབང་དུ་བསྡུ་

རྒྱུ་ཞིག་རེད། དེ་ཡང་དཔལ་འབྱོར་གྱི་གནོན་ཤ གས་འོག་དབང་དུ་བསྡུ་རྒྱུ་དང་། དེ་དང་

ཆབས་ཅིག་ཏུ་བསམ་བློ་དང་སྤྱོད་པ་འགྱུར་བ་བཏང་ནས་དབང་དུ་བསྡུ་རྒྱུ། རིག་གཞུང་

ངམ་ལེགས་བྱང་གི་གནོན་ཤ གས་སྤྲད་ནས་དབང་དུ་བསྡུ་རྒྱུ་བཅས་ཡིན་སྟབས། དེའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ནང་རང་ལྟ་མཆོག་འཛིན་ (Ideology) བཞག་པ་དེ་དྲང་པོ་རེད་བསམ་གྱི་འདུག །ཡང་

གོ་ལ་གཅིག་སྒྱུར་རིང་ལུགས་ཞེས་པ་ནི་ཡོ་རོབ་མཉམ་འབྲེལ་གྱི་ཁྲོམ་རྭ་རྒྱ་བསྐྱེད་ཙམ་

རེད་ཅེས་བཤད་པའང་བདེན་པ་རེད། ལར་ནས་ཡོ་རོབ་མཉམ་འབྲེལ་དེ་མཉམ་དུ་འབྲེལ་

རྒྱུའི་གཞི་གཙོ་བོ་ནི་ཁྲོམ་རྭ་དེ་རེད། དེར་བརྟེན་ཡོ་རོབ་མཉམ་འབྲེལ་ནང་ཡོད་པའི་རྒྱལ་

ཁབ་ཚང་མས་ཕྱི་འཚོང་ནང་འདྲེན་གྱི་སྐད་ཆ་བཤད་མི་དགོས་པར། ཁྲོམ་རྭ་གཅིག་བཟོ་

རྒྱུ་དང་། དེ་ནི་སུའི་ཐོན་སྐྱེད་ཡིན་རུང་ཁྲོམ་རྭ་གང་དུའང་མཉམ་དུ་འགྲོ་ཆོག །དེ་ལྟ་བུའི་

ཁྲོམ་རྭ་འཇིག་རྟེན་ཁྱོན་ཡོངས་སུ་རྒྱ་བསྐྱེད་བྱེད་རྒྱུ་དེ་རེད། དེ་དག་ནི་ད་ལྟ་ཕན་ལ་ཡོད་

པའི་གོ་ལ་གཅིག་སྒྱུར་གྱི་དམིགས་ཡུལ་དང་བྱེད་ལས་ཁོང་ཚོའི་ངོས་ནས་ཁས་བླངས་

པའི་རིགས་རྣམས་རེད། 

དེ་དག་ལ་ང་ཚོས་ཞིབ་འཇུག་བྱེད་པའི་སྐབས་སུ་ག་རེ་འཐོན་གྱི་ཡོད་ཅེ་ན། ཐོག་མར་

ཁྲོམ་རྭ་གཅིག་གྱུར་ཆགས་ན་ཕྱི་འཚོང་ནང་འདྲེན་དང་སྒོ་ཁྲལ་གྱི་དཀའ་ངལ་གཅིག་ཀྱང་

མེད་པར་ས་ཐག་རིང་ཐུང་ལ་མ་ལྟོས་པར་དངོས་པོ་དེ་དགོས་མཁོ་ཡོད་པའི་ཁྲོམ་རྭའི་ནང་

དཀའ་ངལ་དང་འགོར་གཞི་མེད་པར་སླེབས་ཐུབ་པ་མ་ཟད། དེའི་ནང་བཙོང་ཐུབ་པ་དང་

ཆབས་ཅིག་ཏུ་ཁེ་བཟང་འཐོབ་རྒྱུ། ཁེ་བཟང་དེའང་ས་གནས་ཀྱི་མི་ལ་བགོ་བཤའ་ཆེན་པོ་

མི་ཐེབས་པར་ཚོང་བདག་ལ་ཁེ་བཟང་འཐོབ་རྒྱུ་བཅས་ནི་དངོས་ཡོད་ཀྱི་གནས་ཚུལ་རེད། 

དེང་སང་ཚིག་འདི་བེད་སྤྱོད་གཏོང་མཁན་ཉུང་དུ་ཕྱིན་པ་མ་གཏོགས། ཕྱི་ལོ་ ༡༩༩༠ 

གོ་གྲངས་བར་དུ་ཚིག་གསུམ་ཞིག་བེད་སྤྱོད་གཏོང་གི་ཡོད། དེ་ནི་གུ་ཡངས་རིང་ལུགས་ 

(Liberalization) དང་། སྒེར་བདག་རིང་ལུགས། (Privatization) གོ་ལ་གཅིག་སྒྱུར་

རིང་ལུགས་ (Globalization) བཅས་རེད། དེ་གསུམ་པོ་བང་རིམ་བསྒྲིགས་ནས་ཡོང་རྒྱུ་

ཡིན་པ་ལྟ་བུ་ཞིག་ཡོད། གུ་ཡངས་རིང་ལུགས་ནི་གནའ་སྔ་མོ་དཔལ་འབྱོར་སྲིད་བྱུས་

ལག་བསྟར་མ་བྱས་གོང་དུ་རྒྱལ་ཁབ་སོ་སོའ་ིཐོན་སྐྱེད་རྣམས་རང་གི་ལུང་པའི་ནང་བེད་

སྤྱོད་གཏོང་ཐུབ་པའི་དམིགས་ཡུལ་ཤ གས་ཆེ་བཟུང་ཡོད། དེ་དང་ཆབས་ཅིག་ཏུ་རྒྱལ་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཁབ་གཞན་གྱི་ཐོན་སྐྱེད་རྣམས་སོ་སོའ་ིལུང་པའི་ནང་མི་སླེབས་པ་དང་། དེ་ལ་བརྟེན་

ནས་རང་གི་ཐོན་སྐྱེད་ཕྱི་ལ་བཙོང་དགོས་བྱུང་ན་ཕྱི་འཚོང་གི་ལག་འཁྱེར་ཞུ་རྒྱུ་དང་

ཁྲལ་སྤྲད་རྒྱུར་དཀའ་ངལ་ཆེན་པོ་ཡོད་པ། དེ་བཞིན་ཕྱི་ནས་དངོས་པོ་ཞིག་བླང་དགོས་

ནའང་ཆོག་མཆན་ཞུ་རྒྱུ་དང་སྒོ་ཁྲལ་སྤྲད་རྒྱུ་དེ་དག་ཧ་ཅང་དོ་དམ་པོ་བྱས་ཏེ་དངོས་པོ་

གྲངས་ཚད་ངེས་ཅན་དང་། དགོས་མཁོ་ངེས་ཅན། ཁྲལ་ངེས་ཅན་ཐོག་ཡོང་དགོས་པའི་

དཀའ་ངལ་ཡོད་རེད། དེ་ཙམ་དུ་མ་ཟད་ལུང་པ་སོ་སོའ་ིནང་གི་ཐོན་སྐྱེད་ལྟ་བུར་མཚོན་

ནའང་༑ མང་ཆེ་བ་གཞུང་གིས་བདག་གཉེར་བྱས་པའི་བཟོ་གྲྭ་དང་། གལ་ཏེ་གཞུང་གིས་

བདག་གཉེར་བྱས་པ་རྐྱང་རྐྱང་མིན་ནའང་། གཞུང་དང་རྒྱལ་ཁབ་ནང་གི་མ་རྩའི་བདག་

པོ་མཉམ་འབྲེལ་ཐོག་ནས་བྱས་པ་མ་གཏོགས། ཕྱི་རྒྱལ་གྱི་མིས་ལུང་པ་དེའི་ནང་མ་

འཛུགས་དང་མ་རྩ་འཁྱེར་ཡོང་བའི་ཐོབ་ཐང་དེ་ཧ་ལམ་འཐོབ་རྒྱུ་མེད། རྒྱ་གར་དུའང་ཕྱི་

ལོ་ ༡༩༩༠ མགོ་སྟོད་དུ་མན་མོཧན་སིངྷ་ (Manmohan Singh) རྒྱ་གར་གྱི་སྲིད་བློན་

ནརསིཾཧ་རཱབ་ (Narsimha Rao) ཀྱི་དཔལ་འབྱོར་བློན་ཆེན་མ་ཆགས་ཀྱི་བར་དུ་རྒྱ་གར་

གྱི་དཔལ་འབྱོར་གྱི་སྲིད་བྱུས་དེ་ཧ་ཅང་གུ་དོག་པོ་རེད། སྐབས་དེར་གུ་ཡངས་ཀྱི་སྲིད་

བྱུས་དེ་མེད། རྒྱ་གར་གྱི་སྲིད་བློན་ཇབཱཧར་ལཱལ་ནེཧརཱུའི་སྐབས་ནས་ཡོང་བའི་རྒྱ་གར་

གྱི་དཔལ་འབྱོར་གྱི་སྲིད་བྱུས་དེ་སྤྱི་ཚོགས་རིང་ལུགས་མིན་པར་དེ་དང་འདྲ་བའི་དཔལ་

འབྱོར་རིང་ལུགས་ (Socialist type of economy) ཤིག་རེད། དེ་ལ་ License economy 

ཡང་ཟེར། དེ་ནི་ཐོན་སྐྱེད་གང་བྱས་ཀྱང་གཞུང་ནས་ཆོག་མཆན་དང་ལག་འཁྱེར་བླང་

དགོས་པ་དང་། དེ་ལེན་པའི་སྐབས་སུའང་ཧ་ཅང་ཁག་པོ་ཡོད་པ། དཔེར་ན་རྒྱ་གར་ནང་

གི་མངའ་སྡེ་ཞིག་གིས་ཐོན་སྐྱེད་བྱས་པ་དེ་མངའ་སྡེ་གཞན་དུ་འཁྱེར་ན་སྒོ་ཁྲལ་དང་ལམ་

ཁྲལ་མང་པོ་སྤྲད་དགོས་ཀྱི་ཡོད། དེ་ལྟ་བུའི་རིགས་སྣ་ཚོགས་ཡོད་པ་རྣམས་གུ་ཡངས་

རིང་ལུགས་སྐབས་སུ་མེད་པ་བཟོས་པ་རེད། 

གུ་ཡངས་ཀྱི་སྲིད་བྱུས་ལག་བསྟར་ནང་ཕྱི་འཚོང་ནང་འདྲེན་གྱི་ཁྲིམས་གུ་ཡང་དུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གཏོང་རྒྱུ་དང་། ཕྱི་འཚོང་ནང་འདྲེན་དང་ལུང་པའི་ནང་ཕན་ཚུན་གྱི་སྒོ་ཁྲལ་ཆུང་དུ་དང་

སླ་རུ་གཏོང་རྒྱུ། ཕྱི་ནས་ནང་དུ་མ་འཛུགས་སླ་རུ་གཏོང་རྒྱུ། ནང་ནས་ཕྱི་ལ་མ་འཛུགས་

སླ་རུ་གཏོང་རྒྱུ་སོགས་རེད། 

དེ་དག་ལ་བརྟེན་ནས་གཞུང་གི་འཛིན་སྐྱོང་ནང་དཀའ་ལས་ཁག་པོ་ཡོང་སྟབས། 

གཞུང་གིས་འཛིན་སྐྱོང་བྱེད་མ་དགོས་པར་སྒེར་བདག་ཅན་དུ་བསྒྱུར་རྒྱུ་དེ་རིམ་པ་

གཉིས་པ་རེད། དེ་ལྟར་གུ་ཡངས་དང་སྒེར་བདག་གི་སྲིད་བྱུས་གཉིས་ལག་བསྟར་ཐུབ་

ན་གོ་ལ་གཅིག་སྒྱུར་དེ་ཧ་ལམ་རང་བཞིན་གྱིས་ཡོང་རྒྱུ་ཞིག་རེད། 

ད་ལྟའི་གནས་སྐབས་སུ་རྒྱ་གར་ལྟ་བུར་མཚོན་ན། གུ་ཡངས་དང་སྒེར་བདག་ཧ་

ལམ་བྱས་ཟིན་པར་བརྟེན། གོ་ལ་གཅིག་སྒྱུར་དེ་འགྲོ་མུས་རེད། དེའི་དབང་གིས་ད་ལྟའི་

སྲིད་གཞུང་འདིའི་སྐབས་སུ་དཔལ་འབྱོར་གྱི་གནས་སྟངས་དེ་ད་དུང་གུ་ཡངས་སུ་གཏོང་

རྒྱུ་དང་། དངུལ་ནག་པོ་དང་ཚོང་ནག་པོའ་ིཐོག་དོ་དམ་ཆེ་རུ་གཏོང་རྒྱུ། གོ་ལ་གཅིག་

སྒྱུར་གྱི་ལམ་སྲོལ་དེ་ད་དུང་མགྱོགས་ཚད་མྱུར་དུ་གཏོང་རྒྱུ་སོགས་བསམ་བློ་ཡོད་པ་མ་

ཟད༑ ལག་ལེན་དུའང་ཤ གས་ཆེ་བསྟར་མུས་རེད། 

གོ་ལ་གཅིག་སྒྱུར་རིང་ལུགས་ཀྱི་བྱུང་རིམ་ལྟ་བུར་མཚོན་ན། ལོ་རྒྱུས་སྨྲ་བ་ཚོའི་

བསམ་ཚུལ་མི་འདྲ་བ་སྣ་ཚོགས་རེད། ཁ་ཤས་ཀྱིས་གནའ་སྔ་མོ་ནས་མགོ་བཙུགས་

ཟིན་པ་དང་། ཁ་ཤས་ཀྱིས་ཕྱི་ལོ་ ༡༩༨༠ གྱ་གྲངས་ནས་མགོ་བཙུགས་པ་རེད་ཅེས་

ཟེར་གྱི་ཡོད། གང་ལྟར་དེང་སང་ཚང་མས་ཚད་མ་བརྩི་ས་ནི་ཇེམ་ས་ (James) རེད། 

ཁོང་གི་གསུང་ཚུལ་ལྟར་ན་ཕལ་ཆེར་ཕྱི་ལོ་བརྒྱ་ཕྲག་དང་པོ་གཉིས་པ་ཙམ་ནས་རྒྱལ་

ཁབ་གཅིག་ནས་གཅིག་དང་། ལྷག་པར་དུ་གླིང་ཆེན་གཅིག་ནས་གཅིག་ལ་མི་འགྲོ་རྒྱུ་

མགོ་ཚུགས་པ་དང་། མིའི་འགྲུལ་བཞུད་དེ་གོ་ལ་གཅིག་སྒྱུར་གྱི་རིམ་པ་དང་པོ་ལྟ་བུ་

རེད༑ མིའི་འགྲུལ་བཞུད་དེའི་མཇུག་ཏུ་སྐུ་ཚབ་ཕན་ཚུན་གཏང་རྒྱུའི་ལམ་སྲོལ་དེ་མཐུད་

པ་རེད། དེ་ནི་རྒྱལ་པོས་རྒྱལ་ཚབ་སོགས་དང་། ཚོང་སྡེ་ (Company) ཆེན་པོ་དེ་ཚོས་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཚོང་དོན་སྐུ་ཚབ་གཏོང་རྒྱུ་སོགས་རེད། དེ་ལ་བརྟེན་ཆབ་སྲིད་དང་གཞུང་གི་འབྲེལ་བ་

དེ་རིམ་པས་ཚུགས་པ་རེད། དཔེར་ན་དོན་གཅོད་ (Agent) ཕན་ཚུན་གཏོང་རྒྱུ་དེ་རེད། 

དེ་རྗེས་ཐོན་སྐྱེད་ཀྱི་དངོས་ཟོག་བརྗེ་བསྒྱུར་དང་། དེ་ནས་བསམ་ཚུལ་དང་ཤེས་ཡོན་བརྗེ་

ལེན་སོགས་བརྒྱུད་ནས་ད་ལྟའི་གོ་ལ་གཅིག་སྒྱུར་གྱི་རིང་ལུགས་བར་དུ་སླེབས་སྟངས་

དེ་ལྟར་ཡིན་པ་ལས། ཉིན་གཅིག་ལ་གསར་པ་དྲན་ནས་སླེབས་པ་མ་རེད་ཅེས་བཤད་ཀྱི་

ཡོད༑ དེ་མིན་གཞན་ཚང་མས་གོ་ལ་གཅིག་སྒྱུར་དེ་ཕྱི་ལོ་བརྒྱ་ཕྲག་བཅུ་དགུའི་མཇུག་

ཙམ་ནས་མགོ་བཙུགས་ཚུལ་བཤད། དེ་ནི་བདེན་པ་ལྟ་བུ་ཞིག་རེད། རྒྱ་གར་ལྟ་བུ་ནི་ཕྱི་

ལོ་ ༡༩༨༠ གྱ་གྲངས་ནང་གཞི་ནས་གོ་ལ་གཅིག་སྒྱུར་གྱི་རིང་ལུགས་ནང་ཚུད་པ་རེད། 

ད་ལྟ་གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་སོགས་དེ་ཙམ་གྱིས་འགྲིགས་པ་

བྱ་རྒྱུ་དང་། དེའི་བྱེད་ལས་ནི་གཙོ་ཆེ་བ་ཚོང་ཟོག་ཕན་ཚུན་ལས་སླ་པོས་དབོར་འདྲེན་

དང་བཙོང་ཐུབ་རྒྱུ་དེ་རེད། དེའི་ཕན་གནོད་ནི་སོ་སོས་བལྟ་རྒྱུ་རེད། གོ་ལ་གཅིག་སྒྱུར་

རིང་ལུགས་ཀྱི་གནས་ཚུལ་འདི་ལ་བརྟེན་ནས་གྱོང་ཆེ་ཤོས་སུ་ལ་རག་གི་ཡོད་ཅེ་ན། 

ཚོང་ལས་ཆུང་ཙག་བྱེད་མཁན་དང་ས་གནས་ལ་ཚོང་ལས་བྱེད་མཁན་ལ་རག་གི་ཡོད། 

དཔེ་མཚོན་ཙམ་ཞུ་ན། རྒྱ་གར་ནང་རྫ་མ་བཟོ་མཁན་དང་། ལམ་གྱི་ཉེ་འགྲམ་དུ་ཇ་འཚོང་

མཁན༑ ཅ་ལག་ཕྲག་པའི་སྟེང་དུ་འཁྱེར་ནས་འཚོང་མཁན་སོགས་ལ་གྱོང་ཆེ་ཤོས་ཕོག་

ཡོད༑ གཉིས་པ་ནི་བཟོ་གྲྭ་ནས་ཐད་ཀར་དངོས་ཟོག་མ་ཉོས་པར་སྡེབ་ཉོས་བྱེད་མཁན་

བརྒྱུད་ནས་སོ་སོའ་ིཚོང་ཁང་དུ་ཉུང་ཉུང་ཉོ་གི་ཡོད་ཅིང་། དེ་ལྟ་བུའི་སྡེབ་ཉོ་བྱེད་མཁན་

གྱི་ཚོང་པ་བར་ཞ་བ་དེ་ཚོ་འགྲོ་སྟངས་སྡོད་སྟངས་མེད་པ་བཟོས་ཡོད། 

མ་རྩ་བདག་པོ་ཆེན་པོ་ཚོ་ལ་གོ་ལ་གཅིག་སྒྱུར་རིང་ལུགས་ལ་བརྟེན་ནས་དེ་སྔ་

ལས་ཁེ་བཟང་ཉིས་ལྡབ་ནས་ལྔ་ལྡབ་བར་མང་བ་རག་པ་དང་། ཁེ་བཟང་དེ་ཚོ་ཚང་མ་

སུའི་སྐལ་བ་བཅད་ནས་རག་གི་ཡོད་ཅེ་ན། ས་གནས་ཀྱི་ཚོང་པ་ཆུང་ཆུང་དང་། ཚོང་

པ་བར་ཞ་བ་དེ་ཚོའི་ཐོག་ནས་རག་གི་ཡོད། སྤྱིར་བཏང་རྒྱལ་ཁབ་ཀྱི་དཔལ་འབྱོར་ཡར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྒྱས་འགྲོ་སྟངས་ཀྱི་ཚད་གཞི་ཞིག་བརྩི་བ་རེད། དེ་ཡང་ཧ་ཅང་ངེས་པ་རྙེད་པ་ཞིག་མེད་

པར་ཕྲན་བུ་མགོ་སྐོར་ལྟ་བུ་ཞིག་ཀྱང་རེད། འདི་ལོ་དཔལ་འབྱོར་གྱི་ཡར་རྒྱས་ཀྱི་འཕར་

ཆ་བརྒྱ་ཆ་ ༧ རེད་འདུག །ད་ང་ཚོ་ ༩ བར་དུ་འགྲོ་དགོས་ཞེས་པ་སོགས་གོ་ལ་གཅིག་

སྒྱུར་རིང་ལུགས་འོག་འཛུལ་ཚར་བ་དེ་དག་རྒྱལ་ཁབ་ཀྱི་དཔལ་འབྱོར་གྱི་འཕར་ཆ་དེ་

དྲག་ཏུ་འགྲོ་བ་དངོས་ཡོད་གནས་སྟངས་རེད། ཡིན་ནའང་བལྟ་དགོས་པ་དེ་གང་རེད་

ཅེ་ན། རྒྱ་གར་ལྟ་བུར་མཚོན་ན་དེ་ལ་བརྟེན་ནས་ཁེ་བཟང་རག་མཁན་ག་ཚོད་ཡོད་པ་

དང་༑ གྱོང་རག་མཁན་ག་ཚོད་ཡོད་པ། ཁེ་གྱོང་གང་ཡང་མ་རག་མཁན་ག་ཚོད་ཡོད་པ་

བཅས་བལྟས་ན་ཁེ་བཟང་རག་མཁན་ནི་རྒྱ་གར་གྱི་མི་འབོར་ནང་བརྒྱ་ཆ་ ༤ ལས་ལྷག་

མེད་སྙམ། དེ་ལྟ་བུའི་བརྒྱ་ཆ་ཞིབ་ཕྲ་བསྟན་གྱི་མེད་ཀྱང་། ང་ཚོས་ཚོད་དཔག་བྱས་ན་

གོ་ལ་གཅིག་སྒྱུར་རིང་ལུགས་ལ་བརྟེན་ནས་ཁེ་བཟང་དངོས་གནས་རག་མཁན་ཚོང་སྡེ་ 

(Company) ཆེན་པོ་ཁ་ཤས་རེད། ཁེ་གྱོང་གང་ཡང་མ་རག་མཁན་ནི་བརྒྱ་ཆ་ ༤༠།༥༠ 

ཙམ་ཡོད་འགྲོ གྱོང་རག་མཁན་ནི་བརྒྱ་ཆ་ ༤༠ ཙམ་ཏན་ཏན་ཡོད་རེད། གང་ལགས་ཤེ་

ན༑ རྒྱ་གར་གྱི་མི་མང་ཆེ་བ་ད་ལྟའང་ཞིང་ལས་དང་། བཟོ་ལས་ཆུང་ཙག །ཁང་པའི་ནང་

ཡོད་པའི་ལག་ཤེས་སོགས་ལ་བརྟེན་དགོས་པས། དེ་དག་ལ་གྱོང་རག་རྒྱུ་གཞི་གྲུབ་པ་

རེད༑ དེས་ན་གོ་ལ་གཅིག་སྒྱུར་གྱི་རིང་ལུགས་ལ་བརྟེན་ནས་རྒྱ་གར་ནང་གྱོང་ཆེ་ཤོས་

རག་མཁན་ནི་སོ་ནམ་པའམ་ཞིང་པ་རྣམས་རེད། ཁོང་ཚོ་ནི་མི་འབོར་གྱི་ཆ་ནས་མང་

ཤོས་རེད། ཁྱེད་རང་ཚོས་ལོ་ལྟར་ཞིང་པ་དེ་ཙམ་གྱིས་རང་ཤི་བརྒྱབས་པ་རེད་ཅེས་

གསར་ཤོག་དང་གསར་འགྱུར་ནང་གཟིགས་ཡོད་ཤག་རེད། ཞིང་པ་དེ་ཚོ་འགྲོ་སོང་དང་

ཡོང་འབབ་ཁ་མ་འཐབ་པའི་གནས་སྟངས་དང་། དེ་བཞིན་བུ་ལོན་འོག་ཚུད་པའི་གནས་

སྟངས་ལས་བྱུང་ཞིང་། ཁོང་ཚོ་བུ་ལོན་འོག་ཚུད་དགོས་པའང་གནས་ཚུལ་གཞན་ཞིག་

ཡོད་པ་དེ་ད་ལྟ་ཞུ་རྒྱུའི་གོ་སྐབས་མི་འདུག །

དངོས་གནས་བྱས་ན་ཞིང་པ་ཚོ་སོ་སོ་ལ་ས་ཆ་ཡོད་པ་དང་དེའི་ཐོག་དཀའ་ལས་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

བརྒྱབ་རྒྱུ་རེད། ཡིན་ནའང་དེ་ནི་གོ་ལ་གཅིག་སྒྱུར་གྱི་རིང་ལུགས་དང་འབྲེལ་བ་གང་

ཡོད་བསམས་པ་ཞིག་ཡོད་ཀྱང། ད་ལྟ་གོ་ལ་གཅིག་སྒྱུར་གྱི་རིང་ལུགས་དབང་གིས་

གནས་ཚུལ་མང་པོའ་ིཐོག་ནས་ཞིང་པ་ཚོ་དཀའ་ངལ་ཆེ་ཤོས་ནང་ཚུད་ཡོད། དེ་ནས་

གོང་དུ་ཞུས་པ་བཞིན་བཟོ་ལས་ཆུང་ཙག་ཁག་རེད། དཔེར་ན་མེ་འཁོར་ནང་འགྲུལ་

བཞུད་སྐབས་ཇ་འཚོང་མཁན་གྱིས་རྫ་ཕོར་ནང་ཇ་བཙོང་གི་ཡོད། དེ་ལྟ་བུའི་རྫ་ཕོར་

བཟོ་མཁན་རྣམས་ད་ལྟ་ལྟོགས་ཤི་ཐེབས་པའི་མཚམས་སུ་སླེབས་ཡོད་ཅིང་། སྔ་མོ་རྫ་

མཁན་ཚོས་ཕོར་པ་དང་། རྒྱ་གར་གྱི་ལྷ་སྐུ མཆོད་ཀོང་སོགས་བཟོས་ཏེ་འཚོ་ཐབས་

འཁྱོལ་རུང་། ད་ལྟ་ལས་མེད་དུ་གནས་ཡོད། 

གོ་ལ་གཅིག་སྒྱུར་རིང་ལུགས་ཀྱི་གནས་བབ་ཞུས་པའི་སྐབས་སུ་དེ་ལ་ལག་པ་

ལྟ་བུ་ཁ་ཤས་ཤིག་ཡོད་ཅིང་། དང་པོ་ནི་འཛམ་གླིང་དངུལ་ཁང་ (World Bank) དང་། 

གཉིས་པ་ནི་རྒྱལ་སྤྱིའི་མ་དངུལ་ཐེབས་རྩ། (International Monetary Fund) གསུམ་པ་

ནི་འཛམ་གླིང་ཚོང་དོན་སྒྲིག་འཛུགས། (World Trade Organization) བཞི་པ་ནི་རྒྱལ་

མང་མཉམ་འབྲེལ་ཚོང་སྡེ་ཁག་ (Multinational Companies) བཅས་བཞིའི་བརྒྱུད་ནས་

གོ་ལ་གཅིག་སྒྱུར་གྱི་ལས་དོན་རྣམས་ལག་བསྟར་བྱས་ཤིང་། 

འཛམ་གླིང་དངུལ་ཁང་ (World Bank) གི་འབོད་སྒྲ་ནི་དབུལ་ཕོངས་ལས་སྒྲོལ་བའི་

འཇིག་རྟེན་གྱི་ཆེད་དུ་ལས་དོན་བྱ་རྒྱུ་ཡིན་ (Working for a world free of poverty) 

ཞེས་འཁོད་ཡོད། དེ་ནི་ཕྱི་ལོ་ ༡༩༤༤ ལོར་མགོ་ཚུགས་པ་དང་། རྒྱལ་མང་གི་ཆིངས་

ཡིག་འོག་ནས་བྱུང་བའི་སྒྲིག་འཛུགས་ཤིག་རེད། དེ་ནི་མཉམ་འབྲེལ་རྒྱལ་ཚོགས་ཀྱི་ཡན་

ལག་ལས་ཁུངས་ལྟ་བུའང་ཡིན། དེའི་ལས་ཁུངས་ཨ་མ་ནི་ཝ་ཤིང་ཀྲོན་ཌི་སི་ (Wash-

ington DC) ལ་ཡོད་ཅིང་། དེའི་ནང་ད་ལྟ་རྒྱལ་ཁབ་ ༡༨༠ གྱ་གྲངས་ཡོད། འཛམ་གླིང་

དངུལ་ཁང་གིས་ཡར་རྒྱས་འགྲོ་བཞིན་པའི་རྒྱལ་ཁབ་ཀྱི་ཡར་རྒྱས་ཀྱི་ལས་གཞིའི་ཐོག་བུ་

ལོན་སྤྲོད་ཅིང་། དེ་ལྟར་བུ་ལོན་སྤྲོད་པའི་སྐབས་སུ་བུན་བདག་དེས་བུ་ལོན་ལེན་མཁན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལ་དབང་བསྒྱུར་བྱེད་རྒྱུ་ནི་རང་བཞིན་གྱིས་ཆགས་པར་བརྟེན། བུ་ལོན་སྤྲོད་པའི་སྐབས་

སུ་ཆ་རྐྱེན་མང་པོ་བཞག་ཅིང་། དེའི་ནང་ཡར་རྒྱས་ཀྱི་ལས་གཞི་དེས་ས་གནས་ཀྱི་མང་

ཚོགས་ཀྱི་དགོས་མཁོ་དང་འཚམས་པ་ཞིག་ཡིན་མིན་དང་། མ་འོངས་པར་ཕན་ཐོགས་

ཡོད་པ་ཞིག་ཡིན་མིན་བལྟ་རྒྱུ་ནི་མཐའ་མ་དེ་རེད། དང་པོ་གང་ལྟ་གི་ཡོད་ཅེ་ན། དངུལ་

ཁང་ལ་ཁེ་ཕན་གང་ཡོད་མིན་དང་། ལས་གཞི་དེ་ལ་བརྟེན་ནས་ས་གནས་དེའི་མི་མང་

ཐོག་དབང་སྒྱུར་ཇི་ལྟར་བྱེད་ཐུབ་མིན་བལྟ་རྒྱུ་ནི་གཙོ་བོ་རེད། ལྷག་པར་དུ་གསེར་དངུལ་

ཟངས་ལྕགས་སོགས་རང་བྱུང་གི་འབྱུང་ཁུངས་རྣམས་སྔོག་འདོན་ལ་གཙོ་འདོན་བྱེད་

ཅིང་༑ དེ་ལ་བརྟེན་ནས་འཐོན་ཁུངས་རྣམས་རྗེས་སུ་བེད་སྤྱོད་གང་དུ་གཏོང་དགོས་མིན་

ཕལ་ཆེ་བ་ཁོང་ཚོས་ཐག་གཅོད་བྱེད་ཀྱི་ཡོད། དེ་ནི་འཛམ་གླིང་དངུལ་ཁང་གི་འགྲོ་སྟངས་

རེད༑ དེས་བུ་ལོན་སྤྲོད་པ་མ་གཏོགས། དངུལ་གྱི་རོགས་རམ་གང་ཡང་སྤྲོད་ཀྱི་མེད། བུ་

ལོན་གྱི་སྐྱེད་ཆའང་འདྲ་མིན་སྣ་ཚོགས་རེད། འཛམ་གླིང་དངུལ་ཁང་དང་། བུ་ལོན་ལེན་

མཁན༑ ལས་ཀ་བྱེད་མཁན་བཅས་སྡེ་ཚན་གསུམ་དུ་ཕྱེ་ནས་དེས་ལས་ཀ་བྱེད་ས་དེ་ལ་

བཤ་གཞོག་གཏོང་སྟངས་ནི་བསམ་བརྗོད་ལས་འདས་པ་རེད། དེའི་དཔེ་མཚོན་ཞིག་ཞུ་

ན༑ ཨ་ཕི་རི་ཀའི་རྒྱལ་ཁབ་སྐྱོ་པོ་མང་པོའ་ིནང་མེ་འཁོར་གྱི་ལྕགས་ལམ་མེད་ཅིང། འཛམ་

གླིང་དངུལ་ཁང་གིས་བུ་ལོན་སྤྲད་ནས་མེ་འཁོར་ལྕགས་ལམ་བཟོ་སྐབས་བོགས་མ་དེ་

རྒྱ་མིས་ལེན་ཞིང་། རྒྱ་མི་དང་འཛམ་གླིང་དངུལ་ཁང་བར་འབྲེལ་བ་ཤ གས་ཆེན་པོ་ཡོད་

པར་བརྟེན། འཛམ་གླིང་དངུལ་ཁང་གིས་བུ་ལོན་གཏོང་བའི་ཆ་རྐྱེན་ནང་བོགས་མ་སུ་ལ་

གཏོང་དགོས་པ་སོགས་གསལ་ཡོད། དེ་ལྟར་འཛམ་གླིང་དངུལ་ཁང་གིས་བུ་ལོན་བཏང་

སྟེ་རྒྱ་མིས་མེ་འཁོར་ལྕགས་ལམ་བཟོས་པ་མ་ཟད། མེ་འཁོར་གྱི་ཁ་ལོ་པ་ཡན་ཆད་ཀྱང་

རྒྱ་མི་བཞག་ཡོད། དེ་བཞིན་ཉམས་གསོ་བྱེད་མཁན་ཡང་རྒྱ་མི་བཞག་ཡོད་ཅིང་། གལ་ཏེ་

སྐྱོན་ཞིག་ཤོར་ན་བཟོ་ཐུབ་མཁན་རྒྱ་མི་མ་གཏོགས། ཁོང་ཚོའི་ནང་དུ་མི་མེད། དེ་ལྟ་བུའི་

དཔེ་མཚོན་མང་དུ་ཡོད་ཀྱང་། ད་ལྟ་དུས་ཚོད་མེད་སྟབས་ཞུ་ཐབས་མེད།



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

རྒྱལ་སྤྱིའི་མ་དངུལ་ཐེབས་རྩ་ (International Monetary Fund) ནི་ཕྱི་ལོ་ ༡༩༤༥ 

ལོར་བཙུགས་པ་ཞིག་རེད། དེའི་ལས་ཁུངས་ཨ་མའང་ཝ་ཤིང་ཀྲོན་ཌི་སི་ (Washington 

DC) ལ་ཡོད། དེས་བུ་ལོན་མང་པོ་གཏོང་གི་མེད། མང་ཆེ་བ་དངུལ་གྱི་རོགས་རམ་

སྤྲོད་ཀྱི་ཡོད། དེ་ཡང་རྒྱལ་ཁབ་སོ་སོའ་ིནང་ཕྱི་རྒྱལ་གྱི་དངུལ་གྱི་ཟུར་འཇོག་ (Foreign 

Currency Reserve) ཚད་གཞི་དེ་ཏག་ཏག་བསྡད་མིན་བལྟས་རྗེས་རོགས་རམ་སྤྲོད་

ཀྱི་ཡོད། ཕྱི་རྒྱལ་དངུལ་གྱི་ཟུར་འཇོག་དེ་ཡར་ཆག་མར་ཆག་ཐོག་ནས་རྒྱལ་ཁབ་སོ་

སོའ་ིལོ་རེའི་སྔོན་རྩིས་བཟོ་སྐབས་ཧ་ཅང་ཁྱད་པར་འགྲོ་ཞིང་། དཔེར་ན་རྒྱ་གར་གྱི་སྲིད་

བློན་བིཤྭ་ནཱཐ་པྲཏཱཔ་སིངྷ་ (Vishwanath Pratap Singh) སྐབས་སུ་ཕྱི་རྒྱལ་དངུལ་གྱི་

ཟུར་འཇོག་དེ་ཧ་ཅང་མར་ཆག་ནས་གསེར་མང་པོ་དངུལ་བསྒྱུར་བྱེད་དགོས་བྱུང་ཡོད། 

འགྲོ་སྟངས་དེ་ནི་རྙོག་ཁྲ་ཚ་པོ་ཞིག་རེད། རྒྱལ་སྤྱིའི་མ་དངུལ་ཐེབས་རྩས་གཞུང་དེ་ཚོ་

ལ་བཏང་འཛིན་མང་བ་བྱེད་ཀྱི་ཡོད། འཛམ་གླིང་དངུལ་ཁང་དང་རྒྱལ་སྤྱིའི་མ་དངུལ་

ཐེབས་རྩའི་གཙོ་འཛིན་ནི་མང་ཆེ་བ་ཨ་རིའི་མི་རེད། འོན་ཀྱང་ལས་བྱེད་ནང་རྒྱལ་ཁབ་

ཚང་མའི་མི་ཡོད། གང་ལྟར་འཛམ་གླིང་དངུལ་ཁང་དང་རྒྱལ་སྤྱིའི་མ་དངུལ་ཐེབས་རྩ་

གཉིས་ལ་སྐྱབས་བཅོལ་དགོས་མཁན་གྱི་རྒྱལ་ཁབ་ཚང་མའི་ལས་གཞིའི་ཐོག་བཏང་

འཛིན་ཤ གས་ཆེན་པོ་ཡོད་པ་དེ་ཧ་ཅང་གསལ་པོ་རེད། 

འཛམ་གླིང་ཚོང་དོན་སྒྲིག་འཛུགས་ (World Trade Organization) ནི་ཕྱི་ལོ་ ༡༩༩༥ 

ལོར་བྱུང་བ་ཞིག་རེད། དེའི་ལས་ཁུངས་ཨ་མ་ནི་འཇི་ནི་ཝ་ (Geneva) ལ་ཡོད། དེའི་ནང་

ཚོགས་མི་རྒྱལ་ཁབ་ ༡༦༤ ཡོད། སྒྲིག་འཛུགས་དེས་རྒྱལ་ཁབ་སོ་སོའ་ིནང་གོ་ལ་གཅིག་

སྒྱུར་རིང་ལུགས་ཀྱི་ཆེད་དུ་གུ་ཡངས་ཀྱི་སྲིད་བྱུས་ཇི་ལྟར་བྱེད་མིན་ཐོག་རྒྱལ་ཁབ་ཕན་

ཚུན་དབར་ཆོད་གན་འཇོག་པའི་སྐབས་སུ་རོགས་རམ་བྱེད་པ་དང་། ཆོད་གན་འཇོག་

སྟངས་ཀྱི་སྒྲོམ་གཞིའང་ཟིན་བྲིས་བཟོས་ཏེ་སྤྲད་པ། འབྲེལ་མོལ་སྐབས་སུའང་མཉམ་

རོགས་བྱེད་པ། རྒྱལ་ཁབ་སོ་སོའ་ིནང་དུའང་སྒྲིག་འཛུགས་དེའི་ཁྲིམས་གཞི་སྲུང་རྩི་ཞུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དགོས་པའང་ཡོད། དཔེར་ན་རྒྱ་ནག་ལྟ་བུར་མཚོན་ན། འཛམ་གླིང་ཚོང་དོན་སྒྲིག་འཛུགས་

ཀྱི་ཚོགས་མིར་ཞུགས་ནས་ལོ་མང་པོ་སོང་མེད་རུང་། ཚོགས་མི་ཆགས་ཟིན་པའི་རྗེས་

སུའང་འཛམ་གླིང་ཚོང་དོན་སྒྲིག་འཛུགས་ཀྱི་ཁྲིམས་མང་པོ་ཞིག་རྒྱ་ནག་གིས་འཁྱེར་གྱི་

མེད༑ འོན་ཀྱང་འཛམ་གླིང་ཚོང་དོན་སྒྲིག་འཛུགས་ཀྱི་ངོས་ནས་དེ་འཁྱེར་དགོས་པའི་ཐོག་

ཤགས་གནོན་སྤྲད་ཐུབ་མེད། དེ་ནི་ང་ཚོས་ཤེས་དགོས་པ་གལ་ཆེན་པོ་རེད། སྐབས་

དེའི་ཨ་རིའི་རྒྱལ་ཡོངས་སྲུང་སྐྱོབ་སློབ་སྟོན་པ་ཧེན་རི་ཀི་སིན་ཇར་ (Henry Kissinger, 

National Security Advisor, United States Government) གྱིས་ཕྱི་ལོ་ ༡༩༧༠ མགོ་

སྟོད་དུ་ཨ་རི་དང་རྒྱ་ནག་དབར་འབྲེལ་ལམ་གསར་པ་བཙུགས་ཏེ་ཨ་རི་དང་རྒྱ་ནག་གི་

མཐུན་འབྲེལ་དེ་ཧ་ཅང་ཡར་རྒྱས་ཕྱིན་པ་རེད། སྐབས་དེར་བློས་བཏང་བྱེད་རྒྱུའི་སྡེ་ཚན་

ནང་བོད་མི་སྐྱབས་བཅོལ་བའང་ཚུད་ཡོད། དེ་དུས་ཀི་སིན་ཇར་གྱི་ལྟ་གྲུབ་ནི་རྒྱ་ནག་ལ་

དཔལ་འབྱོར་གུ་ཡངས་ཀྱི་སྲིད་བྱུས་དེ་ཡོང་ཐབས་བྱེད་དགོས། རྒྱ་ནག་གིས་སོ་སོ་ཡར་

རྒྱས་འགྲོ་རྒྱུའི་བསམ་བློ་གཏོང་བ་དེར་ང་ཚོས་རོགས་རམ་བྱས་ནས་རྒྱ་ནག་ནང་མ་རྩའི་

རིང་ལུགས་ཀྱི་དཔལ་འབྱོར་གྱི་ལམ་ལུགས་དང་། ཁྲོམ་རྭའི་རིང་ལུགས་ཀྱི་དཔལ་འབྱོར་

གྱི་ལམ་ལུགས་ཡོང་བའི་འབད་རྩོལ་བྱེད་ན་ཆབ་སྲིད་ཀྱི་གུ་ཡངས་ཡོང་བའི་ལས་ཀ་ཟུར་

དུ་བྱེད་དགོས་མེད་ཅིང་། དེ་ནི་རང་བཞིན་གྱིས་ཡོང་རྒྱུ་ཞིག་རེད་ཅེས་པ་དེ་རེད། དེ་ཚོ་

བསམ་བློ་གཏོང་ན་ཡིན་པ་ལྟ་བུ་ཞིག་ཡོད་ཅིང་། དཔལ་འབྱོར་གུ་ཡངས་ཀྱི་སྲིད་བྱུས་

ལག་ལེན་དུ་བསྟར་ན་ཆབ་སྲིད་གུ་ཡངས་ཀྱི་སྲིད་བྱུས་ལག་ལེན་དུ་མ་བསྟར་བར་བསྡད་

མི་ཐུབ་པའི་བསམ་བློ་ཞིག་ང་ཚོ་ལའང་བྱུང་མྱོང་། དེ་ཡང་རྒྱ་ནག་ལ་ཁྲོམ་རྭའི་རིང་ལུགས་

ཀྱི་དཔལ་འབྱོར་གྱི་ལམ་སྲོལ་ཡོང་བ་དང་གཅིག ། རྒྱ་ནག་དེ་འཛམ་གླིང་ཚོང་དོན་སྒྲིག་

འཛུགས་ཀྱི་ཚོགས་མིའི་ནང་འཛུལ་བ་དང་གཉིས། ཧོང་ཀོང་རྒྱ་ནག་ཏུ་ལོག་པ་དང་གསུམ། 

མ་ཀའོ་རྒྱ་ནག་ཏུ་ལོག་པ་བཅས་བཞི་པོས་རྒྱ་ནག་ནང་ཆབ་སྲིད་ཀྱི་འགྱུར་བ་ཆེན་པོ་ཞིག་

ཡོང་བའི་རྒྱུ་རྐྱེན་བྱེད་ཀྱི་རེད་བསམ་པ་དྲན་མྱོང་རུང་། དཔལ་འབྱོར་གུ་ཡངས་ཀྱི་སྲིད་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

བྱུས་ཆ་ཚང་ལག་ལེན་དུ་བསྟར་ནས་ཁྲོམ་རྭའི་རིང་ལུགས་སྡུག་ཤོས་བར་དུ་འགྲོ་ཐུབ་

ཀྱང་༑ དེའི་དབང་གིས་ཆབ་སྲིད་ཀྱི་གུ་ཡངས་གང་ཡང་མ་བྱུང་བ་རེད། འཛམ་གླིང་ཚོང་

དོན་སྒྲིག་འཛུགས་ནི་འཛམ་གླིང་དངུལ་ཁང་དང་རྒྱལ་སྤྱིའི་མ་དངུལ་ཐེབས་རྩ་དང་མི་འདྲ་

བར༑ རྒྱལ་ཁབ་སོ་སོའ་ིགཞུང་ཕན་ཚུན་འབྲེལ་བའི་ཐོག་ནས་བཙུགས་པར་བརྟེན། ཕྲན་

བུའི་ནུས་པ་ཆེ་བ་ཡོད་དགོས་པ་ལྟ་བུ་ཞིག་ཡོད་ཀྱང། དེ་ལྟ་བུའི་ནུས་པ་ཐོན་ཐུབ་མེད། 

རྒྱལ་མང་མཉམ་འབྲེལ་ཚོང་སྡེ་ཁག་ (Multinational Companies) ནི་སྔོན་མ་རྒྱལ་

ཁབ་སོ་སོའ་ིནང་ཚོང་དོན་གྱི་སྒྲིག་འཛུགས་རྣམས་རྒྱལ་ཁབ་དེའི་ནང་མ་གཏོགས་རྒྱལ་ཁབ་

མང་པོ་ཞིག་ཕན་ཚུན་ཚོང་དོན་སྒྲིག་འཛུགས་བཟོ་མི་ཆོག །དེ་ནས་གུ་ཡངས་སྲིད་བྱུས་ལག་

བསྟར་རྗེས་རྒྱལ་མང་མཉམ་འབྲེལ་ཚོང་སྡེ་ཁག་ (Multinational Companies) བཟོ་ཆོག་

པའི་གནས་སྟངས་བྱུང་བ་རེད། དཔེར་ན་དེ་འདྲ་བའི་རྒྱ་གར་གྱི་ཚོགས་པ་ཞིག་ཡོད་ན། 

ཚོགས་པ་དེའི་ཡན་ལག་ཡོད་པའི་རྒྱལ་ཁབ་གང་དུའང་མ་འཛུགས་དང་ཚོང་བརྒྱབ་ཆོག་

པའི་ཐོབ་ཐང་ཆ་ཚང་ཡོད་པ་དང་། དེ་བཞིན་རྒྱལ་ཁབ་གཞན་ནས་ཤས་བདག་ཚོས་ཚུར་རྒྱ་

གར་ནང་ལས་ཀ་བྱེད་རྒྱུ། དེ་ནས་རྒྱལ་ཁབ་གསུམ་བཞི་སོགས་ག་ཚོད་ནང་དུ་ཡོད་ནའང་

དེ་གཞིར་བཟུང་འགྲོ་རྒྱུ། དེ་རྗེས་ཁོང་ཚོས་ཚོང་གི་གནས་སྟངས་གལ་ཆེ་བ་གཅིག་གཉིས་

བདག་པོ་བརྒྱབས་ཏེ་དེའི་ཐོག་ནས་གཞན་ཚང་མ་ལ་བཏང་འཛིན་ནམ་དབང་དུ་བསྡུ་རྒྱུའི་

འགྲོ་སྟངས་ཤིག་ཡོད་རེད། རྒྱལ་མང་མཉམ་འབྲེལ་ཚོང་སྡེ་ཁག་དེ་ཐོག་མར་དངོས་སུ་མགོ་

ཚུགས་རྒྱུ་ནི་ཕྱི་ལོ་ ༡༩༥༠ རྗེས་ལ་བྱུང་བ་ཤ་སྟག་རེད། ཕྱི་ལོ་ ༡༩༥༠ ནང་ཨ་རི་ནས་ཡུ་

ཀེ་ (UK) ལ་མ་འཛུགས་ཆེན་པོ་བྱས་པ་དང་། དེ་བཞིན་ཉི་ཧོང་གིས་ཡུ་ཀེ་ (UK) ལ་མ་

འཛུགས་ཆེན་པོ་བྱས་པ་ལས་རིམ་པས་གང་སར་བྱུང་བ་ཞིག་རེད། ཁོང་ཚོས་ཇི་ལྟར་བྱེད་

མིན་དཔེ་མཚོན་ཞིག་ཞུ་ན། རྒྱ་གར་ནང་མོན་སན་ཊོ་ (Monsanto) ཞེས་པའི་རྒྱལ་མང་

ཚོང་སྡེ་ (Multinational Company) ཞིག་ཡོད། དེས་གཙོ་ཆེ་བ་སོ་ནམ་གྱི་ལས་དོན་ཐོག་

ལས་ཀ་བྱེད་ཅིང་། འཛམ་གླིང་དམག་ཆེན་གཉིས་པའི་རྗེས་སུ་མཚོན་ཆའི་བཟོ་གྲྭ་མང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོ་རྫས་ལུད་ཀྱི་བཟོ་གྲྭར་བསྒྱུར་ཏེ་རྫས་ལུད་མང་པོ་ཐོན་སྐྱེད་བྱེད་མགོ་ཚུགས་པར་གྱུར། 

རྗེས་སུ་རྒྱ་གར་ནང་མོན་སན་ཊོའ་ིལག་པར་རྫས་ལུད་དང་། འབུ་དུག །སོན་བཅས་གསུམ་

ག་སླེབས་པ་རེད། གལ་ཏེ་རྫས་ལུད་ཅིག་ཉོ་དགོས་ན་ཚོང་སྡེ་དེའམ་དེའི་སྐུ་ཚབ་གང་རུང་

ནས་མ་གཏོགས་ཡོང་ས་མེད། གང་ལྟར་དེའི་ལག་འཁྱེར་ཡོད་མཁན་ཚོང་སྡེ་གཅིག་རང་

རེད༑ རྫས་ལུད་དེ་རྒྱག་སྐབས་འབུ་རང་བཞིན་གྱིས་ཡོང་ཞིང་། རྫས་ལུད་དེ་གའི་ནང་འབུ་

ཡོང་བའི་རྒྱུ་ཆ་དེ་བཟོས་ཡོད། དེར་བརྟེན་འབུ་དུག་མ་ཉོས་པར་རྫས་ལུད་རྐྱང་པ་བརྒྱབས་

ནས་སོ་ནམ་དེ་ཡོང་མི་ཐུབ། རྫས་ལུད་དང་འབུ་དུག་གིས་ས་ཞིང་ཉམས་པ་རེད། དཔེར་ན་

རྫས་ལུད་ལ་མཚོན་ན། འདི་ལོ་ཀི་ལོ་ (Kilo) གཅིག་གིས་འགྲིགས་སར་རྗེས་ལོར་ཀི་ལོ་

གཅིག་དང་ག་རམ་ ༢༥༠ ཙམ་བརྒྱབ་དགོས་པ་དང་། དེའི་རྗེས་ལོར་ཀི་ལོ་གཅིག་དང་ཕྱེད་

བརྒྱབ་དགོས་པ་སོགས་ས་བཅུད་ཉམས་པ་བཞིན་རྫས་ལུད་ཀྱང་སྤར་དགོས་ཀྱི་ཡོད། དེ་ནི་

རྫས་ལུད་ཀྱི་སྦྱོར་བའི་ནང་ཚད་གཞི་བྱས་ནས་བཟོས་ཡོད། དེ་དང་ཆབས་ཅིག་ཏུ་ཁོང་ཚོ་

ནས་ཉོས་པའི་སོན་དེ་བཏབ་ན་མ་གཏོགས། སོན་གཞན་པ་དང་ཁོང་ཚོས་བཟོས་པའི་རྫས་

ལུད་དང་འབུ་དུག་ཕན་ཚུན་འཕྲོད་ཐབས་མེད་པ་བཟོས་ཡོད། དེ་བཞིན་སོན་དེ་དག་ཀྱང་

རིགས་རྒྱུན་ལ་བཅོས་བསྒྱུར་ (Genetically modified) བཏང་བར་བརྟེན། དེ་ནི་རིགས་

ཆད་ཀྱི་སོན་རེད། སོན་དེ་བཏབ་ན་སྟོན་ཐོག་ཐེངས་གཅིག་བླང་རྒྱུ་ལས། སྟོན་ཐོག་དེ་ནས་

བྱུང་བ་དེ་སོན་ལ་བེད་སྤྱོད་གཏོང་ཐབས་མེད། གང་ལྟར་དེ་ལ་སྐྱེ་རྒྱུ་མེད། དེ་ལ་ཕན་ཡོན་

ཧ་ཅང་མང་པོ་བཤད་ཅིང་། དེ་ལས་སྟོན་ཐོག་སླ་པོའ་ིཐོག་ནས་ཡོང་བ་དང། མང་པོ་ཡོང་

ཚུལ་བཤད། དཔེར་ན་གྲོ་ལ་མཚོན་ན། སྔོན་མ་སྲོལ་རྒྱུན་གྱི་གྲོ་དེ་བོངས་ཚད་ཆེ་བ་ཡོད་

སྟབས༑ བདག་གཅེས་དཀའ་བ་དང་། ཆར་རླུང་དྲག་པོས་ཉལ་བའི་ཉེན་ཁ་ཡོད་ཚུལ་དང། 

ད་ལྟ་ཁོང་ཚོས་བཟོས་པའི་སོན་ནི་བོངས་ཚོད་ཆུང་བ་དང་འབྲས་བུ་མགྱོགས་པོ་སྨིན་ཚུལ་

བཤད༑ དེར་བརྟེན་རྒྱ་གར་ནང་རིགས་མ་འདྲེས་པའི་སོན་ཧ་ལམ་རག་རྒྱུ་མེད་པ་ཆགས་པ་

ཡིན་སྟབས། ནབ་དྷནྱཱ་ (Navdanya) དང་བཱིཇ་བིདྱཱཔཱིཋ་ (Beej Vidyapeeth) སོགས་སུ་



གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་ཡུལ། འཇིག་རྟེན་སྤྱི་ཡོངས་ལ་དགེ་སྐྱོན།

ཧ་ཅང་དཀའ་ལས་བརྒྱབས་ཏེ་སོན་བདག་ཉར་བྱེད་པ་མ་ཟད། གཞན་ལའང་ལམ་སྟོན་དང་

སློབ་སྟོན་གནང་གི་ཡོད། འོན་ཀྱང་དེ་ལའང་འགལ་རྐྱེན་མང་པོ་བྱུང་ཞིང་། གང་ལགས་ཤེ་

ན༑ དེ་དག་ནི་རྒྱལ་མང་ཚོང་སྡེ་ (Multinational company) དེ་ཚོའི་དབང་ཤ གས་དང་ཁྱབ་

ཁོངས་ཀྱི་ཕྱི་ལ་འགྲོ་བ་རེད། དེ་ནི་སོ་ནམ་གྱི་ལས་དོན་ཐོག་ཏུ་དཔེ་མཚན་ཙམ་རེད། དེ་དང་

དེ་འདྲ་བའི་གནས་ཚུལ་མང་པོའ་ིཐོག་ཏུ་རྒྱལ་མང་ཚོང་སྡེ་དེ་ཚོའི་འགྲོ་སྟངས་དེ་འདྲ་རེད།

མདོར་ན། གོ་ལ་གཅིག་སྒྱུར་རིང་ལུགས་ཟེར་བ་དེས་དཔལ་འབྱོར་དང་། ཆབ་སྲིད། 

ལེགས་བྱང་། ཁོར་ཡུག་སོགས་མང་པོའ་ིཐོག་ཏུ་མཉམ་རུབ་བྱེད་ཀྱི་ཡོད་ཚུལ་བཤད་

ཀྱང་༑ དོན་དུ་སོ་སོའ་ིཐོན་སྐྱེད་ཀྱི་ཁྲོམ་རྭ་དེ་རྒྱ་བསྐྱེད་གཏོང་རྒྱུ་ཡིན་པ་དེ་མངོན་གསལ་

དོད་པོ་རེད། དེ་ལ་བརྟེན་ནས་ཡར་རྒྱས་འགྲོ་བཞིན་པའི་རྒྱལ་ཁབ་ཁག་གི་ནང་ཡར་རྒྱས་

ཀྱི་འཆར་གཞིའི་ལས་དོན་ལག་བསྟར་སྐབས་འཛམ་གླིང་དངུལ་ཁང་དང་རྒྱལ་སྤྱིའི་མ་

དངུལ་ཐེབས་རྩ་གཉིས་ཀྱི་ཐོག་ནས་ལམ་སྟོན་བཏང་འཛིན་དང་། མ་འོངས་པར་ཁེ་ཕན་

གང་དུ་འགྲོ་མིན་བལྟ་རྒྱུ་མ་ཟད། གཞུང་དེ་ཚོའི་སྲིད་བྱུས་འཛིན་སྟངས་ཐོག་ཏུའང་ཧ་

ཅང་གནོན་ཤ གས་སྤྲད་རྒྱུའི་ལམ་ཡང་ཆགས་ཡོད། དེ་བཞིན་རྒྱལ་མང་ཚོང་སྡེ་དེ་ཚོས་

ཚོང་ལས་མང་ཆེ་བའི་ཐོག་གཅིག་སྡུད་དབང་འཛིན་བྱེད་རྒྱུའི་ལམ་དེ་གསལ་པོ་ཡོད་པ་

དང་༑ དེ་ནས་འཛམ་གླིང་ཚོང་དོན་སྒྲིག་འཛུགས་དེས་ཕྱི་འཚོང་ནང་འདྲེན་ཚང་མའི་ཐོག་

ཁྲིམས་དང་སྒྲིག་གཞིའི་ཐོག་ནས་ཚད་གཞི་དང་བཏང་འཛིན་བྱེད་ཅིང་། ད་ལྟའི་གནས་

སྐབས་སུ་འཇིག་རྟེན་ཁྱོན་ཡོངས་ལ་ཆབ་སྲིད་ཀྱི་རང་དབང་ཡོད་ནའང་གཞན་གྱི་དཔལ་

འབྱོར་གྱི་དབང་འོག་ཏུ་ཚུད་ཡོད། དེའི་སྐོར་ཨ་རིའི་མཁས་པ་ཌེ་བིཌ་ཀོར་ཊེན་ (David 

Korten) གྱིས་ཕྱི་ལོ་ ༡༩༩༥ ནང་ When Corporations Rule the World ཞེས་པའི་

དེབ་གྲགས་ཅན་ཞིག་བྲིས་ཡོད། དེའི་ནང་མ་འོངས་ལུང་བསྟན་ལྟ་བུ་མང་པོ་གནང་ཡོད་

པ་ནས་ད་ལྟ་མང་ཆེ་བ་དངོས་སུ་བྱུང་ཡོད། གང་ལྟར་འཛམ་གླིང་གི་རྒྱལ་ཁབ་ཚང་མའི་

སྲིད་གཞུང་རྣམས་ཀྱི་རྒྱབ་ཏུ་སྲང་ཐག་འཐེན་མཁན་ནི་འཛམ་གླིང་དངུལ་ཁང་དང་། རྒྱལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྤྱིའི་མ་དངུལ་ཐེབས་རྩ། འཛམ་གླིང་ཚོང་དོན་སྒྲིག་འཛུགས། རྒྱལ་མང་ཚོང་སྡེ་ཁག་

བཅས་ཡིན་ཞིང་། དེ་ཚོ་བཞིའི་ལག་ཏུ་རྒྱལ་ཁབ་ཚང་མའི་སྲིད་བྱུས་ཀྱི་སྲང་ཐག་དེ་ཡོད་

རེད༑ དེ་བཞིན་རྒྱལ་ཁབ་ཀྱི་ཉོ་འཚོང་ཤ གས་ཆེན་པོའ་ིཐོག་ལའང་ཧ་ཅང་ཐེ་བྱུས་བྱེད་

ཅིང་༑ དཔེར་ན་དམག་གི་ཡོ་བྱད་ལ་སོགས་པ་རྒྱལ་ཁབ་སོ་སོའ་ིགཞུང་གིས་ཉོ་འཚོང་

བྱེད་རྒྱུ་དེ་དག་གི་ནང་དུ་ལྐོག་ཟ་རུལ་སུངས་ཀྱི་གནས་ཚུལ་མང་པོ་ཡོང་གི་ཡོད། དཔེར་

ན་རྒྱ་གར་ལ་མཚོན་ན། བོ་ཕོར་ས་མེ་སྒྱོགས་ (Bofors Gun) ཀྱི་ཉོ་འཚོང་ཐོག་ལྐོག་ཟ་

རུལ་སུངས་ཀྱི་གནད་དོན་དང་། དེ་བཞིན་ཐད་འཕུར་གནམ་གྲུ་དང་། གནམ་གྲུ དམག་གི་

གྲུ་གཟིངས་སོགས་ཀྱི་ཉོ་འཚོང་ལ་རྟག་ཏུ་ལྐོག་ཟ་རུལ་སུངས་ཀྱི་གནས་ཚུལ་ཞིག་ཡོང་

མུས་དང། སྐབས་དེའི་ལྐོག་ཟ་རུལ་སུངས་ཀྱི་གནས་སྟངས་དེ་དངུལ་ཕྲན་བུ་ཞིག་མིན་

ཞིང་༑ ཧིན་སྒོར་དུང་ཕྱུར་མང་པོའ་ིསྐད་ཆ་རེད། དེ་ཚོ་ལས་སླ་པོས་ཡོང་བ་དང་། ཡོང་

དུ་བཅུག་པ། ཡོང་དགོས་པ་རྣམས་གང་དུ་ཐུག་གི་ཡོད་ཅེ་ན། ད་ལྟའི་གོ་ལ་གཅིག་སྒྱུར་

རིང་ལུགས་ཀྱི་དཔལ་འབྱོར་གྱི་གནས་སྟངས་འོག་འགྲོ་གི་ཡོད་པ་ལ་ཐུག་ཡོད། གོ་ལ་

གཅིག་སྒྱུར་རིང་ལུགས་ཀྱི་སྐོར་ལ་མདོ་ཙམ་ཞུས་པ་ཡིན། དེ་ལ་ནང་གསེས་ཀྱི་དབྱེ་བ་

མང་པོ་ཡོད་ཀྱང་། ང་ཚོ་ཁྱད་ལས་པ་མིན་སྟབས་དགོས་མཁོའང་མེད། གལ་ཏེ་མཁྱེན་

འདོད་ཡོད་ན་གཟིགས་ས་ནི་མང་པོ་ཡོད་རེད། ད་རིང་དྲི་བ་དྲིས་ལན་གྱི་དུས་ཚོད་ལྷག་

མ་སོང་། དགོངས་དག་ཞུ་རྒྱུ་དང་། དེ་ནས་འདིར་མཚམས་འཇོག་ཞུ་རྒྱུ་ཡིན། ཐུགས་རྗེ་

ཆེ༑ ཞེས་གསུངས།། །།

(༢༠༡༦ ཕྱི་ཟླ་ ༡༡ ཚེས་ ༢༥ ནས་ ༢༨ བར་ཉིན་བཞིའི་རིང་སེར་བྱེས་འབྲིང་རིམ་སློབ་གྲྭར་གསུང་

བཤད་ཁག་བཞི་གནང་བ་ལས་གཉིས་པ་གོ་ལ་གཅིག་སྒྱུར་རིང་ལུགས་ཀྱི་རྒྱབ་ལྗོངས་དང་། དམིགས་

ཡུལ། འཇིག་རྟེན་སྤྱི་ཡོངས་ལ་དགེ་སྐྱོན་གྱི་སྐོར་ཡིན།) 



༈ ཚན་རིག་དང་འཕྲུལ་ལས་ཀྱི་དགོས་འདོད་ཇི་ལྟར་བྱུང་བ་

དང་། དེ་ལ་བརྟེན་ནས་སྐྱེ་རྒུའི་འཕྲལ་ཡུན་ལ་

དངོས་ཤུགས་བརྒྱུད་གསུམ་ནས་

ཕན་གནོད་ཇི་བྱུང་སྐོར།
(༢༠༡༦ ཕྱི་ཟླ་ ༡༡ ཚེས་ ༢༧)

༄༅།། ཁ་སང་ཉིན་དང་པོ་དང་གཉིས་པའི་བརྗོད་གཞི་དེ་དག་རྒྱ་ཆེན་པོ་དང་ཡན་ལག་

མང་པོ་ཡོད་སྟབས། ཆ་ཚང་བ་ཞིག་ཞུ་རྒྱུའི་གོ་སྐབས་བྱུང་མ་སོང་། ཉིན་གཉིས་པར་དྲི་

བ་དྲིས་ལན་གྱི་དུས་ཚོད་མ་ལྷག་པ་རེད། ཚན་རིག་དང་འཕྲུལ་ལས་ནི་ཕྱོགས་གཅིག་ནས་

ཡོངས་གྲགས་ཤིག་རེད། ཕྱོགས་གཞན་ནས་གདན་ས་ཁག་གི་སློབ་གྲྭ་དང་གདན་ས་ཁག་

གི་སློབ་གཉེར་བ་རྣམས་ཀྱིས་ཚན་རིག་སྦྱོང་གི་ཡོད་རེད། དེར་བརྟེན་ངས་ངོ་སྤྲོད་མང་པོ་

ཞུ་དགོས་པ་མེད། ཁྱེད་རང་ཚོ་ཚན་རིག་སྦྱོང་མཁན་ཚོས་ང་ཚོ་ལས་མང་བ་མཁྱེན་གྱི་

རེད༑ ཚན་རིག་གི་ཟླས་དྲངས་པའི་འཕྲུལ་ལས་ལ་ལྟ་གྲུབ་ཐོག་ནས་འགྲེལ་བཤད་མང་པོ་

བརྒྱབ་རྒྱུ་གང་ཡང་མེད་ཀྱང་། དངོས་སུ་ལག་བསྟར་སྐབས་བཤིག་སྒྲིག་བྱེད་སྟངས་དང། 

ཐོག་མའི་བཟོ་ལུགས་བཟོ་སྟངས་སོགས་ལ་སློབ་སྦྱོང་བྱེད་རྒྱུ་མ་གཏོགས། སློབ་ཚན་

གཞན་བཞིན་ལྟ་གྲུབ་ཀྱི་རྒྱབ་ལྗོངས་དང་། འཕེལ་རིམ་སོགས་མ་མཁྱེན་པ་མེད། དེར་

བརྟེན་དེ་རིང་ངོ་སྤྲོད་ཞུ་རྒྱུའི་དུས་ཚོད་ཕྲན་བུ་ཐུང་དུ་བཏང་ནས། བགྲོ་གླེང་དང་དྲི་བ་དྲིས་

ལན་གྱི་དུས་ཚོད་ཕྲན་བུ་མང་དུ་ལྷག་རྒྱུའི་འབད་རྩོལ་བྱེད་རྒྱུ་ཡིན། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཐོག་མར་ཚན་རིག་སྐོར་དེ་རེད། དགོས་འདོད་ཇི་ལྟར་བྱུང་བ་ཞེས་པ་ནི་ཚན་རིག་

ཡར་རྒྱས་འགྲོ་སྟངས་སྐོར་དགོངས་པ་བཞེས་པ་ཡིན་རྒྱུ་རེད། ཚན་རིག་ནི་དེང་རབས་

ཀྱི་རིག་པ་ཁག་གི་ནང་ཚན་ཞིག་རེད། དེ་ཡང་སྒྲ་ཡངས་པ་དང་སྒྲ་དོག་པའི་དབང་དུ་གོ་

བ་ལེན་སྟངས་མི་འདྲ་བ་གཉིས་རེད། ཚན་རིག་ཅེས་པ་ནི་ Science ཞེས་པའི་ཚིག་གི་

དོད་དུ་བེད་སྤྱོད་གཏོང་གི་ཡོད། དེ་ནི་སྒྱུར་མཁན་ཐོག་མ་སུ་ཡིན་མིན་ཤེས་རྟོགས་ཐུབ་

མ་སོང་། ང་ཚོ་ཆུང་ཆུང་སྐབས་སུ་ཚིག་འདི་བཟོས་ཟིན་འདུག །ཐོག་མར་དེ་ལ་ཚན་རིག་

དང་མཚན་རིག་ཅེས་འབྲི་སྟངས་མི་འདྲ་བ་གཉིས་འདུག །བོད་ཀྱི་ངག་རྒྱུན་དུ་ཚན་ཚན་

རིག་པ་ནས་ཚན་རིག་ཏུ་བསྒྱུར་ཚུལ་དང་། དེ་བཞིན་ཚན་ཚན་ཞེས་པ་ནི་ཚན་པ་ཚན་

པར་དབྱེ་བ་ཕྱེ་བ་དང་། དངོས་པོ་གང་ཞིག་སྤྱི་ཡོངས་དང་སྤོམ་ཚོད་ཐོག་ནས་བལྟས་

པ་མིན་པར་ཞིབ་འཇུག་དང་དུམ་བུར་དབྱེ་བ་ཕྱེ་ནས་བལྟས་པའམ་ཚན་པར་བགོས་ཏེ་

བལྟས་པ་ལ་མཚན་རིག་ཅེས་བརྗོད་སྲོལ་དེ་ལ་རིགས་པའི་རྒྱབ་སྐྱོར་ཡོད་པ་ཞིག་གང་

ཡང་མེད། འོན་ཀྱང་ད་ལྟ་ Science ལ་ཚན་རིག་ཅེས་པའི་སྒྲ་དེ་གཏིང་ཚུགས་པ་ཆགས་

ཟིན་པ་རེད། དེ་ནི་མིང་དང་དོན་གཉིས་སྦྱར་ནས་བེད་སྤྱོད་གཏོང་སྐབས་ཡུན་མཚམས་

ནས་འབྱར་འགྲོ་བ་རེད། དེ་མིན་སྒྲ་དོན་གཉིས་ཀྱི་བར་དུ་དོན་རང་མཚན་པའི་འབྲེལ་བ་

གང་ཡང་མེད། ཐ་སྙད་མཁན་པོས་གང་དུ་སྦྱར་སྦྱར་རེད། ཕན་ཚུན་ངོས་ལེན་བྱས་ཏེ་ཆོད་

གན་བཞག་པ་ལྟ་བུ་རེད། ཐ་སྙད་དེ་སྒྲ་བཤད་དུ་ཡོད་མེད་གང་ཡིན་རུང་། དོན་དུ་མིང་

གི་དགོས་པ་ནི་དོན་དེ་བློ་ཡུལ་དུ་མཚོན་པར་བྱེད་རྒྱུ་དེ་རེད། དེས་ན་དོན་དེ་བློ་ཡུལ་དུ་

མཚོན་ཐུབ་ན་དེ་གས་འགྲིགས་པ་རེད། འོན་ཀྱང་ Science ཞེས་པ་དེ་ཐོག་མ་ Latin ནས་

བྱུང་བ་ཞིག་ཡིན་འདུག །ཨིན་སྐད་དུ་ཡོད་པའི་ཐ་སྙད་གལ་ཆེ་བ་ཕལ་མོ་ཆེ་ Latin ཚིག་

ནས་བྱུང་བ་རེད། དེའི་ནང་ཚིག་ལ་དོན་བཤད་དུ་ཡོད་རེད། དེ་ཡང་ Science ཞེས་པ་ནི་ 

Latin གྱི་ Scientia ནས་བྱུང་ཞིང་། དེའི་དོན་ནི་རིག་པའམ་རིག་པའི་སྙིང་དོན་ལ་བརྗོད། 

འོན་ཀྱང་ལེགས་སྦྱར་སྐད་དུ་རིག་པ་ཞེས་པ་ནི་ཡུལ་དང་ཡུལ་ཅན་གཉིས་ཀར་གོ་བའི་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

སྐབས་ཡོད་རེད། དེ་ནི་ཡུལ་ལ་གོ་བའི་སྐབས་སུ་ཚད་མ་རིག་པ་ལྟ་བུ་དང་། ཚད་མ་རིག་

པ་རྟོགས་པའི་བློ་དེ་ལའང་ཚད་མ་རིག་པ་རྟོགས་པའི་རིག་པ་ཞེས་བརྗོད་དེ་ཡུལ་ཅན་ལའང་

གོ་ཆོག །རིག་པའི་སྙིང་དོན་ཞེས་པ་ནི་གལ་ཆེན་པོ་ཞིག་རེད། སྤྱིར་ཡུལ་ཙམ་ཡིན་པ་དང་

སྙིང་དོན་ཡིན་པ་གཉིས་ལ་མི་འདྲ་བའི་ཁྱད་པར་ཡོད། ང་ཚོའི་གཞུང་ལུགས་ཆེན་པོའ་ིནང་

རིག་པའི་ཡུལ་ཙམ་ཡིན་པ་དང་། རིག་པའི་སྙིང་དོན་ཡིན་པ་ལ་ཁྱད་པར་ཆེན་པོ་བཤད་

པ་རེད། དེས་ན་ Scientia ཞེས་པའི་ཚིག་དེས་འཚོལ་བྱེད་ཀྱི་རིག་པའམ་འཚོལ་བྱེད་ཀྱི་

རིག་པ་དེས་བཙལ་བའི་གྲུབ་དོན་ནམ་སྙིང་དོན་ལ་གོ་བ་རེད། འོན་ཀྱང་རྗེས་སུ་ Science 

ནང་སླེབས་དུས་མང་ཆེ་བ་ཡུལ་ལ་གོ་བ་མ་གཏོགས། ཡུལ་ཅན་ལ་མི་གོ་བ་རེད། ཡིན་

ནའང་ Science མཁས་པ་དེ་ཚོས་ Science ཚིག་འགྲེལ་བརྗོད་བྱེད་སྐབས་སྙིང་དོན་དང་

འཚོལ་བའི་རིག་པ་གཉིས་ཀར་གལ་ཆེ་ཆུང་གཅིག་པ་བརྩི་དགོས་པ་དང་། དེའི་ནང་ནས་

འཚོལ་བྱེད་རིག་པར་གལ་ཆེ་བ་བརྩི་དགོས་པ་བཤད་ཀྱི་ཡོད། གང་ལྟར་རྡོག་རྡོག་བཤད་

ན༑ དེང་སང་ཚན་རིག་གི་དོན་བཤད་སྟངས་མི་འདྲ་བ་མང་པོ་རེད། དེའི་ནང་ནས་ཁྱབ་ཆེ་

བ་དང་། འདུས་ཆེ་བ། ཤར་ནུབ་ཚང་མས་འདོད་པ་ལྟར་བྱས་ན། གོ་རིམ་དང་ལྡན་པའི་

འབད་རྩོལ་གྱི་ལམ་ནས་བསྐྲུན་པའི་རང་བཞིན་དང་འཇིག་རྟེན་གྱི་ཆ་ལག་ཚང་བའི་གོ་

རྟོགས། དཔྱད་བཟོད་པའི་འགྲེལ་བཤད་དང་བརྡ་སྤྲོད་བྱེད་ནུས་པ་ཞིག་ལ་ཚན་རིག་ཅེས་

བརྗོད་ན་མ་འགྲིགས་པ་མེད། དེ་ནས་ཚན་རིག་ཅེས་པའི་སྒྲ་དེ་ཡངས་པའི་དབང་དུ་བྱས་

ན་རིག་པ་ཚང་མར་སྦྱར་ན་མི་འགྲིགས་པ་མེད་པ་ལྟ་བུ་རེད། རིག་པ་ནི་སློབ་སྦྱོང་བྱེད་

པའི་སློབ་ཚན་ཞིག་གམ་ཤེས་བྱའི་གནས་ཤིག་ལ་གོ་བ་རེད། དེས་ན་ཤེས་བྱའི་གནས་

ཚང་མར་ཚན་རིག་དང་གཏན་ཚིགས་རིག་པ་སྦྱར་རྒྱུ་དེ་ནུབ་ཕྱོགས་པའི་ལུགས་སྲོལ་

རེད༑ དཔེར་ན་སྤྱི་ཚོགས་ཚན་རིག་དང་སྲིད་དོན་ཚན་རིག་སོགས་ལ་སྤྱི་ཚོགས་རིག་པ་

དང་སྲིད་དོན་རིག་པ་ཞེས་བརྗོད་ན་མ་འགྲིགས་པ་མེད། འོན་ཀྱང་དེ་ལ་རིག་པ་ཞེས་མ་

སྦྱར་བར་ཚན་རིག་ཅེས་སྦྱར་བ་མང་བ་རེད། དེ་ནི་དེང་སང་གི་སྐད་ཆ་མིན་ཞིང་། ལོ་བརྒྱ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཕྲག་གཉིས་ཙམ་ནས་བེད་སྤྱོད་ཡོད་པ་ཞིག་རེད། དེ་མིན་གཏན་ཚིགས་རིག་པ་ལ་ Logic 

ཞེས་བརྗོད་ཅིང་། དེ་ཚང་མ་ལ་སྦྱར་ནས་ Tibetology, Buddhalogy སོགས་བརྗོད། དེ་

བཞིན་ཚན་རིག་ཀྱང་གཅིག་མཚུངས་བཞིན་ཚང་མ་སྦྱར་གྱི་ཡོད།

དུས་ཕྱིས་སུ་སློབ་ཚན་རྣམས་རགས་ཙམ་དབྱེ་བ་ཕྱེ་སྐབས་ཚན་རིག་ (Science) 

དང་སྒྱུ་རྩལ་ (Arts) གཉིས་རེད། དེ་བཞིན་ཚན་རིག་དང་མི་ཆོས་རིག་པ་ (Humanities) 

གཉིས་སུ་ཕྱེ་བའང་ཡོད། མི་ཆོས་རིག་པའི་ནང་ Anthropology, Sociology, Social 

Service སོགས་མིའི་སྤྱི་ཚོགས་དང་འབྲེལ་བ་ཤ་སྟག་རེད། སྒྱུ་རྩལ་ཞེས་པ་ནི་རིག་པའི་

གཞུང་ལུགས་དང་བསྟུན་ན་སྟབས་བདེ་བ་ཡོད། སྒྱུ་རྩལ་དང་ཚན་རིག་གཉིས་སུ་ཕྱེ་བའི་

ཚན་རིག་དེ་སྒྲ་དོག་པའི་དབང་དུ་བྱས་ན་དོན་དག་ཁ་ཤས་ལ་མ་གཏོགས་མི་འཇུག ། 

དབྱེ་བ་དེ་བརྒྱ་ཕྲག་ག་དུས་ནས་ཕྱེ་བ་ཡིན་མིན་ང་ལ་གསལ་པོ་ཞུ་རྒྱུ་མེད། འོན་ཀྱང་ཧ་

ཅང་རྙིང་པ་ཞིག་ནི་ཡིན་བཟོ་མི་འདུག །ལོ་བརྒྱ་ཕྲག་གཉིས་སྔོན་གྱི་རིག་གཞུང་ལ་བལྟས་

ན་ Science དང་ Humanities དེ་བཞིན་ Science དང་ Arts དབྱེ་བ་དེ་ཤ གས་ཆེན་པོ་

མེད༑ ལྷག་པར་དུ་དཔེར་ན་ཤར་ཕྱོགས་པའི་རིག་གཞུང་ཚང་མའི་འབྱུང་ཁུངས་རྒྱ་གར་

ཡིན་པ་བཞིན་ནུབ་ཕྱོགས་པའི་རིག་གཞུང་ཚང་མའི་འབྱུང་ཁུངས་ནི་གི་རིཀས་ (Greeks) 

དང་དེའི་གཡས་གཡོན་གྱི་ལུང་པ་ནས་བྱུང་བ་ཤ་སྟག་རེད། ད་ལྟའི་ནུབ་ཕྱོགས་པའི་

ཤེས་ཡོན་མང་ཆེ་བ་གི་རིཀས་རིག་གཞུང་ནས་ཡོང་བ་དང་། གི་རིཀས་གཞུང་ལུགས་

ལ་བལྟས་ན་ང་ཚོས་རིག་པའི་གནས་ལྔ་ལ་ཕྱེ་བ་བཞིན་ཁོང་ཚོས་རིག་པའི་གནས་དགུ་

ལ་ཕྱེ་བ་རེད། དེ་ནི་དེང་སང་ཡང་ཁས་ལེན་བྱེད་མཁན་ཡོད། དེ་ཡང་དང་པོ་ནི་གཏན་

ཚིགས་རིག་པ་ (Logic) རེད། ང་ཚོ་ཤར་ཕྱོགས་པའི་གཏན་ཚིགས་རིག་པ་དེ་ལའང་

མིང་མི་འདྲ་བ་མང་པོ་རེད། དེ་ཡང་གཏན་ཚིགས་རིག་པ་དང་། རྒྱུའི་རིག་པ། རྒྱུ་མཚན་

རིག་པ། རྟོག་གེའི་རིག་པ། ཚད་མ་རིག་པ་སོགས་རེད། ཡིན་ནའང་ད་ལྟ་ནུབ་ཕྱོགས་

པའི་བཤད་པའི་ Logic ཞེས་པ་དེ་ཕལ་ཆེར་གཏན་ཚིགས་རིག་པ་དང་རྟོག་གེའི་རིག་པ་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

གཉིས་ལ་གོ་དགོས། དེ་མིན་ཚད་མ་རིག་པ་སོགས་ལ་ཕལ་ཆེར་མི་འདྲ་བ་བཟོ་དགོས་

ཀྱི་རེད། གཉིས་པ་ནི་དོན་གྱི་སྡོད་ལུགས་སམ་ཚིག་དོན་ (Ontology) རེད། དེ་ནི་སྔ་མོ་

རྒྱ་གར་ནང་དུའང་གལ་ཆེན་པོ་རེད། དཔེར་ན་རྟོག་གེའི་ཚིག་དོན་བརྒྱད་ལྟ་བུ་རེད། དེ་ནི་

ལྟ་གྲུབ་ནང་ཧ་ཅང་གལ་ཆེན་པོ་བརྩི་བ་རེད། ད་ལྟའི་བོད་ཀྱི་མཁས་པ་ཁ་ཤས་ཀྱིས་ On-

tology ལ་དོན་གྱི་སྡོད་ལུགས་ཀྱི་རིག་པ་ཞེས་བསྒྱུར་རུང་། ངས་ནི་དེ་ལ་ཚིག་དོན་རིག་

པ་ཞེས་བེད་སྤྱོད་བྱེད་ཀྱི་ཡོད། གསུམ་པ་ནི་སྐྱེ་དངོས་རིག་པ་ (Biology) རེད། བཞི་

པ་ནི་དངོས་ཁམས་རིག་པ་ (Physics) རེད། ལྔ་པ་ནི་ཟུང་ཟླའི་རིག་པའམ་འོད་གཟུགས་

རིག་པ་ (Metaphysics) རེད། མཁས་པ་གཞན་གྱིས་དེ་ལ་ཟུང་ཟླའི་རིག་པ་ཞེས་བསྒྱུར་

ཀྱང་༑ ངས་ནི་འོད་གཟུགས་རིག་པ་ཞེས་བེད་སྤྱོད་བྱེད་ཀྱི་ཡོད། དེ་ནི་གཟུགས་སུ་རུང་བ་

གཟུགས་ཀྱི་མཚན་ཉིད་ལྟ་བུ་མིན་པར། ལག་པས་འཆང་རྒྱུ་མེད་པ་མ་ཟད། འདུས་བྱས་

དང་འདུས་མ་བྱས་གཉིས་ཀྱི་ནང་ནས་འདུས་བྱས་ཀྱི་གྲངས་སུ་ཡོད་པ་ཞིག་ལ་ཟེར། 

དྲུག་པ་ཚུལ་ལུགས་རིག་པ་ (Ethics) རེད། དེ་ནི་ངའི་བརྗོད་སྟངས་ཤིག་རེད། 

གཞན་དུ་བླང་དོར་རིག་པ་ཞེས་བྱུང་། བདུན་པ་སྲིད་དོན་རིག་པ་ (Politics) རེད། བརྒྱད་

པ་འབེལ་གཏམ་མམ་བགྲོ་གླེང་རིག་པ་ (Rhetoric) རེད། དགུ་པ་ནི་ཡིད་དུ་འོང་བའི་རིག་

པ་ (Aesthetic) རེད། དེ་ལ་དེང་སང་མཁས་པ་ཚོས་མཛེས་རྟོགས་རིག་པ་ཞེས་བསྒྱུར་

འདུག་ཀྱང་། མཛེས་པ་ནི་གཟུགས་ལ་འགྲོ་བ་ལས། Aesthetic ནང་གཟུགས་ཡིད་དུ་

འོང་བ་དང་། སྙན་ངག་གི་རྒྱན་ཡིད་དུ་འོང་བའང་ཡོད་པར་བརྟེན། སྙན་ངག་སྙན་པོ་ལས་

མཛེས་པོ་འདུག་ཅེས་བརྗོད་སྲོལ་མེད། དེ་ལྟར་དབྱེ་བ་དགུར་ཕྱེ་བ་རེད།

ཚན་རིག་ཅེས་པ་དེ་སྒྲ་དོག་པའི་དབང་དུ་བྱས་ན་དངོས་ཁམས་རིག་པ་དང་། སྐྱེ་

དངོས་རིག་པ། རྫས་སྦྱོར་རིག་པ་བཅས་གསུམ་རེད། སྐྱེ་དངོས་རིག་པ་དང་རྫས་སྦྱོར་

རིག་པའི་ནང་སྨན་གྱི་ཚན་རིག་ཡོངས་རྫོགས་འགྲོ་བ་ཡིན། དེ་བཞིན་དངོས་ཁམས་རིག་

པའི་ནང་ལྟ་གྲུབ་ནས་བླང་དགོས་པའང་ཡོད། གང་ལྟར་ཚན་རིག་ཅེས་པའི་ཚིག་དེའི་གོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དོན་གཙོ་བོ་ཞིག་ནི་ཨེ་རིས་ཊོ་ཊལ་ (Aristotle) གྱིས་བསྡོམས་བརྒྱབས་པ་དེ་སྟབས་བདེ་

ཤོས་རེད་བསམ་གྱི་འདུག །ཁོང་ནི་གི་རིག་ (Greek) གི་གྲུབ་མཐའ་སྨྲ་བ་སྔ་ཤོས་གྲས་

ཡིན༑ ནུབ་ཕྱོགས་པའི་གྲུབ་མཐའ་དང་རིག་གནས་ཕལ་མོ་ཆེའི་ཐོག་མའི་འབྱུང་ཁུངས་

བཙལ་ན་ཨེ་རིས་ཊོ་ཊལ་ (Aristotle) དང་། པེ་ལོ་ཊོ། (Plato) སོ་ཀ་ར་ཊེས་ (Socrates) 

བཅས་གསུམ་ལ་ཐུག་པ་ལྟ་བུ་རེད། དེས་ན་ཨེ་རིས་ཊོ་ཊལ་གྱིས་ངེས་པ་སྟེར་བའི་རིགས་

པའི་གྲུབ་དོན་ཞེས་གསུངས་ཡོད། ངེས་པ་སྟེར་བའི་རིགས་པའི་གྲུབ་དོན་ཞེ་ན་རིགས་

པས་བརྟག་དཔྱད་བྱས་པའི་གྲུབ་དོན་རང་གཞན་སུ་ལའང་འགྲེལ་བཤད་རྒྱག་སྐབས་རྒྱུ་

མཚན་གྱི་ཐོག་ནས་ངེས་པ་སྟེར་བ་བྱེད་ཐུབ་པ་ཞིག་ཡོད་ན་དེ་ལ་ཚན་རིག་བརྗོད་ཅེས་

གསུངས་ཏེ། གཙོ་བོ་ཡུལ་ལ་སྦྱར་ནས་བཤད་པ་ལྟ་བུ་ཞིག་འདུག །དེས་ན་ངེས་པ་སྟེར་

བའི་རིགས་པའི་གྲུབ་དོན་ཞེས་པ་དེ་ཚན་རིག་གི་ངོ་བོར་ཆ་བཞག་ནས་ཕྱིན་ན་ད་ལྟ་ཚན་

རིག་པ་ཚོས་གང་བཤད་ཀྱི་ཡོད་ཅེ་ན། ཚན་རིག་པས་རིགས་པས་དཔྱད་པ་བྱེད་སྟངས་

དང་ང་ཚོའི་ནང་པའི་སྲོལ་རྒྱུན་གྱི་རིགས་པས་དཔྱད་པ་བྱེད་སྟངས་གཉིས་ལ་ཁྱད་པར་

ཆེན་པོ་ཞིག་ཡོད་པ་དེ་ང་ཚོས་ཤེས་དགོས། སྤྱིར་ཚན་རིག་པས་དཔྱད་པ་བྱེད་ཀྱི་ཡོད་

ལ༑ ང་ཚོས་ཀྱང་དཔྱད་པ་བྱེད་ཀྱི་ཡོད། ཚན་རིག་པས་དཔྱད་པ་བྱེད་སྐབས་འགྲོ་སྟངས་

རིམ་པ་གསུམ་རེད། རིམ་པ་དང་པོ་ནི་མངོན་སུམ་དུ་མཐོང་བའི་དངོས་པོ་གང་ཞིག་གི་

འགྲེལ་བརྗོད་ཀྱི་ཆེད་དུ་ཚོད་དཔག་གི་བསམ་ཚུལ་ཞིག་བཀོད་པ་རེད། ད་ལྟ་གཞི་ནས་

དཔྱད་པ་བྱེད་རྒྱུ་རེད། འོན་ཀྱང་ཚོད་དཔག་གི་བསམ་ཚུལ་དེ་དང་པོར་སླེབས་པ་རེད། ང་

ཚོ་ཤར་ཕྱོགས་པས་དེ་ནི་ཚན་རིག་པའི་ཞན་ཆ་དང་པོ་དེ་རེད་ཅེས་བརྗོད་ཀྱི་ཡོད། ཚོད་

དཔག་གི་བསམ་ཚུལ་དེ་མེད་ན་ཁོང་ཚོའི་དཔྱད་པ་དེ་འགྲོ་མི་ཐུབ། དེ་ལ་ཨིན་སྐད་དུ་ 

Hypothesis ཟེར། དེ་ལྟ་བུའི་ཚོད་དཔག་གི་བསམ་ཚུལ་ཞིག་བརྟག་དཔྱད་བྱེད་མཁན་

གྱིས་བཟོས་པ་རེད། རིམ་པ་གཉིས་པ་ནི་དེ་ལྟ་བུའི་ཚོད་དཔག་དེ་དོན་ལ་གནས་མིན་

ཚོད་བལྟ་ཁང་དུ་ཚོད་བལྟ་བྱེད་རྒྱུ་དེ་རེད། རིམ་པ་གསུམ་པ་ནི་ཚོད་བལྟ་བྱེད་སྟངས་གང་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

ཡིན་ཡང་། དཔེར་ན་ཆུ་ཞིག་འཁོལ་རྒྱུར་ཚ་ཚད་ཇི་ཙམ་དགོས་མིན་ཐེངས་བརྒྱ་བཀོལ་

རྗེས་གཅིག་པ་སླེབས་ཚེ་ཚོད་བལྟའི་གྲུབ་དོན་དེ་རྙེད་པ་རེད། གལ་ཏེ་ཚ་ཚད་དེ་གཅིག་

པ་མ་སླེབས་ཚེ་ཐབས་ལམ་གཞན་གྱི་ཐོག་ནས་ཚ་ཚད་དེ་ད་དུང་དཔྱད་དགོས། གང་ལྟར་

ཡང་ཡང་ཚོད་བལྟ་བྱས་ཏེ་གལ་ཏེ་བརྒྱ་ཐམ་པ་གཅིག་པ་མ་བྱུང་ན་དེང་སང་གྲུབ་དོན་མི་

རྙེད་པར་བརྩི། སྔ་མོའ་ིགྲུབ་དོན་ཁ་ཤས་ལ་བརྒྱ་ཆ་དགུ་བཅུ་ཙམ་གཅིག་པ་བྱུང་ན་གྲུབ་

དོན་རྙེད་པར་བརྩི་བའང་ཡོད་བཟོ་འདུག །ཚོད་བལྟ་བྱས་པའི་གྲུབ་དོན་རྙེད་རྒྱུ་དེ་གོམ་པ་

གཉིས་པ་དང་། དེ་ནས་གྲུབ་དོན་རྙེད་པའི་དོན་དེ་དོན་ལ་གནས་པ་ཡིན་པ་ར་སྤྲོད་འཕེར་

བའི་ལམ་ནས་བསྟན་རྒྱུ་དང་མཐོང་རྒྱུ་ཡོད་པ་ཞིག་ལ་བརྩི་བ་རེད། དེ་ལ་ནམ་རྒྱུན་ངས་

གྲོགས་པོ་ཚན་རིག་པ་རྣམས་ལ་ང་ཚོའི་ཚད་མ་རིག་པའི་ནང་། ཕྲུ་བའི་འབྲས་ནི་ཚོས་པ་

བཞིན༑༑ ཞེས་པ་དེ་ཁྱེད་ཚོའི་དེ་དང་འདྲ་པོ་འདུག་ཅེས་བཤད་ཀྱི་ཡོད། སྣོད་སྤྱད་གཅིག་

གི་ནང་བཙོས་པའི་འབྲས་ཀྱི་འབྲུ་ཁ་ཤས་མ་ཚོས་པ་ཡོད་པས་ཚང་མར་ཁྱབ་མི་ཐུབ་པ་

བཞིན་ཚན་རིག་གི་གྲུབ་དོན་རྣམས་ཀྱང་འདི་མཐའ་མ་ཡིན་ཞེས་བཤད་མི་ཐུབ་པ་མ་ཟད། 

དེ་ནི་རྟག་ཏུ་འགྱུར་བ་འགྲོ་བ་དང་བཟོ་བཅོས་གཏོང་དགོས་པ་ཡོང་ཞེས་ཁོང་ཚོས་བཤད་

ཀྱི་ཡོད། ང་ཚོས་རྟགས་ཡང་དག་ལ་བརྟེན་ནས་རྗེས་དཔག་ཚད་མས་དོན་ཞིག་འཇལ་

བ་ཡིན་ན་དེ་ནི་མཐའ་མའི་གྲུབ་དོན་ཡིན་པར་བརྟེན། འགྱུར་བ་གཏོང་དགོས་པ་མེད། ད་

ཕལ་ཆེར་ཚན་རིག་གི་སྐོར་ལ་དེ་ཙམ་གྱིས་འགྲིགས་པ་བྱ་རྒྱུ་ཡིན།

དེ་ནས་འཕྲུལ་ལས་ (Technology) ཞེས་པ་ནི་ཕྱོགས་གཅིག་ནས་ཚན་རིག་གི་

འབྲས་བུ་རེད་ཅེས་གསུང་མཁན་ཡང་ཡོད། དེ་བྱུང་སྟངས་ནི་ཚན་རིག་གི་ཡར་རྒྱས་དང་

འཕྲུལ་ལས་ཀྱི་ཡར་རྒྱས་གཉིས་མཉམ་དུ་བྱུང་བ་རེད། ཡིན་ནའང་ད་ལྟའི་འཕྲུལ་ལས་ཀྱི་

གནས་ཚུལ་ཡོངས་སུ་རྫོགས་པ་ཚན་རིག་གི་འབྲས་བུ་རེད་ཅེས་བརྗོད་མི་ཐུབ། གལ་

ཏེ་ཚན་རིག་ཡར་རྒྱས་ཕྱིན་མེད་ནའང་འཕྲུལ་ལས་རྐྱང་པ་ཡར་རྒྱས་འགྲོ་མི་ཐུབ་པའི་

གནས་སྟངས་མེད་པ་ལྟ་བུ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ད་ལྟ་ཁོང་ཚོས་འཕྲུལ་ལས་ཀྱི་ངོ་བོ་ཇི་ལྟ་བུ་ཞིག་འཇོག་གི་ཡོད་ཅེ་ན། ཚན་རིག་

གི་ཉམས་ཞིབ་དང་མང་ཚོགས་ཀྱི་དགོས་མཁོའམ་ཞབས་ཞུའི་ཆེད་དུ་བཅའ་དངོས་ཐོན་

སྐྱེད་ཀྱི་ལས་གཞི་ལ་ཕན་པའི་བྱེད་སྟངས་དང་ཐབས་ལམ་མམ་ལས་རིམ་གྱི་གོ་རྟོགས་

ལ་འཇོག་གི་ཡོད། དམིགས་ཡུལ་དང་པོ་དེ་ཚན་རིག་གི་ཉམས་ཞིབ་ལ་འཇོག་ཁུལ་ཡང། 

དོན་དུ་བག་མེད་ལོངས་སྤྱོད་པའི་དགོས་འདུན་ (Consumer’s demand) ཐོག་བབས་པ་

རེད༑ གང་ལྟར་བག་མེད་ལོངས་སྤྱོད་བྱེད་མཁན་གྱི་འདོད་རྔམས་བསྐང་རྒྱུ་དེ་རེད། 

ཚན་རིག་དང་འཕྲུལ་ལས་གཉིས་ཀྱི་ནང་དུ་རྩིས་བསྐོར་རྒྱུའི་གནས་སྟངས་མང་བར་

བརྟེན་ཨང་རྩིས་གལ་ཆེན་པོ་ཆགས་པ་རེད། དེ་ལས་གཞན་པའི་འབྱུང་བ་དང་འབྱུང་

འགྱུར་གྱི་དངོས་པོ་ཞིག་གི་གནས་ཚུལ་རྟོགས་དགོས་པ་དང་། འཇིག་རྟེན་གྱི་ཆགས་

ཚུལ་གྱི་གནས་ཚུལ་རྟོགས་དགོས་པ། ཉི་ཟླ་གཟའ་སྐར་གྱི་འགྲོ་འོང་གི་གནས་ཚུལ་རྟོགས་

དགོས་ནའང་ཚང་མ་རྩིས་ཀྱི་ལམ་ནས་འགྲོ་རྒྱུ་དེ་ཚན་རིག་པས་གསར་གཏོད་བྱས་པ་

ཞིག་མིན་ཞིང་། དེ་ནི་གནའ་སྔ་མོ་ནས་ནང་པའི་རིག་པའི་གཞུང་ལུགས་དང་རྒྱ་གར་རིག་

པའི་གཞུང་ལུགས་ནང་ཡོད་བསྡད་པ་ཞིག་རེད། དེས་ན་འཕྲུལ་ལས་ཀྱི་གནས་སྟངས་དེ་

སྐྱེ་རྒུའི་མངོན་འདོད་སྒྲུབ་པ་ལ་མེད་དུ་མི་རུང་བའི་ཆ་རྐྱེན་མིན་པར་བརྟེན། ལག་ལེན་མ་

བསྟར་བ་མ་གཏོགས། སྔོན་གྱི་མཁས་པ་ཚོས་མ་མཁྱེན་པ་དང་ལག་ལེན་བསྟར་མི་ཤེས་

པའི་གནས་སྟངས་ཤིག་ག་ལ་ཡིན། དཔེར་ན་ཚན་རིག་ནང་འཐེན་ཤ གས་ (Gravitational 

force) ཀྱི་སྐོར་དེ་རེད། དེ་ནི་ཨ་ཡི་ཛཀ་ནིའུ་ཊོན་ (Issac Newton) གྱི་མགོ་བོར་ཀུ་ཤ ་

ཟག་པ་ལ་བརྟེན་ནས་རྙེད་ཚུལ་བཤད་ཀྱི་ཡོད། དེ་ནི་ཧ་ཅང་གསར་པ་ཞིག་རྙེད་པའི་སྐད་

ཆ་རེད། འོན་ཀྱང་ལོ་ཉིས་སྟོང་བརྒལ་བའི་སྔོན་ནས་ནང་པའི་རིག་པའི་གཞུང་ལུགས་ནང་

དེ་ཚོ་ཡོད་མུས་རེད། སློབ་དཔོན་འཕགས་པ་ལྷས་རབ་བྱེད་ཅིག་གི་ནང་ཆུ་ཐུར་དུ་རྒྱུག་

པའི་རྒྱུ་མཚན་ནི་ལྗིད་ཚད་ཀྱི་འཐེན་ཤ གས་དེ་ས་གཞི་ལ་ཡོད་པའི་དབང་གིས་རེད་ཅེས་

གསལ་པོ་གསུངས་ཡོད། དེ་ལྟ་བུའི་དེང་སང་གསར་གཏོད་ཡིན་ཚུལ་བཤད་པ་རྣམས་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

ང་ཚོའི་རིག་པའི་གཞུང་ལུགས་ནང་བཙལ་ན་རྙེད་རྒྱུ་མེད་པ་ཧ་ལམ་དཀོན་པོ་རེད། འོན་

ཀྱང་ངོ་མ་འཕྲོད་པ་དང་ཧ་མ་གོ་བ་དེ་འདྲ་ཡོང་སྲིད། དཔེར་ན་ང་ཚོའི་རིག་པའི་གཞུང་

ལུགས་ནང་གསུངས་པའི་རྡུལ་ཕྲན་གྱི་རྣམ་གཞག་རྣམས་ང་ཚོས་གསལ་པོ་ཤེས་ཀྱི་མེད། 

གལ་ཏེ་ཤེས་ན་དེང་དུས་ཀྱི་རྡུལ་ཕྲན་གྱི་རྣམ་གཞག་བཤད་མཁན་ཚོར་ཕན་ཐོགས་པའི་

གནས་སྟངས་མང་པོ་ཡོང་སྲིད། འདི་དེ་ཙམ་གྱིས་འགྲིགས་པ་བྱ་རྒྱུ་ཡིན།

མཐའ་བསྡོམས་སུ་ཚན་རིག་དང་འཕྲུལ་ལས་ཀྱི་འགྲོ་བ་མིའི་བདེ་སྐྱིད་ལ་ཕན་གནོད་

གང་འདྲེས་ཡོད་མིན་སྐོར་དེ་རེད། ང་ཚོས་ཕྱིར་བལྟས་ལོག་སྟེ་ཞིབ་འཇུག་བྱེད་ཁག་པོ་

རེད་ལ། དགོས་མཁོའང་དེ་ཙམ་མེད། གང་ལྟར་ཚན་རིག་དང་འཕྲུལ་ལས་ཀྱི་ཡར་རྒྱས་

ཇི་ཙམ་ཕྱིན་ཟིན་པ་ནི་ཕྱིན་ཟིན་པ་རེད། ད་ལྟ་ཡར་རྒྱས་འགྲོ་བཞིན་པ་དེ་ཚོའང་སུས་ཀྱང་

བཀག་མི་ཐུབ། དེ་དང་ཆབས་ཅིག་ཏུ་དེ་ཚོའི་ནང་ནས་ཉེན་ཁ་ཇི་ལྟར་འགོག་དགོས་པ་

དང་༑ ཁེ་ཕན་ཇི་ལྟར་བླང་དགོས་པ་དེ་བལྟ་རྒྱུ་ནི་མ་འོངས་པའི་མི་རབས་ཀྱི་ལས་འགན་

ཆེན་པོ་ཞིག་རེད། དེས་ན་ནང་པའི་ཚན་རིག་དང་དེང་རབས་ཀྱི་ཚན་རིག་གཉིས་ཀྱི་བར་

ལ་༸གོང་ས་སྐུ་ཕྲེང་བཅུ་བཞི་པ་ཆེན་པོ་མཆོག་གིས་སྔར་མ་གྲགས་པའི་འབྲེལ་མཐུད་

དང་བགྲོ་གླེང་ལས་ད་ལྟའི་དེང་རབས་ཀྱི་ཚན་རིག་པ་གྲགས་ཅན་མང་པོ་ནང་པའི་ཚན་

རིག་ཕྱོགས་སུ་རེ་བའི་མིག་འབུར་གཏོད་བཞིན་པ་རེད། གང་ལྟར་འདི་ནས་ཁེ་ཕན་ཞིག་

ཡོང་བའི་ངེས་པ་རྙེད་ཡོད། གལ་ཏེ་ངེས་པ་རྙེད་མེད་ན་ལོ་མང་པོ་དུས་ཚོད་བཏང་བ་

དང་སྐུ་ངལ་གནང་རྒྱུ་མིན་པ་དེ་སུས་བལྟས་ཀྱང་ཟུར་བལྟས་ལེབ་མཐོང་རེད། ད་ལྟ་

འཇིག་རྟེན་འདིའི་ཚན་རིག་གི་ནང་ཚན་མང་པོ་དང་། ལྷག་པར་དུ་དངོས་ཁམས་རིག་

པ་དང་། སེམས་ཁམས་རིག་པ། ཀླད་ཁམས་རིག་པ། དེའི་ནང་ནས་རྡུལ་ཕྲན་གྱི་རྣམ་

གཞག་དང་། འཇིག་རྟེན་ཐོག་མར་གྲུབ་པ་དང་། གནས་པ། འགྱུར་བ། འཇིག་པ་བཅས་

ཀྱི་ཚུལ་གྱི་སྐོར་རེད། དཔེར་ན་ཁོང་ཚོས་འབར་གས་ཆེན་པོ་ཞིག་བྱུང་བ་ལ་བརྟེན་ནས་

ད་ལྟ་ང་ཚོ་གནས་པའི་དགུ་ཚིགས་དེ་ཆགས་ཚུལ་བཤད་ཀྱི་ཡོད། འོན་ཀྱང་འབར་གས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཆེན་པོ་བྱུང་བའི་རྒྱུ་ནི་ཚན་རིག་པ་ལ་བཤད་རྒྱུ་མེད། ང་ཚོའི་རིག་པའི་གཞུང་ལུགས་

ནས་བཤད་པའི་བསྐལ་པ་འཇིག་པ་དང་། སྟོང་པ། ཆགས་པ། གནས་པ་བཅས་ཀྱི་རིམ་

པ་རྣམས་ལ་ཞིབ་ཚགས་པོ་དང་གཏིང་ཟབ་པོས་ཉམས་ཞིབ་བྱེད་ན་ཁོང་ཚོའི་འབར་

གས་ཆེན་པོ་ཟེར་བ་དེ་ལ་རྒྱུ་མཚན་མེད་པ་མིན་པ་མཐོང་བའི་ལམ་ཡོད་པ་ཞིག་གསལ་

པོ་རེད། ༸གོང་ས་༸སྐྱབས་མགོན་ཆེན་པོས་ནང་པའི་རིག་པའི་གཞུང་ལུགས་ནང་ནང་

པའི་ཚན་རིག་དང་། ནང་པའི་ཆོས། ནང་པའི་ལྟ་གྲུབ་བཅས་གསུམ་དུ་ཕྱེ་གནང་བ་རེད། 

དེ་ནི་དངོས་ཡོད་ཀྱི་གནས་ཚུལ་ཐོག་མ་ནས་ཡོད་པ་ཞིག་ཡིན་རུང་། གསལ་པོ་བསྟན་

གནང་བ་དེ་༸རྒྱལ་བ་རིན་པོ་ཆེའི་དམིགས་བསལ་གྱི་མཛད་རྗེས་སམ་འཕྲིན་ལས་ཀྱི་

ཆ་ཤས་ཤིག་ཆགས་ཀྱི་ཡོད། དེ་ཡང་ལྟ་གྲུབ་དང་ཚན་རིག་གཉིས་པོ་ནི་ནང་པའི་རིག་

གཞུང་གི་གཞི་དངོས་པོའ་ིགནས་ལུགས་དེ་རེད། དེ་ལྟ་བུའི་གཞི་དངོས་པོའ་ིགནས་

ལུགས་དེ་ནང་ཆོས་ལ་དད་པ་ཡོད་པ་དང་མེད་པ་ཚང་མས་བེད་སྤྱོད་དང་ཁེ་ཕན་ཡོད་

ན་བླང་ཆོག་པ་ཞིག་རེད། ཡིན་ནའང་ལམ་སྒྲུབ་པའི་རིམ་པ་དང་འབྲས་བུ་སྐུ་གསུམ་གྱི་

རྣམ་གཞག་སོགས་ནི་ནང་པའི་ཆོས་ལ་ཞུགས་ནས་སྒྲུབ་པ་ཉམས་ལེན་གནང་མཁན་

ཚོའི་ལས་སུ་བྱ་བའི་རིམ་པ་ཞིག་མ་གཏོགས། ནང་པའི་ཆོས་ལ་དད་པ་མེད་མཁན་ཚོར་

དགོས་མཁོ་མེད། གཞི་དངོས་པའི་གནས་ཚུལ་རྣམས་དེང་རབས་ཀྱི་ཚན་རིག་དང་དཔུང་

པ་བསྡུར་ནས་འགྲོ་ཆོག་མ་མ་ཟད། དེང་རབས་ཀྱི་ཚན་རིག་ལ་ཕན་ཐོགས་བྱེད་ཐུབ་པའི་

གནས་བབ་དེ་ཉིན་རེ་ནས་ཉིན་རེར་ཇེ་གསལ་རེད། དེས་ན་གཞུང་ཆེན་པོ་ལ་སློབ་གཉེར་

གནང་མཁན་ཚོས་ཚན་རིག་གི་རྣམ་གཞག་དེ་གང་ལ་གང་འཚམས་མཁྱེན་ན་དེའི་དབང་

གིས་དེང་རབས་ཀྱི་ཚན་རིག་དང་ནང་པའི་ཚན་རིག་གཉིས་ཀྱི་བར་ལ་འབྲེལ་བ་བཙུག་

རྒྱུ་དང་། དེང་རབས་ཀྱི་ཚན་རིག་ལ་ནང་པའི་ཚན་རིག་གི་ཤན་ཤ གས་དང་ཕན་ཐོགས་

བྱེད་ཐུབ་པའི་གོ་སྐབས་ཡོད་པ་དེ་ང་ཚོས་གསལ་པོ་མཐོང་ཐུབ། དེ་ལྟ་བུའི་གོ་སྐབས་

བྱུང་ན་འབྱུང་འགྱུར་གྱི་འཇིག་རྟེན་གྱི་གནས་བབ་ཇི་ཡོང་ཚན་རིག་གི་ཡར་རྒྱས་འགྲོ་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

སྟངས་ལ་རག་ལས་པ་ཧ་ཅང་གསལ་པོ་རེད། ད་ལྟའི་འགྲོ་བ་མི་རིགས་སྤྱི་ཡོངས་ནང་

ཚན་རིག་གི་ནུས་པ་དང་གཟི་བརྗིད་དེ་མེད་པ་བཟོ་མི་ཐུབ། དེས་ན་མི་ཚང་མའི་བསམ་

བློ་བཟང་ཕྱོགས་སུ་འགྱུར་བ་གཏོང་བའི་ཆེད་དུ་ང་ཚོས་བེད་སྤྱོད་གཏང་ཐུབ་ན་དེ་ནི་

ཐབས་ལམ་ནུས་པ་ཆེ་ཤོས་དང་ཡག་ཤོས་ཤིག་ཏུ་འགྱུར་སྲིད། 

ཁ་སང་ང་ཚོ་དེང་རབས་དང་གོ་ལ་གཅིག་སྒྱུར་རིང་ལུགས་སྐོར་བཀའ་མོལ་ཞུ་

སྐབས་ཟུར་ཙམ་བཀའ་མོལ་བྱུང་བ་བཞིན་ལོ་ཉིས་བརྒྱ་སུམ་བརྒྱ་གོང་དུ་ཆོས་དང་ཆབ་

སྲིད་ལོགས་སུ་ཕྱེ་དགོས་པ་དེ་ནི་ཆོས་ཀྱི་ནང་དུ་རྨོངས་དད་ཡོད་པ་དང་། རྨོངས་དད་

དེས་འགྲོ་བ་མིའི་བདེ་སྐྱིད་བསྐྲུན་མི་ཐུབ་པ། ལྷག་པར་དུ་ཆོས་ཀྱི་རྨོངས་དད་ལ་བརྟེན་

ནས་མིའི་སྤྱི་ཚོགས་ཀྱི་ཡར་རྒྱས་ལ་གནོད་པ་སོགས་མང་པོ་ཞིག་གི་བསམ་བློའ་ིནང་

བག་ཆགས་ཤ གས་ཆེན་པོ་ཞིག་སླེབས་པ་དེའི་དབང་གིས་བྱུང་བ་རེད། དེར་བརྟེན་

བརྒྱ་ཕྲག་བཅུ་དགུའི་མཇུག་དང་ཉི་ཤ འི་མགོ་སྟོད་དུ་ནང་པའི་མཁས་པ་ཚོས་ནང་ཆོས་

དེ་ཚན་རིག་དང་མཐུན་པ་ཡིན་པའི་སྒྲུབ་བྱེད་བཀོད་ཐབས་མང་པོ་བྱས་པ་རེད། དེའི་

ནང་ཤྲཱི་ལངྐཱའི་གནས་བརྟན་བགྲེས་སོང་ཞིག་ཡོད་ཅིང་། ཕྱག་དེབ་ཀྱང་མང་པོ་བྲིས་

ཡོད༑ དེ་བཞིན་བྷཱིམ་རཱབ་ཨམྦེཌཀར་ (Dr. Bhimrao Ambedkar) གྱིས་གཙོས་རཱཧུལ་

སཱཾཀྀྲཏྱཱཡན་ (Rahul Sankrityayan) དང་། དགེ་སློང་ཇགདཱིཤ་ཀཱཤྱཔ་ (Bhikshu Jag-

dish Kashyap) སོགས་ཡོད་ཅིང་། ཁོང་ཚོ་ཚང་མས་ནང་པའི་ཆོས་དེ་དེང་རབས་ཀྱི་

ཚན་རིག་དང་མཐུན་པ་ (Buddhism is a scientific religion) སྟེ། ཚན་རིག་གིས་དག་

པ་སྟེར་ཐུབ་པའམ་ཚན་རིག་དང་མི་འགལ་བའི་ཆོས་ཤིག་ཡིན་ཞེས་སྒྲུབ་ཐབས་མང་པོ་

གནང་ཡོད། ཤྲཱི་ལངྐཱའི་མཁས་པ་ཚོ་ཚན་རིག་པ་དང་མཉམ་དུ་དེ་ཙམ་བགྲོ་གླེང་བྱུང་མེད་

ཀྱང་༑ ཆོས་ལུགས་གཞན་དང་མཉམ་དུ་བགྲོ་གླེང་མང་པོ་བྱུང་བའི་སྐབས་སུའང་གཙོ་བོ་

གསུང་རྒྱུ་ཞིག་ནི། ཆོས་རྣམས་ཐམས་ཅད་རྒྱུ་ལས་བྱུང་།། དེ་རྒྱུ་དེ་བཞིན་གཤེགས་པས་

གསུངས།། རྒྱུ་ལ་འགོག་པ་གང་ཡིན་པ།། དགེ་སྦྱོང་ཆེན་པོས་དེ་སྐད་གསུངས།། ཞེས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་དེ་གཙོ་བོར་བཟུང་སྟེ། དེའི་ནང་རྒྱུ་འབྲས་རྟེན་འབྱུང་གི་རྣམ་གཞག་གསུངས་པ་དེ་

ཇི་ལྟར་ཚན་རིག་དང་མཐུན་པ་ཡིན་པ་དང་། དེ་ལ་ཚན་རིག་གིས་དགག་པ་བརྒྱབ་མི་

ནུས་པ་སོགས་སྒྲུབ་ཐབས་གནང་ནས་བཞུགས་པ་རེད། ད་ལྟའི་གནས་སྐབས་སུ་གོམ་

པ་ཁ་ཤས་མདུན་དུ་སྤོས་ཟིན་པ་རེད། ནང་པའི་ཆོས་ཡང་དག་པ་ཡིན་པ་དེ་ཚན་རིག་

པའི་མདུན་ནས་ལག་འཁྱེར་ཞུ་དགོས་ཀྱི་མེད། ང་ཚོའི་ཆོས་དེ་ཚན་རིག་དང་མཐུན་པ་

ཡིན་ན་ཚད་དང་ལྡན་པ་ཆགས་རྒྱུ་དང་། གལ་ཏེ་ང་ཚོའི་ཆོས་དེ་ཚན་རིག་དང་མི་མཐུན་

པ་ཡིན་ན་ཡང་དག་པ་མིན་པ་ཆགས་པའི་སེམས་ཁྲལ་དེ་མི་དགོས། ནང་པའི་གཞུང་

ལུགས་ནས་གསུངས་པའི་གཞི་དངོས་པོའ་ིགནས་ལུགས་དེ་ནང་པའི་ཚན་རིག་མཉམ་

དུ་འབྲེལ་བ་བྱས་པ་ལ་བརྟེན་ནས་དེང་རབས་ཀྱི་ཚན་རིག་ལ་ཕན་ཐོགས་དང་ཡར་རྒྱས་

གང་དང་གང་འགྲོ་རྒྱུ་ཡོད་རེད། གང་ལྟར་དེང་རབས་ཀྱི་ཚན་རིག་དེ་ནང་པའི་རིག་པའི་

གཞུང་ལུགས་ལ་ལྟོས་དགོས་པའི་གནས་སྟངས་ཡིན་པ་དེ་རླབས་ཆེན་གྱི་འགྱུར་བ་ཆེན་

པོ་ཞིག་ཡིན་པ་དེ་བཤད་མི་དགོས་པ་རེད། དཔེར་ན། ད་ལྟ་ནས་ལོ་བཅུ་ཙམ་སྔོན་དུ་

འཇིག་རྟེན་ཁྱོན་ཡོངས་ཀྱི་ཚན་རིག་པ་ཚང་མས་གཅིག་གྱུར་དུ་གང་བཤད་ཀྱི་ཡོད་ཅེ་

ན༑ ཀླད་རྩ་དང་ཀླད་པའི་རྡུལ་ཕྲན་ལས་གཞན་པའི་གསལ་ཞིང་རིག་པའམ་ཤེས་པ་ཞེས་

པ་ཞིག་ཟུར་དུ་མེད་ཅེས་པ་དེ་རེད། ད་ལྟ་ཁོང་ཚོ་དེའི་ཐོག་ཐེ་ཚོམ་ཟ་མུས་རེད། དེ་ཡང་

ཀླད་པ་ཤི་ཚར་བའམ་ཀླད་པའི་བྱ་བ་ཡོངས་རྫོགས་མེད་པ་ཆགས་ཟིན་པའི་རྗེས་སུའང་

ཤེས་པའི་རྒྱུན་ཞིག་བསྡད་ཀྱི་མེད་འགྲོ ཀླད་པ་མ་ཆགས་པའི་སྔོན་ནས་ཤེས་པའི་རྒྱུན་

ཞིག་ཡོད་འགྲོ་བསམ་པའི་དྭོགས་པ་དེ་དེང་རབས་ཀྱི་ཚན་རིག་པ་གྲགས་ཅན་ཚོའི་

ནང་སླེབས་ཡོད། དེང་རབས་ཀྱི་ཚན་རིག་པ་དྲང་བདེན་ཚོས་ནང་པའི་རིག་པའི་གཞུང་

ལུགས་ནས་ཁེ་ཕན་མང་པོ་བླངས་པ་ལས་སོ་སོར་གྲགས་པ་ཐོབ་པ་མ་ཟད། སོ་སོའ་ིམི་

ཚེའི་མདུན་ལམ་ལའང་ཕན་ཐོགས་མང་པོ་བྱུང་ཡོད། 

དཔེར་ན་ཕི་རི་ཇོཕ་ཀེཔ་ར་ (Fritjof Capra) ནས་ The Tao of Physics ཞེས་པའི་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

དེབ་བྲིས་ནས་གྲགས་ཅན་ཆགས་པ་རེད། དེ་རྗེས་ཁོང་གིས་ The Turning Point ཞེས་

པའི་དེབ་དེ་བྲིས་པ་རེད། དེ་གཉིས་ཀ་དེང་སང་ལུང་དྲང་རྒྱུ་ཞིག་ཆགས་ཡོད། The Tao 

of Physics ནང་ནང་པའི་དངོས་ཁམས་རིག་པའི་སྐོར་ལ་ཁོང་དེ་ཙམ་གོ་རྟོགས་ཆེན་པོ་

དང་གཏིང་ཟབ་པོ་མེད་ཀྱང་། གོ་མྱོང་ཐོས་མྱོང་ཡོད་པ་ཞིག་འདུག །དེ་ཡང་འཕགས་པ་

གནས་བརྟན་པའི་མངོན་པ་སྨྲ་བ་ཚོ་ནས་ཐོས་པ་ཤ་སྟག་རེད། དེར་བརྟེན་ཐེག་པ་ཆེན་

པོའ་ིགཞུང་ལུགས་ནས་གསུངས་པ་བཞིན་རྒྱ་ཆེ་གཏིང་ཟབ་ཁག་པོ་རེད། 

དེ་བཞིན་ཌེ་བིཌ་བྷོམ་ (David Bohm) ལྟ་བུར་མཚོན་ན། ཁོང་ནི་དངོས་ཁམས་རིག་

པ་བ་གྲགས་ཅན་ཞིག་རེད། ཁོང་ཡང་རང་བཞིན་ཧ་ཅང་དྲང་པོ་རེད། ང་དང་དངོས་ཁམས་

ཚན་རིག་པ་ཐོག་མར་འབྲེལ་བ་བྱུང་བ་དེ་ཕི་རི་ཇོཕ་ཀེཔ་ར་ (Fritjof Capra) རེད། གཉིས་

པ་དེ་ཌེ་བིཌ་བྷོམ་ (David Bohm) རེད། རྗེས་སུ་ཌེ་བིཌ་བྷོམ་༸གོང་ས་མཆོག་མཇལ་

ནས་༸གོང་ས་མཆོག་གི་ལྷན་དུ་ཚན་རིག་སྐོར་བགྲོ་གླེང་ཞུ་མཁན་དྲག་པ་དང་ལོ་མང་

པོ་མུ་མཐུད་དེ་བགྲོ་གླེང་ཞུས་པ་རེད། ཁོང་ཚོའི་བསམ་བློའ་ིནང་ནང་པའི་དངོས་ཁམས་

རིག་པའི་རྣམ་གཞག་ཐོག་ནས་དེང་རབས་ཀྱི་དངོས་ཁམས་རིག་པའི་གཞུང་ལུགས་ལ་

ཕན་ཐོགས་ཡོང་གི་ཡོད་པའི་ཡིད་ཆེས་དང་གདེང་ཚོད་ཆེན་པོ་ཡོད་པ་རེད། ཨཌ་ཡར་ 

(Adyar, Chennai) ལ་ཌེ་བིཌ་བྷོམ་ལྷན་དུ་ཚོུད་མང་པོ་བགྲོ་གླེང་བྱེད་སྐབས་ཁོང་གི་དྲི་བ་

ཧ་ཅང་གཏིང་ཟབ་པོ་རེད་ལ། བསམ་ཕྱོགས་ཀྱང་ཧ་ཅང་ཡག་པོ་ཡོད་རེད། 

རྒྱ་གར་ནང་མཚོན་ན་ཨབྡུལ་ཀལཱམ་ (Abdul Kalam) སྐུ་ཚེའི་མཐའ་མར་ནང་པའི་

ཚན་རིག་ཐོག་ཧ་ཅང་ཐུགས་སྣང་བྱུང་བ་རེད། དེ་བཞིན་རཱཇཱ་རམནྣཱ་ (Raja Ramanna) 

དང་ང་ཚོ་མཉམ་གཤིབ་མང་པོ་བྱུང་བ་རེད། ཁོང་ཡང་དངོས་ཁམས་རིག་པའི་མཁས་པ་

རེད༑ ཁོང་རྒྱ་གར་ལྷོ་ཕྱོགས་སུ་འཁྲུངས་སྟབས་ལེགས་སྦྱར་གྱི་སྐད་གང་འཚམས་མཁྱེན་

པ་མ་ཟད། འཕགས་པ་ཀླུ་སྒྲུབ་ཀྱི་གཞུང་གི་ཤློཀ་རེ་གཉིས་ཀྱང་མཁྱེན་པར་བརྟེན། རྟེན་

འབྱུང་གི་རྣམ་གཞག་དང་དེང་རབས་ཀྱི་ཚན་རིག་པའི་དངོས་ཁམས་རིག་པའི་བཤད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚུལ་གཉིས་ཕན་ཚུན་ཐག་ཉེ་པོ་དང་འབྲེལ་བ་ཆེན་པོ་ཡོད་པ་དེ་དངོས་ཡོད་རེད་འདུག་

ཅེས་དེའི་ཐོག་ལས་ཀ་ཤ གས་ཆེ་གནང་རྒྱུའི་འདུན་པ་བྱུང་སོང་། ཡིན་ནའང་སྟབས་མ་

ལེགས་པ་ཞིག་ལ་སྐུ་ཚེ་མ་བརྟན་པ་རེད། དེ་ནས་རཱམ་རེཌྜཱི་ (Ram Reddy) ཞུ་བའི་རྒྱ་

གར་གྱི་དངོས་ཁམས་རིག་པའི་ཚན་རིག་པ་ཞིག་ཡོད། ཁོང་གི་དགོངས་ཚུལ་ཡང་དེ་

དང་གཅིག་མཚུངས་རེད། ཁོང་ཡང་སྐུ་ཚེ་རྒྱུན་རིང་མ་བརྟན་པ་རེད།

མ་འོངས་པ་ལ་ཚན་རིག་དང་ནང་པའི་གཞི་དངོས་པོའ་ིགནས་ལུགས་ཀྱི་རིམ་པའི་

བར་ལ་དོན་དང་མཐུན་པའི་འབྲེལ་ལམ་ཡག་པོ་ཞིག་ཆགས་ཐུབ་ན། ཚན་རིག་དང་འཕྲུལ་

ལས་ནས་ང་ཚོ་ལ་ཁེ་ཕན་ཡོང་བའི་རེ་བ་ཞིག་ཡོད་ནའང་དེ་དག་བླང་ཐུབ་པའི་གོ་སྐབས་

ཡོང་གི་རེད་ལ། ཡང་ཚན་རིག་ལ་བརྟེན་ནས་འཇིག་རྟེན་ཁྱོན་ཡོངས་ལ་གནོད་སྐྱོན་ཡོང་

བའི་གནས་བབ་ཅིག་ཡོད་ནའང་དེ་ཚོ་འགོག་རྒྱུའི་ཐབས་ཤེས་རྙེད་རྒྱུ་རེད། གང་ལྟར་ས་

ཡི་གོ་ལ་ཁྱོན་ཡོངས་ལ་འགྱུར་འགྲོས་ཤིག་གཏོང་དགོས་ན་ཚན་རིག་ལ་འགྱུར་འགྲོས་

ཤིག་མ་བཏང་བར་གནས་ཚུལ་གཞན་ལ་ལག་པ་འཆང་བས་ཕན་ཐོགས་ཆེན་པོ་མེད། 

ཚན་རིག་དང་ཤེས་ཡོན་གྱི་ལམ་སྲོལ་གཉིས་ལྡེ་མིག་ལྟ་བུ་རེད། ཤེས་ཡོན་གྱི་ལམ་སྲོལ་

ནང་ཆོས་ལུགས་ལ་མ་བརྟེན་པའི་བཟང་སྤྱོད་ཡར་རྒྱས་གཏོང་རྒྱུའི་ཐབས་ལམ་དེ་འཁྱེར་

ཐུབ་པ་དང་། ནང་པའི་ཚན་རིག་དང་དེང་རབས་ཀྱི་ཚན་རིག་བར་གྱི་འབྲེལ་ལམ་ཤ གས་

ཆེ་ཆགས་ནས་དེང་རབས་ཀྱི་ཚན་རིག་གི་ལམ་ཕྱོགས་ལ་ནང་པའི་ཚན་རིག་པས་ལམ་

སྟོན་བྱེད་ཐུབ་པ་བྱུང་ན་རླབས་ཆེན་གྱི་འགྱུར་འགྲོས་ཆེན་པོ་ཡོང་རྒྱུ་རེད། དེའི་དབང་

གིས་༸གོང་ས་༸སྐྱབས་མགོན་ཆེན་པོས་དམིགས་བསལ་ཐུགས་འགན་བཞེས་པའི་

ཐོག་ནས་ཚན་རིག་ཀུན་བཏུས་མཁོ་བསྡུ་གནང་གྲུབ་པ་རེད། ད་ལྟ་ལྟ་གྲུབ་ཀུན་བཏུས་

མཁོ་བསྡུ་གནང་བཞིན་པ་རེད། དེས་ན་ཚན་རིག་ཀུན་བཏུས་དང་ལྟ་གྲུབ་ཀུན་བཏུས་ཀྱི་

ཕྱག་དེབ་རྣམས་ནུབ་ཕྱོགས་ཀྱི་སྐད་ཡིག་གཞན་གྱི་ཐོག་རྒྱ་ཁྱབ་བྱུང་ན་སྤྱིར་ནང་པའི་

རིག་གཞུང་དང་། ལྷག་པར་དུ་བོད་བརྒྱུད་ནང་པའི་རིག་གཞུང་དེ་ད་ལྟའི་འཇིག་རྟེན་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

འདིའི་ཧ་ཅང་གི་རིན་ཐང་ཅན་གྱི་རྣམ་དཔྱོད་སྒོ་འབྱེད་དང་རིག་པའི་གཞུང་ལུགས་བླ་

ན་མེད་པ་ཞིག་ཡིན་པ་དང་། དེ་ཉམས་ཆག་ཕྱིན་ན་འཇིག་རྟེན་ཁྱོན་ཡོངས་ལ་བསབ་མི་

ཐུབ་པའི་གྱོང་རྒུན་ཆེན་པོ་ཞིག་ཡོང་རྒྱུ་ཡིན་པ་དེ་གསལ་པོ་རྭ་འཕྲོད་རྒྱུའི་གནས་སྟངས་

རེད་ལ། ལས་སླ་པོས་ཚོད་དཔག་ཐུབ་པ་ཞིག་རེད། དེར་བརྟེན་ཁྱེད་རང་ཚོ་འདིར་སློབ་

ཕྲུག་ལོ་གཞོན་པ་ཚོས་སྤྱིར་ནང་ཆོས་ལ་སློབ་སྦྱོང་བྱེད་ཀྱི་ཡོད་རེད། དེ་དང་མཉམ་དུ་

ཚན་རིག་གི་ཡན་ལག་ཀྱང་ཚང་གི་ཡོད། ཟླ་བ་ཁ་ཤས་སྔོན་དུ་ཁྱེད་ཚོས་འདིར་ཚན་རིག་

གི་འགྲེམས་སྟོན་དེ་ཚོ་ཧ་ཅང་ཡག་པོ་བཟོས་འདུག །གང་ལྟར་གཞི་རིམ་ཚན་རིག་གི་གོ་

རྟོགས་ཀྱི་རྒྱབ་ལྗོངས་མི་དམན་པ་ཞིག་ཡོད་པ་ཆགས་ཡོད། དེས་ན་མ་འོངས་པ་ལ་དེ་

དང་ང་ཚོའི་གཞི་དངོས་པོའ་ིགནས་ལུགས་ཀྱི་བར་ལ་འབྲེལ་མེད་དོན་གཞན་དུ་མ་བཞག་

པར༑ དེ་གཉིས་ཀྱི་བར་ལ་འབྲེལ་བ་ག་རེ་འདུག་བལྟ་དགོས། སྤྱིར་བཏང་མཚུངས་བསྡུར་

བྱ་རྒྱུ་དེའང་ལས་སླ་པོ་ཞིག་མ་རེད། དེ་ལས་ཕྱོགས་གཉིས་ཀའི་སློབ་གཉེར་དེ་སོ་སོའ་ི

ལམ་སྲོལ་དང་བསྟུན་ནས་ཚད་དང་ལྡན་པ་ཞིག་བྱས་པ་དང་། དེང་རབས་ཀྱི་ཚན་རིག་

གི་སློབ་སྦྱོང་བྱེད་པའི་སྐབས་སུ་སློབ་སྦྱོང་གི་ལག་ཆ་དེ་ཚོའང་དེང་རབས་ཀྱིས་བཤད་པ་

བཞིན་བེད་སྤྱོད་བྱས། དེ་ནས་ང་ཚོའི་སློབ་སྦྱོང་གི་སྐབས་སུ་རིགས་པ་རྣམ་པ་བཞིའི་སྒོ་

ནས་བརྟག་དཔྱད་བྱེད་སྟངས་རྣམས་ཀྱང་ཡག་པོ་ཤེས་པ་བྱས། ལམ་སྒྲུབ་པའི་རིམ་པའི་

སྐབས་སུ་ཡིན་ན་འཐད་སྒྲུབ་ཀྱི་རིགས་པ་རྐྱང་པས་འདེང་ངེས་ཤེས་པ་ཡོད། གཞི་དངོས་

པོའ་ིགནས་ལུགས་གཏན་ལ་ཕབ་པའི་སྐབས་སུ་ཆོས་ཉིད་ཀྱི་རིགས་པ་དང་། ལྟོས་པའི་

རིགས་པ། བྱ་བ་བྱེད་པའི་རིགས་པ། དེ་དག་གི་སྟེང་དུ་འཐད་སྒྲུབ་ཀྱི་རིགས་པ་བཅས་

བཞི་ག་ཚང་བར་བྱས་ནས་བེད་སྤྱོད་གཏོང་ན་མ་གཏོགས། འཐད་སྒྲུབ་ཀྱི་རིགས་པ་རྐྱང་

པས་མི་འགྲོ་ས་མང་པོ་རེད། ལྷག་པར་དུ་ཚན་རིག་དང་མཉམ་དུ་མཚུངས་བསྡུར་བྱེད་

པའི་སྐབས་སུ་ལྟོས་པའི་རིགས་པ་དང་། བྱ་བ་བྱེད་པའི་རིགས་པ། ཆོས་ཉིད་ཀྱི་རིགས་

པ་གསུམ་པོ་འཐད་སྒྲུབ་ཀྱི་རིགས་པ་ལས་གལ་ཆེ་ཙམ་ཆགས་པའི་གོ་སྐབས་མང་པོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡོང་སྲིད། དེ་ཚོ་ཐུགས་ལ་འཇོག་དགོས་པ་དེ་གལ་ཆེན་པོ་རེད། 

འཕྲུལ་ལས་ནི་རིག་པའི་གནས་ཀྱི་ཆ་ནས་བལྟས་པའི་སྐབས་སུ་ཞར་བྱུང་ལྟ་བུ་

ཞིག་རེད། ཡིན་ནའང་དེ་ནི་གནས་ཚུལ་མང་པོ་དང་འབྲེལ་བ་ཆགས་ཀྱི་ཡོད། འཕྲུལ་

ལས་ཀྱི་གཞི་རྩ་ནི་འཕྲུལ་འཁོར་ (Machine) རེད། བདག་ཉིད་ཆེན་པོ་གཱཾདྡྷཱི་ (Mahatma 

Gandhi) ནི་སྤྱིར་བཏང་ནས་འཕྲུལ་འཁོར་ཡོངས་རྫོགས་ལ་དགག་པ་གནང་གི་རེད། དེའི་

ཚབ་ཏུ་ལག་པས་བསྐོར་རྒྱུའི་ཅར་ཁཱ་ (Charkha) ཞེས་པ་དེ་གཱཾདྡྷཱིས་གསར་གཏོད་གནང་

བ་ཞིག་མིན་མོད། དེང་རབས་ཀྱི་འཕྲུལ་འཁོར་ཆེན་པོ་དེ་ཚོའི་ཁ་གཏད་ཀྱི་མཚོན་དོན་

དུ་བེད་སྤྱོད་གནང་བ་རེད། ཁོང་གིས་དུས་ཚོད་སྟོང་པ་ནམ་ཐོན་ལ་དེའི་ཐོག་ཐོན་སྐྱེད་ཀྱི་

ཕྱག་ལས་གནང་གི་ཡོད། གཱཾདྡྷཱིས་ཅིའི་ཕྱིར་འཕྲུལ་འཁོར་རིགས་ལ་དགག་བྱ་གནང་བ་

དེའི་གནད་དོན་དེའང་མཁྱེན་དགོས་པ་ཞིག་རེད། དེ་ལ་གཱཾདྡྷཱིས་རྒྱུ་མཚན་གཙོ་བོ་གཉིས་

སམ་གསུམ་ཞིག་གསུང་གི་ཡོད། རྒྱུ་མཚན་དང་པོ་ནི་འཕྲུལ་འཁོར་རིགས་ཀྱི་ཐོག་

མའི་འབྱུང་ཁུངས་དེ་འདོད་རྔམས་ལས་བྱུང་བའམ་རང་དོན་ཡིད་བྱེད་ཀྱི་བློ་ལས་བྱུང་

བ་དང། མིའི་ནུས་པ་ལ་ཡིད་ཆེས་མ་བྱས་པར་ད་དུང་དེ་ལས་ནུས་པ་ཆེ་བ་ཞིག་མེད་

དུ་མི་རུང་བ་ཡིན་པའི་བསམ་ཚུལ་ལས་བྱུང་བ། མིའི་འགྲོ་བ་ཆགས་པ་ནས་བཟུང་ད་

བར་མི་དེ་དག་ཆོས་དང་འཇིག་རྟེན་གང་གི་ཆ་ནས་ཀྱང་རང་ཁ་རང་གསོ་བསྡད་ཐུབ་པ་

དེ་མིའི་ནུས་པས་མིའི་འཚོ་བ་བསྐྱལ་བ་ལ་འདེང་བ་ཞིག་ཡོད་པ་དེ་ཁས་མ་བླངས་པར་

དེས་མི་འདེང་བར་དེ་ལས་མགྱོགས་པ་ཞིག་བྱེད་ཐུབ་རྒྱུའི་བསམ་ཚུལ། མིའི་ནུས་པས་

ཇི་ཙམ་བསྐྲུན་ཐུབ་པའི་དངོས་པོས་མིའི་དགོས་མཁོ་ཚང་བར་སྒྲུབ་མི་ཐུབ་པའི་འདོད་

རྔམས་ཡོད་པ། དེ་ལ་བརྟེན་ནས་དངུལ་དང་དཔལ་འབྱོར་རྣམས་འཕྲུལ་འཁོར་གྱི་བདག་

པོ་དང་མ་རྩའི་བདག་པོས་རུག་རུག་བཟོ་ཐུབ་པའི་བསམ་ཚུལ་སོགས་ཡོད་པའི་དབང་

གིས་ཀུན་སློང་སྐྱོན་ཅན་ཞིག་ཡིན་པ་དང་། བྱེད་ལས་ཀྱི་དབང་གིས་བསམ་བློ་གཏོང་

ན༑ མིས་འཕྲུལ་འཁོར་བྲན་གཡོག་བཟོ་མི་ཐུབ་པར་འཕྲུལ་འཁོར་གྱིས་མི་བྲན་གཡོག་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

ཏུ་བཟོ་བ་དང། བཟོ་གྲྭ་རྣམས་ལ་བལྟས་ན་བཟོ་པ་དེ་ཚོ་སྔ་དྲོ་ནས་དགོང་དྲོའ་ིབར་དཀའ་

ལས་བརྒྱབ་ས་དེ་རང་གི་ལག་པ་དང་ལུས་མིན་པར། འཕྲུལ་འཁོར་གྱི་བྲན་གཡོག་གི་

ཚུལ་དུ་རང་དབང་མེད་ཅིང་། དཔེར་ན་འཕྲུལ་འཁོར་ཞིག་མགོ་ཚུགས་ན་དུས་ཚོད་ངེས་

ཅན་བར་ལས་ཀ་མ་བྱེད་ན་མཚམས་འཇོག་རྒྱུ་མེད་པ་དང་། གང་ལྟར་མིའི་རང་དབང་

མང་པོ་དེས་འཕྲོག་གི་ཡོད་པ་རེད། མཐའ་མ་ལ་འཕྲུལ་འཁོར་དེས་མིའི་ཚབ་བྱེད་པ་དང། 

མི་དང་འཕྲུལ་འཁོར་བརྗེ་ནས་མིའི་དགོས་མཁོ་ཡོད་སར་འཕྲུལ་འཁོར་གྱིས་བྱ་བ་བྱེད་

དུས༑ རྒྱ་གར་ལྟ་བུར་མཚོན་ན། ཕྱོགས་གཅིག་ནས་ལས་མེད་ཀྱི་མི་ཧ་ཅང་མང་པོ་ཐོན་

པ་དང་། ལས་ཀ་ཡོད་མཁན་གྱི་མི་དེ་ཚོའང་རིམ་པས་འཕྲུལ་འཁོར་གྱིས་བརྗེ་བ་སོགས་

ཀྱི་རྒྱུ་མཚན་ལ་བརྟེན། འཕྲུལ་འཁོར་ལ་དགག་བྱ་གནང་བ་རེད། 

ཡིན་ནའང་གཱཾདྡྷཱིས་དེའི་ནང་ནས་དམིགས་བསལ་མང་པོ་ཕུད་ཡོད། དེ་ཡང་སྐབས་

དེར་སིན་གར་འཚེམ་པོ་འཁོར་ལོ་ (Singer Sewing Machine) དེ་རྒྱ་གར་ནང་དང་པོ་

ཐོན་པའི་གྲས་མིན་འགྲོ དེ་ནི་གཱཾདྡྷཱི་རང་ཉིད་ཀྱིས་བེད་སྤྱོད་གནང་གི་ཡོད་ལ། གཞན་

ལའང་བེད་སྤྱོད་གཏོང་ཆེད་རྒྱབ་གཉེར་གནང་གི་ཡོད། གང་ལགས་ཤེ་ན། འཚེམ་པོ་

འཁོར་ལོ་དེའི་འབྱུང་ཁུངས་ནི་བྱམས་བརྩེའི་བསམ་བློའ་ིཐོག་ནས་བྱུང་བ་ཡིན་ཞིང་། དེ་

ཡང་སིན་གར་འཚེམ་པོ་འཁོར་ལོ་བཟོ་མཁན་གྱི་ལྕམ་དེ་འཚེམ་བུ་བ་ཞིག་ཡིན་པ་དང། 

དེས་མཚན་མོ་ཞུ་མར་ནང་འཚེམ་བུ་རྒྱག་སྐབས་མིག་གསལ་པོ་མེད་པར་བརྟེན་ཁབ་

ནང་སྐུད་པ་བརྒྱུད་མ་ཐུབ་པ་དང་། མཛུབ་མོར་ཁབ་རྩེ་ཟུག་པ། ཁབ་ནང་སྐུད་པ་བརྒྱུད་

ཟིན་ནའང་འཚེམ་བུ་རེ་རེ་བཞིན་རྒྱག་དགོས་དུས་ཉིན་གང་འཚེམ་བུ་བརྒྱབས་ནའང་

འཚོ་བའི་མཐུན་རྐྱེན་འདེང་ངེས་ཤིག་བསྐྲུན་ཐུབ་ཀྱི་མེད་པ་སོགས་ཀྱི་དཀའ་ངལ་རྣམས་

སེལ་ཆེད་སིན་གར་ཞེས་པའི་འཚེམ་པོ་འཁོར་ལོ་དེ་གསར་གཏོད་བྱས་པར་བརྟེན། དེ་

ལྟ་བུའི་འཁོར་ལོ་དེས་མི་བྲན་གཡོག་ཏུ་མི་བཟོ་བ་དང་། མིས་འཁོར་ལོ་ལ་དབང་བསྒྱུར་

ཐུབ་པ། དེ་བཞིན་ཕན་པའི་བསམ་པ་བཟང་པོ་ཞིག་གིས་བསྐྲུན་པ་ཡིན་སྟབས། ལག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལེན་བསྟར་འོས་པ་ཞིག་རེད་ཅེས་ངོས་ལེན་གནང་བ་རེད། དེས་ན་ངས་ཞུ་དགོས་པ་དེ་

གང་རེད་ཅེ་ན། གནས་ཚུལ་ཚང་མ་ཀུན་སློང་ལ་བལྟ་དགོས་པ་དེ་གལ་ཆེན་པོ་རེད།

མཐའ་མར་འདི་ཡང་ཟུར་ཙམ་ཞུ་ན་ཁྱེད་ཚོས་བརྟག་དཔྱད་གནང་རྒྱུར་ཁྱད་པར་

ཡོང་རྒྱུ་རེད། གཱཾནྡྷཱིའི་རྗེས་འཇུག་པ་ཡིན་ནའང་རེད། དེ་བཞིན་དེང་རབས་དང་། ཚན་

རིག༑ འཕྲུལ་ལས་བཅས་ཚང་མར་འགལ་ཟླ་བྱེད་མཁན་ཡིན་ནའང་རེད། དེ་ཚོ་ཚང་

མའི་ནང་འདོད་ཚུལ་མི་འདྲ་བ་གཉིས་རེད། འདོད་ཚུལ་གཅིག་ནི་ཚན་རིག་དང་འཕྲུལ་

ལས་གཉིས་ཀ་ལུང་མ་བསྟན་ཡིན་པར་བརྟེན། རང་བཞིན་གྱིས་མི་དགེ་བ་བརྩི་རྒྱུ་མེད། 

དེ་ནི་དགེ་བ་དང་མི་དགེ་བ་གང་གི་ཕྱོགས་ལ་བེད་སྤྱོད་བྱེད་མིན་ནི་བེད་སྤྱོད་བྱེད་མཁན་

གྱི་མི་ལ་རག་ལས་པ་རེད་ཅེས་གསུངས། འདིར་མི་དགེ་བ་ཞེས་པ་ནི་ལས་དགེ་བ་དང་

མི་དགེ་བའི་སྐད་ཆ་བཤད་ཀྱི་མེད། བཟང་དང་ངན་གྱི་དོན་དུ་ཡིན། འདོད་ཚུལ་གཉིས་པ་

ནི་ཚན་རིག་དང་འཕྲུལ་ལས་གཉིས་ཀ་སུས་བེད་སྤྱོད་གཏོང་བ་ཡིན་ནའང་གཉིས་ཀ་རང་

གི་ངོ་བོའ་ིཆ་ནས་མི་དགེ་བ་ཡིན་པ་དང་། དེ་བེད་སྤྱོད་ཡག་པོ་ཞིག་གིས་བཏང་ནའང་

དེའི་མཇུག་འབྲས་བཟང་པོ་འཐོན་རྒྱུ་མེད་པར་བརྟེན། མིའི་སྤྱི་ཚོགས་ལ་དགོས་མཁོ་

མེད་ཅེས་གསུངས། ཕྱོགས་གཉིས་ཀ་ལ་སོ་སོའ་ིལྟ་གྲུབ་ཀྱི་རྒྱབ་སྐྱོར་དུ་རྒྱུ་མཚན་མང་

པོ་གསུང་རྒྱུ་ཡོད། ཡིན་ནའང་ངའི་ངོས་ནས་འདི་འཐད་དང་མ་འཐད་ཅེས་གང་ཡང་ཞུ་རྒྱུ་

མིན༑ དེ་ནི་སོ་སོས་དངོས་ཡོད་ཀྱི་གནས་ཚུལ་ལ་བསྟུན་ནས་དཔྱད་པ་བྱེད་རྒྱུ་ཞིག་རེད། 

རང་བཞིན་གྱིས་ཆ་ནས་མི་རུང་བ་ཡིན་པ་འདོད་མཁན་དེ་ཚོས་རྒྱུ་མཚན་མང་ཆེ་བ་ཀུན་

སློང་དང་བྱུང་རིམ་ལ་བལྟས་ནས་བཀོད་པ་དང་། ལྷག་པར་དུ་ཚན་རིག་པའི་ང་རྒྱལ་ 

(Arrogance of Scientist) ཅེས་པ་སྤྱི་ཁྱབ་ནས་བཤད་རྒྱུ་ཞིག་ཡོད་རེད། གང་ལགས་ཤེ་

ན༑ ཚན་རིག་པ་མང་པོའ་ིབསམ་བློའ་ིནང་ཚན་རིག་ལས་ལྷག་པའི་རིག་པའི་རྣམ་གཞག་

ཅིག་མེད་བསམ་པའི་རང་ལྟ་མཆོག་འཛིན་ཤ གས་ཆེན་པོ་ཡོད་པ་དེ་དངོས་ཡོད་གནས་

སྟངས་རེད། ཆོས་ཀྱིས་རྨོངས་དད་སྤེལ་བ་རེད་ཅེས་བཤད་ཀྱི་ཡོད་རེད། དེ་དང་ཆབས་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

ཅིག་ཏུ་ཚན་རིག་གིས་ཀྱང་རྨོངས་དད་མང་པོ་སྤེལ་ཡོད། དེང་སང་བརྒྱ་ཕྲག་ཉེར་གཅིག་

ནང་སླེབས་ཟིན་པར་བརྟེན། ཚན་རིག་པའི་རང་ལྟ་མཆོག་འཛིན་དེ་སྔོན་མ་ལས་དགའ་

རབ་ཉུང་དུ་ཕྱིན་པ་མ་གཏོགས། ཐོག་མར་བྱས་ན་མ་རྙེད་པ་དང་མེད་པར་རྙེད་པ་གཉིས་

པོ་ལ་དབྱེ་བ་མ་ཕྱེ་བར། ཚན་རིག་པས་མ་རྙེད་པ་རྣམས་མེད་པར་རྙེད་པ་དང་ཁྱད་པར་

མེད་པར་བརྩིས་ཏེ། ཚན་རིག་པས་མ་མཐོང་ན་ཡོད་མ་རེད་ཅེས་བཤད་པའི་གནས་

སྟངས་མང་པོ་རེད། དཔེར་ན། སྐྱེ་བ་སྔ་ཕྱི་མེད་ཅེས་པའི་སྐད་ཆ་དེ་ཚན་རིག་པ་བརྒྱ་

ཆ་བརྒྱ་ཐམ་པས་མི་བཤད་ཀྱང་། དེའི་ནང་བཤད་མཁན་མང་པོ་ཡོད་རེད། སྐྱེ་བ་སྔ་ཕྱི་

མེད་ཅེས་བརྒྱ་ཆ་བརྒྱ་ཐམ་པ་བཤད་མཁན་གྱི་ཚན་རིག་པ་དེ་ཚོ་ལ་སྐྱེ་བ་སྔ་མ་དྲན་པའི་

མི་དེ་ཚོ་རྭ་སྤྲོད་བྱེད་སྐབས་དཀའ་ལས་མང་པོ་བརྒྱབས་ཏེ་དེ་ནི་ཁོ་རང་གི་བསམ་བློའ་ི

ནང་སྐྱོན་ཤོར་བའམ་ཤ གས་གནོན་ཞིག་ཐེབས་ཚུལ་སོགས་འགྲེལ་བཤད་བརྒྱབ་རྒྱུའི་

ཐབས་ཤེས་མང་པོ་བཙལ་གྱི་རེད། དེ་ནི་རག་ཐབས་མེད། གང་ལྟར་ཁོང་ཚོས་མ་རྙེད་

པ་དེ་མེད་པར་རྙེད་པ་ལ་ཆ་བཞག་ནས། གལ་ཏེ་དེ་ཡོད་པ་ཞིག་གྲུབ་ན་ཧ་ལམ་ཆག་སྒོ་

ཆེན་པོ་ཞིག་ཡོང་བའི་ཚོད་དུ་བརྩིས་ནས་དེ་མི་ཡོང་བར་ཕྱོགས་ཐམས་ཅད་ནས་འབད་

པ་བྱེད་མཁན་མང་པོ་རེད། འོན་ཀྱང་བློ་གཟུ་བོར་གནས་པའི་ཚན་རིག་པ་དེ་ཚོས་དེ་ནི་

ང་ཚོས་ཤེས་ཀྱི་མེད་ཅེས་བཤད་པ་མ་གཏོགས། ཡོད་མ་རེད་ཅེས་བཤད་ཀྱི་མེད། ཡིན་

ནའང་བློ་གཟུ་བོར་མི་གནས་པའི་ཚན་རིག་པ་མང་ཆེ་བས་ཁོང་ཚོས་མ་རྙེད་པ་དེ་ཡོད་

མ་རེད་ཅེས་བཤད་རྐྱང་བྱེད་ཀྱི་ཡོད། དེ་ཚོའི་གནས་སྟངས་ལ་བརྟེན་ནས་ཚན་རིག་དང་

འཕྲུལ་ལས་དེ་རང་བཞིན་གྱིས་ཆ་ནས་ལུང་མ་བསྟན་ཞིག་ཡིན་འགྲོ ཡང་ན་རང་བཞིན་

གྱིས་ཆ་ནས་བཟང་ཕྱོགས་དང་ངན་ཕྱོགས་གང་རུང་ལ་གཏོགས་པ་ཞིག་ཡིན་འགྲོ དེ་ནི་

ཞིབ་འཇུག་བྱེད་རྒྱུའི་གཞི་རྩ་ཞིག་རེད། 

སྤྱིར་བཏང་རིག་པའི་གནས་སམ་རིག་པ་དང་། ཤེས་བྱའི་གནས་གང་འདྲ་ཞིག་ཡིན་

ནའང་ཤེས་བྱའི་གནས་དེའི་གནས་ལུགས་ཡོངས་སུ་རྫོགས་པ་ཤེས་རྒྱུ་དེ་རྣམ་པ་ཐམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཅད་མཁྱེན་པའི་ཡེ་ཤེས་མ་ཐོབ་བར་ཁག་པོ་རེད། ང་ཚོས་ད་ལྟ་ཤེས་པ་ཟེར་བ་དེ་མང་

ཆེ་བ་ཆ་བཞག་པ་རེད། གལ་ཏེ་ཆ་བཞག་པ་མིན་པར་ཕྲན་བུ་ཤེས་ནའང་དེ་ནི་ཆ་ཤས་

ཙམ་ཤེས་པ་རེད། དེར་བརྟེན་ཞིབ་འཇུག་དང་བརྟག་དཔྱད། དེ་བཞིན་སློབ་སྦྱོང་གི་རྒྱུན་

དེ་མི་ཚེ་ནས་མི་ཚེ་བརྒྱུད་ནས་མུ་མཐུད་དགོས་པ་རེད། དེ་ནི་ན་གཞོན་སློབ་ཕྲུག་ཚོས་

དགོངས་པའི་ནང་འཇོག་དགོས་པ་དེ་གལ་ཆེན་པོ་རེད། དེ་རིང་འདིར་མཚམས་འཇོག་

རྒྱུ་ཡིན། ཁ་སང་ཁེ་ཉིན་དང་། དེ་བཞིན་དེ་རིང་གི་བརྗོད་གཞི་དང་འབྲེལ་བའི་དྲི་བ་ཡོད་

ན་རིང་པོ་མིན་པར་དོན་ཐོག་མདོར་བསྡུས་གནང་ཐུབ་ཚེ་མི་མང་བ་ལ་གོ་སྐབས་འཐོབ་

རྒྱུ་རེད། དྲི་བ་མེད་ན་ནི་གནས་ཚུལ་ཐ་དད་རེད། 

དྲི་བ་དྲིས་ལན།

དྲི་བ། མཛོད་རང་འགྲེལ་ནང་འཇིག་རྟེན་གྱི་ཐོག་མར་བྱུང་སྟངས་དེ་རླུང་གི་ལས་ལ་

བརྟེན་ནས་བྱུང་ཚུལ་གསུངས་འདུག །གལ་ཏེ་ཚན་རིག་པས་ཡང་བའི་རླུང་དེའི་ཉེར་ལེན་

གྱི་རྒྱུ་ཞིག་རྙེད་ན། ང་ཚོས་ལས་ལས་བྱུང་བ་ཡིན་ཞེས་པ་དེ་གང་འདྲ་ཡིན་ནམ།

ལན། དྲི་བ་འདི་གནད་འགག་ཆེན་པོ་འདུག །ད་གིན་གོང་དུ་ཞུས་པ་བཞིན་དེང་རབས་

ཚན་རིག་པས་བཤད་རྒྱུའི་འབར་གས་ཆེན་པོ་ཟེར་བ་དེ་ང་ཚོའི་མངོན་པ་ནས་བཤད་

པའི་འཇིག་རྟེན་ཆགས་ཚུལ་གྱི་རིམ་པ་དང་བསྡུར་ན་ཕན་ཚུན་གཅིག་གིས་གཅིག་ལ་ཁ་

གསབ་བྱེད་ཐུབ་པ་ཡོང་གི་རེད་ཅེས་ཞུས་པ་ཡིན། སྐབས་དེར་ང་ཚོའི་སློབ་ཕྲུག་ཚོའི་

ནང་ནས་མངོན་པ་ནས་བཤད་པའི་འཇིག་རྟེན་ཆགས་ཚུལ་སྐོར་ལ་ཞིབ་ཚགས་པོས་

གཟིགས་ཏེ་རླུང་དང་། རླུང་གི་ཡང་ལྕི་དང་དེའི་འབྱུང་ཁུངས་སོགས་ཀྱི་སྐོར་ལ་ཐུགས་

སྣང་བྱུང་བ་ལྟ་བུ་ཞིག་ངས་ཚོད་དཔག་བྱས་ཐུབ་མ་སོང་། ད་ལྟ་བལྟས་དུས་ཁྱེད་རང་

ཚོས་ཐུགས་སྣང་ཡག་པོ་གནང་འདུག །དེ་ལྟ་བུ་དོ་སྣང་བྱེད་པ་ཡིན་ན་ཉིན་ཞིག་དངོས་

གནས་ནང་པའི་ཚན་རིག་དང་དེང་རབས་ཀྱི་ཚན་རིག་འབྲེལ་བ་བྱས་ནས་ཕན་ཐོགས་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

གང་ཡོང་མིན་དེ་གསལ་པོ་ཆགས་ཐུབ་རྒྱུ་རེད། 

རླུང་འཇམ་པོ་དང་རླུང་ཡང་པོ་ཞེས་འཇམ་པོ་དང་ཡང་པོ་གཉིས་མཉམ་དུ་འགྲོ་རྒྱུ་

ཞིག་རེད། དེ་ནི་ད་ལྟ་ང་ཚོས་ངག་ཐོག་ནས་བཤད་པ་མ་གཏོགས། རླུང་གི་འཇམ་རྩུབ་

དང་ལྗིད་ཡང་ནི་ཚོད་བལྟའི་ཁང་པའི་ནང་ཚོད་བལྟ་བྱེད་པའི་ལམ་སྲོལ་དེ་མངོན་པ་

མཛོད་ལྟ་མཁན་ཚོ་ལ་མེད། དེར་བརྟེན་ད་ལྟ་ང་ཚོས་ཚན་རིག་པ་བཞིན་ཚོད་དཔག་ 

(Hypothesis) བྱས་ནས་བཤད་རྒྱུ་རེད། འཇིག་རྟེན་ཆགས་པའི་ཉེར་ལེན་གྱི་རླུང་འཇམ་

པ་བཤད་པ་དེ་རླུང་ཡང་བ་ལའང་གོ་གི་རེད་ཟེར་བ་དེ་གཅིག་བྱས་ན་མངོན་སུམ་དུ་

ཚོད་དཔག་བྱེད་ཐུབ་པ་ཞིག་རེད། ད་ལྟ་མངོན་པ་བཤད་པ་རྣམས་ཐེག་པ་ཐུན་མོང་

བའི་ལུགས་ཡིན་སྟབས། དེ་ཙམ་གྱིས་ཞིབ་ཚགས་པོ་མེད། འོན་ཀྱང་དུས་འཁོར་ནས་

གསུངས་པ་དེ་རྡོ་རྗེ་ཐེག་པའི་ལམ་དང་སྦྱར་ནས་གསུངས་པ་ཡིན་སྟབས། དེའི་ནང་ད་

དུང་ཞིབ་ཆ་ཆེ་བ་ཡོད། དེ་བཞིན་དྲན་པ་ཉེར་གཞག་དང་ཕལ་པོ་ཆེའི་མདོ་སྡེ་སོགས་

ནས་གསུངས་པ་རྣམས་བསྡུར་ཏེ། དེང་རབས་པས་བཤད་པའི་འབར་གས་ཆེན་པོ་ (Big 

Bang) ཇི་ལྟར་བྱུང་བ་དང་། དེའི་རྒྱུ་རྐྱེན་དེ་ཚོའི་ནང་ཞིབ་འཇུག་བྱེད་ན་ཚིག་མི་འདྲ་བ་

མ་གཏོགས། དོན་དུ་ཁོང་ཚོས་བཤད་རྒྱུའི་རྫས་དེ་དང་། ང་ཚོས་བཤད་པའི་རྫས་གཉིས་

པོ་དེ་གཅིག་པ་ཡིན་པ་ང་ཚོས་ཚོད་བལྟའི་ཁང་པའི་ནང་ཚོད་བལྟ་བྱེད་པའི་ལམ་སྲོལ་

ཞིག་བཙུག་ན་སྔ་ཕྱི་མ་གཏོགས་ཚོད་དཔག་ཐུབ་ཀྱི་རེད།

རླུང་དེ་ལས་ལས་བྱུང་བ་ཡིན་ཞེས་པ་དེ་ནང་པའི་ཐུན་མོང་མ་ཡིན་པའི་བཤད་སྲོལ་

ཞིག་རེད། ཚན་རིག་པས་ད་ལྟ་དེ་ཚོ་མི་ཤེས་ཀྱང་། མ་འོངས་པ་ལ་དེ་ཤེས་པ་བཟོ་མི་

ཐུབ་པའི་ཁྱབ་པའང་མེད། སྤྱིར་རླུང་ལས་ལས་བྱུང་བ་དེ་ཤིན་ཏུ་ལྐོག་གྱུར་ཞིག་གནས་

ཤིག་རེད། དེར་བརྟེན་འཐད་སྒྲུབ་ཀྱི་རིགས་པའི་ནང་ཡིད་ཆེས་ཀྱི་རྟགས་ལ་བརྟེན་ནས་

བསྒྲུབ་པ་མ་གཏོགས། འབྲས་རང་བཞིན་གྱི་རྟགས་ལ་བརྟེན་ནས་སྒྲུབ་མི་ཐུབ། དེས་

ན་ད་ལྟ་ང་ཚོ་ཐད་ཀར་ཚན་རིག་པ་དེ་ཡིད་ཆེས་ཀྱི་རྟགས་བཀོད་པའི་ཕྱི་རྒོལ་ཡང་དག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཅིག་ལ་བཟོ་ཐུབ་པའི་གནས་བབ་སླེབས་རྒྱུར་དུས་ཚོད་མང་པོ་འགོར་རྒྱུ་རེད། ཡིན་

ནའང་ནང་པའི་ཐུན་མོང་མ་ཡིན་པའི་འཇིག་རྟེན་གྱི་ཆགས་རབས། དཔེར་ན་མཛོད་

ནང་འཇིག་རྟེན་བསྟན་པའི་སྐབས་སུ་གསུངས་པ་དེ་ཚོ་ཕྱི་རོལ་པའི་འཇིག་རྟེན་གྱི་སྔོན་

རབས་ (Jagat Puran) ནང་གསུངས་པ་དང་ཧ་ལམ་ཕར་བླུགས་ཚུར་བླུགས་ལྟ་བུ་རེད། 

ཚིག་དང་པོ། ང་ཚོས། ལས་ལས་འཇིག་རྟེན་སྣ་ཚོགས་སྐྱེས།། ཞེས་གསུངས་པར། ཁོང་

ཚོས༑ ཚངས་པས་འཇིག་རྟེན་སྣ་ཚོགས་བྱས།། ཞེས་བཤད་ཀྱི་ཡོད། ཁོང་ཚོས་རླུང་གི་

རྣམ་གཞག་ཅིག་བཤད་ཀྱི་ཡོད་ན་དེ་ལྟ་བུའི་རླུང་དེ་ཚངས་པས་བྱས་པ་རེད་ཅེས་བཤད་

མདོག་ཁ་པོ་རེད། ང་ཚོས་རླུང་དེ་ལས་ལས་བྱུང་བ་རེད་ཅེས་བཤད། དེས་ན་རླུང་དེ་

ལས་ལས་བྱུང་བ་རེད་ཅེས་ལས་དེ་རླུང་དེའི་ཉེར་ལེན་གྱི་རྒྱུ་ཡིན་པའི་ངེས་པ་གང་ཡང་

མེད༑ ཕལ་ཆེར་ཉེར་ལེན་གྱི་རྒྱུ་ཡིན་པའང་ཁག་པོ་རེད། དེའི་ཉེར་ལེན་གྱི་རྒྱུ་ནི་དེ་དང་

རིགས་འདྲ་བའི་དངོས་པོ་ཞིག་དགོས། དེའི་འབྱུང་ཁུངས་ལས་དང་ལས་ཀྱི་བག་ཆགས་

ལས་བྱུང་བ་ཡིན་ནའང་དེའི་རིགས་རྒྱུན་དང་རྫས་རྒྱུན་དེད་ས་སྔ་མ་ཞིག་ཡོད་དགོས་ཀྱི་

རེད༑ དཔེར་ན། ད་ལྟའི་མི་སྐྱེ་བ་འདི་མི་སྐྱེ་བ་འཕེན་བྱེད་ཀྱི་ལས་ལ་བརྟེན་ནས་ཡིན་པ་

དེ་ནང་པ་སྤྱི་ཡོངས་ཀྱི་འདོད་ཚུལ་ཞིག་རེད། ཡིན་ནའང་མིའི་སྐྱེ་བ་འཕེན་བྱེད་ཀྱི་ལས་

དེ་རྐྱང་རྐྱང་གིས་རྣམ་ཤེས་ཉིང་མཚམས་སྦྱར་མི་ཐུབ། རྣམ་ཤེས་ཉིང་མཚམས་སྦྱར་རྒྱུ་

དེ་རིག་པ་སྔ་མ་ཞིག་སྔོན་དུ་འགྲོ་དགོས། དེ་འདྲ་བའི་རིག་པ་སྔ་མ་དེ་མིའི་སྐྱེ་བ་འཕེན་

བྱེད་ཀྱི་ལས་ཀྱི་འབྲས་བུ་ཡིན་ཞེས་མི་བརྗོད། ལས་ཀྱི་འབྲས་བུ་ཡིན་སྲིད། དེའི་ལྷན་

ཅིག་བྱེད་རྐྱེན་བྱས་པ་ལ་བརྟེན་ནས་ཉིང་མཚམས་སྦྱར་བ་རེད། རིག་པ་སྔ་མ་སྔོན་དུ་

འགྲོ་བའི་རིག་པ་དེ་ཉིང་མཚམས་སྦྱར་མ་ཐག་པའི་རིག་པ་དེ་དང་རིགས་རྒྱུན་ནམ་རྫས་

རྒྱུན་མཚུངས་པ། མཐུན་པའི་རྒྱུ་ཡིན་པ་ཞིག་དགོས། དེ་ནི་སྐྱེ་བ་སྔ་མའི་ལས་ཀྱི་འབྲས་

བུའང་ཡིན་སྲིད། འདི་ལ་སྐྱེ་བ་འཕེན་བྱེད་ཀྱི་ལས་ཀྱི་འབྲས་བུའང་ཡིན་སྲིད། གང་ལྟར་

རིག་པའི་ཡ་མཐའ་ཐོག་མེད་དུ་སྒྲུབ་པའི་རྒྱུ་རྐྱེན་ནམ་རྒྱུ་མཚན་གཙོ་བོ་དེ་གང་དུ་ཐུག་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

ཅེ་ན། སེམས་ཀྱི་ཉེར་ལེན་གྱི་རྒྱུ་ལ་སེམས་དང་རིགས་འདྲ་བའི་གསལ་རིག་གི་དངོས་

པོ་ཞིག་དགོས་པ་མ་གཏོགས། སེམས་དང་རིགས་མི་འདྲ་བའི་བེམ་པོའ་ིདངོས་པོ་ཞིག་

ལས་སེམས་བསྐྲུན་མི་ཐུབ་པ་དང་། སེམས་དེ་རང་དང་འདྲ་བའི་ཉེར་ལེན་གྱི་རྒྱུ་མེད་པར་

ལྷན་ཅིག་བྱེད་རྐྱེན་ཙམ་དང་ཕུང་པོ་འདུས་པ་ཙམ་ལས་འགྲུབ་རྒྱུ་མེད་པ་ནི་དངོས་ཡོད་

གནས་སྟངས་རེད། དེར་བརྟེན་ཚན་རིག་པའི་ཞིབ་འཇུག་ལ་བརྟེན་ནས་རླུང་གི་ཉེར་ལེན་

ཞིག་རྙེད་ནའང་དེའི་དབང་གིས་ང་ཚོའི་རླུང་དེ་ལས་ལས་སྐྱེས་པ་རེད་ཅེས་པ་དེ་འགལ་

དགོས་ཀྱི་མེད། ད་ལྟ་ངས་དཔེ་ཞུ་རྒྱུ་དེ་གསལ་རིག་གི་སེམས་ཀྱི་ཉེར་ལེན་དེ་སྔོན་དུ་

འགྲོ་དགོས། དེ་འདྲ་བའི་གསལ་རིག་གི་སེམས་ཀྱི་ཉེར་ལེན་དེ་སྐྱེ་བ་འདི་འཕེན་བྱེད་ཀྱི་

ལས་མིན་ནའང་དེའི་དབང་གིས་ང་ཚོའི་སྐྱེ་བ་སྔ་ཕྱིའི་རྣམ་གཞག་ལ་འགལ་འདུ་མི་འགྲོ་

བ་བཞིན་ཡང་པའི་རླུང་གི་ཉེར་ལེན་གྱི་རྒྱུ་ཚན་རིག་པས་བརྟག་དཔྱད་ཐོག་ནས་རྭ་སྤྲོད་ན་

ང་ཚོའི་གཞུང་ནས་བཤད་པའི་རླུང་དེའི་ཉེར་ལེན་གྱི་རྒྱུའང་དེ་དང་མཚུངས་པ་ཞིག་ཡིན་

སྲིད༑ གང་ལྟར་རླུང་གི་ཉེར་ལེན་གྱི་རྒྱུ་རླུང་དང་རིགས་མཐུན་པ་ཞིག་མེད་པར་ཤིན་ཏུ་ཕྲ་

བའི་གནས་སྐབས་ལ་ལས་རྐྱང་པས་རླུང་གསར་པ་ཞིག་བསྐྲུན་ཐུབ་ཀྱི་མ་རེད་བསམ་གྱི་

འདུག༑ གལ་ཏེ་དེ་བསྐྲུན་ཐུབ་ན་ལས་ཀྱི་དབང་གིས་རྣམ་ཤེས་གསར་པ་ཞིག་བསྐྲུན་ཐུབ་

པའང་ཁས་བླང་དགོས་པར་ཐལ་བ་རེད། ང་ཚོའི་ངོས་ནས་ཀྱང་དེའི་ཐོག་ལ་ཞིབ་འཇུག་

བྱེད་དགོས། རླུང་དེ་ལས་ལས་འགྲུབ་པ་ཡིན་ཞེས་བཤད་དུས་ལས་དེ་རླུང་དེའི་ཉེར་ལེན་

དང་ལྷན་ཅིག་བྱེད་རྐྱེན་ཆ་ཚང་ཡིན་པར་ཆ་བཞག་ནས་དེ་ལས་གཞན་པའི་རླུང་གི་ཉེར་

ལེན་ཞིག་མེད་པ་ཡིན་པ་དེ་ང་ཚོས་ངོས་འཛིན་བྱེད་དགོས་པ་རྩ་བ་ནས་མེད། གལ་ཏེ་ད་

དུང་རླུང་དེ་ལས་ལས་གྲུབ་པ་ཡིན་ཡང་དེའི་ཉེར་ལེན་གྱི་རྒྱུ་དེ་བཙལ་དགོས་པ་ཞིག་རེད། 

ད་ལྟའི་ང་ཚོའི་ཤ་རུས་གདོས་བཅས་ཀྱི་ཕུང་པོ་འདི་ཡང་ང་ཚོའི་རྒྱུད་ལ་ཡོད་པའི་སྐྱེ་བ་

སྔ་མའི་མིའི་ཕུང་པོ་འཕེན་བྱེད་ཀྱི་ལས་ལས་གྲུབ་པ་རེད་དེ། དེའི་ཉེར་ལེན་གྱི་རྒྱུ་ནི་ཕ་

མའི་ཁུ་ཁྲག་རེད། ཉེར་ལེན་གྱི་རྒྱུ་དང་དེའི་སྒྲུབ་བྱེད་ཀྱི་རྒྱུ་གཉིས་དབྱེ་བ་ཕྱེ་དགོས། ཉེར་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལེན་གྱི་རྒྱུ་དེ་ཉེར་ལེན་གྱི་རྒྱུར་འགྲོ་རྒྱུ་དེ་ལས་ཀྱི་དབང་གིས་རེད། ལས་ཀྱིས་རྒྱུ་བྱེད་

སྟངས་ཀྱང་ཚང་མ་གཅིག་པ་མིན་པར་འདྲ་མིན་སྣ་ཚོགས་རེད། 

ད་ལྟ་ཁྱེད་རང་གི་དྲི་བ་ནི་ཚན་རིག་པས་གལ་སྲིད་ཡང་བའི་རླུང་དེའི་ཉེར་ལེན་གྱི་རྒྱུ་

ཞིག་རྙེད་ན། ང་ཚོས་ལས་ལས་བྱུང་བ་ཡིན་ཞེས་པའི་དམ་བཅའ་དེ་ཤོར་གྱི་མ་རེད་དམ་

ཞེས་པ་དེ་ཡིན་ནའང་ང་ཚོའི་དམ་བཅའ་ཤོར་གྱི་མ་རེད། ཁོ་རང་ཚོས་གལ་ཏེ་དངོས་

གནས་དོན་དང་མཐུན་པའི་ཉེར་ལེན་གྱི་རྒྱུ་ཞིག་རྙེད་ན་ང་ཚོས་ཀྱང་ཁས་ལེན་ཐུབ་པ་

ཞིག་ཆགས་རྒྱུ་རེད། དེ་འདྲ་བའི་ཉེར་ལེན་གྱི་རྒྱུ་དེ་འབར་གས་འགྲོ་བའི་ཡང་བའི་རླུང་

དེའི་ཉེར་ལེན་གྱི་རྒྱུ་ཡིན་ནའང་དེ་ལྟ་བུའི་རླུང་དེ་འབར་གས་ཀྱི་རྒྱུ་རྐྱེན་དུ་འགྲོ་བ་དེ་

སུའི་ནུས་པ་ལ་བརྟེན་ནས་བྱུང་བ་རེད་ཅེ་ན། སེམས་ཅན་སྤྱི་མཐུན་གྱི་ལས་ཀྱི་ནུས་པ་

ལ་བརྟེན་ནས་རེད་ཅེས་བཤད་ན་འགལ་འདུ་མི་འགྲོ་བ་ཡིན། 

དྲི་བ། གོ་ལ་གཅིག་སྒྱུར་རིང་ལུགས་ཀྱིས་བོད་དེ་རྒྱ་ནག་གིས་བཙན་བཟུང་བྱེད་པ་

ལ་ཕན་ཐོགས་བྱུང་ཡོད་པ་ལྟ་བུ་འདུག །དེ་ལ་ཕན་གནོད་གང་བྱུང་མིན་རིན་པོ་ཆེའི་

དགོངས་ཚུལ་གང་ཡོད་དམ།

ལན། གོ་ལ་གཅིག་སྒྱུར་རིང་ལུགས་ཀྱིས་བོད་པ་ཙམ་མ་ཟད། མི་རིགས་དང་རྒྱལ་ཁབ་

སུ་ལའང་ཕན་ཐོགས་བྱུང་ཡོད་མ་རེད། གནོད་ཡོད་རེད་ཅེས་ང་ཚོས་བཤད་མུས་རེད། 

གོ་ལ་གཅིག་སྒྱུར་གྱི་རིང་ལུགས་ཟེར་བ་དེ་འཇིག་རྟེན་ཁྱོན་ཡོངས་ཀྱི་ཆབ་སྲིད་དང། སྤྱི་

ཚོགས༑ དཔལ་འབྱོར་བཅས་ཀྱི་དབང་འཛིན་དེ་མི་ཁ་ཤས་ཤིག་གི་ལག་པར་ཡོང་བའི་

དམིགས་ཡུལ་ཡོད་པ་དེ་ཧ་ཅང་གསལ་པོ་རེད། གོ་ལ་གཅིག་སྒྱུར་གྱི་རིང་ལུགས་མ་

ཡོང་གོང་དུ་འཇིག་རྟེན་ཚང་མ་རྒྱལ་ཁབ་གཅིག་བཟོ་རྒྱུའི་འཆར་གཞི་བསྒྲིགས་ཡོད། དེ་

ནི་ཁ་སང་ངས་ཟུར་ཙམ་ཞུ་རྒྱུ་བྱུང་། རྗེས་སུ་རིམ་པས་འགྱུར་བ་ཐེབས་ནས་ League of 

Nations དང་། དེ་ནས་ United Nations ཆགས་སོང་བ་རེད། དམག་ཆེན་དང་པོ་དང་

གཉིས་པའི་སྐབས་སུ་རྒྱལ་ཁ་འཐོབ་མཁན་དེ་ཚོས་འཇིག་རྟེན་ཡོངས་རྫོགས་རྒྱལ་ཁབ་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

གཅིག་དང་གཞུང་གཅིག་གི་མངའ་འོག་ཏུ་འགྲོ་རྒྱུའི་དམིགས་ཡུལ་བཟུང་བ་རེད། སྐབས་

དེར་དགག་བྱ་བྱེད་མཁན་མང་པོ་བྱུང་བ་རེད། དེ་ཚོ་བྱུང་རབས་ནང་འཁོད་པ་ཞིག་རེད། 

རྒྱ་ནག་གིས་བོད་བཙན་བཟུང་བྱས་པའི་སྐབས་སུ་ཁ་སང་ང་ཚོས་བཤད་པའི་གོ་ལ་

གཅིག་སྒྱུར་གྱི་རིང་ལུགས་དེ་མགོ་འཛུགས་བྱ་རྒྱུ་རེད། ཡིན་ནའང་མ་རྩའི་རིང་ལུགས་

དང་སྤྱི་ཚོགས་རིང་ལུགས་གཉིས་མགོ་ཚུགས་ནས་དུས་ཚོད་དགའ་རབ་སོང་ཟིན། མ་

རྩའི་རིང་ལུགས་ནི་གོ་ལ་གཅིག་སྒྱུར་རིང་ལུགས་ཀྱི་དགོས་མཁོ་དང་པོ་བཟོ་མཁན་དེ་

རེད༑ དེར་བརྟེན་ནམ་རྒྱུན་ནུབ་ཕྱོགས་པ་མང་པོས་ང་ལ་རྒྱུ་རྐྱེན་གང་ལ་བརྟེན་ནས་རྒྱ་

མིས་བོད་དེ་བཙན་བཟུང་བྱས་པ་རེད་ཅེས་དྲིས་པའི་སྐབས་སུ། ངས་ནུབ་ཕྱོགས་སུ་མ་

རྩའི་རིང་ལུགས་དར་ཁྱབ་བྱུང་བའི་དབང་གིས་བོད་དེ་རྒྱ་མིའི་བཙན་འོག་ཏུ་ཕྱིན་པ་རེད་

ཅེས་ལན་འདེབས་བྱེད་དུས་ཁོང་ཚོ་འདྲོགས་ཀྱི་འདུག །གང་ལགས་ཤེ་ན། ནུབ་ཕྱོགས་

སུ་མ་རྩའི་རིང་ལུགས་ཡར་རྒྱས་སོང་བའི་དབང་གིས་རྒྱ་མིས་ག་རེ་བྱས་ནས་བོད་

བཙན་བཟུང་བྱས་པ་རེད། ལན་དང་དྲི་བ་གཉིས་འབྲེལ་བ་མེད་པ་ལྟ་བུ་མངོན་གྱི་ཡོད། 

སྐབས་རེ་རྩེད་མོ་དང་སྦྲགས་ནས་བོད་པའི་གཏམ་དཔེར། མགོ་ལ་ག་རེ་བྱས་སོང་ཞེས་

དྲིས་པའི་སྐབས་སུ། རྐུབ་ལ་ལུག་གིས་བརྡུངས་སོང་ཞེས་པའི་བཤད་སྲོལ་ཞིག་ཡོད། 

དེ་གཉིས་དབར་ལ་འབྲེལ་བ་རྩ་བ་ནས་མེད་པ་ལྟ་བུ་ཡོད་ཀྱང་། དོན་དུ་རྐུབ་ལ་ལུག་

གིས་བརྡུངས་པས་འགྱེལ་བ་ལ་བརྟེན་ནས་མགོ་བོར་རྨ་དེ་བྱུང་བ་རེད། དེས་ན་བོད་དེ་

མི་རིགས་ཉུང་ངུ་ཞིག་ཡིན་རུང་། བོད་རྒྱལ་ཁབ་དབུ་བརྙེས་པ་ནས་བཟུང་ཕྱི་ལོ་ ༡༩༥༡ 

བར་ལོ་སྟོང་ཕྲག་ཁ་ཤས་སོང་བའི་རིང་ཕྱི་ལོ་ ༡༢༢༠ རྩ་གྲངས་ནས་ ༡༢༦༦ བར་སོག་

པོའ་ིམངའ་འོག་ཏུ་ལོ་ཉི་ཤ ་རྩ་གྲངས་མ་གཏོགས་བསྡད་མྱོང་མེད། དེ་ཡང་སོག་པོ་ཡོང་

ནས་ང་ཚོའི་ཐོག་ཏུ་དཔོན་པོ་བྱས་མེད་ཅིང། བོད་ཀྱི་ས་གནས་སོ་སོའ་ིདཔོན་པོ་རང་

འཇགས་བསྡད་དེ་སོག་པོ་ལ་ཁྲལ་སྤྲད་རྒྱུ་ཙམ་རེད། དེ་ནས་ཕྱི་ལོ་ ༡༢༦༦ ལོར་སོག་

པོས་བོད་ཀྱི་མངའ་དབང་དེ་ས་སྐྱའི་ཕྱག་ཏུ་ཕུལ་བ་ནས་བཟུང་ང་ཚོ་ནང་འཁྲུགས་མང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པོ་བྱུང་བ་དང་ས་མཚམས་འགྱུར་བ་སོང་བ་ལས་བོད་ཁྱོན་ཡོངས་དེ་གང་གིའང་བཙན་

འོག་ཏུ་ཕྱིན་མེད། བོད་ནི་མི་ཉུང་ཉུང་ཡིན་པ་དང་། དམག་ཤ གས་ཆ་ནས་ནུས་པ་ཆུང་ངུ་

དེ་སྔོན་མ་ནས་ཡིན་པ་ལས། གསར་པ་གང་ཡང་མིན། 

ནུབ་ཕྱོགས་སུ་མ་རྩའི་རིང་ལུགས་དར་ཁྱབ་ཕྱིན་པ་དང་། ལྷག་པར་དུ་བཟོ་གྲྭའི་རིང་

ལུགས་བྱུང་བ་ནས་བཟུང་མ་རྩའི་བདག་པོ་དང་། བཟོ་པ་ཞིང་པའི་བར་འཐབ་རྩོད་ཆེན་

པོ་བྱུང་སྟེ། ཀོ་རལ་མ་ཁེ་སི་ (Karl Marx) ནས་དཱས་ཀ་པི་ཊལ་ (Das Kapital) ཞེས་

པའི་དེབ་ཆེན་པོ་མང་པོ་དེ་བྲིས་པ་རེད། དེབ་དེ་ཚོའི་དོན་རྡོག་རྡོག་དེ་བཤད་ན། རིན་

ཐང་ལྷག་མ་ (Surplus value) ཞེས་པའམ་ཁེ་བཟང་ལྷག་མ་དེ་བཟོ་པ་དང་ཞིང་པ་ལ་འགྲོ་

དགོས་པ་མ་གཏོགས། མ་རྩའི་བདག་པོ་ལ་འགྲོ་རྒྱུ་མེད་ཅེས་པ་དེ་རེད། དེ་ལ་བརྟེན་ནས་

ནུབ་ཕྱོགས་སུ་མ་རྩའི་རིང་ལུགས་ཀྱི་ཁ་གཏད་དུ་མ་ཁེ་སིའི་རིང་ལུགས་ (Marxism) དེ་

བྱུང་བ་རེད། མ་ཁེ་སིའི་རིང་ལུགས་དེ་དངོས་སུ་ལག་ལེན་བསྟར་མཁན་ལེ་ནིན་ (Lenin) 

དང་ཨིས་ཏ་ལིན་ (Stalin) སོགས་རེད། རྒྱ་ནག་གི་མགོ་ཁྲིད་མའོ་ཙེ་ཏུང་སོགས་ཀྱང་

དེའི་རྗེས་སུ་འབྲངས་པ་རེད། སོ་ཝི་ཡཏ་ཡུ་ནི་ཡན་ (Soviet Union) དམར་པོ་ཆགས་

པ་དང་མཉམ་དུ་རྒྱ་ནག་དམར་པོ་ཆགས་པའི་ས་བོན་དེ་བཏབ་པ་རེད། རྒྱལ་དབང་སྐུ་

ཕྲེང་བཅུ་གསུམ་པ་གསེར་ཞལ་འཚོ་གཞེས་སྐབས་ནས་སོག་པོ་དང་ར་ཤི་ཡ་ (Rus-

sia) སོགས་དམར་པོ་ཆགས་ཏེ་ཆུ་སྤྲེལ་ཞལ་གདམས་ནས་གསུངས་པ་རྣམས་བྱུང་ཟིན་

རུང་དངོས་སུ་ང་ཚོ་ལ་ད་ལྟ་ཡོང་རྒྱུ་བསྡད་ཡོད་རེད། དམར་པོའ་ིབརྒྱུད་པ་དེ་རྒྱ་ནག་ཏུ་

སླེབས་སྐབས་ཕྱི་ལོ་ ༡༩༤༩ ཟླ་ ༡༠ ནང་རྒྱ་ནག་མི་དམངས་སྤྱི་མཐུན་རྒྱལ་ཁབ་ཅེས་

པའི་དམར་པོའ་ིསྲིད་གཞུང་དེ་མགོ་ཚུགས་པ་རེད། དེ་ནས་ལོ་དེའི་ཕྱི་ཟླ་ ༡༡ ནང་བོད་དུ་

དམག་བཏང་ཟིན་པ་རེད། ཕྱི་ལོ་ ༡༩༤༩ ལོ་མཇུག་ནས་ ༡༩༥༠ ཆ་ཚང་ས་མཚམས་

སུ་འཛིངས་ནས་བསྡད་པ་རེད། ཕྱི་ལོ་ ༡༩༥༡ ཟླ་ ༥ ནང་གྲོས་མཐུན་དོན་ཚན་བཅུ་

བདུན་ལ་ས་ཡིག་བརྒྱབས་ནས་བོད་རྒྱ་ཁོངས་སུ་ཕྱིན་པ་རེད། དེས་ན་དུས་ཡུན་རིང་



ཚན་རིག་དང་འཕྲུལ་ལས་ཀྱི་དངོས་ཤགས་བརྒྱུད་གསུམ་ནས་ཕན་གནོད་ཇི་བྱུང་སྐོར།

པོའ་ིརྗེས་སུ་བོད་རྒྱ་ཁོངས་སུ་སོང་བའང་རྒྱ་ནག་དམར་ཤོག་ཆགས་པ་དེའི་དབང་གིས་

རེད༑ རྒྱ་ནག་དམར་ཤོག་ལ་ཆགས་པའི་རྗེས་སུ་བོད་བཙན་བཟུང་བྱས་དགོས་པ་ནི་རྒྱ་

མིའི་བསམ་བློའ་ིནང་འཇིག་རྟེན་ཡོངས་རྫོགས་བཅིངས་བཀྲོལ་གཏོང་དགོས་པ་དེ་རེད། 

སླར་ཡང་འཇིག་རྟེན་ཡོངས་རྫོགས་རྒྱལ་ཁབ་གཅིག་བཟོ་རྒྱུའི་བསམ་བློ་དེ་རྒྱ་མི་ལ་

ཡོད་རེད། དེས་ན་འཇིག་རྟེན་ཡོངས་རྫོགས་བཅིངས་བཀྲོལ་གཏོང་བའི་གོམ་པ་དང་པོ་

ནི་རྒྱ་གར་བཅིངས་བཀྲོལ་གཏོང་རྒྱུ་དང་། དེ་བཅིངས་བཀྲོལ་གཏོང་བར་བོད་ཀྱི་ས་ཆ་དེ་

དགོས་ཀྱི་ཡོད། བོད་བཙན་བཟུང་མ་བྱས་པར་དམག་གི་འཆར་གཞིའི་ཐོག་ནས་རྒྱ་གར་

ཐོག་དམག་རྒོལ་བྱེད་མི་ཐུབ་པ་རེད། གང་ལྟར་རྒྱ་གར་ལ་བཙན་འཛུལ་བྱེད་པ་ལ་བོད་

དེ་མེད་དུ་མི་རུང་བར་བརྟེན། འཕྲལ་དུ་བོད་དབང་བསྒྱུར་བྱས་དགོས་པའི་རྒྱུ་མཚན་དེ་

ལྟར་རེད། གང་ལྟར་མ་རྩའི་རིང་ལུགས་ཀྱི་ཁ་གཏད་དུ་དམར་པོའ་ིརིང་ལུགས་ལངས་པ་

དང་༑ དམར་པོའ་ིརིང་ལུགས་ཀྱི་དམིགས་ཡུལ་བསྒྲུབ་པར་བོད་དེ་རྒྱ་མིས་བཙན་བཟུང་

བྱས་པ་རེད། དེ་ལྟར་རྒྱུ་མ་ཕུ་འདེད་བྱེད་ན་བོད་རྒྱ་ནག་འོག་འགྲོ་དགོས་པ་དེ་མ་རྩའི་

རིང་ལུགས་དར་ཁྱབ་ཕྱིན་པ་དང་། འཇིག་རྟེན་ཡོངས་རྫོགས་བཟོ་ལས་ཅན་དུ་བསྒྱུར་བ་

ལ་བརྟེན་ནས་བྱུང་། ཁྱེད་རང་གི་དྲི་བ་དེ་ཁ་ཐུག་གོ་ལ་གཅིག་སྒྱུར་གྱི་རིང་ལུགས་ཐོག་

སླེབས་དུས། གོ་ལ་གཅིག་སྒྱུར་རིང་ལུགས་ཀྱིས་བོད་དེ་རྒྱ་ནག་གིས་བཙན་བཟུང་བྱེད་

པ་ལ་ད་དུང་ནུས་ཤ གས་འཕར་མ་ཐེབས་ཡོད་པ་དང་། ཁོང་ཚོས་བྱས་པའི་ལས་ཀ་དེ་

ཚོ་ཁྲིམས་མཐུན་ཡིན་པ་བཟོ་རྒྱུར་ཕན་ཐོགས་བྱུང་བ་དེ་གསལ་པོ་རེད། དཔེར་ན་རྒྱལ་

སྤྱིའི་མ་དངུལ་ཐེབས་རྩའི་གསལ་བསྒྲགས་ནང་ Migration and Movement གཉིས་ཀ་

ཡོད་རེད། རྒྱ་མིས་མི་འབོར་སྤོ་བཤད་བྱེད་རྒྱུ་དེ་༸གོང་ས་༸སྐྱབས་མགོན་ཆེན་པོའ་ིཞི་

བའི་དོན་ཚན་ལྔ་སོགས་ནང་ཡོད་པ་དེ་གང་རེད་ཅེ་ན། མི་འབོར་གྱི་གནས་སྟངས་ (De-

mography) ལ་འགྱུར་བ་བཏང་ནས་བོད་དེ་རྒྱ་ནག་ཏུ་སིམ་ (Assimilate) འཇུག་རྒྱུའི་

གནས་སྟངས་ཆགས་ཀྱི་འདུག །དེ་ནི་འགྲོ་བ་མིའི་གཞི་རིམ་གྱི་ཐོབ་ཐང་ལ་འགལ་ཟླ་

འགྲོ་གི་འདུག་ཅེས་ང་ཚོས་བཤད་ཀྱི་ཡོད། དེས་ན་རྒྱལ་ཁབ་གཅིག་གི་ནང་ཙམ་དུ་མ་

ཟད༑ རྒྱལ་ཁབ་ཕན་ཚུན་ལའང་གཞིས་སྤོས་བྱ་རྒྱུར་དགག་བྱ་མེད་པ་དེར་གོ་ལ་གཅིག་

སྒྱུར་རིང་ལུགས་ཀྱིས་རྒྱབ་སྐྱོར་བྱེད་དུས་རྒྱལ་ཁབ་གཅིག་གི་ནང་གཞིས་སྤོས་བྱ་རྒྱུར་

དེ་བས་ཀྱང་ཁྲིམས་མཐུན་ཡིན་པ་བཤད་མི་དགོས་པ་རེད། དེ་བཞིན་ཐོན་སྐྱེད་བེད་སྤྱོད་

ཀྱི་དངོས་པོ་དབོར་འདྲེན་དང་སྤོ་བཤད་བྱེད་རྒྱུ་དང་། ཐོན་སྐྱེད་རྣམས་གང་སར་འཁྱེར་

ཆོག་རྒྱུ་སོགས་ལ་གོ་ལ་གཅིག་སྒྱུར་རིང་ལུགས་ཀྱིས་རྒྱབ་སྐྱོར་བྱེད་ཀྱི་ཡོད་སྟབས། རྒྱ་

ནག་གིས་བོད་ཀྱི་ཐོན་སྐྱེད་རྒྱ་ནག་ཏུ་འཁྱེར་རྒྱུར་རྒྱབ་སྐྱོར་བྱེད་པ་མ་ཟད། རྒྱ་ནག་ནས་

རྒྱ་མི་མང་པོ་བོད་དུ་གཞིས་སྤོས་ལའང་རྒྱབ་སྐྱོར་བྱེད་པ། དེ་བཞིན་དཔལ་འབྱོར་གྱི་འདུ་

འགོད་ནང་ས་གནས་ཀྱི་མི་ལ་ཁེ་ཕན་མེད་པར། ཁེ་ཕན་ཚང་མ་མ་རྩའི་བདག་པོ་དང་

ཆབ་སྲིད་དབང་འཛིན་པ་ལ་འགྲོ་རྒྱུ་དེ་གོ་ལ་གཅིག་སྒྱུར་རིང་ལུགས་ཀྱི་ནང་རང་ཆས་

སུ་ཡོད་པ་ (Inbuilt) ཞིག་ཆགས་ཀྱི་ཡོད། དེས་ན་ང་ཚོ་ལ་གནོད་ཀྱི་ཡོད་པ་དེ་ཧ་ཅང་

གསལ་པོ་རེད། ཐུགས་རྗེ་ཆེ། ཞེས་གསུངས།། །།

(༢༠༡༦ ཕྱི་ཟླ་ ༡༡ ཚེས་ ༢༥ ནས་ ༢༨ བར་ཉིན་བཞིའི་རིང་སེར་བྱེས་འབྲིང་རིམ་སློབ་གྲྭར་གསུང་

བཤད་ཁག་བཞི་གནང་བ་ལས་གསུམ་པ་ཚན་རིག་དང་འཕྲུལ་ལས་ཀྱི་དགོས་འདོད་ཇི་ལྟར་བྱུང་བ་དང་། 

དེ་ལ་བརྟེན་ནས་སྐྱེ་རྒུའི་འཕྲལ་ཡུན་ལ་དངོས་ཤ གས་བརྒྱུད་གསུམ་ནས་ཕན་གནོད་ཇི་བྱུང་སྐོར་ཡིན།)

 



༈ ཚོགས་པ་མེད་པའི་མང་གཙོའི་རིང་ལུགས་ཀྱི་

སྐྱོན་ཡོན་སྐོར་དང་། བྱེ་བྲག་ཏུ་བོད་ཀྱི་

སྤྱི་ཚོགས་ལ་གང་དགེའི་སྐོར།
(༢༠༡༦ ཕྱི་ཟླ་ ༡༡ ཚེས་ ༢༨)

༄༅།། བར་ལམ་བརྗོད་གཞི་ཁ་ཤས་ཐོག་གོ་བསྡུར་ཞུས་པ་རེད། བརྗོད་གཞི་མཐའ་མ་

ནི་ཚོགས་པ་མེད་པའི་མང་གཙོའི་རིང་ལུགས་སྐོར་རེད་འདུག །འདི་ནི་སྐད་ཆ་གསར་པ་

ལྟ་བུ་ཞིག་རེད། ད་ལྟ་འཇིག་རྟེན་ས་ཡི་གོ་ལ་འདིའི་ཐོག་མང་གཙོའི་ལམ་སྲོལ་ཐོག་འགྲོ་

མཁན་ནང་དངོས་སུ་སྲིད་དོན་གྱི་ཚོགས་པ་མེད་པའི་མང་གཙོའི་ལམ་ལུགས་ཆ་ཚང་བ་

ཞིག་ལག་ལེན་བསྟར་མཁན་ཕལ་ཆེར་དབུས་བོད་མིའི་སྒྲིག་འཛུགས་ཙམ་མ་གཏོགས་

རྒྱལ་ཁབ་གཞན་དག་ནང་དེའི་སྐོར་ཧ་ལམ་གོ་རྒྱུ་མེད། ལར་ནས་ལྟ་གྲུབ་འདི་གསར་པ་

ཞིག་རེད་ལ། འདིའི་ཐོག་རིག་པའི་གཞུང་ལུགས་ཀྱང་མང་པོ་མེད། དེའི་ཆེད་དེབ་ཅིག་

བཙལ་དགོས་བྱུང་ན་གཉིས་གསུམ་ལྷག་རག་རྒྱུ་མེད། ཡིན་ནའང་ད་ལྟའི་གནས་བབ་

ལ་བལྟས་ན་མ་འོངས་པར་གནད་དོན་འདི་གལ་གནད་ཆེ་རུ་འགྲོ་རྒྱུ་དང་བགྲོ་གླེང་བྱེད་

མཁན་དང་བསམ་བློ་གཏོང་མཁན་མང་དུ་འགྲོ་རྒྱུ་ཡིན་པ་བཤད་མི་དགོས་པ་རེད། 

ཐོག་མར་ཚིག་གི་བརྗོད་སྟངས་ཆ་ནས་བཤད་ན། ཚོགས་པ་མེད་པ་ཞེས་པ་དེ་སྲིད་

དོན་གྱི་ཚོགས་པ་མེད་པའི་དོན་དུ་ཡིན་པ་ལས། སྤྱིར་བཏང་ཚོགས་པ་གཅིག་ཀྱང་མེད་

པའི་མང་གཙོའི་རིང་ལུགས་ཞེས་པ་ཞིག་ཡོང་ཁག་པོ་རེད། བོད་སྐད་ནང་ཆབ་སྲིད་

ཚོགས་པ་དང་སྲིད་དོན་ཚོགས་པ་ཞེས་བེད་སྤྱོད་གཏོང་གི་འདུག །ཡིན་ནའང་ཚོགས་

པ་ཞེས་པ་དེ་ཨིན་སྐད་ཀྱི་ Association, Congregation, Society སོགས་ལ་བེད་སྤྱོད་

གཏོང་གི་ཡོད། ལར་ནས་ཚོགས་པ་ཞེས་པ་དེ་སྤྱི་ལ་ཁྱབ་པ་དེ་འདྲ་ཡོང་སྲིད། འདིར་

ཚོགས་པ་ཞེས་པ་དེ་ཨིན་སྐད་ཀྱི་ Party ཞེས་པ་དེ་རེད། གང་ལྟར་ Political Party 

ཞེས་པ་དེ་རེད། སྐུ་ཞབས་ཇཡ་པྲཀཱཤ་ནཱརཱཡཎ་ (Jaiprakash Narayan) གྱི་གསུང་བཤད་

ཅིག་ནང་ཚོགས་པ་ཁག་གི་འདམ་བག་ནང་རྒྱལ་ཁབ་ཐིམས་པ་རེད་ཅེས་གསུངས་ཡོད། 

འདིར་ཚོགས་པ་ལ་ཤོག་ཁག་ཅེས་བརྗོད་དགོས། Party ཞེས་པ་ནི་ཕྱོགས་སྔ་དང་རྒོལ་

སྔ་རྒོལ་ཕྱི་རྒོལ་ལྟ་བུ་རེད། གང་ལྟར་ཕྱོགས་སུ་བཅད་པ་ལས། སྤྱི་ལ་ཁྱབ་པ་ཞིག་མིན། 

དེས་ན་སྲིད་དོན་གྱི་ཤོག་ཁག་ཅེས་བརྗོད་ན་སྟབས་བདེ་བ་འདུག །

དེ་སྔ་བཙན་བྱོལ་བོད་མིའི་བཅའ་ཁྲིམས་གཏན་ལ་ཕབ་པའི་སྐབས་དང་དེའི་རྗེས་

སུའང་བོད་མིའི་སྒྲིག་འཛུགས་ཀྱི་མང་གཙོའི་ལམ་སྲོལ་དེ་བརྒྱ་ཆ་བརྒྱ་ཐམ་པ་མཚན་

ཉིད་ཚང་བ་ཡོང་མིན་སྐོར་གྱི་དྲི་བའི་ནང་ནུབ་ཕྱོགས་པའི་ངོས་ནས་དྲི་བ་གཉིས་ཤིག་

རྒྱུན་ལྡན་ཡོང་གི་ཡོད། དང་པོ་ནི་ཆོས་ལུགས་རིས་མེད་ (Secular) མེད་པར་མང་གཙོའི་

མཚན་ཉིད་ཚང་གི་རེད་དམ་ཞེས་པ་དེ་རེད། དེ་ནི་ཆོས་ལུགས་ཀྱིས་རྒྱལ་ཁབ་ཀྱི་ཆབ་

སྲིད་ལ་དབང་ཤ གས་སྤྲད་ན་མང་གཙོའི་མཚན་ཉིད་ཡོངས་སུ་རྫོགས་པ་ཡོང་མི་ཐུབ་པ་

བསམ་གྱི་ཡོད། གཉིས་པ་ནི་ཆབ་སྲིད་ཀྱི་ཤོག་ཁག་མང་པོ་མེད་སྟབས། དེའི་ཐོག་ནས་

མང་གཙོའི་རིང་ལུགས་མཚན་ཉིད་ཚང་བ་ཡོང་ཐབས་ཡོད་དམ་ཞེས་པ་དེ་རེད། དེར་

བརྟེན་དེ་ཚོ་ལ་ང་ཚོས་ཆོས་སྲིད་ཟུང་འབྲེལ་ཞེས་པའི་ཆོས་དེ་ནང་པའི་ཆོས་བྱེ་བྲག་

པ་ཞིག་ལ་ངོས་འཛིན་བྱས་མེད་པ་དང་། ཆོས་སྲིད་ཟུང་འབྲེལ་གྱི་ཆོས་ནང་ཆོས་བོན་

གཉིས་ཀ་ཡོད་པ་ཙམ་དུ་མ་ཟད། དེ་ལས་གཞན་པའི་ཆོས་ལུགས་ཡོད་ནའང་དེའི་ནང་

མི་ཚུད་པ་མེད་པ་ཡིན་སྟབས། ཆོས་ལུགས་བྱེ་བྲག་པ་གཅིག་གིས་ཆབ་སྲིད་ཀྱི་ཐོག་ལ་

དབང་བསྒྱུར་བྱེད་ཀྱི་མ་རེད་ཅེས་ལན་འདེབས་བྱེད་ཀྱི་ཡོད། དེ་བཞིན་སྲིད་དོན་གྱི་ཤོག་



ཚོགས་པ་མེད་པའི་མང་གཙོའི་རིང་ལུགས་སྐོར།

ཁག་མེད་པ་དེ་ང་ཚོའི་གཟི་བརྗིད་དང་ཡོན་ཏན་ཡིན་མ་གཏོགས། དེ་ནི་ཞན་ཆ་ཞིག་

མིན༑ གལ་ཏེ་སྲིད་དོན་གྱི་ཤོག་ཁག་བཟོ་ན་ལས་སླ་པོ་རེད། དེ་ནི་ཆེད་མངགས་ཀྱིས་

འབད་རྩོལ་བྱས་མེད་པ་དང་། སྲིད་དོན་གྱི་ཤོག་ཁག་མེད་པའི་མང་གཙོའི་རིང་ལུགས་

ལ་ཡོན་ཏན་མང་པོ་རེད་ཅེས་ལན་འདེབས་བྱེད་ཀྱི་ཡོད། དེ་ལྟར་ཆབ་སྲིད་ཀྱི་ཚན་རིག་

པ་དེ་ཚོ་ལ་ལན་བརྒྱབ་མི་ཐུབ་པའི་རིགས་པ་གཏང་རྒྱུ་དང་དྲི་བ་གཏང་རྒྱུ་དེ་འདྲ་གང་

ཡང་མི་འདུག །གང་ལྟར་དྲི་བ་གཉིས་གསུམ་གྱི་རྗེས་སུ་རྫོགས་འགྲོ་གི་འདུག །

དེང་སང་སློབ་སྦྱོང་བྱེད་མཁན་གྱི་སློབ་ཕྲུག་ཚོའི་བསམ་བློའ་ིནང་དུའང་གལ་ཏེ་མང་

གཙོའི་རིང་ལུགས་བྱེད་ན་ངེས་པར་དུ་སྲིད་དོན་གྱི་ཤོག་ཁག་མང་པོ་མེད་ན་ཡན་ལག་

མི་ཚང་བ་མིན་འགྲོ་བསམ་པ་དང་། ཆོས་ལུགས་རིས་མེད་མེད་ན་ཡན་ལག་མི་ཚང་བ་

མིན་འགྲོ་བསམ་པ་ཡོང་སྲིད། ཆོས་སྲིད་ཟུང་འབྲེལ་དང་ཆོས་ལུགས་རིས་མེད་གཉིས་

ལས་ཆོས་ལུགས་རིས་མེད་ཡག་པ་ཡོད་པ་༸གོང་ས་མཆོག་གི་དགོངས་བཞེད་ཀྱང་དེ་

རང་རེད། དེར་བརྟེན་༸གོང་ས་མཆོག་གིས་གསོལ་རས་གནང་བའི་བཅའ་ཁྲིམས་ཟིན་

བྲིས་དེའི་ནང་ཆོས་ལུགས་རིས་མེད་ཅེས་པ་དེ་འཁོད་ཡོད། ཡིན་ནའང་ང་ཚོའི་ཆོས་

ལུགས་རིས་མེད་དེ་བདག་ཉིད་ཆེན་པོ་གཱཾདྡྷཱིས་འགྲེལ་བརྗོད་གནང་བ་དེ་རེད། Secular 

ལ་འགྲེལ་བརྗོད་བྱེད་སྟངས་ལ་ཆོས་སྤོང་རིང་ལུགས་དང་། ཆོས་འགལ་རིང་ལུགས། 

ཆོས་འགོག་རིང་ལུགས། ཆོས་མེད་རིང་ལུགས། ཆོས་ལུགས་རིས་མེད་སོགས་འདྲ་

མིན་སྣ་ཚོགས་ཤིག་ཡོད། དཔེར་ན་རྒྱ་གར་གྱི་རྩ་ཁྲིམས་ནང་ Secular ལ་དྷརྨ་ནིརཔེཀྵ་ 

(ཆོས་ལ་ལྟོས་མེད་) ཞེས་བཀོད་པ་ལ་རྗེས་སུ་དགག་བྱ་མང་པོ་བྱུང་སྐབས་པཾཐནིརཔེཀྵ་ 

(བརྒྱུད་པ་ལ་ལྟོས་མེད་) ཅེས་བཟོས་ཀྱང་། གང་ལྟར་ཡག་པོ་ཞིག་ཆགས་མེད། དེས་ན་

ཚིག་སོ་སོའ་ིགོ་དོན་ཡག་པོ་མ་རྟོགས་ན་རྗེས་སུ་མགོ་འཐོམ་ཉེན་ཡོད། 

སྲིད་དོན་གྱི་ཤོག་ཁག་དུ་མ་ཡོད་པའི་ལམ་སྲོལ་དེ་དུས་ཕྱིས་ནུབ་ཕྱོགས་ནས་དར་

བ་ཞིག་རེད། མང་གཙོའི་བྱུང་རབས་སྔ་མ་རྣམས་ལ་བལྟས་ན། དཔེར་ན་ལོ་སུམ་སྟོང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གོང་དུ་ཡོད་པའི་རྒྱ་གར་གྱི་མང་གཙོའི་ནང་ཆབ་སྲིད་ཀྱི་ཤོག་ཁག་མེད་ཀྱང་། སངས་

རྒྱས་འཇིག་རྟེན་དུ་བྱོན་པའི་སྐབས་སུ་རྒྱ་གར་ནང་མང་གཙོ་ཆ་ཚང་ཡིན་པ་དང་། མང་

གཙོ་ཕྱེད་ཀ་ཡིན་པ་དེ་འདྲ་རྒྱལ་ཁབ་དྲུག་ཙམ་ཡོད། དེ་ཚོའི་ནང་སྤྱིར་བཏང་འགྲོ་སྟངས་

མི་འདྲ་བ་ཡིན་རུང་། གཙོ་ཆེ་ཤོས་ནི། ཡངས་པ་ཅན་པ་ཚོགས་ཀྱི་གཙོ།། ཞེས་ཡངས་

པ་ཅན་དེ་མང་གཙོ་ཆ་ཚང་བ་ཡིན་ཞིང་། རྒྱལ་པོ་སོགས་ཟུར་དུ་མེད་པར། རྟག་ཏུ་གྲོས་

ཚོགས་ཚོགས་ཏེ་ཐག་གཅོད་བྱེད་ཀྱི་ཡོད། དེ་ནས་དཔེ་བླངས་ཏེ་གི་རིག་ (Greek) དང་

ནུབ་ཕྱོགས་སུ་མང་གཙོའི་བསམ་ཚུལ་དེ་སླེབས་པ་རེད། ཡིན་ནའང་འབྱུང་ཁུངས་རྒྱ་

གར་ཡིན་པ་དེ་ཤེས་མཁན་མི་འདུག །མང་ཆེ་བས་པེ་ལེ་ཊོའ་ི (Plato) ཕྱག་དེབ་རི་པབ་

ལིཀ་ (Republic) ཞེས་པ་ནས་ཡིན་ཚུལ་བསམ་གྱི་ཡོད། ཁོང་ཚོས་རྒྱ་གར་གྱི་སྔོན་བྱུང་

རིང་ལུགས་ལ་དཔེ་བལྟས་པ་ཡིན་པ་ལས་སྒེར་གྱི་བསམ་ཚུལ་བྱེ་བྲག་པ་ཞིག་མིན། 

དེས་ན་སྲིད་དོན་གྱི་ཤོག་ཁག་མེད་པའི་མང་གཙོའི་གནས་སྟངས་དེ་ཡོང་ཐུབ། 

ཕྱོགས་གཞན་ནས་བསམ་ན་ཐོག་མར་སྤྱི་གཙོ་བ་དང་སྒེར་གཙོ་བ་གཉིས་རེད། 

དཔེར་ན་རྒྱལ་པོའ་ིརིང་ལུགས་ནི་སྒེར་གཙོ་བ་རེད། མང་གཙོའི་རིང་ལུགས་ནི་སྤྱི་གཙོ་བ་

རེད༑ ནང་པའི་དགེ་འདུན་གྱི་སྡེ་ལ་མཚོན་ན། དགེ་འདུན་གྱི་སྡེའི་ལས་དོན་ཆ་ཚང་དགེ་

འདུན་གྱི་ལས་ཀྱི་ཐོག་ནས་ཐག་གཅོད་བྱེད་ཅིང་། དེ་ནི་དེང་སང་གྲོས་ཚོགས་སུ་གྲོས་

ཆོད་ཐག་གཅོད་བྱེད་སྟངས་དང་གཅིག་མཚུངས་རེད། དཔེར་ན་འདུལ་བའི་ལས་ཆོག་ནང་

གསོལ་བ་གཅིག་དང་བརྗོད་པ་གསུམ་གྱི་ཐོག་ནས་འགྲོ་རྒྱུ་དེ་ནས་གྲོས་ཚོགས་སུ་དཔེ་

བླངས་པ་རེད། བརྗོད་པ་གསུམ་འགྲོ་རྒྱུ་དེ་ཚོ་ཡངས་པ་ཅན་གྱི་གྲོས་ཚོགས་ནང་དེ་རང་

གནང་གི་ཡོད་འདུག །ད་ལྟའི་རྒྱ་གར་གྱི་གྲོས་ཚོགས་ཀྱི་སྒྲིག་གཞིའི་ལས་དོན་མང་པོའ་ི

ནང་ཡངས་པ་ཅན་གྱི་གྲོས་ཚོགས་ཀྱི་སྒྲིག་གཞིའི་ནང་ནས་མིང་དང་ཚིག་བླངས་པ་མང་

པོ་རེད། ཌོཀ་ཊར་སུབྷཱཥ་ཀཤྱཔ་ (Dr. Subhash Kashyap) དེ་སྔ་རྒྱ་གར་གྲོས་ཚོགས་

འོག་མའི་སྤྱི་ཁྱབ་དྲུང་ཆེ་ (Secretary General of Lok Sabha) རྒྱུན་རིང་གནང་ཞིང། 



ཚོགས་པ་མེད་པའི་མང་གཙོའི་རིང་ལུགས་སྐོར།

ང་ཚོའི་གྲོས་ཚོགས་ཀྱི་བཅའ་ཁྲིམས་དང་སྒྲིག་གཞི་སོགས་བཟོ་སྐབས་གྲོས་འདྲི་ཞུ་

ཡུལ་ཞིག་རེད། ཁོང་ནི་དེང་སང་གྲོས་ཚོགས་ཀྱི་ལམ་ལུགས་ཐོག་ཁྱད་མཁས་དམིགས་

བསལ་བ་ཞིག་ཏུ་བརྩི་བ་རེད། ཁོང་གིས་རྒྱ་གར་གྱི་སྔོན་བྱུང་གི་མང་གཙོའི་རིང་ལུགས་

སྐོར་དེབ་ཁ་ཤས་བྲིས་ཡོད། དེ་ཚོའི་ནང་བལྟས་ན་གསལ་པོ་མཁྱེན་ཐུབ། 

རྒྱ་གར་ནང་སྔ་མོ་མང་གཙོ་དེ་མང་མོས་ཐོག་ནས་ཐག་གཅོད་བྱེད་རྒྱུ་དེ་ཉུང་ཉུང་

རེད༑ སྤྱི་མོས་ཐོག་ནས་ཐག་གཅོད་བྱེད་པ་ཤ་སྟག་རེད། དཔེར་ན་དགེ་འདུན་གྱི་སྡེ་ལ་

མཚོན་ན། མཚམས་ཤིག་གི་ནང་དགེ་འདུན་སྟོང་ཕྲག་གཅིག་འདུས་ཏེ་དགེ་འདུན་ ༩༩༩ 

ཐུགས་མཐུན་ནས་གཅིག་ཐུགས་མ་མཐུན་ན་ལས་ཀྱི་མཇུག་བསྡུ་ཐུབ་ཀྱི་མེད། དེར་

བརྟེན་གང་ཟག་གཅིག་པོ་དེ་ལ་བསྒོ་བ་དང་བཞམས་ཏེ་བསྒོ་བ་ལ་སོགས་པའི་སྒོ་ནས་

མོས་མཐུན་བླང་དགོས་ཀྱི་ཡོད། དེ་ལྟ་བུ་རྒྱ་གར་ནང་དུའང་ཨཱཅཱརྱ་བིནོབཱ་བྷཱབེ་ (Acha-

rya Vinoba Bhave) བཞུགས་པའི་སྐབས་སུ་སརྦོདཡ་ (Sarvodaya) ཚོགས་པའི་ལས་

དོན་ཐམས་ཅད་སྤྱི་མོས་ཐོག་ནས་འགྲོ་དགོས་པ་གཙོ་བོར་གནང་ཡང་། རྗེས་སུ་ལས་

དོན་མང་པོའ་ིཐོག་ཏུ་སྤྱི་མོས་ཀྱི་ཐོག་ནས་འགྲོ་མི་ཐུབ་སྟབས། སྤྱི་མོས་ (སརྦ་སཧམཏི་) 

ཀྱི་ཚབ་ཏུ་སྤྱིའི་དགག་བྱ་མེད་པའམ་སྤྱིའི་རྗེས་སུ་གནང་བ་ (སརྦཱནུམཏི་) ཡོད་པ་བཟོས་

ཡོད༑ གལ་ཏེ་མོས་མཐུན་མེད་ནའང་དེ་མ་བྱེད་ཅེས་དགག་བྱ་མི་གནང་བ་དེ་འདྲ་ཞིག་

དགོས་པ་རེད། དེང་སང་མང་ཆེ་བ་ལ་མང་མོས་མ་གཏོགས་སྤྱི་མོས་ཧ་ལམ་མེད་པ་

ཆགས་པ་རེད། དེ་ཆགས་དགོས་པའི་རྒྱུ་མཚན་ནི་མང་གཙོའི་རིང་ལུགས་ནང་ཆབ་སྲིད་

ཀྱི་ཤོག་ཁག་མང་པོ་ཡོད་དགོས་པར་བརྟེན། སྤྱི་མོས་ཡོང་བའི་གོ་སྐབས་ཧ་ལམ་མེད་པ་

རེད༑ དེས་ན་མང་མོས་ལ་ཆ་མ་བཞག་ཀ་མེད་རེད། 

ཁྱེད་ཚོས་མཁྱེན་གསལ་བཞིན་སྤྱིར་བཏང་མང་གཙོའི་འགྲོ་སྟངས་ལ་ཐད་ཀའི་མང་

གཙོ་དང་སྐུ་ཚབ་ཀྱི་མང་གཙོ་གཉིས་རེད། ཐད་ཀའི་མང་གཙོ་ནི་ལུང་པོ་ཆུང་ཆུང་ནང་མ་

གཏོགས་ཡོང་རྒྱུ་མེད། གནའ་སྔ་མོའ་ིཐད་ཀའི་མང་གཙོའི་སྲོལ་རྒྱུན་མ་ཆད་པ་ད་ལྟའང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡོད་པ་དེ་ནི་སུད་སིའི་ (Swiss) གྲོང་སྡེ་ཆུང་ངུ་ཨ་པེན་ཛེལ་ (Appenzell) ནང་རེད། དེ་

ཡང་ཡུལ་མི་ཚང་མ་བཞི་མདོ་དེར་འཛོམས་ཏེ་ཐག་གཅད་རྒྱུའི་ལུགས་སྲོལ་ཞིག་ཡོད། 

ཁོང་ཚོ་ད་ལྟ་ཐད་ཀའི་མང་གཙོ་ལག་ལེན་བསྟར་གྱི་ཡོད་ཅེས་བཤད་ཀྱང་། དེ་ནི་རྒྱལ་

ཁབ་གང་ཡང་མིན་པར། རྫོང་ཁོངས་གཅིག་གི་ནང་གི་གྲོང་སྡེ་ཆུང་ངུ་ཞིག་རེད། 

ད་ལྟ་མང་གཙོའི་རིང་ལུགས་ལ་འགྲོ་མཁན་གྱི་རྒྱལ་ཁབ་སུ་ཡིན་རུང་སྐུ་ཚབ་བརྒྱུད་

ནས་ཐག་གཅོད་བྱེད་རྒྱུ་མ་གཏོགས། མི་མང་གིས་ཐད་ཀའི་ཐག་གཅོད་བྱེད་རྒྱུའི་ལམ་

སྲོལ་དེ་ཧ་ལམ་མེད་པ་ལྟ་བུ་རེད། འོན་ཀྱང་གལ་གནད་ཆེན་བའི་སྐབས་སུ་མང་མོས་ཐག་

གཅོད་འོས་བསྡུ་ (Referendum) བྱེད་ཀྱི་ཡོད། སུད་སི་ལྟ་བུ་ཡིན་ན་ཁྲིམས་གཞི་མང་ཆེ་

བ་མཐའ་མར་མང་མོས་ཐག་གཅོད་འོས་བསྡུའི་ཐོག་ནས་བྱེད་ཀྱི་ཡོད། དེ་བཞིན་ནུབ་

ཕྱོགས་ཀྱི་རྒྱལ་ཁབ་མང་པོའ་ིནང་ཁྲིམས་དང་སྒྲིག་གཞི་རྣམས་མང་མོས་ཐག་གཅོད་འོས་

བསྡུའི་ཐོག་ཏུ་འགྲོ་བའི་ལམ་སྲོལ་ཞིག་ཡོད། རྒྱ་གར་ལྟ་བུ་ཡིན་ན་གྲོས་ཚོགས་ནས་ཐག་

གཅོད་ཀྱི་ཡོད། རྒྱ་གར་རང་བཙན་བྱུང་ནས་ལོ་དྲུག་ཅུ་བརྒལ་ཡང་མང་མོས་ཐག་གཅོད་

འོས་བསྡུ་བྱེད་རྒྱུའི་གོ་སྐབས་བྱུང་མེད། དེས་ན་སྐུ་ཚབ་ཀྱི་མང་གཙོ་དེ་མང་ཆེ་བ་རེད། 

སྲིད་དོན་གྱི་ཤོག་ཁག་ཡོད་མེད་ཀྱི་ཐོག་ནས་ཡག་ཉེས་ཀྱི་སྐད་ཆ་མ་བཤད་པའི་

སྔོན་དུ་སྲིད་དོན་གྱི་ཤོག་ཁག་ཅེས་པ་དེ་གང་འདྲ་ཞིག་ལ་བརྗོད་ཀྱི་ཡོད་ཅེ་ན། ཐོག་

མར་མང་གཙོའི་རིང་ལུགས་ནང་སྲིད་དོན་གྱི་ཤོག་ཁག་ཡོང་བའི་སྐབས་སུ་ལུང་པ་སོ་

སོའ་ིསྤྱི་ཚོགས་ནང་ཆབ་སྲིད་དང་། སྤྱི་ཚོགས། དཔལ་འབྱོར་བཅས་ཀྱི་ཐོག་ལ་ལས་

དོན་བྱེད་ཕྱོགས་དང་། ལྟ་བ་འཁྱེར་ཕྱོགས་མི་འདྲ་བ་མང་པོ་ཞིག་ཡོང་གི་ཡོད། སྐབས་

དེར་མཁས་པ་དེ་ཚོས་སོ་སོས་དགོངས་པ་བཞེས་པའི་ལྟ་གྲུབ་དེ་ཡིག་ཐོག་ཏུ་བཀོད་པ་

དང་༑ དེ་ནི་ཆབ་སྲིད་ཀྱི་ཤོག་ཁག་གི་རྩ་བའི་གཞུང་ (Manifesto) ལྟ་བུ་ཆགས་ཀྱི་ཡོད། 

Manifesto ཞེས་པ་ནི་རྣམ་དཔྱོད་ཀྱི་སྤྲོས་པའམ་རྣམ་དཔྱོད་ཀྱི་འོད་ཟེར་ལྟ་བུ་རེད། དེ་

ནི་ནང་གི་བསམ་བློར་ཡོད་པ་དེ་ཡིག་ཐོག་ཏུ་སླེབས་ནས་གཟུགས་སུ་གྲུབ་པ་དེ་ལ་



ཚོགས་པ་མེད་པའི་མང་གཙོའི་རིང་ལུགས་སྐོར།

བརྗོད༑ དེའི་ཐོག་ཏུ་ཕྱོགས་ཐམས་ཅད་ནས་བརྒྱ་ཆ་བརྒྱ་ཐམ་པ་མོས་མཐུན་ཡོད་མཁན་

རྣམས་ཆབ་སྲིད་ཀྱི་ཤོག་ཁག་ཅིག་ཏུ་གྱུར། དེ་ནས་ཆབ་སྲིད་ཀྱི་ཤོག་ཁག་དེའི་བསམ་

བློ་གཏོང་སྟངས་དང་། ལས་ཀ་བྱེད་སྟངས། དམིགས་ཡུལ། ཐབས་ལམ་བཅས་གང་ཡིན་

པ་ཡོངས་གྲགས་ཆགས་ཀྱི་ཡོད། དེར་བརྟེན་འོས་ཤོས་བསྡུ་བའི་སྐབས་སུ་མི་མང་གིས་

གནས་ཚུལ་རྣམས་གསལ་པོ་ཤེས་རྟོགས་ཡོང་བ་མ་ཟད། ཁོང་ཚོའི་ངོས་ནས་ཀྱང་ཤོག་

ཁག་སོ་སོའ་ིརྩ་བའི་རིག་པའི་གཞུང་ལུགས་ (Manifesto) དང་འགལ་བའི་ལས་ཀ་བྱེད་

ཀྱི་མེད། དེ་ནི་གནའ་སྔ་མོའ་ིསྐད་ཆ་རེད།

དེང་སང་རྒྱ་གར་ནང་ཤོག་ཁག་སོ་སོའ་ིབསྒྲགས་གཏམ་རྩ་བ་ནས་མ་ཤེས་པའི་

ཚོགས་མི་མང་པོ་རེད། དེ་ཚོའི་ཐོག་ཏུ་དོ་སྣང་ཙམ་ཡང་མེད། དེ་ཚོས་ཉིན་ཞིག་ཤོག་

ཁག་བརྗེ་དགོས་ན་སྟོད་ཐུང་བརྗེ་བ་ལས་སླ་བ་རེད། དེ་ལྟ་བུའི་དཀའ་ངལ་བྱུང་ཙང་

རཱཇཱིབ་གཱཾདྡྷཱིའི་ (Rajiv Gandhi) སྐབས་སུ་ཤོག་ཁག་བརྗེ་ལེན་འགོག་པའི་ཁྲིམས་གཞི་

ཞིག་བཟོས་ཡོད། དེ་ནི་མི་མང་པོ་ཞིག་མཉམ་དུ་ཤོག་ཁག་བརྗེ་ན་ཐུབ་པ་མ་གཏོགས། 

ཉུང་ཉུང་ཞིག་གིས་མི་ཐུབ་པ་བཟོས་པ་རེད། དེ་ལྟ་བུའི་ཁྲིམས་ཡིག་བཟོས་ཀྱང་ད་དུང་

གནས་ཚུལ་མུ་མཐུད་ཡོང་དང་ཡོང་བཞིན་པ་རེད། དེ་ཚོའི་ཐོག་ནས་ཆབ་སྲིད་ཀྱི་ཤོག་

ཁག་མང་བའི་སྐྱོན་གནད་དེ་མཐོང་ཐུབ། དངོས་གནས་བྱས་ན་ཆབ་སྲིད་ཀྱི་ཤོག་ཁག་

ཟེར་བ་དེ་ལྟ་གྲུབ་ཡོད་པ་དང་། ལངས་ཕྱོགས་ཡོད་པ། དེ་ལ་ཡིད་ཆེས་བློ་གཏད་ཡོད་པ་

ཞིག་དགོས། འོན་ཀྱང་ཡ་མཚན་པ་ཞིག་ལ་དམར་ཤོག་ཚོགས་པའི་བསྒྲགས་གཏམ་ནང་

ཁོང་ཚོ་ཚོགས་པ་གཅིག་གི་རིང་ལུགས་མ་གཏོགས། ཚོགས་པ་མང་པོའ་ིརིང་ལུགས་

སུ་འགྲོ་ཐབས་མེད། ད་ལྟ་རྒྱ་ནག་བཞིན་དམར་ཤོག་ཤོག་ཁག་གིས་དབང་འཛིན་བྱེད་

རྒྱུ་རེད། ཡིན་ནའང་རྒྱ་གར་སོགས་སུ་དམར་ཤོག་གི་ཤོག་ཁག་ཡོད་ཀྱང་ཤོག་ཁག་

གཞན་བཞིན་འོས་ཤོག་ཁ་ཤས་ཐོབ་ན་འགལ་ཟླའི་ཚོགས་པའི་ནང་བསྡད་པ་དང་། དེ་

བཞིན་མང་མོས་ཐོབ་ན་ཀེརལཱ་ (Kerala) དང་ནུབ་བངྒཱལ་ (West Bengal) བཞིན་གཞུང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཛིན་ཚོགས་པའང་བྱས་པ་རེད། གང་ལྟར་ལས་ཀ་བྱེད་དུས་སྤྱི་ཡོངས་ཀྱི་མང་གཙོའི་

རིང་ལུགས་ནང་བྱེད་པ་མ་གཏོགས། དམར་ཤོག་གི་ལྟ་བའི་ནང་བཤད་པ་བཞིན་ལས་

ཀ་བྱེད་རྒྱུའི་གོ་སྐབས་མེད། དེ་ནི་སོ་སོ་གཞུང་འཛིན་ནང་སླེབས་རྒྱུའི་ཆེད་དུ་རང་གི་རྩ་

བའི་ལྟ་གྲུབ་གློད་བཏང་བ་ལྟ་བུ་རེད། 

མང་གཙོ་དང་གཅིག་སྡུད་དབང་འཛིན་གཉིས་ཀྱི་བར་ལ་གཞི་རིམ་གྱི་ཁྱད་པར་གང་

ཡོད་པ་དེ་སྔོན་ལ་མཁྱེན་དགོས། གཅིག་སྡུད་དབང་འཛིན་དང་། རྒྱལ་པོའ་ིརིང་ལུགས། 

བཀས་བཀོད་བརྒྱུད་འཛིན། དམག་གི་ལམ་སྲོལ་སོགས་ཕྲན་བུ་མི་འདྲ་བ་མ་གཏོགས། 

དོན་དུ་གཅིག་པ་རེད། གཅིག་སྡུད་དབང་འཛིན་རིང་ལུགས་ཤེ་ན། ཁྲིམས་བཟོ་བའི་

དབང་ཆ་དང་། ཁྲིམས་དོན་ལག་ལེན་དུ་བསྟར་བའི་འཛིན་སྐྱོང་གི་དབང་ཆ། ཁྲིམས་དང་

འགལ་མིན་ཁྲིམས་གཅོད་ཀྱི་དབང་ཆ་གསུམ་པོ་གང་ཟག་གཅིག་ (One person) ལ་ཡོད་

པའམ༑ ཡང་ན་སྒྲིག་འཛུགས་གཅིག་ (One institution) ལ་ཡོད་པ་དེ་ལ་ཟེར། མང་གཙོ་

ཟེར་ན་མང་གཙོའི་མེད་དུ་མི་རུང་བའི་ཆ་ཤས་ནི་དབང་ཆ་བགོ་བཤའ་བྱེད་རྒྱུ་དང་། དེ་

ཡང་ཕན་ཚུན་ལྗིད་མཉམ་བཏང་འཛིན་ཡོད་པ་ཞིག་ལ་ཟེར། དབང་ཆ་བགོ་བཤའ་བྱེད་

རྒྱུའི་དབང་ཆ་གསུམ་པོ་ནི་ཁྲིམས་བཅའ་བའི་ཁྲིམས་བཟོའ་ིདབང་ཆ་དང་། ཁྲིམས་བཅས་

པ་བཞིན་ལག་ལེན་དུ་བསྟར་ནས་འཛིན་སྐྱོང་བྱེད་པའི་འཛིན་སྐྱོང་གི་དབང་ཆ། ཁྲིམས་

ལུགས་དང་མཐུན་མིན་རྩོད་པ་བྱུང་སྐབས་ཞུ་སའི་ཁྲིམས་ལུགས་དབང་འཛིན་བཅས་

རེད༑ དེ་གསུམ་པོ་སྡེ་ཚན་ལོགས་སུ་ཕྱེ་བ་མ་ཟད། དེ་གསུམ་པོ་ཕན་ཚུན་གཅིག་འོག་ཏུ་

གཅིག་མི་འདུ་བའམ་གཅིག་གིས་གཅིག་ལ་དབང་སྒྱུར་བྱེད་རྒྱུ་མེད། གལ་ཏེ་གཅིག་འོག་

ཏུ་གཅིག་འདུ་ན་གཅིག་སྡུད་དབང་འཛིན་ཆགས་རྒྱུ་རེད། དེས་ན་སོ་སོར་རང་དབང་

ཡོད་རུང་། གཅིག་གིས་ནོར་འཁྲུལ་བྱེད་ན་གཞན་དེས་ཡོ་བསྲང་བྱེད་པའི་ཐབས་ལམ་

ཡོད་པ་རེད། འོན་ཀྱང་དེ་ཚོ་ནི་ཁ་ནས་བཤད་རྒྱུ་ཙམ་རེད་མ་གཏོགས། ཁྲིམས་བཟོ་དང་

འཛིན་སྐྱོང་གཉིས་ཐད་ཀར་འབྲེལ་བ་ཡོད་ཙང་། དངོས་སུ་ལག་ལེན་དུ་བསྟར་སྐབས་



ཚོགས་པ་མེད་པའི་མང་གཙོའི་རིང་ལུགས་སྐོར།

འཛིན་སྐྱོང་དེ་ལྗིད་དུ་འགྲོ་རྒྱུ་རེད། 

སྔོན་མ་བཙན་བྱོལ་བོད་མིའི་བཅའ་ཁྲིམས་ཟིན་བྲིས་རྒྱག་བཞིན་པའི་སྐབས་སུ་རྒྱ་

གར་ནང་ཛ་དྲག་གི་ཁྲིམས་གཞི་ (Emergency) ཟིན་ནས་ལོ་བཅུ་ལྷག་ཙམ་ལས་སོང་

མེད༑ དེ་བཞིན་ང་ཚོའི་འདས་པའི་ཉམས་མྱོང་ལ་བལྟས་ནའང་ཁྲིམས་བཟོ་དང་འཛིན་

སྐྱོང་གཉིས་དབང་ཚད་ཆ་མཉམ་དགོས་པ་དང་། ཁྲིམས་བཟོས་འཛིན་སྐྱོང་ཐོག་བཏང་

འཛིན་ཆ་ཚང་བྱེད་ཐུབ་པ་ཞིག་དགོས་ཀྱི་འདུག་བསམས་ནས་བཅའ་ཁྲིམས་ཟིན་བྲིས་

ནང་དེ་དག་ཡོང་རྒྱུའི་འབད་རྩོལ་བྱས་ཡོད། དེ་དུས་བནཱརཱས་ཧིནྡཱ  ུའི་གཙུག་ལག་སློབ་

ཁང་ (Benaras Hindu University) ནང་རྩ་ཁྲིམས་ཐོག་མཁས་དབང་སློབ་དཔོན་རཱབ་ 

(Prof. Rao) དམ་པ་དེ་ལ་ང་ཚོའི་བཅའ་ཁྲིམས་ནང་དེ་ལྟ་བུ་ཞིག་དགོས་ཀྱི་འདུག །གང་

བྱེད་དགོས་ཀྱི་ཡོད་དམ་ཞེས་ཞུས་པར། ཁོང་གིས་དེ་ནི་ཡོང་ཐབས་མེད་ཅིང་། ག་ཚོད་

བཟོས་ཀྱང་དངོས་སུ་ལག་བསྟར་སྐབས་འཇིན་སྐྱོང་དེ་རིམ་པས་ལྗིད་ཁོག་ཚ་རུ་འགྲོ་

རྒྱུ་རེད། དཔེར་ན་སྡེར་མ་ཞིག་གི་ནང་རྡོ་ལུམ་མ་ (Brinjal) བཞག་ན་ཚལ་དེ་རིལ་རིལ་

ཡིན་ཙང་ག་ལེར་ཕྱོགས་གཅིག་ལ་ཡོ་བ་རེད། དེས་ན་ཁྲིམས་བཟོ་ལྷན་ཚོགས་ཀྱི་རྣམ་

དཔྱོད་དང་ཚོར་སྣང་རྐྱེན་པོས་བལྟས་ནས་བསྡད་མ་ཐུབ་ན་བཅའ་ཁྲིམས་ནང་ཇི་ཙམ་

བཟོས་ཀྱང་འཛིན་སྐྱོང་ལ་དེའི་འོག་ནས་ལམ་ཞིག་རག་གི་རེད་ཅེས་གསུངས་སོང་། 

སྐབས་དེར་ངས་དེ་འདྲ་ཨེ་ཡིན་བསམ་པ་བྱུང་། འོན་ཀྱང་རྗེས་སུ་ངས་གྲོས་ཚོགས་དང་

འཛིན་སྐྱོང་ནང་ལས་ཀ་བྱེད་པའི་སྐབས་སུ་ཁོང་གིས་གསུངས་པ་དེ་བདེན་པ་རེད་འདུག ། 

ང་ཚོའི་གྲོས་ཚོགས་ལྟ་བུ་ཡིན་ན་ལོ་རེར་ཐེངས་གཉིས་རེར་འཛོམས་སྐབས་ལས་དོན་

མང་པོ་ཡོད་པར་བརྟེན། བཏང་འཛིན་ལྗིད་མཉམ་ཡོང་རྒྱུ་དེ་ཧ་ཅང་ཁག་པོ་རེད་འདུག ། 

འོན་ཀྱང་གལ་ཏེ་འདུན་པ་ཡོད་ན་བཅའ་ཁྲིམས་དང་སྒྲིག་གཞི་ཁག་གི་སྒྲོམ་གཞིའི་ནང་

བལྟས་ན་དངོས་གནས་དབང་ཚད་ཆ་བགོས་དང་བཏང་འཛིན་ལྗིད་མཉམ་ཡོང་བའི་ནུས་

པ་ཡོད། དེས་ན་ཁྲིམས་བཟོ་དང་། འཛིན་སྐྱོང་། ཁྲིམས་ལུགས་བཅས་ཀྱི་དབང་ཚད་ཆ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བགོས་ཏག་ཏག་ཡོད་པ་དང་། དེ་གསུམ་ལྗིད་མཉམ་དང་ཕན་ཚུན་བཏང་འཛིན་བྱེད་རྒྱུ་

ཡོད་པ་བཅས་ནི་མང་གཙོའི་རིང་ལུགས་ཀྱི་འདོར་དུ་མི་རུང་བའི་ལྟ་བ་བཀའ་བཏགས་

ཀྱི་ཕྱག་རྒྱ་ལྟ་བུ་གཅིག་རེད། དེས་ན་སྲིད་དོན་གྱི་ཤོག་ཁག་མང་པོ་ཡོད་མེད་ཐོག་

དགོངས་པ་བཞེས་སྐབས་དཔྱད་གཞིའི་ནང་དབང་ཚད་ཆ་བགོས་ཀྱི་ལྟ་གྲུབ་དེ་དང་། དེ་

ནས་ཕེ་རེན་ཅ་གསར་བརྗེ་ (French Revolution) ནས་བྱུང་བའི་མང་གཙོའི་རིང་ལུགས་

ཀྱི་དགོས་དམིགས་གསུམ་པོ་རང་དབང་ (Liberty) དང་། འདྲ་མཉམ། (Equality) སྤུན་

ཟླའི་འདུ་ཤེས་ (Fraternity) བཅས་དང་། དེ་རྗེས་རྒྱ་གར་གྱི་རྩ་ཁྲིམས་བཟོ་སྐབས་དེ་

གསུམ་གྱི་ཐོག་ཏུ་དྲང་བདེན་ (Justice) བཅས་བཞི་པོ་ཐུགས་ལ་འཇོག་དགོས། 

ཆབ་སྲིད་ཀྱི་ཤོག་ཁག་མང་པོ་ཡོད་པའི་མང་གཙོ་རིང་ལུགས་ཡོངས་སུ་རྫོགས་པ་

དེ་རགས་ཙམ་ཕྱེ་ན། སྲིད་འཛིན་རིང་ལུགས་དང་གྲོས་ཚོགས་རིང་ལུགས་བཅས་གཉིས་

རེད༑ སྲིད་འཛིན་རིང་ལུགས་ནི་ཨ་རིའི་ནང་ཡོད་པ་ལྟ་བུ་ཡིན་ཞིང་། འཛིན་སྐྱོང་གི་མགོ་

ཁྲིད་སྲིད་འཛིན་དང་། གྲོས་ཚོགས་གོང་འོག་གཉིས་པོའ་ིའཐུས་མི་བཅས་མི་མང་གིས་

ཐད་ཀར་འོས་འདེམས་བྱས་པ་ལས། གྲོས་ཚོགས་ནང་ཚོགས་མི་མང་བའི་ཚོགས་པ་

དེས་འཛིན་སྐྱོང་གི་མགོ་ཁྲིད་འདེམས་ཀྱི་མེད། ང་ཚོའི་བཙན་བྱོལ་བོད་མིའི་མང་གཙོའི་

རིང་ལུགས་དེ་ཨ་རི་དང་ཐག་ཉེ་བ་རེད། དེ་ཡང་སྲིད་སྐྱོང་དང་གྲོས་ཚོགས་འཐུས་མི་

གཉིས་ཀ་ཐད་ཀར་འོས་འདེམས་ཐོག་ནས་ཡོང་བ་དང་། སྲིད་སྐྱོང་གིས་གྲོས་ཚོགས་

དང་མི་མང་ལ་འགན་ཁུར་ལན་འདེབས་ཞུ་དགོས་པའི་ཆ་ནས་བཀའ་ཤག་འདེམས་སྒྲུག་

དེ་ཐད་ཀར་མི་དགོས་པར་སྲིད་སྐྱོང་གིས་གྲོས་ཚོགས་ལ་འོས་གཞི་བཏོན་པའི་ཐོག་ནས་

ཕེབས་པ་རེད། རྒྱ་གར་ལྟ་བུ་ནི་གྲོས་ཚོགས་རིང་ལུགས་རེད། དེ་ཡང་གྲོས་ཚོགས་འོག་

མའི་ནང་ཆབ་སྲིད་ཤོག་ཁག་སུ་ལ་ཚད་གཞི་ངེས་ཅན་གྱི་འོས་ཤོག་མང་ཤོས་ཐོབ་པ་

དེས་གཞུང་བཟུང་བ་དང་། གཞུང་འཛིན་ཤོག་ཁག་དེས་གཞུང་གི་མགོ་འཛིན་སྲིད་བློན་

དེ་ཁོང་རང་ཚོས་འདེམས་པ་རེད། དེ་ནི་གྲོས་ཚོགས་ལ་ཇུས་གཏོགས་གང་ཡང་མེད། 



ཚོགས་པ་མེད་པའི་མང་གཙོའི་རིང་ལུགས་སྐོར།

ཡིན་ནའང་སྲིད་བློན་བྱེད་མཁན་གྱི་མི་དེ་གྲོས་ཚོགས་གོང་འོག་གང་རུང་གི་འཐུས་མི་

ངེས་པར་དུ་ཡིན་དགོས། གལ་ཏེ་གྲོས་ཚོགས་གོང་འོག་གི་འཐུས་མི་མ་ཡིན་པ་ཞིག་

སྲིད་བློན་ལ་འདེམས་ན་ཟླ་བ་དྲུག་གི་ནང་ཚུད་གྲོས་ཚོགས་གོང་འོག་གང་རུང་གི་འཐུས་

མིར་འདེམས་ཐོན་ཐུབ་དགོས། བློན་ཆེན་སུ་ལ་བསྐོ་མིན་སྲིད་བློན་གྱི་དམིགས་བསལ་

གྱི་ཐོབ་ཐང་ (Prerogative) ཡིན་པར་བརྟེན། གྲོས་ཚོགས་ལ་འདྲི་དགོས་པའང་མེད། འོན་

ཀྱང་བར་ལམ་བློན་ཆེན་མང་དྲགས་ནས་ལོ་ཤས་སྔོན་སྒྲིག་གཞི་ཞིག་བཟོས་ཏེ་་དེའི་ནང་

དབུས་དང་མངའ་སྡེ་གང་དུའང་གྲོས་ཚོགས་སུ་ཡོད་པའི་དབང་འཛིན་གྱི་ཆབ་སྲིད་ཤོག་

ཁག་དེས་ཚོགས་མི་ཇི་ཙམ་ཡོད་པ་དེའི་བརྒྱ་ཆ་ཞིག་བགོས་ཏེ་དེ་ལས་མང་བ་བློན་ཆེན་

དུ་བསྐོ་མི་ཆོག་པ་བཟོས་ཡོད། བློན་ཆེན་རྣམས་ཀྱང་གྲོས་ཚོགས་ཀྱི་འཐུས་མི་ཡིན་པ་

ཞིག་དགོས་ཤིང་། གལ་ཏེ་མིན་པ་ཞིག་བློན་ཆེན་དུ་བསྐོས་ན་ཟླ་དྲུག་ནང་གྲོས་ཚོགས་

འཐུས་མིར་འདེམས་ཐོན་ཐུབ་དགོས།

རྒྱ་གར་ལ་མཚོན་ན་ད་ལྟ་གོང་དུ་ཞུས་པ་བཞིན་གྲོས་ཚོགས་ལམ་ལུགས་ཡིན་པ་

དང་༑ འཛིན་སྐྱོང་དེ་གྲོས་ཚོགས་ནང་ནས་སླེབས་ཤིང་། དེས་གང་ཆགས་ཀྱི་ཡོད་ཅེ་ན། 

གྲོས་ཚོགས་ནང་གཞུང་འཛིན་ཤོག་ཁག་གི་ཚོགས་མི་རང་བཞིན་གྱིས་གྲངས་ཀ་མང་བ་

ཡོད་ཙང་། ཁྲིམས་བཟོ་དང་འཛིན་སྐྱོང་གཉིས་གཅིག་རྒྱབ་གཅིག་ལངས་ལྟ་བུ་ཆགས་ཀྱི་

ཡོད༑ དབང་ཚད་བགོ་བཤའ་རྒྱག་པའི་ལྟ་གྲུབ་དེ་ཏག་ཏག་བསྡད་ཀྱི་མེད། དཔེར་ན་རྒྱ་

གར་དུ་ད་ལྟ་བི་ཇེ་པིས་ (BJP) འཛིན་སྐྱོང་བྱེད་ཀྱི་ཡོད། གྲོས་ཚོགས་སུ་བི་ཇེ་པིའི་འཐུས་

མི་མང་ཤོས་རེད། གྲོས་ཚོགས་འོག་མའི་ནང་ཁྲིམས་དང་སྒྲིག་གཞི་སོགས་ཐག་གཅོད་

ཇི་འདྲ་ཞིག་བྱེད་ཀྱང་འཛིན་སྐྱོང་གིས་གང་བཤད་པ་དེ་གྲོས་ཚོགས་ཀྱིས་བྱེད་ཤག་

རེད༑ དེ་བཞིན་འཛིན་སྐྱོང་གིས་མ་འགྲིགས་པ་བྱུང་ནས་གྲོས་ཚོགས་ཀྱིས་བཏང་འཛིན་

བྱེད་དགོས་པ་ཞིག་ཡིན་རུང་། བཏང་འཛིན་བྱེད་ས་དང་བྱེད་མཁན་གཉིས་ཀ་ཤོག་ཁག་

གཅིག་ནས་ཡིན་པར་བརྟེན། བཏང་འཛིན་དང་ལྗིད་མཉམ་ (Check and balance) ཞེས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་དེ་ཧ་ལམ་མེད་པ་ཆགས་ཉེན་ཡོད། དེར་བརྟེན་གྲོས་ཚོགས་རིང་ལུགས་ནང་ཆབ་སྲིད་

ཀྱི་ཤོག་ཁག་མང་པོ་ཡོད་པ་དེས་ལྟ་གྲུབ་ཀྱི་ཆ་ནས་སྐྱོན་ཆེ་ཤོས་ཤིག་ཆགས་ཀྱི་ཡོད།

ཁྲིམས་ལུགས་དབང་འཛིན་ (Judiciary) ནི་རང་བཞིན་གྱིས་རང་དབང་ལྡན་པ་ཞིག་

དགོས་ཤིང་། དཔེར་ན་རྒྱ་གར་ལྟ་བུ་ཡིན་ན་རང་དབང་ཡོད་པའི་བཟོ་ཞིག་རེད། ཡིན་

ནའང་ཆེས་མཐོའ་ིཁྲིམས་ཁང་གི་སྤྱི་ཁྱབ་ཁྲིམས་དཔོན་ནས་བཟུང་ཁྲིམས་དཔོན་ཚང་མ་

རྒྱལ་ཁབ་ཀྱི་སྲིད་འཛིན་གྱིས་བསྐོ་དགོས་ཀྱང་། དེའི་སྐོ་ཕྱོགས་ལ་འཛིན་སྐྱོང་གི་ཐེ་ཇུས་

ཆེན་པོ་ཡོད། ད་ལྟའང་འཛིན་སྐྱོང་དང་ཁྲིམས་ལུགས་དབང་འཛིན་དབར་ཁྲིམས་དཔོན་

སྐོ་ཕྱོགས་ཀྱི་ལམ་སྲོལ་ཐོག་རྙོག་གླེང་ཞིག་མུ་མཐུད་ཡོད་མུས་རེད། 

སྲིད་འཛིན་རིང་ལུགས་ཅན་དཔེར་ན་ཨ་རི་ལྟ་བུར་མཚོན་ནའང་། གལ་ཏེ་གྲོས་

ཚོགས་ནང་ཤོག་ཁག་ཅིག་གི་འཐུས་མི་མང་བ་ཡོད་པ་དང་། སྲིད་འཛིན་དེ་ཤོག་ཁག་

གཞན་དེ་ནས་སླེབས་ན། ག་དུས་ཡིན་ནའང་གྲོས་ཚོགས་དང་འཛིན་སྐྱོང་དབར་འགལ་

ཟླ་དང་འཐེན་འཁྱེར་ཡོད་ཡོད་རེད། དེ་ལ་བརྟེན་ནས་རྒྱལ་ཁབ་ཀྱི་ལས་དོན་དང་འཛིན་

སྐྱོང་གི་ལས་དོན་ཚང་མའི་ཐོག་དོ་ཕོག་འགྲོ་བ་རེད། ལྷག་པར་དུ་ཨ་རིའི་སྲིད་འཛིན་ལྟ་

བུར་ཆོད་སློག་གི་དབང་ཚད་ (Veto power) ཡོད་ཅིང་། གྲོས་ཚོགས་ནས་ཁྲིམས་གཞི་

ཞིག་གཏན་འཁེལ་ནས་སྲིད་འཛིན་ལ་ཆོག་མཆན་ཆེད་གཏོང་སྐབས་གྲོས་ཚོགས་ལ་

ཕྱིར་སློག་གི་དབང་ཚད་དེ་ཡོད། དེར་བརྟེན་དབང་ཚད་ཆ་བགོས་ཀྱི་ལྟ་གྲུབ་དེའི་ཐོག་

ནས་བལྟས་ན་ཆ་བགོས་ཆ་ཚང་མ་བྱུང་བ་ལྟ་བུ་ཡོད། དེ་ཡང་ཆོད་སློག་བྱེད་རྒྱུའི་དབང་

ཆ་དེ་དང་། ཁྲིམས་ལུགས་གཏན་ལ་ཕབ་པའི་དབང་ཆ་གཉིས་པོ་སོ་སོར་ཡོད་ཀྱང། 

འཛིན་སྐྱོང་ལ་ཁྲིམས་བཟོ་ལྷན་ཚོགས་ཀྱིས་གཏན་ལ་ཕབ་པའི་ཁྲིམས་དོན་ལ་ཐེངས་

གཅིག་ཕྱིར་སློག་བྱེད་པའི་དབང་ཚད་ཡོད་པ་དེས་དབང་ཚད་ཆ་བགོས་ཀྱི་ལྟ་གྲུབ་དེ་

ཏག་ཏག་མ་བསྡད་པ་ལྟ་བུ་ཞིག་ཡོད། དེར་བརྟེན་གཞི་རིམ་གྱི་ལྟ་གྲུབ་དབང་ཚད་ཆ་

བགོས་དང་ལྗིད་མཉམ་བཏང་འཛིན་དེ་དག་ཆབ་སྲིད་ཀྱི་ཤོག་ཁག་མེད་ན་ལས་སླ་པོས་



ཚོགས་པ་མེད་པའི་མང་གཙོའི་རིང་ལུགས་སྐོར།

ཡོང་ཐུབ་ཀྱང་། ཆབ་སྲིད་ཀྱི་ཤོག་ཁག་མང་པོ་ཡོད་ན་དེ་ཡོང་ཁག་པོ་རེད། 

ད་གིན་ཞུས་པའི་མང་གཙོའི་རིང་ལུགས་ཀྱི་དགོས་དམིགས་བཞི་པོ་དེ་དག་ཐོག་

བསམ་བློ་གཏོང་ན། དེ་དག་ཐོག་ཆབ་སྲིད་ཀྱི་ཤོག་ཁག་གིས་གནོད་བསྐྱལ་རྒྱུ་མ་གཏོགས། 

ཕན་ཐོགས་རྒྱུ་གཅིག་ཀྱང་མེད། དང་པོ་རང་དབང་ (Liberty) ལྟ་བུར་མཚོན་ན། ཆབ་སྲིད་

ཀྱི་ཤོག་ཁག་ཅིག་ལ་གྲོས་ཚོགས་ནང་འཐུས་མི་ ༢༠༠ ཡོད་ན་དེ་ལྟ་བུའི་གྲོས་ཚོགས་

འཐུས་མི་ ༢༠༠ ལ་བསམ་ཚུལ་ ༢༠༠ ཡོད་སྲིད་པ་རེད། ཡིན་ནའང་གྲོས་ཚོགས་སུ་འོས་

ཤོག་བླུག་སྐབས་རང་གི་བསམ་བློ་ལ་རང་དབང་གང་ཡང་མེད་ཅིང་། ཆབ་སྲིད་ཀྱི་ཤོག་

ཁག་གིས་གང་དུ་བླུགས་ཞེས་བརྗོད་པ་དེ་ལ་བླུག་དགོས་ངེས། དེའི་ཐ་སྙད་དེའང་རྟ་ལྕག་ 

(Whip) ཞེས་མིང་ངན་པ་ཞིག་ཡོད། གལ་ཏེ་ཧ་ཅང་གལ་ཆེན་པོ་ཡིན་ན་ཡིག་ཕྲེང་གཉིས་

ཡོད་པའི་རྟ་ལྕག་བཏང་ཡོད་ (Whip issued) ཅེས་བཤད་སྲོལ་ཡོད། གྲོས་ཚོགས་ནང་

ཤོག་ཁག་དེའི་མགོ་ཁྲིད་ཀྱིས་རྟ་ལྕག་གཏོང་སྐབས་ནད་པ་ཡིན་ནའང་ནད་དགོངས་ཞུ་ས་

མེད་པར་གྲོས་ཚོགས་སུ་འགྲོ་དགོས་ཀྱི་ཡོད། དཔེར་ན་ནུབ་བངྒཱལ་ (West Bengal) དང་

བིཧཱར་ (Bihar) ནང་སྐབས་རེ་འོས་ཤོག་བླུག་ཁར་གྲོས་ཚོགས་ཀྱི་འཐུས་མི་ནད་པ་དེ་

འདྲ་སྨན་ཁང་ནང་ནས་ཉལ་ཁྲིའི་ཐོག་འཁྱེར་ཡོང་བ་བྱུང་ཡོད། དེ་ཚོ་ནི་སྒེར་ལ་རང་དབང་

མེད་པའི་རྟགས་རེད། ཡང་སྐབས་རེ་སྒེར་ལ་རང་དབང་མེད་ནའང་རང་དབང་དགོས་པའི་

དགོས་མཁོ་བྱུང་ན། རྟ་ལྕག་མ་བཏང་བར་ཁྱེད་རང་ཚོའི་རྣམ་དཔྱོད་ཀྱིས་འོས་ཤོག་ (Vote 

of conscience) གང་དུའང་བླུག་ན་འགྲིགས་ཀྱི་རེད་ཅེས་བརྗོད་པའི་སྐབས་ཀྱང་བྱུང་ཡོད། 

གང་ལྟར་རང་དབང་ཡོད་པའམ་རང་དབང་མེད་པ་ལྟ་བུ་ཞིག་ཡོད། 

གཉིས་པ་འདྲ་མཉམ་ (Equality) མེད་པ་ནི་དེ་བས་ཀྱང་གསལ་པོ་རེད། དབང་

འཛིན་གྱི་ཤོག་ཁག་ནང་ཡོད་པའི་མི་གཅིག་གི་འོས་ཤོག་དེ་མཐའ་མའི་ཐག་གཅོད་དོན་

དུ་ཕན་ཐོགས་ཡོད་པ་ཞིག་དང་། འགལ་ཟླའི་ཤོག་ཁག་ནང་ཡོད་པའི་མི་དེ་ཚོའི་འོས་

ཤོག་རྣམས་བླུགས་པ་ཙམ་ལས་ཕན་གནོད་གང་ཡང་མི་འདྲེས་པ་རེད། གནས་ཚུལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བཟང་པོ་དང་ཡག་པོ་ག་ཚོད་ཡོད་རུང་དབང་འཛིན་ཤོག་ཁག་དང་འགལ་ཟླའི་ཤོག་ཁག་

གཉིས་ཀྱི་མི་གཉིས་ཀྱི་སྐད་ཆ་ལ་ཆ་བཞག་ནའང་རེད། འོས་ཤོག་ལ་ཆ་བཞག་ནའང་

རེད༑ བསམ་ཚུལ་ལ་ཆ་བཞག་ནའང་རེད། ཐ་ན་སོ་སོའ་ིཡོང་ཁུངས་ཀྱི་ས་གནས་སུ་

ལས་ཀ་བྱེད་པའི་སྐབས་སུ་ནུས་པ་ཆེ་ཆུང་རྦད་དེ་མི་འདྲ་བ་རེད། དཔེར་ན་འགལ་ཟླའི་

ཤོག་ཁག་གི་འཐུས་མི་ཞིག་སོ་སོའ་ིས་གནས་ཀྱི་རྫོང་དཔོན་སོགས་ལ་སྐད་ཆ་བཤད་

སྐབས་ནུས་པ་གང་ཡང་མེད། ཡིན་ནའང་གཞུང་འཛིན་ཤོག་ཁག་གི་འཐུས་མི་ཞིག་ཡིན་

ན་ཧ་ལམ་བཀའ་བཏང་ནས་བྱེད་ཆོག་ཅིག་ཡོད་རེད། 

གསུམ་པ་སྤུན་ཟླའི་འདུ་ཤེས་ (Fraternity) མེད་པ་ནི་ཐོག་མར་ཤོག་ཁག་བཟོ་

དུས་ནས་ཕན་ཚུན་འགྲན་བསྡུར་གྱི་ཁ་གཏད་དུ་བཟོས་པ་ཞིག་རེད། ལྟ་གྲུབ་མི་མཐུན་

པའི་ཤོག་ཁག་སོ་སོར་བྱེད་དུས་ཤོག་ཁག་ཕན་ཚུན་སྤུན་ཟླའི་འདུ་ཤེས་ཡོང་ཐབས་

མེད་པ་ལྟ་བུ་རེད། སྐབས་རེ་དགོས་མཁོ་བྱུང་སྐབས་ཤོག་ཁག་གཉིས་གསུམ་མཉམ་

རུབ་ཀྱིས་གཞུང་ཟིན་པའི་སྐབས་ཀྱང་ཡོང་གི་ཡོད་པ་རེད། དེ་ལྟ་བུ་ཡོ་རོབ་ཀྱི་ལུང་པ་

མང་པོ་དང་རྒྱ་གར་ནང་བྱུང་མྱོང་ཡོད། དེ་ཚོ་ལ་མཉམ་མཐུན་གྱི་གཞུང་ཞེས་བརྗོད་ཀྱི་

མེད༑ དེ་ལ་ Coalition གཞུང་ཞེས་ལྷུ་འགྲིག་པོ་མེད་ཀྱང་ཆབ་སྲིད་ཀྱི་དགོས་མཁོའ་ི

ཆེད་དུ་རུག་རུག་བཟོས་ཏེ་ཕན་ཚུན་དབར་ལས་འཆར་ཉུང་ཤོས་ཀྱི་མོས་མཐུན་ཐོག་

གཞུང་བསྐྱངས་ཀྱང་། ཡུན་རིང་གནས་མི་ཐུབ་པར་དུས་ཡུན་ཕྲན་བུ་རྗེས་ཁ་གྱེས་པ་

སོགས་མཐོང་དང་མཐོང་མུས་རེད། དེར་བརྟེན་མཐུན་འབྲེལ་ལའང་ཤོག་ཁག་མང་པོ་

ཡོད་པ་དེས་གནོད་ཀྱི་ཡོད་པ་བཤད་མ་དགོས།

དེ་དང་ཆབས་ཅིག་ཏུ་སྲིད་དོན་གྱི་ཤོག་ཁག་གི་ངོས་ནས་ཡོང་བའི་མི་དེ་གྲོས་

ཚོགས་སུ་སླེབས་པའི་རྗེས་སུའང་ཁོ་རང་གི་འདུ་ཤེས་དང་། ཁོང་ལ་འོས་ཤོག་བླུག་

མཁན་གྱི་མི་མང་གི་འདུ་ཤེས་ནང་ཤོག་ཁག་དེའི་སྐུ་ཚབ་ཡིན་བསམ་པ་མ་གཏོགས་

མང་ཚོགས་ཀྱི་སྐུ་ཚབ་ཡིན་བསམ་པ་མེད། དངོས་གནས་བྱས་ན་འོས་བསྡུ་བྱེད་པའི་



ཚོགས་པ་མེད་པའི་མང་གཙོའི་རིང་ལུགས་སྐོར།

སྐབས་སུ་ས་ཁུལ་སོ་སོ་ནས་ཡོང་རུང་། གྲོས་ཚོགས་སུ་སླེབས་པའི་རྗེས་སུ་རྒྱལ་

ཡོངས་མི་མང་ཆ་ཚང་གི་སྐུ་ཚབ་མཚོན་པ་ཞིག་དགོས་ཀྱི་ཡོད་ཀྱང་། དེ་ཡོང་གི་མེད། 

དེ་ལས་གནས་ཚུལ་ཛ་དྲག་པ་དང་ཐབས་སྐྱོ་བ་ཞིག་གང་ཡོད་ཅེ་ན། སྲིད་དོན་གྱི་

ཤོག་ཁག་མང་པོ་ཡོད་པ་དེ་ཚོ་འོས་ཤོག་གི་འགྲན་བསྡུར་གྱི་ཐོག་ནས་གྲོས་ཚོགས་སུ་

སླེབས་པའི་རྗེས་སུ་གཞུང་འཛིན་གྱི་ཤོག་ཁག་དེ་ལ་ཁྱོན་ཡོངས་ཀྱི་མང་མོས་ཡོད་པའི་

ངེས་པ་གང་ཡང་མེད། གང་ལགས་ཤེ་ན། འོས་ཤོག་བསྡུ་བའི་སྐབས་ཞབས་སྟེགས་རེ་

རེ་ལ་སྲིད་དོན་གྱི་ཤོག་ཁག་ལྔ་དྲུག་གི་འོས་མི་སླེབས་པར་བརྟེན། འོས་ཤོག་རྣམས་ཁ་

ཐོར་ནས་དེའི་ནང་མང་ཤོས་དེ་ཐོབ་པ་རེད། དེ་ལྟ་བུ་མང་ཤོས་གཅིག་འཐོབ་མཁན་གྱི་

འོས་ཤོག་གི་གྲངས་ཀ་དང་། མི་འཐོབ་མཁན་རྣམས་ཀྱི་འོས་ཤོག་གི་གྲངས་ཀ་གཉིས་

བསྡུས་ནས་བསྡུར་ན། མི་འཐོབ་མཁན་རྣམས་ལ་ཐོར་བའི་འོས་ཤོག་གི་གྲངས་ཀ་དེ་

མང་བ་རེད། དཔེར་ན་རྒྱ་གར་གྱི་གནས་སྟངས་ལ་བལྟས་ན་འཐོབ་མཁན་དེ་ལ་སྤྱི་

ཡོངས་འོས་ཤོག་གི་བརྒྱ་ཆ་སུམ་ཅུ་ཙམ་ལས་སླེབས་ཀྱི་མེད། དངོས་གནས་བྱས་ན་སྤྱི་

ཡོངས་ཀྱི་འོས་ཤོག་གི་བརྒྱ་ཆ་ལྔ་བཅུ་ང་གཅིག་ལས་བརྒལ་བ་ཐོབ་ན་གཞུང་འཛིན་དེ་

རྒྱལ་ཁབ་ཀྱི་མང་མོས་ཀྱི་ཐོག་ནས་བདམས་པ་ཞིག་རེད་ཅེས་བརྗོད་ཆོག །དེ་ལྟར་སྲིད་

དོན་གྱི་ཤོག་ཁག་མང་པོར་གྱེས་པར་བརྟེན། རྒྱལ་ཁབ་ཀྱི་ཁྱོན་ཡོངས་ཀྱི་འོས་ཤོག་སྡུད་

མཁན་གྱི་མང་མོས་དེ་གཞུང་འཛིན་ཚོགས་པ་ལ་ཐོབ་པའི་ངེས་པ་ཁྱོན་ནས་མེད། དེས་

ན་གླེང་གཞི་དེ་ནི་ཡང་ཡང་སླེབས་རྒྱུ་ཞིག་རེད། དེས་ན་སྤྱིར་བཏང་སྐུ་ཚབ་མཚོན་པའི་

གཞུང་ཞིག་ཡིན་པ་ལ་ངེས་པའི་དོན་དུ་གཞི་རིམ་མང་ཚོགས་འོས་ཤོག་བླུག་མཁན་གྱི་

མང་མོས་དེ་གཞུང་འཛིན་ཤོག་ཁག་དེ་ལ་མེད་པ་ཞིག་རེད། དེ་དག་ནི་ཆབ་སྲིད་ཀྱི་ཤོག་

ཁག་མང་པོ་ཡོད་པའི་མང་གཙོའི་རིང་ལུགས་ཀྱི་སྐྱོན་གནད་ཆེ་ཤོས་གྲས་རེད། 

རྒྱ་གར་ལྟ་བུར་མཚོན་ན། ད་དུང་སྐྱོན་གནད་གཞན་ཞིག་གང་ཡོད་ཅེ་ན། རྒྱ་གར་

རང་བཙན་རྩོད་ལེན་བྱེད་པའི་སྐབས་དང་། ལྷག་པར་དུ་རང་བཙན་བྱུང་བའི་རྗེས་སུ་རྩ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཁྲིམས་གཏན་ལ་ཕབ་པ་སོགས་ཚང་མའི་སྐབས་སུ་རྒྱ་གར་ནང་གི་ལམ་སྲོལ་ངན་པ་མང་

པོ་མེད་པ་བཟོ་ཐབས་མང་པོ་བྱས་པ་རེད། དཔེར་ན། རིགས་རུས་ཀྱི་དབྱེ་བ་ཕྱེ་བ་དང་། 

རེག་ཏུ་མི་རུང་བའི་རིགས་སུ་བརྩི་བ་ (Untouchability) སོགས་ཁྲིམས་ཐོག་ནས་ཧ་ཅང་

བཀག་སྟེ་ད་ལྟ་སྐད་ཆ་དེ་ཡོང་མི་དགོས་པ་ཞིག་རེད། དེ་དང་ཕྱོགས་མཚུངས་སྐད་ཡིག་

ཀྱང་མངའ་སྡེ་སོ་སོའ་ིསྐད་ཡིག་འདྲ་མཉམ་དུ་སྤྱོད་རྒྱུ། དཔེར་ན་རྒྱ་གར་གྱི་དངུལ་ལོར་

ཐོག་མངའ་སྡེ་སོ་སོའ་ིསྐད་ཡིག་ཚང་མ་འདྲ་མཉམ་གྱིས་བེད་སྤྱོད་བྱས་ཡོད། དེ་དག་ནི་

ཆ་ཚང་གཅིག་གྱུར་བྱེད་རྒྱུའི་དམིགས་ཡུལ་རེད། འོན་ཀྱང་ད་ལྟ་རྒྱ་གར་རང་བཙན་བྱུང་

ནས་ལོ་བདུན་ཅུར་ཉེ་བའི་སྐབས་སུའང་རིགས་ཀྱི་བསམ་ཚུལ་དང་། ས་ཁུལ་གྱི་བསམ་

ཚུལ༑ སྐད་ཡིག་གི་བསམ་ཚུལ། ཆོས་ལུགས་ཀྱི་བསམ་ཚུལ་བཅས་ཀྱི་ཐོག་ནས་མི་མང་

དབར་མཐུན་འབྲེལ་མེད་པ་དེ་གང་གི་ཐོག་ནས་བྱུང་བ་རེད་ཅེ་ན། ཆབ་སྲིད་ཀྱི་ཤོག་ཁག་

དེ་ཚོའི་འབད་རྩོལ་ལ་བརྟེན་ནས་བྱུང་བ་ཞིག་རེད། དཔེར་ན་བཧུཇན་སམཱཇ་ཤོག་ཁག་ 

(Bahujan Samaj Party) ལྟ་བུ་རིགས་དམན་པ་རྣམས་རུག་རུག་ཡོད་པ་ལྟ་བུ་དང། དེ་

བཞིན་ལྷོ་ཕྱོགས་ཀྱི་མངའ་སྡེ་ཁ་ཤས་ནང་ས་ཁུལ་ (Regionalism) དང་སྐད་ཡིག་གི་ཐོག་

ནས་ཤོག་ཁག་ཟུར་དུ་ཕྱེ་བ། དཔེར་ན་ཧིནྡཱི་ལ་མི་དགའ་མཁན་རྣམས་རུག་རུག་གིས་

ཤོག་ཁག་བཟོས་པ་ལྟ་བུ། གང་ལྟར་རིགས་ཀྱི་དབྱེ་བ་དང་། སྐད་ཡིག་གི་དབྱེ་བ། ས་

ཁུལ་གྱི་དབྱེ་བ། ཆོས་ལུགས་ཀྱི་འཐེན་འཁྱེར་རྣམས་དེ་སྔ་ལས་གསལ་དུ་ཕྱིན་ནས་ད་

དུང་མངོན་གསལ་དོད་པོར་བསྡད་པ་དེ་དག་ཉམས་ནས་གཅིག་གྱུར་ཆགས་ན་ཆབ་སྲིད་

ཀྱི་ཤོག་ཁག་སོ་སོའ་ིའོས་ཤོག་གི་མཛོད་ཁང་ (Vote bank) དེ་བརླགས་འགྲོ་བ་རེད། 

དེས་ན་ཆབ་སྲིད་ཀྱི་ཤོག་ཁག་མང་པོ་ཡོད་པའི་ཉེར་ལེན་ལ་བརྟེན་ནས་དེའི་འདུ་ཤེས་དེ་

བརྟན་པོ་བསྡད་ཐུབ་པ་མ་ཟད། རྒྱ་གར་གྱི་རྩ་ཁྲིམས་དང་ཁྲིམས་ཡིག་ནང་རྩ་མེད་བཟོས་

ཟིན་པའི་གནས་ཚུལ་ངན་པ་རྣམས་ད་ལྟའང་གནས་བཞིན་པ་རེད། གང་ལྟར་བགོ་བཤའ་

ཤ་སྟག་བརྒྱབས་པ་དང་། དེ་བཞིན་བགོ་བཤའ་ཐེབས་པ་རྣམས་བསྐྱར་དུ་མཐུན་ལམ་མི་



ཚོགས་པ་མེད་པའི་མང་གཙོའི་རིང་ལུགས་སྐོར།

ཡོང་བ་དེ་ཆབ་སྲིད་ཀྱི་ཤོག་ཁག་མང་པོ་ཡོད་པ་ལ་བརྟེན་ནས་ཡོང་གི་ཡོད། 

མཐར་ཆབ་སྲིད་ཀྱི་ཤོག་ཁག་མང་པོ་ཡོད་པའི་ཉེར་ལེན་ལ་བརྟེན་ནས་གནས་ཚུལ་

ངན་ཤོས་ཤིག་གང་ཡོང་གི་ཡོད་ཅེ་ན། རྒྱལ་ཁབ་སོ་སོའ་ིནང་ལྐོག་ཟ་རུལ་སུངས་ཀྱི་

གནས་ཚུལ་ཚབས་ཆེ་ཤོས་དེ་ཆབ་སྲིད་ཀྱི་ཤོག་ཁག་སོ་སོའ་ིདགོས་དངུལ་གྱི་མིང་

ཐོག་ནས་ཡོང་མུས་རེད། རྒྱ་གར་རང་བཙན་བྱུང་ནས་རྒྱུན་རིང་མ་སོང་བར་ཀྲྀཥྞ་མེནོན་ 

(Krishna Menon) རྒྱ་གར་གྱི་བདེ་སྲུང་བློན་ཆེན་ཡིན་པའི་སྐབས་སུ་ཨིན་ཡུལ་ (Eng-

land) ནས་ཇིཔ་འཁོར་ (Jeep) མང་པོ་ཞིག་ཉོ་སྐབས་ལྐོག་ཟ་རུང་སུངས་ཀྱི་གནས་

ཚུལ་དང་། དེ་ནས་ཉེ་ཆར་བོ་ཕོར་སི་མེ་སྒྱོགས་ (Bofors Gun) དང་ཐད་འཕུར་གནམ་

གྲུ་ (Helicopter) ཉོ་སྐབས་སུ་བྱུང་བའི་ལྐོག་ཟ་རུང་སུངས་ཀྱི་གནས་ཚུལ་ཚབས་ཆེ་

རྣམས་ཆབ་སྲིད་དབང་འཛིན་པ་སྒེར་ཟག་བྱེ་བྲག་པས་བཟས་པ་རེད་ཅེས་བརྗོད་ཀྱི་

ཡོད་ཀྱང་། ཕྱིའི་རྣམ་འགྱུར་ནི་ཤོག་ཁག་གི་དགོས་དངུལ་ (Party Fund) ནང་འགྲོ་གི་

ཡོད་ཚུལ་བསྟན་གྱི་ཡོད། དཔེར་ན་བོ་ཕོར་སི་མེ་སྒྱོགས་ཀྱི་གནས་ཚུལ་ཡོང་རྐྱེན་གཙོ་

བོ་ནི་ཨིནྡིརཱ་གཱཾདྡྷཱིའི་སྐབས་སུ་རྒྱུ་མཚན་གང་བཤད་ཡོད་ཅེ་ན། ཀོང་རེ་སེའི་ཤོག་ཁག་ 

(Congress Party) གིས་བཟོ་གྲྭའི་བདག་པོ་ནས་ཞལ་འདེབས་མང་པོ་ལེན་གྱི་ཡོད་པར་

བརྟེན། བཟོ་གྲྭའི་བདག་པོས་ང་ཚོའི་ཐོག་ལ་ཐེ་བྱུས་དང་དགོས་འདུན་མང་པོ་བཏོན་པ་དེ་

བསུན་པོ་ཡོད་ཚུལ། དེ་ནས་ཕྱི་ནས་མིའི་ལྟ་སྟངས་ཀྱང་ཡག་པོ་མེད་ལུགས། དེར་བརྟེན་

ཀོང་རེ་སིའི་ཤོག་ཁག་གི་དགོས་དངུལ་དེ་བཟོ་གྲྭ་བདག་པོ་ཚོ་ལ་མ་བརྟེན་པར་རང་ཁ་

རང་གསོ་བྱེད་ཐུབ་པ་ལ་བོ་ཕོར་སིའི་ལྐོག་ཟ་ (Kickback) དེ་ཀོང་རེ་སིའི་དགོས་དངུལ་

ནང་བཏང་ན་ཉུང་མཐར་ལོ་བཅོ་ལྔ་ཉི་ཤ ་ཞིག་སུ་ལའང་བརྟེན་མ་དགོས་པར་ཡོང་རྒྱུ་རེད་

ཅེས་དེ་འདྲའི་འཆར་གཞི་བསྒྲིགས་ནས་གནས་ཚུལ་དེ་བྱུང་བ་རེད། ཡིན་ནའང་མཐའ་

མའི་མདུད་ལ་གསང་བ་ཤོར་ཏེ་ཚང་མས་ཤེས་པར་བརྟེན། གྲོས་ཚོགས་ཀྱི་ཟུང་འབྲེལ་

ཚོགས་ཆུང་ (Joint Parliamentary Committee) བཙུགས་ཏེ་ཞིབ་འཇུག་སོགས་བྱས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཀྱང་༑ མཐར་ལྐོག་ཟ་རུལ་སུངས་བྱེད་མཁན་དང་ལྐོག་ཟ་རུལ་སུངས་བྱེད་འཇུག་མཁན་

སོགས་སུ་ལའང་ཉེས་ཆད་གང་ཡང་མེད་པར་འདུག་སེ་ལྷག་པ་རེད། དེ་ཚོ་ཆབ་སྲིད་ཀྱི་

ཤོག་ཁག་མང་པོ་ཡོད་པ་ལ་བརྟེན་ནས་ཡོང་བ་དེ་གསལ་པོ་རེད། དེས་ན་བཏང་འཛིན་

ལྗིད་མཉམ་ཐོག་ལ་ཏག་ཏག་བསྡད་མི་ཐུབ་པ་དང་། རང་དབང་དང་། འདྲ་མཉམ། མཐུན་

འབྲེལ་བཅས་ལ་འགལ་ཟླ་འགྲོ་བ། ལམ་སྲོལ་ངན་པ་རྣམས་མེད་པ་བཟོ་མི་ཐུབ་པ། ལྐོག་

ཟ་རུལ་སུངས་ཀྱི་གནས་ཚུལ་ཚབས་ཆེ་འབྱུང་བ། མང་ཚོགས་ཀྱི་སྐུ་ཚབ་མཚོན་མི་ཐུབ་

པའི་གནས་སྐབས་ཡོང་གི་ཡོད་པ། གཞུང་འཛིན་གྱི་ཤོག་ཁག་ལ་ཁྱོན་ཡོངས་ཀྱི་མི་མང་

གི་རྒྱབ་སྐྱོར་མེད་པའི་གནས་ཚུལ་ཡོང་བ་སོགས་ནི་སྐྱོན་གནད་གཙོ་ཆེ་ཁག་རེད། 

ཆབ་སྲིད་ཀྱི་ཤོག་ཁག་ཡོད་པའི་མང་གཙོའི་རིང་ལུགས་ནང་སྐྱོན་གནད་དེ་ལྟ་བུ་

ཡོད་ན་ཆབ་སྲིད་ཀྱི་ཤོག་ཁག་མེད་པའི་མང་གཙོའི་རིང་ལུགས་ནང་འགྲོ་ཐུབ་བམ་ཞེས་

པ་ནི་དྲི་བ་ཤ གས་ཆེན་པོ་ཞིག་རེད། འོན་ཀྱང་དྲི་བ་དེ་ལ་ལག་པ་མ་འཆང་སྔོན་ལ་གོང་

དུ་བཤད་པ་ཁག་གི་བསྡོམས་ལྟ་བུར་དངོས་བྱུང་གི་སྒྲུང་ཞིག་ཞུ་ན། ཐའི་ཝན་ (Taiwan) 

དུ་འཐབ་རྩོད་མང་པོ་བྱུང་རྗེས་སྲིད་དོན་གྱི་ཤོག་ཁག་མང་པོ་ཡོད་པའི་མང་གཙོའི་རིང་

ལུགས་སུ་བསྐྱོད་དེ་སྲིད་འཛིན་དང་གྲོས་ཚོགས་འཐུས་མིའི་འོས་བསྡུ་སོགས་མི་བསད་

ཁྲག་སྦྱོར་མེད་པའི་ཐོག་ནས་འགྲོ་ཐུབ་པ་བྱུང་བའི་རྗེས་སུ་ཐའི་ཝན་གཙུག་ལག་སློབ་

གཉེར་ཁང་ (Taiwan University) གི་སྲིད་དོན་ཚན་རིག་གི་སློབ་དཔོན་ཆེན་པོ་ཞིག་

ཡོད་པ་ཁོང་ཝཱ་རཱ་ཎ་སཱི་ལ་ཐུག་འཕྲད་བྱུང་སྐབས་ངས་ཁོང་ལ་ཁྱེད་རང་ཚོ་མི་བསད་

ཁྲག་སྦྱོར་སོགས་གང་ཡང་མེད་པའི་ཐོག་ནས་མང་གཙོའི་ལམ་སྲོལ་ཆ་ཚང་ལག་བསྟར་

གྱིས་འོས་ཤོག་བསྡུས་པ་སོགས་གང་ལེགས་བྱུག་འདུག་པས་བཀྲ་ཤིས་བདེ་ལེགས་

ཡོད་ཅེས་ཞུས་པར། ཁོང་གིས་ལམ་སེང་ལན་གང་ཡང་མ་གནང་བར་བསམ་བློ་བཏང་

ནས་བཞུགས་སོང་། དེ་ནས་ངའི་བསམ་པར་ཁོང་མང་གཙོའི་རིང་ལུགས་ལ་འདོད་པ་

མེད་མཁན་ཞིག་མིན་ནམ་སྙམ་པ་བྱུང་། དུས་ཡུན་ཕྲན་བུ་སོང་རྗེས་གཞི་ནས་ཁོང་གིས་



ཚོགས་པ་མེད་པའི་མང་གཙོའི་རིང་ལུགས་སྐོར།

དེ་ཚོ་ཆ་ཚང་བྱུང་སོང་། ཡག་པོ་བྱུང་ཞེས་ལབ་དགོས་ཀྱི་རེད། ཡིན་ནའང་ང་འདོད་པ་

ཁེངས་པ་ཞིག་མ་བྱུང་ཞེས་གསུངས་སོང་། ངས་དེ་གང་ཡིན་ནམ་ཞེས་དྲིས་པར། ཁོང་

གིས་དེ་སྔ་ཀོ་མིན་ཏང་གིས་གཅིག་སྡུད་དབང་འཛིན་ལྟ་བུ་བྱེད་པའི་སྐབས་སུ་ཕྲན་བུ་

གཉའ་གནོན་དང་བཙན་དབང་ཡོད་ཀྱང་། ཐའི་ཝན་གྱི་མི་ཚང་མས་རྒྱལ་ཁབ་དང་མི་

རིགས་ཀྱི་ཁེ་ཕན་མ་གཏོགས། དེ་ལས་གཞན་པའི་བསམ་བློ་གཏོང་རྒྱུ་གང་ཡང་མེད། 

འོན་ཀྱང་ད་ལྟ་ཆབ་སྲིད་ཀྱི་ཤོག་ཁག་གཉིས་ཡོད་པར་བརྟེན། རྒྱལ་ཁབ་ཀྱི་ཁེ་ཕན་ལས་

ཆབ་སྲིད་ཀྱི་ཤོག་ཁག་གི་ཁེ་ཕན་གལ་ཆེ་བ་བརྩི་རྒྱུའི་གནས་བབ་ཆགས་འདུག་ཅེས་

གསུངས་སོང། དེ་དུས་ངས་ཧོབ་སྟེ་ཇཡ་པྲཀཱཤ་ནཱརཱཡཎ་ (Jaiprakash Narayan) གྱི་

དགོངས་ཚུལ་དེ་དྲན་ནས་ཁོང་གིས་གསུངས་པ་དེ་ཐུགས་ཁག་མི་འདུག་སྙམ་པ་བྱུང། 

རྒྱ་གར་དེ་ཆབ་སྲིད་ཀྱི་ཤོག་ཁག་མང་པོ་ཡོད་པའི་མང་གཙོའི་རིང་ལུགས་ཆགས་པ་

དང་༑ ལྷག་པར་དུ་འཛིན་སྐྱོང་གི་སྒྲིག་འཛུགས་དེ་མང་མོས་ཡོད་པའི་ཤོག་ཁག་དེས་བཟོ་

གི་ཡོད་དུས་ཆབ་སྲིད་ཤོག་ཁག་གི་ཁེ་ཕན་དེ་རྒྱལ་ཁབ་ཀྱི་ཁེ་ཕན་གྱི་མདུན་ལ་གཞག་

རྒྱུ་ཡིན་པ་དེ་ཧ་ལམ་གཏན་འཁེལ་བ་ལྟ་བུ་རེད། དེར་བརྟེན་ཆབ་སྲིད་ཀྱི་ཤོག་ཁག་མེད་

པའི་མང་གཙོའི་ལམ་སྲོལ་དེ་རྒྱལ་ཁབ་གང་སར་ཡག་ཤོས་དང་ཁེ་ཕན་ཆེ་ཤོས་སྒྲུབ་

ཐུབ་པ་དང་། ལྷག་པར་མང་ཚོགས་ཆིག་བསྒྲིལ་གནས་ཐུབ་པ་ལ་ཕན་ཐོགས་ཆེ། 

ཆབ་སྲིད་ཀྱི་ཤོག་ཁག་མེད་པའི་མང་གཙོའི་རིང་ལུགས་ཀྱི་ལྟ་གྲུབ་ཀྱི་རིག་པའི་

གཞུང་ལུགས་གང་དང་གང་ཡོད་ཅེ་ན། དེའི་ས་བོན་ལྟ་བུ་དེ་བདག་ཉིད་ཆེན་པོ་གཱཾདྡྷཱིའི་ 

(Mahatma Gandhi) གྲོང་གསེབ་རང་དབང་ (Gram Swaraj) གི་ལྟ་གྲུབ་དེ་ནས་བྱུང་

ཞིང་༑ གྲོང་གསེབ་རང་དབང་ནང་གཅིག་སྡུད་མིན་པའི་གཞུང་ (Non-centralized gov-

ernance) ཞེས་པ་ཞིག་ཡོད་ཅིང་། དེ་ནི་ཐོག་མ་ནས་ས་ཁུལ་གྱི་ལས་དོན་རྣམས་ས་ཁུལ་

སོ་སོ་ནས་བྱེད་རྒྱུར་བགོ་བཤའ་བརྒྱབས་ཡོད་པ་ཞིག་རེད། དེ་ནས་རྒྱལ་ཁབ་ཀྱི་དབུ་

འཁྲིད་ཀྱི་ནང་ནས་ཆབ་སྲིད་ཀྱི་ཤོག་ཁག་མེད་པའི་མང་གཙོའི་ལྟ་གྲུབ་ཀྱི་ཐོག་ལ་ཐོག་མ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཤགས་ཆེན་པོས་གསུང་མཁན་ནི་སྐབས་དེའི་ཕི་ལི་པིན་ (Philippine) གྱི་སྲིད་འཛིན་

མེ་ནི་ཝལ་ཨེལ་ཀུ་ཡི་ཛོན་ (Manuel L. Quezon) (1878-1944) རེད། ཁོང་གིས་ཕྱི་ལོ་ 

༡༩༤༠ ལོར་མ་ནི་ལར་ (Manila) ཕི་ལི་པིན་གཙུག་ལག་སློབ་གཉེར་ཁང་ (University 

of Philippines) གི་བསླབ་པ་མཐར་སོན་པའི་དགའ་སྟོན་གྱི་གསུང་བཤད་ (Convoca-

tion Address) ནང་ཆབ་སྲིད་ཀྱི་ཤོག་ཁག་མེད་པའི་མང་གཙོའི་རིང་ལུགས་དེ་གལ་

ཆེན་པོ་ཡིན་པ་གསུངས་ཡོད། དེ་གསུངས་དགོས་པའི་རྒྱུ་མཚན་ནི་ཕི་ལི་པིན་མང་

གཙོར་གྱུར་ནས་ལོ་མང་པོ་སོང་བའི་རྗེས་སུའང་མི་མང་ནང་ཆབ་སྲིད་ཀྱི་ཤོག་ཁག་ཅན་

གྱི་མང་གཙོའི་ལམ་སྲོལ་ལ་བརྟེན་ནས་ནུས་པ་ཐོན་པའི་གཞུང་ཞིག་བཟོ་མ་ཐུབ་པ་དང། 

དཔལ་འབྱོར་གཅིག་བསྡུས་ལ་འགྲོ་བའི་ལམ་བཀག་མ་ཐུབ་པ། ལྐོག་ཟ་རུལ་སུངས་

དང་༑ ནག་འཚོང་། དངུལ་ནག་པོ་བཀག་མ་ཐུབ་པ་སོགས་ཀྱི་སྐྱོན་བརྗོད་ཤ གས་ཆེ་བྱུང་

བ་དེའི་ལན་འདེབས་ཀྱི་ཚུལ་དུ་ངེས་པར་དུ་སྲིད་དོན་གྱི་ཤོག་ཁག་མེད་པའི་མང་གཙོའི་

རིང་ལུགས་སུ་འགྲོ་དགོས་པའི་རྒྱབ་རྟེན་དུ་རྒྱུ་མཚན་མང་པོ་གསུངས་ཡོད། ཁོང་གིས་

གསུངས་པ་དེ་དག་གཞི་རྩར་བཞག་ནས་ཕྱི་ལོ་ ༡༩༤༡ ལོར་ཕི་ལི་པིན་གཙུག་ལག་

སློབ་གཉེར་ཁང་གི་ལྟ་གྲུབ་ཀྱི་ཉེ་བའི་སློབ་དཔོན་ཆེན་པོ་ (Associate Professor of Phi-

losophy) རི་ཀར་ཌོ་ཨར་པས་ཀུ་ཝལ་ (Ricardo R. Pascual) གྱིས་ཤོག་ཁག་མེད་པའི་

མང་གཙོའི་རིང་ལུགས་ (Partyless Democracy) ཞེས་པའི་དེབ་ཅིག་བརྩམས་འདུག་

ཀྱང་༑ དཔར་སྐྲུན་གྱི་མཐུན་རྐྱེན་མ་འཛོམས་པར་བརྟེན་ལོ་བཅུ་ལྷག་ཙམ་དེ་མུར་ལུས་

ཤིང་༑ ཕྱི་ལོ་ ༡༩༥༢ ལ་གཞི་ནས་ཕི་ལི་པིན་གཙུག་ལག་སློབ་ཁང་གི་ངོས་ནས་དཔར་

འདེབས་ཐུབ་པ་བྱུང་འདུག །འོན་ཀྱང་དེང་སང་དེབ་དེ་དཀོན་ཙམ་འདུག །དེའི་ནང་སྲིད་

དོན་གྱི་ཤོག་ཁག་མེད་པའི་མང་གཙོའི་རིང་ལུགས་ཀྱི་འགྲོ་ལུགས་འགྲོ་སྟངས་ཆ་ཚང་

ཞིབ་ཚགས་པོས་བྲིས་ཡོད་འདུག །དེབ་དེའི་བསྐྱར་ཞིབ་དང་བསྡུས་དོན་ཁག་བལྟ་རྒྱུ་

བྱུང་མ་གཏོགས། དེབ་དེ་ད་ལྟ་མཐོང་མ་སོང་། 



ཚོགས་པ་མེད་པའི་མང་གཙོའི་རིང་ལུགས་སྐོར།

རྒྱ་གར་ནང་དེའི་སྐོར་རིག་པའི་གཞུང་ལུགས་རྩོམ་མཁན་ཇཡ་པྲཀཱཤ་ནཱརཱཡཎ་ 

(Jaiprakash Narayan) སྐུ་རྐྱང་རེད། ཇཡ་པྲཀཱཤ་ནཱརཱཡཎ་ནི་ཐོག་མར་རྒྱ་གར་རང་

བཙན་རྩོད་སྒྲུབ་བྱེད་པའི་སྐབས་དང་། རང་བཙན་ཐོབ་པའི་རྗེས་སུའང་ད་ལྟའི་སྲིད་དོན་

གྱི་ཤོག་ཁག་མང་པོ་ཡོད་པའི་མང་གཙོའི་རིང་ལུགས་ལ་རྒྱབ་སྐྱོར་གནང་མཁན་གྲས་

རེད༑ ཡིན་ནའང་རྒྱ་གར་རང་བཙན་ཐོབ་ནས་ལོ་ཤས་རྗེས་ཀོང་རེ་སི་ཤོག་ཁག་ (Con-

gress Party) དུམ་བུར་སོང་བ་དང་། སམཱཇ་བཱདཱི་ཤོག་ཁག་ (Samajwadi Party) དུམ་བུ་

ཁ་ཤས་ཆགས་པ། དམར་ཤོག་ཤོག་ཁག་དུམ་བུ་གཉིས་ལ་སོང་བ་སོགས་རྒྱ་གར་ནང་

ཆབ་སྲིད་ཀྱི་ཤོག་ཁག་རྣམས་དུམ་བུར་སོང་བ་རེད། རྒྱ་གར་དབུས་ལ་ཛ་དྲག་གི་གནས་

བབ་ (Emergency) བར་དུ་ཀོང་རེ་སིའི་ཤོག་ཁག་མ་གཏོགས། ཆབ་སྲིད་ཀྱི་ཤོག་ཁག་

གཞན་སླེབས་མེད་ཀྱང་། རྒྱ་གར་གྱི་མངའ་སྡེ་ཁག་གི་ནང་གཞུང་འཛིན་ཤོག་ཁག་ལམ་

སེང་འགྱུར་བ་འགྲོ་བའི་གནས་སྟངས་བྱུང་བ་རེད། དེ་ཚོ་ལ་གཟིགས་ནས་ཇཡ་པྲཀཱཤ་

ནཱརཱཡཎ་གྱིས་གང་གསུངས་ཡོད་ཅེ་ན། རྒྱ་གར་ད་ལྟའི་གནས་སྐབས་ལ་ཆབ་སྲིད་ཀྱི་

ཤོག་ཁག་མང་པོ་ཡོད་པའི་མང་གཙོ་བྱེད་པའི་དུས་ཚོད་སྨིན་མེད་པ་དང་། ང་ཚོས་ངེས་

པར་དུ་ཆབ་སྲིད་ཀྱི་ཤོག་ཁག་མེད་པའི་མང་གཙོའི་རིང་ལུགས་ཤིག་དགོས་ཀྱི་འདུག་

ཅེས་འདིའི་སྐོར་ལ་རྒྱས་པོ་མེད་ཀྱང་གནད་དོན་མདོར་བསྡུས་ཡོད་པའི་ཤོག་བུ་བརྒྱ་

ལྷག་ཅན་གྱི་རིག་པའི་གཞུང་ལུགས་ཤིག་བྲིས་ཡོད། དེ་ནི་མ་འོངས་པར་བདག་ཉིད་ཆེན་

པོ་གཱཾདྡྷཱིའི་གྲོང་གསེབ་རང་སྐྱོང་གི་རྗེས་སུ་སྲིད་དོན་གྱི་ཤོག་ཁག་མེད་པའི་མང་གཙོའི་

ལམ་ལུགས་ཀྱི་རིག་པའི་གཞུང་ལུགས་ཀྱི་གཞི་གཟུང་ས་ཞིག་ཆགས་ཀྱི་རེད་བསམ་གྱི་

འདུག༑ དེའི་ཐོག་མཁས་པ་ཚོས་རིམ་པས་ཡར་རྒྱས་གཏོང་མདོག་ཁ་པོ་རེད། 

ཕྱི་ལོ་ ༡༩༤༨ ཟླ་ ༣ ནང་བདག་ཉིད་ཆེན་པོ་གཱཾདྡྷཱི་དགོངས་པ་རྫོགས་ནས་ཟླ་བ་

གཉིས་ཙམ་རྗེས་སེབཱ་གྲཱམ་ (Sevagram) ལ་ཨཱཅཱརྱ་བིནོབཱ་བྷཱབེ་ (Acharya Vinoba 

Bhave) སོགས་གཱཾདྡྷཱིའི་རྗེས་འཇུག་གྲགས་ཅན་ཚང་མ་ལྷན་འཛོམས་ཀྱིས་གཱཾདྡྷཱི་གཤེགས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཟིན་པར་བརྟེན། ད་ཆ་སུས་ང་ཚོ་ལ་ལམ་སྟོན་བྱེད་ཀྱི་རེད་ (Gandhi is gone. Who will 

guide us now?) ཅེས་པའི་གྲོས་གཞིའི་ཐོག་ཚོགས་འདུ་ཞིག་ཚོགས་ཡོད་ཅིང་། སྐབས་

དེར་བཀའ་བསྡུར་གནང་བ་དང་གྲོས་ཆོད་བཞག་པ་རྣམས་རྒྱུན་རིང་པོ་དཔར་ཐོན་མ་

ཐུབ་པར། རྗེས་སུ་ནུབ་བངྒཱལ་ (West Bengal) མངའ་སྡེའི་སྲིད་སྐྱོང་གནང་མཁན་བདག་

ཉིད་ཆེན་པོ་གཱཾདྡྷཱིའི་ཚ་བོ་གོཔཱལ་ཀྲྀཥྞ་གཱཾདྡྷཱིའི་ (Gopalkrishna Gandhi) ཞུ་སྒྲིག་འོག་ཕྱི་

ལོ་ ༢༠༠༧ ལོར་གཞི་ནས་དཔར་དུ་ཐོན་པ་རེད། དེའི་རྗེས་སུ་ཕྱི་ལོ་ ༢༠༡༢།༢༠༡༣ 

ལ་སེབཱགྲཱམ་ལ་ཡང་བསྐྱར་ཚོགས་འདུ་ཞིག་ཚོགས་པ་དེར་ང་ཡང་ཤོག་གསུངས་ཀྱང་

བཅར་ཐུབ་མ་ཐུབ་པར་བརྟེན། ང་རང་གི་བསམ་ཚུལ་གལ་གནད་ཆེ་བ་རྣམས་ཡིག་ཐོག་

ཏུ་བཀོད་དེ་འབུལ་རྒྱུ་བྱུང་། དེའི་ནང་གཙོ་བོ་ནི་ཆབ་སྲིད་ཀྱི་ཤོག་ཁག་མེད་པའི་མང་

གཙོའི་རིང་ལུགས་སྐོར་དེ་ཡིན། དེར་བརྟེན་ད་ལྟ་གཱཾདྡྷཱིའི་རྗེས་འཇུག་གི་སྤྱི་ཚོགས་ནང་

བཀའ་མོལ་དེ་ཡོད་བཞིན་པ་དང་འགྲོ་བཞིན་པ་ཞིག་རེད། གཅིག་བྱས་ན་ག་ལེར་དེའི་

ཐོག་རིག་པའི་གཞུང་ལུགས་ཡར་རྒྱས་འགྲོ་བའི་རེ་བ་ཡོད་རེད་བསམ་གྱི་འདུག །བར་

ལམ་རྒྱ་གར་གྱི་ན་གཞོན་ཁ་ཤས་འདིའི་ཐོག་བསམ་བློ་མང་པོ་གཏོང་གི་འདུག །

དེ་ནས་བརྗོད་གཞིའི་ནང་མཐའ་མར་བྱེ་བྲག་ཏུ་བོད་ཀྱི་སྤྱི་ཚོགས་ལ་གང་དགེ་སྐོར་

ཞེས་འཁོད་འདུག །ང་ཚོ་བོད་པ་ལྟ་བུར་མཚོན་ན། ད་ལྟ་ཆབ་སྲིད་ཀྱི་ཤོག་ཁག་མེད་པའི་

མང་གཙོའི་ལམ་སྲོལ་ཆ་ཚང་ཞིག་ལག་ལེན་བསྟར་མུས་རེད། དེ་རྒྱུན་གནས་ཐུབ་ན་

ཡག་ཤོས་དང་། མ་འོངས་པ་ལའང་ཆབ་སྲིད་ཀྱི་ཤོག་ཁག་མེད་པ་རང་གི་ཐོག་འགྲོ་ཐུབ་

ན་བཙན་བྱོལ་བོད་མིའི་སྤྱི་ཚོགས་ཙམ་མ་ཟད། མ་འོངས་པར་བོད་གཞིས་བྱེས་འཛོམས་

པའི་རྗེས་སུའང་རང་སྐྱོང་སོགས་གནས་བབ་གང་གི་འོག་ནས་ཀྱང་ཆབ་སྲིད་འཛིན་སྐྱོང་

བྱེད་ནའང་ཆིག་བསྒྲིལ་གྱི་ནུས་པ་དེ་སྲུང་སྐྱོབ་བྱེད་དགོས་པ་བཤད་མ་དགོས་པ་རེད། 

དེར་བརྟེན་ཐོག་མར་༸གོང་ས་༸སྐྱབས་མགོན་ཆེན་པོའ་ིདགོངས་གཞི་དང་བསྟུན་ནས་

ང་ཚོས་ཆབ་སྲིད་ཀྱི་ཤོག་ཁག་མེད་པའི་མང་གཙོའི་ལམ་སྲོལ་ད་ལྟ་ཕྱི་ལོ་ ༡༩༩༡ ལོར་



ཚོགས་པ་མེད་པའི་མང་གཙོའི་རིང་ལུགས་སྐོར།

གཏན་ལ་ཕབ་པའི་བཙན་བྱོལ་བོད་མིའི་བཅའ་ཁྲིམས་འོག་ནས་འགྲོ་རྒྱུ་དེ་ཡང་དག་པ་

ཞིག་ཡོད་རེད། ང་རང་བཀའ་ཤག་ལ་ཡོད་པའི་སྐབས་སུ་མང་གཙོའི་རིང་ལུགས་ཞེས་

མ་བརྗོད་པར་དེ་ལ་ཡང་དག་པའི་མང་གཙོའི་རིང་ལུགས་ཞེས་ཡང་དག་པའི་ཚིག་ཅིག་

སྦྱར་ཡོད། དེའི་རྒྱུ་མཚན་ནི་མང་གཙོའི་རིང་ལུགས་ཀྱི་གསེང་ལ་འདྲེས་པའི་ཡང་དག་པ་

མ་ཡིན་པ་དེ་དག་ཟུར་དུ་བཏོན་ཐུབ་ན་བསམས་པ་རེད། 

ཕྱི་ལོ་ ༡༩༦༠ ལོར་རྡོ་རྗེ་གདན་དུ་མནའ་གན་ཐུ་མོ་ཆེ་ཕུལ་བ་ནས་བཟུང་བོད་མི་

མང་སྤྱི་འཐུས་ལྷན་ཚོགས་གསར་དུ་བཙུགས་པ་སོགས་ལས་རིམ་མང་པོའ་ིའཆར་གཞི་

ཧ་ཅང་ཡག་པོ་བསྒྲིགས་ཡོད། དེས་ན་ང་ཚོའི་འོས་བསྡུའི་ལམ་སྲོལ་ནང་འོས་བསྡུ་རིམ་

པ་གཉིས་བཟོས་ཡོད་ཅིང་། དང་པོ་མི་མང་གིས་འོས་གཞི་བདམ་རྒྱུ་དང་། དེའི་ནང་ནས་

རྩེ་བཏོག་གིས་མཐའ་མའི་འོས་གཞིའི་ཐོག་འོས་བསྡུ་གནང་རྒྱུ་བཅས་རེད། དེ་ལྟར་འོས་

གཞི་དང་མཐའ་མའི་བདམས་ཐོན་གཉིས་ཀ་མི་མང་གིས་རང་དབང་གི་བསམ་བློའ་ིཐོག་

ནས་ཐག་གཅོད་པ་མ་གཏོགས། གང་ཟག་སྒེར་དང་། ཤོག་ཁག་སྒེར། ཚོགས་པ་བྱེ་བྲག་

པ༑ སྡེ་ཚན་དང་ལུང་ཚན་བྱེ་བྲག་པ་སོགས་ཀྱི་ངོས་ནས་ཡོང་རྒྱུ་དང་། དེ་ཚོའི་རྒྱབ་སྐྱོར་

དང་དྲིལ་བསྒྲགས་སོགས་ཀྱི་གོ་སྐབས་ཁྱོན་ནས་མེད་པ་ཞིག་བཟོས་ཡོད། གང་ལྟར་

འོས་གཞི་དེའང་མི་མང་གིས་བདམ་རྒྱུ་དང་། འོས་གཞི་བདམས་པ་དེའི་ཐོག་མཐའ་མའི་

གཏན་འབེབས་ཀྱང་མི་མང་གིས་བདམ་རྒྱུ་བཅས་ཀྱི་ལམ་སྲོལ་དེ་ཧ་ཅང་ཡག་པོ་ཞིག་

རེད༑ འོན་ཀྱང་བར་ལམ་ཞིག་ནས་འདྲེད་འདར་ཤོར་ཀྱིན་སོང་བ་ཡིན་ཙང་། སྤྱི་འཐུས་

ནང་འོས་གཞི་འདོན་རྒྱུ་དང་དྭང་བླང་བྱེད་རྒྱུའི་ཆ་རྐྱེན་བྱུང་བ་རེད། བཀའ་བློན་ཁྲི་པ་ཐད་

ཀར་འོས་བསྡུ་བྱེད་རྒྱུ་དེ་ཕྱི་ལོ་ ༢༠༠༡ ལོར་བྱུང་ཞིང་། དེའི་ནང་དྭང་བླང་འཐོན་རྒྱུའི་ཆ་

རྐྱེན་བསྐྲུན་མེད་པར་བརྟེན། སྔོན་འགྲོའ་ིའོས་གཞིའི་ནང་གང་བྱུང་བ་དེ་ལ་ཆ་གཞག་རྒྱུ་

རེད༑ ཡིན་ནའང་སྒྲིག་གཞིའི་ནང་དྭང་བླང་མི་ཆོག་པའི་དགག་བྱ་དེའང་གསལ་འཁོད་

མེད༑ དེར་བརྟེན་གང་དུ་འཐེན་འཐེན་ཡིན་པ་ལྟ་བུ་ཞིག་འདུག །



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཕྱི་ལོ་ ༢༠༠༡ དང་ ༢༠༠༦ བཅས་ཀྱི་བཀའ་བློན་ཁྲི་པའི་འོས་བསྡུའི་སྐབས་སུ་

དྭང་བླང་གི་སྐད་ཆ་མེད་ལ། དྭང་བླང་བྱེད་མཁན་ཡང་བྱུང་མེད། དེ་ནི་སྔོན་འགྲོའ་ིའོས་

བསྡུའི་ནང་བྱུང་བ་གཞིར་བཟུང་ཕྱིན་པ་རེད། འོན་ཀྱང་ཕྱི་ལོ་ ༢༠༡༡ ལོའ་ིབཀའ་བློན་ཁྲི་

པའི་འོས་བསྡུའི་སྐབས་སུ་དྲྭ་རྒྱ་བེད་སྤྱོད་ཀྱིས་གནས་ཚུལ་མང་པོ་བྱུང་དུས་སྤྱི་ཚོགས་

ནང་ཧེབ་ལངས་ནས་དེའི་གོང་གི་འོས་བསྡུ་གཉིས་པོ་དང་མི་འདྲ་བར་དྭང་བླང་ལྟ་བུ་

དང་༑ དྭང་བླང་མིན་ནའང་སྔོན་འགྲོའ་ིའོས་གཞིའི་ནང་ཐོན་པ་དེ་ཚོའི་རྒྱབ་སྐྱོར་དང་དྲིལ་

བསྒྲགས་ཆེད་ང་ཚོའི་གནས་ཚང་རྒྱ་གར་དང་ཕྱི་རྒྱལ་གྱི་ལུང་པར་དཔེ་བལྟས་ནས་

དཔར་ཆེན་པོ་གང་སར་འགོད་བཤམས་དང་ཤོག་བུ་བཀྲམ་རྒྱུ་སོགས་ཀྱི་གནས་ཚུལ་

བྱུང་བ་རེད། སྐབས་དེ་དུས་ནས་ཡག་པོ་ཞིག་བྱུང་མ་སོང་སྙམ་པའི་བློ་དྭོགས་བྱུང་རུང་

བྱེད་ཐབས་གང་ཡང་མ་བྱུང་། 

དེ་ནས་ཕྱི་ལོ་ ༢༠༡༦ ལོའ་ིསྲིད་སྐྱོང་འོས་བསྡུའི་སྐབས་སུ་ཨ་རི་དང་རྒྱ་གར་གྱིས་

གང་བྱེད་ཆ་ཚང་དཔེ་བལྟས་ནས་བྱས་པ་རེད། གཞན་ལྟ་ཞོག །ཆོས་བྱེད་དགེ་འདུན་གྱི་

སྡེའི་ནང་དུའང་འུར་འདྲོགས་ལངས་ཏེ་ཤོག་ཁག་བྱེད་རྒྱུ་སོགས་རྒྱབ་སྐྱོར་དང་འགལ་

ཟླའི་རིམ་པ་ཆ་ཚང་སླེབས་བསྡད་པ་རེད། དེ་དུས་རང་བཞིན་གྱིས་སྤྱི་ཚོགས་ཆུང་ཆུང་

དང་༑ དེ་བཞིན་བཙན་བྱོལ་བོད་མི་སྦར་བ་གང་མ་གཏོགས་མེད་པ་དེ་སྲན་ཕུང་བེར་ཀས་

གཏོར་བ་བཞིན་ཁ་ཐོར་དགུ་ཐོར་དུ་ཕྱིན་ནས་འགན་མ་བཟོད་པའི་གནས་སྟངས་ཤིག་

བྱུང་བ་རེད། འོས་ཤོག་ནི་མང་པོས་བཀུར་བ་ཞིག་དགོས་ཤིང་། འོས་གཞི་དང་མཐའ་

མའི་འདེམས་སྒྲུག་གཉིས་ཀ་མི་མང་རང་གི་ལག་པར་ཡོད་ན་མང་གཙོའི་ལྟ་གྲུབ་ཀྱི་རང་

དབང་དང་འདྲ་མཉམ་ཞེས་པ་དེ་ཡང་དག་པ་ཞིག་ཡོང་ཐུབ། 

ད་ལྟའི་གནས་སྐབས་སུ་ཆབ་སྲིད་ཀྱི་ཤོག་ཁག་ཡོད་པའི་རྒྱ་གར་དང་ཨ་རི་ལྟ་བུའི་

ནང་དུའང་འོས་ཤོག་ཇི་ལྟར་བསྡུ་བ་དང་། མ་འོངས་པར་ང་ཚོ་བོད་པས་འོས་ཤོག་ཇི་

ལྟར་བསྡུ་མིན་བལྟས་པ་ཡིན་ན། འོས་ཤོག་སྡུད་སྟངས་མི་འདྲ་བ་ཁ་ཤས་ཡོད་ཅིང་། སྐུ་



ཚོགས་པ་མེད་པའི་མང་གཙོའི་རིང་ལུགས་སྐོར།

མཁྱེན་སྐུ་མཁྱེན་ང་ལ་འོས་ཤོག་སྤྲད་རོགས་ཞེས་འོས་ཤོག་སློང་བ་དང་། ཁྱེད་རང་གིས་

ང་ལ་འོས་ཤོག་བླུགས་དང་ངས་ཁེ་ཕན་འདི་འདྲ་ཞིག་སྤྲད་དགོས་ཞེས་འོས་ཤོག་ཉོ་བ། 

གལ་ཏེ་འོས་ཤོག་སྤྲད་ན་འགྲིགས། མ་སྤྲད་ན་གཅིག་བྱེད་རྒྱུ་ཡོད་མདོག་གིས་སྡིགས་རྭ་

བསྐུལ་ཏེ་འོས་ཤོག་འཕྲོག་པ། རྒྱ་གར་ནང་དངུལ་གྱི་ནུས་ཤ གས་དང་མིའི་ནུས་ཤ གས་ 

(Money and muscle power) ཐོག་ནས་འོས་ཤོག་འཕྲོག་གི་ཡོད། འོས་ཤོག་གྲངས་

བཤེར་གྱི་སྐབས་འོས་ཤོག་རྐུ་བ། ལྷག་པར་དུ་ཨ་རིའི་ནང་ཀམ་པིའུ་ཀྲར་ནང་འོས་ཤོག་

གྲངས་བཤེར་སྐབས་རྐུ་ཤོར་བའི་གླེང་གཞི་ཡོང་མུས་རེད། དེ་ལྟར་འོས་ཤོག་སློང་ནས་

རག་པ་ཡིན་ནའང་རེད། འོས་ཤོག་ཉོས་ནས་རག་པ་ཡིན་ནའང་རེད། འོས་ཤོག་འཕྲོགས་

ནས་རག་པ་ཡིན་ནའང་རེད། འོས་ཤོག་བརྐུས་ནས་རག་པ་ཡིན་ནའང་རེད། དེ་འདྲ་རག་

མཁན་གྱི་མི་དེ་ལ་མང་ཚོགས་ཀྱིས་ལྷག་བསམ་རྣམ་དག་གི་ཐོག་ནས་ཁྱེད་རང་ལ་ཡིད་

ཆེས་ཡོད། གནང་རོགས་གནང་ཞེས་ཞུས་པ་ཞིག་མ་རེད། དེ་ནི་བོད་པའི་སྤྱི་ཚོགས་ལྟ་

བུ་ཡིན་ན་ཧ་ཅང་གི་ཐབས་སྐྱོ་པོ་རེད། དེ་ནི་མི་མང་རང་གི་བཅོས་མ་མ་ཡིན་པའི་བསམ་

བློའ་ིཐོག་ནས་གནང་ཐུབ་པ་ཞིག་དགོས། འདིར་བཅོས་མ་མ་ཡིན་པ་ཞེས་པ་ནི་ཀླད་པ་

བཀྲུས་པ་དང་ཀླད་པ་བརྗེས་ཟིན་པ་ཞིག་ལ་རང་གི་བསམ་བློ་བཅོས་མ་མིན་པ་དེ་གནས་

མི་ཐུབ། རང་བཞིན་གྱི་བསམ་བློའ་ིནང་མི་དེ་ཡག་པོ་ཡོད་བཟོ་འདུག །དེ་ལ་བླུག་དགོས་

ས་རེད་སྙམ་པ་ཞིག་ཡོད་ནའང་། དྲིལ་བསྒྲགས་ཧ་ཅང་ཤ གས་ཆེན་པོ་སླེབས་དུས་རྦད་དེ་

ཧོན་ཐོར་ནས་ད་གང་འདྲ་ཡིན་ནམ་ཞེས་དྭོགས་པ་རྣམ་རྟོག་འོག་ཏུ་སོང་ནས་འོས་ཤོག་

བཙོང་དགོས་པ་དང་། སྦྱིན་པ་གཏོང་དགོས་པ། འཕྲོག་འགྲོ་བ། བརྐུས་འགྲོ་བ་བཅས་ཀྱི་

གནས་ཚུལ་རིམ་པས་ཡོང་བ་རེད། དེ་ལྟར་བྱུང་ན་བཙན་བྱོལ་བོད་མིའི་གནས་བབ་ངེས་

པར་དུ་ཉེན་ཁ་ཡོད་པའི་གནས་སྟངས་ཤིག་ཏུ་འགྱུར་རྒྱུར་བརྟེན། ང་ཚོས་མ་འོངས་པར་

དེའི་སྐོར་ལ་གཟབ་གཟབ་དང་། སྤྱང་གྲུང་འཛོམས་པོ་གནང་དགོས་ཤིང་། གང་ལྟར་གང་

ཟག་སྒེར་གྱི་ཁེ་ཕན་གྱིས་རྒྱལ་ཁབ་དང་མི་རིགས་ཀྱི་ཁེ་ཕན་ལ་དོ་ཕོག་མི་འགྲོ་བ་བཟོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

དགོས་པ་དེ་བོད་མི་མི་རེ་ངོ་རེའི་སྐབས་བབ་ཀྱི་ལས་འགན་རེད། 

ལྷ་རབ་བྱུང་ན་དེ་སྔ་ནས་ཡོད་པའི་སྔོན་འགྲོའ་ིའོས་བསྡུ་དང་དངོས་གཞིའི་འོས་བསྡུ་

གཉིས་ཡོད་པ་ཇི་བཞིན་འགྲོ་རྒྱུ་དང་། གལ་ཏེ་སྔོན་འགྲོའ་ིའོས་བསྡུའི་ནང་མ་སླེབས་ན་

ཚོགས་པ་བྱེ་བྲག་པ་དང་། ཤོག་ཁག་དང་སྡེ་ཚན་བྱེ་བྲག་པས་མིང་འདོན་བྱ་རྒྱུ་དང། རང་

གི་ངོས་ནས་དྭང་བླང་བྱ་རྒྱུ་མེད་པ། སྔོན་འགྲོའ་ིའོས་བསྡུའི་སྔོན་དང་རྗེས་གང་དུའང་རང་

ཉིད་དང་། རང་ལ་རྒྱབ་སྐྱོར་བྱེད་མཁན་དང་འགལ་ཟླ་བྱེད་མཁན་སུའང་འོས་བསྡུ་དང་

འབྲེལ་བའི་དྲིལ་བསྒྲགས་མི་ཆོག་པ། འོས་བསྡུའི་སྒྲིག་གཞིའི་ནང་སྔོན་མ་ཡིན་ན་དྲིལ་

བསྒྲགས་ཆེད་འགྲོ་སོང་གཏོང་རྒྱུའི་སྐད་ཆ་མེད། བར་ལམ་སྒྲིག་གཞི་ལ་འགྱུར་བ་བཏང་

ནས་དྲིལ་བསྒྲགས་ཆེད་འགྲོ་སོང་གི་ཚད་གཞིའང་བཟོས་འདུག །དེ་ནི་རྒྱ་གར་སོགས་

ནས་དཔེ་བལྟས་ནས་བཟོས་པ་རེད། བཀའ་གདམས་པ་གོང་མ་ཚོས། རང་ཅག་ནི་སློག་

ཧྲུལ་འདྲུད་པ་དང་འདྲ། སྐྱོན་གྱི་གད་སྙིགས་ཐམས་ཅད་འབྱར་ནས་འོང་། ཡོན་ཏན་གྱི་

གསེར་རྡོག་འབྱར་ནས་མི་ཡོང་ཞེས་སློག་ཧྲུལ་ས་ལ་འདྲུད་སྐབས་དགོས་མཁོ་མེད་པའི་

གད་སྙིགས་རྣམས་འབྱར་བ་དང་། གསེར་རྡོག་ཅིག་ཡོད་ན་མི་འབྱར་བ་བཞིན་ང་ཚོ་སྐྱེ་

བོ་ཕལ་པ་རྣམས་ལ་སྐྱོན་རྣམས་འབྱར་སླ་བ་དང་། ཡོན་ཏན་འབྱར་དཀའ་བར་བརྟེན། 

གནས་ཚང་རྒྱ་གར་དང་ཨ་རིའི་སྐྱོན་རྣམས་ལ་ང་ཚོས་ལད་ཟློས་བྱེད་རྒྱུ་དེ་སྟབས་བདེ་

ཆགས་པ་རེད། དེ་འདྲའི་གནས་བབ་འོག་ང་ཚོའི་མང་ཚོགས་ཀྱིས་སྤྱང་གྲུང་འཛོམས་

པོའ་ིཐོག་ནས་མང་ཚོགས་དང་བོད་སྤྱི་པའི་ཁེ་ཕན་སྲུང་སྐྱོབ་བྱེད་མ་ཐུབ་ན་འོས་བསྡུ་ལྟ་

བུ་ལ་བསྙད་བཏགས་ནས་འཇིག་རྟེན་སྤྱིའི་མགོན་དཔུང་བོད་མི་དང་བསྐལ་པ་མང་པོ་

ནས་ལས་དང་སྨོན་ལམ་གྱི་འབྲེལ་བ་ཡོད་པའི་༸གོང་ས་༸སྐྱབས་མགོན་ཆེན་པོ་མཆོག་

ལའང་རྒྱལ་འཚོང་པ་རེད་ཅེས་བསམ་ནུས་པ་དང་བཤད་ནུས་པ་དེ་ཚོའང་སྤྱི་ཚོགས་ནང་

ལས་སླ་པོས་སྡིངས་ཆ་རག་པའི་གོ་སྐབས་བྱུང་ན་བོད་ཀྱི་མ་འོངས་པའི་མདུན་ལམ་དེ་

ནག་ཁུང་ནག་རྐྱང་མ་གཏོགས། རེ་བ་མེད་པའི་གནས་སྟངས་ཆགས་ཀྱི་རེད། 



ཚོགས་པ་མེད་པའི་མང་གཙོའི་རིང་ལུགས་སྐོར།

679

དེར་བརྟེན་ཆབ་སྲིད་ཀྱི་ཤོག་ཁག་གིས་མཚོན་པའི་ཤོག་ཁག་གང་འདྲ་ཞིག་ཡིན་

ཡང་སྤྱི་ཚོགས་ནང་མེད་པ་དང་། འོས་བསྡུས་ནི་དངོས་གནས་མི་མང་གི་བསམ་ཚུལ་

ཇི་མ་ཇི་བཞིན་མཚོན་ཐུབ་པ་དང་། མི་མང་གི་བསམ་ཚུལ་མཚོན་ཚུལ་ཡང་སྔ་ཕྱི་བར་

གསུམ་དུ་གསང་བའི་གནས་བབ་ཡག་པོ་བཞག་ནས་འོས་ཤོག་གི་གྲངས་ཀ་ཡིན་ནའང་

དབུས་གཅིག་ལ་བསྡོམས་ནས་བརྒྱབ་ན་ས་གནས་གང་ནས་མི་སུ་ལ་ག་ཚོད་ཐོབ་པའི་

དྲིལ་བསྒྲགས་དེ་ཚོ་མི་དགོས་པ་བྱུང་ན་སྤྱི་ཚོགས་ནང་བབ་ལྷིང་དང་། མཐུན་འབྲེལ་ལ་

མི་གནོད་པ། ལྷིང་འཇགས་ཡོང་བའི་གོ་སྐབས་ཡོད་རེད་བསམ་གྱི་འདུག །ཡིན་ནའང་

དེ་ཚོ་མ་འོངས་པ་ལ་ཕྱོགས་གང་དུ་འགྲོ་གྲབས་ཡོད་མེད་ང་ཚོས་བཤད་མི་ཐུབ། ད་ལྟ་

འོས་བསྡུའི་སྒྲིག་གཞི་འགྱུར་བ་འགྲོ་གི་རེད་ཅེས་གྲགས་ཆེན་པོ་འདུག །དེ་ཚོ་འགྱུར་བ་

གཏོང་སྟངས་ཐོག །དཔེར་ན་ང་ལྟ་བུ་ལ་མཚོན་ན། རྒལ་ཡོལ་ལ་ཕྱིན་ནས་གང་ལའང་

ཇུས་གཏོགས་མེད་མཁན་ཞིག་རེད། འོན་ཀྱང་དེ་ནི་གནད་འགག་ཆེན་པོ་ཆགས་པར་

བརྟེན༑ བཀའ་བློན་ཟུར་པ་དང་ཚོགས་གཙོ་ཟུར་པ་རྣམས་མཉམ་འཛོམས་ཐོག་ནས་འོས་

བསྡུའི་སྒྲིག་གཞི་འགྱུར་བ་གཏོང་སྟངས་ཐོག་བཀའ་བློན་དང་སྤྱི་འཐུས་ཚང་མ་ལ་འབོད་

སྐུལ་ཞུས་པ་རེད། ཡིན་ནའང་སྦལ་པས་ཁྲོན་པའི་གཏིང་ནས་སྐད་བརྒྱབས་པ་དེ་ལྷ་ཡི་

དབང་པོ་བརྒྱ་བྱིན་གྱིས་གསན་ཁག་པོ་རེད། ང་ཚོ་མི་ཁ་ཤས་ཀྱིས་རེ་སྐུལ་དང་བསམ་

འཆར་ཞུས་པ་དེ་ཚོ་མང་ཆེ་བ་ཤོག་སྙིགས་བླུག་སྣོད་ནང་འགྲོ་རྒྱུ་རེད་མ་གཏོགས། ཕན་

ནུས་ཐོན་པ་ཞིག་ཡོང་གི་མ་རེད། ཡིན་ནའང་གཞི་རིམ་མང་ཚོགས་ཀྱི་བསམ་ཚུལ་དང། 

སྤྱང་གྲུང་། ཚོར་བ་དེ་ད་ལྟ་ལས་ཕྲན་བུའི་རྣོ་ཙམ་མ་བྱུང་བ་ཡིན་ན་དངོས་གནས་མང་

གཙོའི་མིང་གི་ཐོག་ནས་སྤྱི་ཚོགས་ཀྱི་བརྟན་ལྷིང་དང་ཆིག་བསྒྲིལ་ལ་གནོད་སྐྱོན་ཆེན་པོ་

འགྲོ་ཉེན་ཡོད་པ་དེ་འདི་ལོའ་ིཉམས་མྱོང་ནང་བྱུང་བ་ཞིག་རེད། 

གདན་ས་ཆེན་པོ་ཁག་གི་ནང་དུའང་ཆབ་སྲིད་ལ་དོ་སྣང་དང་མངོན་འདོད་ཆེན་པོ་

ཡོད་པའི་རྣམ་པ་བསྟན་པའི་ཐོག་ནས་ཆ་ཤས་ཆེན་པོ་བླང་རྒྱུའི་གནས་ཚུལ་ཡོང་གི་ཡོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

680

འདུག༑ དེ་ནི་སྔོན་མ་ནས་ངས་ཞུས་མྱོང་བ་བཞིན་གདན་ས་ཆེན་པོ་རྣམས་ཆོས་འཆད་

ཉན་གྱི་འབྱུང་ཁུངས་ཤིག་ཡིན་དགོས་པ་ལ། ག་ལེར་ཆབ་སྲིད་པ་ཚོས་བེད་སྤྱོད་གཏོང་

བའི་འོས་ཤོག་གི་བང་མཛོད་དུ་ཆགས་ན་ང་ཚོའི་ཆབ་སྲིད་ཀྱི་མང་གཙོའི་ལམ་སྲོལ་དེ་

ཕན་ལས་གནོད་ཆེ་བ་ཞིག་མི་ཡོང་བའི་ངེས་པ་མེད་པར་བརྟེན། དེ་ལ་ཐུགས་སྣང་གནང་

དགོས་པ་དེ་ཧ་ཅང་གལ་ཆེན་པོ་རེད། 

འདས་པའི་ཉིན་བཞིའི་རིང་བགྲོ་གླེང་བྱས་པ་དེ་དག་བརྗོད་གཞི་ཆེན་པོ་ཤ་སྟག་

རེད༑ ཚོུད་གཉིས་རེའི་ནང་མཐའ་ཆོད་པ་དང་ཡང་དག་པ་ཞིག་བགྲོ་གླེང་བྱེད་ཐུབ་ཐབས་

མེད༑ སྤྱིར་བཏང་དེ་ཚོ་ངས་དམིགས་བསལ་སློབ་སྦྱོང་བྱས་པའི་བརྗོད་གཞི་མིན་པར་

བརྟེན༑ སྤྱིར་བཏང་ཤེས་བྱའི་ཐོག་ནས་བཤད་པ་ཞིག་རེད། ངས་བཤད་པ་དེ་ཚོའི་ནང་

དེང་སང་གི་བཤད་ཚུལ་དང་མི་མཐུན་པའང་ཡོད་པ་བརྟེན། ངས་ནོར་ནས་བཤད་འདུག་

ཅེས་དགོངས་སྲིད། དེ་ནི་ཡོངས་གྲགས་ཀྱི་གནས་སྟངས་དང་མི་མཐུན་པར་བཤད་པ་

དེ་མཁྱེན་དགོས། སྤྱིར་བཏང་ངས་བཤད་པའི་ནང་ནོར་འཁྲུལ་མེད་ཅེས་ཞུ་གི་མེད་

ཀྱང་༑ མི་འདྲ་བ་ཙམ་གྱིས་ནོར་འཁྲུལ་ལ་བརྩི་རྒྱུ་མེད། གནས་ཚུལ་མང་པོ་ཞིག་ང་རང་

གི་བསམ་ཚུལ་གང་ཡོད་པ་དེ་ཞུ་གི་ཡོད་རེད། དེ་ཚོའི་རྒྱབ་ཏུ་རིགས་པའི་སྒྲུབ་བྱེད་

མེད་པ་ཧ་ལམ་མེད་བསམ་གྱི་ཡོད། མི་ཁ་ཤས་ཀྱིས་དེང་རབས་ཀྱི་སྐོར་དང་། གོ་ལ་

གཅིག་སྒྱུར་གྱི་སྐོར། ཚན་རིག་དང་འཕྲུལ་ལས་སྐོར་སོགས་ཀྱི་གནས་ཚུལ་རྣམས་ངས་

གློ་བུར་དུ་བཟོས་པ་མིན་འགྲོ་དགོངས་མཁན་ཡོད་སྲིད་ཀྱང། ངས་ཞུས་པ་མང་ཆེ་བ་ནི་

གཱཾདྡྷཱི་དང་གཱཾདྡྷཱིའི་རྗེས་འཇུག་ཚོའི་དགོངས་ཚུལ་དྲངས་པ་ཁག་རེད། བདག་ཉིད་ཆེན་པོ་

གཱཾདྡྷཱི་མཆོག་གིས་ཀྱང་རིག་པའི་གཞུང་ལུགས་མང་པོ་ལ་བསྟུན་ནས་གསུངས་པ་ཞིག་

རེད་མ་གཏོགས། ཐད་ཀར་གསུངས་པ་ཞིག་མིན། རྒྱ་གར་རང་དབང་ (Hind Swaraj) 

ལྟ་བུར་མཚོན་ན། གཱཾདྡྷཱིས་ཆ་གཞག་ས་གཙོ་བོ་ནི་ནུབ་ཕྱོགས་པའི་སྔོན་གྱི་རྩོམ་པ་པོ་

ལིའོ་ཊོལ་སི་ཊོ་ཡེ་ (Leo Tolstoy) དང་ཐོ་རོ་ (Thoreau) སོགས་ཀྱིས་མཚོན་པའི་ནུབ་



ཚོགས་པ་མེད་པའི་མང་གཙོའི་རིང་ལུགས་སྐོར།

ཕྱོགས་པའི་མཁས་པ་རྣམས་རེད། རྒྱ་གར་རང་དབང་ཞེས་པ་ནི་དེབ་ཆུང་ངུ་ཞིག་རེད། 

བོད་སྐད་དུའང་བསྒྱུར་ཡོད། དེའི་ནང་གཟིགས་ན་ཁུངས་བཅོལ་སའི་གཞུང་མང་ཆེ་བ་

དེང་རབས་ཀྱི་ཤེས་ཡོན་འོག་ནས་ཐོན་པའི་ནུབ་ཕྱོགས་ཀྱི་མི་རིགས་ཡིན་པའི་མཁས་

པ་ཚོའི་བསམ་ཚུལ་མང་པོ་དེའི་ནང་སླེབས་ཡོད། དཔེར་ན་རྒྱ་གར་གྱི་སློབ་དཔོན་ཆེན་

པོ་ཨེ་ཀེ་སརཎ་ (Prof. A. K. Saran) ལྟ་བུར་མཚོན་ན། ཁོང་གི་ Illuminations ཞེས་

པའི་ཕྱག་དེབ་ནང་འདས་པའི་བརྒྱ་ཕྲག་གསུམ་ནང་བྱུང་བའི་ནུབ་ཕྱོགས་ཀྱི་མཁས་

པ་གྲགས་ཅན་བཅུ་ཕྲག་ལྷག་གི་ལུང་འདྲེན་ ༡༢༥ ཟུར་བཏོན་གནང་ཡོད། དེས་ན་ང་

ཚོས་བཤད་པ་རྣམས་ཕྱོགས་སུ་མ་ལྷུང་བ་ཞིག་དང་། ནུབ་ཕྱོགས་པའི་མཁས་པ་ཚོའི་

དགོངས་པར་མ་འཁོར་བ་དང་། བགྲོ་གླེང་མ་གནང་བ། གཏན་ལ་མ་ཕབ་པ་ཞིག་མེད་

ཅེས་བརྗོད་ན་འགྲིགས། གང་ལྟར་མང་ཉུང་གི་ཁྱད་པར་ཤོར་སྲིད་པ་ལས། སྤྱིར་བཏང་

བསམ་ཚུལ་དེ་ཚོ་ཤར་ནུབ་ཀྱི་ཁྱད་པར་མེད་པ་དང་། དུས་ཚོད་སྔ་རྗེས་ཀྱི་ཁྱད་པར་

མེད་པ། བསམ་བློ་གཏིང་ཟབ་གཏོང་མཁན་མང་ཆེ་བའི་དགོངས་པ་གཅིག་གྱུར་ཡོད་པ་

རྣམས་བསྡུས་པ་ཞིག་ཆགས་ཡོད། དེར་བརྟེན་དཔྱད་བཟོད་པ་ལས། དཔྱད་མི་བཟོད་པ་

ཏན་ཏན་མེད་བསམ་གྱི་ཡོད། དེས་ན་ཁྱེད་རང་ཚོས་དཔྱད་པ་གནང་དགོས་པ་དེ་གལ་

ཆེན་པོ་རེད། ཐུགས་རྗེ་ཆེ། དེ་ནས་ཚོུད་ཕྱེད་ཀ་ཙམ་གྱི་དུས་ཚོད་འདུག །དྲི་བ་ཡོད་ན་

གནང་རོགས་གནང་།

དྲི་བ་དྲིས་ལན།

དྲི་བ། རང་ཅག་བོད་པའི་སྤྱི་ཚོགས་ནང་དང་། ལྷག་པར་ཆོས་སྡེ་ཆེན་པོ་འགའ་རེའི་ནང་

༸གོང་ས་མཆོག་ལ་ཟུར་ཟ་དང་སྐུར་འདེབས་སོགས་ཀྱི་རིགས་ཇེ་མང་དུ་འགྲོ་བཞིན་པ་

དེར་རིན་པོ་ཆེ་མཆོག་ནས་རྒྱུ་རྐྱེན་གང་གི་དབང་གིས་བྱུང་བ་མངོན་གྱི་འདུག་གམ།

ལན། དྲི་བ་དེ་དངོས་ཡོད་ཀྱི་གནས་ཚུལ་ལ་གཞི་བཅོལ་བ་ཞིག་རེད། བོད་པའི་སྤྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚོགས་ནང་དང་ལྷག་པར་ཆོས་སྡེ་ཆེན་པོ་འགའ་རེའི་ནང་༸གོང་ས་མཆོག་ལ་ཟུར་ཟ་

དང་སྐུར་འདེབས་ཀྱི་རིགས་ཇེ་མང་དུ་འགྲོ་བཞིན་པ་དེར་རིན་པོ་ཆེ་མཆོག་ནས་རྒྱུ་རྐྱེན་

གང་གི་དབང་གིས་བྱུང་བ་མངོན་གྱི་འདུག་ཅེས་བཀའ་འདྲི་གནང་འདུག །དེའི་རྒྱུ་རྐྱེན་ང་

ཚོས་ཚོད་དཔག་བྱེད་ཐུབ་རྒྱུ་ཁག་པོ་རེད། ད་ལྟ་༸གོང་ས་མཆོག་ལ་སྐུར་འདེབས་དང་

ཟུར་ཟ་ཞུ་མཁན་ཇེ་མང་དུ་འགྲོ་བ་དེ་ཚང་མས་གཟིགས་ཐུབ་པ་ཞིག་རེད་མ་གཏོགས། 

ཁུག་ཁུག་ཀྱོག་ཀྱོག་ལ་དེ་འདྲ་གོ་རྒྱུ་འདུག་ཅེས་ཟེར་སྒྲོས་ཙམ་མིན་པ་དེ་དངོས་ཡོད་

གནས་སྟངས་རེད། སྒྲིག་འཛུགས་དང་། གྲོས་ཚོགས། སྤྱི་ཚོགས་ཀྱི་ཚད་ལྡན་གྱི་

ཚོགས་འདུ་སོགས་ཀྱི་ནང་དུའང་༸གོང་ས་མཆོག་ལ་ཟུར་ཟ་དང་སྐུར་འདེབས་ཞུ་བསྡད་

ཀྱི་ཡོད་རེད། སྤྱིར་བཏང་ཟུར་ཟ་དང་སྐུར་འདེབས་ཟེར་བ་དེ་དག་གི་འབྱུང་ཁུངས་གཙོ་

བོ་རང་དོན་ཡིད་བྱེད་ཀྱི་བློ་དེ་ཤ གས་ཆེ་བ་ཡིན་ཙང་། མི་སུ་དང་སུ་ཡིན་ནའང་རང་དོན་

ཡིད་བྱེད་ཀྱི་བསམ་པའི་དབང་གིས་རང་གི་མངོན་འདོད་བསྒྲུབ་རྒྱུར་༸གོང་ས་མཆོག་

གི་གསུང་དང་མཛད་པའི་ཕན་ཐོགས་མ་བྱུང་བ་མངོན་བསྡད་པ་དེ་འདྲའང་ཡོང་སྲིད་པ་

རེད༑ སྒེར་གྱི་ཁེ་ཕན་དང་། སྒེར་གྱི་མངོན་འདོད་དང་མ་འཚམས་པ་བྱུང་བའི་སྐབས་སུ་

དེ་འདྲ་མང་པོ་ཞིག་ཡོད་བསྡད་ཀྱི་ཡོད། དེའི་རྒྱུ་རྐྱེན་བཙལ་བ་ཡིན་ན་༸གོང་ས་མཆོག་

ལ་ཟུར་ཟ་དང་སྐུར་འདེབས་ཞུ་མཁན་དེ་ཚོས་རྒྱུ་མཚན་ལྡན་པའི་ཐོག་ནས་༸རྒྱལ་བ་

རིན་པོ་ཆེའི་མཛད་ཕྱོགས་ནོར་བ་དང་ཡང་དག་པ་མ་ཡིན་པ་ཞིག་བཤད་རྒྱུ་སུ་ལའང་

མེད༑ གལ་ཏེ་ཡོད་ན་དེའི་རྒྱུ་རྐྱེན་དེ་ཡང་དག་པ་ཡིན་མིན་བལྟ་རྒྱུ་རེད། སྐུར་འདེབས་

དང་ཟུར་ཟ་ཞུ་རྒྱུ་ཚང་མ་རང་གི་བསམ་བློའ་ིའཁྱེར་ཕྱོགས་དང་ཤོག་ཁག་ཟིན་སྟངས་

ཤིག་གི་ཐོག་ནས་འགྲོ་བསྡད་པ་ཤ་སྟག་རེད། 

ནམ་རྒྱུན་ཡོངས་གྲགས་སུ་དོན་ཚན་གཉིས་བཤད་ཀྱི་ཡོད། སྒྲིག་འཛུགས་ཀྱི་ནང་

དུ་ཡོད་མཁན་ཚོ་ཡིན་ནའང་རེད། སྒྲིག་འཛུགས་ཀྱི་ཕྱི་ལ་ཡོད་མཁན་ཚོ་ཡིན་ནའང་

རེད༑ དེ་ཚོས་གང་བཤད་ཀྱི་ཡོད་ཅེ་ན། དོལ་རྒྱལ་ཚོགས་པའི་སླུ་བྲིད་འོག་ཕྱིན་ནས་



ཚོགས་པ་མེད་པའི་མང་གཙོའི་རིང་ལུགས་སྐོར།

མི་དེ་ཚོས་དེ་འདྲ་བྱེད་ཀྱི་ཡོད་ཅེས་རྒྱུ་མཚན་གཅིག་དེ་བཤད་ཀྱི་ཡོད་རེད། རྒྱ་ནག་མི་

དམངས་སྤྱི་མཐུན་རྒྱལ་ཁབ་ཀྱི་ཆབ་སྲིད་པ་དེ་ཚོས་ཆེད་དུ་གཉེར་ནས་དེ་འདྲ་བཤད་

མཁན་རྣམས་བོད་ནང་དང་བཙན་བྱོལ་གྱི་སྤྱི་ཚོགས་ནང་གསོ་སྐྱོང་བྱེད་ཀྱི་ཡོད་པ་དེའི་

དབང་གིས་རེད་ཅེས་བཤད་ཀྱི་ཡོད། དེ་གཉིས་ཀ་བདེན་པ་མ་རེད་ཅེས་བཤད་ཐུབ་རྒྱུ་

ཁག་པོ་རེད། དོལ་རྒྱལ་ཚོགས་པའི་རྒྱབ་ཏུའང་རྒྱ་ནག་མི་དམངས་སྤྱི་མཐུན་རྒྱལ་ཁབ་

ཡོད་རེད། དེ་མིན་བོད་དང་འགལ་ཟླ་བྱེད་མཁན་སུ་ཡིན་ནའང་དེའི་རྒྱབ་ཏུའང་རྒྱ་ནག་

མི་དམངས་སྤྱི་མཐུན་རྒྱལ་ཁབ་ཡོད་རེད། དེ་ཚོའི་བརྒྱུད་ནས་བོད་པའི་སྤྱི་ཚོགས་ནང་

འགལ་ཟླ་བཟོ་རྒྱུ་དང་། བོད་པའི་སྤྱི་ཚོགས་ཀྱི་ནང་ནས་༸རྒྱལ་བ་རིན་པོ་ཆེར་ཟུར་ཟ་

དང་སྐུར་འདེབས་ཞུ་མཁན་ག་ཚོད་མང་མང་གཏོང་རྒྱུའི་ཐབས་ཤེས་བྱས་པ་དང་། བྱེད་

བཞིན་པ། བྱེད་རྒྱུ་ཡིན་པ་རྣམས་ནི་ང་ཚོས་མཐོང་ཐུབ་པ་ཞིག་རེད། 

འོན་ཀྱང་ང་ཚོས་བཤད་མི་ཐུབ་པ་དེ་ག་རེ་རེད་ཅེ་ན། བོད་མི་དེ་ཚོ་དོལ་རྒྱལ་རྗེས་

འབྲངས་པ་དང་། རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་ཆབ་སྲིད་པ་ཚོའི་དབང་འོག་

ཏུ་འགྲོ་ཐུབ་པ་དེ་ཇི་ལྟར་བྱུང་བ་རེད། དེ་ཙམ་གྱིས་བློ་ཁོག་དང་ཡ་ཡུས་བསྒྲིལ་རྒྱུའི་

ཆོད་སེམས་ཡོང་ཐུབ་པ་དེའི་རྒྱུ་རྐྱེན་གང་དུ་ཐུག་གི་ཡོད་དམ། སྔོན་མ་ཡིན་ན་དངུལ་

དང་དངོས་པོས་ལྟོགས་སླ་ཇི་ཙམ་སྤྲད་ནའང་༸རྒྱལ་བ་རིན་པོ་ཆེ་དང་ཆོས་ལ་ཐུག་པའི་

སྐབས་སུ་ལས་སླ་པོས་གཞན་གྱི་མགོ་སྐོར་སླུ་བྲིད་འོག་མི་འགྲོ་བ་མང་བ་རེད། འགྲོ་

མཁན་ཧ་ལམ་མཐོང་རྒྱུ་མེད། ད་ལྟ་འགྲོ་མཁན་ཇེ་མང་དུ་འགྲོ་དུས་དེའི་རྒྱུ་རྐྱེན་གང་ཡིན་

མིན་ང་ཚོས་བཤད་ཁག་པོ་རེད། ང་ཚོས་བཤད་ཐུབ་པའི་རྒྱུ་མཚན་གཅིག་རང་ལྷག་པ་

དེ་གང་རེད་ཅེ་ན། བོད་སྤྱི་མཐུན་གྱི་བསོད་ནམས་ཟད་པ་རེད་ལ། གང་ཟག་སྒེར་གྱི་

བསོད་ནམས་ཟད་པ་རེད། བོད་པའི་གཏམ་དཔེར་བསོད་ནམས་ཟད་ཁར་བསམ་ངན་དྲན་

ཞེས་བྱུང་བ་བཞིན་རང་གི་བསོད་ནམས་ཀྱི་རྒྱབ་ལྗོངས་རྫོགས་པའི་སྐབས་སུ་ཚབས་ཆེ་

བའི་མི་དགེ་བའི་ལས་ལ་ཞུགས་པ་དང། ལྷག་པར་དུ་གཞི་རྩ་གང་ཡང་མེད་པར་རང་གི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བླ་མ་ཡན་ཆད་ལ་ཟུར་ཟ་དང་སྐུར་འདེབས་བྱེད་པའི་གནས་བབ་ཡོང་བསྡད་པ་དེ་སྔོན་

གྱི་ལས་ངན་པའི་འབྲས་བུ་དང་། རང་གི་བསོད་ནམས་ཀྱི་བསགས་རྒྱབ་ཀྱིས་མ་འདེང་

བའི་གནས་སྟངས་ཤིག་རེད། 

བསོད་ནམས་དང་ཆོས་ལ་ཡིད་ཆེས་མི་བྱེད་མཁན་ཞིག་ཡིན་ན། མི་དེ་བདེན་པའི་

གནས་བབས་དང་མི་རིགས་ཀྱི་ཤ་ཞེན་རྩ་བ་ནས་བརླགས་ཟིན་པ་དང་། དངུལ་དངོས་

ཀྱི་ཁེ་ཕན་བྱུང་ན་རང་གི་མི་རིགས་དང་། རང་གི་ཡུལ་གོམས་གཤིས་ལུགས། རང་གི་

ཆོས་དང་རིག་གཞུང་། རང་གི་བླ་མ་བཅས་གང་ལའང་ཟུར་ཟ་དང་དམའ་འབེབས་བྱེད་

དགོས་བྱུང་ནའང་བྱེད་ཐུབ་པའི་ངན་སྤྱོད་ཀྱི་ཚད་གཞི་དེ་བློ་ཡུལ་ལས་འདས་པ་ཡོད་པ་

ཞིག་ཆགས་ཀྱི་ཡོད། དེར་བརྟེན་དེ་ལ་ང་ཚོས་མཐའ་གཅིག་ཏུ་རྒྱུ་མཚན་དེ་འདྲ་མཐོང་གི་

འདུག་ཅེས་བརྗོད་ཐུབ་རྒྱུ་ཁག་པོ་རེད། 

དྲི་བ། སྲིད་དོན་གྱི་ཤོག་ཁག་ལ་བརྟེན་ནས་རང་དབང་དང་། དྲང་བདེན། འདྲ་མཉམ་

མི་ཡོང་བ་མ་ཟད། ལྐོག་ཟ་རུལ་སུངས་དང་ནག་འཚོང་གི་གནས་ཚུལ་ཡོང་བ་དེ་དག་

འགོག་ཐབས་ཡོད་དམ།

ལན། གོང་དུ་ཞུས་པ་བཞིན་སྤྱི་ཡོངས་འགྲོ་སྟངས་བྱས་ན་དྲང་བདེན་མ་ཡིན་པ་དང་ལྐོག་

ཟ་རུལ་སུངས་ཀྱི་གནས་ཚུལ་འཛིན་སྐྱོང་དང་ཁྲིམས་ལུགས་དབང་འཛིན་ནང་ཡོང་ན་

དེའི་བཏང་འཛིན་གྲོས་ཚོགས་ཀྱིས་བྱེད་དགོས་ཀྱི་ཡོད། གལ་ཏེ་གྲོས་ཚོགས་ནང་བྱུང་ན་

དེའི་བཏང་འཛིན་དེ་མི་མང་གིས་བྱེད་དགོས་ཀྱི་ཡོད། མི་མང་གི་བཏང་འཛིན་ཞེས་པ་དེ་

ལོ་ལྔ་རེར་འོས་བསྡུའི་གོ་སྐབས་སླེབས་དུས་རྣམ་འགྱུར་བསྟན་རྒྱུ་ཙམ་མ་གཏོགས། ཐད་

ཀར་ལམ་སེང་བཏང་འཛིན་བྱེད་རྒྱུ་ཁག་པོ་རེད། ད་ལྟ་ཁྱེད་རང་གིས་དྲང་བདེན་མ་ཡིན་

པ་དང་ལྐོག་ཟ་རུལ་སུངས་ནག་འཚོང་སོགས་གྲངས་འདྲེན་གནང་སྐབས་གཅིག་གྱུར་ལྟ་

བུ་གནང་སོང་ཡང་། དེ་ལའང་ནང་གསེས་ཀྱི་དབྱེ་བ་མང་པོ་ཡོད། དངོས་གནས་བྱས་ན་

དེ་དག་ཆ་ཚང་ཁྲིམས་འགལ་གྱི་བྱ་བ་ཞིག་རེད། དེར་བརྟེན་དེའི་སྔོན་འགོག་དང་རྗེས་སུ་



ཚོགས་པ་མེད་པའི་མང་གཙོའི་རིང་ལུགས་སྐོར།

ལྟ་རྟོག་བཏང་འཛིན་གྱི་འགན་དེ་ཁྲིམས་དང་སྒྲིག་འཛུགས་ལྟ་སྐྱོང་བྱེད་མཁན་ཉེན་རྟོག་

སྐོར་སྲུང་བའི་ལས་ཁུངས་དང་། གསང་བའི་ལས་ཁུངས་ལ་ཡོད་པ་ཞིག་རེད། ཡིན་ནའང་

ལས་ཁུངས་དེ་གཉིས་འཛིན་སྐྱོང་གི་འོག་ལ་འདུས་པ་ཡིན་ཙང་། འཛིན་སྐྱོང་གི་ངོས་ནས་

ཁོང་ཚོ་ལ་རྒྱབ་སྐྱོར་ཚད་ལྡན་ཞིག་མ་བྱུང་ན་ཁོང་ཚོའི་ངོས་ནས་འདོད་པ་ཡོད་ནའང་

བཏང་འཛིན་དང་ཞིབ་འཇུག་བྱེད་ཐུབ་པའི་གནས་སྟངས་དེ་ཁག་པོ་རེད། འཛིན་སྐྱོང་དང་

འབྲེལ་བ་ཡོད་པའི་གནས་ཚུལ་མང་ཆེ་བ་ཇི་ལྟར་བཀག་ཐུབ་བམ་ཞེ་ན། རྒྱ་གར་ལྟ་བུར་

མཚོན་ན། རྩ་ཁྲིམས་ཀྱི་ནང་དུ་རང་དབང་ཅན་གྱི་སྡེ་ཚན་གསུམ་ཞེས་པ་ཞིག་ཡོད། ང་ཚོ་

བཙན་བྱོལ་བོད་མི་ལའང་ཆེ་ཆུང་ལ་མ་ལྟོས་པར་དེ་གསུམ་ག་ཡོད་མུས་རེད། རྩིས་ཞིབ་

ལས་ཁང་ (Comptroller and Auditor General) དང་། གཞུང་ཞབས་འདེམས་བསྐོ་ལྷན་

ཁང་༑ (Public Service Commission) འོས་བསྡུ་ལས་ཁང་ (Election Commission) 

བཅས་རང་དབང་ཅན་གྱི་སྡེ་ཚན་གསུམ་རེད། འཛིན་སྐྱོང་གི་ནང་དུ་ལྐོག་ཟ་རུལ་སུངས་

དང་དཔལ་འབྱོར་ཐོག་ནས་སྒྲིག་མཐུན་མ་ཡིན་པ་དང་ཁྲིམས་མཐུན་མ་ཡིན་པའི་གནས་

ཚུལ་བྱུང་ན་དེ་བཏང་འཛིན་བྱེད་མཁན་ནི་རྩིས་ཞིབ་ལས་ཁང་རེད། དེའི་ལས་ཁུངས་ནས་

འདི་ལྟ་བུའི་གནས་ཚུལ་ནོར་འཛོལ་བྱུང་འདུག་ཅེས་གྲོས་ཚོགས་ལ་གསལ་སྟོན་བྱེད་ཀྱི་

ཡོད༑ དེ་ནས་གྲོས་ཚོགས་ཀྱིས་ཁྲིམས་ཁང་དུ་བསྐྱལ་དགོས་སམ། གྲོས་ཚོགས་ངོས་

ནས་ཞིབ་འཇུག་གནང་དགོས་སམ། ཡང་ན་འཛིན་སྐྱོང་གི་སྒྲིག་འཛུགས་རང་གིས་བཏང་

འཛིན་བྱེད་དགོས་མིན་བཅས་དབྱེ་བ་ཕྱེ་ནས་འགྲོ་རྒྱུ་ཞིག་རེད། ཡིན་ནའང་རྩིས་ཞིབ་

ལས་ཁང་ལ་སླེབས་རྒྱུའི་ཡིག་ཆ་རྣམས་གནས་ཚུལ་ཆེན་པོ་ཞིག་མིན་ན་ལྐོག་ཟ་རུལ་

སུངས་བྱེད་མཁན་ཚོས་དང་པོ་ནས་ཧ་ལམ་མཛུབ་མོ་བཙུག་ས་མེད་པ་བཟོས་ཟིན་ཅིང། 

ཤོག་བུའི་ཐོག་ཏུ་ཚང་མ་འགྲིགས་པ་ཆགས་ཡོད་ཙང་མང་པོ་ཞིག་སྣང་མེད་དུ་འགྲོ་བ་རེད། 

དེ་འདྲའི་གནས་ཚུལ་ཞིག་བྱུང་བའི་རྗེས་སུ་བཏང་འཛིན་བྱེད་སྐབས་ཁྲིམས་ཀྱི་ལས་རིམ་

དེ་ཉོབ་པོ་དང་རིང་པོ་ཡིན་ཙང་། ལོ་ནས་ལོ་བསྟུད་དེ་གོ་རྒྱུ་ཚོར་རྒྱུ་མེད་པར་དེའི་བར་དུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཛིན་སྐྱོང་གི་མི་དང་། བཏང་འཛིན་བྱེད་མཁན། ཁྲིམས་དཔོན་བཅས་འགྱུར་བ་ཐེབས་པ་

སོགས་ཀྱིས་རིམ་པས་ཡལ་འགྲོ་བ་རེད། 

སྤྱི་ཚོགས་ཀྱི་ནང་དུ་ལྐོག་ཟ་རུལ་སུངས་དང་། ནག་འཚོང་། དངུལ་ནག་པོ་སོགས་

ཀྱི་བཏང་འཛིན་ནི་འཛིན་སྐྱོང་གིས་བྱེད་ཀྱི་ཡོད་པའི་སྐད་ཆ་རེད། དེ་ནི་འཛིན་སྐྱོང་གིས་

བྱེད་པའི་སྐབས་སུ་འཛིན་སྐྱོང་རང་ཉིད་གཙང་མ་ཇི་ཙམ་ཡོད་མིན་བཤད་ཁག་པོ་རེད། 

ཆབ་སྲིད་ཀྱི་ཤོག་ཁག་ཚོའི་དངུལ་གྱི་བཏང་འཛིན་བྱེད་རྒྱུ་དེ་ཧ་ཅང་ཁག་པོ་རེད། ད་

ལྟ་བར་དུ་ཆབ་སྲིད་ཀྱི་ཤོག་ཁག་དེ་ཚོའི་དངུལ་རྣམས་རྩིས་ཞིབ་ལས་ཁང་གིས་རྩིས་

ཞིབ་བྱེད་ཀྱི་མེད། དེ་ཙམ་དུ་མ་ཟད་ཆབ་སྲིད་ཀྱི་ཤོག་ཁག་དེ་དག་ད་ལྟ་བར་དུ་ Right 

to information (RTI) ཁྲིམས་གཞིའི་འོག་ཏུ་སླེབས་ཐུབ་མེད། དེ་ནི་གནས་ཚུལ་གང་

བྱུང་མིན་འདྲི་ན་ཤེས་ཐུབ་པའི་ཐོབ་ཐང་གི་ཁྲིམས་གཞི་ཞིག་རེད། དེར་བརྟེན་ཆབ་སྲིད་

ཀྱི་ཤོག་ཁག་གིས་གང་བྱས་པ་རྣམས་གསང་བ་ཉར་ནའང་དངོས་གསལ་དོད་པོ་ཆགས་

མི་ཐུབ་པ་རེད། དེ་དག་ནི་ཧ་ཅང་གི་དངོས་གསལ་དོད་པོས་འདྲ་མཉམ་མེད་པའི་གནས་

སྟངས་ཤིག་རེད། རྒྱ་གར་གྱི་སྲིད་འཛིན་དང་སྲིད་བློན་མན་ཆད་ཀྱི་ལས་ཁུངས་ཚང་མ་ 

RTI འོག་ཏུ་ཡོད་ཀྱང་། ཆབ་སྲིད་ཀྱི་ཤོག་ཁག་དེ་ཚོ་ད་ལྟའང་ RTI འོག་ཏུ་ཚུད་མེད། 

གང་ལྟར་རྙོག་འཛིངས་ཤིག་ནང་སླེབས་ཚར་དུས་བཏང་འཛིན་ཞིབ་འཇུག་ཟེར་རྒྱུ་དེ་ཧ་

ཅང་ཁག་པོ་ཡིན་པ་དངོས་ཡོད་ཀྱི་གནས་སྟངས་ཆགས་ཡོད། འཛིན་སྐྱོང་གི་ལྐོག་ཟ་

རུལ་སུངས་དང་། ཁྲིམས་བཟོ་ལྷན་ཚོགས་ཀྱི་ལྐོག་ཟ་རུལ་སུངས། ཁྲིམས་ལུགས་དབང་

འཛིན་གྱི་ལྐོག་ཟ་རུལ་སུངས་ལ་མཛུབ་མོ་བཙུགས་ཏེ་བཏང་འཛིན་བྱེད་མཁན་ཞིག་རྙེད་

ཡོང་གི་རེད་དེ། ཆབ་སྲིད་ཀྱི་ཤོག་ཁག་གིས་ལྐོག་ཟ་རུལ་སུངས་བྱས་པ་དེ་ཚོ་ལ་བཏང་

འཛིན་བྱེད་མཁན་གྱི་སྡེ་ཚན་ཧ་ཅང་རྙེད་ཁག་པོ་རེད། དེའི་ཐོག་ལ་བཏང་འཛིན་བྱེད་

མཁན་གྱི་དམིགས་བསལ་གྱི་སྡེ་ཚན་དེ་འོས་བསྡུ་ལས་ཁང་རེད། འོས་བསྡུ་ལས་ཁང་

གིས་འོས་བསྡུའི་སྐབས་སུ་ཆབ་སྲིད་ཀྱི་ཤོག་ཁག་གི་འགྲོ་སོང་གི་རྩིས་ཁྲ་བཏང་འཛིན་



ཚོགས་པ་མེད་པའི་མང་གཙོའི་རིང་ལུགས་སྐོར།

བྱེད་རྒྱུ་དང་། འོས་བསྡུའི་སྒྲིག་གཞི་དང་མཐུན་མིན་བཏང་འཛིན་བྱེད་རྒྱུ། དེ་ལ་བརྟེན་

ནས་ཆབ་སྲིད་ཀྱི་ཤོག་ཁག་གི་ངོས་འཛིན་ཕྱིར་བསྡུ་བྱེད་རྒྱུ་སོགས་ཀྱི་གནས་བབ་ཡོད་

ཀྱང་༑ ཁ་ཡོད་ལག་ཡོད་གནད་དུ་སྨིན་པ་ཡོང་ཁག་པོ་ཆགས་ཡོད། སྤྱི་ཡོངས་ཀྱི་སྒྲོམ་

གཞི་དེ་ཆུ་ལྟ་བུ་འཛག་ས་མེད་པ་ཞིག་བཟོ་ཐུབ་རྒྱུ་དེ་ཆབ་སྲིད་ཀྱི་ཤོག་ཁག་མང་པོ་ཡོད་

པའི་ཚོགས་པའི་འཛིན་སྐྱོང་བྱེད་མཁན་གྱི་སྒྲིག་འཛུགས་ཤིག་གི་ནང་ལ་ཁག་པོ་རེད། 

དྲི་བ། ད་ལྟ་བཙན་བྱོལ་སྤྱི་ཚོགས་དང་གྲོས་ཚོགས་ནང་རང་བཙན་དང་དབུ་མའི་ལམ་གྱི་

རྗེས་འཇུག་དབར་ལ་རྡོག་རྩ་ཆིག་བསྒྲིལ་མེད་པར་ལས་འགུལ་སྤེལ་སྐབས་མཉམ་རུབ་

མེད་པ་སོགས་ཡོང་གི་ཡོད། རང་བཙན་རྩོད་མཁན་དང་དབུ་མའི་ལམ་གྱི་རྗེས་འཇུག་

བཅས་གཉིས་ཡོད་པ་དེས་བོད་པའི་མང་གཙོའི་ལྟ་གྲུབ་ལ་གནོད་ཀྱི་རེད་དམ།

ལན། མང་གཙོའི་སྤྱི་ཚོགས་ནང་ཆབ་སྲིད་ཀྱི་ཤོག་ཁག་མང་པོ་ཡོད་མིན་ལ་མ་ལྟོས་

པར་ཆབ་སྲིད་ཀྱི་བསམ་ཚུལ་དང་ལྟ་གྲུབ་མང་པོ་ཡོད་ཆོག་པ་དེ་གཞི་རིམ་གྱི་གནས་

སྟངས་རེད། དེར་བརྟེན་ང་ཚོ་བཙན་བྱོལ་བོད་མིའི་སྤྱི་ཚོགས་ནང་དུའང་བོད་དོན་བདེན་

མཐའ་གསལ་ཐབས་སུ་རང་བཙན་རྩོད་སྒྲུབ་བྱས་ནས་གསལ་དགོས་རེད་ཅེས་པ་དང། 

དབུ་མའི་ལམ་གྱི་སྲིད་བྱུས་ལ་བརྟེན་ནས་གསལ་དགོས་ཞེས་པ་གཉིས་ཀས་བོད་ཀྱི་

རྩ་དོན་ལ་ལྷག་བསམ་རྣམ་དག་ཡོད་པ་དེ་བཤད་མ་དགོས་པ་རེད། དེ་ནི་བསྒྲུབ་བྱ་དང་

ཐབས་ལམ་མི་འདྲ་བ་ཙམ་རེད། དབུ་མའི་ལམ་གྱི་སྲིད་བྱུས་ཀྱིས་མིང་དོན་མཚུངས་

པའི་རང་སྐྱོང་བྱུང་ན་རྒྱ་ནག་མི་དམངས་སྤྱི་མཐུན་རྒྱལ་ཁབ་ཀྱི་རྩ་ཁྲིམས་ཀྱི་སྒྲོམ་གཞིའི་

ནང་བསྡད་ན་འགྲིགས་ཀྱི་འདུག་ཅེས་ཟེར་གྱི་ཡོད། རང་བཙན་རྩོད་མཁན་ཚོས་དེས་

འགྲིགས་ཀྱི་མི་འདུག །བོད་ཀྱི་ཆབ་སྲིད་ཀྱི་མངའ་དབང་དེ་བསྐྱར་གསོ་བྱེད་དགོས་

འདུག༑ རྒྱ་ནག་དང་ཁ་འབྲལ་དགོས་ཀྱི་འདུག་ཅེས་བཤད་ཀྱི་ཡོད། དེ་གཉིས་ཀས་བོད་

མི་རིགས་དང་བོད་རྒྱལ་ཁབ་ཀྱི་ཁེ་ཕན་ལ་བསམ་བློ་གཏོང་གི་ཡོད་པ་ཡིན་ཙང་། ལྷག་

བསམ་གྱི་ཆ་ནས་ཁྱད་པར་མེད་ལ། དམིགས་ཡུལ་གྱི་ཆ་ནས་ཁྱད་པར་ཡོད་པ་ཞིག་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རེད༑ སྤྱི་ཚོགས་ཀྱི་ནང་དུ་ཡིན་ནའང་རེད། གྲོས་ཚོགས་ཀྱི་ནང་དུའང་ཡིན་ནའང་རེད། 

དེ་ལྟ་བུའི་བསམ་ཚུལ་མི་འདྲ་བ་གཉིས་ཡོད་ན་མ་འགྲིགས་པ་དང་། དེ་བཀག་དགོས་

པའི་གནས་སྟངས་ཤིག་གང་ཡང་ཆགས་ཀྱི་མེད། 

ཁྱེད་རང་གི་དྲི་བའི་ནང་ལས་འགུལ་སྤེལ་སྐབས་མཉམ་རུབ་བྱེད་ཀྱི་མི་འདུག་ཅེས་

གསུངས་སོང་། དེ་ནི་རང་བཞིན་གྱིས་མཉམ་རུབ་བྱེད་ཐུབ་ཐབས་མེད། དེང་སང་ལས་

འགུལ་སྤེལ་ཟེར་བའི་ཚིག་དེ་མང་ཆེ་བ་ཞིག་སྲང་ལམ་དུ་འགྲོ་ནས་སྐད་འབོད་བྱེད་རྒྱུ་ལ་

གོ་བསྡད་ཀྱི་འདུག །ལས་འགུལ་སྤེལ་ཟེར་བ་ལ་ཐབས་བརྒྱ་བྱུས་སྟོང་གིས་མང་པོ་ཞིག་

བྱེད་རྒྱུ་ཡོད་པ་དེ་དགོངས་པར་འཁོར་གྱི་མི་འདུག །ད་ང་ཚོ་ལས་འགུལ་སྤེལ་གྱི་ཡོད། 

སྐད་འབོད་བྱེད་དུ་ཤོག་ཅེས་བརྗོད་དུས་རང་བཙན་ལྟ་གྲུབ་འཛིན་མཁན་གྱིས་བོད་རང་

བཙན་ཡིན་ཞེས་སྐད་བརྒྱབ་དགོས་རེད། དེ་ལ་དབུ་མའི་ལམ་གྱི་ལས་འགུལ་བ་ཚོ་འགྲོ་

ཤེས་སྟངས་མེད། དབུ་མའི་ལམ་གྱིས་རང་སྐྱོང་ལ་རྒྱབ་སྐྱོར་བྱེད་པ་ལས། རང་བཙན་

ལ་རྒྱབ་སྐྱོར་བྱེད་ཀྱི་མེད། དབུ་མའི་ལམ་གྱི་མི་ཚོས་ལས་འགུལ་སྤེལ་ནས་སྐད་འབོད་

བྱེད་སྐབས་མིང་དོན་མཚུངས་པའི་རང་སྐྱོང་དགོས་ཞེས་པ་དེ་རང་བཙན་རྩོད་མཁན་

གྱིས་བརྗོད་ཐུབ་ཐབས་མེད། དེ་བརྗོད་ནའང་གཅིག་གིས་གཅིག་ལ་མགོ་སྐོར་ལྟ་བུ་

རེད༑ དེར་བརྟེན་ལས་འགུལ་སྤེལ་བའི་གོ་དོན་དེ་གསུམ་ཅུའི་དུས་དྲན་སྐབས་སུ་སྲང་

ལམ་བར་དུ་སྐད་འབོད་བྱས་ནས་འགྲོ་རྒྱུ་ཙམ་ལ་ཐ་སྙད་བཏགས་ན་ནི་མཉམ་དུ་བྱེད་

མི་ཐུབ་པའི་དངོས་ཡོད་ཀྱི་གནས་སྟངས་རེད། དེ་ནི་ལོགས་སུ་གཞག་ན་ཡག་གི་རེད། 

དེ་མིན་བོད་མིའི་སྤྱི་ཚོགས་ཡར་རྒྱས་དང་། བོད་ཀྱི་སྐད་ཡིག་སྲུང་སྐྱོབ། བོད་ཀྱི་ཁོར་

ཡུག་སྲུང་སྐྱོབ། བོད་ཀྱི་གནས་བབ་སྐོར་རྒྱལ་སྤྱིའི་ནང་སྐད་ཆ་བཤད་རྒྱུ་སོགས་ལས་

འགུལ་དུ་བསམས་ན་ནི་རང་བཙན་རྩོད་མཁན་དང་རང་སྐྱོང་རྩོད་མཁན་གཉིས་ཀས་

མཉམ་དུ་བྱེད་མི་ཐུབ་པའི་གནས་སྟངས་གང་ཡང་མེད། བོད་ཀྱི་ཆོས་དང་རིག་གཞུང་

སྲུང་སྐྱོབ་བྱེད་དགོས་ཞེས་པ་དེ་ནི་རང་བཙན་གྱི་དོན་དུ་བཤད་ཀྱི་མེད་ལ། རང་སྐྱོང་གི་



ཚོགས་པ་མེད་པའི་མང་གཙོའི་རིང་ལུགས་སྐོར།

དོན་དུའང་བཤད་ཀྱི་མེད། དེ་ནི་ཆོས་དང་རིག་གཞུང་གི་ངོ་བོ་སྲུང་སྐྱོབ་བྱེད་དགོས་ཞེས་

བཤད་ཀྱི་ཡོད། དེ་འདྲའི་ལས་འགུལ་རིགས་མཉམ་དུ་སྤེལ་ཐུབ་ལ། མཉམ་དུ་སྤེལ་ན་མི་

འགྲིགས་པའང་མེད། སྤྱིར་བཏང་ཕན་ཚུན་བོད་མི་གཅིག་གྱུར་ཡིན་པའི་ཆ་ནས་མཛའ་

བརྩེས་མཐུན་འབྲེལ་བྱེད་རྒྱུའི་གཤིས་ཀ་དེ་ད་ལྟ་ང་ཚོ་བོད་པའི་སྤྱི་ཚོགས་ནང་ཕྲན་བུ་

དཀོན་ཙམ་འདུག །གང་ཟག་སྒེར་གྱི་འབྲེལ་བ་དང་གཞུང་གི་ལས་དོན་བྱེད་ཕྱོགས་ཚང་

མ་མཉམ་དུ་བསྲེས་ནས་འགྲོ་གི་ཡོད། དཔེར་ན་གཞུང་གི་ལས་དོན་ཐོག་ནས་གཅིག་

གིས་གཅིག་ལ་དགག་བྱ་ཡོད་ན་གང་ཟག་སྒེར་གཉིས་པོའང་མི་མཐུན་པ་ཆགས་པ་དང། 

ལྟ་བ་འཛིན་སྟངས་ཀྱི་ཐོག་ནས་ཁྱད་པར་ཡོད་ན་གང་ཟག་སྒེར་ཕན་ཚུན་མི་མཐུན་པ་

ཆགས་པ་མཐོང་མུས་རེད།

དྲི་བ་མཐའ་མ་ནི་རང་བཙན་རྩོད་སྒྲུབ་བྱེད་མཁན་དང་དབུ་མའི་ལམ་གྱི་རྗེས་འཇུག་

བཅས་གཉིས་ཡོད་པ་དེས་བོད་པའི་མང་གཙོའི་ལྟ་གྲུབ་ལ་གནོད་ཀྱི་རེད་དམ་ཞེས་པ་

དེ་རེད་འདུག །དེས་གནོད་རྒྱུ་གང་ཡང་མེད། མང་གཙོའི་ལྟ་གྲུབ་ནང་གཉིས་ཀར་རང་

དབང་ཆ་ཚང་སྤྲད་ཡོད་རེད། མཐུན་འབྲེལ་ལ་གནོད་ཀྱི་རེད་དམ་ཞེ་ན། མཐུན་འབྲེལ་

ལའང་གནོད་རྒྱུ་གང་ཡང་མེད། གཉིས་ཀ་ནི་བོད་མི་རེད། སོ་སོ་སོ་སོས་བོད་སྤྱི་པའི་

དོན་དུ་ལྷག་བསམ་ཁྱེར་ནས་ལས་ཀ་བྱེད་ཀྱི་ཡོད་རེད། གནོད་དགོས་པའི་གནས་སྟངས་

གང་ཡང་མེད། གལ་ཏེ་གནོད་ཀྱི་ཡོད་ན་གང་ཟག་གི་འབྲེལ་བ་དང་ལྟ་གྲུབ་ཀྱི་འབྲེལ་བ་

གཉིས་པོ་དབྱེ་བ་མ་ཆོད་པའི་དབང་གིས་རེད། དེ་ལ་གདོང་ལེན་ཇི་ལྟར་བྱེད་དགོས་ཤེ་

ན༑ ལྟ་གྲུབ་ཀྱི་རྣམ་གཞག་ལོགས་སུ་དང་། གཞུང་འབྲེལ་གྱི་བྱ་བའི་རྣམ་གཞག་ལོགས་

སུ༑ གང་ཟག་ལོགས་སུ་བྱེད་དགོས། དཔེར་ན་གཱཾདྡྷཱིས་བྱ་བ་དང་བྱེད་པ་པོ་གཉིས་དབྱེ་

བ་ཕྱེ་དགོས་ཤིང་། གལ་ཏེ་བྱ་བ་མ་རུང་བ་ཞིག་བྱེད་ན་དེ་ལ་ངོ་རྒོལ་བྱེད་དགོས་པ་དང། 

དེ་ལྟ་བུའི་བྱ་བ་མ་རུང་བ་བྱེད་མཁན་གྱི་གང་ཟག་དེ་ལ་བྱམས་བརྩེ་བྱེད་དགོས་ཞེས་

གསུངས་ཡོད། དེར་བརྟེན་ང་ཚོས་བྱེད་པ་པོ་དང་བྱ་བ་གཉིས་མཉམ་དུ་བསྲེས་པ་རེད། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

གལ་ཏེ་བྱ་བ་མ་རུང་བ་ཞིག་ལ་ངོ་རྒོལ་བྱེད་ན་བྱེད་པ་པོ་དེ་ལ་བྱམས་བརྩེ་མེད་པར་

ཆགས་ན་དེ་ནི་འཚེ་བ་མེད་པའི་ལམ་གྱི་ལས་འགུལ་སྤེལ་སྟངས་ཀྱི་གཞི་རིམ་གྱི་ལྟ་

གྲུབ་དང་འགལ་བ་རེད། དེས་ན་གདོང་ལེན་བྱེད་སྟངས་དེ་འཚེ་བ་མེད་པའི་གཞི་རིམ་གྱི་

ལྟ་གྲུབ་ཐོག་ནས་བྱ་བ་ལ་འགལ་ཟླ་ཡོད་ནའང་བྱེད་པ་པོ་ལ་འགལ་ཟླ་མེད་པར་བྱམས་

བརྩེ་གནས་ཐུབ་དགོས་པ་དེ་རེད། 

དྲི་བ། བོད་པ་ཚོ་སོ་སོའ་ིསྐད་ཡིག་ཉམས་ཆག་འགྲོ་བ་ལ་ཚོར་བ་མེད་པ་ལྟ་བུ་འདུག ། 

རིན་པོ་ཆེས་ཚོར་བ་ཡོང་ཐབས་ཐོག་དགོངས་ཚུལ་གསུང་རོགས་གནང་།

ལན། སྐད་ཡིག་དང་། ལེགས་བྱང་། ཆོས་ལ་སོགས་པ་ལ་དད་པ་དང་དགའ་ཞེན་གྱི་

ཚོར་བ་སྐྱེ་རྒྱུར་ཁབ་བརྒྱབ་རྒྱུ་དང་རིལ་བུ་བཟའ་རྒྱུ་སོགས་གང་ཡང་མེད། དེང་སང་

བཀའ་མོལ་གནང་མཁན་མང་ཆེ་བས་རང་གི་ཆོས་དང་། རང་གི་རིག་གཞུང་། རང་གི་

སྐད་ཡིག་ལ་ཚོར་བ་དང་ལྡན་པའི་ཐོག་ནས་བརྩེ་གདུང་དང་ཞེན་ཁོག་ཡོད་དགོས་པའི་

གནས་ཚུལ་མང་པོ་གསུང་གི་ཡོད། དེ་ལ་གཏིང་ཟབ་པོས་བལྟས་ན་རང་གི་སྐད་ཡིག་

དང་རང་གི་རིག་གཞུང་ཡིན་པའི་རྒྱུ་མཚན་གྱིས་རྩ་ཆེན་པོ་བརྩི་བ་རེད། གང་ལྟར་རྩ་

ཆེན་པོ་བརྩི་དགོས་པའི་རྒྱུ་མཚན་ལ་རང་ཉིད་བཀོད་པ་རེད། དེ་ནི་ང་ཚོ་བོད་པའི་གཏམ་

དཔེར་ཨ་ཕའི་ཁ་ཕོར་གཙང་ཞེན་ཞེས་ལབ་པ་ལྟ་བུ་རེད། 

བོད་ཀྱི་སྐད་ཡིག་དང་རིག་གཞུང་སྲུང་སྐྱོབ་བྱེད་རྒྱུ་དེ་འཇིག་རྟེན་འགྲོ་བ་མི་རིགས་

སྤྱི་ཡོངས་ཀྱི་ཁེ་ཕན་གྱི་ཆེད་དུ་ཡིན་པ་ལས། བོད་པ་རྐྱང་པའི་དོན་དུ་སྲུང་སྐྱོབ་བྱེད་

དགོས་པ་ཞིག་ཆགས་ཀྱི་མེད། དེར་བརྟེན་དེང་སང་བོད་པ་ལས་བོད་ཀྱི་ཆོས་དང་རིག་

གཞུང་ལ་དོ་སྣང་དང་དཀའ་ལས་རྒྱག་མཁན་མགོ་སེར་བ་མང་བ་རེད། ད་གིན་གཅིག་

གིས་༸སྐྱབས་མགོན་རིན་པོ་ཆེར་དད་མོས་ཞུ་མཁན་ནང་དུའང་ནང་པ་མིན་པ་དང་། 

ཆོས་ཁས་མི་ལེན་པ། ནུབ་ཕྱོགས་པ་མང་བ་འདུག་ཅེས་གསུངས་པ་བཞིན་རེད། དེར་

བརྟེན་ང་ཚོའི་བསམ་བློའ་ིནང་དུའང་འགྲོ་བ་མི་རིགས་སྤྱི་ཡོངས་ལ་འཁྲི་བའི་ལས་འགན་



ཚོགས་པ་མེད་པའི་མང་གཙོའི་རིང་ལུགས་སྐོར།

ཡོད་པ་དེ་ངོ་འཕྲོད་དགོས་པ་ཞིག་རེད། 

བོད་ཀྱི་སྐད་ཡིག་གི་སྲུང་སྐྱོབ་ནི་བོད་ཀྱི་རིགས་ལ་སྐྱེ་བའི་མི་རིགས་ཤིག་གིས་

བྱེད་ཐུབ་པ་བཞིན་བོད་ཀྱི་རིགས་སུ་མ་སྐྱེས་པའི་མི་རིགས་གཞན་ཞིག་གིས་གང་ལ་

གང་འཚམས་བྱེད་ཐུབ་ཀྱང་བརྒྱ་ཆ་བརྒྱ་ཐམ་པ་བོད་པ་དང་གཅིག་པ་བྱེད་མི་ཐུབ། དེ་ནི་

རིགས་ཀྱི་ཁྱད་པར་གྱིས་རེད། རྒྱ་གར་དང་བོད་པའི་བར་ལའང་རིགས་ཀྱི་ཁྱད་པར་ཆེན་

པོ་ཡོད་རེད། དཔེར་ན། བོད་སྐད་ཀྱི་དབྱངས་གསལ་སུམ་ཅུ་སོ་བཞི་དེ་སྒྲ་དག་པོ་བརྗོད་

ཐུབ་མཁན་ནི་བོད་རིགས་དང་བོད་རིགས་དང་འབྲེལ་བ་ཡོད་པ་དེ་དག་མ་གཏོགས། བོད་

རིགས་དང་འབྲེལ་བ་མེད་པ་ང་ཚོའི་ཁྱིམ་མཚེས་རྒྱ་མིས་ཀྱང་བོད་ཀྱི་དབྱངས་གསལ་

སུམ་ཅུ་སོ་བཞི་དེ་ཆ་ཚང་སྒྲ་དག་པོ་བརྗོད་མི་ཐུབ། དེར་བརྟེན་རང་གི་ཕ་སྐད་ཀྱི་ངོ་བོར་

རང་གིས་སྲུང་སྐྱོབ་བྱེད་རྒྱུ་དེ་འོས་ཤིང་འཚམས་པ་རེད་ལ། ང་ཚོ་ལ་འཁྲི་བའི་ལས་

འགན་ཞིག་ཀྱང་རེད། དེ་ནི་ང་ཚོས་མ་བྱེད་ན་སུས་བྱེད་ཀྱི་རེད་སྙམ་པ་ཞིག་དགོས།

དེ་ནས་ཚོར་བ་མི་སླེབས་པ་དེ་ལ་རྒྱུ་མཚན་གཉིས་རེད། རྒྱུ་མཚན་དང་པོ་ནི་སྐད་

ཡིག་གི་རིན་ཐང་མི་ཤེས་པ་དེ་རེད། ད་ལྟའི་འཇིག་རྟེན་འདིའི་ནང་སྐད་ཡིག་ཡོངས་

གྲགས་སྟོང་ཕྲག་བདུན་ཡས་མས་ཤིག་ཡོད་ཀྱང་དེ་དག་ཉམས་ཆག་གིས་ལོ་རེ་ནས་ལོ་

རེར་ཉུང་དུ་འགྲོ་མུས་རེད། དེ་ལྟ་བུའི་སྐད་ཡིག་སྟོང་ཕྲག་བདུན་ནང་ནང་པ་སངས་རྒྱས་

པའི་མདོ་དང་སྔགས་ཀྱི་རིག་པའི་གཞུང་ལུགས་ཡོངས་སུ་རྫོགས་པ་ཚང་ལ་མ་ནོར་བ་

ཇི་མ་ཇི་བཞིན་བོད་ཀྱི་སྐད་ཡིག་ནང་མ་གཏོགས་མེད། ནང་པའི་ཆོས་དང་རིག་གཞུང་

གི་གནས་སྟངས་དང་། ལྷག་པར་དུ་ནང་པའི་ལྟ་གྲུབ་དང་ནང་པའི་ཚན་རིག་གི་གནས་

སྟངས་དེ་ད་ལྟ་འཇིག་རྟེན་ཁྱོན་ཡོངས་ཀྱི་རེ་བའི་མིག་འབུར་གཏོད་ས་ལྟ་བུ་ཧ་ཅང་གལ་

ཆེན་པོ་ཆགས་ཡོད། དེས་ན་དེ་ཚོ་འགྲོ་བ་མི་རིགས་སྤྱི་ཡོངས་ཀྱི་ཞབས་འདེགས་ཆེད་

དུ་སྲུང་སྐྱོབ་བྱེད་དགོས་པ་དང་བྱེད་འོས་པ་ཞིག་ཆགས་པ་སྨོས་མེད་རེད། ལེགས་སྦྱར་

གྱི་སྐད་ཡིག་ནི་འཇིག་རྟེན་གྱི་སྐད་ཡིག་ཚང་མའི་ནང་ནས་མཐོ་ཤོས་དང་ཕྱུག་ཤོས་སུ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བརྩི་བ་རེད། ཀམ་པུའུ་ཀྲར་ནང་ལས་གཞི་བཟོ་བའི་སྐབས་སུ་ལེགས་སྦྱར་གྱི་སྐད་དེ་

ཡག་ཤོས་ཡོང་གི་འདུག་ཅེས་བཤད་ཀྱི་ཡོད། གང་ལྟར་ལེགས་སྦྱར་གྱི་སྐད་ཤེས་མཁན་

མེད་པ་མ་གཏོགས། ཚན་རིག་དང་མཐུན་པའི་སྐད་ཡིག་ཅིག་ཡིན་ཙང་སྟབས་བདེ་ཤོས་

ཆགས་ཀྱི་ཡོད་རེད། ལེགས་སྦྱར་གྱི་སྐད་ཡིག་ནང་ཇི་ཙམ་བསྟན་ཐུབ་པའི་བརྗོད་དོན་

ཡོངས་སུ་རྫོགས་པ་སྟོན་ཐུབ་མཁན་གྱི་སྐད་ཡིག་གཉིས་པ་དེ་བོད་སྐད་མ་གཏོགས་མེད། 

རྒྱ་གར་གྱི་སྐད་རིགས་གཞན་དག་དང་བསྡུར་ནའང་བོད་སྐད་དེ་ལེགས་སྦྱར་གྱི་སྐད་

དང་ཐག་ཉེ་བ་ཡོད། དེར་བརྟེན་ནང་པ་ཙམ་མ་ཡིན་པའི་ནང་པ་ལས་གཞན་པའི་རྒྱ་གར་

གྱི་ལྟ་གྲུབ་གཞན་དག་མང་པོ་བོད་སྐད་ནང་བཙལ་ན་མ་གཏོགས་གཞན་དུ་མི་རྙེད་པའང་

ཡོད༑ རྒྱ་གར་གྱི་བྱུང་རབས་ལོ་རྒྱུས་ལྟ་བུར་མཚོན་ནའང་བར་ལམ་བསྐྱར་གསོ་བྱས་

པ་རྣམས་ཏཱ་རཱ་ནཱ་ཐའི་ཆོས་འབྱུང་དང་བུ་སྟོན་ཆོས་འབྱུང་ནས་རྙེད་པ་མང་པོ་རེད། དེས་

ན་ངེས་པར་དུ་འགྲོ་བ་མི་རིགས་སྤྱི་ཡོངས་ལ་རིན་ཐང་ཡོད་པའི་སྐད་ཡིག་ཅིག་ཡིན་པ་

དང་༑ སྐད་ཡིག་དེ་ངའི་ཕ་སྐད་ཡིན་ཙང་ངས་ཇི་ཙམ་སྲུང་སྐྱོབ་ཐུབ་པ་ནང་བཞིན་གཞན་

གྱིས་བྱེད་མི་ཐུབ། དེ་ཡང་བོད་པ་རྐྱང་པའི་དོན་དུ་མིན། སྤྱིར་བོད་པའི་དོན་ཡང་དེར་ཚུད་

ཡོད༑ གང་ལགས་ཤེ་ན། བོད་མི་རིགས་ཞེས་པའི་ངོས་འཛིན་དེ་སྐད་ཡིག་ཐོག་ནས་ཡོང་

བ་རེད། ངོས་འཛིན་གཞན་དག་ཚང་མ་ཕྲན་བུ་ཡང་བའི་གྲས་རེད། ངོས་འཛིན་འཕྱུག་

པ་མེད་པ་ཏག་ཏག་བསྡད་ཐུབ་པ་དེ་དབྱངས་གསལ་སོ་བཞི་ལ་བརྟེན་པའི་ང་ཚོའི་སྐད་

ཡིག་དེ་རེད། དེས་ན་སྐད་ཡིག་དེ་མི་རིགས་ཀྱི་ངོས་འཛིན་དང་། རྒྱལ་ཁབ་ཀྱི་མཚོན་

རྟགས༑ དེ་བཞིན་འགྲོ་བ་མི་རིགས་སྤྱི་ཡོངས་ལ་མཁོ་བའི་ཤེས་རིག་གི་ལྟེ་གནས་ཀྱང་

ཡིན་པར་བརྟེན། ངས་ངེས་པར་དུ་རྒྱུན་འཛིན་བྱེད་དགོས་པའི་གནས་ཚུལ་དེ་རྭ་འཕྲོད་

ན་གཞི་ནས་ཚོར་བ་ཞིག་སླེབས་རྒྱུ་རེད། 

ཚོར་བ་མི་སླེབས་པའི་རྒྱུ་མཚན་གཉིས་པ་ནི་རང་གི་ཕ་སྐད་ཀྱི་ངོ་བོར་བེད་སྤྱོད་མི་

གཏོང་བ་དེ་རེད། གལ་ཏེ་རང་གི་ཕ་སྐད་ཀྱི་ངོ་བོར་བེད་སྤྱོད་གཏོང་གི་ཡོད་ན་ཚོར་བ་དེ་



ཚོགས་པ་མེད་པའི་མང་གཙོའི་རིང་ལུགས་སྐོར།

ལྷན་སྐྱེས་སུ་སླེབས་པར་བརྟེན། བསླབ་དགོས་ཀྱི་མེད། ང་ཚོའི་བཙན་བྱོལ་སྤྱི་ཚོགས་

ནང་ཞན་ཆ་ཆེ་ཤོས་ཤིག་ག་རེ་ཡོད་ཅེ་ན། ཕྲུ་གུ་ཨ་མའི་ཁོག་པའི་ནང་ཡོད་སྐབས་ནས་

ཨིན་སྐད་བསླབ་རྒྱུ་མགོ་བཙུགས་པ་རེད། ཕྲུ་གུ་ཕྲན་བུ་འཚར་ལོངས་ཀྱིས་སྐད་དང་པོ་

རྒྱག་དུས་ནས་མ་མི་དང་ཌེ་ཌི་ (Mummy, Daddy) མ་གཏོགས། ཨ་ཕ་དང་ཨ་མ་ཞེས་

སློབ་ཀྱི་མེད་པར་བརྟེན། ཕྲུ་གུའི་བསམ་བློ་གཏོང་རྒྱུའི་སྐད་ཡིག་དེ་རང་གི་ཕ་སྐད་མ་

ཆགས་པར་སྐད་ཡིག་གཞན་ཞིག་ཆགས་ན་ཕ་སྐད་ཀྱི་དོན་དུ་ཚོར་བ་ཡོང་སྟངས་མེད། 

སྐད་དང་རྟོག་པ་གཉིས་ཕན་ཚུན་འབྲེལ་བ་ཆེན་པོ་རེད། རྟོག་པ་ལ་བརྟེན་ནས་ཐ་སྙད་དེ་

ཡོང་གི་ཡོད། དེ་བཞིན་ཐ་སྙད་ལ་བརྟེན་ནས་རྟོག་པ་དེ་ཡོང་གི་ཡོད། དེས་ན་བསམ་བློ་

གཏོང་བའི་རིམ་པའི་ནང་བོད་སྐད་ནང་བསམ་བློ་བཏང་ནས་ཨིན་སྐད་དུ་སྐད་ཆ་བཤད་

ཀྱི་ཡོད་ན་འགྲིགས་པ་རེད། དཔེར་ན་ཨིན་སྐད་ཤེས་མཁན་ཞིག་གིས་རང་གི་བསམ་

བློ་དེ་བོད་སྐད་ནང་བཏང་བ་དང་། དེ་ནས་བོད་སྐད་ནང་བསམ་བློ་བཏང་བའི་དོན་དེ་

ཨིན་སྐད་དུ་བསྒྱུར་ནས་བཤད་མཁན་ཞིག་ཡིན་ན་བོད་སྐད་དེ་རང་གི་ཕ་སྐད་ཆགས་

ཡོད་རེད། དེ་བཞིན་བསམ་བློའང་ཨིན་སྐད་དུ་བཏང་ནས་སྐད་ཆའང་ཨིན་སྐད་དུ་བཤད་

པ༑ དཔེར་ན། བོད་པ་ཞིག་ལ་སྐད་ཆ་བཤད་དགོས་ན་ཨིན་སྐད་ཐོག་བསམ་བློ་བཏང་

བ་དེ་བོད་སྐད་ནང་ག་ལེར་ཚུར་བསྒྱུར་ནས་བཤད་དགོས་པ་ཆགས་ན་བོད་སྐད་དེ་རང་

གི་ཕ་སྐད་ཆགས་མེད། དེར་བརྟེན་བཙན་བྱོལ་བོད་མིའི་གཞི་རིམ་ཤེས་ཡོན་སྲིད་བྱུས་

ནང་འཛིན་རིམ་བཞི་པའི་གོང་དུ་བོད་སྐད་རྐྱང་པ་མ་གཏོགས་སྐད་ཡིག་གཞན་དག་མི་

བསླབ་པའི་སྲིད་བྱུས་བཟུང་དགོས་པའི་རྒྱུ་མཚན་གཙོ་བོ་ནི་སོ་སོའ་ིསྐད་དེ་སོ་སོའ་ིཕ་

སྐད་དུ་ཆགས་པའི་དོན་དུ་རེད། འཛིན་གྲྭ་བཞི་པའི་བར་དུ་བོད་སྐད་རྐྱང་པ་བསླབ་ན་

དེའི་ནང་གོམས་ཏེ་རྣམ་རྟོག་ནང་བསམ་བློ་དེ་བོད་སྐད་དུ་བཏང་ནས་སྐད་ཡིག་གཞན་

དུ་བསྒྱུར་རྒྱུར་ཐོགས་པ་མེད་པ་ཆགས་རྒྱུ་རེད། དེས་ན་རང་སྐད་ནང་བྱུང་ན་གཞི་ནས་

ཚོར་བ་སླེབས་རྒྱུ་རེད། མདོར་ན་ང་ཚོའི་སྐད་ཡིག་གི་རིན་ཐང་ཤེས་པའི་ཐོག་ནས་འགྲོ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་མི་རིགས་སྤྱི་ཡོངས་ཀྱི་ཆེད་དུ་སྲུང་སྐྱོབ་བྱེད་རྒྱུའི་ལས་འགན་དེ་ང་ལ་བབས་ཀྱི་ཡོད་

བསམ་པའི་འདུ་ཤེས་ཤིག་དང་། དེ་བཞིན་སྐད་དེ་ང་རང་གི་ཕ་སྐད་ཡིན་པར་བརྟེན། 

ངས་འདིའི་ཐོག་ནས་བསམ་བློ་བཏང་ནས་སྐད་ཡིག་གཞན་བེད་སྤྱོད་གཏོང་གི་ཡོད་

བསམ་པའི་འདུ་ཤེས་གཉིས་པོ་བྱུང་ན་དགེ་རྒན་དང་ཕ་མ་སུས་ཀྱང་ཁྱེད་རང་བོད་སྐད་

ལ་དོ་སྣང་བྱོས་ཞེས་བཤད་དགོས་པ་ཆགས་ཀྱི་མ་རེད། དེ་མིན་ན་རྔན་པ་སྤྲད་པའམ་

ཉེས་རྡུང་བཏང་ནས་ག་ཚོད་ལབ་ཀྱང་མི་ཕན་པར་ཨིན་སྐད་རང་གི་ཐོག་ནས་འགྲོ་ཤག་

རེད༑ ཐུགས་རྗེ་ཆེ། ཞེས་གསུངས།། །།

(༢༠༡༦ ཕྱི་ཟླ་ ༡༡ ཚེས་ ༢༥ ནས་ ༢༨ བར་ཉིན་བཞིའི་རིང་སེར་བྱེས་འབྲིང་རིམ་སློབ་གྲྭར་གསུང་

བཤད་ཁག་བཞི་གནང་བ་ལས་བཞི་པ་ཚོགས་པ་མེད་པའི་མང་གཙོའི་རིང་ལུགས་ཀྱི་སྐྱོན་ཡོན་སྐོར་

དང་། བྱེ་བྲག་ཏུ་བོད་ཀྱི་སྤྱི་ཚོགས་ལ་གང་དགེའི་སྐོར་ཡིན།)



༈ ཝཱ་ཎཱ་དབུས་བོད་ཀྱི་གཙུག་སློབ་གཉེར་ཁང་གི་སློབ་ཟུར་

བ་རྣམས་ལ་གནང་བའི་གསུང་བཤད།

༄༅།། སཱར་ནཱཐ་དབུས་བོད་ཀྱི་གཙུག་ལག་སློབ་གཉེར་ཁང་གི་རིགས་བདག་སློབ་

དཔོན་ཆེན་པོ་དགེ་བཤེས་ངག་དབང་བསམ་གཏན་མཆོག་དང་། དབུས་བོད་མིའི་སྒྲིག་

འཛུགས་ཀྱི་བོད་མི་མང་སྤྱི་འཐུས་ལྷན་ཚོགས་ཀྱི་ཚོགས་གཙོ་སྐུ་གཞོན་ཨཱཅཱརྱ་ཡེ་ཤེས་

ཕུན་ཚོགས་མཆོག །ངའི་ཕྱག་རོགས་བཀའ་ཟུར་སྐུ་ངོ་ཐུབ་བསྟན་ལུང་རིགས་མཆོག ། 

ཁོང་བཀའ་བློན་ཡང་གནང་བ་རེད་ལ། ཚོགས་གཙོའང་གནང་བ་རེད། དེ་བཞིན་གཙུག་

ལག་སློབ་ཁང་འདིའི་སློབ་དཔོན་ལས་ཐོག་པ། སློབ་དཔོན་ཟུར་པ། དེ་བཞིན་ས་གནས་

མང་པོ་ནས་ཕེབས་པའི་སློབ་ཟུར་རྣམ་པ། ཁྱེད་རང་ཚོ་ལྔ་བཅུའི་དུས་དྲན་ལ་འདི་གར་

འཛོམས་པ་ཧ་ཅང་ཡག་པོ་རེད། ད་ལྟ་ཨཱཅཱརྱ་བྱམས་པ་བསམ་གཏན་གྱིས་གསུངས་པ་

བཞིན་སློབ་ཟུར་མཐུན་ཚོགས་ཀྱི་རྒྱུན་ལས་ཁ་ཤས་སྔ་ཕྱི་ཐེངས་གསུམ་ཙམ་ངའི་སར་

ཕེབས་ནས། དེ་རིང་འདིར་ངེས་པར་དུ་ཡོང་དགོས། གནད་འགག་ཡོད་ཅེས་གསུངས་

སོང་༑ དེའི་སྔོན་དུ་རིགས་བདག་མཆོག་གིས་ཀྱང་ཕྱག་བྲིས་ཤིག་གནང་བྱུང་ལ། དངོས་

སུ་མཇལ་བའི་སྐབས་སུའང་ལྔ་བཅུའི་དུས་དྲན་དེ་ཕྱི་ལོ་ ༢༠༡༨ ཟླ་ ༡ ཚེས་ ༡ ལ་ཡིན། 

དེའི་སྔོན་གྱི་ཉིན་གཉིས་རིང་རྒྱལ་སྤྱིའི་བགྲོ་གླེང་ཚོགས་འདུ་ཞིག་ཡོད་པ་དེ་ལའང་ཡོང་

ཐུབ་ན་ཡག་པོ་ཡོད་སྐོར་གསུངས་སོང་། སྔོན་མ་གཞོན་དུས་དུས་དྲན་བྱེད་རྒྱུ་ལ་དགའ་

པོ་ཡོད་ཀྱང་། ད་ཆ་རྒས་འཁོགས་ཆགས་དུས་དུས་དྲན་ལ་སྣང་བ་གང་ཡང་མི་འདུག ། 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

696

གང་ལྟར་མཛད་སྒོ་ནི་ཆོ་ག་ཕྱག་ལེན་ལྟ་བུ་ཤ་སྟག་རེད། སྐབས་དེར་བཅར་མི་དགོས་པ་

བྱུང་ན་ཞེས་ཞུས་པ་ཡིན། རིགས་བདག་མཆོག་ལའང་དེ་ལྟར་ཞུས་པ་ཡིན། སྔོན་མ་ལོ་

གཅིག་ཙམ་གོང་ནས་༸གོང་ས་༸སྐྱབས་མགོན་ཆེན་པོ་མཆོག་གིས་རྡོ་རྗེ་གདན་དུ་ཕྱི་ཟླ་

དང་པོའ་ིཚེས་ལྔ་དྲུག་བདུན་ལ་རྒྱ་གར་བའི་ཆེད་དུ་གསུང་ཆོས་གནང་རྒྱུ་དེ་ཐུགས་གཏན་

འཁེལ་བ་རེད། དེ་དང་ཆབས་ཅིག་ཏུ་འབྲས་སྤུངས་བློ་གསལ་གླིང་སྤྲུལ་སྐུ་ལྷན་ཚོགས་

ཀྱི་སྤྲུལ་སྐུ་སྐུ་ན་གཞོན་པ་རྣམས་རྡོ་རྗེ་གདན་དུ་ང་ཚོ་ཉིན་འགའ་ཤས་མཉམ་དུ་བསྡད་དེ་

གཞུང་གི་སྐོར་དང་། དེ་བཞིན་གནད་དོན་རེ་ཟུང་ཐོག་ལ་གོ་བསྡུར་བྱ་རྒྱུའི་ལས་གཞི་དེ་

གཏན་འཁེལ་ཡོད་རེད། རྒྱུ་མཚན་དེ་དག་ལ་བརྟེན་ནས་འདིར་བཅར་མི་དགོས་པ་བྱུང་ན་

བསམས་པ་རེད། འོན་ཀྱང་ངེས་པར་དུ་ཡོང་དགོས་གསུངས་པར་བརྟེན་བཅར་བ་ཡིན། 

འདིར་སླེབས་ནས་དགའ་པོ་དང་བློ་འདོད་ཚིམས་པོ་བྱུང་སོང་། སློབ་ཟུར་ཧ་ཅང་མང་པོ་

ཐག་རིང་པོ་ནས་ཕེབས་འདུག །བྱང་སྒྲ་མི་སྙན་གྱི་མི་ཡང་མང་པོ་ཕེབས་འདུག །ནམ་ཕྱེད་

ཉི་མ་ནུབ་པ་དང་།། ཉི་མ་ཕྱེད་དང་འཆར་དུས་གཅིག  ཅེས་མངོན་པ་མཛོད་ནས་གསུངས་

པ་བཞིན་བྱས་ན། ཨ་རི་དང་ཁེ་ན་ཌ་དེ་ཚོ་སྒྲ་མི་སྙན་ལྟ་བུ་རེད། ཡིན་ནའང་མངོན་པ་

མཛོད་ནས། སྒྲ་མི་སྙན་ན་ཚེ་སྟོང་སྟེ།། ཞེས་གསུངས་པ་བཞིན་ཡོད་མེད་མི་ཤེས། 

སོ་སོའ་ིཐོག་མར་གསན་སྦྱོང་གནང་སའི་ཆོས་སྡེ་དང་སློབ་གྲྭ་ཁག་ལ་རྗེས་དྲན་གྱིས་

དེ་རིང་ལོ་ངོ་ལྔ་བཅུ་འཁོར་བའི་དུས་དྲན་འདི་དང་སྟབས་བསྟུན་ནས་མང་པོ་ཕེབས་ཐུབ་

པ་དེ་ཧ་ཅང་ཡག་པོ་རེད། ཕྱོགས་གཅིག་ནས་ལྷན་རྒྱས་ཚོ་ལོ་མང་པོའ་ིརིང་ལ་ཕན་ཚུན་

མཇལ་ཕྲད་བྱུང་ཡོད་ཀྱི་མ་རེད་བསམ་གྱི་འདུག །བྱས་ཙང་གྲོགས་པོ་རྙིང་པ་དེ་ཚོ་ཡང་

བསྐྱར་མཇལ་འཛོམས་གནང་རྒྱུ་དེར་ཨིན་སྐད་དུ་ Reunion ཟེར་བ་རེད། དེ་དང་ཆབས་

ཅིག་ཏུ་ད་ལྟ་སློབ་གཉེར་གསན་བསམ་གནང་བཞིན་པའི་སློབ་ཕྲུག་ཚོ་ལའང་བློ་སྤོབས་

སྐྱེ་རྒྱུ་དང་སེམས་ཤ གས་འཕར་གཞི་ཆགས་རྒྱུ་རེད། ཁྱེད་རང་ཚོ་སློབ་གྲྭ་ཐོན་པའི་རྗེས་

སུ་གཙུག་ལག་སློབ་ཁང་འདི་སྣོད་བཅུད་གང་གི་ཐད་ནས་ཡར་རྒྱས་དང་། གསར་བསྐྲུན་



སློབ་ཟུར་བ་རྣམས་ལ་གནང་བའི་གསུང་བཤད།

བྱུང་བ་རྣམས་གཟིགས་ནའང་ཏན་ཏན་དོན་དང་ལྡན་པ་དང་ཕན་ཐོགས་ཡོད་པ་ཞིག་

ཆགས་ཡོད་རེད་བསམ་གྱི་འདུག །ང་ཚོ་ཕན་ཚུན་ལོ་ངོ་མང་པོ་མ་མཇལ་བ་རེད། ད་ཆ་

མཇལ་སྐབས་མང་ཆེ་བ་བགྲེས་སོང་ཆགས་ཏེ་འགའ་ཤས་ནི་ཞལ་མ་ཚོར་བ་དེ་འདྲའང་

བྱུང་སོང་། སྔོན་མ་སྐམ་པོ་དེ་ཚོ་རྒྱགས་པ་ཆགས་འདུག་ལ། སྔོན་མ་རྒྱགས་པ་དེ་ཚོ་

སྐམ་དུ་ཕྱིན་འདུག །སྔོན་མ་སྐྲ་ནག་པོ་དེ་ཚོ་དཀར་པོ་ཆགས་ཤིང་། འགའ་ཤས་ནི་སྐྲ་ལ་

ནག་པོ་བྱུག་པའང་ཡོད་ཀྱི་རེད། 

ཕྱི་ལོ་ ༡༩༥༩ ལོར་བོད་མི་སྐྱབས་བཅོལ་བ་ཁྲི་བརྒྱད་ཡས་མས་ཤིག་རྒྱ་གར་དུ་

འབྱོར་བ་རེད། དེ་ཚོས་རྒྱ་གར་ནང་འཚོ་ཐབས་དང་རང་གི་མི་ཚེའི་མདུན་ལམ་གཉིས་

ཀའི་ཐོག་ལ་དགོངས་པ་བཞེས་དགོས་རྒྱུ་ཞིག་ཆགས་པ་རེད། ཁ་སང་༸གོང་ས་

༸སྐྱབས་མགོན་ཆེན་པོ་མཆོག་གིས་གསུང་ཆོས་སྐབས་བཀའ་བསྩལ་བ་བཞིན་འབྲུག་

ཡུལ་བརྒྱུད་ནས་ཡོང་མཁན་གྱི་བོད་མི་སྐྱབས་བཅོལ་བ་ཚང་མ་བངྒཱལ་ (Bengal) གྱི་

སྦག་ས་གྲུ་ཝར་ (Buxa Duar) ཞེས་པ་དེའི་ནང་བསགས་ནས་བཞག་ཡོད་རེད། དེ་

བཞིན་མོན་བརྒྱུད་ནས་ཡོང་མཁན་ཚང་མ་ཨ་སམ་ (Assam) གྱི་ཏེཛ་པུར་ (Tezpur) 

རྫོང་ཁོངས་ཀྱི་མི་སཱ་མཱ་རཱི་ (Missamari) ཞེས་པའི་ནང་བསགས་ཏེ་བཞག་ཡོད་རེད། 

གང་ལྟར་སྐྱབས་བཅོལ་བ་གསོག་ས་ཁག་གཉིས་རེད། དེའི་ནང་ནས་ལོ་ངོ་ཉེར་ལྔ་

ལས་གཞོན་པ་རྣམས་རིམ་པས་སློབ་གྲྭ་ཁག་ལ་གཏོང་རྒྱུའི་འཆར་གཞི་དང་། བཟོ་རྩལ་

རིགས་ཡོད་པ་དེ་ཚོ་སོ་སོའ་ིའཚོ་བའི་མདུན་ལམ་འཚོལ་བར་བཏང་བ་རེད། གཞིས་

ཆགས་ཁག་དེ་དུས་གཞི་ནས་འགོ་བཙུག་རྒྱུ་ཡིན་ཙང་། མང་ཆེ་བ་ལམ་བཟོའ་ིནང་བཏང་

བ་རེད། དེ་བཞིན་འཁོགས་དང་ནད་གཅོང་གི་ཆེད་རྒས་གསོ་ཁང་དང་སྨན་ཁང་སོགས་

བཙུགས་པ་རེད། དེའི་ནང་ནས་རིས་སུ་མ་མཆིས་པའི་ཆོས་བརྒྱུད་ཁག་གི་བཤད་གྲྭ་

དང་༑ གདན་ས་ཁག་ནང་སློབ་གཉེར་གནང་བཞིན་པ་རྣམས་ལམ་བཟོ་སོགས་ལ་འགྲོ་

མི་དགོས་པ་བྱས་ཏེ། སློབ་གཉེར་མུ་མཐུད་གནང་རྒྱུ་ཞིག་བྱུང་ན་དགོངས་པ་དེ་༸རྒྱལ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་རིན་པོ་ཆེའི་དགོངས་བཞེད་རེད། ས་གནས་སོ་སོར་འབྱོར་བའི་སློབ་གཉེར་བ་ཚོས་

སྙན་ཞུ་ཕུལ་ནས། ཐོག་མར་སློབ་གཉེར་བ་ལྔ་བརྒྱ་དང་། དེ་ནས་ཆིག་སྟོང་ལྔ་བརྒྱར་

སྤར་བ་རེད། ཁོང་ཚོ་མུ་མཐུད་སྦག་ས་ལ་བཞུགས་པ་རེད། དེའི་ཆ་ཤས་ཤིག་ཧི་མཱ་ཅལ་ 

(Himchal) གྱི་ཌལ་ཧཽཇཱི་ (Dalhousie) (དེ་དུས་པཾཇཱབ་ (Punjab) ཁོངས་རེད།) ལ་སྤོས་

པ་རེད། དེ་ལྟར་འཕྲལ་སེལ་གྱི་གནས་བབས་ཤིག་བྱུང་བ་རེད། དེ་ལྟར་གཞན་རྣམས་

གཞིས་ཆགས་དང་ལམ་བཟོ་ལ་བཏང་བ་དང་། དེ་བཞིན་སློབ་གྲྭར་འགྲོ་རྒྱུའི་འཆར་གཞི་

བྱས་པ་དེ་ཚོ་རྒྱ་གར་ལ་བཤད་བདེ་པོ་ཞིག་ཡོད་ཀྱང་། གདན་ས་ཁག་ལ་བཞུགས་ནས་

སློབ་གཉེར་གནང་མཁན་གྱི་རིགས་དེའི་སྐོར་རྒྱ་གར་གཞུང་ལ་ལན་ཁྱོན་ནས་ཐེབས་ཀྱི་

ཡོད་པ་མ་རེད། སྐབས་དེར་རྒྱ་གར་བས་སློབ་གཉེར་ལོ་ག་ཚོད་བྱེད་དགོས་རེད་ཅེས་

འདྲི་སྐབས། ལོ་ཉི་ཤ ་སུམ་ཅུ་བྱེད་དགོས་ཞེས་ལབ་ན། ཁོང་ཚོས་ལོ་ཉི་ཤ ་སུམ་ཅུ་སློབ་

སྦྱོང་བྱེད་ན་རྒས་འཁོགས་ཤ་སྟག་རེད། ཁོང་ཚོ་ལ་ལས་ཀ་རག་རྒྱུ་གང་ཡང་ཡོད་མ་རེ་

ཅེས་བཤད་ཀྱི་ཡོད། ང་ཚོས་སློབ་གཉེར་བྱས་ཏེ་སྒྲུབ་པ་ཉམས་ལེན་བྱེད་རྒྱུ་རེད་ཅེས་

བཤད་ན། རྒྱ་གར་བའི་རྣ་བའི་ནང་ལ་ཁྱོན་ནས་འགྲོ་ཐབས་མེད་པ་ཞིག་རེད། དེ་འདྲའི་

གནས་སྐབས་སུ་གང་ལྟར་སྦག་ས་ལ་རབ་བྱུང་ཆིག་སྟོང་ལྔ་བརྒྱ་ཙམ་བཞག་པ་རེད། དེ་

ལའང་མཚམས་དང་ཚད་ཡོད་པ་ཞིག་བཟོས་པ་རེད། དེ་ནས་སྦག་སའི་ཆོས་སྒར་གཙུག་

ལག་སློབ་ཁང་གི་ངོ་བོ་ལ་བསྒྱུར་རྒྱུ་དང་། རྒྱུགས་སྤྲོད་གཏང་རྒྱུ། ལག་ཁྱེར་བླང་རྒྱུ། དེ་

རྗེས་སློབ་གྲྭ་ནས་འཐོན་དགོས་རེད་མ་གཏོགས། མི་ཚེ་ཧྲིལ་པོ་སློབ་གྲྭར་བསྡད་རྒྱུ་ཡིན་

ཞེས་པ་དེ་ལབ་རྒྱུ་མེད་ཅེས་བཤད་པ་རེད། 

གནས་སྟངས་དེའི་འོག་མཐར་སྦག་ས་ཆོས་སྒར་དེ་གཙུག་ལག་སློབ་ཁང་དུ་བསྒྱུར་

རྒྱུའི་དགོངས་ཚུལ་ཞིག་བྱུང་བ་རེད། དེའི་སྔོན་དུ་ཕྱི་ལོ་ ༡༩༥༦།༡༩༥༧ ལོར་བོད་དུ་རྒྱ་

མི་འབྱོར་ཟིན་ནས་ལ་དྭགས་ཀྱི་རྒྱལ་སྲས་བ་ཀུ་ལ་རིན་པོ་ཆེ་བོད་ལ་ཐེངས་ཤིག་ཕེབས་

པ་རེད། དེ་ནི་དགའ་ལྡན་ཁྲི་ཟུར་རི་རྫོང་རིན་པོ་ཆེའི་དགེ་བཤེས་མཚན་རྟགས་དང་ཆབས་



སློབ་ཟུར་བ་རྣམས་ལ་གནང་བའི་གསུང་བཤད།

ཅིག་ཏུ་གཙོ་བོ་བོད་ལ་གནས་ཚུལ་རྟོག་ཞིབ་བྱ་རྒྱུ་དེ་རིགས་བཀའ་མངགས་གནང་ཡོད་

འདུག༑ བ་ཀུ་ལ་རིན་པོ་ཆེ་རྒྱ་གར་དུ་ཕྱིར་ཕེབས་ནས་ད་ཆ་བོད་ལ་རེ་བ་མི་འདུག ། 

གནས་སྐབས་ཙམ་མ་གཏོགས་རྩ་མེད་འགྲོ་རྒྱུ་རང་རེད་འདུག་ཅེས་པའི་དགོངས་ཚུལ་

བྱུང་འདུག་པ་མ་ཟད། རྒྱ་གར་གྱི་སྲིད་བློན་ནེཧརཱུ་ (Nehru) ལའང་ཞུས་འདུག །དེ་དུས་

ནས་སྲིད་བློན་ནེ་ཧརཱུའི་བསམ་བློའ་ིནང་གྲ་སྒྲིག་ཕྲན་བུ་ཞིག་ཡོད་བསྡད་པ་རེད། དེར་

བརྟེན་ང་ཚོ་སྐྱབས་བཅོལ་ལ་མ་ཡོང་སྔོན་ནས་ལ་དྭགས་མཚན་ཉིད་སློབ་གྲྭ་བཙུགས་

ཚར་བ་རེད། བ་ཀུ་ལ་རིན་པོ་ཆེ་བོད་ནས་རྒྱ་གར་དུ་ཕྱིར་ཕེབས་ནས་འཆར་གཞི་གཅིག་

ནི་ལ་དྭགས་མཚན་ཉིད་སློབ་གྲྭ་བཙུག་རྒྱུ་དང་། འཆར་གཞི་གཉིས་པ་འབྲས་ལྗོངས་ཞིབ་

འཇུག་སློབ་གཉེར་ཁང་ (Sikkim Research Institute) བཙུག་རྒྱུ་གཏན་འཁེལ་བ་རེད། 

དེ་དུས་རྣམ་རྒྱལ་མཐོ་སློབ་ (Namgyal Institute) ལབ་ཀྱི་ཡོད་རེད། པཊནཱ་ (Patna) ལ་

རཱ་ཧུལ་གྱིས་འཁྱེར་ཡོང་བའི་དཔེ་ཆ་དེ་ཚོ་སྲུང་སྐྱོབ་ཆེད་ Kashi Prasad Jayaswal Re-

search Institute དང་། དགེ་སློང་ཇག་དཱིཤ་ཀཱཤྱཔ་ (Bhikshu Jagdish Kashyap) ཀྱི་པཱ་

ལིའི་མཐོ་སློབ་ (Pali Institute) ཟེར་བ་དེ་ཚོ་བོད་བརྒྱུད་ནང་བསྟན་མ་འོངས་པར་སྲོལ་

འཛིན་བྱ་རྒྱུའི་ཆ་ཤས་སུ་ནེཧརཱུའི་དགོངས་པའི་ནང་ལ་ཡོད་པ་ལྟར་བཙུགས་པ་རེད། 

བོད་ཀྱི་མ་འོངས་པའི་གནས་བབས་འདི་འགྱུར་བ་ཆེན་པོ་ཞིག་འགྲོ་རྒྱུ་ཡིན་པ་

གཟིགས་པའི་སྐབས་སུ་རྒྱ་གར་གཞུང་གིས་༸གོང་ས་༸སྐྱབས་མགོན་ཆེན་པོ་མཆོག་

ཕྱི་ལོ་ ༡༩༥༦ ལོར་སྟོན་པ་མྱ་ངན་ལས་འདས་ནས་ལོ་ངོ་ ༢༥༠༠ འཁོར་བའི་དུས་ཆེན་

ལ་རྒྱ་གར་དུ་གདན་འདྲེན་ཞུས་གནང་བ་རེད། ནེཧརཱུས་དགོངས་པ་བཞེས་སྟངས་དེ་ཚོ་

ཕུགས་རྒྱང་རིང་པོ་དང་གཏིང་ཟབ་པོ་ཡིན་པ་ད་ལྟ་གཞི་ནས་ཚོར་གྱི་འདུག །སྐབས་དེ་

དུས་སམ་ག་དུས་ཡིན་རུང་གཞུང་དོན་མ་སླེབས་སའི་ས་ཆ་དེ་ཚོར་སྔོན་དུས་དབྱིན་ཇིའི་

སྐབས་ནས་བཟོས་པའི་གཞུང་འབྲེལ་མ་ཡིན་པའི་ཚོགས་པ་ (Non-Governmental Or-

ganization) བརྒྱུད་དེ་འགྲོ་གི་ཡོད་རེད། རྒྱ་གར་བྱང་ཆུབ་ཆེན་པོའ་ིཚོགས་པ་ (Maha-



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

bodhi Society of India) ནི་སྐབས་དེར་སྟོན་པ་མྱ་ངན་ལས་འདས་ནས་ལོ་ངོ་ ༢༥༠༠ 

འཁོར་བའི་དུས་ཆེན་གོ་སྒྲིག་གནང་མཁན་དེ་རེད། དོན་དུ་རྒྱ་གར་གཞུང་གིས་སྒྲིག་

འཛུགས་དང་དཔལ་འབྱོར་གྱི་མཐུན་རྐྱེན་ཚང་མ་སྦྱར་གྱི་ཡོད་པ་རེད། སྐབས་དེ་དུས་ཀྱི་

རྒྱ་གར་བྱང་ཆུབ་ཆོས་ཚོགས་ཀྱི་ཚོགས་གཙོ་འབྲས་ལྗོངས་ཆོས་རྒྱལ་དམ་པ་དེ་རེད། 

༸གོང་ས་༸སྐྱབས་མགོན་ཆེན་པོ་མཆོག་རྒྱ་གར་ལ་གནས་གཟིགས་ཕེབས་རྒྱུའི་མགྲོན་

ཤོག་དེ་རྒྱ་གར་བྱང་ཆུབ་ཆོས་ཚོགས་བརྒྱུད་ནས་ཕུལ་བ་རེད། གཅིག་བྱས་ན་ཁྱེད་རང་

ཚོས་བྱུང་རབས་ཀྱི་གནས་སྟངས་འདི་ཚོ་མཁྱེན་གྱི་ཡོད་མ་རེད་བསམ་གྱི་འདུག །རྒྱ་

གར་བྱང་ཆུབ་ཆོས་ཚོགས་ཀྱི་མགྲོན་ཤོག་འབྱོར་བའི་སྐབས་སུ་༸གོང་ས་༸སྐྱབས་

མགོན་ཆེན་པོ་མཆོག་གིས་ཚང་མ་རྒྱ་མིའི་མཉམ་དུ་གོ་བསྡུར་གནང་དགོས་རྒྱུའི་སྐབས་

ཤིག་ལ་འཁེལ་ཡོད་རེད། སྐབས་དེར་རྒྱ་མིས་འདི་ནི་གཞུང་འབྲེལ་མ་ཡིན་པའི་ཚོགས་

པ་ཆུང་ཆུང་ཞིག་རེད། ཚོགས་པ་དེས་གདན་འདྲེན་ཞུས་ན་ཕེབས་རྒྱུ་མེད། དེ་ནི་མཚན་

གནས་དང་འཚམས་ཀྱི་ཡོད་མ་རེད། རྒྱ་གར་གཞུང་གིས་གདན་འདྲེན་ཞུས་ན་དགོངས་

པ་བཞེས་ཆོག་གི་རེད་མ་གཏོགས། ཚོགས་པ་ཆུང་ཆུང་ཞིག་གིས་གདན་འདྲེན་ཞུས་ནས་

༸གོང་ས་༸སྐྱབས་མགོན་ཆེན་པོ་མཆོག་ཕེབས་ན། དེ་ནི་༸གོང་ས་༸སྐྱབས་མགོན་ཆེན་

པོ་མཆོག་གི་མཚན་གནས་ལ་མི་འཚམས་པ་ཆགས་རྒྱུ་རེད། ཨིན་སྐད་ནང་ Below Dig-

nity ཞེས་པ་དེ་རེད། ཕེབས་ན་འགྲིག་གི་མ་རེད་ཅེས་ཞུས་པ་རེད། དེ་ལྟར་བོད་གཞུང་

གིས་ལན་གནང་འཕྲལ་རྒྱ་གར་གཞུང་གིས་གདན་འདྲེན་གནང་རྒྱུ་དེ་ཐུགས་ཐག་བཅད་

ནས་ཨཔཱ་པནྟ་ (Apa Pant) ཆེད་མངགས་བོད་དུ་བཏང་གནང་བ་རེད། ཨ་པཱ་པནྟ་དེ་

དུས་འབྲས་སྤྱི་བློན་ཆེན་རེད། ང་ཚོའི་བོད་སྐད་ལ་འབྲས་སྤྱི་བློན་ཆེན་ཟེར་གྱི་ཡོད་རེད། 

ཁོ་རང་ཚོས་ Political Officer ལབ་ཀྱི་ཡོད་རེད། སྐབས་དེར་འབྲས་ལྗོངས་དེ་ཕྱི་རྒྱལ་

གྱི་ངོ་བོ་བྱས་ཏེ་གཞུང་ཚབ་དེ་འདྲའང་ཡོད་མ་རེད་ལ། ཡང་རྒྱ་གར་གྱི་མངའ་སྡེའི་ངོ་བོ་

བྱས་ཏེ་རྒྱ་གར་གྱི་ཆ་ཤས་ཀྱང་མ་རེད། དེ་ནི་རྒྱ་གར་གྱི་སྲུང་སྐྱོབ་ཀྱི་འོག་ལ་སྲུང་སྐྱོབ་ས་



སློབ་ཟུར་བ་རྣམས་ལ་གནང་བའི་གསུང་བཤད།

ཁུལ་ (Protectorate State) ལྟ་བུ་ཞིག་རེད། སྐབས་དེར་ཨཔཱ་པནྟ་ཆེད་མངགས་༸གོང་

ས་༸སྐྱབས་མགོན་ཆེན་པོ་མཆོག་གདན་འདྲེན་ཞུ་ཆེད་བོད་དུ་ཕེབས་པ་རེད། སྐབས་

དེ་དུས་ཁོང་གདན་ས་ཁག་ལའང་ཕེབས་སོང་ལ། འབྲས་སྤུངས་བློ་གསལ་གླིང་གི་ཆོས་

རྭའི་ནང་དུའང་ཕེབས་པ་གསལ་པོ་དྲན་གྱི་འདུག །དེ་ནི་ཤ་མདོག་ནག་པོ་དང་ Churidar 

pyjama དང་སྟོད་ཐུང་རིང་པོ་གྱོན་མཁན་རྒྱ་གར་གྱི་མི་མཐོང་བ་ཐེངས་དང་པོ་ཡིན། དེ་

ནས་རྒྱ་གར་གཞུང་གིས་མགྲོན་ཤོག་ཕུལ་བར་བརྟེན་རྒྱ་དམར་གྱིས་མ་ཕེབས་ཞེས་ཞུ་

མ་ཤེས་པ་རེད། ཡིན་ནའང་སྐབས་དེ་དུས་རྒྱ་དམར་གཞུང་ལ་བློ་མི་བདེ་བ་ཞེ་དྲགས་

བྱུང་བ་རེད། ༸གོང་ས་༸སྐྱབས་མགོན་ཆེན་པོ་མཆོག་གིས་རྒྱ་གར་ནང་ཕྱི་རྒྱལ་གྱི་མི་

སྣ་དང་མཇལ་འཕྲད་གནང་ན་གང་འདྲ་ཆགས་ཡོང་བསམས་ནས་ཞེད་སྣང་བྱུང་བ་རེད་

ལ༑ དེ་བཞིན་རྒྱ་གར་ལ་བཞུགས་མི་ཡོང་ངམ་བསམ་པའི་དྭོགས་པའང་བྱུང་ཡོད་རེད། 

རྒྱ་གཞུང་གིས་དང་པོ་ནས་རྒྱ་གར་གཞུང་གིས་གདན་འདྲེན་ཞུས་ན་ཕེབས་ཆོག་གི་རེད་

མ་གཏོགས། ཚོགས་པས་གདན་འདྲེན་ཞུས་ན་ཕེབས་རྒྱུ་ཡོད་མ་རེད་ཅེས་ལབ་ཚར་བ་

སོང་ཙང་། ད་ཆ་རྒྱ་གར་གཞུང་གིས་གདན་འདྲེན་ཞུས་སྐབས་ཕེབས་རྒྱུ་ཡོད་མ་རེད་ཅེས་

ལབ་རྒྱུ་དེ་སྟབས་འགྲིག་གི་ཡོད་པ་མ་རེད། སྐབས་དེར་ང་ཚོ་ལམ་འགྲོ་རྒྱུགས་པ་ལྟ་བུ་

ཞིག་རེད། སྐབས་དེར་༸གོང་ས་༸སྐྱབས་མགོན་ཆེན་པོ་མཆོག་རྒྱ་གར་དུ་ཕལ་ཆེར་ཟླ་

བ་བཞི་ལྷག་ཙམ་ཞིག་བཞུགས་པ་རེད། དེའི་གཡས་གཡོན་དུ་རྒྱ་ནག་གི་སྲིད་བློན་ཀྲའུ་

ཨེན་ལེ་ (Zhou Enlai) རྒྱ་གར་དུ་ཐེངས་བཞི་སླེབས་འདུག །དེ་བཞིན་རྒྱ་གར་གྱི་སྲིད་

བློན་ནེཧརཱུ་དང་ཐེངས་བཞི་མཇལ་འདུག །དེ་དག་ཚང་མ་ནི་༸གོང་ས་༸སྐྱབས་མགོན་

ཆེན་པོ་མཆོག་སྐབས་དེ་དུས་རྒྱ་གར་ལ་མ་བཞུགས་པར་བོད་ལ་ལོག་ཕེབས་རྒྱུར་འབད་

བརྩོན་བྱེད་རྒྱུའི་དོན་དུ་ཡིན་གྱི་རེད་བསམ་གྱི་འདུག །མཐའ་མ་ནེཧརཱུས་ཀྱང་༸གོང་ས་

༸སྐྱབས་མགོན་ཆེན་པོ་མཆོག་བོད་ལ་ཕྱིར་ལོག་ཕེབས་ན་ཡག་གི་རེད་ཅེས་ཞུས་པ་རེད་

ལ༑ ང་རང་ཚོའི་ལྷ་དང་བླ་མའི་ལུང་བསྟན་དང་ཟན་རིལ་ནང་དུའང་ཕར་ཕེབས་རྒྱུ་བབས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་རེད། ༸སྐྱབས་རྗེ་ཡོངས་འཛིན་རྣམ་པ་གཉིས་ཀྱི་དགོངས་ཚུལ་ལའང་ད་ལྟ་གསན་

བསམ་སོགས་གནང་བཞིན་པར་བརྟེན་བོད་ལ་ཕྱིར་ཕེབས་ན་ལེགས་ཚུལ་ཞུས་པ་རེད། 

གང་ལྟར་ཕྱི་ལོ་ ༡༩༥༧ ལོར་བོད་ལ་ཕྱིར་ལོག་གནང་བ་རེད། 

དེས་ཕྱི་ལོ་ ༡༩༥༩ ལོར་བཙན་བྱོལ་གྱི་སྔོན་འགྲོའ་ིསྟ་གོན་ནམ་བང་རིམ་ཡག་པོ་

ཞིག་བསྒྲིགས་ཐུབ་པ་བྱུང་བ་རེད། སྐབས་དེར་༸གོང་ས་༸སྐྱབས་མགོན་ཆེན་པོ་མཆོག་

རྡོ་རྗེ་གདན་གྱི་གཞུང་གི་མགྲོན་ཁང་ཞིག་ཏུ་བཞུགས་སྐབས་སྐུ་ཞབས་ཇཡ་པྲཀཱཤ་

ནཱརཱཡཎ་ (Jai Prakash Narayan) མཆོག་ཀྱང་རྒྱ་མིས་མ་ཤེས་པར་བྱས་ཏེ་༸གོང་ས་

༸སྐྱབས་མགོན་ཆེན་པོ་མཆོག་མཇལ་དུ་ཕེབས་ཤིང་། དེ་ཡང་དགོང་དྲོ་ཕྱིས་པོ་ཞིག་ལ་

གྲོང་གསེབ་པའི་ཞིང་པ་འགའ་ཤས་དང་ལྷན་དུ་ཞིང་པ་ལྟ་བུའི་དྷོཏཱི་གྱོན་ནས་མགོ་ལའང་

མགོ་རས་དཀྲིས་ཏེ་མཇལ་བཅར་ཞུས་འདུག །སྐུ་ཞབས་ཨཔཱ་པནྟ་ (Apa Pant) སྐབས་

དེར་༸གོང་ས་༸སྐྱབས་མགོན་ཆེན་པོ་མཆོག་གི་སྣེ་ཤན་པ་རེད་འདུག །ཁོང་ནི་ཧ་ཅང་

ཐབས་མཁས་པོ་རེད། ༸གོང་ས་༸སྐྱབས་མགོན་ཆེན་པོ་མཆོག་མུ་གལ་སརཱཡ་ (Mu-

ghal Sarai) ནས་གཡཱ་ (Gaya) ལ་ཕེབས་སྐབས་ཕེབས་ལམ་དུ་མེ་འཁོར་ནང་སྐུ་ཞབས་

ཨཅྱུཏ་པཊབརྡྷན་ (Achyut Patwardhan) གྱིས་མཇལ་བཅར་ཞུ་འདུག །དེ་ཚོ་དེང་སང་

ཤེས་མཁན་མང་པོ་ཡོད་མ་རེད་བསམ་གྱི་ཡོད། དེ་བཞིན་བེངྒ་ལོར་ (Bangalore) ལ་

ཕེབས་པའི་སྐབས་སུ་མཻསཱུར་ (Mysore) (དེང་སང་ཀར་ནཱ་ཊ་ཀ་མངའ་སྡེ་ཞེས་ཟེར་ཡང་། 

སྐབས་དེར་མྭསཱུར་མངའ་སྡེ་ཞེས་འབོད།) མངའ་སྡེའི་སྤྱི་ཁྱབ་བློན་ཆེན་ཨེས་ནིཇཱལིངྒཱཔཱ་ 

(S. Nijalingappa) མཆོག་གིས་བེངྒ་ལོར་གྱི་ལྡུམ་རྭ་ཞིག་ཏུ་ཤིང་གི་ཁང་པ་ཞིག་གི་ནང་

དུ་༸རྒྱལ་བ་རིན་པོ་ཆེ་དང་། ༸པཎ་ཆེན་རིན་པོ་ཆེ། ཆིབས་ཞབས་བཅས་ཚང་མར་

གསོལ་ཚིགས་ཤིག་བཤམས་འདུག །དེ་དུས་ ཨེས་ནིཇཱལིངྒཱཔཱ་དང་ཐུགས་འདྲིས་ཆེན་

པོ་བྱུང་ཞིང་། ཨེས་ནིཇཱལིངྒཱཔཱ་མཆོག་༧སྐུ་མདུན་གྱི་གཡས་ཕྱོགས་སུ་བཞུགས་ཡོད་

པ་དང་། གཡོན་ཕྱོགས་སུ་༸པཎ་ཆེན་རིན་པོ་ཆེ་བཞུགས་ཡོད་པ། ཨེས་ནིཇཱལིངྒཱཔཱའི་



སློབ་ཟུར་བ་རྣམས་ལ་གནང་བའི་གསུང་བཤད།

འགྲམ་དུ་རྒྱ་མི་དཔོན་པོ་ཞིག་ཡོད་འདུག །སྐབས་དེར་ཨེས་ནིཇཱལིངྒཱཔཱ་པས་༸རྒྱལ་བ་

རིན་པོ་ཆེའི་སྙན་གྱི་འགྲམ་ལ་ཚུར་ཀྱོག་ཙམ་ཞིག་གནང་སྟེ། I fully support indepen-

dence of Tibet (ངས་བོད་རང་བཙན་ཡིན་པར་རྒྱབ་སྐྱོར་གཙང་མ་བྱེད་ཀྱི་ཡོད་) ཅེས་

ཞུས་འདུག་པས། རྒྱ་མིས་གོ་མེད་དམ་དགོངས་ནས་༸སྐུ་མདུན་ཐུགས་འཚེར་པོ་བྱུང་

འདུག༑ སྐབས་དེ་དུས་གསུང་སྒྱུར་གནང་མཁན་མང་ཆེ་བ་ཡེ་པ་སྟོབས་རྒྱལ་ལགས་

རེད༑ རྗེས་མ་ཕྱི་ལོ་ ༡༩༥༩ ལོར་བཙན་བྱོལ་དུ་ཕེབས་པའི་སྐབས་སུའང་གསུང་སྒྱུར་

ཁོང་རང་རེད། དེར་བརྟེན་ཕྱི་ལོ་ ༡༩༥༩ ལོར་ང་ཚོ་སྐྱབས་བཅོལ་དུ་སླེབས་པའི་སྐབས་

སུ་བོད་མིའི་གཞིས་ཆགས་ཀྱི་ས་ཆ་མང་ཤོས་དང་ཡག་ཤོས་ཀར་ནཱ་ཊ་ཀས་གནང་བ་

དེ་ཨེས་ནིཇཱལིངྒཱཔཱས་མུ་མཐུད་ནས་སྤྱི་ཁྱབ་བློན་ཆེན་གནང་བཞིན་པ་ལས་བྱུང་བ་ཞིག་

རེད༑ ད་ལྟ་བསམ་བློ་གཏོང་བའི་སྐབས་སུ་ཁོང་སྐུ་སྒེར་གྱིས་ཐུགས་སྣང་གནང་བར་

བརྟེན༑ ལྷོ་ཕྱོགས་ཀྱི་གཞིས་ཆགས་དེ་ཚོ་དངོས་གནས་གཞིས་ཆགས་ཙམ་མིན་པར། 

ཆོས་སྡེ་ཆེན་པོ་ཁག་གི་གདན་ས་བསྐྱར་བཙུག་བྱ་རྒྱུའི་ས་ཆ་དེ་ནོར་འཁྲུལ་མེད་པར་ཧ་

ཅང་ཡག་པོ་བྱུང་འདུག་སྙམ་གྱི་ཡོད། 

ངའི་སྐད་ཆ་དེ་དག་གང་ནས་འཕྲོས་རེད་དམ་ཞེ་ན། སྦག་ས་མཐོ་རིམ་སློབ་གྲྭ་དེ་ཝཱ་

རཱ་ཎ་སཱིའི་མཐོ་རིམ་སློབ་གྲྭར་བསྒྱུར་རྒྱུའི་སྔོན་འགྲོའ་ིཆ་རྐྱེན་དང་། སྦག་ས་ནས་ལོ་རེར་

སློབ་ཕྲུག་བརྒྱ་ཙམ་ལེན་དགོས་པ་དང་། མཐའ་མ་སྦག་ས་སྟོང་པ་བཟོ་རྒྱུའི་འཆར་གཞི་

རེད༑ དེ་ནས་ལོ་གཉིས་རིང་སྦག་ས་ནས་སློབ་ཕྲུག་འཛུལ་ཞུགས་བྱས་པའི་རྗེས་སུ་དེ་

ལག་ལེན་ལ་འཁེལ་བདེ་པོ་ (Practical) མེད་པར་གཟིགས་རྗེས། སློབ་ཕྲུག་ཕྱི་ལོགས་

ནས་ལེན་རྒྱུ་དང་། དེང་རབས་ཀྱི་གཙུག་ལག་སློབ་ཁང་གི་རྣམ་པ་ཅན་ལ་བསྒྱུར་རྒྱུ་བྱས་

པ་རེད། གདན་ས་ཁག་དེ་ཚོ་སྲོལ་རྒྱུན་གྱི་གསན་བསམ་གནང་རྒྱུའི་རྒྱུན་མུ་མཐུད་བྱ་

ཕྱིར་གཞིས་ཆགས་ཁག་ལ་བགོ་བཤའ་བརྒྱབས་རྗེས། གཞིས་ཆགས་ཡག་ཤོས་དེ་ཚོ་

ལ་ཆོས་གཞིས་ཆེ་བ་དེ་ཚོ་གཏང་རྒྱུ་གཏན་འཁེལ་བ་རེད། ད་ལྟ་བསམ་བློ་གཏོང་སྐབས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

704

དེ་དག་ཧ་ཅང་ཡག་པོ་བྱུང་འདུག །གལ་ཏེ་ད་ལྟ་ཡོད་པའི་གདན་ས་ཆེན་པོ་དེ་ཚོ་གཞིས་

ཆགས་ཁག་ཏུ་སྤོས་མེད་ན། ས་ཆའི་བབས་དང་རྒྱུ་མཚན་གཞན་གང་གི་ཐོག་ནས་བལྟས་

ཀྱང་ད་ལྟ་བཞིན་གྲ་འགྲིག་པོ་འདི་འདྲ་བྱུང་ཡོད་ཀྱི་མ་རེད་དྲན་གྱི་འདུག །མཐོ་རིམ་སློབ་

གྲྭ་འདི་ཐོག་མར་གནས་སྟངས་འདི་འདྲ་ཞིག་གི་ཐོག་ནས་གླེང་བསླངས་པ་ཞིག་རེད། 

རྗེས་སུ་འགྱུར་བ་འགྲོ་རྒྱུའི་མཚམས་ལྟ་བུ་དེ་ཕྱི་ལོ་ ༡༩༥༩ སྔོན་ནས་ནེཧརཱུའི་

དགོངས་པའི་ནང་ཧི་མཱ་ལ་ཡའི་སློབ་སྦྱོང་གི་གཙུག་ལག་སློབ་གཉེར་ཁང་ (Universi-

ty of Himalayan Studies) ཆེན་པོ་ཞིག་འཛུགས་རྒྱུ་དང་། དེ་ཀཤ ཱིར་ (Kashmir) ལ་

བཙུག་དགོས་སམ། ཡང་ན་གཌྷཝཱལ་ (Garhwal) ལྟ་བུ་ཞིག་ལ་འཆར་གཞི་བྱས་ནས་

དེའི་གྲ་སྒྲིག་ཚོགས་ཆུང་ཞིག་བཟོས་ཀྱང་དེ་ལག་ལེན་ལ་མ་འཁེལ་བ་རེད། འོན་ཀྱང་

དེ་ལས་འཕྲོས་ཏེ་སྦག་སའི་གླེང་གཞི་དེ་ལངས་པ་རེད། མཐར་བབས་ཡོང་དུས་ཇི་ལྟར་

ལག་ལེན་བསྟར་མིན་སྐོར་ལ་ཚང་མར་ཚོད་ལྟ་བུ་ཞིག་ཐིག་གི་ཡོད་མ་རེད། ལྷག་པར་དུ་

རྒྱ་གར་གྱི་ལས་བྱེད་དེ་ཚོའི་བསམ་བློའ་ིནང་ལ་ཚོད་རྩ་བ་ནས་མ་ཐིག་པ་རེད། མཐའ་མ་

དེ་ལ་ཝཱ་རཱ་ཎ་སཱིའི་ལེགས་སྦྱར་གཙུག་ལག་སློབ་གཉེར་ཁང་(Varanaseya Sanskrit Vis-

vavidyalaya) གི་སྡེ་ཚན་ཡང་མིན་ལ། དེར་གཏོགས་ཀྱི་མཐོ་རིམ་སློབ་གྲྭ་ (College) 

ཡང་མིན་པར། Constituent Wing ཞེས་མིང་གསར་པ་ཞིག་བཏགས་ནས་དེའི་ནང་ལ་

སློབ་སྦྱོང་བྱེད་རྒྱུ་དང་། ལོ་ངོ་གསུམ་གྱི་རིང་ལ་ཚོད་བལྟ་བྱེད་རྒྱུ་མ་ཟད། ལོ་གསུམ་གྱི་

རྗེས་སུ་བསྐྱར་ཞིབ་བྱེད་རྒྱུ་གཏན་འཁེལ་བ་རེད། དེ་ལྟར་ཚོད་བལྟ་བྱས་ཏེ་སྦག་ས་ནས་

སློབ་ཕྲུག་བླངས་ནས་ཚུགས་པ་ཞིག་རེད། 

ཕྱི་ལོ་ ༡༩༦༦ ལོར་ང་ཌལ་ཧཽཇཱི་ (Dalhousie) གཞི་རིམ་སློབ་གྲྭའི་སློབ་སྤྱི་ཡིན་

པའི་སྐབས་སུ་གཙུག་ལག་སློབ་ཁོང་འདི་བཙུག་རྒྱུའི་ཆེད་དུ་ཁུ་ནུ་བླ་མ་རིན་པོ་ཆེ་

བསྟན་འཛིན་རྒྱ་མཚོས་ཐུགས་འགན་གཙོ་བོ་བཞེས་ཏེ་མ་སཱུ་རཱིར་ཟླ་བ་དྲུག་བདུན་ཞིག་

གི་རིང་ལ་བོད་ཀྱི་ཆོས་བརྒྱུད་རིས་མེད་ཀྱི་མཁས་པ་བགྲེས་གྲས་ཁག་ཅིག་ལ་སློབ་གྲྭ་



སློབ་ཟུར་བ་རྣམས་ལ་གནང་བའི་གསུང་བཤད།

འདི་གཙུག་ལག་སློབ་ཁང་གི་རྣམ་པར་འགྱུར་བ་ཡིན་ན། སློབ་ཁྲིད་གནང་སྟངས་ཇི་ལྟར་

གནང་དགོས་མིན་ཐད་དགེ་རྒན་འོས་སྦྱོང་ཞིག་གནང་ཡོད་རེད། སྐབས་དེར་དགེ་རྒན་

འོས་སྦྱོང་གནང་མཁན་དེ་ཚོ་གཙུག་ལག་སློབ་ཁང་འདིའི་ཐོག་མའི་དགེ་རྒན་གྱི་གྲས་

རེད༑ དེ་ནི་ལོ་གསུམ་གྱི་ཚོད་བལྟའི་རིམ་པར་མ་འགྲོ་བའི་སྔོན་ལ་རེད། དངོས་སུ་འཛིན་

གྲྭ་ཚོགས་རྒྱུ་ནི་ཕྱི་ལོ་ ༡༩༦༧ ཟླ་ ༧ ཙམ་ལ་རེད། གང་ལྟར་ཝཱ་རཱ་ཎ་སཱིའི་ལེགས་སྦྱར་

གཙུག་ལག་སློབ་གཉེར་ཁང་དབྱར་ཁའི་གུང་གསེང་ཚར་ནས་ཚུར་ཚོགས་པའི་སྐབས་

སུ་ང་ཚོའི་འཛིན་གྲྭ་དེ་ཚོ་ཚོགས་པ་རེད། དེ་ནས་༸རྒྱལ་བ་རིན་པོ་ཆེ་ཆིབས་བསྒྱུར་

གནང་ནས་དབུ་འབྱེད་གནང་རྒྱུ་དེ་ཕྱི་ལོ་ ༡༩༦༨ ཟླ་ ༡ ཚེས་ ༡ ལ་རེད། སྐབས་དེར་

ཌོག་ཌར་གཽརཱི་ནཱཐ་ཤཱསྟྲཱི་ (Doctor Gaurinath Shastri) བངྒཱལ་གྱི་མཁས་པ་ཆེན་པོ་ཞིག་

ཝཱ་རཱ་ཎ་སཱིའི་ལེགས་སྦྱར་གཙུག་ལག་སློབ་གཉེར་ཁང་གི་རིགས་བདག་རེད། ཁྱེད་རང་

རྒན་པ་ཚོས་མཇལ་མྱོང་ཡོད་ཀྱི་རེད། ཁོང་དང་སློབ་དཔོན་ཆེན་པོ་ཇགནྣཱཐ་ཨུཔཱདྷྱཱཡ་ 

(Prof. Jagannath Upadhyaya) ཁོང་ཚོས་ལེགས་སྦྱར་གཙུག་ལག་སློབ་གཉེར་ཁང་དུ་

ལོ་གསུམ་གྱི་ཚོད་བལྟའི་དོན་དུ་ཚུགས་པ་ཞིག་རེད། 

ཕྱི་ལོ་ ༡༩༦༦ ལོའ་ིདབྱར་ཁར་ལེགས་སྦྱར་གཙུག་ལག་སློབ་གཉེར་ཁང་དུ་སྦག་

སའི་ཆོས་སྒར་སྤོ་རྒྱུ་ཐག་ཆོད་ལ་མ་ཆོད་དེ་འདྲའི་སྐབས་ཤིག་ལ། དགེ་སློང་ཇགདཱིཤ་

ཀཱཤྱཔ་ (Bhikshu Jagadish Kashyap) དེ་དུས་ནཱབ་ནཱལནྡཱ་མཐོ་སློབ་ (Nava Nalanda 

Mahavihar) ཀྱི་ངེས་སྟོན་པ་རེད། ཁོང་དྷརྨ་ཤཱལཱར་གདན་འདྲེན་ཞུས་ཏེ་བཀའ་སློབ་ཞུས་

ཤིང་༑ ཚོགས་ཆུང་ཞིག་ཀྱང་ཚོགས་པ་རེད། དེ་དུས་ང་ཌལ་ཧཽ་ཇཱི་ལ་ཡོད་པའི་སྐབས་

ཆོས་རིག་ལས་ཁུངས་ནས་ཤོག་ཅེས་སྐད་བཏང་བྱུང་། སྐབས་དེར་ལེགས་སྦྱར་གཙུག་

ལག་སློབ་གཉེར་ཁང་དུ་སློབ་སྦྱོང་གནང་བཞིན་པ་ཐུབ་བསྟན་མཆོག་གྲུབ་དམ་པ་དེ་ཡང་

ཡོད༑ ཁོ་རང་ངའི་རྒྱུས་ཡོད་འདྲ་ཞིག་རེད། ང་ཚོ་གསུམ་ཉིན་གཉིས་ཙམ་དྷརྨཤཱལཱར་

འཛོམས་ནས་མ་འོངས་པར་ཇི་ལྟར་ལག་ལེན་ལ་བསྟར་ཕྱོགས་སྐོར་བཀའ་མོལ་བྱུང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བ་རེད། ༸རྒྱལ་བ་རིན་པོ་ཆེས་དེ་དུས་ནས་སློབ་གྲྭ་འདི་ལ་ཧ་ཅང་ཐུགས་ཁྲལ་ཆེན་པོ་

དང་༑ འབྱུང་འགྱུར་གྱི་རེ་བའི་མདུན་ལམ་ཡོད་པ་ཞིག་གཟིགས་ཀྱི་འདུག་པ་དེ་ངས་ད་

ལྟའང་གསལ་པོ་དྲན་གྱི་འདུག །སྐབས་དེར་ཚོགས་འདུ་མ་ཚོགས་གོང་དུ་མཇལ་ཁ་

ཞུས་སྐབས། ༸གོང་ས་མཆོག་གིས་ད་རེས་ཚོགས་འདུ་འདི་གལ་ཆེན་པོ་ཡིན་པས། 

ཁྱེད་རང་ཤོག་ཟེར་རྒྱུ་དེ་སྦག་ས་མཐོ་རིམ་སློབ་གྲྭའི་ངོ་བོར་བསྒྱུར་རྒྱུ་དེ་ལ་ད་ལྟ་དཀའ་

ངལ་ཞིག་འཕྲད་ཀྱི་འདུག །དེའི་སྐོར་ལ་འཆར་གཞི་ཡག་པོ་ཞིག་དགོས་པས། ཀླད་པ་

ག་ཚོད་དཀྲུག་རྒྱུ་ཡོད་ནའང་དཀྲུག་ཤོག་ཨང་ཞེས་གསུངས་ཀྱི་འདུག །སྐབས་དེར་ང་

རང་ལོ་ཆུང་ཆུང་དང་ཉམས་མྱོང་གང་ཡང་མེད་ལ། བློ་གྲོས་ཀྱང་གང་ཡང་ཡོད་མ་རེད། 

ཉིན་གཉིས་རིང་ཏོག་ཙམ་བང་རིམ་བསྒྲིགས་ཏེ་འཆར་གཞི་ཞིག་བཟོས་པ་རེད། ཡིན་

ནའང་དགེ་སློང་ཇགདཱིཤ་ཀཱཤྱཔ་མཆོག་ནཱབ་ནཱལནྡཱ་མཐོ་སློབ་ཀྱི་ངེས་སྟོན་པ་ཡིན་པའི་

ཆ་ནས་གདན་འདྲེན་ཞུས་པ་རེད་དེ། ཁོང་རང་ལོ་མང་པོ་ངེས་སྟོན་པ་གནང་ནས་སློབ་

གཉེར་ཁང་ (Institute) ལ་ཞེན་པ་ལོག་ཚར་འདུག་ལ། སེམས་ཤ གས་ཀྱང་ཞེ་དྲགས་མི་

འདུག༑ ཁོང་གིས་དངོས་གནས་ང་ཚོ་ནང་པའི་རིག་གཞུང་གི་སློབ་སྦྱོང་མུ་མཐུད་ནས་

བྱེད་དགོས་ཡོད་ན། ཞོགས་པ་བསོད་སྙོམས་ལ་ཕྱིན། དགོང་དྲོ་དགེ་རྒན་དང་དགེ་ཕྲུག་

ཤིང་སྡོང་འོག་ཏུ་བསྡད་དེ་བསླབ་རྒྱུ་རང་མ་གཏོགས། དེང་རབས་ཀྱི་གཙུག་ལག་སློབ་

གཉེར་ཁང་དང་གཅིག་མཚུངས་ཤིག་གིས་ང་ཚོས་ནང་པའི་རིག་གཞུང་སྲུང་སྐྱོབ་བྱེད་རྒྱུ་

ཧ་ཅང་ཁག་པོ་རེད་འདུག་ཅེས་གསུངས་སོང་། བཀའ་མོལ་དེ་ནི་ཐུབ་བསྟན་མཆོག་གྲུབ་

ལགས་ཡོད་སར་མ་གསུངས་པར། ང་གཉིས་ཟུར་དུ་སྡོད་དུས་གསུངས་ཀྱི་འདུག །ངས་

གྲྭ་ཆས་ཤིག་གྱོན་ཡོད་ཙང་ཏོག་ཙམ་རྣ་བ་ལ་འགྲོ་གི་རེད་དགོངས་པ་འདྲ། ཁོང་གིས་དེ་

དུས་ང་ཚོ་རྦད་དེ་སྔོན་མ་སངས་རྒྱས་ཞལ་བཞུགས་པའི་སྐབས་བཞིན་སྦྱངས་པའི་ཡོན་

ཏན་བཅུ་གཉིས་ལ་གནས་ནས་ཤིང་སྡོང་འོག་ཏུ་བསྡད་ནས་བསླབ་རྒྱུ་རེད་མ་གཏོགས། 

མངོན་པ་དང་འདུལ་བ་དེ་ཚོ་ཇི་ལྟར་གཙུག་ལག་སློབ་ཁང་ནང་བསླབ་དགོས་རེད་དམ་



སློབ་ཟུར་བ་རྣམས་ལ་གནང་བའི་གསུང་བཤད།

ཞེས་གསུངས་ཀྱི་འདུག །ཁོང་གི་དགོངས་པ་བཞེས་སྟངས་དེའང་མ་རེད་ཟེར་རྒྱུ་མེད་

པ་ཞིག་རེད། དངོས་གནས་ཆོས་འདུལ་བ་བཞིན་སློབ་སྦྱོང་བྱེད་མཁན་ཞིག་ཡིན་ན། ད་

ལྟ་ང་ཚོས་དྲིལ་བུ་གཅིག་བརྡུངས་ནས་ཚོགས་པ་དང་། ཡང་དྲིལ་བུ་ཞིག་བརྡུངས་ནས་

གྲོལ་བ། དགེ་རྒན་ལ་གླ་ཕོགས་སྤྲད་ནས་དགེ་རྒན་དེ་འཛིན་གྲྭར་སླེབས་ན་གླ་ཆ་ཡོད་

པ་དང་། མ་་སླེབས་ན་གླ་ཆ་མེད་པ་བཅས་ཀྱི་གནས་སྟངས་ལ་སློབ་མས་དགེ་རྒན་ལ་

མཁན་པོ་དང་སློབ་དཔོན་བླ་མའི་འདུ་ཤེས་བཞག་སྟེ་བསླབ་རྒྱུ་གང་ཡང་ཡོད་མ་རེད། 

དེ་ནས་ལོ་གསུམ་གྱི་རྗེས་སུ་ཅནྡྲ་མཎི་བསྐྱར་ཞིབ་ཚོགས་ཆུང་ (Chandramani Re-

view Committee) ཞེས་པ་དེ་བཙུགས་གནང་བ་རེད། དེའི་བར་དུ་ལོ་གསུམ་ཚོད་བལྟའི་

རིང་ལ་༸སྐྱབས་རྗེ་ཟོང་རིན་པོ་ཆེས་སློབ་སྤྱི་གནང་བ་དང་། སློབ་དཔོན་ཆེན་པོ་ཇགནྣཱཐ་

ཨུཔཱདྷྱཱཡས་ (Jagannath Upadhyaya) ལམ་སྟོན་དང་མཐུན་འགྱུར་གཙོ་བོ་ལྟ་བུ་གནང་

བ་རེད། རྒན་མགོ་སེར་གྱི་ཚ་བོ་ཡིན་པ་ཆོས་གྲགས་ལགས་ཞུ་མཁན་ཞིག་ཡོད། ཁོང་

ད་ལྟ་འདས་གྲོངས་སོང་ཚར་འདུག །ཁོང་གིས་ཟོང་རིན་པོ་ཆེའི་གསུང་སྒྱུར་ཞུས་པ་རེད། 

དེའི་སྐབས་སུ་སློབ་ཕྲུག་ཐེངས་གསུམ་སྦག་ས་ཆོས་སྒར་ནས་བསྡུ་ལེན་བྱས་ཡོད་པ་

རེད༑ ཅནྡྲ་མཎི་བསྐྱར་ཞིབ་ཚོགས་ཆུང་དེ་བཙུགས་པའི་སྐབས་སུ་༸སྐྱབས་མགོན་རིན་

པོ་ཆེའི་དམིགས་འཛུགས་ཀྱི་ཚོགས་མིའི་གྲས་སུ་ང་ཡང་ཡོད། སྐབས་དེར་ང་ཌལཧཽཇཱི་

ནས་ཝཱ་རཱ་ཎ་སཱིར་ཡོང་བ་ཡིན། ཅནྡྲ་མཎི་ལགས་ནི་རྒྱ་གར་ཤེས་རིག་བློན་ཆེན་ལས་

ཁུངས་ (Education Ministry) ནང་ལེགས་བྱང་སྡེ་ཚན་ (Culture Department) གྱི་ཟུང་

འབྲེལ་དྲུང་ཆེ་ (Joint Secretary) རེད། སྐབས་དེ་དུས་ལེགས་བྱང་ལྷན་ཁང་ནང་དྲུང་ཆེ་

ཡོད་མ་རེད། ལེགས་བྱང་སྡེ་ཚན་དེ་ཤེས་རིག་བློན་ཆེན་ལས་ཁུངས་ཀྱི་ཡན་ལག་ཅིག་

རེད༑ དེའི་རྗེས་སུ་ལེགས་བྱང་བློན་ཆེན་ལས་ཁུངས་དེ་ཟུར་དུ་བཟོས་པ་རེད། 

ཅནྡྲ་མཎི་བསྐྱར་ཞིབ་ཚོགས་ཆུང་གིས་རྒྱབ་གཉེར་གནང་བའི་ནང་དོན་ནི་འདས་

པའི་ལོ་གསུམ་གྱི་ཉམས་མྱོང་ལ་གཞིགས་ན་རང་སྐྱོང་དབང་ཚད་ཅན་གྱི་འཛིན་སྐྱོང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ལྷན་ཚོགས་འོག་གཏན་འཇགས་ཟུར་དུ་བཙུགས་ནས་འཛིན་སྐྱོང་བྱེད་དགོས་པ་དང། 

སློབ་གྲྭ་ཟུར་དུ་དེབ་སྐྱེལ་བྱས་པའི་ཐོག་དེའི་ལམ་ལུགས་དང་མཐུན་པ་འཛིན་སྐྱོང་བྱེད་

རྒྱུ༑ སཱར་ནཱཐ་ལ་ས་ཆ་ཉོས་ནས་སྡོད་ཁང་དང་འཛིན་ཁང་གསར་རྒྱག་དང་། འཛིན་གྲྭ་

ཡང་སཱར་ནཱཐ་ལ་ཚུགས་རྒྱུ། སློབ་ཕྲུག་གི་གྲངས་ཚད་སུམ་བརྒྱ་ཐམ་པ་དང་། དགེ་རྒན་

གི་ས་མིག་ཇི་དགོས་བྱ་རྒྱུ། རྒྱུགས་སྤྲོད་དང་ལག་ཁྱེར་དང་འབྲེལ་བའི་ལས་དོན་ཐད་

ལེགས་སྦྱར་གཙུག་ལག་སློབ་ཁང་དང་འབྲེལ་བ་མུ་མཐུད་བྱ་རྒྱུ། དཔལ་འབྱོར་དང་

འཛིན་སྐྱོང་ཐད་རྒྱ་གར་དབུས་གཞུང་གི་ལེགས་བྱང་སྡེ་ཚན་གྱི་འཛིན་སྐྱོང་འོག་ཏུ་རང་

སྐྱོང་དབང་ཚད་ལྡན་པའི་སློབ་གཉེར་ཁང་ཞིག་ཏུ་བསྒྱུར་རྒྱུ་བཅས་ཡིན། ཅནྡྲ་མཎི་བསྐྱར་

ཞིབ་ཚོགས་ཆུང་གིས་གཏན་ལ་ཕབ་པའི་གྲོས་ཆོད་དེ་དག་ལག་ལེན་ལ་བསྟར་རྒྱུ་དེ་ཕྱི་

ལོ་ ༡༩༦༩ ལོར་ཡིན་ནམ་ ༡༩༧༠ དེ་འདྲ་ཞིག་ལ་མགོ་ཚུགས་དགོས་པ་རེད། འོན་

ཀྱང་དངོས་སུ་ལག་ལེན་བསྟར་རྒྱུར་ལོ་བདུན་བརྒྱད་ཙམ་ཞིག་འགོར་བ་དང་། དེའི་བར་

ལ་རྙོག་དྲྭ་མང་པོ་བྱུང་བ་རེད། མཐའ་མ་དེར་ཅནྡྲ་མཎི་བསྐྱར་ཞིབ་ཚོགས་ཆུང་གི་རྒྱབ་

གཉེར་དེ་དག་ལག་ལེན་ལ་བསྟར་མ་ཐུབ་པའི་རྒྱུ་རྐྱེན་གང་ཡིན་པ་དང་། ཇི་ལྟར་ལག་

ལེན་བསྟར་ཕྱོགས་སྐོར་བསྐྱར་ཞིབ་ཆེད་ཌི་པི་ཡཱདཝ་ཚོགས་ཆུང་ (D. P. Yadav Com-

mittee) ཞེས་པའི་ཚོགས་ཆུང་གཞན་ཞིག་བཙུགས་པ་རེད། སྐུ་ཞབས་ཌི་པི་ཡཱདཝ་ནི་དེ་

དུས་རྒྱ་གར་གཞུང་གི་ཤེས་རིག་གི་བློན་ཆེན་གཞོན་པ་ (Deputy Education Minister) 

རེད༑ ཚོགས་ཆུང་དེ་ལ་བརྟེན་ནས་མཐར་ཕྱི་ལོ་ ༡༩༧༧ ལོར་གཞི་ནས་ལེགས་སྦྱར་

གཙུག་ལག་སློབ་གཉེར་ཁང་ནས་ལོགས་སུ་ཐོན་ནས་ཟུར་འཛུགས་ཐུབ་པ་བྱུང་བ་རེད། 

དེའི་བྱུང་རིམ་དེ་ཁྱེད་རང་ཚོ་ལ་འབྲེལ་བ་གང་ཡང་ཡོད་མ་རེད། ཡིན་ནའང་གཙུག་

ལག་སློབ་ཁང་འདིའི་ཐོག་མའི་བྱུང་རིམ་དང་། རྗེས་སུ་དེའི་ལངས་ཕྱོགས་དེ་གཞན་ཞིག་

ལ་འགྲོ་སྐབས་དཀའ་ལས་གང་ཡང་མ་བྱུང་བར་རང་བཞིན་གྱིས་ཆགས་སོང་བ་ཞིག་

རེད་མ་གཏོགས། སྦག་ས་ཆོས་སྒར་དེ་མཐོ་རིམ་སློབ་གྲྭའི་ངོ་བོར་བསྒྱུར་གྱི་མིན། ཟུར་



སློབ་ཟུར་བ་རྣམས་ལ་གནང་བའི་གསུང་བཤད།

དུ་གཞག་རྒྱུ་ཡིན་ཞེས་དེ་འདྲའི་གཞུང་འབྲེལ་གྱི་ཐག་ཆོད་གང་ཡང་བྱུང་ཡོད་པ་མ་རེད། 

ད་ལྟ་ཕྱིར་བལྟས་ཤིག་བྱེད་པའི་སྐབས་སུ་སྐབས་དེར་༸གོང་ས་མཆོག་གི་ཐུགས་ཀྱི་

འཆར་སྣང་ནང་མཐོ་རིམ་སློབ་གྲྭ་འདི་འདྲ་ཞིག་ཝཱ་རཱ་ཎ་སཱི་ལ་བཙུག་རྒྱུ་དང་། དེ་ནས་

གདན་ས་ཁག་སྦག་ས་དང་ཌལཧཽཇཱི་ལ་ཡོད་པ་དེ་ཚོ་གཞིས་ཆགས་ཁག་སོ་སོ་ལ་སྤོ་རྒྱུ་

དེ་དངོས་གནས་དུས་གསུམ་གསལ་གཟིགས་ཀྱི་ཐག་གཅོད་ཧ་ཅང་ཡག་པོ་ཞིག་བྱུང་

འདུག་བསམ་གྱི་འདུག །གལ་སྲིད་སྐབས་དེར་འདི་འདྲ་གནང་མེད་ན། ང་ཚོའི་གདན་ས་

ཁག་གི་གནས་སྟངས་ད་ལྟ་བཞིན་ཡོང་ཐུབ་རྒྱུ་ཧ་ཅང་ཁག་པོ་རེད། 

ལེགས་སྦྱར་གཙུག་ལག་སློབ་གཉེར་ཁང་གི་ནང་ལ་དགེ་སྦྱོང་དང་བྲམ་ཟེའི་འཐེན་

འཁྱེར་དེ་དེའི་སྔོན་ནས་འདུག །ཇགནྣཱཐ་ཨུཔཱདྷྱཱཡ་ཁོང་ཚོས་དགེ་སྦྱོང་དང་བྲམ་ཟེའི་

འཐེན་འཁྱེར་ཡོད་བཞིན་པའི་ངང་ནང་པའི་སྡེ་ཚན་དང་པཱ་ལིའི་སྡེ་ཚན་དེ་ཚོ་བཙུགས་

ནས་བསྡད་ཡོད་པ་དང་། དེའི་ཞོར་ལ་མཐོ་རིམ་སློབ་ཁང་འདི་ཡང་དགེ་སྦྱོང་དང་བྲམ་

ཟེའི་འཐེན་འཁྱེར་ནང་ལ་ཚུད་བསྡད་པ་ཞིག་རེད། དེ་ལ་བརྟེན་ནས་ཅནྡྲ་མཎི་བསྐྱར་

ཞིབ་ཚོགས་ཆུང་གི་རྒྱབ་གཉེར་ཁག་ལག་ལེན་བསྟར་རྒྱུར་ལོ་མང་པོ་འགོར་བ་རེད། 

གང་མཚམས་ཤིག་ལ་བཀའ་ཟུར་ཀུན་བདེ་གླིང་དང་ཇགནྣཱཐ་ཨུཔཱདྷྱཱཡ་སོགས་ཚང་མ་

ཐང་ཆད་ནས་ད་ཆ་ས་གནས་གཞན་ཞིག་ལ་སྤོ་ཐུབ་ན་ཡག་ས་རེད་གསུངས་སོང་། 

དེར་བརྟེན་མའོན་ཊ་ཨ་བུ་ (Mount Abu) ལ་སྤོ་རྒྱུའི་ཐབས་ཤེས་བྱས་པ་རེད་ལ། གཡཱ་ 

(Gaya) ལ་སྤོ་རྒྱུའི་ཐབས་ཤེས་ཀྱང་བྱས་པ་རེད། ཁང་པའང་ལྟ་རུ་ཕྱིན་པ་རེད། སྐབས་

དེར་མའོན་ཊ་ཨ་བུ་ (Mount Abu) ལ་དབུས་བོད་སློབ་ (Central School for Tibet-

ans)  ཀྱི་སློབ་གྲྭའི་ཁང་པ་ཆེན་པོ་ཞིག་ཡོད་རེད། དེ་དུས་སློབ་གྲྭ་སྒོ་བརྒྱབས་ཟིན་རུང་

རྒྱལ་ཁང་ལྟ་བུ་ཆེན་པོ་ཞིག་འདུག །དེ་བཞིན་ག་ཡཱའི་གཡས་གཡོན་ལའང་རྒྱལ་ཁང་

རྙིང་པ་ཞིག་འདུག །གལ་ཏེ་མའོན་ཊ་ཨ་བུ་ (Mount Abu) ལ་སྤོས་པ་ཡིན་ན་ཐག་

རིང་པོ་ཆགས་པ་ཡིན་ཙང་། འདིར་དངོས་སུ་ཡོད་བཞིན་པའི་དགེ་སྦྱོང་དང་བྲམ་ཟེའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

འཐེན་འཁྱེར་དེ་ཟུར་དུ་འབུད་ཀྱི་རེད་བསམས་པའི་རྩ་བའི་བསམ་ཚུལ་དེ་འདྲ་ཞིག་བྱུང་

བ་རེད། མའོན་ཊ་ཨ་བུ་ (Mount Abu) ལ་སློབ་ཕྲུག་ཆ་ཚང་གི་ཉལ་ཁང་དང་། འཛིན་

ཁང་ཆ་ཚང་མཉམ་དུ་བྱེད་ཐུབ་རྒྱུའི་ཁང་པ་འདུག །སྔོན་མ་སློབ་གྲྭ་ཡོད་པའི་སྐབས་

སུའང་སློབ་ཕྲུག་ཚང་མ་སྡོད་ས་དང་འཛིན་གྲྭ་ཆ་ཚང་ཡོད་འདུག །དེར་བརྟེན་ཀུན་བདེ་

གླིང་གི་ཐུགས་ལ་བབས་པོ་བྱུང་སོང་། དེ་ལྟ་རུ་འགྲོ་དུས་ངའི་མཉམ་དུ་སློབ་ཕྲུག་རྒན་

པ་ཞིག་ཀྱང་ཡོད། ཕལ་ཆེར་བཀའ་བརྒྱུད་ཀྱི་སློབ་ཕྲུག་ཅིག་ཡིན་པ་ཡོད། ང་ཚོས་ཁང་

པ་དེ་ཚོའི་ས་ཁྲ་ཞིག་བཟོས་ནས་ཚུར་ཡོང་བ་ཡིན། དེ་རྗེས་༸གོང་ས་༸སྐྱབས་མགོན་

ཆེན་པོ་མཆོག་ལ་ཝཱ་རཱ་ཎ་སཱིར་ཉལ་ཁང་ཁག་པོ་ཡོད་པ་དང་། འཛིན་གྲྭ་ཚོགས་ས་ཐག་

རིང་ལ་འགྲོ་དགོས་པའི་དཀའ་ངལ་ཡོད་སྟབས། དེ་ལས་སྤོས་ན་འཛིན་གྲྭ་དང་ཉལ་ཁང་

ལ་སོགས་པའི་ཁང་པའི་དཀའ་ངལ་མེད་པ་དང་། ཏོག་ཙམ་ཐག་རིང་ན་ཡག་པོ་མེད་

འགྲོ་ཞེས་ཞུས་པ་རེད། ༸གོང་ས་མཆོག་གིས་ལམ་སེང་དེ་འགྲིག་གི་མ་རེད། གལ་

སྲིད་སྤོ་དགོས་ནའང་ལོ་གཉིས་གསུམ་གྱི་རིང་ལ་སྤོས་པ་ཡིན་ན་འགྲིག་གི་རེད། སྤྱིར་

ད་ལྟ་དཀའ་ངལ་ཏོག་ཙམ་ཡོད་ནའང་མཐའ་མའི་འཚར་ས་ལོངས་ས་དེ་སཱར་ནཱཐ་ལ་

བྱེད་དགོས་ཀྱི་རེད་མ་གཏོགས། ཕྱི་ལོགས་ལ་ཕྱིན་ན་འགྲིག་གི་མ་རེད་ཅེས་བཀའ་ཧ་

ཅང་གསལ་པོ་ཕེབས་སོང་། ད་ལྟ་བྱེད་དུས་ང་ཚོས་ནོར་འཁྲུལ་ཆེན་པོ་ཞིག་བྱེད་རྒྱུའི་

མཚམས་ལ་སླེབས་འདུག །གལ་ཏེ་མའོན་ཊ་ཨ་བུ་ (Mount Abu) ལྟ་བུ་ཞིག་ལ་སྤོས་

པ་ཡིན་ན་རྦད་དེ་ད་ལྟའི་གནས་སྟངས་འདི་འདྲ་ཞིག་ཁྱོན་ནས་ཡོང་ཐུབ་ཐབས་མེད་

པ་ཞིག་ཆགས་རྒྱུ་རེད་འདུག །རྒྱལ་ཁང་དེ་ལ་ཡང་བསྐྱར་རྒྱ་བསྐྱེད་བྱ་རྒྱུ་དང་ཨར་པོ་

བརྒྱབ་སའི་མཐུན་རྐྱེན་གང་ཡང་ཡོད་པ་མ་རེད། 

མདོར་ན་ངས་ག་རེ་ཞུ་གི་ཡོད་ཅེ་ན། སློབ་གྲྭ་འདི་༸རྒྱལ་བ་རིན་པོ་ཆེས་ཐོག་མ་ནས་

ཧ་ཅང་གསོ་སྐྱོང་གནང་ནས་དཀའ་ངལ་ག་དུས་འཕྲད་པ་ཡིན་ནའང་དེ་ལས་འགྲོལ་ཐབས་

ཀྱི་ལམ་སྟོན་དང་ཐག་གཅོད་མང་པོ་གནང་ཡོད་པ་ད་ལྟ་གཞི་ནས་ངོས་ཟིན་གྱི་འདུག ། 



སློབ་ཟུར་བ་རྣམས་ལ་གནང་བའི་གསུང་བཤད།

སྲས་བཅས་རྒྱལ་བའི་རྨད་བྱུང་འཕྲིན་ལས་ལས།། ལེགས་སྒྲུབ་བྱང་ཆུབ་ལམ་གྱི་རིམ་

པས་ཀྱང་།། ཞེས་གསུངས་པ་བཞིན་༸རྒྱལ་དབང་སྐུ་ཕྲེང་བཅུ་བཞི་པ་ཆེན་པོའ་ིརྨད་བྱུང་

གི་འཕྲིན་ལས་ལས་བསྒྲུབས་པའི་སློབ་གྲྭ་ཞིག་ཆགས་བསྡད་པ་ཧ་ཅང་གསལ་པོ་རེད། 

ཕྱི་ལོ་ ༡༩༧༦ དང་ ༡༩༧༧ ཙམ་ལ་སླེབས་སྐབས་ང་ཚོ་རྦད་དེ་ཐང་ཆད་ནས་ག་

རེ་བྱས་ཀྱང་མགོ་བོ་རྡོ་ལ་བརྡབས་པ་ལྟ་བུ་མ་གཏོགས། འགྲོ་ས་གང་ཡང་ཡོད་མ་རེད། 

གང་ལྟར་རྒྱ་གར་གཞུང་གི་བསྐྱར་ཞིབ་ཚོགས་ཆུང་ (Review Committee) དེ་ཚོའི་

གྲོས་ཆོད་ནང་འདི་འདྲ་འདི་འདྲ་བྱེད་དགོས་ཞེས་ཧ་ཅང་གསལ་པོ་གསུངས་ཡོད་ཀྱང་། 

དེ་ཚོ་ཁྱོན་ནས་ལག་ལེན་ལ་བསྟར་ཐུབ་ཀྱི་ཡོད་མ་རེད། དེས་ན་ངས་ཉིན་ཞིག་༸རྒྱལ་

བ་རིན་པོ་ཆེ་ལ་ད་ངས་གང་ཡང་ཡོང་བ་མི་འདུག །གང་ཡང་བྱེད་ཐུབ་ཀྱི་མི་འདུག །དེ་

ལས་ས་གནས་གཞན་ཞིག་ལ་བཏང་གནང་བ་ཡིན་ན། ཡིག་སྐྱེལ་ལྟ་བུའི་ལས་ཀ་ཆུང་

ཙག་ཅིག་ཡིན་ནའང་བྱེད་རྒྱུར་ངོ་ཚ་ཞེ་ཁྲེལ་གང་ཡང་མེད། ༸རྒྱལ་དབང་རིན་པོ་ཆེའི་

ཐུགས་དགོངས་དེ་ངས་རྩ་བ་ནས་བསྒྲུབ་ཐུབ་ས་མ་རེད་ཅེས་ཞུས་མྱོང་། དེ་དུས་༸སྐུ་

མདུན་གྱིས་སྔོན་ལ་ཏོག་ཙམ་སྒུག་དང་ཞེས་གསུངས་སོང་། དེ་ལས་སྤྲོས་ཏེ་གཞན་གང་

ཡང་གསུང་གི་མི་འདུག །བཀའ་མོལ་ཞུ་ས་དེ་རྡོ་རྗེ་གདན་ལ་ཡིན། དེ་ནས་༸སྐུ་མདུན་

དྷརྨ་ཤཱ་ལཱར་ཕེབས་ནས་སྐབས་དེའི་ཆོས་རིག་བཀའ་བློན་ཐུབ་བསྟན་ཉིན་བྱེད་དམ་པ་

དེ་ལ་རྒྱ་གར་གཞུང་གི་ཤེས་རིག་དྲུང་ཆེ་ལ་སློབ་གྲྭ་འདིའི་སྐོར་བསྐུལ་དེད་བྱེད་དགོས་

པའི་བཀའ་མངགས་གནང་འདུག །དེ་དུས་༸རྒྱལ་བ་རིན་པོ་ཆེས་བཀའ་བློན་ཐུབ་བསྟན་

ཉིན་བྱེད་ལ་ཟམ་གདོང་དེ་ངས་མཁྲེགས་པོ་ཞིག་ཡོད་བསམ་གྱི་ཡོད་ཀྱང་། ད་རེས་ཁོ་

སྐད་ཤོར་འདུག་ཅེས་གསུངས་འདུག །དེ་དུས་རྒྱ་གར་གཞུང་གི་ཤེས་རིག་དྲུང་ཆེ་སབྷཱ་

ནཱཡཀམ་ (Sabhanayakam) ཞུ་བ་དེ་རེད། ༸སྐུ་མདུན་གྱིས་ཁོང་ལ་བཀའ་ཡིག་གནང་

བའི་་བདུན་ཕྲག་གཅིག་གཉིས་ཀྱི་རྗེས་སུ་དྲུང་ཆེ་སབྷཱ་ནཱཡཀམ་ཝཱ་རཱ་ཎ་སཱིར་ཕེབས་ཏེ་

ལེགས་སྦྱར་གཙུག་ལག་སློབ་གཉེར་ཁང་གི་རིགས་བདག་མཇལ་ནས་ཇི་ལྟར་བྱས་ན་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཡག་པ་ཡོད་མེད་སྐོར་བཀའ་མོལ་གནང་འདུག །དེ་དུས་ས་ཆ་དེ་ཚོ་ལྟ་ཙམ་ལྟ་ཙམ་ལྟ་

བུ་བྱས་པ་རེད། རྗེས་སུ་ཅཏུརྦེདཱི་ (Chaturvedi) ནས་ཤེས་རིག་དྲུང་ཆེ་ཏོག་ཙམ་བྱས་

པ་རེད། ཁོང་སྤྱིར་བཏང་ཧིནྡཱུ་མཁྲེགས་འཛིན་པ་ཞིག་ཡིན་རུང་ང་ཚོར་ཡག་པོ་ཞེ་དྲགས་

ཡོད༑ དེ་འདྲ་བྱས་ཏེ་ཕྱི་ལོ་ ༡༩༧༧ ཟླ་ ༧།༨ ཙམ་ལ་སློབ་གྲྭ་དེབ་སྐྱེལ་བྱེད་རྒྱུ་དང། 

ལཁ་ནཨཱུ་ (Lucknow) ལ་བྱེད་རྒྱུའི་ལས་དོན་རྣམས་བསྒྲུབས་པ་རེད། ཌི་པི་ཡཱདབ་

ཚོགས་ཆུང་གིས་བྱས་པ་དེ་འདྲ་ཞིག་རེད། 

ཐེངས་ཤིག་ལེགས་སྦྱར་གཙུག་ལག་སློབ་གཉེར་ཁང་ནས་འཛིན་གྲྭ་ཚར་རྗེས་

ཕྱིར་ལོག་སྐབས་སློབ་གྲྭའི་སྤྱི་སྤྱོད་རླངས་འཁོར་ (Bus) གྱི་འཁོར་ལོར་གཟེར་ཟུག་སྟེ་

དེ་བཟོ་རྒྱུར་ཉུང་མཐར་ཡང་བདུན་ཕྲག་གཉིས་ཙམ་འགོར་རྒྱུར་བརྟེན། སཱར་ནཱཐ་བོད་

དགོན་གྱི་འཁྲིས་སུ་གུར་ཕུབ་སྟེ་འཛིན་གྲྭ་འཚོགས་རྒྱུ་མགོ་ཚུགས་པ་རེད། དེ་ནས་

ལེགས་སྦྱར་གཙུག་ལག་སློབ་གཉེར་ཁང་དུ་དབུས་བོད་ཀྱི་ཆེས་མཐོའ་ིསློབ་གཉེར་

ཁང་ (Central Institute Of Higher Tibetan Studies) གི་ཡིག་ཆ་དང་མཁར་དབང་

ཡོངས་རྫོགས་གླང་འཁོར་ཞིག་གི་ནང་ལ་བླུགས་ཏེ་འཁྱེར་ཡོང་བ་རེད། དེ་འདྲ་བྱས་ཏེ་

སཱར་ནཱཐ་རུ་སླེབས་པ་རེད། དེའི་རྗེས་སུ་བོད་དགོན་དང་བུདྡྷ་ཀུཊཱིར་ (Buddha kutir) 

དང་༑ དེའི་གཡས་གཡོན་གྱི་ཁང་པའི་ནང་དུ་འཛིན་གྲྭ་སོགས་ཚོགས་པ་རེད། སྐབས་

དེར་རྒྱ་གར་ཤེས་རིག་ལྷན་ཁང་གི་ཟུང་དྲུང་ (Joint Secretary) ཅཽདྷརཱི་ (Chaudhary) 

ཞུ་མཁན་ཞིག་ཡོད་པ་ཁོང་ཐེངས་ཤིག་སཱར་ནཱཐ་ལ་ཕེབས་སོང་། དེ་དུས་ང་ཚོ་བོད་

དགོན་པའི་འདུ་ཁང་ནང་སློབ་ཕྲུག་ཚོ་ཚོགས་ཤིག་འཚོགས་མུས་ཡིན། ཁོང་གིས་ང་

ལ་གང་ཡང་ཟེར་གྱི་མི་འདུག་ཀྱང་། ཁོ་རང་ཚོ་ནང་ཁུལ་ལ་འདི་དགོན་པ་ཞིག་བཟོ་རྒྱུ་

ལས་སློབ་གཉེར་ཁང་བཟོ་རྒྱུ་རེད་མི་འདུག་ཅེས་བཤད་སོང་། ཕལ་ཆེར་ངས་གོ་གི་

མ་རེད་དྲན་པ་འདྲ། གང་ལྟར་ཁོང་ཚོས་དགོན་པ་ལྟ་བུ་ཞིག་བཟོ་རྒྱུའི་བསམ་ཚུལ་མ་

གཏོགས་མཐོང་མི་འདུག །དེས་ན་གནས་བབས་དེ་འདྲ་ཞིག་གི་འོག་ནས་ད་ལྟ་ང་ཚོའི་



སློབ་ཟུར་བ་རྣམས་ལ་གནང་བའི་གསུང་བཤད།

ཉེ་བའི་གཙུག་ལག་སློབ་གཉེར་ཁང་ (Deemed University) གི་གནས་བབས་བར་དུ་

སླེབས་པ་དེ་གོམ་པ་རེ་རེ་བྱས་ཏེ་༸སྐྱབས་མགོན་རིན་པོ་ཆེས་དམིགས་བསལ་གྱིས་

ཐུགས་འགན་བཞེས་ཏེ་བྱུང་བ་ཞིག་རེད། 

དེ་ནས་ལྕམ་སྐུ་ཀཔིལཱ་བཱཏསྱཱཡན་ (Dr. Kapila Vatsyayan) མཆོག་ཕེབས་པ་དེས་

ཀྱང་ང་ཚོའི་སྒོ་ལྟ་བུ་ཆེན་པོ་ཞིག་ཕྱེ་བ་རེད། ལྕམ་སྐུ་ཀཔིལཱ་མཆོག་དང་པོ་ཕེབས་དུས་

ང་ཚོ་ཞེད་སྣང་མང་པོ་བྱུང་ཡོད་པ་རེད། ལེགས་སྦྱར་གཙུག་ལག་སློབ་གཉེར་ཁང་གི་

བྲམ་ཟེའི་དབུ་ཁྲིད་དེ་ཚོ་ལྕམ་སྐུ་ཀཔིལཱ་མཆོག་གི་གྲོགས་པོ་ཤ་སྟག་རེད་འདུག་པས་

གང་འདྲ་གནང་ཡོང་བསམས་པ་བྱུང་། ཡིན་ནའང་ལྕམ་སྐུ་ཀཔིལཱ་མཆོག་ཐེངས་གཅིག་

གཉིས་ཤིག་མཇལ་ཚར་དུས་མོ་རང་ཡང་དྭོགས་པ་རྣམ་རྟོག་ཆ་ཚང་བསངས་སོང་ལ། 

ང་ཚོ་ཡང་དྭོགས་པ་རྣམ་རྟོག་ཆ་ཚང་བསངས་ཏེ། གང་ལྟར་ལྕམ་སྐུ་ཀཔིལཱ་མཆོག་གི་

དགོངས་པའི་ནང་སློབ་གཉེར་ཁང་ (Institution) ཞིག་ཟུར་དུ་དགོས་ཀྱི་ཡོད་པ་དེ་ཧ་

ཅང་གསལ་པོ་བྱུང་བ་མ་ཟད། དེ་ཡང་ཧ་ཅང་མགྱོགས་པོ་ཞིག་དགོས་ཀྱི་ཡོད་པའི་ཐུགས་

སྣང་བྱུང་འདུག །ལྕམ་སྐུ་ཀཔིལཱ་མཆོག་ནི་རྒྱ་གར་གྱི་གཞུང་ཞབས་སྤྱི་འགྲེ་ལྟ་བུ་མ་ཡིན་

པར། ཤེས་ཡོན་ (Academic) དང་འཛིན་སྐྱོང་ (Administration) གཉིས་ཀའི་ཐོག་ལ་

ཧ་ཅང་ཉམས་མྱོང་ཅན་རེད་འདུག །དེ་ནས་གང་མཚམས་སོང་བའི་རྗེས་སུ་མཐོ་སློབ་

དེབ་སྐྱེལ་བྱས་པ་མ་ཟད། སློབ་ཚན་ཡང་ང་ཚོས་བཟོས་ནས་ཟུར་དུ་འཛིན་གྲྭ་ཚོགས་

པ་རེད། དེ་འདྲ་ཆ་ཚང་བྱས་ཏེ་ཉེ་བའི་གཙུག་ལག་སློབ་གཉེར་ཁང་ (Deemed to be 

University) གི་གནས་བབས་རག་རྒྱུའི་མཚམས་ལ་སླེབས་དུས་གཙུག་ལག་སློབ་ཁང་

གནང་སྦྱིན་ལྷན་ཚོགས་ (University Grants Commission) ཀྱི་ཞིབ་འཇུག་ཚོགས་

ཆུང་ (Review Committee) ཞིག་ཡོང་དགོས་ཀྱི་ཡོད་རེད། དེ་དུས་གཙུག་ལག་སློབ་

ཁང་གནང་སྦྱིན་ལྷན་ཚོགས་ལ་ཡང་ཕྱོགས་གཞན་པ་ནས་གནོན་ཤ གས་འདྲ་ཞིག་བྱུང་

བ་ཡིན་ནམ། གང་ལྟར་ཇཝཱཧར་ལཱལ་ནེཧཧཱུ་གཙུག་ལག་སློབ་གཉེར་ཁང་(Jawahar-



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

lal Nehru University) གི་སློབ་དཔོན་ཆེན་པོ་མུ་ནི་ (Muni) ཟེར་བ་དམར་པོའ་ིལྟ་བ་

ཤགས་ཆེན་པོ་ཡོད་མཁན་ཞིག་ཡོད་པ་དེ་ཚོགས་ཆུང་གི་ཚོགས་མིར་ (Committee 

Member) བསྐོས་པ་ཡིན་ཞེས་གཙུག་ལག་སློབ་ཁང་གནང་སྦྱིན་ལྷན་ཚོགས་ (UGC) 

ཀྱི་ཡི་གེ་དེ་འབྱོར་སྐབས་ཚང་མ་འདྲོགས་པ་རེད། དེས་ནང་པའི་ཆོས་དང་རིག་གཞུང་

སྤེལ་རྒྱུར་ཏན་ཏན་རྒྱབ་གཉེར་བྱེད་ཀྱི་མ་རེད་སྙམ་པའི་དྭོགས་པ་བྱུང་བ་རེད། འོན་ཀྱང་

ལྕམ་སྐུ་ཀཔིལཱ་མཆོག་ཐབས་ལ་མཁས་པ་ཡིན་ཙང་། ལྕམ་སྐུ་པུ་པུལ་ཇཡ་ཀར་ (Papul 

Jayakar) མཆོག་ལེགས་བྱང་སྡེ་ཚན་ (Culture Department) གྱི་ཚོགས་མིར་ (Nomi-

nee) བསྐོ་བཞག་གནང་འདུག །ལྕམ་སྐུ་པུ་པུལ་ཇཡ་ཀར་དང་། ཀྀྲཥྞམཱུརྟི་ (Krishna-

murti) ང་ཚོ་སེམས་ཐག་ཧ་ཅང་ཉེ་པོ་རེད། སྐབས་དེར་ཨིནྡིརཱ་གཱཾདྡྷཱི་ (Indira Gandhi) 

རྒྱ་གར་གྱི་སྲིད་བློན་རེད། ལྕམ་སྐུ་པུ་པུལ་ཇཡ་ཀར་མཆོག་ནི་ཨིནྡིརཱ་གཱཾདྡྷཱི་ལ་བཀའ་

སློབ་འབུལ་མཁན་གཙོ་བོ་ཞིག་རེད། དེས་ན་ལེགས་བྱང་སྡེ་ཚན་གྱི་འཐུས་མིར་པུ་

པུལ་ཇཡ་ཀར་བཏང་བ་ལ་གཙུག་ལག་སློབ་ཁང་གནང་སྦྱིན་ལྷན་ཚོགས་ (UGC) ཀྱི་

ཚོགས་མི་གཞན་ཚོས་གང་ཡང་ལབ་མ་ཐུབ་པ་རེད། སྤྱིར་ལྕམ་སྐུ་པུ་པུལ་ཇཡ་ཀར་

མཆོག་ནི་གཙུག་ལག་སློབ་ཁང་གི་རྒྱབ་ལྗོངས་ (Academic Background) ཡོད་པ་

དེ་འདྲ་གང་ཡང་མིན་རུང་། དེབ་མང་པོ་འབྲི་མཁན་ཞིག་རེད། མཐའ་མ་དེར་ཚོགས་

མི་གསུམ་གྱི་ནང་ནས་ལྕམ་སྐུ་པུ་པུལ་ཇཡ་ཀར་མཆོག་གིས་གང་དུ་འཁྲིད་འཁྲིད་ལྟ་

བུ་བྱུང་འདུག །ཁོང་ཚོ་ཝཱ་ཎར་མ་འབྱོར་གོང་ནས་དིལླཱིར་ཚོགས་འདུ་ཞིག་ཚོགས་ཏེ་

ནང་པའི་རིག་གཞུང་ཇི་ཙམ་གལ་ཆེན་པོ་ཡིན་པ་དང་། ལྷག་པར་དུ་ད་ལྟ་བོད་སྐད་ནང་

གང་ཡོད་པ་རྣམས་ལྕམ་སྐུ་པུ་པུལ་ཇཡ་ཀར་མཆོག་གིས་རྒྱས་ཐག་ཆོད་ཅིག་གསུངས་

ཡོད་ཚུལ་འདུག །མ་གཞི་ལྕམ་སྐུ་པུ་པུལ་ཇཡ་ཀར་མཆོག་ལ་ཀཔིལཱ་མཆོག་གིས་ནང་

དོན་ཏག་ཏག་བཟོས་ཡོད་པ་རེད། དེར་བརྟེན་ཞིབ་འཇུག་ཚོགས་ཆུང་འདི་གར་འབྱོར་

བའི་སྐབས་སུ་དྲི་བ་མང་པོ་འདྲི་རྒྱུ་སོགས་གང་ཡང་མི་འདུག །སྐབས་དེར་ཞིབ་འཇུག་



སློབ་ཟུར་བ་རྣམས་ལ་གནང་བའི་གསུང་བཤད།

ཚོགས་ཆུང་དེའི་ཆེད་དུ་ང་ཚོས་གཞན་སྣ་ཞིག་འཁྲབ་པ་རེད། གཅིག་བྱས་ན་དེ་དུས་

འཁྲབ་མཁན་གྱི་གྲས་སུ་ཁྱེད་རང་ཚོ་སློབ་ཟུར་ནང་ཡོད་མདོག་ཁ་པོ་རེད་བསམ་གྱི་

འདུག༑ འབྲུག་པ་དང་། བལ་པོ། བོད་པ། རྒྱ་གར་གྱི་ཧིམཱཅལ་དང་། ཁུ་ནུ། ལ་དྭགས། 

མོན་པ། ཨསཱམཱི་བཅས་ཀྱི་ཞབས་གཞས་འཁྲབ་པ་རེད། དེ་ལྟར་ཚོགས་ཆུང་དང་པོ་དེའི་

ཐོག་ནས་ཉེ་བའི་གཙུག་ལག་སློབ་གཉེར་ཁང་ (Deemed to be University) མཚན་

གནས་གནང་རྒྱུའི་རྒྱབ་གཉེར་བྱུང་བ་རེད། གང་ལྟར་ང་ཚོས་ལམ་ཀྱོག་མང་པོ་ཞིག་གི་

ནང་འགྲོ་གིན་ལ་མཐའ་མ་དེ་ཏག་ཏག་སླེབས་ས་ཞིག་ལ་སླེབས་ཐུབ་པ་རེད། 

དབུས་བོད་ཀྱི་གཙུག་ལག་སློབ་གཉེར་ཁང་འདིའི་དམིགས་བསལ་གྱི་ཁྱད་ཆོས་

ལྟ་བུ་ནི་ད་ལྟ་ཕན་ལ་གང་དུའང་མ་བྱུང་བའི་བོད་ཀྱི་ཆོས་བརྒྱུད་ཆེན་པོ་བཞི་གཡུང་

དྲུང་བོན་དང་བཅས་པ་ཚང་མས་གཞུང་ཆེན་པོ་དེ་ཚོ་ཁང་པ་གཅིག་གི་ནང་དུ་སློབ་

སྦྱོང་བྱེད་རྒྱུ་ཡོད་པ་དང་། དེ་ལ་བརྟེན་ནས་ཕན་ཚུན་གོ་རྟོགས་སྤེལ་རེས་ཐུབ་ཀྱི་ཡོད་

པ་རེད། ཐག་རིང་པོར་འགྲོ་མ་དགོས་པར་དཔེར་ན་དགེ་ལུགས་པས་རྙིང་མའི་གཞུང་

བལྟ་དགོས་ན་ལྟ་ཆོག་དང་། བཀའ་འདྲི་ཞུ་དགོས་བྱུང་ནའང་ཞུ་ཆོག་ཡོད་པ། དེ་བཞིན་

རྙིང་མས་དགེ་ལུགས་ཀྱི་གཞུང་བལྟ་དགོས་བྱུང་ནའང་རེད། བཀའ་བརྒྱུད་ཀྱིས་ས་སྐྱའི་

གཞུང་བལྟ་དགོས་བྱུང་ནའང་ཉེ་འགྲམ་དུ་ལྟ་ཆོག་ཡོད་པ་རེད། དེ་ལྟ་བུ་ནི་སྔོན་བོད་

དུའང་མ་བྱུང་བ་རེད། ད་ལྟའང་གཙུག་ལག་སློབ་ཁང་འདི་མ་གཏོགས་ཧ་ལམ་མེད་པ་

ལྟ་བུ་རེད། གཙུག་ལག་སློབ་གཉེར་ཁང་གི་སྡེ་ཚན་ཁག་གི་ནང་ཆོས་བརྒྱུད་མི་འདྲ་

བའི་ཉམས་ཞིབ་དང་སློབ་སྦྱོང་གནང་ཆོག་གི་ཡོད་ལ། གནང་གིའང་ཡོད་རེད། ཡིན་

ནའང་མགོ་ནས་མཇུག་བར་དུ་ཆོས་བརྒྱུད་ཡོངས་ཀྱི་རྣམ་པ་ཆ་ཚང་བ་ཞིག་དང་། སྔོན་

གྱི་ཆོས་སྡེ་ཆེན་པོ་ཁག་ཏུ་གསན་བསམ་གནང་བའི་ལམ་སྲོལ་དེ་བརྒྱ་ཆ་བརྒྱ་ཐམ་པ་

མིན་ནའང་བརྒྱ་ཆ་གང་ལ་གང་ཙམ་ཡོང་གི་ཡོད་པ་རེད། དེ་ཡང་ཐོག་མར་ནེཧརཱུ་དང་

༸སྐྱབས་མགོན་རིན་པོ་ཆེ་རྣམ་པ་གཉིས་བཀའ་བསྡུར་གནང་སྟེ་གཏན་འབེབས་གནང་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བའི་དམིགས་ཡུལ་བཞི་པོ་དེ་ཧ་ཅང་སྡོམ་ཆེན་པོ་ཞིག་རེད་དྲན་གྱི་འདུག །དམིགས་

ཡུལ་བཞི་པོ་ནི་བོད་ཀྱི་རིག་གཞུང་སྲུང་སྐྱོབ་བྱེད་རྒྱུ་དེ་དང་པོ་དང་། རྒྱ་གར་ནས་

བརླགས་ཟིན་པའི་ནང་པའི་གཞུང་རྙིང་པ་བོད་སྐད་ནས་ལེགས་སྦྱར་སྐད་དུ་བསྐྱར་གསོ་

བྱེད་རྒྱུ་དེ་གཉིས་པ་དང་། ཧི་མཱ་ལ་ཡའི་རི་རྒྱུད་ཀྱི་སློབ་ཕྲུག་ཚོ་ནང་པའི་གཞུང་གི་སློབ་

སྦྱོང་ཆེད་ད་ལྟ་བོད་དུ་འགྲོ་ས་མེད་པ་དེའི་ཚབ་བཟོ་རྒྱུ་དེ་གསུམ་པ་རེད། འོན་ཀྱང་དེང་

སང་གསུམ་པ་དེ་དགོས་མཁོ་ཆུང་དུ་ཕྱིན་ཡོད། གང་ལགས་ཤེ་ན། དེང་སང་རྒྱ་གར་

ནང་གདན་ས་ཁག་སྔོན་དུས་བོད་ལ་ཡོད་པ་བཞིན་རྒྱ་ཆེན་པོ་ཚུགས་ཡོད་པ་རེད། ཡིན་

ནའང་ད་ལྟ་ཧི་མཱ་ལ་ཡའི་རི་རྒྱུད་ནས་གཙུག་ལག་སློབ་ཁང་འདིའི་ནང་ཕེབས་མཁན་

ཉུང་དུ་ཕྱིན་མེད་ལ། ད་དུང་མང་དུ་འགྲོ་བ་ལྟ་བུ་རེད། རྒྱ་བལ་འབྲུག་གསུམ་ཟེར་དུས་རྒྱ་

གར་ནང་ལ་དྭགས་ནས་འབྲས་ལྗོངས་ཨརཱུཎཱཅལ་མངའ་སྡེའི་བར་དང་། དེ་བཞིན་འབྲུག་

ཡུལ་དང་བལ་ཡུལ་བཅས་རེད། དམིགས་ཡུལ་མཐའ་མ་བཞི་པ་དེ་བོད་ཀྱི་སྲོལ་རྒྱུན་

གྱི་གཞུང་ཆེན་པོའ་ིསློབ་གཉེར་བྱེད་སྲོལ་དེ་དེང་རབས་ཀྱི་གཙུག་ལག་སློབ་གཉེར་ཁང་

གི་སྒྲོམ་གཞིའི་ནང་བླུག་རྒྱུ་དེ་རེད། དེ་ནི་ཧ་ཅང་ལམ་འགྲོ་རྒྱུགས་པོ་བྱུང་ཡོད་བསམ་

གྱི་འདུག །གང་ལྟར་གཞུང་ཆེན་པོའ་ིསློབ་གཉེར་བྱེད་སྟངས་མ་ཚང་བ་མེད་པ་སློབ་

ཚན་བཟོ་སྟངས་དང་། སློབ་ཁྲིད་བྱེད་སྟངས། རྒྱུགས་སྤྲོད་གཏོང་སྟངས། རྒྱུགས་ཤོག་

ཞིབ་འཇུག་བྱེད་སྟངས། ལག་ཁྱེར་སྤྲོད་སྟངས་སོགས་དེང་རབས་ཀྱི་གཙུག་ལག་སློབ་

གཉེར་ཁང་གི་སྒྲོམ་གཞིའི་ནང་བླུགས་ཐུབ་པ་དེ་ང་ཚོས་ཧ་ཅང་གསལ་པོ་ཞིག་བཟོས་

ཐུབ་པ་རེད། དེ་ལ་བརྟེན་ནས་གདན་ས་ཁག་གི་སློབ་གཉེར་གྱི་ཆེ་མཐོང་དེ་ཤེས་ཡོན་

གྱི་འཇིག་རྟེན་ (Academic World) ནང་ལ་འགྲོ་ཐུབ་པ་དང་། དེ་ནས་སློབ་གཉེར་གནང་

མཁན་ཚོར་ཡང་དེང་རབས་ཀྱི་གནས་ཚད་དང་ཕྱག་ཁྱེར་སོགས་གང་ཡིན་ཡང་ངོས་

འཛིན་ཡོད་པ་བྱུང་བ་དེ་ཧ་ཅང་ཕན་ཐོགས་བྱུང་ཡོད་པ་རེད་བསམ་གྱི་འདུག །དེ་ཚོ་ལོ་

ལྔ་བཅུའི་བར་དུ་ཇི་ལྟར་སླེབས་པ་རེད་དམ། ལོ་ལྔ་བཅུའི་ལམ་དེ་ཉི་ཧོང་གི་གཞུང་ལམ་



སློབ་ཟུར་བ་རྣམས་ལ་གནང་བའི་གསུང་བཤད།

བཞིན་བདེ་པོ་ཞིག་རེད་དམ། ཡང་ན་བི་ཧཱར་ (Bihar) གྱི་ལམ་བཞིན་ཡོང་བ་རེད་དམ། 

དེར་ང་ཚོས་བསྐྱར་ཞིབ་བྱས་ནས་དེའི་གནས་སྟངས་འདི་ནས་ཐོན་པའི་སློབ་ཕྲུག་ཚོས་

ཟུར་ཙམ་མཁྱེན་ན་ཡག་པོ་ཡོད་རེད་དྲན་གྱི་འདུག །

ལྷག་པར་དུ་༸གོང་ས་མཆོག་གི་བཀའ་དྲིན་རྗེས་སུ་དྲན་དགོས་རྒྱུ་དེ་རེད། སྐབས་

དང་དུས་ལ་ས་གནས་སོ་སོར་ལས་ཀྱི་བྱེད་པ་པོ་དགོས་ཀྱི་རེད། དེ་ཚོ་ཡང་༸རྒྱལ་བ་

རིན་པོ་ཆེའི་འཕྲིན་ལས་ཀྱི་བརྒྱུད་ལམ་ལྟ་བུ་རེད་མ་གཏོགས། མི་སོ་སོས་འཇོན་བཞག་

པ་ཞིག་ཧ་ཅང་དཀོན་པོ་རེད། ཐོག་མའི་འཆར་སྣང་གི་ཆ་ནས་བྱས་པ་ཡིན་ནའང་རེད། 

བར་དུ་དངོས་སུ་ལག་ལེན་བསྟར་བའི་སྐབས་ཀྱི་ཐག་གཅོད་བྱུང་སྟངས་ཡིན་ནའང་རེད། 

མཐའ་མ་གྲུབ་འབྲས་ལག་ཏུ་སོན་པའི་སྐབས་ཀྱི་གནས་ཚུལ་ཡིན་ནའང་རེད། ༸རྒྱལ་བ་

རིན་པོ་ཆེའི་བཀའ་དྲིན་དེར་ང་ཚོས་བསམ་ཤེས་བྱེད་རྒྱུ་ཧ་ཅང་གལ་ཆེན་པོ་རེད། 

གཙུག་ལག་སློབ་ཁང་འདི་འདྲ་ཞིག་གི་ནང་སློབ་སྦྱོང་བྱེད་པའི་སྐབས་སུ་དེང་

རབས་ཀྱི་མིའི་བསམ་བློ་གཏོང་སྟངས་བྱས་པ་ཡིན་ན། སློབ་སྦྱོང་ཐོན་ནས་མི་དེ་ཁྲོམ་

ནང་འཚོང་དགོས་ཤིང་། ཐོག་མར་སློབ་སྦྱོང་སྤྲོད་པའི་སྐབས་སུའང་མིའི་རྒྱུ་ཆ་ (Hu-

man Resource) ཞེས་ལབ་ཀྱི་ཡོད་རེད། མིའི་རྒྱུ་ཆ་དེ་ཚོ་གཙུག་ལག་སློབ་ཁང་གི་བཟོ་

གྲྭའི་ནང་དུ་བླུགས་ནས་གཙང་སེལ་ (Refine) བྱས་ཏེ། འཐག་དགོས་ཡོད་ནའང་རེད། 

བརྡུང་དགོས་ཡོད་ནའང་རེད། མཐའ་མ་དེ་ནས་ཐོན་ནས་མ་རྩའི་རིང་ལུགས་ (Capi-

talism) ཀྱི་རྒྱལ་མང་ཚོང་སྡེ་ཁག་ (Multinational Companies) གི་ཁྲོམ་རྭའི་ནང་ཇི་

ལྟར་འགྲོ་དགོས་འདུག་བལྟ་རྒྱུ་དེ་རེད། དེ་ནི་འཇིག་རྟེན་གྱི་མཐོ་རིམ་སློབ་གྲྭ་མང་ཆེ་བ་

ཞིག་གིས་སློབ་ཚན་ག་རེ་བཟོ་དགོས་འདུག་གམ། སློབ་སྦྱོང་ཇི་ལྟར་སྤྲད་དགོས་འདུག་

གམ༑ མཐར་ཇི་ལྟར་འཚོང་དགོས་འདུག་གམ། ཚང་མ་རྒྱལ་མང་ཚོང་སྡེ་ཁག་གིས་སོ་

སོའ་ིཁྲོམ་རྭའི་དགོས་མཁོ་དང་བསྟུན་ནས་བཀའ་བཏང་ཡོང་གི་ཡོད་པ་རེད་ལ། ལམ་

སྟོན་ཡང་བྱེད་ཀྱི་ཡོད་རེད། དེས་ན་གཙུག་ལག་སློབ་གཉེར་ཁང་དེ་དག་ནས་ཐོན་པ་དེ་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

ཚོ་ཁྲོམ་རྭའི་ནང་མ་བྲིན་ན། གཙུག་ལག་སློབ་གཉེར་ཁང་དེ་ཐབས་ཆག་ཅིག་ལ་བརྩི་

གི་ཡོད་རེད། གང་ལྟར་ཁོང་ཚོ་མི་ཡག་པོ་ཞིག་བཟོ་རྒྱུའི་བསམ་བློ་རྩ་བ་ནས་ཡོད་མ་

རེད༑ གང་ལྟར་ཕོགས་ལེན་མཁན་གྱི་གཡོག་པོ་བཟོ་རྒྱུ་ཞིག་རེད། ཕོགས་སྤྲོད་མཁན་

དེས་བཀའ་བཏང་ནས་ག་རེ་བྱོས་ཞེས་ལབ་ཀྱང་བྱེད་མཁན་ཞིག་བཟོ་རྒྱུ་དེ་རེད། གལ་

ཏེ་སྐྱག་རྫུན་ཤོད་ཅེས་ལབ་ནའང་བཤད་ཆོག་དང་། རྐུ་མ་རྐུས་ཞེས་ལབ་ཀྱང་རྐུ་ཆོག་

ཅིག་བཟོ་རྒྱུ་མ་གཏོགས། རང་གི་བསམ་བློའ་ིཐོག་ནས་འོས་པ་དང་མི་འོས་པ་འདི་རེད་

ཅེས་ཐག་གཅོད་རྒྱུའི་རྣམ་དཔྱོད་རྩ་བ་ནས་མི་དགོས་པ་རེད། 

ང་སྔོན་མ་འདིར་ཡོད་སྐབས་ལོ་ལྟར་བསམ་ཚུལ་བརྗེ་ལེན་བྱེད་པའི་སྐབས་སུ། 

ཁྱེད་རང་ཚོ་གཡོག་པོ་རྒྱུག་རྒྱུའི་དམིགས་ཡུལ་བཟུང་ནས་འདིར་ཡོང་ན་ཡོང་ས་ནོར་

བ་རེད། རྒྱ་གར་ནང་གཙུག་ལག་སློབ་ཁང་ ༢༦༥ ཙམ་ཡོད་རེད། དེང་སང་དྲུག་བརྒྱ་

བརྒལ་ཚར་འདུག །ཤེས་ཡོན་གྱི་ཆེད་དུ་འདི་གར་ཡོང་བ་ཡིན་ན་འགྲིག་གི་རེད་ཅེས་

ལོ་རིམ་དང་པོའ་ིགསར་པ་ཚོ་ལ་དེ་འདྲ་བཤད་ཀྱི་ཡོད། ཡིན་ནའང་དེ་དུས་དེ་འདྲ་ཡིན་

ན་ང་འདིར་འཛུལ་གྱི་མིན། ལོག་འགྲོ་རྒྱུ་ཡིན་ཞེས་ལབ་ནས་ལོག་མཁན་ཕལ་ཆེར་བྱུང་

མ་སོང་། དེས་ན་ང་ཚོ་གཡོག་པོ་རྒྱུག་ས་མ་རག་ནའང་འགྲིག་གི་འདུག །འདི་གར་སྡོད་

ཀྱི་ཡིན་ཟེར་བ་ལྟ་བུ་ཞིག་བྱུང་བ་རེད། 

རྗེས་སུ་ང་ཚོའི་གཙུག་ལག་སློབ་ཁང་གི་ཚོགས་གཙོ་ (Chancellor) སྐུ་ཞབས་

བི་པི་སིངྷ་ (B. P. Singh) མཆོག་གིས་ཉིན་ཞིག་ང་ལ་ང་ཚོས་གཡོག་པོ་བྱེད་མཁན་

བཟོ་རྒྱུའི་དམིགས་ཡུལ་བཟུང་མེད་ཀྱང་། གཅིག་བལྟ་དགོས་འདུག །སྡོམ་གཅིག་

རྒྱག་དགོས་འདུག །འདི་ནས་ཐོན་པའི་སློབ་ཕྲུག་ཚོ་ད་ལྟ་གང་དུ་ཡོད་མིན་ཞིབ་བཤེར་ 

(Survey) ཞིག་བྱེད་དགོས་འདུག་ཅེས་གསུང་གི་འདུག །དེ་ལ་ངས་ཞིབ་བཤེར་བྱེད་

ཐུབ་ཐབས་ཡོད་མ་རེད། ཚང་མ་ཁ་འཐོར་དགུ་འཐོར་ཕྱིན་ཏེ་འཛམ་གླིང་ཚང་མར་

འཐོར་ནས་བསྡད་ཡོད་པས་ཇི་ལྟར་ཞིབ་བཤེར་བྱེད་ཐུབ་ཅེས་ཞེས་ཞུས་ཀྱང་། ཁོང་



སློབ་ཟུར་བ་རྣམས་ལ་གནང་བའི་གསུང་བཤད།

གིས་རགས་པ་ཙམ་ཞིག་བལྟ་རྒྱུ་ཡོད་ཀྱི་རེད། འདི་གར་མིང་ཐོ་ཡོད་པ་དང་། ཁོང་

ཚོ་གང་དུ་ཕྱིན་ཡོད་མིན་འཛིན་གྲྭ་ཁ་ཤས་ཤིག་ལ་རགས་པ་ཙམ་ཞིག་བལྟས་ན་ཆོག་

ཅེས་གསུང་གི་འདུག །དེར་བརྟེན་ང་ཚོས་རགས་པ་ཙམ་ཞིག་བལྟས་པ་རེད། དེ་དུས་

ང་ཚོས་བལྟས་ཐུབ་པའི་ནང་འདི་ནས་ཐོན་པ་ཕལ་ཆེར་བརྒྱ་ཆ་བརྒྱད་བཅུ་གྱ་བདུན་

ཙམ་ལས་ཀ་མེད་པ་བསྡད་མི་འདུག །དེ་མིན་ལྷག་མ་དེ་ཚོའང་ཁ་ཤས་དགོན་པའི་

ནང་ལ་སློབ་ཁྲིད་གནང་ནས་བཞུགས་པ་དང་། ཁ་ཤས་ནི་རི་ཁྲོད་འགྲིམས་པ་དེ་འདྲ་

མ་གཏོགས། མང་ཆེ་བ་ཞིག་ཡག་ཉེས་ལ་མ་ལྟོས་པའི་ལས་ཀ་ཡོད་པ་ཤ་སྟག་རེད་

འདུག༑ སྐབས་དེར་སྐུ་ཞབས་བི་པི་སིངྷ་ལ་དགོས་རྒྱུ་དེ་རྒྱ་གར་གཞུང་གི་མི་གཞན་པ་

ཚོ་ལ་བསྟན་རྒྱུ་ཞིག་དགོས་ཀྱི་ཡོད་འདུག །གང་ལྟར་འདི་ནས་ཐོན་པ་རྣམས་ཀྱིས་སྤྱི་

ཚོགས་ལ་ཕན་ཐོགས་ཡོད་པའི་བྱ་བ་དང་། ཆོས་དང་རིག་གཞུང་ལ་ཕན་ཐོགས་ཡོད་

པའི་བྱ་བ་མང་པོ་གནང་བ་རེད། དངོས་གནས་གཟེངས་སུ་ཐོན་པའི་ཕྱག་ལས་གནང་

མཁན་མང་པོ་བྱུང་ཡོད་རེད། དེ་ཚོ་ང་ཚོས་ངོམས་རྒྱུ་དང་ང་རྒྱལ་བྱེད་རྒྱུ་གང་ཡང་མ་

རེད་དེ། གལ་སྲིད་དེང་སང་ཡང་འདི་ནས་ཐོན་ནས་ག་རེ་བྱེད་ཀྱི་རེད་ཅེས་པའི་དྲི་བ་

འདི་སླེབས་པ་ཡིན་ན་ལན་རྒྱག་ཆོག་ཅིག་ཡོད་རེད། ལར་ནས་རྒྱ་གར་གཞུང་ལ་དྲི་བ་

འདི་ག་དུས་ཡིན་ནའང་ཡོད་མུས་རེད། གཙུག་ལག་སློབ་གཉེར་ཁང་ཁག་གི་རིགས་

བདག་ (Vice Chancellor) གི་ཚོགས་འདུར་ཡང་ག་དུས་ཡིན་ནའང་དྲི་བ་འདི་ཡོད་པ་

རེད༑ ཇི་སྲིད་ང་ཚོ་མི་ལ་རྒྱུ་ཆའི་ (Human Resource) འདུ་ཤེས་འཛིན་པ་དེ་སྲིད་ཐོན་

སྐྱེད་ (Product) དེ་ག་དུས་ཡིན་ནའང་ཁྲོམ་ནང་བཙོང་དགོས་ཀྱི་རེད་མ་གཏོགས། དེ་

གཡུགས་ (Dump) བཞག་པ་ཡིན་ན་གྱོང་རེད། དེའི་གནས་བབ་ཀྱི་ཐོག་ནས་བལྟས་པ་

ཡིན་ནའང་ང་ཚོ་རྗེས་ལུས་ཐེབས་ཡོད་མ་རེད་བསམ་གྱི་འདུག །

དེ་རིང་ཁྱེད་རང་ཚོའང་སྐད་ཆ་འདི་ཉན་པའི་ཆེད་དུ་འདི་གར་འཛོམས་པ་ཡིན་གྱི་

མ་རེད་ལ། ང་ཡང་སྐད་ཆ་འདི་ཤོད་རྒྱུའི་དོན་དུ་འདི་གར་ཡོང་བ་མིན། འདིར་སླེབས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པའི་སྐབས་སུ་ཁ་སང་མཛད་སྒོའ་ིནང་གི་དྲི་བ་འགའ་ཤས་བསམ་བློའ་ིནང་ཤར་ཡོང་གི་

འདུག༑ གང་ལྟར་ང་ཚོས་ཆོས་ཀྱི་སློབ་སྦྱོང་བྱས་མིན་ལ་མ་བལྟོས་པར། ནང་པ་སངས་

རྒྱས་པའི་ལྟ་གྲུབ་དང་ཚན་རིག་གི་རྣམ་གཞག་ཅིག་སློབ་སྦྱོང་བྱས་པ་དེ་ཧ་ཅང་གསལ་

པོ་རེད། ༸རྒྱལ་བ་རིན་པོ་ཆེས་ནང་པའི་གཞུང་ལུགས་དེ་ཚོ་ཆོས་དང་། ལྟ་གྲུབ། ཚན་

རིག་གསུམ་གྱི་ནང་ལ་དབྱེ་བ་ཕྱེ་གནང་གི་ཡོད། ཚན་རིག་ནི་ཕྱི་དངོས་པོའ་ིགནས་ཚུལ་

ཡིན་པ་དང་། ལྟ་གྲུབ་ནི་ཕྱི་དངོས་པོའ་ིགནས་ཚུལ་དེའི་མཐར་ཐུག་གི་གནས་སྟངས་

སམ༑ ཆོས་ཉིད་ཀྱི་གནས་ལུགས་གཏན་ལ་ཕབ་རྒྱུ་དེ་རེད། དེ་གཉིས་ནི་ཤེས་ཡོན་གྱི་

སྡེ་ཚན་ཞིག་རེད་མ་གཏོགས་ཆོས་ཀྱི་སྡེ་ཚན་གང་ཡང་ཆགས་ཀྱི་མེད། ཆོས་ཀྱི་སྡེ་ཚན་

དེ་ག་རེ་ཆགས་ཀྱི་ཡོད་དམ་ཞེ་ན་དེ་ནི་ལམ་བགྲོད་པའི་རིམ་པ་དེ་རེད། སྤྱིར་བཏང་ཕྱི་

དངོས་པོའ་ིགནས་ཚུལ་འབྱུང་བ་དེ་གང་ལ་ཟེར་གྱི་ཡོད་པ་དང་། རྡུལ་ཕྲན་དེ་གང་འདྲ་

ཞིག་ཡིན་པ། ལག་པ་ཇི་ལྟར་གྲུབ་པ་དང་། གཟུགས་པོ་ཇི་ལྟར་གྲུབ་པ། སྒྲ་ཇི་ལྟར་གྲུབ་

པ༑ ཡུལ་དང་དབང་པོའ་ིའབྲེལ་བ་ཇི་ལྟར་ཡིན་པ་སོགས་གཞི་དངོས་པོའ་ིགནས་ཚུལ་

རེད༑ དེ་ནི་ཚན་རིག་དང་གཅིག་པ་ལྟ་བུ་རེད། གཞི་དངོས་པོའ་ིགནས་ཚུལ་དེ་ནི་ཀུན་

རྫོབ་པའི་འཆར་སྣང་ཙམ་ཞིག་རེད། ཡིན་ནའང་དོན་དུ་ཞིབ་ཚགས་པོས་བལྟས་པ་ཡིན་

ན༑ དེ་སེམས་ཀྱི་རང་བཞིན་ཙམ་དུ་གྲུབ་པ་རེད་དམ། རྟོག་པས་བཏགས་ཙམ་དུ་གྲུབ་

པ་རེད། ཡང་ན་རང་གི་ངོ་བོས་གྲུབ་པ་ཡིན་མིན་གྱི་གནས་སྟངས་བརྟག་དཔྱད་བྱེད་རྒྱུ་

དེ་ལ་ལྟ་གྲུབ་ཟེར་བ་རེད། དེ་ནི་ཚན་རིག་གི་གནས་སྟངས་ལས་ཕྲན་བུའི་གཏིང་ཟབ་ཏུ་

ཕྱིན་པ་རེད། དེ་ལ་བརྟེན་ནས་འཁོར་བ་དང་མྱང་འདས་ཀྱི་གནས་བབས་དང་། འཁོར་བ་

ནས་མྱང་འདས་སུ་བགྲོད་པའི་ལམ་གྱི་རིམ་པ་ཇི་ལྟར་ཆགས་ཀྱི་རེད་དམ་ཟེར་བ་དེ་ནང་

པའི་ཆོས་རེད། ཆོས་དེ་ནི་ནང་པའི་ཆོས་པ་ཚོའི་དོན་དུ་རེད་མ་གཏོགས། སྤྱིར་བཏང་གི་

གནས་སྟངས་ཤིག་མ་རེད། ནང་པ་མིན་ནའང་ནང་པའི་ཆོས་སློབ་སྦྱོང་བྱེད་ཆོག་པ་

དང་༑ ནང་པའི་ལམ་བགྲོད་པའི་རིམ་པ་ལ་སློབ་སྦྱོང་བྱེད་དགོས་རྒྱུ་ཡོང་གི་རེད། དེ་ལྟ་



སློབ་ཟུར་བ་རྣམས་ལ་གནང་བའི་གསུང་བཤད།

བུའི་གཞི་ལམ་འབྲས་གསུམ་གྱི་རྣམ་གཞག་དེ་བོད་བརྒྱུད་ནང་བསྟན་གྱི་ཆོས་བརྒྱུད་ཚང་

མ་ལ་ཕྲན་བུའི་སོ་སོའ་ིརྩལ་དུ་འདོན་ཚུལ་མི་འདྲ་བ་དང་ཐ་སྙད་མི་འདྲ་བ། བརྒྱུད་པ་མི་

འདྲ་བ་ཡོད་པ་ཙམ་རེད་མ་གཏོགས། དོན་དུ་སྟོན་པ་དེ་བཞིན་གཤེགས་པས་གསུངས་པའི་

གནས་ཚུལ་གཅིག་རང་ལས་མི་འདྲ་བ་གང་ཡང་མེད། གཡུང་དྲུང་བོན་ལྟ་བུར་ཆ་མཚོན་

ནའང་༑ སྤྱིར་བཏང་བོད་དུ་ནང་བསྟན་མ་དར་བའི་སྔོན་ནས་དར་བ་ཞིག་དང་། ལར་ནས་

དེ་བྱུང་གི་རིག་པའི་ལམ་ནས་བལྟ་རྒྱུ་དེ་ཁག་པོ་རེད་མ་གཏོགས། སྔོན་རབས་ཀྱི་གནས་

སྟངས་ཐོག་ནས་བལྟས་པ་ཡིན་ན། སྤྱིར་བོན་འདི་ནང་ཆོས་ལས་དར་སྔ་བའི་བཤད་སྲོལ་

ཡོད་པ་ཞིག་རེད། ཡིན་ནའང་ད་ལྟའི་གནས་སྐབས་སུ་བརྡ་དང་ཐ་སྙད་ཀྱི་ཁྱད་པར་ཙམ་

མ་གཏོགས་གཞི་ལམ་འབྲས་གསུམ་གྱི་རྣམ་གཞག་ཧ་ཅང་མང་པོ་གཅིག་པ་ལྟ་བུ་རེད། 

དེས་ན་དེ་ལྟ་བུའི་གཏིང་ཟབ་པའི་ཤེས་བྱའི་གནས་ལ་སློབ་སྦྱོང་འཐོན་མཁན་གྱི་སློབ་ཕྲུག་

དེ་ཚོས་རང་དང་། སྤྱི་ཚོགས། འཇིག་རྟེན་སྤྱི་ཡོངས་ཀྱི་ཞབས་འདེགས་སྒྲུབ་ཚུལ་དེ་དེང་

རབས་ཀྱི་ཤེས་བྱ་རྐྱང་པ་སྦྱངས་ནས་ཡོང་མཁན་དང་ཕྲན་བུའི་མི་འདྲ་བ་ཞིག་དགོས་རྒྱུ་དེ་

སོ་སོའ་ིཉམས་མྱོང་གི་ཐོག་ནས་དཔོག་དགོས་ཀྱི་རེད་བསམ་གྱི་འདུག །

དེང་རབས་ཀྱི་ཤེས་ཡོན་ཟེར་བ་དེ་ཕྱི་དངོས་པོའ་ིགནས་སྟངས་མ་གཏོགས། ནང་

སེམས་ཀྱི་གནས་སྟངས་ལ་བྱུས་གཏོགས་རྩ་བ་ནས་མི་བྱེད་མཁན་ཞིག་རེད། དེར་བརྟེན་

བདག་ཉིད་ཆེན་པོ་གཱཾདྡྷཱིའི་ཚིག་གི་ནང་ལ་ཡི་གེའི་ཤེས་ཡོན་ (ཨཀྵར་ཛྙཱན) ཞེས་གསུངས་

ཀྱི་ཡོད་རེད། དེང་རབས་ཀྱི་ཤེས་ཡོན་ (Modern Education) ཟེར་བ་དེ་ཤིཀྵཱ་ (བསླབ་

པ་) མ་རེད། དེ་ནི་ཨཀྵར་ཛྙཱན་རེད། ཡི་གེ་གང་འདྲ་བྱས་ཏེ་འབྲི་དགོས་སམ། ཡི་གེ་

གང་འདྲ་བྱས་ཏེ་ཀློག་དགོས་སམ་ཟེར་རྒྱུ་ཙམ་ཞིག་རེད་ཅེས་གསུངས་ཀྱི་ཡོད། གཱཾདྡྷཱིའི་

དགོངས་ཚུལ་ལྟར་ན་ཛྙཱན་ (ཡེ་ཤེས་) ངོ་མ་དེ་གང་འདྲ་ཞིག་དགོས་སམ་ཞེ་ན། བསམ་

བློ་ཡར་རྒྱས་འགྲོ་ཐུབ་པ་དང་བསམ་བློ་དེ་བདེན་པའི་ཕྱོགས་སུ་འཁྲིད་ཐུབ་མཁན་ཞིག་

ཡིན་དགོས། གང་ལྟར་བསམ་བློ་བདེན་པའི་ཕྱོགས་སུ་འཁྲིད་ཟེར་རྒྱུ་དེ་གཱཾདྡྷཱིས་བསྡོམས་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

བརྒྱབས་ཏེ་གསུངས་ཀྱི་ཡོད་རེད། དེ་ནི་འཚེ་བའི་བསམ་བློ་དོར་ནས་འཚེ་བ་མེད་པའི་

བསམ་བློ་དེ་ཇི་ལྟར་སྤེལ་ཐུབ་ཟེར་བ་ལྟ་བུ་ཞིག་རེད། 

འདི་ནས་ཐོན་པའི་སློབ་ཕྲུག་ཚོའི་དགོངས་པ་བཞེས་ཕྱོགས་དང་། སྤྱོད་ལམ་འཁྱེར་

ཕྱོགས༑ མི་གཞན་ལ་ལམ་སྟོན་གནང་ཕྱོགས་སོགས་གང་གི་ཐོག་ནས་ཀྱང་སེམས་ཀྱི་

ཚན་རིག་ལ་གོ་རྟོག་ཡོད་པའི་གང་ཟག་ཅིག་གི་བསམ་ཚུལ་ལམ་བྱེད་ཚུལ་དང་མཐུན་

པ་ཞིག་དགོས་རྒྱུ་དེ་གལ་ཆེན་པོ་རེད་བསམ་གྱི་འདུག །ལོ་ཤས་ཀྱི་སྔོན་ལ་ང་ཚོ་འདིར་

ཐེངས་གཅིག་ཚོགས་པ་རེད། སྐབས་དེ་དུས་ཀྱང་སློབ་ཟུར་མང་པོ་ཕེབས་འདུག །དེ་

དུས་ངས་བཤད་པ་ཆ་ཚང་དྲན་གྱི་མི་འདུག་རུང་། ཕྲན་བུ་དྲན་པ་དེ་བརྗོད་རྒྱུ་ཡིན། 

འདི་ནས་ཐོན་པའི་སློབ་ཕྲུག་ཚོས་སྤྱི་ཚོགས་ཀྱི་ནང་ལ་བསམ་བློའ་ིམགོ་འཁྲིད་བྱེད་

ཐུབ་པ་ཞིག་དགོས་ཀྱི་རེད་ཅེས་ཞུས་ཡོད་བསམས་སོང་། བསམ་བློའ་ིམགོ་འཁྲིད་བྱེད་

ཟེར་རྒྱུ་དེ་ལ་གོ་རྒྱུ་ཆེན་པོ་ཡོད་རེད། ལུས་ངག་ཡིད་གསུམ་གྱི་ནང་ནས་དབང་དུ་སྒྱུར་

མཁན་ནི་ཡིད་དེ་རེད། ལུས་ངག་གི་བྱ་བ་བཟང་ངན་ནི་ཡིད་ཀྱི་ཀུན་རྟོག་གི་ཐོག་ནས་

ཐག་གཅོད་དགོས་རྒྱུ་ཞིག་མ་གཏོགས། ལུས་ངག་གི་རྣམ་རིག་རྐྱང་པའི་ཐོག་ནས་ཐག་

གཅོད་ཐུབ་རྒྱུ་ཞིག་མ་རེད། དེར་བརྟེན་ཁྱེད་རང་ཚོས་ངེས་པར་དུ་སོ་སོའ་ིསྤྱི་ཚོགས་

ཀྱི་ནང་དུ་ཡིན་ནའང་རེད། བླ་མ་ལྟ་བུ་སོ་སོའ་ིཁྱབ་ཁོངས་ཀྱི་གདུལ་བྱའི་ནང་དུ་ཡིན་

ནའང་རེད། དགེ་རྒན་ལྟ་བུ་ཁྱབ་ཁོངས་ཀྱི་སློབ་ཕྲུག་ནང་དུ་ཡིན་ནའང་རེད། དེ་མིན་སྤྱི་

ཚོགས་ཀྱི་ཕྱག་ལས་གཞན་གནང་མཁན་ཞིག་ཡིན་ནའང་རེད། སོ་སོའ་ིའབྲེལ་ཡོད་ཀྱི་

སྤྱི་ཚོགས་ནང་བསམ་བློ་འཁྱེར་ཕྱོགས་དེ་དེང་རབས་ཀྱི་སློབ་སྦྱོང་ཕལ་པ་ཐོན་པ་ཚོ་

ལས་ཁྱད་དུ་ཞུགས་པ་ཞིག་དགོས་ཀྱི་རེད། དེ་ལ་བརྟེན་ནས་མི་གཞན་ལས་ཕྲན་བུའི་

མི་འདྲ་བ་ཞིག་དགོས་ཀྱི་རེད། ཨིན་སྐད་ཐོག་ཞུ་ན། Make a difference ཞེས་ལབ་

ཀྱི་ཡོད། དེ་ནི་སྐྲ་རིང་ཙམ་བཞག་པ་དང་། ཐུང་ཙམ་བཞག་པ། གོས་ཐུང་རལ་པ་ཞིག་

གྱོན་རྒྱུ་དེ་འདྲ་ལ་ཟེར་གྱི་མེད། གང་ལྟར་དེ་ནི་རང་གི་ཀུན་སྤྱོད་ལ་བརྟེན་ནས་རང་ཡང་



སློབ་ཟུར་བ་རྣམས་ལ་གནང་བའི་གསུང་བཤད།

འགྱུར་བ་འགྲོ་ཐུབ་པ་ཞིག་དང་། མི་གཞན་ཡང་འགྱུར་བ་འགྲོ་ཐུབ་པ་ཞིག་དགོས་པ་

རེད༑ འགྱུར་བ་དེ་ངན་ཕྱོགས་སུ་མ་ཕྱིན་པར་བཟང་ཕྱོགས་སུ་འགྲོ་ཐུབ་པ་ཞིག་དགོས་

རྒྱུ་དེ་གལ་ཆེན་པོ་རེད། ང་ཚོའི་སློབ་ཟུར་གྱི་སྤྱི་ཚོགས་ཀྱི་ནང་མང་ཆེ་བ་ཡིན་མིན་མི་

ཤེས་ཀྱང་། ཆ་ཤས་ཤིག་བོད་རིགས་ཆགས་བསྡད་ཡོད་པ་མ་ཟད། བཙན་བྱོལ་བོད་

མིའི་སྤྱི་ཚོགས་ཆགས་བསྡད་ཡོད་རེད། བཙན་བྱོལ་བོད་མིའི་སྤྱི་ཚོགས་ལ་ཆ་མཚོན་

ན༑ རང་གི་རིགས་ཀྱི་ལས་འགན་དེའི་ཐོག་ནས་བལྟས་པ་ཡིན་ན། གཞིས་བཞུགས་

བོད་མི་ཚོའི་གནས་བབ་གང་འདྲ་ཞིག་ཡོད་པ་དང་། སྤྱིར་བོད་ཀྱི་ཆོས་དང་རིག་གཞུང་

མི་མང་དང་བཅས་པའི་གནས་བབ་གང་འདྲ་ཞིག་ཡོད་མིན་མཁྱེན་དགོས། རིགས་

ཀྱི་ལས་འགན་ཟེར་རྒྱུ་དེ་རྒྱལ་ཞེན་གྱི་བསམ་བློ་ལས་ལོགས་སུ་ཡོད་པ་དེ་བཤད་མི་

དགོས་པ་ཞིག་རེད། རྒྱལ་ཞེན་གྱི་བསམ་བློ་ (Nationalism) ཟེར་བ་དེ་ང་ཚོར་དགོས་

རྒྱུ་གང་ཡང་མེད། རྒྱལ་ཞེན་གྱི་བསམ་བློ་ལ་བརྟེན་ནས་སྤྱི་ཚོགས་མཐུན་བསྒྲིལ་ཡོང་

རྒྱུ་ཁག་པོ་རེད། རྒྱལ་ཞེན་ཟེར་རྒྱུ་དེ་བསམ་བློ་གུ་དོག་པོ་ཞིག་རེད། ཡིན་ནའང་དེ་ནི་

རིགས་ཀྱི་འགན་ཟེར་བ་དང་མི་འདྲ་བ་ཞིག་རེད། དེ་ནི་བྱང་ཆུབ་སེམས་དཔའ་ཚོས་

ཀྱང་དགོངས་པ་བཞེས་དགོས་རྒྱུ་ཞིག་རེད། དེ་ཡང་སྤྱོད་འཇུག་ལས། དེ་རིང་སངས་

རྒྱས་རིགས་སུ་སྐྱེས།། སངས་རྒྱས་སྲས་སུ་ད་གྱུར་ཏོ།། ད་ནི་བདག་གིས་ཅི་ནས་

ཀྱང་༑༑ རིགས་དང་མཐུན་པའི་ལས་བརྩམས་ཏེ།། སྐྱོན་མེད་བཙུན་པའི་རིགས་འདི་ལ།། 

རྙོག་པར་མི་འགྱུར་དེ་ལྟར་བྱ།། ཞེས་གསུངས་པ་བཞིན་བྱང་ཆུབ་སེམས་དཔའ་རྣམས་

ཀྱིས་ཀྱང་རང་གི་བཙུན་པའི་རིགས་དེ་ལ་ཉེས་ཁག་ཕོག་རྒྱུ་དང་ནག་ཐིག་ཕོག་རྒྱུའི་བྱ་

བ་བྱེད་ཀྱི་མིན་ཞེས་གསུངས་ཀྱི་ཡོད་རེད། 

གཱཾདྡྷཱིའི་གསུང་རྩོམ་ངའི་རྨི་ལམ་གྱི་རྒྱ་གར་ (Mere Sapnon ka Bharat) ཞེས་པའི་

ནང་ངས་ཅིའི་ཕྱིར་རྒྱ་གར་གྱི་དོན་དུ་ལས་ཀ་བྱེད་དགོས་ཀྱི་ཡོད་ཅེས་པའི་ཐོག་འགྲེལ་

བཤད་གནང་ཡོད་རེད། སྤྱིར་ཞབས་འདེགས་ཞུ་རྒྱུ་དེ་འགྲོ་བ་མི་རིགས་སྤྱི་ཡོངས་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

724

ཞབས་འདེགས་ཞུ་རྒྱུ་ཞིག་རེད། ང་ཚོས་བྱས་ན་སེམས་ཅན་ཐམས་ཅད་ཀྱི་ཞབས་

འདེགས་ཞུ་རྒྱུ་དེ་རེད། ང་ཚོས་སེམས་ཅན་ཐམས་ཅད་ལ་རང་དང་མཐུན་པའི་རིགས་

བརྒྱུད་དེའི་ཐོག་ནས་བསྙབ་དགོས་རྒྱུ་ཞིག་རེད། གཱཾདྡྷཱི་ལྟ་བུར་ཆ་མཚོན་ན། རྒྱ་གར་

གྱི་མི་རིགས་བརྒྱུད་དེ་འགྲོ་བ་མིའི་རིགས་སྤྱི་ཡོངས་ཀྱི་ཞབས་འདེགས་ཞུ་རྒྱུ་ཞིག་མ་

གཏོགས། རྒྱ་གར་གྱི་མི་རིགས་དེ་བཞག་ནས་འགྲོ་བ་མི་རིགས་སྤྱི་ཡོངས་ལ་བསྙབ་ས་

མི་འདུག་གསུངས་པ་དེ་བདེན་པ་རེད། ཨིན་སྐད་དུའང་ Think Globally Act Locally 

ཞེས་པ་དེ་ནི་བསམ་བློ་གཏོང་དུས་སའི་གོ་ལ་ཐམས་ཅད་ཀྱི་བསམ་བློ་གཏོང་དགོས་

པ་དང་། བསམ་བློ་དེ་ལག་ལེན་ལ་བཀལ་དུས་སོ་སོ་ཡོད་སའི་ས་གནས་དེ་ནས་བྱེད་

དགོས་པ་གསུངས་པ་རེད། དེས་ན་བསམ་བློའ་ིམགོ་ཁྲིད་བྱེད་ཐུབ་པ་དང་། བོད་མི་

རིགས་ཀྱི་ཁེ་ཕན་དེ་ཇི་ལྟར་སྒྲུབ་ཐུབ་ཀྱི་རེད་ཅེ་ན། བོད་མི་རིགས་དེ་བྱམས་བརྩེ་

ལྡན་པའི་གོང་བུ་གཅིག་གྱུར་ཞིག་བསྡད་ཐུབ་པ་ཡིན་ན་གཞི་ནས་བོད་མི་རིགས་དེའི་

བརྒྱུད་ནས་འགྲོ་བ་མི་རིགས་སྤྱི་ཡོངས་ཀྱི་ཞབས་འདེགས་ཞུ་ཐུབ་པ་མ་གཏོགས་དུམ་

བུར་ཕྱིན་ནས་བྱེད་ཐུབ་རྒྱུ་ཞིག་མེད། དུམ་བུར་འགྲོ་བའི་རྒྱུ་རྐྱེན་གཙོ་བོ་ནི་ཆགས་སྡང་

གཉིས་ལ་ཐུག་པ་དང་། ཆགས་སྡང་གཉིས་ཇི་སྲིད་མགོ་གནོན་མ་ཐུབ་པ་དེ་སྲིད་རང་

གི་དོན་ཡང་སྒྲུབ་མི་ཐུབ་ན་གཞན་དོན་སྒྲུབ་ཟེར་བ་ཐག་རིང་པོའ་ིསྐད་ཆ་རེད། དེས་

ན་རིགས་ཀྱི་ལས་འགན་དེ་ཆགས་སྡང་སྤངས་ནས་བྱམས་བརྩེའི་ཀུན་སློང་ཐོག་ནས་

བསྒྲུབ་དགོས་པ་རེད། ༸རྒྱལ་བ་རིན་པོ་ཆེས་ཆོས་ལུགས་ལ་མ་བརྟེན་པའི་བཟང་སྤྱོད་ 

(Secular Ethics) གསུང་བའི་རྒྱུ་མཚན་དང་གཞི་རྩའང་དེ་རེད། གང་ལྟར་སེམས་ཀྱི་

ནང་ལ་ཆགས་སྡང་དེ་གང་ནས་ཡོང་གི་ཡོད་དམ་ཞེ་ན། དེ་ནི་ཚུལ་བཞིན་མ་ཡིན་པ་

ཡིད་ལ་བྱེད་པ་ལས་ཡོང་གི་ཡོད། ཚུལ་བཞིན་མ་ཡིན་པ་ཡིད་ལ་བྱེད་པ་དེ་ཕལ་སྐད་

ཐོག་ནས་བཤད་ན། དངོས་ཡོད་ཀྱི་གནས་ཚུལ་མ་རྟོགས་པ་དེའི་ཐོག་ནས་ཚུལ་བཞིན་

མ་ཡིན་པ་ཡིད་ལ་བྱེད་ཀྱི་ཡོད་རེད། ང་ཚོའི་དཔེ་ཆའི་ནང་ལ་ཚུལ་བཞིན་མ་ཡིན་པ་



སློབ་ཟུར་བ་རྣམས་ལ་གནང་བའི་གསུང་བཤད།

ཡིད་ལ་བྱེད་པ་ཟེར་དུས་ཚིག་ཆེན་པོ་དང་གོ་ཁག་པོ་ཞིག་ཡོད་ཀྱང་། ཕལ་སྐད་ནང་

བཤད་ན། དངོས་ཡོད་གནས་ཚུལ་ག་རེ་ཡིན་མིན་དེ་མ་རྟོགས་པར་གཟུགས་ཡིད་

དུ་འོང་བ་ཞིག་མཐོང་ན། དེ་ལ་ཡིད་དུ་འོང་ཚད་ལས་འདས་པ་ཞིག་ཏུ་བལྟས་ན་ཚུལ་

བཞིན་མ་ཡིན་པ་ཡིད་ལ་བྱེད་པ་རེད། དེ་ལ་བརྟེན་ནས་འདོད་ཆགས་སྐྱེ་བ་དང་། གལ་

ཏེ་གཟུགས་ཡིད་དུ་མི་འོང་བ་ཞིག་མཐོང་ན་དེ་ནི་མངོན་སུམ་གྱི་མཐོང་ཚུལ་ཙམ་ཞིག་

རེད༑ དེ་དང་མཉམ་དུ་རྟོག་པས་ཡིད་དུ་མི་འོང་བ་དེ་ཚད་ལས་བརྒལ་ནས་སྒྲོ་བཏགས་

ཡོང་དུས་ཚུལ་བཞིན་མ་ཡིན་པ་ཡིད་ལ་བྱེད་པ་ཡོང་གི་རེད་ལ། དེ་ལ་བརྟེན་ནས་ཞེས་

སྡང་སྐྱེ་བ་རེད། དེས་ན་ང་ཚོ་ལྟ་བུ་སེམས་ཀྱི་གནས་བབས་ལ་སློབ་སྦྱོང་བྱེད་མཁན་གྱི་

མི་ཞིག་ཡིན་ཕྱིན་ཆགས་སྡང་དེ་ཇི་ལྟར་མགོ་གནོན་དགོས་ཀྱི་འདུག་བལྟ་དགོས་པ་དེ་

གལ་ཆེན་པོ་རེད། ཆགས་སྡང་སྤང་རྒྱུ་ཟེར་བ་དེ་ཡང་ཆོས་ཀྱི་སྐད་ཆ་ཞིག་རེད། ཆོས་

དང་མ་འབྲེལ་བར་ཆགས་སྡང་རྩ་བ་ནས་སྤང་རྒྱུ་ཡོད་མ་རེད། ཡིན་ནའང་ཆགས་སྡང་

ཤགས་ཆུང་དུ་གཏོང་རྒྱུ་དང་། ཆགས་སྡང་མངོན་འགྱུར་བ་མགོ་གནོན་རྒྱུ། ཆགས་སྡང་

མངོན་འགྱུར་བ་སྐྱེ་བའི་སྐབས་སུ་ཐག་བསྲིང་རྒྱུ་བཅས་ནི་ཆོས་ཀྱི་ཉམས་ལེན་གང་

ཡང་མིན་པར། ང་ཚོའི་སྤྱིར་བཏང་གི་མི་ཚེ་སྐྱེལ་སྟངས་དང་བསམ་བློ་གཏོང་སྟངས་

ཤིག་གི་ཐོག་ནས་བྱེད་ཐུབ་པ་ཞིག་རེད། 

དེ་བཞིན་ཧི་མཱ་ལ་ཡའི་རི་རྒྱུད་ཀྱི་མི་རིགས་དེ་ཚོ་ལ་ཐུན་མོང་མ་ཡིན་པའི་ལས་

འགན་ནི་སོ་སོའ་ིས་བབས་དང་སྤྱི་ཚོགས་ལ་བརྟེན་ནས་ཡོད་བསྡད་པ་ཞིག་རེད། 

དེའི་ནང་ག་རེ་བསྒྲུབ་རྒྱུ་འདུག་གམ་གཟིགས་དགོས། གང་ལྟར་རྣམ་འདྲེན་བཞི་པ་

ཤཱཀྱ་ཐུབ་པའི་བསྟན་པའི་གནས་ཚད་ལ་ཆ་བཞག་ན། ད་ལྟ་ལོ་ ༢༤༠༠ ཡས་མས་

ཤིག་ལྷག་ཡོད་པ་དེ་དངོས་ཡོད་ཀྱི་གནས་སྟངས་རེད། དེ་ལྟ་བུའི་བསྟན་པ་དེ་ལོ་ 

༢༤༠༠ སྔོན་ལ་ཉམས་ཆག་མ་ཕྱིན་པ་ཡིན་ན་སེམས་ཅན་ཡོངས་རྫོགས་ལ་ཁེ་ཕན་

ཡོད་པའི་གནས་སྟངས་ཤིག་རེད། དེ་ནི་ང་ཚོའི་བསྒྲུབ་བྱ་གཙོ་བོ་ཞིག་ཆགས་ཀྱི་ཡོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་དེ་བཤད་མི་དགོས་པ་རེད། ང་རང་ཚོ་ལ་རང་བཞིན་གྱིས་ (Naturally) འཇིག་

རྟེན་སྤྱི་ཡོངས་ལ་འཁྲི་བའི་ལས་འགན་ (Universal Responsibility) ཞིག་ཡོད་པ་

དེ་བཤད་མི་དགོས་པ་རེད། དེ་བསྒྲུབ་རྒྱུའི་ཐབས་ལམ་ག་རེ་འདུག་གཟིགས་དགོས་

པ་དེ་གལ་ཆེན་པོ་རེད། སོ་སོའ་ིས་མཚམས་དང་འཇོན་ཐང་ལ་གཞིགས་པའི་ག་རེ་

བྱེད་རྒྱུ་འདུག་མིན་གཟིགས་དགོས་པ་དང་། དེ་ལ་བརྟེན་ནས་སོ་སོའ་ིགནས་ཡུལ་

ནང་ལ་ཕྲན་བུའི་མི་འདྲ་བ་བཟོ་ཐུབ་པའི་ཆེད་དུ་དགོངས་པ་བཞེས་རྒྱུ་དེ་གལ་ཆེན་

པོ་རེད་བསམ་གྱི་འདུག །དེ་ལྟར་དགོངས་པ་བཞེས་ཐུབ་པ་ཡིན་ན་དངོས་གནས་ཝཱ་

རཱ་ཎ་སཱིའི་ཚ་བའི་དཀྱིལ་དུ་རྔུལ་ནག་མང་པོ་བཙིར་བའི་གྲུབ་འབྲས་ལྟ་བུ་ཐོན་གྱི་

རེད་མ་གཏོགས། དེ་མ་བྱུང་བ་ཡིན་ན་གཙུག་ལག་སློབ་ཁང་ས་གནས་སྐྱིད་པོ་དཔེར་

ན་རྡོ་རྗེ་གླིང་དང་། འབྲས་ལྗོངས། ཀཤ ཱིར་ལྟ་བུ་ལ་སློབ་སྦྱོང་བྱས་པ་ཡིན་ན་རྔུལ་

ནག་བརྒྱབས་མི་དགོས་པར་ཁེ་བཟང་ཆགས་རྒྱུ་རེད། གང་ལྟར་འདིར་དཀའ་ལས་

བརྒྱབས་པའི་གྲུབ་འབྲས་ལ་རང་གི་བསམ་བློའ་ིགནས་ཚད་དེ་འཇིག་རྟེན་ཕལ་པ་

ལས་ཕྲན་བུའི་མི་འདྲ་བ་དང་། དེ་ལ་བརྟེན་ནས་རང་གི་སྤྱི་ཚོགས་ཀྱི་ནང་ཆགས་སྡང་

མངོན་འགྱུར་བ་ཆུང་དུ་བཏང་བའི་ཐོག་ནས་སྤྱི་ཚོགས་ལ་ཕན་བདེ་བསྐྲུན་རྒྱུ་དང། 

གཤིས་སྤྱོད་དེ་ཕྲན་བུའི་ཡག་ཏུ་གཏོང་ཐུབ་རྒྱུའི་ཐབས་ཤེས་འདུག་གམ་མི་འདུག་

གཟིགས་དགོས་རྒྱུ་དེ་གལ་ཆེན་པོ་རེད། དེ་གཟིགས་ཐུབ་པ་ཡིན་ན་ཝཱ་རཱ་ཎ་སཱིའི་

མཐོ་རིམ་སློབ་གྲྭའི་སློབ་ཟུར་ཡིན་གསུངས་པ་ཡིན་ནའང་སྤོབས་པ་ཡོད་པ་ཆགས་རྒྱུ་

དང་༑ དེ་མེད་པ་ཡིན་ན་གང་ཡང་མ་གསུངས་པར་བཞག་ན་ཡག་གི་རེད། མི་ཚང་མ་

ནང་བཞིན་ཆགས་སྡང་གི་དབང་དུ་འགྲོ་བ་ཞིག་ཡིན་ན་ཝཱ་རཱ་ཎ་སཱི་ནས་ཐོན་དགོས་

རྒྱུ་གང་ཡང་ཡོད་མ་རེད། ས་ཆ་གཞན་དག་ནས་ཡིན་ཡང་རག་རྒྱུ་ཞིག་རེད། 

སློབ་ཟུར་ཁྱེད་རང་ཚོས་ཧ་ཅང་མཛའ་བརྩེ་ཆེན་པོའ་ིཐོག་ནས་ང་འདིར་མགྲོན་

འབོད་བྱས་པ་དང་། དོན་དག་ཡོད་མེད་ལ་མ་བལྟོས་པར་སྐད་ཆ་ཉན་པ་དེ་ཚོ་ང་



སློབ་ཟུར་བ་རྣམས་ལ་གནང་བའི་གསུང་བཤད།

རང་གི་བསམ་བློའ་ིནང་ལ་འདོད་བློ་ཚིམས་པ་ཞིག་བྱུང་སོང་། གང་ཡིན་ཞེ་ན། གཞི་

རིམ་སློབ་གྲྭ་ཡིན་ནའང་རེད། འདིར་ཡིན་ནའང་རེད། ངས་ཕྲུ་གུ་ཚོ་དགའ་པོ་ཡོང་

རྒྱུའི་དམིགས་ཡུལ་བཟུང་ནས་ལས་ཀ་གང་ཡང་བྱས་མ་མྱོང་། ཨིན་སྐད་ལ་ Ap-

peasement ཟེར་བ་ཞིག་ཡོད་པ་དེ་རེད། ངས་དགེ་རྒན་ཚོར་བརྒྱ་ཆ་བརྒྱ་ཐམ་པ་མ་

ནོར་བར་བྲིས་པ་ཡིན་ནའང་། རྒྱུགས་སྤྲོད་ལ་བརྒྱ་ཆ་བརྒྱ་སྤྲད་རྒྱུ་ཡོད་མ་རེད། དགུ་

བཅུ་གོ་བདུན་ཙམ་སྤྲད་པ་ཡིན་ན་མཐོ་ཤོས་དེ་རེད། ཏོག་ཙམ་ཡིག་གཟུགས་ཡག་

པོ་མེད་པ་ལའང་བཅག་ཆོག་གི་རེད་ཅེས་རྟག་ཏུ་བཤད་ཀྱི་ཡོད། དཔེར་ན། ཨང་

རྩིས་ལ་བརྒྱ་ཆ་བརྒྱ་རག་པ་ཡོད་པ་ཡིན་ནའང་། དེའི་ནང་ཨང་ཀི་ཀྱོག་ཀྱོག་བྲིས་པ་

སོགས་ལ་བཅག་བཞག་པ་དེ་ཁ་ཤས་ཀྱིས་དྲང་པོ་མ་རེད་ཟེར་གྱི་ཡོད་རེད། རྒྱུགས་

སྤྲོད་སྐབས་སུ་ཧ་ཅང་དོ་དམ་པོ་བྱེད་རྒྱུ་དེ་གལ་ཆེན་པོ་རེད། འོན་ཀྱང་དོ་དམ་པོ་

བྱེད་ཐུབ་ཡོད་མིན་མི་ཤེས། ཞར་དང་ཞོར་ལ་དཀའ་ངལ་མང་པོ་ཡོང་བསྡད་ཀྱི་ཡོད་

རེད༑ དེ་བཞིན་སྒྲིག་ལམ་ཀུན་སྤྱོད་ཀྱི་སྐོར་ལ་ཡིན་ནའང་རེད། དངོས་གནས་ག་ཚོད་

ཐུབ་ཐུབ་ཀྱིས་དོ་དམ་བྱས་པའི་ཁུལ་ཡིན། སློབ་གྲྭ་སྤྱིའི་ཁེ་ཕན་དང་སློབ་ཕྲུག་སྒེར་

གྱི་ཁེ་ཕན་གཉིས་བསྡུར་བའི་སྐབས་སུ་སློབ་ཕྲུག་སྒེར་གྱི་ཁེ་ཕན་དེ་རྡོག་རོལ་གཏོང་

རྐྱང་དང་། སློབ་གྲྭ་སྤྱིའི་ཁེ་ཕན་དེ་གཙོ་བོར་བྱས་ཏེ་ཕྱིན་པ་ཡིན། དེར་བརྟེན་དངོས་

གནས་བྱས་ན་སློབ་ཟུར་བ་ཚང་མས་ང་ལ་དགྲ་བརྩི་དགོས་རྒྱུ་ལྟ་བུ་ཞིག་ཡོད་རེད། 

ལྷག་པར་དུ་གང་ཟག་མི་རེ་ངོ་རེ་ལ་ཞུ་དག་བཏང་བ་ཡིན་ན། ཁ་ཤས་ལ་མ་གཏོགས་

དཀའ་ལས་ཁག་པོ་བཟོས་མ་མྱོང་བ་ཕལ་ཆེར་ཡོད་ཀྱི་མ་རེད་དྲན་གྱི་འདུག །གང་

ལྟར་སྒྲིག་ལམ་གྱི་ཐོག་ནས་ཡིན་ནའང་རེད། རྒྱུགས་སྤྲོད་ཀྱི་ཐོག་ནས་ཡིན་ནའང་

རེད༑ ངས་ཁྱེད་ཚོས་གང་ལབ་པ་དེ་ཚོ་བྱེད་ཀྱི་ཡོད་མ་རེད། ཡིན་ནའང་སློབ་གྲྭ་ཐོན་

པའི་རྗེས་སུ་ད་དུང་མཛའ་བརྩེའི་རྣམ་པ་མ་བརླགས་པར་གུས་ཞབས་དང་ཆེ་མཐོང་

བྱས་པ་དེ་གཅིག་བྱས་ན་ཁྱེད་རང་ཚོ་བློ་གཟུ་བོར་གནས་པ་དང་དྲང་པོ་ཡིན་པའི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

རྟགས་རེད། དེས་ན་བློ་གཟུ་བོར་གནས་པ་དང་རྣམ་དཔྱོད་ཀྱི་ཤེས་རབ་ཀྱིས་དཔྱད་

ཐུབ་པ་གཉིས་པོ་དེ་སློབ་སྦྱོང་བྱས་པའི་དགོས་པ་གཙོ་བོ་དེ་རེད། གཟུ་བོར་གནས་པ་

དང་༑ བློ་དང་ལྡན་པ། དོན་དུ་གཉེར་བ་བཅས་གསུམ་པོ་ནི་སློབ་ཕྲུག་ཅིག་ལ་དགོས་

རྒྱུའི་མཐུན་རྐྱེན་མེད་དུ་མི་རུང་བ་དེ་རེད། མ་འོངས་པ་ལའང་བློ་གཟུ་བོར་གནས་པ་

དང་རྣམ་དཔྱོད་ཀྱི་ཤེས་རབ་ཀྱིས་དཔྱད་ནས་བླུན་པོ་ཆུ་སྣ་གར་ཁྲིད་ཅིག་མིན་པ་བྱ་

དགོས༑ དེའི་ཐོག་ནས་སེམས་ཅན་ཐམས་ཅད་དང་། འགྲོ་བ་མིའི་སྤྱི་ཚོགས་ཡོངས་

རྫོགས་ལ་ཐུགས་ཕན་གསོས་པ་ཞིག་གནང་ཐུབ་པ་ཡིན་ན། ཁྱེད་རང་ཚོའི་མི་ཚེ་དོན་

དང་ལྡན་པ་དང་། སློབ་སྦྱོང་བྱས་པ་དོན་དང་ལྡན་པ་ཞིག་ཡོང་གི་རེད་ལ། དེ་འདྲ་ཡོང་

བའི་སྨོན་ལམ་ཡང་ཞུ་རྒྱུ་ཡིན། ཐུགས་རྗེ་ཆེ། ཞེས་གསུངས།།

(ཕྱི་ལོ་ ༢༠༡༨ ཟླ་ ༡ ཚེས་ ༣ ཉིན་ཝཱ་ཎ་དབུས་བོད་ཀྱི་གཙུག་ལག་སློབ་གཉེར་ཁང་གི་ལོ་ངོ་ ༥༠ 

འཁོར་བའི་དུས་སྟོན་སྐབས་སློབ་ཟུར་རྣམས་ཀྱིས་ཞུས་པ་བཞིན་སློབ་དཔོན་ཟམ་གདོང་རིན་པོ་ཆེས་

གཙུག་ལག་སློབ་གཉེར་ཁང་འདིའི་ཐོག་མའི་འཆར་གཞི་དང་། བར་དུ་དངོས་སུ་ལག་ལེན་བསྟར་སྐབས་

ཀྱི་ཐག་གཅོད། མཐའ་མ་གྲུབ་འབྲས་ལག་ཏུ་སོན་སྟངས་ཀྱི་བྱུང་རབས། འདི་ནས་བསླབ་པ་མཐར་སོན་

པའི་སློབ་ཟུར་རྣམས་ཀྱིས་དགོངས་པ་བཞེས་ཕྱོགས། སྤྱོད་ལམ་འཁྱེར་ཕྱོགས། མི་གཞན་ལ་ལམ་སྟོན་

གནང་ཕྱོགས་དང་འབྲེལ་བའི་ཐོག་གསུང་བཤད་གནང་བ་དེ་ལོ་ ༥༠ འཁོར་བའི་དཔེ་དེབ་ནང་ཐོན་པ་

ལ་ཕྲན་བུ་ཡིག་སྐད་དང་མཐུན་པར་ཞུ་སྒྲིག་ཞུས།)



༄༅།། འབྲི་རྩོམ་ཁག





༈ འཇམ་མགོན་བསྟན་པའི་གསལ་བྱེད་འབྲས་བློ་གླིང་

མཁན་ཟུར་དཀོན་མཆོག་དཔག་བསམ་མཆོག་གི་

༸ཞབས་བརྟན་གསོལ་འདེབས་འཆི་མེད་

བདུད་རྩིའི་རླབས་ཕྲེང་ཞེས་

བྱ་བ་བཞུགས་སོ།།

༄༅།། ཨོཾསྭསྟི། མཚན་གྱི་གཟིས་ཀྱང་མི་ཤིགས་རྡོ་རྗེའི་སྲོག །བདེ་བླག་

སྦྱིན་པའི་བྱེད་པོ་བཅོམ་ལྡན་མས།། ཟླ་གཞོན་ལང་ཚོ་གསར་པའི་འཛུམ་ཟེར་

གྱིས༑༑ འཆི་མེད་བདུད་རྩིའི་རླབས་ཕྲེང་སྤེལ་བར་མཛོད།། ༡ 

སྲིད་ན་ཆེས་དཀོན་རྒྱལ་བའི་ལུང་རྟོགས་བསྟན།། རྣམ་འབྱེད་བློ་གྲོས་མཆོག་

གིས་ཡོངས་བཟུང་སྟེ།། དཔག་ཡས་འགྲོ་བ་འདྲེན་པའི་ལྷག་བསམ་ཅན།། 

མཚུངས་མེད་རྗེ་བཙུན་བླ་མར་གསོལ་བ་འདེབས།། ༢ 

ཚུལ་ཁྲིམས་རྒྱ་མཚོ་མང་ཐོས་ནོར་གྱིས་གཏམས།། བསམ་པའི་རླབས་ཕྲེང་

ཕྱོགས་ཀྱི་ཕ་མཐར་རྩེན།། སྒོམ་པའི་ཉམས་རྟོགས་གཏིང་མཐའ་མི་མངོན་

པའི༑༑ བཤེས་གཉེན་ཆུ་གཏེར་ཆེན་པོ་ཞབས་བརྟན་ཤོག །༣ 



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སྡོམ་གསུམ་ཁྲིམས་ཀྱི་རབ་བརྟན་ས་གཞིའི་སྟེང་།། མི་གཡོ་ཏིང་འཛིན་རི་

དབང་བརྗིད་ཆགས་པར།། ཤེས་རབ་ཉི་ཟླའི་སྣང་བ་ཆེས་གསལ་བའི།། གྲུབ་

མཆོག་ལྷུན་པོའ་ིདབང་པོ་ཞབས་བརྟན་ཤོག །༤ 

ལུང་ཆོས་སྡེ་སྣོད་མདོ་རྒྱུད་དོན་ལ་མཁས།། ལུང་དོན་བསླབ་པ་གསུམ་གྱིས་

རྒྱུད་སྨིན་ཅིང་།། ལུང་རྟོགས་བསྟན་པ་འཛིན་ལ་རྟག་བརྩོན་པའི།། ལུང་

རིགས་སྨྲ་བའི་དབང་ཕྱུག་ཞབས་བརྟན་ཤོག །༥ 

གཞུང་བརྒྱའི་དགོངས་གསལ་ལེགས་བཤད་སྣང་བའི་མཛོད།། རིགས་པའི་

ཚ་ཟེར་ལོག་རྟོག་བ་མོའ་ིགཤེད།། སྙན་ཚིག་ཆུ་སྐྱེས་འདབ་སྟོང་བཞད་པའི་

གཉེན༑༑ སྨྲ་བའི་ཉི་མ་ཆེན་པོ་ཞབས་བརྟན་ཤོག །༦ 

དུས་ཀྱི་རྒུད་པས་མནར་བའི་གངས་ཅན་པའི།། སྲོལ་བཟང་རྒྱུན་འཛིན་བྱ་

དཀའི་ལས་ཀྱི་ཁུར།། གང་ལ་བབས་པའི་གསར་སྐྱེས་གཞོན་རབས་ཀྱི།། 

ལམ་སྟོན་འདྲེན་པ་ཆེན་པོ་ཞབས་བརྟན་ཤོག །༧ 

 

བློ་གྲོས་རབ་གསལ་རྣམ་སད་དར་མའི་ཚོགས།། མཁས་ཚུལ་གར་གྱིས་རྩེན་

པའི་དྭོ་རའི་གླིང་།། བཤད་སྒྲུབ་རྩིབས་སྟོང་འབར་བས་དབང་བསྒྱུར་བའི།། 

མཁྱེན་རབ་སྤྱན་སྟོང་མངའ་བ་ཞབས་བརྟན་ཤོག །༨ 

བསིལ་ལྗོངས་སྐྱེ་རྒུའི་ལེགས་བྱས་སུ་ཝ་རྣའི།། རིགས་གྲོལ་འཕགས་ཚོགས་

འབྲས་དཀར་སྤུངས་པའི་སྣོད།། བཤད་སྒྲུབ་དཔུང་པ་བརྟན་པོས་ཡོངས་

བཟུང་བའི།། འཇིགས་བྲལ་དཔའ་བོའ་ིཁྱུ་མཆོག་ཞབས་བརྟན་ཤོག ༩



བློ་གླིང་མཁན་ཟུར་དཀོན་མཆོག་དཔག་བསམ་མཆོག་གི་༸ཞབས་བརྟན་གསོལ་འདེབས།

མུ་ཁྱུད་གངས་རིས་བསྐོར་བའི་ཆོས་ལྡན་ཞིང་།། ལོག་སྨོན་དཔུང་གིས་ནོན་

པའི་མུན་སྟུག་ལས།། ཡོངས་གྲོལ་རྫོགས་ལྡན་གསར་པའི་སྣང་བྱེད་འོད།། 

འདྲེན་པའི་ཤིང་རྟ་ཆེན་པོ་ཞབས་བརྟན་ཤོག །༡༠

བསླུ་མེད་དཀོན་མཆོག་གསུམ་གྱི་བྱིན་རླབས་དང་།། རྟེན་འབྱུང་བསླུ་བ་མེད་

པའི་བདེན་སྟོབས་ཀྱིས།། དཔག་བསམ་ཤིང་དང་འདོད་འཇོའ་ིབུམ་བཟང་

ལྟར༑༑ སྨོན་པའི་དོན་ཀུན་བདེ་བླག་མྱུར་འགྲུབ་ཤོག །༡༡

ཅེས་འབྲས་བློ་གླིང་མཁན་ཟུར་དཀོན་མཆོག་དཔག་བསམ་མཆོག་གི་༸ཞབས་བརྟན་གསོལ་འདེབས་

ཤིག་འབྲི་དགོས་ཞེས་འཇམ་མགོན་བསྟན་པའི་སྲོག་ཤིང་ཤར་པ་ཆོས་རྗེ་རྗེ་བཙུན་བློ་བཟང་རྡོ་རྗེ་

མཆོག་གི་བཀའ་ལུང་སྤྱི་ཕེབས་ཁར། མཚུངས་མེད་གངས་དཀར་རིན་པོ་ཆེ་དང་། ཏཱ་ར་རིན་པོ་ཆེ། སྟོད་

མཚམས་རིན་པོ་ཆེ། འབྲས་བློ་གླིང་ཚུལ་ཁང་ཁང་ཚན། ཟེའུ་འབྲུ་དགོན། ཏཱ་ར་བླ་བྲང་གི་ཞབས་གྲས་

དང་འབྲེལ་ཡོད་སེར་སྐྱ། ཨ་རི་གནས་བཞུགས་དགའ་ཤར་ཕུ་ཁང་དགེ་བཤེས་ཡེ་ཤེས་ཆོས་གྲུབ། ཨ་

རི་བྱང་ཆུབ་གླིང་ཆོས་ཚོགས་བཅས་ནས་ལྷ་རེག་རྟེན་བཅས་སྐུལ་མ་མཛད་པ་བཞིན། མཁན་ཟུར་རིན་

པོ་ཆེ་མཆོག་དང་ཡུན་འདྲིས་དམ་གཙང་གི་ཆོས་གྲོགས་སུ་གཏོགས་པ་ཤཱཀྱའི་བཙུན་གཟུགས་ཟམ་

གདོང་བློ་བཟང་བསྟན་འཛིན་གྱིས་རབ་བྱུང་བཅུ་བདུན་པའི་ལྕགས་བྱི་ཧོར་ཟླ་ ༨ ཚེས་ ༢༤ (༢༠༢༠ 

ཕྱི་ཟླ་ ༡༠ ཚེས་ ༡༡) ཉིན་དྭང་བས་སྨོན་པ་དགེ་བར་གྱུར་ཅིག ། །།



༈ དགེ་བཤེས་ཡེ་ཤེས་ཐབས་མཁས་མཆོག་གི་

རྣམ་ཐར་གྱི་ཆེད་བརྗོད།

༄༅།། སྟོན་པ་བདེ་བར་གཤེགས་པའི་གསུང་རབ་ལ་ཡན་ལག་བཅུ་གཉིས་སུ་དབྱེ་

བ་ན་གླེང་གཞི་དང་། རྟོགས་བརྗོད། དེ་བྱུང་། སྐྱེས་རབས་བཅས་ཀྱི་ཡན་ལག་རྣམས་

ཀྱིས་སྤྱིར་དངོས་བྱུང་གི་རིམ་པ་དང་། ཁྱད་པར་ཐེག་པ་གསུམ་གྱི་སློབ་པ་དང་མི་སློབ་

པའི་སྐྱེས་བུ་རྣམས་ཀྱི་མཛད་པའམ་ཡོན་ཏན་བརྗོད་པའི་སྐོར་ཡིན་པ་དང་། མཆོག་གི་

སྤྲུལ་སྐུའི་མཛད་པ་ཅན་གྱི་སྟོན་པ་རང་ཉིད་ཀྱི་མཛད་ཆེན་བཅུ་གཉིས་ལ་སོགས་པ་ཐུན་

མོང་དང་ཐུན་མོང་མ་ཡིན་པའི་མཛད་པའི་རྣམ་གྲངས་ཕལ་མོ་ཆེ་མངོན་པར་འབྱུང་བའི་

མདོ་དང་། རྒྱ་ཆེར་རོལ་པ་སོགས་སུ་རྒྱས་པར་བཀའ་བསྩལ་བ་དང་། དེ་བཞིན་སྟོན་པ་

རང་ཉིད་སློབ་པ་ལམ་གྱི་གནས་སྐབས་སུ་དག་པ་དང་མ་དག་པའི་སྐུའི་ཕྲེང་བ་དུ་མར་

བྱ་དཀའ་བའི་རྒྱལ་སྲས་ཀྱི་སྤྱོད་པ་ལ་ཇི་ལྟར་སློབ་པའི་ཚུལ་རྣམས་སྐྱེས་པའི་རབས་ཀྱི་

སྡེ་ལ་སོགས་པ་མདོ་རྒྱུད་དུ་མའི་ནང་གསལ་བ་ལ་བརྟེན་ནས་སྟོན་པ་ཡོངས་སུ་མྱ་ངན་

ལས་འདས་ཏེ་ལོ་གྲངས་ལྔ་བརྒྱ་ཕྲག་ལྔ་ལས་ལྷག་པ་འདས་པའི་རྗེས་སུའང་སྐལ་ལྡན་གྱི་

གདུལ་བྱ་རྣམས་ཀྱི་དད་པའི་གསོས་སུ་མཇལ་དུ་ཡོད་པ་དང་། དེ་དག་གི་རྗེས་སུ་འབྲངས་

ནས་སྟོན་པའི་གཏད་རབས་བདུན་དང་འཕགས་ཡུལ་གྱི་ཤིང་རྟ་ཆེན་པོ་རྣམས་ཀྱིས་

མཚོན་མཁས་གྲུབ་ཀྱི་སྐྱེས་བུ་གྲངས་ལས་འདས་པ་ཞིག་བྱོན་པ་དེ་དག་ཕལ་མོ་ཆེའི་

མཚན་དང་མཛད་པ་ད་ལྟའང་གདུལ་བྱའི་བསོད་ནམས་ཀྱི་བགོ་སྐལ་དུ་མཇལ་དུ་ཡོད་པ་



དགེ་བཤེས་ཡེ་ཤེས་ཐབས་མཁས་མཆོག་གི་རྣམ་ཐར་གྱི་ཆེད་བརྗོད། 

ནི་དམ་པ་དེ་དག་གི་གསང་གསུམ་གྱི་མཛད་སྤྱོད་རྟོགས་པ་བརྗོད་པ་དང་དེ་ལྟ་བུའི་བྱུང་

བའི་གཞུང་ལུགས་རྣམས་སུ་ངག་གི་རང་བཞིན་ཐོབ་པ་ཁོ་ནའི་དྲིན་ལས་བྱུང་བ་ཀུན་གྱི་

གཟིགས་ངོར་གསལ་བ་ལྟར། རྟོགས་པ་བརྗོད་པའི་གཞུང་ལུགས་ནི་ཆོས་དང་གྲུབ་མཐའ། 

སྤྱི་ཚོགས་དང་རིག་གཞུང་། ལྷག་པར་དེ་བྱུང་གི་རིག་གནས་ལ་གལ་གནད་ཤིན་ཏུ་ཆེ་བ་

བརྗོད་མེད་དང་། འཇིག་རྟེན་ཕལ་པའི་སྤྱི་ཚོགས་ལྟ་བུར་མཚོན་ནའང་། ཇི་སྐད་དུ་དབྱུག་

པ་ཅན་གྱིས། སྔོན་གྱི་རྒྱལ་པོའ་ིགྲགས་པའི་གཟུགས།། ངག་གི་རང་བཞིན་མེ་ལོང་ཐོབ།། 

དེ་དག་ཉེ་བར་མི་གནས་ཀྱང་།། རང་ཉིད་ཉམས་པ་མེད་ལ་ལྟོས།། ཞེས་གསུངས་པ་ལྟར་

ལགས་ཤིང་། འཕགས་པའི་ཡུལ་གྱི་སྲོལ་བཟང་དེ་དག་གི་རྗེས་སུ་འབྲངས་ཏེ་བསིལ་

ལྡན་གངས་རིའི་ལྗོངས་སུ་སྒྲ་རིག་དར་བ་ནས་བཟུང་སྐྱེ་རྒུའི་འདྲེན་པ་རིམ་བྱོན་རྣམས་

ཀྱིས་མཛད་བཟང་གི་རྟོགས་པ་བརྗོད་པའི་ལེགས་བཤད་གྲངས་ལས་འདས་པ་ཞིག་བྱུང་

བ་དེ་དག་ནི་བོད་ཀྱི་རིག་གཞུང་མཛེས་པའི་རྒྱན་གྱི་མཆོག་ཏུ་སྣང་། ལྷག་པར་བསྟན་

འཛིན་གྱི་སྐྱེས་བུ་དམ་པ་རྣམས་ཀྱི་མཛད་འཕྲིན་གྱི་རྟོགས་པ་བརྗོད་པ་ལ་ ‘རྣམ་ཐར་’ 

ཞེས་པའི་མཚན་ཁྱད་པར་བ་ཞིག་འདོགས་སྲོལ་དར་བ་ནི་དཔྱོད་ལྡན་ཡིད་དབང་འཕྲོག་

པའི་ཐ་སྙད་གསར་གཏོད་ཅིག་ཡིན། སྤྱིར་རྣམ་ཐར་ཞེས་པའི་ཐ་སྙད་འཕགས་ཡུལ་གྱི་

སྐད་རིགས་སུ་ཡོད་མོད། སྐྱེས་བུ་དམ་པའི་མཛད་སྤྱོད་སྟོན་པའི་རྟོགས་བརྗོད་ལ་རྣམ་

ཐར་ཞེས་པའི་ཐ་སྙད་སྦྱར་བ་མ་མཇལ། སྐྱེས་བུ་དམ་པའི་མཛད་སྤྱོད་ནི་དངོས་བརྒྱུད་

ཅི་རིགས་ནས་རང་རང་གི་སྐབས་བབས་ཀྱི་གདུལ་བྱ་རྣམས་ཐར་པ་མཆོག་གི་གོ་འཕང་

ལ་དཀྲི་བའི་ཐབས་ཚུལ་འབའ་ཞིག་ཏུ་གྱུར་པ་ཞིག་ཡིན་པར་གསུངས་པ་ལྟར། དེ་དག་

གི་མཛད་སྤྱོད་སྟོན་པའི་ཡིག་འཇོག་ལ་ ‘རྣམ་ཐར་’ ཞེས་འབོད་པ་ནི་གཞུང་དེའི་བརྗོད་

བྱ་དང་དགོས་པ་ཉིང་དགོས་དང་བཅས་པ་གསལ་བར་མཚོན་པའི་བརྡ་ཆད་ཁྱད་པར་བ་

ཞིག་ཏུ་སྣང་། བོད་ཀྱི་ངག་གི་རང་བཞིན་གྱི་ནང་སྐྱེས་བུ་དམ་པའི་རྟོགས་བརྗོད་ལ་ ‘རྣམ་

ཐར་’ ཞེས་པའི་ཐ་སྙད་ཐོག་མ་དུས་ནམ་ཞིག་ལ་སྦྱར་བ་དང། སུ་ཞིག་གིས་སྲོལ་གཏོད་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

པ་སོགས་ཉམས་ཞིབ་ཀྱི་ལམ་ནས་གྲུབ་དོན་རྙེད་པ་ཞིག་མ་མཇལ་ཡང་། ཚོད་དཔག་

ཙམ་བྱས་ན་པདྨ་བཀའ་ཐང་དུ། ཨོ་རྒྱན་གུ་རུ་པདྨ་འབྱུང་གནས་ཀྱི།། སྐྱེས་རབས་རྣམ་

པར་ཐར་པ་ཞེས་བྱ་བ།། ཞེས་པ་ལྟ་བུའི་ཚིག་བརྗོད་རྣམས་རྟོགས་བརྗོད་ལ་རྣམ་ཐར་

ཞེས་པའི་ཐ་སྙད་སྦྱར་བ་སྔ་ཤོས་ཀྱི་གྲས་ཤིག་མིན་ནམ་སྙམ། 

བོད་དུ་རྒྱལ་བསྟན་དར་བ་ནས་བཟུང་མཁས་གྲུབ་ཀྱི་སྐྱེས་བུ་ཕལ་མོ་ཆེའི་རྣམ་ཐར་

ཡིག་ཐོག་ཏུ་འགོད་སྲོལ་དར་ཞིང་། དེ་ཡང་དམ་པ་སོ་སོའ་ིརང་གིས་བརྩམས་པའི་རང་

རྣམ་དང་། བུ་སློབ་རྣམས་ཀྱིས་བརྩམས་པའི་མཛད་རྣམ། ཆོས་འབྱུང་དང་བླ་བརྒྱུད་ཁག་

ཏུ་གསལ་བའི་སྤྱི་རྣམ། གསང་བ་བསམ་གྱིས་མི་ཁྱབ་པའི་མཛད་འཕྲིན་ཁག་སྟོན་པའི་

གསང་རྣམ་སོགས་ནང་གསེས་ཀྱི་དབྱེ་བ་མང་པོ་བྱུང་ཡོད། དམ་པ་རྣམས་ཀྱི་མཛད་

རྣམ་དང་འབྲེལ་བའི་གཞུང་ལུགས་འདི་དག་ནི་བོད་ཀྱི་ཆོས་དང་། སྤྱི་ཚོགས། ཆབ་སྲིད། 

རིག་གནས། ས་བབ། བཟོའ་ིརྣམ་གྲངས་སོགས་ཀྱི་དེ་བྱུང་རིག་པའི་ཞན་ཆ་རྣམས་བཀང་

བའི་ངག་གི་རང་བཞིན་ཁྱད་འཕགས་སུ་གྱུར། དམ་པ་རྣམས་ཀྱི་གསུང་སྐྱེས་ཀྱི་སློབ་མ་

ཚོས་རང་རང་གི་བླ་མའི་བཀའ་དྲིན་རྗེས་སུ་དྲན་ཏེ་དྲིན་ལན་འཇལ་བ་དང་། ཕྱིས་རབས་

ཀྱི་སློབ་བརྒྱུད་རྣམས་ཀྱི་བསོད་ནམས་ཀྱི་བགོ་སྐལ་ལྟ་བུར་བླ་མའི་རྣམ་ཐར་འབྲི་བའི་

སྲོལ་རྒྱུན་རྒྱ་ཁྱབ་ཏུ་དར་བ་ནི་བོད་བརྒྱུད་ནང་བསྟན་གྱི་ལེགས་བྱང་ཁྱད་པར་བ་ཞིག་ཏུ་

གྱུར་པ་ལྟར། མཁྱེན་དཔྱོད་ལྡན་པ་འཇམ་དབྱངས་རྒྱལ་མཚན་གྱིས་མཁས་དབང་དགེ་

བཤེས་ཡེ་ཤེས་ཐབས་མཁས་ཀྱི་མཛད་རྣམ་ངོ་མཚར་ནོར་བུའི་བང་མཛོད་ཅེས་བྱ་བ་

རྩོམ་སྒྲིག་གནང་འདུག་པ་ནི་ཡི་རངས་བསྔགས་བརྗོད་ཀྱི་ཡུལ་དུ་གྱུར། 

མཁས་དབང་དགེ་བཤེས་ཡེ་ཤེས་ཐབས་མཁས་མཆོག་ནི་ཁོ་བོས་ཆུང་དུས་ནས་

དགའ་གུས་དད་མོས་ཞུ་ཡུལ་ཞིག་ཡིན། ཕྱི་ལོ་ ༡༩༥༡ ནས་ ༡༩༥༩ བར་དཔལ་

ལྡན་འབྲས་སྤུངས་བློ་གསལ་གླིང་དུ་ཡོད་སྐབས་རང་ཉིད་ལས་འཛིན་རིམ་བཞི་ལྔ་ཙམ་

བགྲེས་པའི་སློབ་གཉེར་གནང་བཞིན་པ་ཞིག་ཡིན་པ་དང་། ཁོང་ནི་མཁས་བཙུན་བཟང་



དགེ་བཤེས་ཡེ་ཤེས་ཐབས་མཁས་མཆོག་གི་རྣམ་ཐར་གྱི་ཆེད་བརྗོད། 

གསུམ་འཛོམས་ཤིང་། ལྷག་པར་བརྒལ་བརྟག་རྩོད་རིགས་ལ་བྱང་ཆུབ་པའི་སྐྱེས་བུ་ཞིག་

ཏུ་ངོས་འཛིན་དང་ཡིད་སྨོན་བྱེད་ཀྱི་ཡོད། ཕྱིས་བཙན་བྱོལ་དུ་འབྱོར་རྗེས་ཕྱི་ལོ་ ༡༩༧༣ 

ནས་ ༢༠༠༡ བར་ལོ་གྲངས་སུམ་ཅུར་ཉེ་བའི་རིང་ཝཱ་ཎ་དབུས་བོད་ཀྱི་ཆེས་མཐོའ་ིགཙུག་

ལག་སློབ་གཉེར་ཁང་དུ་ལས་གྲོགས་ཀྱི་ངོ་བོར་མཉམ་གཤིབས་བྱས་པའི་མཆེད་གྲོགས་

ཤིག་ཡིན། དུས་ཡུན་དེའི་རིང་སློབ་ཕྲུག་རྣམས་ལ་རྒྱ་གཞུང་གཙོ་བོར་གྱུར་པའི་གཞུང་

ཆེན་སློབ་བཤད་ཀྱི་མཛད་རིམ་གཞན་འགྲན་བྲལ་བ་གནང་བའི་ཁར། གཙུག་ལག་སློབ་

ཁང་གི་མཁས་པའི་བགྲོ་ཚོགས་སོགས་ཤེས་ཡོན་གྱི་བྱ་བ་གང་སར་ཐུགས་འགན་ལྷུར་

བཞེས་ཀྱིས་སློབ་ཕྲུག་གི་ཤེས་ཡོན་དང་སློབ་གྲྭའི་མཚན་ལར་སྨན་པའི་ཞབས་འདེགས་

རླབས་ཆེན་བསྒྲུབས་གནང་མཛད་ཡོད། ཁྱད་པར་བྱུང་རབས་ཀྱི་དོན་སྙིང་ལྡན་པའི་

སྒྲ་སྒྱུར་དང་། ཞུ་སྒྲིག །ཆེད་རྩོམ་སོགས་རླབས་ཆེའི་མཛད་འཕྲིན་རེ་ཟུང་འདིར་མགོ་

སྨོས་ཙམ་ཞུ་ན། ཁོ་བོས་རེ་སྐུལ་ཞུས་དོན་ལྟར་རྗེ་ཙོང་པས་མཛད་པའི་དྲང་ངེས་ལེགས་

བཤད་སྙིང་པོ་ཆ་ཚང་ལོ་མང་རིང་སྐུ་ངལ་ཁྱད་བསད་ཀྱིས་ཧིནྡཱིའི་སྐད་དུ་བསྒྱུར་ཏེ་སྔོན་

གླེང་རྒྱས་པ་དང་བཅས་དཔར་བསྐྲུན་དང་། བོད་སྐད་དཔར་རྩ་དཔེ་བསྡུར་ཞུ་སྒྲིག་དང་

སྔོན་གླེང་བཅས། དེ་བཞིན་སློབ་དཔོན་པདྨའི་ངང་ཚུལ་གྱིས་མཛད་པའི་སཱ་ལུ་ལྗང་པའི་

མདོ་འགྲེལ་ཧིན་སྐད་དུ་སྒྲ་སྒྱུར་དང་སྔོན་གླེང་། བྱང་ཆུབ་ལམ་རིམ་ཆེན་མོ་དཔེ་བསྡུར་

དང་ཞུ་སྒྲིག །དྲང་ངེས་ལེགས་བཤད་སྙིང་པོའ་ིའགྲེལ་པ་འགྲེལ་བཤད་མཆན་འགྲེལ་

སོགས་དཔེ་རྒྱུན་དཀོན་རིགས་གང་རྙེད་ཕྱོགས་བསྡུས་གནང་སྟེ་ཞུ་སྒྲིག་མཛད་པ་དེ་

དག་ནི་འཕགས་བོད་གཉིས་ཀར་བསྟན་པའི་ཞབས་འདེགས་རླབས་ཆེན་ཞིག་ཡིན་པ་

དང་༑ གཞན་ཡང་དཔྱད་རྩོམ་དང་ཉམས་ཞིབ་ཀྱི་ཡིག་ཆ་མང་དག་བཀའ་རྩོམ་གནང་བའི་

སྐོར་ཞིབ་ཆ་མཛད་རྣམ་འདིར་གསལ་བ་ལྟར་དང་། རྒྱུན་དུ་གདན་ས་ཁག་གི་སློབ་གཉེར་

དང་རྩོད་གྲྭ་མི་ཉམས་རྒྱུན་འཛིན་ཡོང་ཐབས་ལ་ཐུགས་ཁུར་ཆེ་བསྐྱེད་ཀྱིས་བཙན་བྱོལ་

དུ་འབྱོར་བ་ནས་རྒྱུན་སྐྱོང་མ་ཐུབ་པའི་འཇང་དགུན་ཆོས་སུ་གདན་ས་ཆེན་པོ་རྣམས་ཀྱི་



༸སྐྱབས་རྗེ་སློབ་དཔོན་ཟམ་གདོང་རིན་པོ་ཆེའི་གསུང་རྩོམ་པོད་དགུ་པ། 

སློབ་གཉེར་བ་མཉམ་ཚོགས་ཀྱིས་ཚད་མའི་གཞུང་ལ་དམིགས་བཀར་སློབ་གཉེར་གནང་

རྒྱུའི་ལམ་སྲོལ་བསྐྱར་གསོའ་ིསླད་མཐུན་རྐྱེན་འདུ་འགོད་དང་། འཛིན་སྐྱོང་གོ་སྒྲིག་གང་

སར་ཐུགས་བརྩོན་ཆེན་པོས་ཕྱི་ལོ་ ༡༩༨༣ ནས་བསྐྱར་གསོ་མཛད་པ་ལྟར་ད་ཆ་ལོ་ལྟར་

དགུན་ཆོས་ཆག་མེད་ཚོགས་ཐུབ་པ་བྱུང་ཞིང་། ཝཱ་ཎ་མཐོ་སློབ་ཀྱི་དབྱར་ཀའི་གུང་སེང་

སྐབས་དང་ཕྱིས་སུ་བགྲེས་ཡོལ་ཐོན་ཟིན་སྐབས་བཅས་སུ་འབྲས་སྤུངས་སུ་ཆེད་ཕེབས་

ཀྱིས་གཞུང་ཆེན་སློབ་ཁྲིད་གནང་བ་སོགས་ལྔ་བརྒྱའི་མཐའ་མའི་དུས་འདི་ཡང་རྒྱལ་

བསྟན་སྤྱི་དང་། ཁྱད་པར་འཇམ་མགོན་བླ་མའི་བསྟན་པ་རིན་པོ་ཆེ་འཛིན་སྐྱོང་སྤེལ་བའི་

སླད་མཁས་ཚུལ་གསུམ་གྱི་བྱ་བ་ལ་གཅིག་ཏུ་འགྲུས་པར་མཛད་པ་དང་། ལོག་འཚོས་

མ་བསླད་པའི་དཔལ་འབྱོར་གྱི་མཐུན་རྐྱེན་ཇི་ཡོད་ཀྱང་མཐའ་གཅིག་ཏུ་བཤད་སྒྲུབ་ཀྱི་

བྱ་བར་སྨན་པའི་སླད་དུ་སྦྱོར་གཏོང་མཛད་དེ་མཁས་མང་བློ་གསལ་གླིང་དུ་གཞུང་ཆེན་

ཉམས་ཞིབ་ཀྱི་ལས་འཆར་གསར་འཛུགས་གནང་བ་སོགས་རྨད་དུ་བྱུང་བའི་མཛད་

འཕྲིན་རྣམས་རྣམ་ཐར་འདིའི་ནང་ཞིབ་བཀོད་གནང་འདུག་པས་ ‘ངོ་མཚར་ནོར་བུའི་བང་

མཛོད་’ མཚན་དོན་མཚུངས་ངེས་བྱུང་འདུག་གཤིས། རྩོམ་པ་པོར་རྗེས་སུ་ཡི་རངས་

ཀྱི་ངང་ནས་ལེགས་སོའ་ིབསྔགས་བརྗོད་དང་། རྒྱ་ཆེ་ཀློག་པ་པོ་རྣམས་ལའང་དམ་པའི་

མཛད་བཟང་ལ་མིག་དཔེ་ཡར་བལྟས་ཀྱིས་རང་རྒྱུད་ལ་ཐར་པའི་ས་བོན་གྲུང་པོ་ཐེབས་

ངེས་དང་། གཞུང་ཆེན་སློབ་གཉེར་གྱི་འདུན་པ་དང་སྤྲོ་བ་གོང་འཕེལ་ཡོང་བའི་རེ་སྨོན་

བཅས༑ ཤཱཀྱའི་བཙུན་གཟུགས་ཟམ་གདོང་པ་བློ་བཟང་བསྟན་འཛིན་གྱིས་དྭང་བས་ཆེད་

དུ་བརྗོད་པ་དགེ་བར་གྱུར་ཅིག །ཇཡ་ཇགཏ།། །།

(སློབ་དཔོན་ཆེན་པོ་ཡེ་ཤེས་ཐབས་མཁས་མཆོག་གི་རྣམ་ཐར་ངོ་མཚར་ནོར་བུའི་བང་མཛོད་ཀྱི་ཆེད་

བརྗོད་འདི་བཞིན་ ༢༠༢༡ ཕྱི་ཟླ་ ༡ ཚེས་ ༢༩ ཉིན་བྲིས།)



༈ བདག་ཉིད་ཆེན་པོ་སློབ་དཔོན་ཟམ་གདོང་རིན་པོ་ཆེ་མཆོག་གི་གསུང་ཆོས་

དང་གསུང་བཤད་སོགས་གལ་ཆེ་ཁག་ཕྱོགས་བསྡུས།  

དེབ་ཕྲེང་དགུ་པ། 

ཕྱོགས་སྒྲིག་པ་དང་ཞུ་སྒྲིག་པ།   བསྟན་འཛིན་དོན་ཡོད།    

   

དཔར་སྐྲུན་མཁན།   རྒྱུད་སྟོད་དཔེ་མཛོད་ཁང་།

འགྲེམས་སྤེལ།   རྒྱུད་སྟོད་དཔེ་མཛོད་ཁང་།

དཔར་ཁང་།    ནོར་བུ་གྷརཕྷིག དིལླཱི་གསར་པ། 

དཔར་ཐེངས་དང་པོ།   ཕྱི་ལོ་ ༢༠༢༡

དཔར་གྲངས།   ༡-༥༠༠

དེབ་ཚད།    15.24 cm x 22.86 cm

ཡིག་གཟུགས།   རྒྱལ་སྤྱིའི་ཚད་གཞི་ཅན་གྱི་སྨོན་ལམ་དབུ་ཅན་གཉིས་པ།

ཡིག་གྲངས།          ༢༨༠༠༠༠

མཉེན་ཆས།    Adobe InDesign CS3

རྒྱབ་ཤ     དཀྱུས་མ།

སྤྱིའི་དེབ་གྲངས།    སོ་བརྒྱད་པ། 

རྒྱལ་སྤྱིའི་དཔེ་རྟགས།    ༩༧༨ ༩༣ ༨༤༨༣༩ ༧༩ ༦ 

